
Old Testament Nahum 1.554 

A’nphutna 3 Habakkuk 1.558 

Sōksōt 101 Zephaniah 1.563 

Levi-dân 184 Haggai 1.568 

Mijahei 238 Zechariah 1.571 

Dânrabu Inhnina 310 Malachi 1.588 

Joshua 377 New Testament 

Ṭongkatanhei 422 Matthew 1.593 

Ruth 466 Mark 1.668 

Samuel Inkhatna 473 Luke 1.717 

Samuel Inhnina 533 John 1.796 

Renghei Inkhatna 583 Ṭōntlohei 1.855 

Renghei Inhnina 641 Romanhei 1.929 

Thuhminghei Inkhatna 697 Corinthianhei Inkhatna 1.962 

Thuhminghei Inhnina 752 Corinthianhei Inhnina 1.994 

Ezra 818 Galatianhei 2.015 

Nehemiah 835 Ephesianhei 2.026 

Esther 863 Philippianhei 2.037 

Job 878 Colossianhei 2.045 

Hlahei 938 Thessalonianhei Inkhatna 2.053 

Ṭongchîk-hei 1.086 Thessalonianhei Inhnina 2.060 

Mi Intheipa 1.140 Timothy Inkhatna 2.064 

Hlahei Hla 1.156 Timothy Inhnina 2.073 

Isaiah 1.165 Titus 2.080 

Jeremiah 1.265 Philemon 2.084 

Ṭajaisuina 1.372 Hebrewhei 2.086 

Ezekiel 1.382 James 2.109 

Daniel 1.477 Peter Inkhatna 2.117 

Hosea 1.505 Peter Inhnina 2.126 

Joel 1.521 John Inkhatna 2.131 

Amos 1.527 John Inhnina 2.139 

Obadiah 1.539 John Inthumna 2.140 

Jonah 1.541 Jude 2.142 

Micah 1.545 Ṭongphông 2.145 

A’nphutna 

A’nphutna 1 

Syem Manphutna Thuhming 
1A’nphutbia Pathen in marvânhei leh ralei asyem pha a khan, 

2raleichung hi ahme-alim leiom mak, tui-ôngpui in-nông inhnak khan heirakip 
akavursi tlit a, inthim in aleimakhu pak, khana Pathen Rathla kha tui chunga 
khan leikalôn lelea kae. 

3Khava pha Pathen in ṭong apek a, “Vâr om rasoh,” atia, vâr hong kasōk jo. 

4Pathen in kha aleihmua amalung leikatlâi. Ama’n vâr kha khō inthima inphut 
aṭhensōt jo. 

5Khana ama’n vâr kha, “Sûn” atia; khana inthim kha “Jân” tia aphō jo. Khōhlei 
kathlenga jîngkâr kahong jo; khavakha hma inkeipen kani kachang jo. 

6-7Khava sōa Pathen in ṭong aleipek a, “Tui leh tui insemṭhen sona, ankâra bōirōk 
inkârjap inkhat in hmun hnia ṭhen hei rasoh,” ati. Khanga kachang jo. 
Khang’khan Pathen in bōirōk inkârjap inkhat asyema chunga tui leh thōia tui 
aṭhen jo. 

8Ama’n bōirōk kha “Chungvân” tia aphō jo. Khōhlei kathleng joa jîngkâr kahong 
jo, khavakha ni 2 tluk ning kachang jo. 

9Khava sōa Pathen in ṭong apek a, “Ralei ram kachâr a’nlâr theina sik chungvân 
thōia tui kha hmun khat a inpunkhôm rasoh,” atia khanga leikachang jo. 

10Ama’n ralei ram kachâr kha “Ralei,” tui intlingna kha, “Tuipui” tia aphō jo hei. 
Pathen in khahei kha ahmu pha amalung leikatlâi. 

11Khava sōa ama’n ṭong apek a, “Ralei in hmuchi-bechi leh kara kanei thing leh 
rō ajât kakip a majōr rasoh,” atia khanga hongkachang jo. 

12Khang’khan ralei in thing leh rō jât rakip amajōr jo, khana Pathen in aleihmu 
hei chunga khan amalung leikatlâi. 

13Khōhlei kathlenga jîngkâr kahong jo. Khavakha ni 3 tluk ning kachang jo. 

14Khava sōa Pathen in ṭong apek a, “Sûn leh jân kaṭhen sik leh raleichunga kani, 
kum, beklanga revei phutna pha leh châng malârna sik a chungvâna vâr sōk hei 
rasoh; 

15khahei khan raleia vâr pekna sik a chungvâna vâr hei rasoh,” atia khanga 
leikachang jo. 

16Khava jâra Pathen in vâr kalen chet 2, sûna vai karôn sik a kani leh jân a vai 
karôn sik a thla aleisyem hei, khana ârsi he’m aleisyem hei. 

17Ama’n ralei kasat invâr sik vâr kha chungvâna ada hei, 

18khahei kha sûn leh jân a vai karôn sik, vâr leh inthim kaṭhen sik hei kae. Khana 
Pathen in khahei kha ahmu pha amalung leikatlâi. 

19Khōhlei kathleng joa jîngkâr kahong jo. Khavakha ni 4 tluk ning kachang jo. 

20Khana Pathen in ṭong apek a, “Ranhring jât katamtak in tui shunga siptak hei 
rasoh, khana va katamtak in chunga siptak hei rasoh” ati. 

21Khang’khan Pathen in, tuipuia ranhring kalen, tui shunga ranhring leh va jât 
rakip asyem jo hei. Khana Pathen in khahei kha ahmu pha amalung katlâi jo. 

22Ama’n ankhenga vâng apek hei, tui shunga ka-om ranhring rakip anpungna sik 
leh tuipui ansipna sik khana vahei khan anja anhong tamna sik ṭong aleipek hei. 

23Khōhlei kathlenga jîngkâr kahong jo; khavakha ni 5 tluk ning kachang jo. 

24Khana Pathen in ṭong apek a, “Ralei in ranhring jât rakip ramsha, innsha 
akalen, akasin akhenga majōr rasoh,” atia khanga kachang jo. 

25Khang’khan Pathen in ankhenga asyem jo hei, ama’n khahei kha ahmu pha 
amalung katlâi jo. 

26Khava sōa Pathen in ahri, “Tûn eini’n mihring nisyem sik hei kae; anmani’n 
eini anpō sik me, einizek aka-ang sik hei kae. Anmani’n, ngahei leh vahei, 
ranhring rakip, inna leh ram a shahei, akasin leh akalenhei chunga ratha antanei 
sik kae.” 

27Khava sōa Pathen in mihring asyem jo hei, ama kapōhrep a aleisyem hei. 
Ama’n nuhmei leh pase aleisyem hei,  

28khana ama’n vâng apek hei, “Sa katamtak nei-una, nansōn nanpâr he’n 
raleichung rakip hlōsō hei sona, anvai rônna thōia da hei rasoh. Ke’n, nangni nga 
leh va, ramsha, ranhring rakip hei chunga ratha kanei sik a kanganse jo chei kae. 

29Ke’n nantasâk sik hmuchi-sachi leh theikara rakip kapek jo chei; 

30tâk ramsha rakip leh va rakip sik a thingbō, phōi kahar kamantluk pek jo hei,” 
atia khanga kachang jo. 

31Pathen in asyem rakip a-ena amalung katlâi hêr jo. Khōhlei kathlenga jîngkâr 
kahong jo, khava kani kha ni 6 tluk ning kachang jo. 

A’nphutna 2 

1Khang’khan vânhnōi ralei rakip kha insyemsō jo. 

2Ni 7 tluk ning khan chu Pathen in aṭōntlo rakip kha aleichai joa châm le’nhnga 
jo.  

3Ama’n ni 7 ning kha aṭhensōt a ahlop mônga vângṭhat aleipek, ajârchu 
akutsyem rakip kha khava ning aleichai joa, aṭōntlo le’nhnga jo. 

4Khang’khan vânhnōi hi le’nsyema kae. 

Eden Rahōn 

RŌNGPU Pathen in vânhnōi asyem lai khan 

5raleichunga kaharkung, thingkung, anse-hleina heite leihmông mak. Ajârchu 
khō laman sûrmak, khana tûte’n hlei leithlō mak hei. 

6Tâk-kha thōia inphut tui kha ahei sōk leh raleichung hi tui in amanchor sik kae. 

7Khava sōa RŌNGPU Pathen in raleia inphut matlak aloa, pase inkhat aleisyem. 
Ama’n ahnâr khura hringna kaphuk amasa khuma pase kha mihring 
hongkachang jo. 

8Khava pha RŌNGPU Pathen in nisō intongting Eden rahōn inkhat asyem; asyem 
mipa kha khana khan aleida. 

9Ama’n thingkung kaṭha rakip amankek a, kara kaṭhaṭha amanra a kae. Khava 
alaiṭimtak a khan akase leh akaṭha manhret theina khana hringkhō kapek 
thingkung inkhat aman hmônga kae. 

10Eden shunga khan, kavadung inkhat kalōnga, khan rahōn kha tui amanchora 
kae. Eden akhe jo leh chu abâk manlia inṭhen a kalōng jo. 

11Hma-inkei tuidung kha Pishon inti, Havilah ram ave mankima kalōng. 

12(Khana khan sana intheng kasōk, khan chu thai marim katuitak leh hlung 
mankatam he’m inhmua kae.) 

13Inhni tlukna tuidung kha Gihon kae; Cush ram ave mankima kalōng. 

14Inthum tlukna tuidung kha Tigris kae; Assyria nisōting kalōng, khana manli 
tlukna tuidung kha Euphrates kae. 

15Khava pha RŌNGPU Pathen in mipa kha rahōn kathlō sik leh aka-hrung sik a 
Eden a ada jo. 

16Ama’n ahnenga, “Rahōn shunga thing kara rakip heiso nasâk thei sik, 

17sova akase leh akaṭha manhretna kapekthei tei loa. So chu nasâk hêrmak sik 
kae; nang in nasâk ning akathi sik che kae,” atipek. 



6 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

18Khava pha RŌNGPU Pathen in, “Pase sik a abing rōk a aka-om sik hi akaṭha 
changmak. Ke’n, ama ta’nloipui sik leh a’nthōpui sik inkhat kasyem pek sik,” ati. 

19Khana ama’n raleia inphut vaiphin ṭhahrep aloa ranhring rakip leh va rakip 
asyem jo hei, khava sōa mihring khan anrahming et aphō heina sik, ahnenga man 
enna sik khahei kha aṭhōi hei, khang’khan rahming anleichen et jo. 

20Khava jâra mihring khan sha rakip leh va rakip rahming aphō jo hei; tâk khahei 
kâra inkhatbek ama inloipui leh a’nthōpui sik rahōi kasōk leiom mak. 

21Khava pha RŌNGPU Pathen in, mihringpa kha amanje hngera, aje kathi 
amanâkru inkhat alosōt pek a, abi hmun kha amansip pek nôk a kae. 

22Ama’n manâkrua inphut nuhmei inkhat asyema, ahnenga aṭhōipek a kae. 

23Khava sōa mipa khan, “Achaina, hinahin kei kapōzek inkhat ka-om jo, aru 
karua inlosōt, khana aravōi karavōia a’nlosōt kae. Pasea inphut losōt achang 
jâra, ‘Nuhmei’ a’nti sik kae,” ati. 

24Khava jâra pase inkhat in anu leh apa adahlona anuhmei leh a’nchun hei kae, 
khana taksa pumkhat akachang hei kae. 

25Pase leh nuhmei kha antaksa arōksaia leika-om hei, kha’num le’nzak mak hei. 

A’nphutna 3 

Mihring Ṭong Juimak 
1Tûnchu, RŌNGPU Pathen kutsyem kâra mari inti hi lungthim kaṭhamak pen kae. 
Mari khan nuhmeinu ader, “Rahōna kakek theikarahei sathei hêrmak tin chei, 
tia Pathen in ati chei mo?” 

2Nuhmeinu khan amasôn, “Rahōn shunga thingkung kara rakip kansâk thei, 

3rahōnlaia kakek thing kara tei loa. Pathen in khava thing kara kha sâk mak ruh 
khana atônbek um tônmak ruh khana khavakha kantlo’nchu akathi sik ung kae 
ati.” 

4Mari khan amasôn, “Khavakha dikmak. Nangni thimak tin chei. 

5Nangni’n theikara kha nansâk pha leh nanhmit amanvâr sik a kha, akaṭha leh 
akase nanmanhret sik a kha Pathen leh in-ang sik chei ti hi amanhret a, kha ati 
kae.” 

6Nuhmei khan thingkung kha heituk a enkahōi mo, khana akara kha sâk a heituk 
a akatui sik mo khana singna chen sik kha’m heituk a a’nlak sik mo tia aleihmu 
jo. Khava jâra nuhmeinu khan ajing aṭhōt a asâk jo. Apuise’m ajing apek a asâk 
jo. 

7Khava sōa anhmit heikavâr joa pōn leh derkei loa ka-om ung ti inhret jo hei. 
Khava jâra theichangbō ankaṭhui manchuna antaksa inkhuna jo hei. 

8Khava khōhlei ning RŌNGPU Pathen rahōna ahong kha anleithei jo, khana 
anmani’n thingkung kâr heia le’nthup jo hei. 

9Tâk-kha RŌNGPU Pathen in pasepa abek a, “Nang khon mo aka-om che?” ati. 

10Khava pha pasepa khan amasôn, “Rahōnna Narasa kathei, pōnbōia ka-om jâra 
kaṭit chea a’nthup eng kae.” 

11Pathen in, “Tu’n mo nang pōnbōia ka-om che ati? Samak ruh tia ṭong kapek 
chei theikara kha nantasâk jo mo?” tia ader. 

12Pasepa khan amasôn, “Hinahin naman ompui eng nuhmeinu hin theikara kha 
apek enga, ke’n khavakha kaleisâk jo.” 

13 RŌNGPU Pathen in nuhmeinu ader, “Heijâra mo hivahi naleitlo?” Nuhmeinu 
khan amasôn, “Mari khan khava sâkna sik ahōn mathlâk enga kae.” 

Pathen in Ṭong Atan 
14Khava sōa RŌNGPU Pathen in mari hneng khan, “Hivahi natlo jâra karâkna 
nachen sik jo kae; ranhring rakip kâra nang rōk in hiva hâksêrna hi naratō sik 
kae: tuna inphut nabok a a’nsôn sik che kae. Nahring lai seng vaiphin nasâk a 
aka-om sik che kae. 

15Nang leh nuhmeinu kâra in-enkadana kaman om sik jo; nuhmeinu sōn in nalu 
asukkhōi sik khana nang in asōn apâr kerahmit namachuk pek sik kae,” ati. 

16Khana ama’n nuhmei hneng khan, “Nachung hriklai leh nasa neilai nanat 
kamanhnak sik, khōdeng kamanthei sik che. Kha’num napuise madu rangeina 
chu naneiṭhak sik, kachanga napuise thōia aka-om sik che kae,” ati. 

17Khana ama’n mipa hneng khan ahri, “Nanuhmei ṭong narangeia ke’n sathei 
mak tin kalei ti theikara kha nasâk jo. Naṭōntlo jâra ralei in hâksêr achen jo. 
Nahringkhō shung senga sâk leh in hmuna sik a ṭōn rahnak a natlo sik kae. 

18Ralei hin phi leh rahling hingja amankek sik, khana nang in ram a thingbō 
rōbōhei nasâk sik kae. 

19Ṭōn rahnak a natloa raleia heikhat mankekna sik natlo sik kae; nataksa inphut 
ahong kasōk narathlen man na’nsâk sik kae. Nang raleia inphut ansyem che kae 
khana raleia na’nle mak kârseng hinga natlo sik jo kae.” 

20Adam khan anuhmei kha Eve tia aphō jo, ajârchu amanu khan raleichunga 
mihring rakip nu kachang jo. 

21Khana RŌNGPU Pathen in shavun heia pōn asyema Adam leh Eve kha amansi jo 
hei. 

Adam leh Eve Rahōna Inphut Atirsōt hei 
22Khava sōa RŌNGPU Pathen in, “Tûnchu mihring in akaṭha heimo khana akase 
heimo manhretna anneia eini kapō kachang jo hei. Anmani hi kumsôt anhring 
makna sik hringna akapek thing kara hi mansâk mak sik jo hei kae,” ati. 

23Khava jâra RŌNGPU Pathen in anmani kha Eden rahōna inphut ahnong sōt jo 
hei. Khana anmani insyemsōtna raleia khan hlei amanthlō jo hei. 

24Khava sōa Eden rahōn nisō intongting ama’n ranhringhei leh akimvea a’nlek 
lele hmeimale Chemjâm inkhat ada jo. Hivahi hringna thingkung kha mihe’n 
anhei hnaithei makna sik a kae. 

A’nphutna 4 

Cain leh Abel 
1Adam in anuhmei hmun ale’n-chun puia Eve kha achung kahrik jo. Khana sapa 
inkhat amatet jo. Ama’n ati, “RŌNGPU thlopna eng jâra sapa inkhat kanei jo.” 
Khava jâra arahming kha Cain tia aphō jo. 

2Khava kahnunga Eve in sapa Abel inti inkhat amatet nôk jo. Abel kha kemōng 
kakhem hongkachang, khana Cain kha hlei kathlō inkhat leikachang. 

3Pha bongkhat sōa, Cain in ahlei thlō kutsōk ajing ahei choia RŌNGPU hneng 
aleitōk a kae. 

4Khana Abel inum kemōngte a’nte hma-inkei ahei keia athat jo. Aravōi kaṭhapen 
hei kha tōk sik a apek jo. RŌNGPU’n Abel leh aneinâk tōk chunga amalung katlâi 
jo. 

5Tâk-kha Cain leh aneinâk tōk hei khachu rahlâng pek mak jo. Khava pha Cain 
ahnuk kana hêr jo, ahmaisō tlaimak jo. 

6Khana RŌNGPU’n Cain hneng ati, “Heijâra mo nahnuk akana? Heijâra mo 
nahmaisō akatlaimak? 

7Nang in akadik naleitlo’nchu nahmaisō aleikatlâi sik che kae; akaṭhamak natlo 
jâra setna kha nakot kunga ka-oma kae. Nachunga vai arôn hnōm, tâk nang in 
atorna natlo nger sik kasōk.” 

8 Cain in anaipa Abel hneng, “Hlei-puk a vase rih,” ati. Khanga anse pha Cain in 
anaipa kha ahnget malet phot a aleithat jo. 

9 RŌNGPU’n Cain ader, “Nanai Abel khon mo ka-om?” Ama’n amasôn, “Kei 
manhret mak eng, kei kanaipa kaching sik a aka-om eng mo?” 

10 Khava sōa RŌNGPU’n ati, “Hiva ṭit ka-om ṭōn hi heisik a mo natlo? Nang in 
namasō nanaipa thisen khan raleia inphut kahnenga phuhlōna sik a hong ka-
ônga kae. 

11Nang hâksêr nachen jo kae; khana raleia hlei thlōthei mak jo tin che. Nanaipa 
nathat lai athisen kha ralei in abei aman-ânga amajôp jo. 

12Nang in anse-hleina mankek sik a natlo’num kara mannei pek mak che ning; 
raleichunga hin inn kaneimak inkhat a kalôn lele sik jo che.” 

13Cain in RŌNGPU hneng ati, “Hiva karâkna hi kei tathōk sik a intak rei. 

14Nahmai kunga inphut khana ram hinna inphut nahnong sōt jo eng. 
Raleichunga inn leh hlei kaneimak kachang sik jo enga kha kalôn lele sik jo eng. 
Kei ani kahmu sōt mi rakip in anthat sik jo eng.” 

15Tâk-kha RŌNGPU’n amasôn, “Changmak. Tu mo inkhat in anthat che’nchu 
naphuhlōna kha ke’n hringkhō 7 kalo sik kae.” Hing’hin RŌNGPU’n mêrchîkna 
inkhat Cain chunga aleidapek, khava kahmu he’n anthat makna sik a kae. 

16Hivasōa RŌNGPU hmaikunga inphut Cain kha ram kahlatak a kasesōt jo. Ama’n 
Eden nisō intongting “Lôn lelena” inti ram a khō avasât jo. 

Cain Sōn leh Pârhei 
17Cain leh anuhmei in sapa inkhat annei nôk. Arahming Enoch tia anphō. Cain in 
khōpui inkhat asyema asapa rahming aleimanrôn. 

18Enoch sapa rahming Irad anti, Irad sapa kha Mehujael anti, Mehujael khan 
sapa inkhat anei, arahming Methushael anti, ama kha Lamech pa kae. 

19Lamech khan nuhmei 2 aleimanbo hei, anrahming Ada leh Zillah anti hei. 

20Ada sapa Jabal kae, ama kha Pōn-inna aka-om hei leh ranhring kadôn inphut 
hei pu leh pa kae. 

21Ama naipa kha Jubal anti. Ama sōn leh pârhei kha hlakasak leh serângdâr indei, 
bunglir katum hei kae. 

22Zillah hin Tubal Cain amatet, sum-êng leh thira inphut hmangchâk rakip 
kasyem leikachang. Tubal Cain sernu kha Naamah kae. 

23Lamech in a nuhmeihei hneng ahri, “Ada leh Zillah kaṭong rangei ruh, kei ani 
kavōk rether inkhat ke’n kaleithat jo. 

24Cain kha anthat jâra hringkhō 7 lo sik achang inchu, Mi inkhat in kei athat eng 
inchu hringkhō 70 leh 7 lo sik kae.” 

Seth leh Enosh 
25Adam leh anuhmei in sapa inkhat anleinei nôk. Amanu’n, “Cain taleithat 
kasapa Abel kathleng sik a Pathen in sapa inkhat apek nôk eng,” ati. Khava jâra 
arahming kha Seth tia aleiphō. 

26Seth khan sapa inkhat aleinei, arahming Enosh tia aleiphō. Khava pha inphut 
khan chu mihring he’n RŌNGPU rahming intheng kapan a kamukna anleiphut jo. 

A’nphutna 5 

Adam Sōn leh Pârhei 
(1 Th 1.1–4) 

1Adam sōn leh pârhei kha hihei hi kae, (Pathen in mihring asyem lai khan ama 
khet kapōhrep a aleisyem hei. 

2Ama’n anmani kha nuhmei leh pase aṭhen a asyem hei, vâng apek heia 
“Mihring” tia aphō hei.) 

3Adam in akum 130 atluk pha ama hme leh lim kapō sapa inkhat aleinei, 
arahming Seth tia aleiphō. 

4Khava sōa Adam kum 800 lakahring. Sa alak alamajōrsa hei. 

5Khana akum 930 atluk pha kathi jo. 

6Seth in akum 105 atluk pha sapa inkhat aleinei. Arahming Enosh tia aleiphō, 

7khava kahnunga kum 807 lakahring, sa alak alamajōrsa hei, 

8akum 912 atluk pha kathi jo. 

9Enosh akum 90 atluk pha sapa Kenan anei. 

10Khava sōa kum 815 lakahring. Sa alak alamajōrsa hei, 

11khana akum 905 atluk pha kathi jo. 

12Kenan akum 70 atluk pha sapa Mahalalel anei, 

13khava sōa ama kum 840 lakahring, sa alak alamajōrsa hei 

14khana akum 910 atluk pha kathi jo. 

15Mahalalel akum 65 atluk pha asapa Jared anei. 

16Khava sōa kum 830 lakahring, sa alak alamajōrsa hei, 

17khana akum 895 atluk pha kathi jo. 

18Jared akum 162 atluk pha asapa Enoch anei. 

19Khava sōa kum 800 lakahring, sa alak alamajōrsa hei, 

20khana akum 962 atluk pha kathi jo. 

21Enoch akum 65 atluk pha asapa Methuselah anei. 

22Khava sōa Enoch in Pathen leh inthlop a kum 300 leika-om, sa alak alamajōrsa 
hei. 

23Enoch kum 365 kahringa leika-om. 

24Ahringkhōa Pathen leh inṭhōia leika-om. Khava bânna chu ama inhmu mak jo, 
ajârchu Pathen in ama kha aṭhōisōt joa kae. 

25Methuselah akum 187 atluk pha asapa Lamech anei, 

26khava sōa kum 782 lakahring. Sa alak alamajōrsa hei, 

27khana akum 969 atluk pha kathi jo. 

28Lamech in akum 182 atluk pha sapa inkhat anei, 

29ama’n, “Nai hin hiva RŌNGPU hâksêrna, raleichunga rahnak a niṭōn tlona hi 
amanbâng sik me,” atia asapa rahming kha Noah tia aphō jo. 

30Lamech kum 595 lakahring, sa alak alamajōrsa hei, 

31khana akum 777 atluk pha kathi jo. 

32Noah akum 500 atluksō ka-hnunga, Shem, Hem, leh Japheth inti sapa 3 alaneisa 
heia kae. 

A’nphutna 6 

Mihring Ṭhatmakna 
1 Mihring anheitam chet-chet a raleichung hmun anhei hlōsō pha mihring he’n 
sanuhei anlei matet hei. 

2Marvân mi ṭhahrep he’n mihring sanuhngâk-hei anhme kaṭha kha anhmu jo. 
Anmani’n antamadu ankadeia an-ompui jo hei. 

3Hiva pha hin RŌNGPU’n, “Ke’n mihring hi kumsôt akahring sik a hnōmpek mak 
jo ning. Ajârchu mihring hichu akathithei hei kae. Tûna inphut kum 120 rōk 
akahring sik jo hei kae,” ati. 

4Khava pha inphut hnung katlunga’m mihring nuhmei leh marvân mihei inchun 
a antanei sahei kha raleichunga mipum kalen Nephilim tia leika-om hei. Anmani 
hi ratha kahrat leh rahming inthang tenlaia mihei kae. 

5 Raleichunga ka-om mihringhei ṭōntlo khana anmalung mandon leh ngeitō 
akaṭhamak langting rōk ka-om ti hi RŌNGPU’n ahong manhret pha, 

6mihringhei hi heijâra mo kaleisyem hei khana raleichunga kaleida hei tia 
amandona amalung leihōi mak jo. Amalung kha insîr na’n kasip jo 

7khachu ama’n, “Ke’n kasyem jo hei mihring leh inṭhōia sha leh vahei ankhenga 
raleichunga inphut manhmang jo hei rong, ajârchu anmani kaleisyem jâr hei hin 
kamalung hōihêr mak jo,” ati. 

8Tâk-kha Noah chunga chu RŌNGPU kha amalung leikatlâi. 

Noah 

9-10 Hivahi Noah thuhming kae. Sapa 3 aleinei hei, Shem, Hem leh Japheth hei hi 
kae. Noah hi ṭhena leinei mak, ama pha shunga mikaṭha kha ama rōk leikae. 
Ama’n Pathen leh inthlop a leika-om, 

11tâk Pathen hmit ena mi rakip ṭhamak jo hei, hmuntina innâk-inse kasip sō jo. 

12Pathen in vânhnōi raleichung hi a-ena ṭhatmak kasip kha ahmu jo, ajârchu 
mihring he’n akaṭhamak hringkhōa leika-om hei. 

13Pathen in Noah hneng ahri, “Mihringhei hi manram jo rong tia kamandon jo. 
Anmani hi kasuk manrampet sik jo hei, ajârchu vânhnōi raleichunga innâk-inse 
ṭōn in kasip joa kae. 

14Thing kaṭha heia inphut nang sik a rakōng sui roh; khava shunga aden ṭhahrep 
syem ina ṭhen roh, ashung avâng khe kadum kano hei roh. 

15Adung metre 133, avai metre 22, a’nshâng metre 13 manchang roh. 

16Rakōng phuchung syem roh khana rakōng phuchung leh bang kha centimetre 
44 a’nkâr sik hei kae. Hivahi chungden inthuma syem roh khana Rakōng sira kot 
inkhat mando roh. 

17Ke’n akahring ranhring rakip manram petna sik tuishâng kahei manlen sik. 
Raleichunga heirakip kathipet sik jo hei, 

18tâk nang chu ṭong intepna inkhat kaneipui sik che. Nang in nasahei, 
annuhmeihei, nanuhmei leh inṭhōia rakōng shunga khan om ruh. 

19-20Rakōng shunga khan sha rakip leh va rakip kahringa an-om theina sik ache 
inkhat leh apui inkhat et naṭhōi manhlut sik hei kae. 

21Nang leh anmani hei sik a sâk leh in rakip narôn manhlut sik kae.” 

22Pathen ṭongpek dungjuia Noah khan heirakip aleitlo jo. 

A’nphutna 7 

Tuishânglen 
1 RŌNGPU’n Noah hneng, “Rakōng shunga na-innkō akhenga hlut jo ruh; 
raleichung pumpuia nang rōk hi akadik katlo che kae ti hi ke’n kahmu sōt jo. 

2Beklanga a’ntheng ranhring apui ache kop 7 ṭim khana a’nthengmak 
ranhringhei chu apui ache kop khat ṭim mantluk roh. 

3Khavahei leh inṭhōia vate apui ache ajât kop 7 sâm inkhat um mantluksa roh. 
Khahei khan raleichunga sa leh te antamajōr sik kae. 

4Sûn leh jân kani 40 katlung bit a tuninga inphut ni 7 sō leh raleichung pumpuia 
khō kamansûr sik jo kae. Raleichunga ke’n kasyem rathla kanei akahring rakip 
kaman rampet sik jo hei kae,” ati. 

5Khana RŌNGPU ṭongpek dungjuia Noah’n heirakip aleitlosōt jo. 

6Raleichunga tuishâng alen pha khan Noah akum 600 katluk jo. 

7Tuishâng lena inphut inhuksōtna sik ama leh anuhmei, asahei leh annuhmeihei 
rakōng shunga kahlut jo hei. 

8Sha leh va rakip, apui ache, beklanga a’ntheng ranhring khana a’ntheng leh 
a’nthengmak, 

9Pathen ṭongpek dungjuia Noah leh inṭhōia rakōng shunga khan kahlut jo hei. 

10Ni 7 sōa raleichung pumpuia tuishâng kalen in akachûm jo. 

11Noah’n kum 600 ahong tlukna kum a thla 2 tlukna ni 17 ning tak a ralei thōia 
tuipui tuihnâr hong inhlâng jo, chungvân tinga tuipui kot hong inhlâng jo, 

12sûn leh jân ni 40 katlunga khō kasûr jo. 

13Hiva ning tak hin Noah leh anuhmei khana asapa 3 hei, Shem, Hem, Japheth leh 
annuhmeihei rakōnga kahlut jo hei. 

14Ram a shahei, inna shahei akasin akalen jât rakip manvât loa, khana va jât 
rakip kakip hima Noah leh inṭhōia rakōnga kahlut jo hei. 

15Ranhring rakip apui leh ache atō-atōa Pathen ṭongpek dungjuia 

16rakōnga kahlut jo hei. Khava sōa RŌNGPU’n kot kha Noah ahluttak leh akhâr jo. 

17Tuishâng kha ni 40 leikalen, tui hong inthûk joa rakōng kha tui in akalâng thei 
jo. 

18Tui kha hong inthûk chet-chet a rakōng kha tui chunga inlânga ka-om jo. 

19Inthûk hêr joa tlâng inshângpen he’m akachûm jo hei; 

20tui kha inshângchet a tlâng chunga inphut metre 7 kakhea inshânga leika-om. 

21Raleichunga akahring inti rakip tui in athatpet jo hei; vahei, ranhringhei leh 
mihringhei. 

22Raleichunga kaphuk kasân rakip kathipet jo hei. 

23Raleichunga vahei, ranhringhei, mihringhei rakip RŌNGPU’n aman-rampet jo 
hei. Akahring hei khachu Noah leh inṭhōia rakōng shunga aka-om hei rōk kha 
kae. 

24Kani 150 atluk mak kârseng tuilen kha leitlâksuk mak a kae. 

A’nphutna 8 

Tuishânglen A’nchaina 

1Pathen in Noah leh rakōng shunga ka-om ranhring rakip hei kha mahngi mak 
hei, ama’n thli inkhat amanhrânga khava khan tuishânglen kha tlâksuk inphut 
joa kae. 

2Ralei thōia tuikapût akhâm jo. Chungvân tinga tuilen kot inkam jo, khōtui tlâk 
mak jo. 

3Kanikhō 150 shunga tui kha jâ-jâma katlâk suk jo. 

4Thla 7 tlukna ni 17 tluk ning rakōng kha Ararat inti tlâng chunga inhnga jo. 

5Tuikalen kha khanga katlâk suk a thla 10 tlukna ahma inkei kani ning tlânghmor 
inshâng kha le’nlâr jo. 

6Ni 40 kahnunga Noah khan kotte inkhat amahlânga, 

7khana va-âk inkhat amasōa atirsōt. Va kha hong inlemak jo, kachanga tuilen kha 
akhenga atlâksuk mak kârseng kajōng lelea leika-om. 

8Khava kâra, tuilen kha akatlasuk jo mo ti aka-en sik a vaṭhu inkhat atirsōt, 

9tâk tuilen khan ram rakip alakachûmsō jâra vaṭhu khan chōngna sik hmun 
hmumak a rakōnga hong inlea Noah’n akutbân azera vaṭhu kha asura athōn 
manhlut nôk jo. 

10Ama’n ni 7 ahngâksō kahnunga vaṭhu kha atirsōt nôk. 

11Khōhlei ting hin olive bō kahring ather inkhat abeia aheitlena ahnenga hong 
inle. Khana inphut Noah khan tuishânglen kha katlasuk jo ti kha amanhret jo. 

12Khana ni 7 ahngâksa nôk a, khava sōa vaṭhu kha vōi khat atir nôk; tuna chunga 
chu vaṭhu kha hong inlemak jo. 

13Noah akum 601 atluk pha ahma kakei thla a kani hma inkeipen ning 
tuishânglen kha katlâk suk pet jo. Rakōng phuchung makhuna kha Noah’n 
amahlânga asîr aven akimve heia a-en lelea ralei kachâr kha ahmu jo. 

14Thla hni tlukna kani 27 ning raleichung kha kachâr pet jo. 

15Pathen in Noah hneng, 

16“Ra-kōnga inphut nanuhmei nasahei leh annuhmei heirakip heisōk jo ruh. 

17Va leh sha rakip ṭhōisōt heiroh, raleichung anhlōsōa sa leh te anneia anpung 
theina sik masō hei roh,” ati. 

18Khava jâra Noah’n rakōnga inphut anuhmei, asahei khana anmani nuhmeihei 
leh inṭhōia kasōksōt jo hei. 

19Rakōng shunga sha leh vahei kha anruprup a abân bâna heikasōk hei. 

Noah’n Inthoina Atlo 

20Noah’n RŌNGPU hneng maichâm inkhat aleisyem. Ama’n inthoina a’ntheng sha 
leh vahei kakip a inkha-khat ahei choisōt a maichâma apum a aro mankhut hei. 

21Inthoina marim khan RŌNGPU malung kha katlâi joa abinga, “Mihringhei tloset 
jâra avea ralei hi hâksêr mak jo ning; ansinlaia inphut anmandonna hei kha 
ṭhaphung mak ti hi kamanhret. Ke’n tuna katlo kapōa ahei tik a’m akahring hei 
hi suk manram mak jo ning. 

22Vânhnōi ralei a-om kârseng avor pha alōk pha ka-om sik. Akalum leh akadai, 
sûr leh ṭhe, sûn leh jân ka-om ṭhak sik jo,” ati. 

A’nphutna 9 

Noah hnenga Pathen Ṭongtep 
1Pathen in Noah leh asapahei vâng apek a, “Nasōn-napâr he’n raleichung 
pumpuia an-om theina sik sa leh nai katamtak nei ruh. 

2Sha rakip, va leh nga he’n nangni anṭit sik chei. Ankhenga nangni ratha neina 
thōia man om jo hei kae. 

3Tûn hihei hi, thingbō rōbō ka-êm hei leh inṭhōia nansâk thei sik hei; ankhenga 
nansamsâk sik a kapek jo chei kae. 

4Nantasâk mak sik chu, thisen kha ataksa hme leh inṭhōia sathei mak tin chei. 
Ke’n kakhârna ajârchu hringna hi thisena aka-om kae. 

5Tu mo inkhat in mi athat inchu, ama kha karâkna pek sik kae. Khana tu ran mo 
inkhat in mihring athat inchu khavakha thina karâkna pek sik kae. 

6Mi inti hi Pathen lim a a’nsyem kae, khava jâra tu mo inkhat in ama kha athat 
jo’nchu mikathat kha’m mihlop inkhat in athat sik kae. 

7“Raleichung pumpuia nansōn nan-pâr kasip a an-omna sik a sa leh nai katamtak 
nantanei nger sik kae,” ati. 

8Pathen in Noah leh asapahei hneng ahri, 

9“Tûn ke’n nang leh natu-nasahei hneng intepna kanei kae, 

10hivahi akahring rakip, va rakip leh sha rakip, rakōnga inphut nang leh nahong 
sōkpui rakip hei leh intepna jo kae. 

11Ke’n ṭongsō hei vâng hin nang leh intepna kanei kae: akahring inti hei hi ave 
nôk a tuishânglen vâng that manram mak jo hei ning; tuishânglen in ralei hi 
manhmang mak jo ning. 

12Nang leh akahring rakip hneng aka-om ṭhak sik jo intepna kaneipui chei kha 
mêrchîkna sik a, 



16 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

13ke’n sumtuk shunga kasaisûm kada sik kae. Hivahi raleichunga kaṭongtep 
mêrchîkna kha kachang sik. 

14Chungvân kha sumtuk in amakhu tlit a khana saisûm ahe’nlâr pha, 

15ke’n nang leh ranhring rakip hneng kalei intepna, akahring rakip tuishânglen 
vânga that mak jo chei ning ti kha kamandonsōt sik kae. 

16Sumtuk kâra saisûm kha ahong inlâr pha, ke’n khavakha ka-en sik, khana 
kumsôt sik a raleichunga kei leh akahring hei kâra ṭongtepna kha kamandonsōt 
sik. 

17Khavakha ranhring rakip hnenga kaṭongtep mêrchîkna kha kae.” 

Noah leh Asapahei 
18Rakōnga inphut ahong kasōk Noah sapahei khachu Shem, Hem, Japheth hei 
kae, (Hem kha Canaan pa kae). 

19Hiva Noah sapa 3 hei hi raleichunga mi rakip pa leh puhei kae. 

20Hlei kathlō Noah kha vomhrui rahōn kathlō ahma kakeipen kae. 

21Noah’n vomhrui theiju a-in jâra inrui joa pōnbōia apōn-inna kajea leika-om. 

22Canaan pa Hem in apa pōnbōia a-om kha ahmu pha kasōksōt a a-u anai 2 hei 
hneng aleihri pek hei. 

23Khava sōa Shem khana Japheth in pōn insedun inkhat anloa andâr katlunga 
anmakheia ankahnungting insôn heia pōn-inn ansora anpa pōnbōia aka-om kha 
anva makhu. Anpa pōnbōia aka-om kha hmu makna sik antia anhmai anmahe. 

24Noah aju inrui kha ahei ṭhat jo pha asapa mathlum pen leitlo pekna kha 
amanhret jo. 

25Khava jâra ama’n ati, “Canaan hâksêrna chen rasoh! A-u anaihei sōk chang 
rasoh. 

26Shem Pathen RŌNGPU manpâk a om rasoh! Canaan kha Shem sōk kachang sik. 

27Pathen in Japheth manpung rasoh. Asōn leh pârhei kha Shem mihei leh om hei 
rasoh. Canaan in Japheth sōk kachang sik.” 

28Tuishâng alensōa Noah kum 350 lakahring, 

29khana akum 950 atluk pha kathi jo. 

A’nphutna 10 

Noah Sapahei Sōn leh Pâr 
(1 Th 1.5–23) 

1Hihei hi Noah sapahei sōn leh pârhei kae: Shem, Hem, khana Japheth. Hihei hin 
tuishâng lensōa sapa anleinei hei. 

2Japheth sapahei: Gomer, Magog, Madai, Javan, Tubal, Meshech leh Tiras – hihei 
hi anrahming karôn mipuihei pusōnhei kae. 

3Gomer sōn leh pârhei kha Ashkenaz, Riphath leh Togarma mihei kha kae. 

4Javan sōn leh pârhei kha Elisha, Spain, Cyprus, leh Rhod mipuihei kae; 

5anmani hei hi tuipanga leh tuikekhuma aleika-om mipuihei pusōnhei kae. Hihei 
hi phung leh ram khana ṭong hlop-hlop kajôm Japheth sōn leh pârhei kha kae. 

6Hem sapahei kha: Cush, Egypt, Libya leh Canaan – hihei hi an-rahming karôn 
mipuihei anpu sōnhei kha kae. 

7Cush sōn leh pârhei kha Seba, Havilah, Sabtah, Raamah, leh Sabteca mipuihei 
kha kae. Raamah sōn leh pârhei kha Sheba leh Dedan mipuihei kha kae. 

8Cush hin Nimrod inti sapa inkhat aleinei, ama kha raleichunga ahma kakeipen 
re kahrânga ram kahlōtor leikachang. 

9RŌNGPU inthōpuina jâra shakahnong kahrattak leikachang. Ama chungchânga 
mihe’n ṭongchîk hing’hin, “Nimrod kapōa RŌNGPU’n shakahnong kathemtak 
manchang che rasoh,” tina leika-om. 

10Hmapena ama rengram kha Babylon, Erech khana Accad katlung kae; hiva 3 
hei hi Babylon ramtlâk shunga hei kae. 

11Khava ram a inphut ama’n Assyria ram a inthona Nineveh, Rehoboth Ir, Cala, 

12leh Resen khōpui hi Nineveh leh Kala khōpui kalen kâra aleisyemsōt a kae. 

13Egypt sōn leh pârhei kha Lidya, Anam, Lehab, Naphtu, 

14Pathrus, Casluh leh Crete mipuihei hi kae. Hihei hinna inphut Philistihei kha 
ahong kasōk hei kae. 

15Canaan sapahei: upapen Sidon leh Heth kae — anmani rahming karôn 
mipuihei pusōnhei kae. 

16Canaan hi Jebush-hei, Amorhei, Girgash hei, 

17Hivhei, Arki hei, Sini hei, 

18Arvadi hei, Zemari hei, khana Hamathi hei pu leh pa kae. Phung hlop-hlop 
Canaan sōn leh pâr he’n ram kalentak a inthek chai hei, 

19Sidon tlaitlâk a inphut Gaza hnenga Gerar ramri katlung khana nisōting 
Sodom, Gomorrah, Adma leh Lasha hnenga Zeboiim katlung kae. 

20Anmani hi Hem sōn leh pârhei kae, ram hlop-hlop a ka-om heia jât hlop-hlop 
kachang jo hei, ama ama rup in anṭong et anjôm jo. 

21Japheth upa Shem kha Hebrew rakip hei hong inthokna anpusōn kae. 

22Shem sapahei: Elam, Asshur, Aprakhshad, Lud leh Aram–anrahming karôn 
mipuihei anpu sōnhei kae. 

23Aram shahei Uz, Hul, Gether leh Meshek mipuihei kae. 

24Aber pa kha Shelah, Shelah pa Aprakhshad kae. 

25Eber in sapa 2 anei: inkhat kha Peleg anphō, ajârchu ama khanga raleichunga 
mihei hi insemṭhen hei; khana alak inkhat kha Joktan tia arahming anphō. 

26Joktan sōn leh pârhei kha Almodad, Sheleph, Hazarmaveth, Jerah, 

27Hadorama, Uzal, Diklah. 

28Obal, Abimael, Sheba, 

29Ophir, Hivila, leh Jobab mihei kha kae. Hihei hi Joktan sōnhei kae. 

30Anmani khō leisyemna ram khachu Mesha inphut nisōtinga chingrama Sephar 
katlunga kae. 

31Hihei hi Shem sōn leh pârhei, ram hlop-hlop a jât hlop-hlop kachang heia, ama 
ama rup ṭong et anjôm jo. 

32Hiva mihei seng hi Noah sōn leh pârhei kae; jât inkha-khat a anpa anpusōn 
dungjuia a’npe kae. Raleichunga jât rakip hei hi tuishâng lensōa Noah sōn leh 
pâr heia inphut ajōng kakōn hei kae. 

A’nphutna 11 

Babylon Inn chung Inshâng 
1Hmalai chu, raleichung pumpuia mihe’n ṭong inkhat rōk ṭongrahme in-angtling 
anleihmang. 

2Nisōtinga inphut kahong lele heia Babylon phaicham anhong phâk, khana 
anmani khō leikatla jo hei. 

3Anmani inkhat leh inkhat inbe heia, “Hong ruh! ṭêk syem me sona angarna sik 
manchâr rih,” anti. Khana khan anmani’n ṭêk a’nsyema khe vâng mansur 
mankopna sik antlo. 

4Khana anmani’n, “Tûnchu chungvân katlung sik denchung inshâng khōpui sak 
rih, kha achang inchu nirahming um manhret a ka-om sik khana raleichung 
pumpuia inchek a om mak jo min,” anti. 

5Khava sōa RŌNGPU kahonga khōpui leh inn chung inshâng antasak kha ava-en, 

6khana ama’n, “Tûnchu anmani hei hi phung inkhat rōk leh ṭong inkhat rōk 
kajôm kachang jo hei; hiva hichu anṭōn tlo sik aphutnabi lakae. Antamadudu kha 
inranga ansyem tor sik jo. 

7Se me sona anṭonghri hei hi inkhat leh inkhat ani’nhret thei makna sik 
manchôm pek hei rih,” ati. 

8Khang’khan RŌNGPU’n raleichung hmun rakip a akathek chai jo hei, khana 
khōpui inn sakna kha anleibâng jo. 

9Khōpui rahming kha Babylon anti, ajârchu RŌNGPU’n mihei ṭong kha aman 
chômpek hei khana khava hmun a inphut raleichung pumpuia akathek chai jo 
hei. 

Shem Sōn leh Pârhei 
(1 Th 1.24–27) 

10Shem sōn leh pârhei kha hivahei hi kae. Tuishânglen kum 2 sōa Shem akum 
100 ahongtluk a Arpachshad inti sapa inkhat anei. 

11Khava ka-hnunga kum 500 lakahring nôk a sa alak um anlamajōrsa. 

12Arpachshad in kum 35 atluk pha Shelah inti sapa inkhat anei. 

13Khava sōa, kum 403 lakahring nôk khana sa alak um anlamajōrsa. 

14Shelah kum 30 atluk pha Eber inti sapa inkhat anei, 

15khava sōa 403 lakahring khana sa alak um anlamajōrsa. 

16Eber in kum 34 atluk pha Peleg inti sapa inkhat anei; 

17khava sōa 430 lakahring nôk khana sa alak um anlamajōrsa. 

18Peleg in kum 30 atluk pha Reu inti sapa inkhat anei; 

19khava sōa kum 209 lakahring nôk khana sa alak um anlamajōrsa. 

20Reu’n kum 32 atluk pha, Serug inti sapa inkhat anei; 

21khava sōa, kum 207 lakahring nôk khana sa alak um anlamajōrsa. 

22Serak in kum 30 atluk pha Nahor inti sapa inkhat anei; 

23khava sōa kum 200 lakahring nôk khana sa alak um anlamajōrsa. 

24Nahor in kum 29 atluk pha Terah inti sapa inkhat anei; 

25khava sōa, kum 119 lakahring nôk khana sa alak um anlamajōrsa. 

26Terah kum 70 atluksō kahnunga, Abram, Nahor khana Haran anei hei. 

Terah Sōn leh Pârhei 

27Abram, Nahor leh Haran hei pa, Terah sōn leh pârhei kha hihei hi kae. Haran 
kha Lot pa kae. 

28khana Haran in Babylon ram a ankhōpui Ur a leikathi, athi pha apa lakahring. 

29Abram in Sarai a-ompui, Nahor in Haran sanu Milcah a-ompui khana Haran 
kha Iska pa’m kae. 

30Sarai kha sa neimak, akaching kae. 

31Terah’n asapa Abram, Haran sapa, atupa Lot khana ahmōinu Sarai leh 
anuhmei aṭhōi heia Babylona Ur khōpui adahlona Canaan ram a kase jo hei. 
Haran katlunga kase heia khava hmun a khō katla jo hei. 

32Khava hmun a Terah kha akum 205 atluk pha kathi jo. 

A’nphutna 12 

Pathen in Abram Abek 
1Abram hneng ati, “Naram, na-innkōhei napa innshung dahlon roh, khana ke’n 
kaman hmuna sik che ram a khan se roh. 

2Ke’n nasōn-napâr katamtak kapek sik che, khana anmani jât kalentak 
hongkachang sik hei. Nang vâng kaṭha inkhat nachenna sik ke’n nang vâng kapek 
sik che, narahming kaman thang sik. 

3Vâng nakapek hei kha ke’n vâng kapek sik hei. Tâk-kha nakahâksêr hei kha 
kahâksêr sik hei, khana nanga inphut jât rakip vângṭhat kapek sik hei kae.” 

4Abram kha kum 75 atluk pha RŌNGPU tahri pek dungjuia Harana inphut kasesōt 
jo; khana Lot in aleijuia kae. 

5Abram in anuhmei Sarai leh anaipa sapa Lot, khan chu Harana alamsōt karōi 
seng leh asōk-hei ankhenga aṭhōi heia Canaan ram kajōn sik le’nphut jo hei. 
Anmani Canaan antlung pha, 

6Abram in ram shung senga kase lelea hmun intheng Shechema sasōkung 
intheng kekna More katlung jo. (Khava lai khan Canaan mihei kha ram a khan 
leika-om hi hei). 

7Khana khan RŌNGPU kha jōng inlâra Abram hneng, “Hiva ram hi ke’n natu-
nasahei kapek sik ram kha kae,” ati. Khava pha Abram in ajōng 
inlâr RŌNGPU hneng maichâm inkhat asyempek joa kae. 

8Khava sōa ama thlang ting Bethel khōpui nisō intong tlâng ting kasea nisōting 
Ai, tlaitlâk ting Bethel, ankârtak a apōn rabuk-inn amatung jo. Khava hmun a 
kha’num maichâm asyema RŌNGPU kha akamuk a kae. 

9Khava sōa ama Canaan thlâng intongting hmun hlop-hlop a inthon joa kae. 

Abram Egypt a A-om 
10Tâk-kha Canaan ram a ṭâmpui katla jo. Ṭâm kha a’nhnak jo pha Egypt ram a 
avaka-om chot sik a Abram thlang ting leikase jo. 

11Khana ama’n Egypt ramri avahlut sik pha, ama’n anuhmei Sarai hneng, “Nang 
nuhmei hme kaṭhatak che kae. 

12Egypt mihe’n anhmu che pha anmani’n kanuhmei nachang kha anmandon sik 
a kha, kei anthat sik eng, nang anmanhring sik che. 

13Khava jâra asernu eng kae tia hri roh, khanga nahri’nchu kei athat mak hei 
ning, kaṭha antlo sik eng,” ati. 

14Ama Egypt ram a ahlut pha, Egypt mihe’n anuhmei hmeṭhat kha anhmu takbak 
joa kae. 

15Egypt a kalen kahrâng ṭhahrep in amanu kha anhmu jo. Rengpa hneng ahme 
ṭhat kha anvahri jo; khava jâra amanu kha reng-innpuia anṭhōi jo. 

16Amanu jâra Rengpa’n Abram kha kaṭhadek a arazen khana kemōng, ke, sehrat, 
shakorhei leh sōk-hei khana sharîngsei hei apek jo. 

17Tâk-kha Rengpa’n Sarai kha ale’nṭhōi jâra khan RŌNGPU’n achunga, reng-
innpui shunga mihei chunga hrise inhnaktak ajōngtir joa kae. 

18Khava pha reng khan Abram ava manbek heia ader, “Heimo kahnenga natlo jo 
hi? Heisa mo nanuhmei kae tia nahri pek mak eng? 

19Heisa mo nanainu kae nati, khana kanuhmei sik a naman ṭhōi eng? Hin 
nanuhmei ka-om, inṭhōi ina sesōt jo roh!” 

20Rengpa khan, amihei hneng, Abram, anuhmei leh aneiseng kha nirama inphut 
thaksōt hei ruh, tia ṭong apek heia, anmani’n anthaksōt jo hei. 

A’nphutna 13 

Abram leh Lot Inṭhen 
1Abram Egypt ram a inphut sak ting heikasōk a Canaan ram a thlâng intongting 
anuhmei leh anei rakip khana Lot leh inṭhōia kase jo hei. 

2Abram kha mikahaotak kae, kemōng, ketak sehrat khana sana leh dangka 
katamtak anei. 

3Khana ama inthon lelea hmun inkhat a inphut hmun inkhat a kaselea, Bethel 
aleisora kae. Bethel leh Ai kâra hmapenna arephōr matungna leh 

4maichâm aleisyemna hmun kha katlung jo. Khana khan RŌNGPU kha akamuk jo. 

5Khana Lot inum kemōng, ketak, sehrat khana a-innshung mi leh asōk katamtak 
aleinei hei. 

6Khava jâra an-innlâk hnia omsōmna sik a ramhâng katluk a neimak jo hei, 
ajârchu ranhring katluk a anleinei jo heia kae. 

7Khava jâra Abram ran kakhemhei leh Lot ran kakhemhei kha hong innâk jo heia 
invōk jo hei. (Khava lai khan Canaan mihei leh Periz mihei khava ram a laka-om 
ṭhak hei). 

8Abram in Lot hneng, “Eini innkō me kae, nami leh kamihei innâkthei mak hei 
ning. 

9Khava jâra eini inṭhen rih. Nang in namadu ramṭhen kha kadei roh. Nang in 
hmun khatting se roh, ke’n hmun hlopting serong,” ati. 

10 Lot in a-en manve bit a Jordan phai, Zoar hlam jōnna rakip khō athlira ram kha 
tui tamna, RŌNGPU rahōn kapō, a-emak leh Egypt ram kapō kha aleihmu jo. 
(Hivahi Sodom leh Gomorrah khōpuihei asuk manhmang mak hma kae). 

11Khava jâra Lot in Jordan phaicham rakip kha aleikadei jo. Khana nisōting 
aleijōn jo. Khang’khan anmani 2 kha le’nṭhen jo hei. 

12Abram khan Canaan ram a ka-om jo, Lot khan phaicham khōpuihei kâra 
Sodom hnenga rephōr amatung jo. 

13Khava ram a mihei kha mikaṭhamak, RŌNGPU kadōia ṭōnse katlohei kae. 

Abram in Hebron Ajōn 
14Lot in adahlon sōa, RŌNGPU’n Abram hneng, “Nang na-omna hmun a inphut, 
ram pumpui rakir 4 hi kaṭha nenga enroh. 

15Na-ena nahmu phâkna ram seng hi ke’n nang leh natu-nasahei kapek sik chei 
kae; khana ahei tik a nangni chen akachang sik jo kae. 

16Ke’n nang sōn leh pâr katamtak tei torlo hingja kapek sik che. Anmani tei sik 
kanek a nêrdi ja tei akabei jôk sik kae! 

17Tûn se ina ram pumpui akhenga va-ensō roh, ajârchu ke’n nang hivaseng hi 
akhenga kapekpet sik che kae,” ati. 

18Khava jâra Abram, inthon joa Hebrona Mamre thingkung intheng hnenga 
arephōr amatung jo khana ama’n khava hmun a khan RŌNGPU hneng maichâm 
aleisyema kae. 

A’nphutna 14 

Abraham in Lot Ahûksōt 
1Rn 4 hei, Babylona Amra-phel, Ellasara Arioch, Elama Chedorlaomer, leh 
Goiima Tidal, hiseng hei hin, 

2reng 5 hei chunga re anleitlo khahei khachu: Sodoma Kabera, Gomorrah a 
Birsha, Adma a Shinab, Zeboiima Shemeber khana Bela (a-emak leh Zoar) 
renghei hi kae. 

3Hiva reng 5 hei hi inchun heia Siddim Phaicham, tûnchu Tuipui Kathi inti joa 
hin anremi anmanchun et a leika-om hei. 

4Anmani hi Chedorlaomer ensuina thōia kum 12 leika-om hei, tâk kum 13 atluk 
pha chu ama anleidōi jo. 

5Khana kum 14 atluk kum a hin Chedorlaomer leh a’nṭangpui hei seng remihei 
leh re kakōn heia Ashteroth Karnaima Rephaim, Hem a Zuzim, Kiriathaim phaia 
Emim, 

6khana Edom tlânga Hor hei hi nêrdiram a ramri Elparan inti ram katlunga 
anleihnong heia kae. 

7Khava sōa anmani ho’nle heia Kadesh (Enmishpat tia khava lai khan inhret) 
hmun a kahong jo hei. Anmani’n Amalek ram seng leh Hazazon Tamar ram a ka-
om Amorhei anleitor heia kae. 

8Khana Sodom Gomorrah, Adma, Zeboiim khana Bela reng 5 hei hin Siddim 
Phaichama anremihei anleimantûp heia, 

9Elam, Goiim Babylonhei leh Ellasar hei chunga re tlona sik a le’ntluk hei. Reng 
5 he’n reng 4 dōina kha kae. 

10Khava phaicham kha khe anchona khur kōk katamtak leika-om, rehmun a 
inphut Sodom reng leh Gomorrah reng tlânsōt sik a anrei pha khur kōk a katla 
inhlut jo hei; tâk alak reng 3 hei chu tlâng ting katlânsōt heia kae. 

11Rn 4 hei khan Sodom leh Gomorrah khōa heirakip, sâk sik inveina anchoma 
kase jo hei. 

12Abram naipa sapa Lot khava lai khan Sodom khōa aleika-om kha anei rakip leh 
inṭhōia ansura ankeisôn jo. 

13Rehmun a ahei katlânsōt mi inkhat in Amor mi Mamre intipa thingkung 
intheng hnenga aleika-om Hebrew mi Abram hnenga ṭong rakip kha avahri pek 
jo. Khava lai khan Mamre leh asōpuipa Eshkol leh Aner hei kha Abram leh alei 
inthōsap hei kae. 

14Abram in asapa Lot ansura ankei jo ti ṭong athei pha, arabuk shunga amihei re 
katlo thei seng abek manchun heia, mi 318 katluk hei. Anmani’n reng 4 hei kha 
ankahnung anthlûr heia Dan katlung anleijui hei. 

15Abram in amihei arup-rup a aṭhen heia, jân pha shunga re ansō heia antor jo 
hei. Ama’n Damascus sak tinga Hobath katlung anhnong heia kae. 

16Khana anta leichom neinâk-hei seng kha ahei kasut heia kae. Asapa Lot leh 
aneinâk seng, nuhmeihei leh rehringa antakei hei seng aheiṭhōi male jo hei. 

Melchizedek in Abram Vâng Apek 
17Abram in, Chedorlaomer leh a’nṭangpui renghei avator sōa ahe’nle pha, Sodom 
rengpa’n Shave Phai-chama (Rengphai um inti) a aleiratō. 

18Khana Salem reng Melchizedek, Chunghnung Pathen thempu khan buhlom leh 
ju achoia Abram ava-ratō. 

19Vâng apek a, “Marvân leh ralei kasyem Chunghnung Pathen in Abram kha vâng 
pek rasoh! 

20Khana na’nrepui chunga torna anikapek Chunghnung Pathen kha manpâk a 
om rasoh,” ati. Khana Abram in Melchizedek hneng are neinâk anta heichom 
male seng sôma inkhat apek a kae. 

21Sodom rengpa’n Abram hneng, “Neinâk-hei seng chu chen ina, kamihei seng 
chu apek roh,” ati. 

22Abram in amasôn, “Marvân leh ralei kasyem Chunghnung Pathen hmaikunga 
a’ntep eng kae. 

23Khachu, nanneinâk pat razang khat a-emak leh kekōk hrui kapha inda mak 
ning. Kha achang inchu nang in, ‘Abram kha kei tamanhao kae’ titor mak jo tin 
che. 

24Heite inkhatbek kei bing sik a lomak ning. Kamihei tahmang rōk hei khachu 
kalo sik jo. Tâk-kha ka’nṭangpui hei, Aner, Eshkol leh Mamre he’nchu anchen inlo 
hei rasoh.” 

A’nphutna 15 

Abram leh Pathen Intep 
1Khava sōa Abram in hmangtalâr inkhat aneia RŌNGPU’n hinga ahri kha athei, 
“Ṭitmak roh, Abram, ke’n nang thina sik a inphut napho kachang sik eng, khana 
inpâkman kalentak kapek sik che.” 

2Tâk-kha Abram in amasôn, “RŌNGPU Chunghnung, heimo akaṭha inpâkman 
napek sik eng, ke’n sa leh kha neimak enga? Kakarōi kahlō sik inkhat rōk kha 
Damascus Eliezer kha kae. 

3Nang in sa leh kha apek mak chea, kasōk inkhat in kakarōi ahlō sik jo kae.” 

4Khava pha RŌNGPU’n ahnenga ave nôk a ahri kha athei, “Hiva sōk Eliezer hin 
nakarōi hlōmak ning; nang sapa khet in nakarōi ahlō sik kae.” 

5RŌNGPU’n vânga ama aṭhōisōt a, “Chungvân so enroh; ârsi heiso tei hei roh; sova 
jahrep sōn leh pâr nanei sik kae,” atipek. 

6 Abram in RŌNGPU chunga ataksen, khava jâra RŌNGPU’n achunga amalung 
katlâia, ama arahlânga kae. 

7Khava pha RŌNGPU’n ahnenga, “Hiva ram hi pekna sik chea, Babylon ram a Ur a 
inphut nahei kaṭhōisōt RŌNGPU kha kei eng kae,” ati. 

8Tâk-kha Abram in ader, “RŌNGPU Chunghnung, hiva ram hi keita achang sik kha 
heikhong mo kamanhret sik?” 

9Ama’n amasôn, “Kum 3 akatluk et jo hei sehrat inkhat, ke inkhat, kemōng inkhat 
khana pherva inkhat leh vaṭhu inkhat kahnenga heichoi heiroh.” 

10Abram in ranhei kha Pathen hneng aheiṭhōi heia, athat heia ṭhen hnia a-ât khōi 
et a, inhngettō et a, gôr hnia ada hei; tâk vahei khachu tuk rachen mak heia kae. 

11Hmeravōi chunga hmuthong jōng kachu hei, tâk Abram in ahnong sōt heia kae. 

12Kani ahlutsō jo pha, Abram kaje hnger jo. Ṭit ka-om tak leh inpirna’n achunga 
jōng katlung jo. 

13RŌNGPU’n ahnenga, “Natu nasa, nasōnhei kha miram a khōhmea vaka-om sik 
hei; anmani kha sōk vakachang sik hei, mi’n êng kasetak a kum 400 khōdeng 
antamanthei sik hei kae. 

14Tâk-kha ke’n anmani sōk a akahmang jât-hei kha karâkna kapek sik hei, khana 
anmani’n khava miram kha anhei dahlon pha, nei hingja anta’nrôn sōt sik kae. 

15Nang mông chu kum kasôtjap kahring sik che, malung kahōia kathi sik chea 
kha anhre sik che. 

16Hiva hmun a hin natu-nasahei anhe’nle mak hma khang 4 chu kathleng sik jo; 
ajârchu Amorhei kha anṭhatmakna pui atluk a karâkna pha atluk mak kârseng 
ke’n hnongsōt mak hei ning,” ati. 

17Kani ahlut sōa ahong inthim pha, hmeikhu kakhû bephu inkhat leh hmeiser 
kavârtak inkhat manhret manloa heikasōk a hmeravōihei kâra heikavârsōt. 

18Khava sōa khava hmun a khan RŌNGPU’n, Abram leh intepna inkhat asyema, 
“Ke’n hiva ram Egypt a inphut Euphrates ramri katlung ram rakip hi nasōn-
napâr hei hneng pek sik a intep eng; 

19khana Kenhei, Keniz hei leh Kadmon hei ram a, 

20Hit-hei, Periz leh Rephaim hei ram a, 

21Amorhei, Canaanhei, Girgash hei leh Jebush-hei ram, akhenga a’nveisa sik 
kae,” ati. 

A’nphutna 16 

Hagar leh Ishmael 



26 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

1Abram kha anuhmei Sarai in sa inkhatbek um leinei pek mak. Tâk-kha amanu’n 
Egypt mi inkhat arahming Hagar inti sōk nuhngâk aleinei, 

2khava jâra amanu’n, Abram hneng, “RŌNGPU’n kei nai amannei mak a kae. 
Kasōknu Hagar hi heisa mo hmun na’nchunpui mak? Ama’n kei sik sa aneipek 
khakhat thei eng,” ati. Abram in Sarai ṭonghri kha kahnōm jo. 

3Khava jâra amanu’n Hagar kha amanbo sik a Abram apek jo. (Hivahi Abram 
Canaan ram a kum 10 a-omsōa akasōk kae). 

4Abram in Hagar hmun a’nchunpuia nai avon jo. Achunghrik kha a’nhret pha 
hong inlensak joa, akapunu Sarai kha ahnōise jo. 

5Khava pha Sarai in Abram hneng ahri, “Hagar in ahnōise eng hi nang taṭhe kae. 
Kei khet in ama kapek che kae, achung kahrik a’nhret pha ahnōise jo 
eng. RŌNGPU’n tu mo akadik me ṭong tan rasoh, nangmo, kei mo!” 

6Abram in amasôn, “Kaṭha jo, ama nasōknu kae, nang ensuina thōia aka-om kae; 
namadu hrep kha achunga tlo roh.” Khava pha Sarai in Hagar kha ênga atlo jo 
pha katlânsōt jo. 

7 RŌNGPU ngeva khan nêrdiram thōia Shur sena hlam a tuiripût hnenga Hagar 
kha ale’nhmupui. 

8Khana ahri, “Sarai sōknu Hagar, khona inphut ahei kasōk chea khon mo se sik 
nati?” Ama’n amasôn, “Kakapunua inphut ahei katlânsōt eng kae.” 

9Ama’n, “Ahnenga inle ina asōk vachang roh,” ati. 

10Khava sōa ahri nôk a, “Ke’n, nang sōn leh pâr katamtak kapek sik che, tûte’num 
anmani ja kha teitor mak hei ning. 

11Nang in sapase inkhat nanei sik, arahming Ishmael nati sik kae, 
ajârchu RŌNGPU’n namalung inrenga naṭana rasa athei pek jo che. 

12Tâk-kha nasapa kha ram shakōrtung kapōa ahringkhō ahmang sik; ama mi 
rakip tadōi kachang sik, mi rakip ama’n adōi sik. A-innkō heia inphut ama ahlop 
binga ka-om sik.” 

13Hagar abinga indera, “Ke’n Pathen kha kahmu khet mo khana khava akahrisōt 
sik a alakahring eng mo?” ati. Ama’n a’nbekpui RŌNGPU kha, “Akahmu sōt 
Pathen,” atia kae. 

14Khava jâra khan mihe’n khava tuikhur Kadesh leh Bered kâra ka-om kha, “Ani 
kahmu Akahring Inkhat Tuikhur,” tia anphōa kae. 

15 Hagar in Abram sapase inkhat amatet pek a, ama’n arahming “Ishmael” aphō 
pek. 

16Khava pha Abram kha kum 86 katluk jo. 

A’nphutna 17 

Intep Merchîkna Vuntan 
1Abram kum 99 atluk pha RŌNGPU ahnenga inlâra, “Kei Akahratpen Pathen eng 
kae. Kaṭong jui roh khana akadik tlo ṭhak roh. 

2Ke’n nang leh ṭong intepna kanei sik khana sōn leh pâr katamtak kapek sik che,” 
ati. 

3Abram inkuna raleia ahmai amantôna ka-om, khana Pathen in ahri, 

4“Ke’n nang leh hiva ṭong intepna hi kasyem kae, nang jât katamtak hei anpusōn 
akachang sik che kae tia kei a’ntep eng kae. 

5Nang rahming Abram inti mak jo ning, Abraham a’nti sik jo che kha, ajârchu 
ke’n nang jât katamtak hei pa a kasyem sik che kae. 

6Ke’n nang sōn leh pâr katamtak kapek sik che, ṭhahrep reng hongkachang sik 
hei. Tu leh sa katamtak nahong nei sik khana anmani jât katamtak hongkachang 
sik hei. 

7“Ke’n nahnenga ka’ntepna hi nang leh natu-nasahei hnunga khang katlunga 
ahei tik chen a intepna inkhat a kajui sik. Kei hi nang leh natu-nasahei Pathen 
kachang sik eng. 

8Tûntak a khōhme nachangna ram hi, nang leh natu-nasahei kapek sik chei kae. 
Canaan ram pumpui hi ahei tik a natu-nasahei chen kachang sik, khana kei an-
Pathen kachang sik eng.” 

9Pathen in Abraham hneng, “Nang leh hnunga natu nasa khang kat-lunga 
ṭongtep hi nantajui nger sik a akahnōm nger sik chei kae. 

10Nang leh natu-nasahei kâra pasenai rakip vuntan sik hi nankhenga akahnōm 
nger sik chei kae. 

11-12Tûna inphut pasenai ni 8 atluk ning vun nantatan et sik, nan-inna a’nte sōk-
hei leh ram hlop a nantarachôk sōk-hei kha’m a’nveisa sik hei kae. Hivahin nang 
leh kei kâra ṭong intepna ka-om ti hi amalâr sik kae. 

13Mi rakip vuntan et sik, khana hivahin kei leh nang intepna ahei tik a ka-om ti 
malârna sik a taksa mêrchîkna inkhat sik kha kae. 

14Pase vuntanlo kha kei leh ṭong intepna kha ajuimak jâra kei mi inkhat a intei 
theimak ning.” 

15Pathen in Abraham hneng, “Nanuhmei hi Sarai tia bekmak jo roh; tuna inphut 
arahming hi “Sarah” jo kae. 

16Ke’n amanu vâng kapek sik khana ke’n ama a sapase inkhat kapek sik che. Ke’n 
ama vâng kapek sik a kha jât-hei nu kamanchang sik khana ama sōn leh pâr heia 
inphut reng hongkachang sik hei,” ati. 

17Abraham in ahmai ralei asuktōa inbok a akamuk, tâk ama’n amandon pha 
amanuia, “Mi’n kum 100 atluk pha sa alaneitor sik mo? Sarah kum 90 jo hin nai 
alanei thei sik mo?” ati. 

18Ama’n Pathen hneng ader, “Heisa mo Ishmael in kakarōi kahlō akachang 
theimak sik?” 

19Tâk-kha Pathen in, “Changmak ning, nanuhmei Sarah in sapase inkhat 
alaneipek sik che, arahming Isaac nati sik kae. Ama leh atu asahei chunga ke’n 
kaṭong tepna kamathlung sik. Khavakha are-rea intepna inkhat kha kae. 

20Nang in Ishmael sik naderpek kha kathei jo, khava jâra ama’n sa katamtak leh 
sōn leh pâr katamtak aneina sik vâng kapek sik jo. Ama reng 12 hei pa kachang 
sik, khana asōn apârhei jât kalentak a kasyem sik hei. 

21Tâk-kha ka ṭongtep chu, akumtinga hiva pha Sarah tamatet sik nasapa Isaac 
chunga kamathlung sik kae,” ati. 

22Pathen in Abraham hneng hiva ṭong hi ahrisō pha, adahlon jo. 

23Khava kanitak a khan Abraham in Pathen ṭong ajuia, asa Ishmael leh a-
innshunga aleirachôk asōk-hei inveina paseseng vun atanpek jo hei. 

24Abraham in avun atanlai hin akum 99 katluk jo, 

25khana asapa Ishmael kha akum 13 katluk jo. 

26Anmani 2 khava ning khan anvun anleitan sōma kae, 

27Abraham sōk rakip hei leh anvun antan et jo. 

A’nphutna 18 

Abraham in Sapa Anei sik Ṭongtepna 
1Mamre a a’ntheng thingkunghei kâra Abraham hneng RŌNGPU le’nlâr. Sûn kani 
lumlaitak Abraham in kot kunga in-onga aleiomlai 

2khō ahongthlir pha pase 3 aleikangir aleihmu hei. Anmani ahmulim hei leh an-
intō sik a heikatlânsōt. Kakhup a ahmai in ralei amantôna, 

3ati, “Kapuhei, châm inhngat loa chu ka-inn hi adahlon pek mak ruh; nangni 
inzen sik a hiva hmun a kei ka-om eng. 

4Nanke sôpna sik a tui heichoi pek chei rong; hiva thingkung hnōia nangni châm 
a’nhnga pek ruh. 

5Sâk sik um ajing heichoi rong; hivahin nanhlam hrona ratha apek sik chei. 
Nangni’n ka-inna nankahong hi kei kajana nantapek eng kae, hiva jâra ke’n 
nangni razen chei rong.” Anmani’n anmasôn, “Inpâk ka-om, kahnōm ung.” 

6Abraham inrangtak a khōilu Pōn-inna katlâna Sarah hneng avahri, “Inrang roh, 
najâmdi kaṭhapen bora inkhat he’nlo roh, khana buhlom heisyem roh.” 

7Khava sō leh ama aserup ting katlâna sehrat ate akathai inkhat akadeisōt a 
asōkpa apek a ama’n inrangtak a asyem jo. 

8Ama’n sene thai ajing, sene ajing, hme leh aloa khana mihei hmaikunga sâk sik 
adônpek hei. Thingkung thōia khan atak-khet in arazen heia anmani’n anleisâk. 

9Khava sōa anmani’n “Nanuhmei Sarah khon mo aka-om?” tia anleider. Ama’n 
amasôn hei, “Ama chu khōilu pōn-inn shunga ka-om.” 

10 Anmani kâra inkhat in, “Tûna inphut thlakō atluk pha kei kahong nôk sik eng, 
khava pha nanuhmei Sarah’n sapa inkhat anei sik kae,” ati. Ama kahnunga khan 
Sarah kha kot kunga kangira an-inbek aleirangei hei. 

11Abraham leh Sarah kha upa leikachang jo hei, khana Sarah’n thlatina apōn 
hmu kha leihmu mak jo. 

12Khava jâra Sarah’n abinga aleimanuia, “Tûnchu kei kater jo eng, tûn katlunga 
nuhmei-pase inchunna kalaneitor sik mo? Khana kapuise’m kater joa kae,” ati. 

13Khava sōa RŌNGPU’n Abraham hneng, “Heisik a mo Sarah’n amanuia ‘Kei 
hingtuk kater jo enga sa kalaneitor sik mo?’ ati. 

14RŌNGPU sik a a’ntak heimo aka-om? Ke’n kahri kapōa khan tuna inphut thla 9 
tlukna kei hong inle sik eng khana Sarah’n sapase inkhat amatet sik kae,” ati. 

15Sarah khan aṭit jâra, “Manui mak eng,” aleiti. Mipa khan, “Kadik, namanui” ati-
pek. “Namanuia kae,” ati. 

Abraham in Sodom sik Aderna 
16Khava sōa mihei khan khava hmun andahlona Sodom hmutheina sik hmun 
khat a leikase hei. Abraham khan anmani kathaksōt sik a leikase sap hei. 

17Khana RŌNGPU’n abinga ati, “Ke’n katlo sik hi Abraham hnenga thup mak ning. 

18Ama sōn leh pârhei kha akalen leh akahrat jât hongkachang sik hei, khana ama 
inphut ke’n jât rakip vâng kapek sik hei kae. 

19Asahei leh asōn apâr he’n kaṭong anjuina sik, akadik leh akaṭha antlona sik, 
amansena sik hei tia ama hi kakadeisōt jo kae. Anmani’n khanga antlo’nchu ke’n 
ahnenga kalei intepna hei seng kha ama sik a katlo pek sik.” 

20Khava sōa RŌNGPU’n Abraham hneng, “Sodom leh Gomorrah chunga ṭit ka-om 
tak masetna ka-om jo khana ansetna kalen hêr jo. 

21Ke’n kathei jo masetna hei hi akadik leh akadik mak jongsōtna sik akasesuk sik 
eng kae,” ati. 

22Khava sōa pase 2 hei kha Sodom kajōna kase jo hei, tâk RŌNGPU chu Abraham 
leh leika-om hei. 

23Abraham in RŌNGPU hneng asora aleider, “Kadiktak a nang in ṭhenakase hei leh 
akaṭhe hei kha nasuk manhmang sap sik jo hei mo? 

24Khōpuia ṭhenakase mi 50 an-om inchu khōpui pumpui nasuk manhmang sik 
mo? Mi 50 hei hukna sik a nang in ṭhenmak tin che mo? 

25Akaṭhemak hei kha ṭhena kaneihei leh inṭhōia that mak hei tin chea kae. 
Khachu akae theimak kae. Khachu tlothei mak tin che. Khanga natlo’nchu ṭhena 
kaneimak hei kha ṭhena kaneihei leh inṭhōia karâkna pek sōmna kae sik jo. 
Khachu akae theimak kae. Raleichung pumpuia ṭong katanpa khan kadiktak a 
ṭōn atlo sik kasōk.” 

26 RŌNGPU’n, “Sodoma ṭhenakase mi 50 kahmu’nchu, anmani jâra khōpui pumpui 
kaṭhensōt sik,” tia amasôn. 

27Abraham in vōi khat ahri nôk, “RŌNGPU nahnenga kangamtak a ṭonghri 
manjōmna kanei jâra arangei mandam roh. Kei hi mihring inkhat hnâm eng kae, 
khana heikhat hrina sik um ratha neimak eng. 

28Tâk-kha ṭhenakase 50 changloa mi 45 leika-om khakhat thei. Khōpui pumpuia 
khan 5 vât jâra khan nasuk manhmang sik mo?” RŌNGPU’n amasôn, “Khōpuia 
khan ṭhenakase mi 45 kahmu’nchu ke’n khōpui suk manhmang mak ning.” 

29Abraham in ahri nôk a, “Khōpuia khan ṭhenakase mi 40 rōk ka-om thei hei.” 
RŌNGPU’n amasôn, “Ṭhenakase mi 40 an-om innum ke’n suk manhmang mak 
ning.” 

30Abraham in, “RŌNGPU, lungsettak a ahrângpek mak roh, kahri nôk sik kae. Mi 
30 rōk an-om inne heikhong sik?” ati. Ama’n, “Ke’n mi 30 lim kahmu’nchu tlomak 
ning,” ati. 

31Abraham in, “RŌNGPU, na-hnenga inngamtak a ṭong kahri manjōm jâra arangei 
mandam roh. Mi 20 kapō rōk an-om ine heikhong sik?” ati. Ama’n, “Mi 20 
kahmu’nchu khōpui hi suk manhmang mak ning,” ati. 

32Abraham in, “Lungsettak a na-hnuk amannat pek mak roh, RŌNGPU, vōi khat 
kahri nôk sik jo kae. Mi 10 lim an-om ine heikhonga sik? ati.” Ama’n, “Mi 10 lim 
an-om innum khavakha suk manhmang mak ning,” ati. 

33Abraham leh an-inbeksō kahnunga RŌNGPU kha kasesōt jo, khana Abraham um 
a-inna inle jo. 

A’nphutna 19 

Sodom Set Pui tlukna 
1Khava khōhlei ning marvân ngeva 2 Sodoma anhongsōk pha Lot kha khōpui 
sōngkunga le’n onga leika-om. Ama’n anmani ahmulim hei leh ama kathōia 
anmani ratō sik a leikase. Ama’n anhmai kunga le’nkuna 

2khana ahri, “Kapuhei, nangni inzen sik hin kei ka-om eng. Lungsettak a ka-inna 
ahongpek ruh. Nanke nan-insôp a jân karekthei chei. Jîngkâr hmatak nanthōi leh 
kasethei sik chei.” Tâk-kha anmani’n anmasôn, “Changmak, keini khōpui shunga 
karek sik ung.” 

3Ama’n rahnak a ahrirei jâra a-inna anmani kahong jo hei, khana Lot in asōk-hei 
kha buhlom leh an katui khōhmehei sik ansōngna sik ṭong apek hei. Ansōngsō 
pha ansâk jo. 

4Khōhmehei khan anje mak hma Sodom mihe’n inn kha anlei kakesi jo. Khava 
khōpuia pase upa leh rether ankhenga le’nvei hei. 

5Anmani’n Lot hnenga leika-ông heia anleider, “Nahnenga tuning jân akarek sik 
a akahong mihei kha khon mo aka-om jo hei? Kanhnenga heikeisōt heiroh!” 
Ajârchu Sodoma pasehei khan anmani kha anjepui hnōm heia kae. 

6Lot kha vâng kasōk a kot alei kirsi jo hei. 

7Ama’n anhnenga, “Ṭhōnhei hiva kapō akaṭhamak ṭōn hi tlomak ruh tia kangek 
chei kae! 

8Enruh, nuhngâk intheng sanu 2 kaneihei. Nanhnenga anmani kha heiṭhōipek 
chei rong. Nangni’n anmani nantamanlo hnōm manlo hei ruh. Tâk-kha hiva 
mihei hnenga chu heite atlopek mak ruh; anmani hei hi ka-inna khōhmehei kae, 
ke’n anmani kahuk nger sik hei kasōk,” ati. 

9Tâk-kha anmani’n, “Nang ram hlop a miche’n kanhlam khârmak roh! Keini tatlo 
sik ani inthei nang tu che mo? Sesōt roh, achangmak inchu anmani kanek a nang 
kha kakhôk chet a kanta manrim sik che kae,” anti. Anmani’n Lot kha annamsōt 
a akot vōkkhōina sik a anleitlo jo. 

10Tâk-kha mi 2 hei khan anhei kabâna Lot kha innshungting anleikei manhlut a 
kot kha anlei khâr jo. 

11Khava sōa anmani’n vânga aka-om hei seng kha anvōk heia anhmit anman 
chopek jo hei, kot khâr leihmu tor mak jo hei. 

Lot in Sodom Adahlon 
12Pase 2 hei khan Lot hneng anleiti, “Hiva khōpuia hin tu mo inkhat nanei inchu–
nasapa, nasanu, nakamâk hei a-emak leh aralak na-innkōhei khōpuia hin an-om 
sa’nchu ankhenga ṭhōisōt jo hei roh. 

13Ajârchu hiva hmun hi kanta suk manhmang sik jo kae. RŌNGPU’n hiva mihei 
chunga ṭit ka-omtatak masetna hei kha athei joa Sodom kasuk inhmang sik a 
ahei tir ung kae.” 

14Khava sōa Lot in asahei ka-ompui sik mihei hneng vakasea avahri, “Inrang ruh, 
hinna inphut sesōt ruh, RŌNGPU’n hiva hmun hi asuk manhmang sik jo kae.” Tâk-
kha anmani’n chu, sem atlo kae tia anleimandon. 

15Jîngkâr khō aheivâr jo pha ngevahei khan Lot kha a’nrangna sik anleitlo. 
“Inrang roh,” anleiti. “Khōpui hi kansuk manhmang pha leh nanhringkhō 
a’nhmang makna sik a nanuhmei leh nasanu 2 ṭhōi hei inna sesōt jo roh,” anti. 

16Lot malunga inkei-chiona aleinei. Achang ravâng RŌNGPU’n ama kha lungset a 
aleirôn; khava jâra mihei khan ama, anuhmei leh asanuhei kha ankut a ankei 
heia khōpuia inphut anleiṭhōisōt hei. 

17Khava sōa ngeva inkhat in, “Nanhringna sik a tlân jo ruh! Hnungting hei-en 
mak ruh khana phaichama inhnga mak ruh. Nanthi makna sik a hmebung heia 
tlân ruh,” ati. 

18Tâk-kha Lot in amasôn, “Chang-mak, lungsettak a khava khachu amantlo mak 
ruh. 

19Nangni’n lum nannilo hêr khana kahringkhō na-nihuk pek jo. Tâk-kha 
hmebunghei so chu kahla hêr hei; sona son katlung mak hma insuksetna’n 
aniphâk sik a kha kathi bei sik eng. 

20Sova khōpuite so nahmu mo? Sova so kahnaitek. Kei sova hmun a vase rong, 
hmun kasintek kae nang in nahmu, son kei inhukthei sik eng,” ati. 

21Ama’n amasôn, “Kaṭha jo, ka-hnōm eng. Sova khōpui so ke’n suk manhmang 
mak ning. 

22Inrang roh! Tlân roh! Sova hmun natlung mak kârseng kei heite tlotor mak jo 
eng.” Lot in ahmun kha khōte aleiti jâra akhō kha Zoar tia aphō jo. 

Sodom leh Gomorrah Suk Manhmanga A-om 
23Zoar hmun kha Lot in aheitlung pha kani leikasōk bia kae. 

24Manhret lo theiloa RŌNGPU’n Sodom leh Gomorrah khōpui chunga kât hmei 
kakâng ajōng mansûr jo, 

25ram leh phaicham pumpui, khana mipui rakip leh aleikakek neinâk rakip 
amankâng vâmpet jo. 

26Tâk-kha Lot nuhmei in akahnungting alei ena, amanu kha chi chopui kachang 
jo. 

27 RŌNGPU hmaikunga aleingirna hmun a khan ajîng jîngkâr hmatak a Abraham 
kha inhnottak a leikase. 

28Ama’n Sodom leh Gomorrah khana phaicham pumpui alei-en pha, ram a 
inphut ahei kasōk hmeikhu kha ratap kalentak inkhat a inphut ahei kasōk kapōa 
aleihmu. 

29Tâk-kha Pathen in Lot omna phaichama khōpuihei kha aleisuk manhmang pha 
Abraham kha amalunga aleimandon khana Lot kha insukset makna hmun a 
aleimansesōt a kae. 

Moab leh Ammonhei Hong Inthokna 
30Lot in Zoar a om sik aleiṭit jâra asanu 2 hei leh hmebung leikake heia khur kōk 
inkhat a leika-om hei. 

31Asanu upanu khan anainu hneng, “Nipa heikater chet-chet jo, raleichung 
pumpuia eini ani ka-ompui sik sa ani’nnei sik pase om mak jo hei. 

32Hong roh, nipa hi nijepui leh asa ninei theina sik ju manrui jo rih,” ati. 

33Khava jân khan anmani’n anpa kha ju anlei man-ina asanu upanu khan hmun 
ale’nchunpui jo. Tâk-kha ju a’nruirei jâra khava omchen kha anpa khan 
leimanhret mak. 

34Ajîng kania khan asanu upanu khan anainu hneng, “Jâning jân kei leh rakhum 
inchun jo ung, tuning jân um ju manrui nôk rih, khana nang ama leh jesap ruh. 
Khan chu nipa inphut sa inkhat ṭim ninei sik jo,” ati. 

35Khana khava ning jân a khan ju anmanrui jo, khana asanu naipangnu leh apa 
kha rakhum le’nchun jo hei. Anpa khan ju a’nruirei jâra khava omchen kha 
leimanhret nôk mak. 

36Khang’khan Lot sanu an-inhnibât a anpa chia inphut chunghrikna anleinei jo. 

37Asanu upanu khan sapa inkhat anei khana arahming Moab tia aleiphō. Ama 
kha tûnlaia Moab mihei anpa anpu kha kae. 

38Asanu naipangnu kha’num sapa inkhat anei, arahming Benammi tia aleiphō. 
Tûnlaia Ammon mihei anpa anpu kha kae. 

A’nphutna 20 

Abraham leh Abimelech 
1Abraham in Mamre adahlona Canaan thlâng ting kasea Kadesh leh Shur kâra 
khō asât a leika-om. Hnunga Gerara a-omlai, 

2ama’n anuhmei Sarah kha asernu kae tia aleihri, khava jâra Gerar rengpa 
Abimelech in mi atira ahnenga Sarah kha ahong manṭhōi hei. 

3Ni khat jân a arahmanga Pathen le’nlâra hing’hin aleihri, “Enroh, hiva nuhmei 
hi nahong ṭhōi jâra nang akathi sik jo che kae, ajârchu ama chu inn aneisa jo kae.” 

4Tâk-kha Abimelech khan amanu kha leihnai mak hi, khana ama’n ati, 
“RŌNGPU kei ṭhena neimak eng. Nang in kei leh kamihei nasuk manhmang sik ung 
mo? 

5Abraham atak-khet in amanu hi kasernu ati kae khana amanu’num khanga 
aleiti tlit kae. Hivahi ke’n malung inthengtak a kaleitlo kae, kei ṭhena heite 
neimak eng.” 

6Pathen in arahmanga amasôn, “Kadik, nang in malung inthengtak a natlo kha 
kamanhret; khava jâra kahnenga setna natlâk makna sik amanu kha kamantôn 
mak che kae. 

7Tâk-kha tûnchu nuhmeinu kha apuise hneng pek male nôk jo roh. Ama kha 
sânkathem kae. Nathi makna sik a ama’n Pathen hneng aderpek sik che. Nang in 
napek male mak inchu, nang akathi sik che kae, nang leh namihei nankhenga.” 

8Abâna jîngkâr hmatak a Abi-melech in aṭōnpui karônhei kha abek heia 
aleikasōk omchen kha ahri pek jo hei, anmani kaṭihêr jo hei. 

9Khava sōa Abimelech in Abraham kha abek a ṭong ader, “Nang in kanhnenga 
heimo natlo jo? Ke’n nahnenga heimo kaṭhe joa kei leh karengram chunga hiva 
inreng khōdeng theina nahei mansōk hi? Tûte’num natlo kapōa kachunga atlo 
mak hei ning. 

10Heijâra mo hivahi natlo?” 

11Abraham in amasôn, “Hivahin Pathen kaṭit tûte om mak hei ninga kha 
kanuhmei ompuina sik a kei anithat sik eng tia kaleimandon. 

12Kadiktak a ama hi kasernu kae. Ama hi kapa sanu kae, kannu chu inchun mak, 
ke’n ka-ompui jo kae. 

13Khana Pathen in kapa inna inphut ram hlop a aheiṭhōisōt ting eng khan, ke’n 
ahnenga, ‘Nang in kei hi mi rakip hneng nasōpui eng tia nahri sōtna vâng khan 
nang in kei ṭong heituk a najui mo ti kha namalâr sik kae,’ kalei ti.” 

14Khava sōa Abimelech in Sarah kha Abraham hneng apek male jo, kha leh 
inṭhōia Abraham kha ke, kemōng, se khana sōk-hei aleipeksa a kae. 

15Ama’n Abraham hneng, “Hinahin karam seng kha ka-om; nang in namaduna 
hmun a om roh,” ati. 

16Ama’n Sarah hneng, “Nang heite ṭhena neimak che ti manhretna dangka 
lishing inkhat hi nanta-ompui rakip hei hmaikunga nasōpuipa hnenga ke’n 
kapek kae; mi rakip in nang ṭhena neimak che ti anmanhret sik a kae,” ati. 

17-18Abraham nuhmei Sarah chunga omchen kha aleisōk jâra khan RŌNGPU’n 
Abimelech reng-innpuia ka-om nuhmei rakip in sa anneithei makna sik atlopek 
jo hei. Khava jâra Abraham in Abimelech sik a aleider pek a Pathen in amandam 
jo. Ama’n anuhmei leh asōk nuhmei he’m nai anhōrna sik aleimandam heia kae. 

A’nphutna 21 

Isaac Inte 
1 RŌNGPU’n aṭong leitep dungjuia Sarah vâng aleipek jo, 

2khana Abraham in upa ahongchang jo pha anuhmei kha achung kahrik joa 
Abraham sapa inkhat amatet pek jo. Pathen in nai anei sik ati phatak a khan sapa 
kha aleimatet jo. 

3Abraham in Isaac tia arahming aphō jo, 

4khana Isaac khan ni 8 atluk jo pha Pathen mansena dungjuia Abraham in asapa 
vun aleitanpek. 

5Isaac a’ntet pha Abraham akum 100 katluk jo. 

6Sarah’n, “Pathen in inpâkna leh manuina ahei rôn pek jo eng. Hiva ṭong kathei 
rakip in inpâk a anmanui pui sik eng,” ati. 

7Khava sōa amanu’n ahrisa, “Sarah’n nai amatet a netui aman in sik ti hi 
Abraham hneng tu’n mo aleihri pek sik? Achang inum upa achang shunga ke’n 
sapase inkhat kanei pek jo.” 

8Naipang kha hong kakhang jo, anetui in abâng ning khan, Abraham in sâktlâng 
kalentak aleitlo. 

Hagar leh Ishmael Atirsōt 
9Egypt jōrnu Hagar tamatet Ish-mael leh Sarah sapa Isaac le’ndei hei, sem leh 
sôk anleitlo. 

10Sarah’n ahmu heia Abraham hneng ahri, “Sōknu leh asapa hi hnongsōt heiroh. 
Kasapa Isaac in nakarōi achen sik kha hivanu sapa hin insempui thei hêrmak 
ning.” 

11Hivahin Abraham malung aleitôn hêr; ajârchu Ishmael kha’m asapa kae. 

12Tâk-kha Pathen in Abraham hneng, “Pasenai leh nasōknu sik a malung hōimak 
tlomak roh. Sarah’n tlo roh ati rakip kha tlo roh. Ajârchu kalei intepna nasōn-
napâr hei kha Isaac hruia inphut nanei sik hei kae. 

13Sōknu sapa kha’m sa leh nai katamtak kapek sik, jât inkhat hongkachang sik 
hei,” ati. 

14Abraham in ajînga jîngkâr hmatak kathōia buhlom leh shavun penga tui kha 
Hagar aleipek. Naipang kha amanu amanpōk a aleitirsōt jo. Amanu’n Abraham 
leh an-inṭhen kahnunga Beersheba ramhâng rajeia kalôn lelea ka-om jo. 

15Shavun penga tui kha atlang jo pha, asa kha hnômbia amanjea adahlona 

16metre 100 inkâr hmun a in-onga leika-om. Amanu abinga inbek a, “Kasapa 
kathi kahmu sik hi ke’n detor mak ning,” ati. Amanu’n khava hmun a ale’n ong 
pha amanu leikaṭap joa kae. 

17Naipang kaṭap kha Pathen in aleithei, marvâna inphut Pathen ngeva he’n 
Hagar hneng, “Nachâmna heimo ka-om, Hagar? Ṭitmak roh. Naipangpa ṭap rasa 
Pathen in athei jo. 

18Thōi roh, se’na ama so vapom roh khana vamathlem roh. Ama sōn leh pâr a 
inphut ke’n jât kalentak inkhat kasyem sik kae,” ati. 

19Khava sōa Pathen in ahmit amahlâng pek a tuikhur inkhat amanhmu. Ama 
kasea shavun penga tui avathea asapa’m ajing aman in jo. 

20Pathen in naipangpa kha ahong khang leh inṭhōia a-ompui. Ama Paran ramthip 
a ka-oma shahnong kathem hongkachang jo. 

21Anu’n ama nuhmei sik Egypt a inphut aleijong pek. 

Abraham leh Abimelech Inhnōmna 
22 Khava pha Abimelech in re-hlam kakei Phicol leh inṭhōia kasea Abraham 
hneng ahri, “Nang in natlona rakip a Pathen in a-ompui che. 

23Khava jâra tûntak hin Pathen rahminga nang in kei leh kasahei hneng, a-emak 
leh kasōn kapâr hei hneng ahōn mak ning tia intepna nei roh. Ke’n nahnenga 
kaṭha nenga katlo che kapōa nang innum kei hneng leh na-omna ram a hin kaṭha 
natlo sik eng tia intepna nei roh.” 

24Abraham in, “Kei intep eng,” ati. 

25Abimelech sōk he’n rumhrat a anta leilo tuikhur jâra Abraham in inphinna 
aleinei. 

26Abimelech in ahri, “Khavakha tu’n mo aleitlo manhret mak eng. Nang innum 
hiva ṭong hi kahnenga leihri mak che, khana hivahi ahma inkeipen katheina kha 
kae.” 

27Khava sōa Abraham in kemōng leh se ṭhahrep Abimelech hneng aleipek khana 
an-inhnia inhnōmna inkhat anleinei. 

28Abraham in kemōng rup a inphut kemōngte 7 aleiṭhensōt hei. 

29Abimelech in Abraham hneng, “Heisa mo khavakha natlo?” ati. 

30Abraham in amasôn, “Hiva kemōng 7 hei hi inlo roh. Hiva tlona hin ke’n tuikhur 
hi kaleicho kae ti hi nang in nahnōmna kae.” 

31Khava jâra ahmun kha Beersheba tia anphō jo, ajârchu khava hmun khan 
anmani 2 ṭong le’ntep heia kae. 

32Khang’khan anmani’n Beersheba a ṭong intepna inkhat anleinei sōa Abimelech 
leh Phicol kha Philisti ting inle jo hei. 

33Abraham in Beersheba a hmeila kapō thingkung inkhat alinga, akahring 
ṭhak RŌNGPU Pathen kha akamuk a kae. 

34Philisti ram a pha kasôttak aleibera Abraham leika-om. 

A’nphutna 22 

Isaac Tōksōtna sik Pathen Ṭongpek 
1 Pha ṭhahrep khat sōa Pathen in Abraham kha enmansinna aleineia, “Abraham” 
tia abek. Abraham in amasôn, “Hôi, hin ka-om eng.” 

2Pathen in, “Inkhat rōk nanei, na-lungset tak nasapa Isaac kha ṭhōi ina Moriah 
ram a se ruh. Tlâng inkhat kamanhmu sik che, ama kha ro-in-thoina tlo inna 
kahnenga heitōk roh,” ati. 

3Ajînga jîngkâr hmatak Abraham kathōia thing ṭhahrep atan a sha-kōrtung 
chunga aleimanrôna Isaac leh asōk 2 aleiṭhōi jo hei. Anmani Pathen in aleihri 
pekna hmun kajōna leikase hei. 

4Ni 3 tluk ning ahmun kha kahlatak a inphut Abraham in aleihmu. 

5Khava pha ama’n asōk-hei hneng ahri, “Shakōrtung leh hinahin leiom ruh. 
Naipangpa leh kei sona sōn kase sik unga kha kanva kamuk sik, khava sō leh 
nanhnenga hong inle sik ung.” 

6Abraham in Isaac kha inthoina sik thing alei manchoi khana ama’n hmei 
mansûkna sik hmeira-ê kahring leh chem aleichoi. Khanga ansepum a 

7Isaac in, “Apa!” tia abek. “Hôi, sapa heimo?” tia ama’n ama sôn. Isaac in ader, 
“Thing leh koila nanei chu kahmu, tâk ro-inthoina tlona sik kemōngte-e khon mo 
ka-om?” 

8Abraham in amasôn, “Pathen in inkhat apek sik me.” Khana an-inhnia khanga 
leikase hei. 

9Pathen in aman theina hmun anheitlung pha, Abraham in maichâm inkhat 
asyema khava chunga thing ada jo. Ama’n asapa akhōp a maichâm chunga thing 
adana chunga ada jo. 

10Khava sōa that rong tia chem kha akalâng jo. 

11Tâk-kha marvâna inphut RŌNGPU ngeva’n ahei bek, “Abraham, Abraham!” 
Ama’n, “Hôi, hin ka-om eng,” tia amasôn. 

12Ama’n ati, “Naipangpa kha tônthei mak tin, heite tlothei mak tin. Tûnchu nang 
in Pathen nakaja, aṭong najui ti kamanhret jo; ajârchu nasapa inkhat rōk nanei 
kapha’m ahnenga maner mak che.” 

13Abraham in asîr-apang a-en pha akahnungting kemōngche inkhat thingbura 
araki intok a ka-om ahmu jo. Abraham kasea kemōngche kha avasura asapa 
kahlanga ro-inthoina sik a atōk jo. 

14Khava jâra Abraham in ahmun kha “RŌNGPU’n apek”, (Jehova Jire) tia arahming 
aphō, khana tuning katlunga mihe’n “RŌNGPU tlâng chunga ama’n apek,” anlatia 
kae. 

15Vōihni tlukna RŌNGPU ngeva’n marvâna inphut Abraham kha ajōng bek, 

16“Hivahi RŌNGPU ṭonghri kae, kei katak khet in a’ntep eng kae, khachu nang 
kalentak a vâng kapek sik che. Ajârchu, hivahi natlosōt jo khana nasapa inkhat 
rōk kha kahnenga pek sik maner mak che. 

17Kei intep eng khachu nasōn-napâr chunga ârsi ja kapō khana tuipui panga 
nêrdi ja kapō kapek sik che. Nasōn-napâr he’n an-indōipui hei antator sik hei 
kae. 

18Nang in kaṭong pek najui jâra, nasōn-napâr hei vâng kapek hei kapōa jât rakip 
he’num vâng chenna sik ander sik eng,” ati. 

19Abraham in asōk 2 hei hneng khan inlea anmani leh ama omna Beersheba ting 
kahongsap jo hei. 

Nahor Sōn leh Pârhei 
20Pha ṭhahrep sōa Abraham in anaipa Nahor kha anuhmei Milcah in sa 8 aneipek 
ti amanhret jo. 

21Upapen in Uz, anaipa Buz, Aram apa Kemuel, 

22Chesed, Hazo, Pildash, Jidlaph khana Rebecca pa 

23Bethuel. Abraham naipa, Nahor kha Milcah’n sapa 8 aneipek hei. 

24Nahor nuhmei manbonu, Reuma sahei kha Teba, Gaham, Tahash leh Maacah 
hei kae. 

A’nphutna 23 

Sarah Kathia Abraham in Thlân hmun Arachôk 
1Sarah kum 127 katlung kahring. 

2Ama Canaan ram a Hebron khōa kathi, khana Abraham in aralum ade. 

3Ama’n anuhmei kalōng jena hmun kha adahlona Hit-hei hneng kasea avahri, 

4“Kei hinahin nankâra khōhme inkhat a ka-om eng; kanuhmei hrena sik ram 
ahlek kahnenga ajōrpek ruh.” 

5Anmani’n anmasôn, “Apu, kan-ṭong rangei roh, keini’n nang hi hlamkakei ratha 
kaneitak inkhat a kanhmu che. 

6Thlân kaṭhapen kantanei inkhat a nanuhmei kha hre roh. Amanu hrena sik 
thlân kanpek hnōm et sik che.” 

7Khava pha Abraham, anhmai kunga inkuna 

8ahri, “Nangni’n hinahin kanuhmei hi hre sik nanhnōm inchu, Zohar sapa 
Ephron kha aderpek ruh, 

9ahleihmor leh inhnai Machpelah hlungkōk kha kei hneng ajōrna sik a.” 

10Khōpui kot kunga intûpna hmun a khan Ephron khet um alak Hit-hei leh le’n 
ong hei; ama’n a’n-ong hei seng tatheia, aleimasôn, 

11“Apu, rangei roh! Kahlei akhenga leh ashunga hlungkōk kha kapek sik che. Ke’n 
hinna kamihei hmaikunga hin, nanuhmei nahre theina sik, sova so kapek sik 
che.” 

12Tâk-kha Abraham in Hithei hmaikunga inkuna, 

13khana an-khenga tathei sik a Ephron hneng ahri, “Lungset a arangei pek ruh 
tia kangek chei, ahlei akhenga rachôk rong. Aman kapek hi alopek ruh, khana 
ke’n kanuhmei sona son hre jo rong.” 

14Ephron in amasôn, 

15“Apu, ram man chu dangka 400 rōk kae. Eini kâra khava khachu heite 
changmak? Nanuhmei kha khan vahre roh.” 

16Mihei tatheia Ephron ṭonghri kapōhrep a Abraham in kahnōma dangka 400 
kha invei katlohei tena dungjuia aleipek jo. 

17Khang’khan Ephron karōi Mamre nisōtinga Machpelah kha Abraham ta 
leikachang jo. Ahlei, ashunga hlungkōk leh hlei hnōmkea thingkunghei 
inveisapet heia kae. 

18Khana an-intûp ninga aka-om Hit-hei seng in Abraham ta kachang jo tia 
anmanhret pet jo. 

19Khava sōa Abraham in anuhmei Sarah kha Canaan ram a khura khan ahre joa 
kae. 

20Khava jâra khan Hit-hei hlei kha leh hlungkōk kha thlân hmun sik a Abraham 
ta kachang jo. 

A’nphutna 24 

Isaac sik Nuhmei Inkhat 
1Abraham tûnchu kater hêr jo khana atlona rakip chunga RŌNGPU’n mahâmṭhat 
aleipek. 

2Ama’n anei rakip amantinta asōk upapen hnenga, “Karakō 2 kâk a nakut 
heithōn inna intep roh. 

3Marvân leh ralei kasyem RŌNGPU Pathen rahminga a’ntep sik che kamadu, 
khachu nang in kasapa nuhmei sik hiva Canaana najong mak sik kae. 

4Nang ka’ntetna ram a a’nle chea ka-innkōhei kâra inphut kasapa Isaac nuhmei 
sik inkhat nava jonga navaṭhōi sik kae,” ati. 

5Tâk-kha sōk khan ader, “Nuhngâk kha kei leh inṭhōia hiva ram a hongna sik a-
inn adahlon hnōm mak inchu, heikhonga sik? Nahong inphutna ram a khan 
nasapa hi tir male sik ṭhamak ning mo!” 

6Abraham in amasôn, “Kasapa sona son tir makna sik intluk ngar roh! 

7Marvân kasyem RŌNGPU’n kanu kapa inna leh ka-innkōhei ram a inphut 
aheiṭhōisōt eng, khana ama’n katu kasahei hiva ram hi apek sik heia ka-ôrtak a 
intep a kae. Nang in kasapa nuhmei sik inkhat naheiṭhōi torna sik ama’n nahma 
angeva ahei tir sik. 

8Nuhngâk kha nang leh hong sik ahnōm mak inchu, hiva ṭongtepna inphut nang 
masō sik che kae. Tâk-kha kasapa chu hei-hei achang inum sona son naṭhōi male 
hêrmak sik kae.” 

9Khava jâra sōkpa khan akapu Abraham rakō kâra akut athōna Abraham ngekna 
kha tlosōtna sik intep a kae. 

10Abraham karōi ka-ensui sōk khan akapu sharîngsei 10 aṭhōia, Mesopotamia 
sak tinga Nahor omna khōpuia khan leikasea kae. 

11Ama avatlung pha khōpui vânga tuikhura khan asharîngsei hei amanbok jo hei. 
Apha kha khōhlei kae, nuhmei tuithena sik anheisōk pha kae jo. 

12Ama’n derna anei, “Kakapu Abraham Pathen, RŌNGPU, kakapu hneng naṭong 
tepna kha mathlung roh, khana tuning hin hmesōna amannei roh. 

13Khōpuia nuhngâk-hei akahong heia antui thena sik tuikhur panga hin kei ka-
om eng. 

14Ke’n inkhat hneng, ‘Natuibe maṭhum inna tui aman in roh,’ tia kader sik. 
Amanu’n ‘In roh, khana nasharingsei hei sik um kavathe sik,’ ahei ti’nchu 
khavakha nasōk Isaac nuhmei sik nakadei kha chang rasoh. Khanga achang 

inchu, nang in kakapu hnenga naṭongtep kha pui namathluk pek jo ti kamanhret 
sik jo.” 

15Ama’n aderna kha achaimak hma, adâra tuibe indom Rebecca kha heikatlung 
jo. Ama Abraham sōpuipa Nahor leh anuhmei Milcah sapa Bethuel sanu kae. 

16Ama nuhngâk khangdông hme kaṭhatak inthenga alaka-om inkhat kae. Ama 
kasea atuibe athe mansip a hong inle jo. 

17Sōkpa kha ama inhmupui sik katlâna avahri, “Natuibea tui kha lungsettak a 
aman in roh.” 

18Amanu’n, “Apu, in roh,” atia adâra tuibe kha inranga ahong maṭhuma akhopna 
sik aleisun pek. 

19Ama’n a-insō pha, amanu khan, “Nasharîngsei hei ta-in sik um kavathe sik, 
katluk a inhei rasoh,” ati. 

20Ranhei tui dônna thlengkônga inranga atuibe kha asun manrōk a sharîngsei 
hei kha ankhop mak lai seng tuikhura katlân nôk a tui avathe pek heia kae. 

21Khana RŌNGPU’n hme amansō sik mo tia sōkpa khan kadai hngera nuhngâknu 
kha a-en ravet a kae. 

22Amanu khan aṭōn achaisō pha, mipa khan, sana hnârton mankatam akeisōa 
ahnâra amakhei pek jo khana sana zakser kalen 2 akutbâna amannei jo. 

23Ama’n ader, “Napa kha tu mo ahri pek roh. Napa inna kei leh kamihei jân rekna 
sik hmun ka-om sik mo?” 

24Amanu’n, “Kapa rahming Bethuel, Nahor leh Milcah sapa kae,” tia amasôn. 

25“Kan-inna nantlungna sik hmun inkhat ka-om khana sapôt leh phi katamtak 
ka-om,” ati. 

26Khava pha, mipa kha amarkhup athlep a inkuna RŌNGPU akamuk jo. 

27Ama’n, “Kakapu hnenga aṭong tepna taksen theitak a inthlung pek, kakapu 
Abraham Pathen, RŌNGPU kha manpâk a om rasoh! RŌNGPU’n kakapu inkōhei 
hneng intlunhrek a aheiṭhōi enga kae,” ati. 

28Nuhngâk kha anu inna katlâ-na thuhming rakip kha avahri jo. 

29Rebecca ṭapa, Laban inti ka-om, ama kasōksōt a, Abraham sōkpa omna 
tuikhura katlân jo. 

30Laban khan asernu zakser leh hnârton aleinei hei kha avahmu jo khana mipa 
ṭong mantheina amanu’n thang akōi kha’m athei jo. Ama, Abraham sōkpa, 
asharîngsei hei hnenga tuikhura aleingirna khan vakase, 

31khana ahri, “Inna hong roh, kei leh inṭhōi rih. RŌNGPU vâng kachen mi inkhat 
che kha kae. Heisa mo hina vânga akangir che! Ka-inna nang sik a mantluksa 
tlunghmun kanei, khana sharîngsei hei sik hmun karōk ka-om.” 

32Khava jâra mipa kha inna khan kasea, khana Laban in sharîngsei hei phur kha 
amaṭhum heia kahar leh sapôt apek hei. Khava sōa Abraham sōkpa leh amihei 
ke sôpna sik Laban in tui alōk pek hei. 

33Khana busâk sik anheidôn pek hei pha, mipa khan, “Ke’n kahri sik ṭong kahri 
mak hma bu sâk mak hi ning,” ati. Laban in, “Hri manjōm roh, hri roh” ati. 

34Ama’n aphut a ahri, “Kei Abra-ham sōk eng kae. 

35RŌNGPU’n kakapu kha kalentak a mahâmṭhat apek a mikahaotak inkhat a 
asyem. Ama’n, kemōng, ketak, sehrat, selôi, sana dangka, sōknu leh sōkpa, 
sharîngsei, shakōrtung arup-rup ka-tamtak aleipek. 

36Kakapu nuhmei Sarah’n atersōa sapa inkhat aneipek, khana kakapu khan anei 
rakip asapa kha apek jo. 

37Kakapu ṭongpek eng kha kajuina sik intepna inkhat amannei eng. Ama’n, ‘Hiva 
Canaan ram a nuhngâk kasapa nuhmei sik kadei mak roh. 

38Khava kanek a chu, nang se ina kapa mihei, ka-innkōhei kâra kasapa nuhmei 
sik vajong roh?’ ati eng. 

39Ke’n, kakapu hneng, ‘Nuhngâk khan kei leh hong sik ahnōm mak inchu 
heikhong sik hmen?’ tia kader. 

40Ama’n amasôn eng, ‘Ke’n aṭong kajui ṭhak RŌNGPU’n angeva nahma atir sik 
khana hmesōna apek sik che. Kapa innshung mi, kami heia inphut kasapa 
nuhmei sik inkhat navahmu sik. 

41Nang na’ntepna inphut na’nhliksōt theina sik inkhat rōk khachu: nang ka-
innkōhei hneng navasea, anmani’n anhnōm mak che’nchu, khava pha nang masō 
sik che kae,’ ati. 

42“Tuning kei tuikhur kahei tlung pha, ke’n Pathen derna kanei, ‘Kakapu 
Abraham RŌNGPU Pathen, kaṭōn tlona hi hui amathlung pek roh. 

43Kei hinna tuikhura hin ka-om eng, nuhngâk tui kathe inkhat ahong pha leh, 
ke’n atui bea inphut tui in sik kader sik. 

44Amanu’n kha ahnōm inchu khana kasharîngsei hei sik a tui avathe jo’nchu 
amanu kha kakapu sapa nuhmei sik a nakadei kha chang rasoh,’ kati. 

45Rasa sōkloa hinga kaderna kator mak hma khan Rebecca’n adâra tuibe ahei 
kadoma kahong, khana tuikhura kaṭuma tui avathea kae. Ke’n ahnenga, 
‘Lungsettak a tui in sik apek roh,’ kati. 



43 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

46Inrangtak a adâr chunga inphut atuibe amaṭhuma ‘In roh, khana nasharîngsei 
hei ta-in sik kavathe nôk sik,’ ati. Khanga kalei in jo khana sharîngsei hei kha’m 
aman in mankhop heia kae. 

47Ke’n kader, ‘Tu mo napa?’ Ama’n, ‘Nahor leh Milcah sapa Bethuel kae,’ tia 
amasôn eng. Khava pha ke’n, hnârton kha ahnâra zakser khan akut a kamanneia 
kae. 

48Khana kei inkun enga RŌNGPU kha kakamuk. Khana kakapu Abraham innkō 
hnenga ani heikaṭhōi inthlung, khana khan kakapu sapa nuhmei sik a asanu ani 
inhmu RŌNGPU Pathen kha kamanpâk joa kae. 

49Tûnhin, nangni’n, kakapu hnenga tlohlam kasōk kha pui mathluk sik a nanin-
tluk inchu khana akaṭha tlopek sik nanti’nchu ahri pek ruh; kha achangmak 
inum ahri pek ruh khana ke’n heimo tlo sik kha kamandon sik jo,” ati. 

50Laban leh Bethuel in anmasôn, “Hiva ṭōn hichu RŌNGPUa inphut ahong kasōk 
achang jâra keini man-don ṭhen sik changmak jo. 

51Hinahin Rebecca ka-om jo; ṭhōi ina se jo roh; RŌNGPU ama khet in ahri kapōa, 
nakapu sapa nuhmei chang jo rasoh,” anti. 

52Hiva ṭong hi Abraham sōkpa khan athei pha, ama inkuna RŌNGPU kha akamuk 
jo. 

53Khava pha ama’n, pōn, inretna sana, dangka hrui hei alosōt heia Rebecca apek 
jo. Khana ama’n mankatamtak kutchoihei aṭapa leh anu aleipek hei. 

54Khava sōa, Abraham sōkpa kha leh ami he’n, bu kha ansâk an-ina jân kha karek 
jo hei. Jîngkâr anhong thōi pha ama’n, “Kakapu hneng inle jo rong,” ati. 

55Tâk-kha Rebecca ṭapa leh anu’n, “Ni 10 a-emak leh kani vekhat bek nuhngâk hi 
keini leh omsōm hi rung, khava sō leh kasethei sik,” anti. 

56Tâk-kha ama’n, “Akhâm mak ruh. RŌNGPU’n kakhōhme hong hi hme amansō jo 
eng; kakapu hneng inle jo rong,” ati. 

57Anmani’n, “Khan chu nuhngâknu kha beme sona ama’n heimo ati sik rangei 
rih,” tia anmasôn. 

58Khava jâra anmani’n Rebecca anbek a, “Mi-pa hi leh akase sik nahnōm mo?” tia 
ander. Ama’n, “Ôk,” tia amasôn hei. 

59Khava jâra anmani’n Rebecca leh a-innshung karôn upapen kha Abraham 
sōkpa leh amihei kajuia anmanse jo hei. 

60Khana anmani’n Rebecca kha hinga mahâmṭhat anlei-pek: “Sernu, nang hi mi 
lishing hei nu hongchang roh! Nasōn-napâr he’n, an-inrepuihei khōpuihei tor hei 
rasoh.” 

61Khava pha, Rebecca leh asōknu kha Abraham sōkpa kha leh inṭhōia akase sik 
intluk heia sharîngsei chunga kachōng jo hei, ankhenga se anphut jo. 

62Isaac kha “Ani kahmu sōt Aka-hring Inkhat Tuikhur” inti ramthip shunga khan 
kahonga Canaan thlâng tinga ramṭhen a leika-om jo. 

63Isaac khōhlei ting hlei razeia vakalônsōt a sharîngsei hei anhong kha aleihmu. 

64Khana Rebecca’n Isaac kha ahmu pha, sharîngsei chunga inphut kaṭum jo! 

65Khana Abraham sōkpa hneng ader, “Hlei razeia eini kasora akahong so tu mo 
kae?” Ama’n, “Ama so kakapu kae,” tia amasôn. Khava pha Rebecca’n apōn 
hmaikhu a’nloa pōnlu a’nkhu jo. 

66Khana sōkpa khan Isaac hneng atlosōt rakip kha ahri pek jo. 

67Khava pha Isaac in Rebecca kha, anu Sarah omna pōn-inn shunga khan aṭhōi 
manhlut a, ama anuhmei kachang jo. Isaac in Rebecca kha alungset, khang’khan 
anu om mak jâra amalung aleikaher kha lung mōngna anei jo. 

A’nphutna 25 

Abraham Sōn leh Pâr Ralak-hei 
(1 Th 1.32–33) 

1Abraham in nuhmei hlop Keturah intinu anei nôk. 

2Amanu’n Zimran, Jokshan, Medan, Midian, Ishbak, leh Shuah aneipek. 

3Jokshan hi Sheba leh Dedan hei pa kae. Dedan sōn leh pârhei kha Asshurim, 
Letushim leh Leummim hei kae. 

4Midian sapahei kha Ephah, Epher, Hanoch, Abida leh Elda hei kae. Hihei hi 
Keturah sōn leh pârhei kae. 

5Abraham in anei rakip Isaac hneng aleidahlon pek; 

6tâk ama alei hring lai seng anuhmei hlop-hlop sahei hneng chu kutchoi aleipek 
hei. Khana hiva sapahei hi Nisōtinga ramheia asapa Isaac a inphut inkâra atirsōt 
hei. 

Abraham Thina leh Vûmna 
7-8Abraham akum 175 katluk a katerbera kathi. 

9Asapa Isaac leh Ishmael in Mamre nisōtinga ka-om Hit mi Zohar sapa Ephron 
intipa hleia Machpelah Hlungkhura khan anleihre jo. 

10Hiva hlei hi Abraham in Hit-heia inphut aleirachôk kae. Khava hmun a khan 
Abraham leh anuhmei Sarah anleivûm hei. 

11“Kei Ani kahmu Akahring Inkhat Tuikhur” inti hnenga aleika-om Isaac kha 
Abraham thisōa Pathen in mahâmṭhat aleipek. 

Ishmael Sōn leh Pârhei 
(1 Th 1.28–31) 

12Sarah sōknu Egypt jōrnu Hagar in Abraham sa aleinei Ishmael khan 

13hiva sōn leh pârhei, an-intetna dungjuia abân bâna inpek hei: Nebaioth, Cedar, 
Adbeel, Mibsam, 

14Mishma, Dumah, Massa. 

15Hadad, Temah, Jetur, Naphish leh Kadema hei hi kae. 

16Anmani hi phung 12 hei anpu sōnhei kae; khana hiva rahminghei hi ankhō 
tlâkna leh anrephōr matungna hmunhei kha anleimanrôna anleiphō hei. 

17Ishmael kha athi pha akum 137 katluk jo. 

18Ishmael sōn leh pârhei khan Assyria hrona Egypt nisōtinga Havilah leh Shur 
kâra khō anleisât hei. Abraham sōn leh pâr heia inphut ahlop a leika-om hei. 

Esau leh Jacob Intet 
19Abraham sapa Isaac thuhming kha hi kae. Isaac apa chu Abraham kae. 

20Laban unu khana Bethuel (Mesopotamia inphut Aram jât) sanu Rebecca kha 
anuhmei sik a a-ompui pha Isaac akum 40 leikatluk jo. 

21Rebecca kha sa aneimak jâra Isaac in RŌNGPU hnenga nuhmei sik a 
aleider. RŌNGPU’n amasôn pek a Rebecca kha achung hong kahrik jo. 

22Nai a’nphir hei amatet sik leikasōk, khana an-intet mak hma von shunga 
anmani kha inre ṭhak hei. Khava jâra ama’n, “Heisik a mo kachunga hing’hin 
kachang jo?” ati. Khava jâra RŌNGPU hneng ṭong masônna inkhat kader sik a 
leikase. 

23 RŌNGPU’n amanu hneng ahri pek, “Navon shunga jât 2 ka-om hei; Nang in inre-
indōia ka-om jât 2 namatet sik hei. Inkhat in inkhat kanek a kahrat chet sik. Upa 
khan anaipa arazen sik kae.” 

24Amanu saneina sik pha kha ahong tlung jo pha, khana ama’n sapa a’npher 2 
aleinei hei. 

25Ahma kakei kha kasenthim, khana avun kha ahme kakai pōn apō, khava jâra 
arahming Esau tia anphō. 

26Inhni tlukna khan Esau kerahmit amatutlit a hong inte, khava jâra arahming 
Jacob tia anphō. Anmani annei hei pha Isaac kha kum 60 katluk jo. 

Esau in Upa Changna Ratha Ajōrsōt 

27Naihei hong kalen jo hei, Esau shachâng kase kathem hongkachang, ramsōk-
vângsōk hringkhō indu leikae, tâk Jacob chu inna sip tia om indu mi kae. 

28Isaac in Esau kha lum alodet, ajârchu ama’n ahei choi ramshahei aleisâk ria 
kae. Rebecca’n chu Jacob kha aleilungset det. 

29Ni khat Jacob in be kara aleibut a aleiomlai Esau shachânga inphut hong inlea 
kae. Avon leikaṭâm hêr 

30khana Jacob hneng, “Kei vonṭâm kade jo; sâk thei nasōng akasenjap kha ajing 
ahei pe roh,” ati. (Khava jâra arahming Edom anti). 

31Jacob in, “Nang upa changna ratha neina kha kei napek sik eng inchu, hivahi 
kapek sik che,” ati. 

32Esau in, “Kaṭha jo! Kei thi rong kati jo; upa changna ratha neina khan heimo 
kei sik ṭhatchômna ka-om sik?” ati. 

33Jacob in, “Hmapena na-upa changna ratha neina kha kapek sik che tia intepna 
nei roh,” ati. Esau in intep a a-upa chang ratha neina kha Jacob apek jo. 

34Khava sōa Jacob in buhlom ajing leh antui ajing aleipek jo. Ama’n sâk sik, in sik 
asâk a-insō leh kathōia kase jo. Khavakha Esau in upa changna ratha neina heitea 
asakmakna kha kae jo. 

A’nphutna 26 

Isaac Gerara A-om 
1Abraham phalaia aleikasōk hma-inkei kha changloa ṭâmpuitlâk atherbia khava 
ram a khan hong ka-om nôk jo. Khava jâra Gerar khōa Philisti reng Abimelech 
hneng Isaac leikase. 

2RŌNGPU kha Isaac hneng inlâra ati, “Egypt a sesuk mak roh; ke’n om roh katina 
che hiva ram a hin om roh. 

3Nang hinahin om roh, ke’n ka’nṭhōipui sik che, mahâmṭhat kapek sik che. Ke’n 
hiva ramkei seng hi nang leh natu-nasahei kapek sik chei. Ke’n napa Abraham 
hnenga kaṭong leitep kha kamathlung sik kae. 

4Ke’n marvâna ârsi ja, tu leh sa katamtak kapek sik che, khana anmani hiva 
ramṭhen tahōm seng hi kapek sik hei. Nang sōn leh pârhei mahâmṭhat kapek hei 
kapōa mahâmṭhat pekna sik a jât rakip inum anta hongder sik eng kae. 

5Ke’n nang mahâmṭhat kapek sik che, ajârchu, napa Abraham khan kaṭong 
aleijui, khan chu kaṭong pek seng leh kadân seng aleijui sōa kae.” 

6Khava jâra Isaac kha Gerara ka-om jo. 

7Khava hmun a mihe’n anuhmei chungchâng ṭong ander pha, ama’n asernu kae 
tia amasôn hei. Ama’n amanu kha anuhmei ti sik leihnōm mak, ajârchu hme 
kaṭhanu Rebecca kha chentheina sik a khava ram a mihe’n ama anthat khâk sik 
eng tia leikaṭi joa kae. 

8Isaac khava hmun a pha bongkhat a-om shunga khan, Reng Abimelech in thlikot 
a inphut Isaac leh Rebecca inlungset omchen kha aleihmua kae. 

9Abimelech in Isaac kha mi ava manbek a, “Amanu hi nanuhmei kae nu! Heisa 
mo kasernu kae, nati?” tia ader. Ama’n amasôn, “Kanuhmei kae kati’nchu ama 
jâra mi’n anthat sik eng ti ṭit jâra kalei ti jo kae.” 

10Abimelech in ahnenga, “Kanchunga heimo natlo jo? Nanuhmei hi kami inkhat 
in kabeitak a aleijepui theia kae, kanṭhena hei kha nang mô rônna aleikachang 
sik kae,” ati. 

11Khana Abimelech in mi rakip hneng, “Tu achang inum, hiva mipa leh anuhmei 
chunga ṭhatmak omchen katlo mi kha that sik kae,” tia gîkna aleinei jo heia kae. 

12Khana Isaac in khava ram a khan sachi hmuchi aleivor, khava kum a khan 
aleivor kanek a aja 100 kapunga aleilōk a kae, ajârchu RŌNGPU’n ama vâng apek 
a kae. 

13Ama hong kahao chet-chet a mi kaneitak hongkachang jo. 

14Ama’n kemōng rup katamtak, se katamtak leh sōk hingja anei jâra achunga 
Philisti he’n anthang leikase jo. 

15Khava jâra apa Abraham hringlaia asōk-hei aleimancho tuikhurhei kha Philisti 
he’n ralei anleivûm mansip pek joa kae. 

16Khava pha Abimelech in Isaac hneng, “Kanram dahlon jo roh. Nang keini nek a 
naratha kangar chet jôk jo che,” ahong ti. 

17Khava jâra Isaac in adahlona Gerar phaichama arabuk inn amatunga pha 
chomkhat leika-om. 

18Ama’n, apa Abraham hringlaia anta leikhōr tuikhurhei khana apa athisōa 
Philistihei tavûm mansip kha akhor pet nôk a apa’n aleiphō rahming kha 
amanrôn et nôk heia kae. 

19Isaac sōk he’n phaichama khan tuikhur inkhat ankhora tui anleihmu. 

20Gerara se kakhemhei leh Isaac se kakhemhei khava tuikhur chunga innâk heia 
anmani’n, “Kanta kae,” anti. Khava jâra Isaac in tuikhur kha, “Innâk,” tia aphō jo. 

21Isaac sōk he’n tuikhur hlop inkhat ankhor nôk, khava chunga kha’num innâkna 
kasōk nôk, khava jâra tuikhur rahming kha, “Enkada” tia aphō. 

22Ama khava hmun a inphut inthona tuikhur hlop inkhat akhor nôk. Khana khan 
chu innâkna sōk mak jo. Khava jâra ama’n tuikhur kha, “Ning leh hnōm” tia aphō. 
Ama’n ati, “Tûnchu RŌNGPU’n hiva ram hi ning leh hnōma omna sik apek jo me, 
khana hinahin kahao sik jo me.” 

23Isaac in khava hmun adahlona Beersheba a inthon jo. 

24Khava jân a RŌNGPU’n Isaac hneng inlâra, “Kei napa Abraham Pathen eng kae. 
Ṭimak roh; ke’n ka’nṭhōipui che. Ke’n nang vâng kapek sik che. Kasōk Abraham 
hnenga kaṭong leitep jâra nang sōn leh pâr katamtak kapek sik che,” ati. 

25Isaac in khava hmun a khan maichâm inkhat asyema RŌNGPU kha akamuk. 
Khava sōa ama’n rabuk-inn amatunga khana asōk he’n tuikhur alak inkhat 
anleikhōr. 

Isaac leh Abimelech Inhnōmna 
26Gerara inphut Abimelech leh Ahuzza inti aṭong insepa leh aremi hlamkakei 
Phicol kha Isaac inhmupui sik a kahong heia kae. 

27Khava jâra Isaac in ader, “A’nthloppui hnōmlo chea narama inphut nahnong 
sōt jo enga, tûn kei inhmupui sik heisa mo akahong che?” 

28Anmani’n anmasôn, “Tûn nang hi RŌNGPU’n mahâmṭhat apek che ti 
kanmanhret jo, nang leh keini kaṭhatak a inchamna ninei sik a kanmandon jo. 

29Keini’n nang heite kanta sukset mak che kapōa nang inum keini nasukset mak 
sik unga na’ntep sik kanmadu. Nang kanlei lungset che khana kahōitak a kanta 
mansesōt che kae. Tûnchu RŌNGPU’n vâng apek che ti hi inchên jo.” 

30Isaac in revei atlopek heia, anmani’n ansâk an-ina kae. 

31Ajîng jîngkâr hmatak mi inkhat et in ṭong intepna anleineia intepna vâng ṭong 
ankam jo. Khava sōa Isaac in mathlâna anei heia ṭhōnsa changtak a inṭhen jo hei. 

32Khava ning khan Isaac sōk-hei kahong heia anmani’n anta leikhōr tuikhur 
chunga anleimanthei. “Keini’n tuikapût kanhmu jo,” anti. 

33Ama’n khava tuikhur kha, “Intepna” tia aleiphō. Khang’khan Beersheba khōpui 
khan khava rahming kha aleichen jo kae. 

Esau Nuhmei Ramlak Mihei 
34Esau kum 40 atluk pha, Hit jât nuhngâk 2 aleiompui hei, Beeri sanu Judith leh 
Elon sanu Basemath kae. 

35Anmani hin Isaac leh Rebecca hringkhō malung châmna anlei mannei hêr hei. 

A’nphutna 27 

Isaac in Jacob Vâng Apek 

1Isaac tûnchu hong kater joa ahmit in khō heihmu mak jo. Asapa upapa ahnenga 
abek a, “Kasapa!” ati. Esau in amasôn, “Hôi, apa” ati. 

2Isaac in, “Kei kater jo eng khana inranga kathi bei sik jo eng ti hi nang in nahmu. 

3Nasâi leh nathe choi inna kei sik a ramsha vathat roh. 

4Khava kei tamadu akatui an kha asōng pek inna kahnenga heichoi roh. Kathi 
mak hma ke’n achaina vâng peche rong,” ati. 

5Isaac in asapa Esau hneng thuhming aleihri kha anuhmei Rebecca’n aleithei jo. 
Esau in ramsha kahnong ase kathi, 

6Rebecca’n asapa Jacob hneng, “Napa’n na-upa Esau hneng, 

7‘Sha heichoi inna kei sik asōng pek roh. Kathi mak hma RŌNGPU hmaikunga vâng 
peche rong,’ ati kha ke’n kathei jo. 

8Tûnchu kasapa, rangei roh khana heimo kahri kha tlosōt roh. 

9Vase’na ke rup kâra akathai ke 2 sur ina heichoi roh. Khana inphut napa tasâk 
hnōmhêr an kha ke’n sōng pek rong. 

10Ama’n athimak hma nang kha vângṭhat apekna sik che khavakha nachoia 
namansâk thei sik,” ati. 

11Tâk-kha Jacob in anu Rebecca hneng, “Ka-upa chu ataksa ahme katam kei chu 
kahme tam mak ti hi namanhret. 

12Kapa’n akachia a-en eng inchu ke’n ama kahōnna hi ahong manhret sik; 
khang’khan vâng pek kahlanga kei sik hâksêr chenna jôk kachang sik,” ati. 

13Anu’n amasôn, “Kasapa, nachunga hâksêrna hei-achang inum kei chunga tla 
rasoh; kati rōk hi tlo roh, se ina kehei kha ahei choi pek roh.” 

14Ama ke kasur kasea anu hneng ahei choi hei khana anu’n apa tasâk hnōm an 
kha asōng pek jo. 

15Hivasōa ama’n Esau pōn leh der kaṭhapen hei kha alosōt a asapa Jacob amansi 
amankei jo hei. 

16Ke vun vâng akut khana ahme omakna ahrak hei kha akatōm tlit pek hei. 

17Rebecca’n asōng an katui kha leh abuhlom syem kha asapa kut a apek jo. 

18Khava sōa Jacob kha apa hneng kasea, “Apa” tia abek. “Hôi, kasapa tu che kha 
mo?” tia amasôn. 

19Jacob in apa hneng, “Kei nasa upa Esau eng kae; nang in namanthei eng kapōa 
katlo jo. In-ong jo roh vângṭhat napek theina sik eng kahei choi pek che hme hi 
sâk jo roh,” ati. 

20Isaac in, “Kasapa, heikhonga mo hingtuk inranga sha chu nahei jongsōt?” tia 
amasôn. Jacob in, “Na-RŌNGPU na-Pathen in khava jongsōtna khan a’nthōpui 
eng,” ati. 

21Isaac in Jacob hneng, “Nang kakachia ka-en theina sik che, kahneng ahong hnai 
roh. Nang Isau khet che mo?” ati. 

22Jacob khan apa hneng hong intet det a apa’n akachia, “Nakare chu Jacob rasa 
ka-ang, tâk nakutbân chu Esau bân kae,” ati. 

23Esau kutbân kapōa ahme ahmông jâra apa’n Jacob kha leimanhret tor mak jo. 
Ama’n vângṭhat kha pek sik a intluk jo, 

24tâk avea adersa, “Kadiktak a nang Esau che mo?” Ama’n, “Ôk, kei eng kae,” tia 
amasôn. 

25Isaac in, “Nahme sōng an kha ajing hin heichoi roh. Khavakha kasâk sō leh vâng 
kha kapek sik che kae,” ati. Jacob in an kha leh in sik a ju ahnenga ahei choi pek 
a kae. 

26Khava sōa apa’n ahnenga, “Kasapa, ahong hnai inna avamajôp roh,” ati. 

27Khang’khan apa hneng majôp sik a ahei hnai pha asapa pōn marim kha 
aleimahnam pek a kae, khana apa’n vâng aleipek joa kae. Ama’n, “Kasapa marim 
kahōi hichu, Pathen vângpek jo hleipuk inkhat marim kapō kae. 

28Pathen in chungvânna inphut nang sik a radaitui pek che rasoh khana nahlei 
hei kha athai man om pek che rasoh. Sâng leh be khana vomhrui tui katamtak 
pek che rasoh! 

29Jât-hlop he’n nasōk chang hei rasoh khana mihlop he’n nahmai kunga inkun 
hei rasoh. Nang pare-patung hei kâra nang in vai rôn roh, nanu sōn leh pâr he’n 
nang kamuk hei che rasoh. Nakahâksêr hei kha hâksêr chen hei rasoh, khana 
vâng nakapek hei kha vâng chen hei rasoh,” ati. 

Esau in Isaac Vâng Ader 
30Isaac in mahâmṭhat apeksō joa Jacob in apa Isaac a inphut asesōt lim leh a-upa 
Esau sha kahnong asea inphut hong inle jo. 

31Ama’num bu leh an katui asōnga apa hneng ahei choi. Ama’n, “Apa, lungsettak 
a a’n-ong pek roh, vâng napekna sik eng tia nang sik a kahei choi hme an hi asâk 
pek jo roh,” ati. 

32Isaac in ader, “Nang tu che mo?” Esau in amasôn, “Nasapa upa Esau eng kae.” 

33Isaac kha atak leh aratha innok jo khana ader, “Khan-e sha ahong that a 
kahnenga ahei kachoi mi kha tutâk mo? Nahong mak hma det a khan kaleisâk jo 
kae. Ke’n achaina vâng kha kaleipek jo kae, khava jâra khahei kha ahei tik a ama 
ta jo hei kae.” 

34Esau in hivahi athei pha inhnaktak a leikaṭap khana ati, “Apa, kei um vâng apek 
roh.” 

35Isaac in amasôn, “Nanaipa kahonga ahōn jo eng. Nang vâng chen sik kha alosōt 
jo,” ati. 

36Esau in, “Hivahi ama’n vōi 2 tlukna ahōnna jo eng kae. Arahming Jacob tia 
anphō hi intōk hrep. Ama’n kei upa changna ratha neina leh kavâng chen sik 
alopek jo eng. Kei sik a mahâmṭhat inkhatbek um adapek mak jo che mo?” ati. 

37Isaac in, “Ke’n ama hi nang kapu kamanchang dek jo, khana apare-apatung 
rakip ama sōk kamanchang jo hei. Sâng leh be khana ju ama kapek jo. Kasapa, 
tûnchu nang sik a katlo tor sik heite om mak jo!” ati. 

38 Esau in apa hneng aheider, “Apa, vâng inkhat rōk um kei sik om mak jo mo? 
Apa, ke’m vâng apek roh.” Ama kaṭap inphut jo! 

39 Isaac in ahnenga, “Nang sik a vânchunga radaitui om mak jo ning, Nang sik hlei 
thai kanei om mak jo ning. 

40 Chemjâm namatua nang akahring sik che kae. Tâk-kha nanaipa sōk akachang 
sik che kae. Kha’num nang in ama na’nrepui pha ama matuna chea inphut kasōk 
tor sik che,” ati. 

41Esau in Jacob kha amater, ajârchu apa’n Jacob hneng vâng kha aleipek joa kae. 
Ama’n amandon, “Kapa athia aralum dena sik kahnai jo; khava sō leh ke’n Jacob 
hi kathat sik.” 

42Esau ṭōnmantluk hi Rebecca’n aleithei pha, Jacob ava manbek heia, “Rangei 
roh, na-upa Esau in nang hi sura thatna sik chea intluk jo. 

43Khava jâra kahri hi tlo roh. Harana ka-om kaṭapa Laban inna inranga vase roh, 

44na-upa hnuknat hi adai mak kârseng khana khan ama leh pha chomkhat om 
roh, 

45nang in ama hnenga natlo hei kha amahngi mak hma seng va-om roh. Khava 
sō leh nakaṭhōi inle sik ke’n mi kahei tir sik. Heijâra mo kasapa inhnitak ni khat 
rōk a kamanhmang sik chei?” ati. 

Isaac in Jacob Laban hneng Atir 
46Rebecca’n Isaac hneng, “Esau in a-ompui ram hlop nuhmeihei jâra kana jo eng, 
kachim jo eng. Jacob inum Hit jōrhei ahong ompui inchu akathi bei sik jo eng 
kae,” ati. 

A’nphutna 28 

1Isaac in Jacob abek a alei-rahlâng khana ahnenga, “Nang Canaan jōr ompui mak 
roh. 

2Khava kanek a Mesopotamia ram a napu Bethuel khōa se roh. Nanu ṭapa napu 
Laban sanu nuhngâk-hei kâra inkhat va-ompui roh. 

3Nang hi phung katamtak hei pa nachang theina sik, Akahratpen Pathen in na-
inn nei sik hi vâng pek che rasoh khana sa leh te katamtak pek che rasoh! 

4Ama’n Abraham hneng vâng aleipek kapōa nang leh nasōnhei chunga vâng pek 
chei rasoh; Pathen in Abraham aleipek jo, nava omna ram kha nang chen chang 
jo rasoh,” ati. 

5Khang’khan Isaac in Jacob kha Mesopotamia ram a Aram jât, Bethuel sapa 
khana Jacob leh Esau hei nu Rebecca ṭapa Laban apu hnenga atir jo. 

Esau in Nuhmei lak Anei 
6Isaac in Jacob vâng apek a Mesopotamia ram a nuhmei kajong sik atir jo ti hi 
Esau in amanhret jo. Khana Isaac in vâng apek lai khan Canaan nuhmei a-ompui 
makna sik a ṭong apek ti hi’m aleimanhret jo. 

7Jacob in anu-apa ṭong ajuia Mesopotamia ram a kase jo ti aleimanhret jo. 

8Khan nôk chu apa Isaac in Canaan jōr ompui sik hichu hnōm mak ti hi Esau in 
amanhret a kae. 

9Khava ênga Esau in Abraham sapa Ishmael hneng kasea asanu Malahath, 
Nebaioth sernu kha ava ompui jo. 

Bethel a Jacob Rahmang 
10Jacob in Beersheba adahlona Haran ting leikase jo. 

11Kani atlâk jo pha ama hmun intheng inkhat a kahonga khana khan karek jo. 
Hlung inkhat lukhama aneia leikaje. 

12Arahmanga raleia inphut marvân katlung keirâk inkhat intung khava chunga 
ngevahei akaketou leh akaṭumsuk aleihmu hei. 

13Khana khan RŌNGPU’n ahnenga leikangira kae. Ama’n, “Kei Abraham leh Isaac 
Pathen RŌNGPU eng kha kae. Nang in najena ram hi nang leh nasōn-napâr hei 
kapek sik chei kae. 

14Nasōn-napâr hei kha raleichunga vaiphin kapōhrep a anja katam sik hei. 
Anmani’n ramkei rakip a anramri anmanlensa sik, khana nang leh nasōnheia 
inphut jât rakip vâng kapek sik hei. 

15Mandon sōt roh, nasena rakip a ka’nṭhōipui sik che khana kahrung sik che, 
khana hiva ram hin kaheiṭhōi male sik che, nahnenga kalei intepna rakip hui 
atlungmak kârseng ke’n nang masō mak che ning,” ati. 

16Jacob in ajea inphut hongkathōia ati, “Hinahin RŌNGPU ka-om! Ama hiva hmun 
a hin ka-om, kei leimanhret mak eng!” 

17Ama kha kaṭi joa, “Hivahi heituk a ṭit ka-om hmun jo mo! Hivahi Pathen inn 
kachang nger sik; marvân kot inhlang kachang nger sik,” ati. 

18Jacob in jîngkâr hma kathōia alukhamna hlung kha aloa mandonsōtna inkhat 
a aphun jo. Khava chunga olive thai abun thlōna Pathen hneng aleitōk jo. 

19Ama’n ahmun kha Bethel tia aleiphō. (Hmalai khan chu Luz tia alei inhret 
khōpui kae.) 

20Khava sōa Jacob in Pathen hneng ṭong intep a ahri, “Kei kahlam hrona hin 
na’nṭhōipui enga khana nahrung enga, sâk leh in, si leh kei napek eng inchu, 

21khana kapa inna kamōng tak a kahong inle’nchu, nang ka-Pathen kachang sik 
che. 

22Khana tuninga mandonsōtna hlung kaphuna hmun hi nang kamukna inn 
kachang sik khana napek sik eng neinâk rakip a sôma inkha-khat kapek sik che.” 

A’nphutna 29 

Jacob Laban Inn Atlung 
1Jacob kha khang’khan nisō ramting leikase. 

2Manhret phâkloa khava hlei razeia tuikhur inkhat akimvea kemōng rup thum 
inbok hret-hrōt avaratō jo. Tuikhura inphut kemōng rup-hei kha tui antaman-in 
ri hei kae. Tuikhur kha asingna hlungpek kalentak leika-om. 

3Kemōng rup rakip anhong inchun pha leh ankakhemhei khan hlung kha 
antamaliksōt a tui kha antaman-in hei kae, khava sō leh hlung vâng khan 
antasing male nôk kae. 

4Jacob in kemōng kakhemhei hneng, “Nangni khontinga mi chei mo?” tia ader 
hei. Anmani’n anmasôn, “Haran khōa mi ung kae.” 

5Ama’n, “Nahor tupa, Laban nanmanhret mo?” ati hei. Anmani’n, “Kanmanhret,” 
anti. 

6“Ama kadam mo?” tia ader hei. Anmani’n, “Ama kadam. Enroh, asanu Rachel 
kemōng rup aheihe heia akahong so” anti. 

7Jacob in, “Kani la’nshânga, innting sena sik pha’m lachang mak a, heisa mo tui 
nanman in sō hei leh avea phi nanta mansâk mak hei?” ati. 

8Anmani’n anmasôna, “Kemōng rup rakip hin anho’ntûp sō leh hlung hi 
kanmaletsōt mak hma seng chu khanga tlomak ung, khava sō rōk khan kemōng 
rup-hei hi tui kantapek sik hei kae,” anti. 

9Jacob in anmani khang’khan a’nbekpuilai hei, Rachel kha akemōnghei leh 
heikatlung jo. 

10Jacob in Rachel kha apu Laban kemōng rup leh aheihmu pha, kasea hlung 
kha’m amalik sōt pek a, kemōnghei kha tui aman in jo hei. 

11Khava sōa ama’n Rachel kha amajôp a, inpâk reia kaṭapsōt a kae. 

12Jacob in, “Kei napa sernu, Rebecca sapa eng kae,” tia ahri pek. Amanu katlâna 
apa ava manthei; 

13khana apa’n atupa Jacob ahongna ṭong kha athei pha, inhmupui sik a heikatlân, 
akakōa amajôp a, inna aheiṭhōi manhlut. Jacob in omchen kasōk rakip Laban 
hneng ahri pha, 

14Laban in, “Kadik, nang kei thisen karavōi khet che kae,” ati. Jacob khana khan 
thla khat katlung bit leika-om. 

Jacob in Rachel leh Leah jâra Laban Arazen 
15Jacob hneng Laban in “Katupa nachang jâra mankasea kaṭōn natlo sik 
changmak. Hlōman heija mo kapek sik che?” tia ader. 

16Laban in sanu 2 anei hei; upanu rahming Leah, naipangnu rahming Rachel inti 
hei. 

17Leah in ahmit a lâr asō, tâk Rachel arōng enhnōm kakai khana ahme kaṭha. 

18Jacob leh Rachel kha le’nlungset hei, khava jâra ama’n, “Rachel leh naman om 
sik ung achang inchu nang sik kum 7 ṭōn katlo sik,” ati. 

19Laban in amasôna, “Milak kapek sik kanek a nang kapek sik che; kei leh hin om 
rih,” ati. 

20Jacob in Rachel kha chenna sik kum 7 ṭōn aleitlo, Rachel kha amadu jâra apha 
kha bongkhat rōk kapōa aleithei. 

21Khava pha, Jacob in Laban hneng, “Pha kha katluk jo, nasanu ompui jo rong,” 
ati. 

22Khava jâra Laban in, hmōiṭhōi revei inkhat atloa mi rakip abek hei. 

23Tâk-kha khava jâna khan, Laban in Rachel kahlânga Leah jôk Jacob hneng 
aleiṭhōi pek, Jacob in ale’nchunpui jo. 

24(Laban in asōknu Zilpah kha asanu Leah inzen sik a aleipek.) 

25Jacob in khōvâr mak hma seng, ajepuinu kha Leah achang leimanhret mak. 
Laban hneng kasea, “Heisa mo hinga kahnenga natlo? Ke’n Rachel hlona ṭōn 
katlo kae. Heisa mo nahōn eng?” ati. 

26Laban in amasôn, “Sanuhngâk upanu mak hma, anainu’n puise anei sik hi hiva 
ram ngai changmak. 

27Inn-nei rehōi kani vekhat hi a’nchai sik hngâk hi roh, nang in kum 7 ṭōn nalatlo 
pek sik eng inchu, ke’n Rachel kapek sik che.” 

28Jacob kahnōm jo, khana luhông rōi Kanive kha athlengsō pha, Laban in asanu 
Rachel kha anuhmei sik a apek jo. 

29(Laban in asōk nuhngâk Bilhah kha asanu Rachel inzen sik a aleipek). 

30Jacob in Rachel kha’m ale’nchunpui jo, khana Leah kanek a amalungset chet a 
kae. Khana ama’n Laban sik a kum 7 ṭōn aleitlo nôk a kae. 

Jacob Sanei hei 
31 RŌNGPU’n Leah kha Rachel kanek a apuise lungsetna katlôm ti amanhret a 
asaneina sik a asyempek, tâk Rachel chu kachinga leika-om. 

32Leah in nai ahong vona sapa inkhat amatet. Ama’n, “RŌNGPU’n ka’nrengna 
ahmupek jo eng, tûnchu kapuise’n alungset sik jo eng,” atia, ama’n arahming 
Reuben tia aleiphō. 

33Ama nai avon nôk a, sapa inkhat amatet nôk. Ama’n, RŌNGPU’n hiva sapa hi’m 
apek nôk eng; ajârchu kei hi kapuise’n alungset mak ti hi ama’n atheia kae; khava 
jâra ama’n arahming Simeon tia aphō. 

34Vōi khat nôk nai avon nôk a pasenai ather inkhat amatet nôk. Ama’n, “Tûnchu 
kapuise’n alungsetna eng kahnet tlit sik jo, ajârchu sapase 3 tak kanei pek jo,” 
ati; khava jâra arahming Levi tia aphō. 

35Khava sōa nai avon nôk a athera pasenai inkhat amatet nôk. Ama’n, “Tûn pha 
hinchu ke’n RŌNGPU kha kachoi ka-ân sik,” ati. Khava jâra arahming Judah tia 
aleiphō. Khava sōa chu avonchoi kabâng jo. 

A’nphutna 30 

1Rachel in Jacob sa inkhatbek um leinei pek mak, khava jâra a-unu chunga 
athang leikase, khana Jacob hneng, “Sa amannei roh, achangmak inchu kathi sik 
eng,” ati. 

2Jacob in Rachel hneng kahrânga, “Pathen kha kei chang tor mak eng. Sa anikape 
mak kha ama kae,” ati. 

3Amanu’n, “Hinahin kasōknu Bilhah ka-om, ama’n kei sik sa anineipek theina sik 
jepui jo roh,” ati. 

4Khang’khan asōknu Bilhah kha Jacob hneng apek jo, khana Jacob in amanu 
a’nchunpui jo. 

5Bilhah achung kahrik a Jacob sapa inkhat aneipek jo. 

6Rachel in, “Pathen in kei ka-ôa ṭong atanpek jo eng. Kaderna athei pek enga sapa 
inkhat apek jo eng,” ati; khava jâra asapa rahming Dan tia aphō. 

7Rachel sōknu Bilhah kha achung kahrik nôk a Jacob sapa inkhat amatet pek nôk. 

8Rachel in, “Ke’n inhnaktak a ka-unu ka’nrepui, tâk ke’n kator jo,” ati; khava jâra 
asapa rahming Naphtali tia aphō jo. 

9Leah khan avonchoi kabâng jo ti amanhret pha asōknu Zilpah kha Jacob nuhmei 
sik a apek jo. 

10Khana Zilpah’n Jacob sapa inkhat aneipek jo. 

11Leah’n, “Kamahâm kaṭha jo,” ati; khava jâra ama rahming “Gad” tia aphō jo. 

12Zilpah’n Jacob kha 2 tlukna sapa inkhat amatet pek nôk, 

13khana Leah’n, “Kei heituk a a’npâk jo eng mo! Tûnchu nuhmei he’n akahōinu 
anti sik jo eng,” ati; khava jâra ama rahming Asher tia aphō jo. 

14Gehu lōk pha Reuben in hleipuk a leikase; ama’n hleia jôrdei-âi avahmu. Ama’n 
anu Leah hneng jôrdei-âi kha apek. Khava kha ahmu pha Rachel in Leah hneng, 
“Nasapa tahei choi jôrdei-âi kha kei um ajing apek roh,” ati. 

15Leah’n Rachel hneng, “Nang in kapuise nakasut eng kha’m latluk mak mo? 
Tûnhin kasapa jôrdei-âi kapha inlo rong nalati mo,” ati. Rachel in, “Nasapa 
jôrdei-âi napek sik eng inchu Jacob leh tuning kajesap thei sik chei,” atipek. 

16Khōhlei ting Jacob hleia inphut ahong inle pha Leah’n Jacob inhmupui sik a 
kasea, “Nang leh kei tuning chu akajesap sik me kae; ajârchu kasapa tahei choi 
jôrdei-âi kha Rachel hneng kapek jo kae,” ati. Khang’khan Jacob in Leah kha 
khava ning jân ale’nchunpui jo. 

17Pathen in Leah derna athei pek a achung kahrik a Jacob sapa 5 tlukna aneipek 
jo. 

18Leah’n, “Pathen in tloman apek jo eng, ajârchu kasōknu kha kapuise hneng 
kaleipek a kae,” ati; khava jâra asapa rahming kha Issachar tia aphō. 

19Leah avea sa avon nôk a Jacob sapa 6 tlukna aleinei nôk. 

20Amanu’n, “Pathen in kei kutchoi kaṭhatak apek jo eng. Tûnchu kapuise’n 
arahlâng sik jo eng, ajârchu ke’n sapa 6 kanei pek jo,” ati; khava jâra asapa 
rahming Zebulun tia aphō. 

21Ahnung kakhôrpena sanu inkhat anei, arahming Dinah tia aphō. 

22Khava sōa Pathen in Rachel ahong mandonsōt; aderna Pathen in athei pek a sa 
neitheina sik amantluk pek. 

23Ama achung hong kahrik a sapa inkhat anei jo. Ama’n, “Pathen in sapa inkhat 
apek enga ka’nzakna kha alosōt pek jo eng. 

24RŌNGPU’n sapa ather apek nôk rasoh,” ati; khava jâra anaite rahming kha 
Joseph tia aphō. 

Jacob leh Laban Manṭong Inbek 
25Rachel in Joseph aneisōa Jacob in Laban hneng, “Ka-inna ka’nle theina sik se jo 
rong. 

26Kanuhmei hei leh kasahei naṭōn kaleitloa kahlō hei seng kha apek jo roh, khana 
kei se jo rong. Heituk kaṭha karazen jo che mo nang in namanhret,” ati. 

27Laban in ahnenga, “Ke’n hivahi kahri hnōm: rathla mantheina eng, RŌNGPU’n 
nang jâra kei um mahâmṭhat apek eng kae ti hi kamanhret jo. 

28Naṭōn tloman kha hri roh. Khahei kha kapek sik che,” ati. 

29Jacob in ahnenga, “Heituk-hrep a naṭōn kahei tlo khana heikhonga mo kei 
ensuina thōia naranhei ahong kapung hei nang in namanhret. 

30Kahong mak hma ajingte naleinei hei kha kapung hêr jo hei, khana kavasena 
rakip a RŌNGPU’n mahâmṭhat apek jo che. Tûnchu kei sik a hnemna en pha jo kha 
kae,” ati. 

31Laban in, “Ke’n heimo kapek sik che,” tia ader. Jacob in amasôn, “Tloman heite 
madu mak eng. Kei ṭōn mantlukna hi nahnōm pek eng inchu ke’n nakemōnghei 
kalakhem sik hei: 

32Tuning nakemōnghei kâra hlut a akaṭe rik-rak kemōnghei, akadum hei leh 
akaṭe ke rakip hei kha ka’nlo sik hei. Kharōk kae kaṭōn tloman kamadu khachu. 

33Kei kamalung intheng kha hnunga kabeitak a nahong manhret sik. Kei tloman 
hei kha nahong-en manchên pha akaṭe mak kehei leh akadum mak kemōnghei 
kaserōnga navahmu’n chu kamarûk hei kae tia namanhret sik eng.” 

34Laban in amasôn, “Kahnōm jo eng, nang tahri kapōa nitlo sik jo.” 

35Tâk-kha khava ning tak khan Laban in akaṭe leh akachek rik-rak keche leh 
kepui, akaṭe seng khana kemōng kadum rakip aṭhensōt jo hei. Khahei ka-ensui 
kha asahei amanṭang jo hei, 

36khana ama’n akemōnghei leh Jacob hnenga inphut hmun kahlatak a ni 3 hlam 
a leikase jo. Jacob in a’nhleibanghei kha aleikhem jo hei. 

37Jacob in theichang, theipōng, khana khōngma thing kahring bâk atuktana ahok 
hei ajijing akhok a amanṭe rik-rak hei. 

38Khava thing akaṭe rik-rak hei kha ke leh kemōng rup-hei tui inna thlengkông 
hma adapek hei. Ama’n khana khan ada hei, ajârchu tui in anhong pha leh ke leh 
kemōnghei kha je anjong ria kae. 

39Kehei khan te anrôn pha leh, akaṭe, akarâng anheinei ria kae. 

40Jacob in kemōnghei kha ke heia inphut ahlop a aṭhen hei khana Laban serup 
akaṭe dit-dit hei leh akadum hei langting anhmai kha alei man-en hei. 
Khang’khan aserup hei kha ahlop a ada heia Laban se heia inphut aṭhen hei. 

41Taksa kaṭha ke leh kemōng he’n tui ka-in anhong pha leh je anjong pha thing 
bâk-hei kha anhmating tui dônna thlengkông hnenga adapek ri hei, hivahi thing 
bâk kaṭe kâra sa anvonna sik a kae. 

42Tâk-kha taksa kaṭhamak ke leh kemōnghei hma khan chu dapek mak hei. Sôt 
lo jen a Laban khan ran taksa kaṭhamak rōk achen jo hei, khana Jacob inchu 
akaṭha seng achen jo hei. 

43Hing’hin Jacob kha mikahaotak hongkachang jo. Ranrup, sōk, sharîngsei leh 
sha-kōrtung hingja ahongnei jo. 

A’nphutna 31 

Jacob Labana Inphut Atlânsōt 
1Jacob in Laban sahei ṭonghri kha athei jo: “Nipa ran kaṭha rakip Jacob in alosō 
jo. Anei leh ahao rakip so nipa ta rōk hei kae,” anti. 

2Khan chu Laban kha hma kapōa inthloppui yamak jo ti hi’m amanhret jo. 

3Khava pha RŌNGPU’n ahnenga, “Naram na-innkōhei omna inle jo roh. Ke’n 
ka’nṭhōipui sik che,” ati. 

4Khava jâra Jacob in Rachel leh Leah hneng akemōng khemna hleipuk a 
anva’nhmu puina sik ṭong aleimanrôn hei. 

5Ama’n anhnenga, “Nanpa hi hma kapōa inthloppui yamak jo ti hi kamanhret jo; 
tâk kapa Pathen in kei a’nṭhōipui enga kae 

6Ke’n kator chenna nanpa ṭōn kaleitlo kha nangni’n nanmanhret. 

7Kha’num, kei ahōn enga karatha man vōisôm athleng lelea kae. Tâk-kha Pathen 
in kei amansuset mak a kae. 

8Laban in, ‘Aje kaṭe rik-rak ke seng naṭōn tloman sik kae,’ atina rakip a ranrup 
rakip in aje kaṭe rōk anhong matet a kae. Khana ama’n, ‘Aje karâng dit-dut kehei 
naṭōn tloman sik hei kae,’ ati pha ranrup rakip in aje karâng dit-dut anhong 
matet a kae. 

9Pathen in nanpa ran rup-hei kha alosōt a kei apek jo eng. 

10“Ranhei jejonglai ke’n rahmang inkhat kaleinei, kechehei kha anje akaṭe rik-
rak, akarâng dit-dut leh akaṭe rōk kahmu hei. 

11Pathen ngeva khan kahnenga, ‘Jacob!’ tia abek eng. ‘Hôi’ tia kamasôn. 

12Ahrisa a, ‘Enroh, keche apui kaje rakip heiso, anje kaṭe rik-rak, karâng dit-dut, 
kaṭe hrek-hrok hei. Laban in nachunga atlo rakip ke’n kahmu jo, khava jâra 
hivahi ke’n kamasō kae. 

13Kei hi nang in olive thai nasun thlōna mandonsōtna hlung inkhat naleitōkna, 
khana kahnenga nalei intepna Bethel a nahnenga ale’nlâr Pathen eng kha kae. 
Tûn nang na’ntetna ram a khan inlena sik a intluk jo roh,’ atipek enga kae.” 

14Rachel leh Leah in Jacob an-masôn, “Kanpa a inphut chen sik karōi heite om 
mak. 

15Ama’n khōhme kapōa arazen ung. Ajōrsōt ung, kanman alei inpek kha’m 
ahmangsō jo. 

16Pathen in kanpa nei alosōt rakip hei hi eini leh nisahei chen jo kae. Pathen in 
heimo amanthei che kha tlo jo roh.” 

17-18Khava jâra Jacob, apa omna Canaan ramting sena sik a intluk jo. Ama’n 
anuhmei asahei sharîngsei chunga amanchōng heia, Mesopotamia ram a lamsōt 
heirakip leh aranrup seng ahmating ahe jo hei. 

19Laban kha kemōng sam kavo leikase, avōi kathi Rachel in apa innshung 
pathenhei kha aleimarûk heia kae. 

20Jacob in Laban hneng ahōna adahlon sik ṭong leiman theimak. 

21Jacob in anei rakip arôna inrangtak a aleidahlon jo. Ama’n Euphrates tuidung 
re ake leh Gilead tlâng ajōn inphut jo. 

Laban in Jacob Ahnong 
22Ni 3 sōa Jacob katlân jo ti ṭong hi Laban hneng mi’n anhri pek jo. 

23Ama’n amihei leh inṭhōia Jacob kahnung anthlura, ni 7 ning Gilead tlânga 
anvaphâk. 

24Khava ning jân Laban rahmanga Pathen kajōnga, “Nang in Jacob kha heijalai a-
enum maṭhit makna sik tlo roh,” atipek. 

25Jacob in tlâng chunga khan arephōr amatung, khana Laban in Gilead ram 
tlânga a-innkōhei leh arephōr amatung. 

26Laban in Jacob hneng, “Heisik a mo nang in nahōn enga kasanuhei kha rehring 
sur kapōa naṭhōisōt hei? 

27Heisa mo amantheilo chea marûk a a’nlepsōt che? Nalei manthei eng inchu, 
nang mathlâna inpâktak a khōng leh serângdâr thōa kalei mathlâ thei chea kae. 

28Katu hei kabeng amanjôp mak che, kasanuhei chibei aman pek mak hei che. 
Khava khachu mikamo ṭōn kae! 

29Ke’n nang sukset torna ratha kanei, tâk jâning jân khan napa-Pathen khan 
karahmanga heijalai a-enum maṭhit makna sik chea ṭong apek eng. 

30Na-innting na’nle hnōmhêr jâra akatlân che kae ti kamanhret, tâk heisa mo ka-
inn pathenhei namarûk?” ati. 

31Jacob in amasôn, “Akinchu nasanuhei hi nakasut sik eng tia kamandon jâra kae. 

32Tâk-kha na-pathen hei kha hinna inkhat hneng nahmu’nchu ama kha that sik 
kae. Hivahin, kamihei hmit-hmua, nahei rakip kha injong jo roh khana nata kha 
inlo roh,” ati. Rachel in anpa Laban pathenhei aleimarûk kha Jacob in leimanhret 
mak. 

33Laban kasea Jacob rabuk-inna avajong jo; khava sōa Leah rabuk-inn, khan chu 
sōk nuhmei 2 hei rabuk-inn ajonga apathenhei kha hmumak jo hei. Khava sōa 
Rachel inna kahlut jo. 

34Rachel in apa pathenhei kha aleiloa sharîngsei chunga in-ongna mârsha 
shunga athōn heia anchunga alei in-ongna jo hei. Laban in rabuk shung kha 
ajong tâk heite leihmu mak jo. 

35Rachel in apa hnenga, “Apa, nahnuk anat pek mak roh, kei ka’n ongna inphut 
thōi tor mak ning, ajârchu thla pōn kahmua kae,” ati. Laban in a-inn pathenhei 
kha ajong hei tâk leihmu mak jo hei. 

36Khava pha Jacob ahnuk kana reia ader, “Heipen mo katloṭhe aka-oma? Hei dân 
mo kasuk khōi joa, hingtuk hrep a rehnonga nahnong eng? 

37Tûn kaneinâk rakip nakatlok a na-innhlō neinâk heimo nahmu sōt aka-om? 
Namihei leh kei mihei tahmu sik a heikeisōt roh, tujôk mo akadik me mandon 
hei rasoh. 

38Tûn kum 20 katluk jo, kei nang leh nihong omsōm hi; nake achanga, nakemōng 
achanga akapung mak om mak, khana nakemōng rup a inphut ache inkhatbek 
um lasâk mak eng. 

39Ramsha he’n kemōng inkhat antha kataia a’nhmang kha ke’n kamale che. Kei 
ṭhena changmak tia nahnenga hridek mak eng. Sûna a-emak leh jâna a’nhmang 
seng um kamalena sik nangek eng. 

40Pha katamtak, sûn leh akalum, jân leh akadai kade-hla a khōdeng kathei. Kei 
kaje tor makna’m leikatam. 



61 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

41Kei leh nang nihong omsōmna kum sômhni katlung bit a khang’khan kalei 
thōk. Nasanuhei 2 hlōna sik a kum 14 kahlut, ṭōn katlo, kum 6 in ran hlōna 
kaleitlo. Kha achang pum a vōisôm tak kahlōman nathleng lelea kae. 

42Kapa Pathen, Abraham Pathen leh Isaac Pathen in aleiompui mak eng inchu 
kakarōk hêra nalei tirsōt sik eng kae. Tâk-kha Pathen khan kaṭōntlo leh 
kakhōdengthei ahmupek eng, khana jâning jân khan aṭong tanna kha jōng 
katlung jo.” 

Jacob leh Laban Inhnōmna 
43Laban in Jacob amasôn, “Hiva nuhmeihei hi kasanuhei kae; ansahei hi katu hei 
kae; khana ran rup-hei hi’m kata hei kae; hinna nahmu rakip hei hi kata hei rōk 
kae. Achang inum, kasanuhei leh katu hei hi kakhâm tor mak sik hei anchang 
jâra, 

44kei leh nang inhnōmtōna inkhat ninei sik a intluk jo eng. Ni’nhnōmna 
mandonsōtna sik hlungbuk inkhat syem rih.” 

45Khava jâra Jacob in mandonsōtna inkhat sik a hlung inkhat ahrut a amatung. 

46Ama’n amihei hneng hlungpui ṭhahrep antabuk sik a amanse hei. Khava sōa 
an-hlungbuk panga khan bu anleisâk a kae. 

47Khavakha Laban in ‘Jegar Sahadutha’ tia aphō, Jacob inchu ‘Galeed’ tia aphō. 

48Laban in Jacob hneng, “Hiva hlungbuk hi eini 2 mandonsōtna inkhat sik a kae,” 
ati. Khava jâra khava hmun kha Galeed tia anphōa kae. 

49Laban in ahri nôk a, “Eini khat leh khat ni’nṭhen pha hin RŌNGPU’n nichunga a-
entō ṭhak me chang rasoh,” ati. Khava jâra, khava hmun kha Mizpah ti’m anphō. 

50Laban in ahri manjōm, “Nang in kasanuhei kahōi kaṭha tlo loa, nuhmei hlop na-
ompui he’nchu, ke’n kamanhret phâkmak inum Pathen in nikâra a-en ṭhak me 
kae ti hi mandonsōt roh. 

51Nang leh kei kâra sik hlung kabuk hei kha hin ka-om hei, hinahin mandonsōtna 
hlungphun kha ka-om. 

52Hlung inbuk leh a’nphun hlunghei hi mandonsōtna sik heia kae. Ke’n hiva 
hlung inbuk hei khehlona nang buhlu mak che ning; nang inum hivahi a-emak 
leh mandonsōtna hlung khehlona kei abuhlu mak tin che. 

53Abraham Pathen leh Nahor Pathen khan eini 2 kâra ṭong tan rasoh.” Khava sōa 
Jacob in apa Isaac takamuk Pathen rahminga intepna kha juina sik a ka-ôrtak a 
intepna anei jo. 

54Ama’n ran inkhat athat a tlâng chunga inthoina inkhat atōk, khava sâkna khan 
amihei akasa sik abek hei. Anmani’n ansâksōa, khava jân kha tlâng chunga 
leikarek hei. 

55Ajing jîngkâr hmatak Laban in atu hei leh asanuhei ankabeng amajôp heia, 
chibei apek heia, a-innlangting aheijōn jo. 

A’nphutna 32 

Jacob in Esau Inhmupuina sik A’ntluk 
1Jacob in khanga thlang ting asena Pathen ngeva ṭhahrep leh intō hei. 

2Jacob in anmani ahmu hei pha, “Hiva hmun hichu Pathen rephōr kae,” ati. Khava 
jâra ama’n khava hmun kha ‘Mahanaim’ tia aphō. 

3Edom ram a a-upa Esau hneng hmadet a ṭong kapek sik a mihei Jacob in aleitir 
hei. 

4Ama’n anhnenga antavahri sik kha amanthei hei, “Nasōk ṭong kajuipa Jacob in 
hing’hin ahei hri, kei Laban hneng kaleiom jâra kahong inle hi akasôt jo eng kae. 

5Ke’n sehrat hei, shakōrtung hei, kemōng, ke leh sōk kaneihei. Ke’n, nang 
lungsetna kachen theina sik a tia ka-u nahnenga mi kahei tira ṭong kahei manrôn 
che kae,” ati. 

6Ṭongkarônhei kha anhong inle pha Jacob hneng anhri, “Na-u Esau hneng keini 
vakase jo ung, khana ama chu nang intōpui sik hong aphut jo. Ama leh pase 400 
aheiṭhōi hei.” 

7Jacob kha kaṭi jo khana amalung kadong jo. Khava jâra aheiṭhōi hei kha rup hnia 
aṭhen jo hei. Hi leh inṭhōia kemōng, ke, sehrat leh sharîngsei hei kha aṭhen jo hei. 

8Ama’n, “Esau in ahonga hma-inkeihei kha abuhlu hei inum, rup khat chu 
inhuktor sik ung,” tia amandon. 

9Khava sōa Jacob in derna anei, “Kapu Abraham Pathen leh kapa Isaac Pathen, 
arangei pek roh! RŌNGPU nang in karam ka-innkōhei hnenga ka’nlena sik a 
naleihri pek eng khana heirakip injenpet sik naleiti. 

10Nasōk kei hneng khava lungsetna leh taksen theina kachunga nanei eng kha 
karahōi changmak tia inhret eng. Ke’n Jordan karakanlai khōnghre inkhat rōk 
leh leikase eng, khana tûnchu hiva rup-hei hi leh hong inle jo eng. 

11Kader che kae, ka-u Esaua inphut ahuk roh. Kei kaṭi eng, kaṭitna khachu 
nuhmei naipang ṭhenloa kankabuhlu sik leh kankhenga suk manhmangna sik a 
ama kahong joa kae. 

12Nang in kahnenga ṭong natep a heirakip kei sik a injenpet sik, mihei tatei tor 
mak sōn leh pâr tui-ôngpui panga nêrdi kapōhrep kapek sik che naleiti kha 
amandonsōt pek roh.” 

13-15Jân kha khana khan arek sōa, aranhei kâra a-upa pek sik kutchoi aleikadei 
jo hei: kepui 200 leh keche 20, kemōngpui 200 leh ache 20, sene kasōk sharîngsei 

30 leh ante hei, sehrat pui 40 leh sehratche 10, shakōrtung apui 20 leh ache 10 
aleimantluk. 

16Khahei kha arup arup a aṭhen heia asōk-hei amanching et hei. Ama’n 
anhnenga, “Kahma serup-hei heruh, khana rup hmakakei leh hnung kakhôr kha 
inkâr ruh,” tia ṭong apek hei. 

17Hmakakei pena akase asōk hneng, “Ka-upa Esau in a’ntōpui che pha nahnenga, 
‘Tu mo nakapu? Khon mo akase sik che? Nahma ranhei hi tuta hei mo?’ ati pha, 

18Hing’hin namasôn sik kae, “Hihei hi nasōk Jacob tahei kae. Ama’n akapu Esau 
hnenga kutchoi ahei tir hei kae. Jacob ama khet kankahnunga kahong’ ti roh.” 

19Kha leh in-angtlinga 2 tlukna leh 3 tluknapa khana serup kahe rakip hei hneng 
amanthei jo hei: “Hivahi Esau nan-intōpui pha nanta hri nger sik kae. 

20Nanta hri nger sik kha, ‘Kadik, nasōk Jacob kha kankahnunga kahong’ nantati 
sik kae.” Jacob in, “Ke’n kutchoi vâng hei hin amalung kamantlai tor sik, khana 
ka’nhmupui pha leh, arangei mandam khet sik eng,” tia aleimandon. 

21Kutchoihei kha ahmating atirsōt hei khana ama chu rephōra jân karek jo. 

Peniel a Jacob leh inbōnna 
22Khava jâna khan Jacob kathōia anuhmei 2, anuhmei manbo 2 leh asa sôm leh 
inkhat hei aṭhōi heia Jabbok tuidung arakan jo. 

23Anmani kha tuire amankesō hei leh ama’n anei rakip um alei manrônsō pet 
hei, 

24tâk ama chu abinga hnung kakhôrpena leika-om. Khava sōa pase inkhat 
kahonga jân kathang khōvâr hmadet katlunga le’nbōn hei. 

25Pase khan inbōn kha tor mak jo eng tia a’nhret pha, Jacob rakōbura avōk pek 
a, inthlōt pek joa kae. 

26Pase khan, “Khō kavâr jo se jo rong,” ati. Jacob in, “Vâng napek mak kârseng 
eng masō mak che ning,” tia amasôn. 

27Pase khan, “Narahming heimo?” tia ader. “Jacob” tia amasôn. 

28Pase khan, “Narahming Jacob inti mak jo ning. Israel inti sik jo, ajârchu nang in 
mihring leh Pathen na’nrepui jo hei, khana nang in nator jo hei; khava jâra 
narahming hi Israel a’nti sik jo kae,” ati. 

29Jacob in, “Tûnchu narahming amanthei roh,” ati. Tâk ama’n amasôna, 
“Karahming heijâra mo namanhret hnōm.” Khava sōa Jacob kha vâng apek jo. 

30Jacob in, “Ke’n Pathen kha hmai leh hmai intōa ka’nhmupui jo, kha’num 
lakahring ṭhak eng,” ati; khava jâra ahmun kha Peniel aphō jo. 

31Jacob in Peniel aheidahlon pha khan kani heikasōk jo, arakōbur a’nthlōt jo jâra 
inkhôi dot-dot a leikase. 

32Khava jâra tûn katlunga Israel sōn leh pâr he’n rakōbura hmeravōi saphung 
mak hei, ajârchu Jacob aleivōk kha hiva rakōbur ravōi chunga kae. 

A’nphutna 33 

Jacob in Esau A’ntōpui 
1Esau in ami 400 hei leh ankahong kha Jacob in aleihmu hei, khava jâra asahei 
kha Leah, Rachel, leh anuhmei manbohei ngansena thōia aleiṭhen hei. 

2Anuhmei manbohei leh asahei khan hmapena amanse hei, abânna Leah leh 
asahei, khana hnung kakhôrpena Rachel leh Joseph amanse hei. 

3Jacob anhma akeia a-upa asorna khan vōisari raleia inkuna aleikamuk. 

4Tâk-kha Esau khan ama intōpui sik a hong katlânsōt, akut akabâna akakōa 
aleimajôp a kae. An-inhnibât a leikaṭap hei. 

5Esau khan akimvea ahei-en pha khan nuhmeihei leh sahei kha aleihmu hei, 
ama’n “Hiva mihei hi tuhei mo?” tia aleider. Jacob in, “A-u, hihei hi Pathen ṭhatna 
jâra aleipek eng sahei kha kae,” tia aleimasôn. 

6Khava sōa anuhmei manbohei leh ansahei kha kahong heia raleia lei inkun hei; 

7abânna Leah leh asahei kahong hei, khana hnung kakhôrpena Rachel leh Joseph 
kha kahong heia raleia lei inkun hei. 

8Esau in, “Ke’n karatō rup khat heiso tuhei mo? Anmani so heitina jo hei mo?” tia 
aleider. Jacob in “Sova so nang lungset a ôna chentheina sik a a’ntlo kae,” tia 
amasôn. 

9Tâk-kha Esau in, “Kanai, ke’m katluk a kanei, nata kha inda roh,” ati. 

10Jacob in, “Changmak, lungset a na-ôna eng kha kachenthei inchu kei kutchoi hi 
arahlâng pek roh. Tûnchu nang hi kei hnenga kaṭha hêr jo che, nahmai kahmu hi 
kei sik a chu Pathen hmai kahmu leh thakhat jo kae. 

11Nang sik a kahei choi kutchoi hi lungset a arahlâng pek roh; Pathen in lum alo 
enga karangei rakip hei kha aleipek eng,” ati. Ama’n arahlâng mak kârseng Jacob 
khan ajôr ṭhak joa kae. 

12Esau in, “Sena sik a intluk jo rih. Ke’n hma leikei rong,” ati. 

13Jacob in, “Naipanghei hi ratha neimak hei ti hi nang in namanhret, khana 
kemōng leh sehei khana a’nte hei sik kamandon hlam kasōk. Anmani hi ni 
khatbek achang inum kahrat a nihe jo he’nchu ankhenga kathi sik hei. 

14Hma leikei jo pa roh, ke’n jâm katia kahei jui sik che, ran leh naipanghei leh 
torchena inranga kahong sik unga kha Edoma kanvaphâkna sik che kanhei tlo 
sik,” ati. 

15Esau in, “Kha achang inchu nang inṭhōipui sik a kami ṭhahrep dahlon pek hei 
che rong,” ati. Tâk-kha Jacob in, “Khava sik a heite rangei mak, ajârchu nalungset 
a na-ôna eng rōk kha chen sik a kamadu kae,” tia amasôn. 

16Khava jâra khava ning khan Esau kha Edom kajōna ahlam inle jo. 

17Tâk-kha Jacob chu Sukkoth a kasea ama sik a-inn inkhat leh aranhei sik in-
ungna thlâm aleisak a kae. Khava jâra ahmun kha Sukkoth tia aleiphō. 

18Ama’n Mesopotamia ram inphut ajōng inle pha Canaan ram Shechema kadam 
senga jōng katlung khana khava khōpui hnenga khan arephōr aleisyema kae. 

19Khava hleipuk ṭhen kha Shechem pa Hamor sōn leh pârhei hnenga inphut 
dangka 100 vânga aleirachôk a kae. 

20Khana khan ama’n kamukna maichâm inkhat amatunga ahmun kha El tia 
aleiphō, Israelhei Pathen rahming kae. 

A’nphutna 34 

Dinah Anlei Setpuina 
1Ni khat hin Jacob leh Leah sanu Dinah khan Canaan nuhmei ṭhahrep inhmupui 
sik a leikasesōt. 

2Hiv phunga Hamor sapa Shechem, khava ram rengsapa khan Dinah ahmu pha 
asura aleisetpui jo. 

3Khana ama’n nuhngâk kha ara-ôt hêr joa aleilungset jo khana amanu lungset 
chenna sik a intluk jo. 

4Khava jâra apa hneng, “Hiva nuhngâk hi kalômnu sik avahri pek roh,” ati. 

5Jacob in asanu kha inzak anpek jo ti hi aleithei jo, tâk asapahei kha hleia ran 
kakhem anleise jâra anhong inle mak hma seng heite leitlo mak. 

6Shechem pa Hamor in Jacob inbekpui sik a leikasesōt, 

7Jacob sapa he’n hleia inphut anhei inlebi laitak a kae. Anmani’n khavakha anthei 
pha Shechem in Jacob sanu khanga aleisetpuia Israel mihei inzak aleipekna 
chunga khan anmalung atôna anhnuk leikana hêr jo. 

8Hamor in ahnenga, “Kasapa Shechem in nasanu hi alungset jo; ama’n ompui jo 
rasoh eihnōmpek jo roh. 

9Kamihei leh namihei kâra jōr inlotō theina sik a inhnōmna inkhat syem rih. 

10Kha achang inchu kanram hin keini leh ka-omsap thei sik chei; nanta madu 
hmun a ka-om thei sik chei, inveina nantlo thei sik, nei leh hao nanta kachang 
thei sik,” ati. 

11Khava sōa Shechem in Dinah pa leh aṭahei hneng, “Lungset a arôn ruh, nanta 
madu rakip kapek sik chei. 

12Amanu rōk hi nanman ompui eng inchu hmōi man leh kutchoihei kha nanta 
madu chen hri ruh; nantangek chen kha kapek sik chei,” ati. 

13Shechem khan ansernu kha aleisetpui jo jâra Jacob sapa he’n Shechem leh apa 
hneng hōnmathlâk theina sik hrep a anleimasôn hei. 

14Anmani’n ahnenga, “Keini’n kansernu hi vun katanmak mi hnenga puise 
mannei hnōm mak ung; khava khachu keini sik a inzaknatak kae. 

15Kanhnōm theina sik ahlam inkhat rōk ka-om khachu nanpase rakip in vun 
a’ntan cheia keini hei kapōa aka-om sik chei kae. 

16Khan chu jōr inlona sik kha kahnōm sik ung. Nankâra hin ka-om sik ung khana 
nangni leh jât khat kachang sik me. 

17Tâk-kha kantahri hi nanhnōm mak a khana vun nantan mak inchu kansernu hi 
kan-inṭhōi sik a kha kase sik jo ung,” antipek jo. 

18Khava ṭonghei kha Hamor leh asapa Shechem hnenga akaṭha sik a apō jo, 

19khana retherpa khan insumlo jen a a’nhri kha aleitlosōt jo, ajârchu Jacob sanu 
kha alungset hêra kae. Ama kha a-innshunga apui karônpen inkhat leikachang. 

20Hamor leh asapa Shechem in ankhōpui sōngkunga kase heia khōpuia mihei 
hneng hinga anleihri pek hei, 

21“Hiva mihei hi inthloppui kahōihei, ram shunga om hei rasoh khana se leh 
hong tlo hei rasoh. Ram hi anmani omna sik um katluk set. Eini’n ansanuhei 
ompui hei rih, khana nisanuhei um anhnenga pek hei rih. 

22Tâk-kha hiva mihei hin nikâra omna sik leh thakhat nichangna sik a anhnōmna 
sik khachu anmani vun a’ntan hei kapōa nipase rakip vun a’ntan sik me kachang. 

23Anran leh annei rakip nita changmak ninga mo? Khava jâra nikâra an-om 
theina sik a hivahi hnōmpek jo hei rih,” anti. 

24Hamor leh Shechem mantlukna kha khōpui shunga mihei khan anhnōm joa 
pase rakip in vun anleitan jo. 

25Ni 3 sōa, mihei kha anvuntanna bi ala’nthlinglai, Dinah ṭa hei, Jacob sapa 2 
Simeon leh Levihei hin tûte manhret loa chemjâm anmatua khōpuia kase heia 
pase rakip anvathat pet jo hei, 

26Hamor leh asapa Shechem inveina anleithat jo hei. Khana Shechem inna inphut 
Dinah kha anṭhōisōt a kase jo hei. 

27Khava mi that sōa ansernu hmaimôk jâra phuhlōna anneia Jacob sapa alakseng 
he’n khōpui kha anvachoma kae. 

28Anmani’n kemōng rup, sehrat rup, shakōrtung hei, khana khōpuia leh hleipuk 
a aleika-om rakip anleilo. 

29Mankatam rakip, nuhmei rakip leh ansahei anleilo hei, khana innshunga aka-
om rakip anleichom jo. 

30Jacob in Simeon leh Levi hneng, “Nangni’n kachunga inrengna nanheichoi jo; 
tûnchu Canaan mihei, Periz mihei leh hiva ram a ka-om mi rakip in anmater sik 
jo eng. Kei chu mi katamtak neimak eng; anmani seng an-inchunna kachunga re 
anheitlo’nchu ni-innshung pumpui anthat manrampet sik me,” ati. 

31Tâk-kha anmani’n, “Kansernu kha angaia notinu inkhat kapōa antarazen 
khachu hnōm tor mak ung,” tia anmasôn. 

A’nphutna 35 

Bethel a Pathen in Jacob Vâng Apek 
1Pathen in Jacob hneng, “Bethel a se roh, sona son va-om roh. Nang in na-u Esaua 
inphut natlânsōt lai nahnenga ale’nlâr Pathen, kei sik a maichâm inkhat syem 
roh,” ati. 

2Khava jâra Jacob in a-innshung leh ahong inṭhōipui hei hneng, “Miram pathen 
nantanei hei kha hlonsōt ruh khana nantaksa insi intheng una pōn intheng si 
ruh. 

3Hiva hmun hi nidahlona Bethel ting akase sik jo me kae, khana khan kamalung 
châmlai leh kasena rakip a ani’nthōpui Pathen sik a maichâm kasyem sik kae,” 
ati. 

4Khava jâra anmani’n Jacob hneng miram Pathen antanei seng leh ankōrton hei 
kha’m Jacob hneng anpek sōt jo. Shechema sasōkung inkhat thōia khahei kha 
avûm jo hei. 

5Jacob leh asa he’n ansesōt pha, khava hnenga khōpuihei hneng Pathen in ṭitna 
kalentak aleimannei hei, khava jâra anmani’n leihnong mak hei. 

6Jacob in Canaana ka-om Luz, tûnchu Bethel tia a’nhret jo hmun a khan amihei 
seng leh kahong hei. 

7Khava hmun a maichâm inkhat asyema, khavakha Bethel Pathen rahming 
amanrôn, ajârchu ama’n a-upa hnenga inphut atlânsōt lai khan Pathen in hiva 
hmuntak a hin ahnenga le’nlâra kae. 



68 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

8Rebecca inzennu Deborah kha khana khan leikathi khana Bethel thlang tinga 
sasōkung thōia anleivûma kae. Khava jâra khavakha “Ṭapna Sasōkung” tia 
anleiphō. 

9Mesopotamia inphut Jacob ahong inle pha Pathen in ahnenga vōi khat inlâr nôk 
a mahâmṭhat aleipek. 

10Pathen in ahnenga, “Narahming hi Jacob inti, tâk tuna inphut chu Israel a’nti 
sik jo che kae,” ati. Hing’hin Pathen in Israel tia aleiphō jo. 

11Khana Pathen in ahnenga, “Kei Akahratpen Pathen eng kae. Sa leh nai 
katamtak nei roh. Jât katamtak nanga inphut hong inthok sik hei khana nang hi 
renghei pusōn akachang sik che kae. 

12Abraham leh Isaac hnenga kaleipek ram kha nang kapek sik che. Khana nang 
kahnunga nasōn-napâr hei hneng um kapek sik hei,” ati. 

13Hivasōa Pathen in adahlon jo. 

14Pathen in ṭong aleihri pekna hmuntak a khan Jacob in mandonsōtna sik hlung 
aleiphun, khana khava chunga olive thaitui leh ju asunthlōna mantheng sōtna 
aleitloa kae. 

15Khava hmun kha Jacob in Bethel tia aphō jo. 

Rachel Thina 
16Jacob leh a-innshung he’n Bethel andahlona kase jo hei, anmani Ephrath 
tlungna sik ala’nkârjap lai Rachel kha asanei pha hong katlung jo, naiha 
inhnaktak a kaphu jo. 

17Naiha nat a’nhnakpen lai khan, nai inneinu’n ahnenga, “Ṭitmak roh, Rachel; 
hivahi sapa inkhat nôk kae,” atipek. 

18Tâk-kha ama thi rong ati jo, achaina kaphuk masa leh inṭhōia anai rahming 
Benoni tia aleiphō, tâk apa’nchu Benjamin tia aleiphō. 

19Rachel kha athi pha Ephrath hlampanga anleivûm jo, tûnchu Bethlehem tia 
inhret jo. 

20Khana khan Jacob in mandonsōtna sik hlung inkhat aleiphun, khavakha tuning 
katlung Rachel thlân kae ti manhretna sik a laka-om. 

21Jacob in khanga kasea Eder innber inshâng rekhat langting rephōr asyem jo. 

Jacob Sahei 
(1 Th 2.1–2) 

22Jacob in khava ram a a-omlai Reuben in apa nuhmei manbohei kâra Bilhah kha 
ale’nchunpui jo; Jacob in atheia ahnuk leikana hêr. Jacob in sapa 12 aleinei hei. 

23Leah tanei hei: Reuben (Jacob sapa upapen), Simeon, Levi, Judah, Issachar, leh 
Zebulun hei hi kae. 

24Rachel tanei hei: Joseph leh Benjaminhei hi kae. 

25Rachel sōknu Bilhah tanei hei: Dan leh Naphtali. 

26Leah sōknu Zilpah tanei hei: Gad leh Asher hei hi kae. Hiva sapahei hi 
Mesopotamia ram a a’nte hei kae. 

Isaac Thina 
27Abraham leh Isaac leiomna Hebron sira Mamre inti hmun a khan Jacob kha 
apa Isaac inhmupui sik leikase. 

28Isaac kha kum 180 leikahring, 

29khana kater hêra leikathi jo; asapa Esau leh Jacob in anleivûma kae. 

A’nphutna 36 

Esau Tu leh Sahei 
(1 Th 1.34–37) 

1Hihei hi Esau tu leh sahei kae, Edom um anti hei. 

2Esau in Canaan nuhmei aleiompui hei: Hit phunga Elon sanu Ada, Hiv phunga 
Zibeon sapa Anah sanu Oholibamah; 

3khana Ishmael sanu, Nebaioth nainu, Basemath, jōr 3 hei hi aleiompui hei. 

4Ada in Eliphaz amatet; Basemath in Reuel amatet; 

5khana Oholibamah in Jeush, Jalam, leh Korah amatet hei. Hihei seng hi Canaan 
ram Esau in sapa aleinei hei kae. 

6Khava sōa anuhmeihei, asapahei, asanuhei khan chu a-innshung mi rakip leh 
aranseng leh Canaan ram a ahlōsōt anei rakip achoia anaipa Jacob adahlona ram 
hlopting inthon jo. 

7Ajârchu Jacob leh an-omsapna ram kha an-inhnia invei khopna changmak jo; 
an-inhnia ran katamtak anleinei heia omsap tor mak jo heia kae. 

8Khava jâra Esau kha Edom tlânga ama vaka-om jo. 

9Hihei hi Edom phunghei pusōn Esau tu leh sahei kae: 

10-13Esau nuhmei Ada khan sapa inkhat amatet, Eliphaz inti, ama hin sapa 5 anei 
hei: Teman, Omar, Zepho, Gatam leh Kenaz, khana anuhmei alak Timnah khan 
Amalek inti sapa inkhat aneisa pek. Esau nuhmei Basemath in sapa inkhat Reuel 
amatet, ama hin sapa 4 anei hei: Nahath, Zerah, Shammah, leh Mizzah hei hi kae. 

14Anuhmei Oholibamah, Zibeon sapa Anah sanu khan sapa 3 amatet hei: Jeush, 
Jalam leh Korah hei hi kae. 

15Hihei hi Esaua inphut ajōng kakōn phunghei kae. Esau sapa upapen Eliphaz hi 
athōia phunghei pusōn kae: Teman, Omar, Zepho, Kenaz, 

16Korah, Gatam, leh Amalek. Anmani seng hi Esau nuhmei Ada leh ansōn 
anpârhei kae. 

17Esau sapa Reuel hi athōia phunghei pusōn kae: Nahath, Zerah, Shammah, leh 
Mizzah. Anmani seng hi Esau in anuhmei Basemath leh ansōn anpârhei kae. 

18Athōia phunghei hi Esau nuhmei Oholibamah, Anah sanu leh ansōn anpârhei 
kae: Jeush Jalam, leh Korah. 

19Hiva phung seng ankhenga Esaua inphut ajōng kakōn hei kae. 

Seir Sōnhei 
(1 Th 1.38–42) 

20-21Edom ram a ka-om mihei kha aphung aphunga inṭhen hei, anphung hrui kha 
Hor phunga Seir sōn heia inphut ajōng kakōn hei leikae, khahei khachu: Lotan, 
Shobal, Zibeon, Anah, Dishon, Ezer, leh Dishan hei kae. 

22Lotan hi Hori leh Heman innshunghei pusōn kae. (Lotan sernu Timnah inti 
inkhat leika-om.) 

23Shobal hi Alvan, Manahath, Ebal, Shepho, khana Onam hei pusōn kae. 

24Zibeon in sapa 2 Aiah leh Anah anei hei. (Anah hin apa shakōrtung nêrdiram a 
akhemlai tuilum kapût tuisi ahmu sōt a kae.) 

25-26Anah hi Dishon pa kae, ama hi Hemdan, Eshban, Ithran, leh Cheran hei 
pusōn kae. Anah hin Oholibamah inti sanu inkhat anei. 

27Ezer hi Bilhan, Zaavan leh Akan hei pusōn kae. 

28Dishan hi Uz leh Aranhei pusōn kae. 

29-30Hihei hi Edom ram a Hor phunghei kae: Lotan, Shobal, Zibeon, Anah, Dishon, 
Ezer leh Dishan hei hi kae. 

Edom Renghei 
(1 Th 1.43–54) 

31-39Israel reng tûte inkhatbek anleiom mak hma Edom ram kha hiva renghei hin 
abân bâna vai anleirôn: Dinhabath khōa Beor sapa Bela Bozrah khōa Zerah sapa 
Jobab Teman ram rajeia Husham Avith khōa Bedad sapa Hadad (Moab ram a 
rehmun a Midianhei re aleitor hei) Masrekah khōa Samlah tuidung panga 
Rehoboth khōa Shaul Achbor sapa Baal Hanan Pau khōa Hadad (anuhmei 
Mezahab tunu, Matred sanu Mehetabel kae) 

40-43Esau hi athōia Edom phunghei pusōn kae: Timnah, Alvah, Jetheth, 
Oholibamah, Elah, Pinon, Kenaz, Teman, Mibzar, Magdiel leh Iram. Anmani 
omna ramhōm et kha anphung rahminga le’nhret a kae. 

A’nphutna 37 

Joseph leh Asōpuihei 
1Jacob kha apa leiomna Canaan ram a leika-om ṭhak, 

2khana hivahi Jacob innshung thuhming kae. Joseph, kum 17 rether khan a-uhei, 
apa nuhmei manbo Bilhah leh Zilpah sahei leh inṭhōia kemōng leh ke anleikhêm 
hei. Ama’n a-uhei omchen kaṭhamak chungchânga apa hneng thang aleikōia kae. 

3Jacob khan upa ahongchang shunga aleinei asapa achang jâra Joseph kha asa 
ralak-hei kanek a amalungset det a kae. Ama’n zakkō inse bân katōm akaṭhui 
pek a kae. 

4A-u he’n anmani kanek a anpa khan Joseph kha alungset det ti kha anhong 
manhret a annaipa kha anlei enkada a kahōi kaṭha leirakôk mak hei. 

5Ni khat chu Joseph in rahmang inkhat aleinei, khavakha a-uhei hneng ahri pek 
hei pha kakhe chet a anleimater joa kae. 

6Ama’n, “Rahmang kaleinei hi rangei ruh,” ati. 

7Eini nikhenga hleipuk a saphe nilei khit et, khava pha kei saphe khachu intlun 
jen a hong kangirsōt a kae. Nangnihei tâ khan keita kimvea ankakea anleikamuk 
a kae. 

8A-uhei khan, “Nang in reng ahong kachang chea kanchunga vai nalahongrôn sik 
tia namandon mo?” tia ander. Arahmang hei jâra leh khahei seng aleihrina jâra 
khan anlei en kadachet joa kae. 

9Khava sōa Joseph khan rahmang inkhat aleinei nôk a a-uhei hneng, “Rahmang 
inkhat kanei nôk, khava shunga kani, thla, leh ârsi 11 he’n kahnenga anleikamuk 
eng,” ati. 

10Ama’n apa hneng um arahmang kha aleihri pek khana apa’n aleirasei: 
“Khavakha heirahmang jo mo kae? Nanu leh na-uhei khana kei inveina 
kantakamuk sik chea mo namandon?” 

11Joseph uhe’n chu achunga thangsetna anleinei jo, tâk anpa khan chu hihei 
rakip chunga aleimandon ṭhak a kae. 

Joseph Antajōr khana Egypt a Antaṭhōi 
12Ni khat Joseph uhe’n Shechema apa ranhei kakhem anleise pha, 

13Jacob in Joseph hneng, “Na-u he’n ranhei ankhemna Shechema avakase sik 
chea kamadu che,” ati. Joseph in, “Kei intluk eng,” tia amasôn. 



72 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

14Apa’n, “Vase’na na-uhei leh niran hei kha hei anchang va-en heiroh; hong inle 
inna kei ahri pek roh,” ati. Khang’khan apa khan Hebron Phaichama inphut 
aleitirsōt a kae. Joseph kha Shechem vakatlung jo, 

15khana ram a khan alôn lelelai mi inkhat in aleihmua aleider, “Heimo najong?” 

16“Ran kakhema ka-om hei ka-uhei kajōng hei kae,” tia amasôn. “An-omna 
namanthei sik eng mo?” tia ader. 

17Mipa khan, “Anmani kase jo hei. Anmani Dothan ting kase sik ung antia kathei,” 
ati. Khang’khan Joseph in a-uhei sena ajuia Dothana avahmu jo hei. 

18Anmani’n akahlajap a inphut ama kha anheihmu, anhneng atlung mak hma 
anmani’n ṭhatmak anmantluk a athatna sik ṭong anmathlâk jo. 

19Anmani inkhat leh inkhat, “Rahmang kaneipa kha hin kahong jo. 

20Hong ruh that me sona akalōng kha tuikhur kachâr inkhat a hlon mathla jo rih. 
Ramsha inkhat in ama athat jo niti theia kae. Khava sōa arahmang kha heimo 
kachang ni-en sik jo,” anti. 

21Reuben khan aleithei heia Joseph hukna sik a le’ntluk jo. Ama’n, “Ama that mak 
rih. 

22Hiva ramthip a tuikhura hin hlon mathla jo rih, ataksa chu tônmak rih,” ati. 
Ama’n hinga aleiti hi, ahuk theina sik leh apa hneng tir male theina sik alei 
intlukna kha kae. 

23Joseph khan a-uhei hneng ahong tlung jo pha, anmani’n azakkō inse abân kasei 
kha anhliksōt pek joa kae. 

24Khana ama kha ansura tuikhur kachâr shunga anhlon mathlâk jo. 

25Anmani’n bu anleisâklai tak a Ishmael mi rup khat hei Gilead a inphut Egypt 
ting akase hei anleihmu hei. Ansharîngsei hei kha maru-marâng leh thai marim 
katui phur anleimanrôn hei. 

26Judah khan asōpuihei hneng, “Ninaipa hi nithat a athina hi nithup a heimo 
nihnempui sik?” aleiti. 

27Hiva Ishmael hei hneng jōr jo rih. Kha achang inchu ataksa sukset mak jo me; 
hei-achang inum ama hi ninaipa kae, niravōi leh nithisen khet kae,” ati. 
Asōpuihei kha leikahnōm jo hei. 

28Khana Midi mi invei katlo ṭhahrep anhong pha khan a-uhei khan Joseph kha 
tuikhur shunga inphut anleikeisōt a khava Ishmael hei hneng khan dangka 20 
vânga anleijōr jo. 

29Reuben in tuikhura khan ahong inle pha Joseph aleiom mak kha avahmu jo, 
malung nat a apōn leh ader aleikei hler joa kae. 

30Asōpuihei hneng inlea, “Naipangpa kha om mak jo! Heimo katlo sik jo?” ati. 

31Khan chu anmani’n ke inkhat anthat a athisen shunga khan Joseph zakkō kha 
anphûm jo. 

32Zakkō kha an-inloa anpa hneng anchoia, “Keini’n hivahi kanhmusōt. Hivahi 
nasapa tanei changmak mo?” anti. 

33Ama’n khavakha amanhret a, “Ôk, ama ta kae! Ram a sha ṭhahrep in antathat 
jo kae. Kasapa Joseph hi ahar-ahak a antakeihler jo kae!” ati. 

34Jacob in malung nat a apōn akei hlera borapōn alei insi. Pha kasôttak asapa sik 
a ṭajai aleisuia kae. 

35Asapahei leh asanu rakip lungmōng kathlâk sik a kahong hei, tâk ama’n 
lungmōng thlâkna kha leihnōm mak a, “Kei chu kasapa ṭajai sui pum a kathiram 
akase sik eng kae,” ati. Khang’khan asapa jâi adeṭhak a leika-om. 

36Khava pha, Egypt a, Midi mihei khan Joseph kha reng ṭōnpui karôn, reng-
innpui kahrunghei Captain Poti-phar hnenga anjōr jo. 

A’nphutna 38 

Judah leh Tamar 
1Khava phalai khan Judah’n anaihei adahlona Adullam khōpuia inphut Hira inti 
mipa in-khat hneng om sik a kasesōt jo. 

2Khava hmun a Judah’n Canaan ram a, apa Shuah intipa sanuhngâk inkhat 
a’ntōpui. Ama’n a-ompui jo. 

3Amanu’n sapa inkhat amatet pek, arahming Er tia aphō. 

4Amanu nai avon nôk asapa inkhat anei nôk, arahming Onan tia aphō. 

5Avea sapa anei nôk a arahming Shelah tia aphō. Nai hi a’nte pha Judah’n Achzib 
a leika-om. 

6Judah’n asapa hmakakei Er sik nuhmei ajongpek arahming Tamar inti. 

7Er omchen hi ṭhamak RŌNGPU malung leitlai mak jo, khava jâra RŌNGPU’n 
aleithat jo. 

8Khava sōa Judah’n Er naipa Onan hneng, “Na-upa nuhmei renghmeinu nuso 
inchunpui roh. Apuise naipa nachangna tlohlam kasōk kha pui mathluk roh. 
Khang’khan na-upa khan sōn leh pâr aneithei sik kae,” ati. 

9Tâk-kha Onan in amannei sik sahei kha ama sa anchangmak sik kha amanhret 
a, ama’n a-upa nuhmei leh hmun an-inchun kataia asetui kha raleia aleimathlâk 
jo, hivahi a-upa sōn leh pâr asōk makna sik a aleitlo kae. 

10Ama ṭōntlo kha RŌNGPU malung tlaimak jo. Khava jâra ama kha’m RŌNGPU’n 
athat jo. 

11Khava jâra Tamar hneng Judah’n, “Kasapa Shelah’n rether atluk mak hma seng 
napa inna renghmeinu changa va-om hi roh,” ati. Ama’n hinga aleiti kha Shelah 
kha a-uhei kapōa that a ka-om khâk sik ti ṭit jâra kae. Khava jâra Tamar kha apa 
inna inle jo. 

12Pha ṭhahrep sōa Judah nuhmei kha leikathi jo. Ṭajai sui, ralûm de a’nchaisō pha 
aṭhōnpa Adullama Hira leh inṭhōia akemōng sam epna hmun Timnah a leikase 
hei. 

13Tamar hneng tu mo inkhat in, aterpu kha akemōng sam epna Timnah a kahong 
sik, anleiti pek. 

14Khava jâra ama’n renghmeinu pōnsi adahrek a, hmai pinden a’nkhua, Timnah 
sena hlam a khōpui, Enaim hlutna hmun a leika-om jo. Ajârchu Judah sapa 
matlumpen Shelah kha kalen jo, kha’num amanu ka-ompui sik a leipek mak jo ti 
hi kaṭhadek a aleimanhret a kae. 

15Judah’n ama kha ahmu pha notinu kachang sik tia amandon, ajârchu ahmai 
aleimakhu tlit a kae. 

16Hlamlen panga ka-om amanu hneng kahlut a, “Kaṭha jo, heija sâm mo nati?” tia 
ader. (Ama’n amanu kha ahmōinu kae ti leimanhret mak.) Amanu’n, “Nang in 
heimo napek sik eng?” ati. 

17Ama’n, “Ke’n ke rup a inphut arala inkhat kahei tir pek sik che,” ati. Amanu’n, 
“Kaṭha jo, nang in khavakha nahei tir mak hma seng naṭong tepna heimo 
nadahlon sik?” ati. 

18Ama’n, “Nahnenga intepna kha heimo kadahlon sik?” tia ader. Ama’n, 
“Nakutkhi leh ahrui khana nakhōnghre kha naṭongtep manhretna dahlon roh,” 
ati. Neinâk-hei hi Tamar hneng apek jo. Khava sōa anmani hmun inchun jo hei, 
khana amanu khan nai avon jo. 

19Khava sōa Tamar kha kasea a-inna ahmai makhuna pōn kha ahliksōt a reng-
hmeinu von kha a’nvon nôk jo. 

20Judah’n aṭhōnpa Hira kut a kete kha amanṭhōia nuhmeinu hnenga intepna 
neinâk-hei kha vamanlona sik a atir pha nuhmeinu kha hmutor mak jo. 

21Ama’n Enaim a mi ṭhahrep hneng, “Hlampanga ka-om notinu kha khonting mo 
kase jo?” ati. Anmani’n, “Hiva hmun hin notinu inkhatbek um omphung mak,” 
anti. 

22Khava jâra ama Judah hneng hong inlea, “Nuhmeinu kha hmutor mak jo eng. 
Khava hmun a mihe’n khana khan notinu omphung mak anti,” ati. 

23Judah’n, “Neinâk-hei kha inda jo parasoh. Mihei tamanuisō sik me kha madu 
mak me. Aman pek rong tia katlo kae, tâk nang in jongsōt tor mak jo che,” ati. 

24Thla 3 sō vena mi inkhat in Judah hneng, “Nahmōinu Tamar kha noti ṭōn atlo 
jo, tûnhin nai avona kae,” ati. Judah’n, “Ama kha ṭhōisōt inna hmeia rohlon roh,” 
ati. 

25Amanu kha anheikeisōt pha aterpu hneng ṭong aleimathlung, “Kei tavon sa hi 
hiva neinâk-hei kapupa sa kae. En hei ruh, tuta hei mo–kutkhi leh ahrui khana 
khōnghre hei hi,” ati. 

26Neinâk-hei kha Judah’n aleimanhret jo heia ama’n, “Ama kadik jo. Ke’n tlohlam 
kasōk kha leitlo mak jo eng, kasapa Shelah kha kalei man ompui sik kae,” ati. 
Judah’n Tamar kha ave nôk a inchunpui hêrmak jo. 

27Asanei pha ahong tlung jo pha avona nai 2 ka-om jo ti inhret jo. 

28Amanu naiha ahongphut pha nai inkhat in akut vângting ahei razitsōt a kae, sa 
inneinu khan naite kut a pat razang kasen aleikhit pek jo. Ama’n, “Ama hi a’nte 
masa kae,” ati. 

29Tâk-kha akut kha akei manhlut nôk a anaipa kha heikasōk masa jo. Khana nai 
inneinu khan, “Hing’hin nahlam nahong petan jo!” ati. Khava jâra arahming 
Perez anphō jo. 

30Khava sōa pat razang kasen inkhit a-upa kha hong inte jo. Arahming Zerah 
anphō jo. 

A’nphutna 39 

Joseph leh Potiphar Nuhmei 
1Tûn Ishmael he’n Joseph kha Egypt katlunga anṭhōia reng ṭōnpui karôn inkhat, 
reng inn kahngâk-hei Captain, Potiphar intipa hneng anjōr jo. 

2RŌNGPU’n Joseph a’nṭhōipuia chung sōkna amannei. Ama Egypt mi, akapu inna 
leika-om. 

3Akapu khan Joseph hi Pathen in a’nṭhōipui khana atlona rakip a chung sōkna 
amannei ti hi ahmu. 

4Potiphar khan achunga amalung katlaia ama khet sōk inkhat aleimanchang; 
khana a-innshung leh anei rakip kaching sik amanṭang jo. 

5Khava sōa inphut, Joseph jâra RŌNGPU’n Egypt mipa innshunghei leh innshunga 
anei hei seng khana ahleipuk a akakek rakip chunga vâng aleipek hei. 

6Potiphar in anei rakip Joseph kut chunga anganse pet jo, asâk sik bu leh an tei 
loa heite inkhat chunga ngeitō mak jo. Joseph ahme-alim kaṭha pase inkhat 
leikachang, 

7pha bongkhat sō leh akapu nuhmei khan Joseph chunga madu hmit-enna 
aleineia rakhum inchun puina sik a aleijôr. 

8Leihnōm pek mak khana amanu hneng, “Enroh, kei hin ka-om jâra kakapu hi 
innshunga tlo sik rakip heite donmak jo. Anei rakip chunga kei amantinta jo eng. 

9Hiva innshunga hin kakapu rathanei kapōhrep a kei um kanei, heirakip chunga 
ahnōmpek pet eng, nang chunga ratha nei sik rōk kha aphemak eng kae. Achang 
inchu heikhong mo jông leh kik setna ṭōn kha Pathen hmaikunga katlo tor sik?” 
ati. 

10Amanu khan Joseph kha ani tina ajôr ṭhak ravâng, rakhum le’nchun puimak a 
kae. 

11Tâk-kha ni khat Joseph in aṭōn katlo sik a-innshunga leikahlut, inn-shung sōk 
inkhatbek khana khan leiom mak hei. 

12Nuhmei khan Joseph pōnsi amatutlit a, “Hong roh, rakhum inchun rih,” ati. 
Tâk-kha ama’n apōnsi kha nuhmei kut chunga adahlona, inhlik sōt a vângting 
katlânsōt jo. 

13Ama’n apōnsi adahlona inna inphut atlânsōt kha amanu’n ahmu pha, 

14a-innshunga ka-om sōk-hei abek heia, “Hivahi enruh! Kapuise’n aheiṭhōi 
Hebrew mi inkhat hin eini hmesetna sik atlo jo. Ama ka-inn den a hongkahlut a 
kei setpui sik a arei eng, tâk ke’n kator chenna aka-ông eng kae,” ati. 

15Kei ka-ông rasa athei pha apōnsi kahnenga adahlona innshunga inphut 
katlânsōt jo,” ati. 

16Joseph kapu kha ahong mak hma seng pōn kha amanu’n a’nda a kae. 

17Nuhmei khan apuise hneng thuhming mama kha ahria, “Nang in naheiṭhōi 
manhlut Hebrew mipa hin kahnenga heikahlut a inzak apek eng,” ati. 

18Tâk-kha ke’n ka-ông pha apōnsi kahnenga adahlona innshunga inphut 
vângting katlânsōt a kae,” ati. 

19Joseph kapu kha ahnuk kana hranghra jo. 

20Joseph kha amansur heia rengpa khum mihei dana kurkhum shunga ada jo; 
khan ama ka-om jo. 

21Tâk-kha RŌNGPU’n Joseph kha lungset a arôn khana vâng apek khava jâra 
kurkhum katintapa khan alungset theia kae. 

22Khum mi rakip hei kachinga aleimanṭang khana kurkhum shunga ṭōn intlo 
rakip kha Joseph hneng aleingansea kae. 

23Joseph hnenga nganse jo ṭōn rakip chunga khan kurkhum katintapa khan heite 
ensui nôk mak jo, ajârchu RŌNGPU’n Joseph kha alei inṭhōipui khana atlona rakip 
a chung sōkna alei manneia kae. 

A’nphutna 40 

Joseph in Khum mihei Rahmang Amale pek hei 
1Pha khat sōa, Egypt rengpa ju katintapa leh buhlom kasyempa’n rengpa malung 
anlei sukkhōia kae. 

2Rengpa kha hiva ṭōnkarôn 2 hei chunga ahnuk leikana, 

3khana Joseph omna Captainpa inn mama khan anmani aleikhum jo hei. 

4Kurkhum a khan pha kasôttak leika-om jo hei, khana Captain khan Joseph kha 
anmani inzen sik a ṭōn aleipek. 

5Jân khat chu, kurkhum a khan ju katintapa leh buhlom kasyempa’n rahmang 
inkhat et anleinei, rahmanghei kha ajâr hlop-hlop hei kae. 

6Jîngkâra Joseph anhnenga ahong pha, anmalung inrimtak a ahmu hei. 

7Ama’n anhnenga, “Heisa mo tuning hinghrep a nanmalung inrima kahmu chei?” 
tia ader hei. 

8Anmani’n, “Keini inkhat et in rahmang inkha-khat kannei, kanrahmang inlesōt 
thei mi tûte hinahin om mak hei,” anti. Joseph in, “Rahmanghei male torna ratha 
kapek kha Pathen kae. Nan rahmang kha ahei manthei ruh,” ati hei. 

9Ju katintapa khan, “Karahmanga kahmatak a vomhrui inkhat leika-om 

10abâk 3 anei. Abō ahon’bō lim leh hong kapâr, khana akara kha kahmin bât jo. 

11Ke’n rengpa kōklei kaleichoi; vomhrui kara kha kaṭhet a kōklei shunga atui 
kasôma, rengpa kaleipek a kae,” ati. 

12Joseph in, “Khava tina khachu: bâk thum kha, ni 3 tina kae. 

13Nang ni 3 shunga rengpa’n amasō sik che, naṭōn hmun a amale nôk sik che. 
Rengpa ju katinta nalei chang laia kapōa akōklei vâng ju nalapek sik kae. 

14Khana nang sik a heirakip ahong injen pha lungsettak a ahei mandonsōt roh, 
khana lungsettak a rengpa hneng kei rahming amandonsōt pek roh khana 
kurkhum a inphut kasōk theina sik a’nthōpui roh. 

15Ajârchu kei hi Hebrew ram a inphut anta heimarûk eng kae, khana hiva Egypt 
ram a hinum kurkhum a omna sik ṭōnse katlona heite om mak,” ati. 

16Ju katintapa rahmang kha madu omna tinga amale pek kha Buhlom katintapa 
khan athei pha, ama’n Joseph hneng, “Ke’num rahmang inkhat kanei; buhlom 
hrai 3 kaluchunga kaleitang. 

17Hrai chung katōngpen shunga khan rengpa sik a buhlom ajât rakip ka-om, 
khahei kha vahe’n anleisâk a leika-om hei,” ati. 

18Joseph in, “Khava tina chu: Hrai 3 kha ni 3 kae. 

19Ni 3 shunga rengpa’n akeisōt sik che khana nalu atan sik! Khana nakalōng kha 
thing kacho inkhat chunga amakhei sik, khana chunga vahe’n naravōi kha ansâk 
sik,” atipek. 

20Ni 3 sōa rengpa intet ning kachanga, aṭōn katlo rakip sik a revei sâktlâng 
aleitloa kae; aju katintapa leh abuhlom kasyempa kha akeisōt heia ṭōn katlohei 
hmaikunga anheiṭhōi hei. 

21Ju katintapa khachu hma aleitlo aṭōn hmun a amantlo nôk jo, 

22tâk buhlom kasyempa khachu aleithat jo. Joseph in alei male pek hei kapōtak 
a kasōk pet jo. 

23Achang ravâng, ju katintapa khan Joseph chu leimandon phâkmak jo, amahngi 
cher jo. 

A’nphutna 41 

Joseph in Rengpa Rahmang Amalesōt pek 
1Kum 2 athlengsō pha, Egypt rengpa rahmanga Nile tuidung panga kangira leika-
om, 

2khava pha, Nile tuidunga inphut a’nnejet leh akatur sehrat pui 7 hong kasōk hei. 
Anmani’n phidông anleisâk. 

3Khava sōa akakong leh rukasai sehrat 7 kahong hei. Anmani kha kahong heia 
tuidung panga sehrat hlopkhat hei hneng kangira ka-om hei, 

4khana akakong sehrat pui hei khan akatur sehrat pui hei kha ansâk a anmade 
jo hei. Hiva pha rengpa kha hong inṭhang jo. 

5Ama vōi khat kaje nôk jo khana rahmang inkhat anei nôk. Sabor pui katluk 
akahmin 7 hei ankung inkhat rōk a kapâr hei. 

6Khana savui ahlop 7, arasi khana nêrdi thli takahnur cher jo hei hong kasōk hei, 

7khana savui arasi 7 hei khan pui katluk savui 7 hei kha anlei made sōpet jo hei. 
Rengpa kha hong inṭhang jo, arahmang kae ti amanhret jo. 

8Jîngkâra chu amalung le’nrim jo, khava jâra Egypt a ka-om hmitphedôi 
kathemhei leh akathem akasinghei abek jo hei. Anhnenga arahmang ahri pek hei 
tâk tûte inkhat in arahmang kha malesōt pek tor mak hei. 

9Khava pha khan ju katintapa khan rengpa hneng, “Tuning chu kaṭhena hi ke’n 
hrisōt jo rong. 

10Nang in kei leh buhlom katintapa chunga nahnuk leikana, keini kha reng-
innpui kahrunghei Captainpa inna kurkhum a naleida ung. 

11Ni khat chu kan-inhnia rahmang kanleinei et, rahmanghei kha ajâr ahlop-hlop 
et hei kae. 

12Kankâra innpui kahrunghei Captain sōkpa, Hebrew mi inkhat leika-om. 
Kanrahmang kha ahnenga kanleihri, ama’n amalesōt pek unga kae. 

13Ama tamalesōt dungjuia hongkadik hei: Ke’n kaṭōn hmun a namale nôk eng, 
tâk buhlom kasyempa khachu namakhei hlon jo. 

14Rengpa khan Joseph kha ava manbek hei, ama kha inranga kurkhum a inphut 
anhei ṭhōisōt. Asam avoa, ahnerhme avoa, apōn ader a’nthleng sōa reng 
hmaikunga kahong jo. 

15Reng in ahnenga, “Rahmang inkhat kaleinei, tûte’num ahri manchên pek tor 
mak jo hei. Nang in rahmanghei hi nahri manchên tor tia animanthei eng,” ati. 

16Joseph in, “Reng Kalûr, Ke’n kha tor mak eng, tâk Pathen in akaṭhalanga 
malesōtna kha ahei pek sik me,” ati. 

17Rengpa khan atia, “Karahmang khachu: ke’n Nile tuidung panga kangira leika-
om eng, 

18Akatur ahme innejet sehrat pui 7 Nile tuidunga inphut heikasōk heia phidông 
ansâk a leika-om hei. 

19Khava sōa akakong leh rukasai sehrat pui 7 hong kasōk hei. Khahei kha Egypt 
ram hmun rakip a kaleihmu sehrat hei kâra hme kasepen hei kha kae. 

20Akakong sehrat pui hei khan akatur sehrat pui hei kha ansâk pet jo hei, 

21tâk ansâk hei tia tûte’num manhret mak hei, ajârchu anmani kha hma 
anṭhatmak kapōa ṭhamak heia kae. Khava sōa kei hong inṭhang jo eng. 

22Ke’n rahmang hlop inkhat um kanei nôk: Sakung inkhat a sabor pui katluk leh 
akahmin 7 inra kahmu hei. 

23Khava sōa sabor arasi khana nêrdi thli takahnur cher jo 7 hong kasōk hei, 

24khana sabor arasihei khan sabor pui katluk hei kha anmade pet jo hei. 
Rahmang hi ke’n hmitphedôi kathemhei hneng kahri pek jo hei; tâk anmani 
tûte’num ahri manchên pek tor mak hei,” ati. 

25Joseph in rengpa hneng, “Rahmang 2 hei kha antakhing thakhat kae; Pathen in 
atatlo sik kha aman-thei che kae. 

26Sehrat katur 7 hei kha kum 7 hei kae; khana sabor pui katluk 7 hei kha’m kum 
7 hei kae; antakhing thakhat kae. 

27Hnunga heikasōk sehrat kakongber hei khana sabor arasi thli tasêm kahnur 
hei kha kum 7 sâk katâng sik tina kae. 

28Nahnenga kahri pek che kapōa, Pathen in heimo atlo sik kha nahnenga 
amalârpek che kae. 

29Egypt ram pumpuia kum 7 sâk leh in katluk a kasōk sik. 

30Khava sōa, kum 7 sâk katâng sik, kum kaṭha rakip kha mihe’n anmahngi pet sik 
jo, ajârchu sâk katâng khan ram hi asuk manrim pet sik. 

31Sâk leh in pui tlukna pha kha mahngi pet a ka-om sik, ajârchu sâk tâng kha 
khangtuk hrep ṭit ka-omhêr sik. 

32Rahmang ave-avea amanhmu che khan Pathen in amantluk er jo tina kae, 
khavakha sôt lo hêra ahong mansōk sik jo. 

33“Tûnchu nang in akasing leh ari manhretna kanei inkhat nakadeia naram hi 
nanganse sik kae. 

34Nang in ṭōnpui karôn nakadei heia sâng leh be kaṭha asōkna kum 7 shunga 
khan akasōk ṭhen 5 inkhat ṭim antakhôm sik kae. 

35Akahong sik kum kaṭha shunga sâk leh in rakip khôm manbukna sik ṭong pek 
hei roh; khōpui rakip a hmuchi khôm mantûp a khavakha hrungna sik a ratha 
pek heiroh. 

36Sâng leh behei kha Egypt ram a akahong sik sâk tâng pha semna sik a khôm 
mantûp sik kae. Khang’khan mipui he’n vonṭâm antade mak sik kae,” ati chabi. 

Joseph Egypt Ram vaikarôn Inṭangna 
37Ṭōn mantlukna kha rengpa leh asōk-hei khan anhnōm jo. 

38Asōk-hei hneng rengpa’n, “Pathen rathla’n ashunga aka-om Joseph kanek a mi 
akaṭhadet inkhat hmutor mak min,” ati. 

39Rengpa’n Joseph hneng, “Pathen in hihei rakip hi amanhmu jo che, achang jâra 
nang in mi rakip kanek a singna leh ari manhretna naneidet ti hi inlâr. 

40Ke’n karengram akatinta kamanṭang sik che, khana kami rakip he’n naṭongpek 
antajui sik kae. Nang ratha neina kha kei hneng rōk a 2 tlukna akachang sik che 
kae. 

41Ke’n tûn nang hi Egypt ram pumpui ram vai karôna kakadei jo che kae,” atipek. 

42Rengpa khan akut a kutkhi reng mêrchîkna akabek kha alosōt a Joseph kut a 
amannei jo. Pōn-innejet amansi, khana sana maṭhi hrui ahrak a aman-ôr jo. 

43Ama’n reng shakor gâri 2 tlukna kha Joseph tachōng sik a aleipek, khana 
akajana akahrung he’n ahmating kase heia ka-ông hei, “Hlam pe ruh, hlam pe 
ruh!” anti. Khang’khan Joseph kha Egypt ram pumpui ram vai karôna anleikadei 
jo. 

44Rengpa’n ahnenga, “Kei reng eng kae, khana Egypt ram pumpuia nang hnōm 
pekna tei loa tûte’n akut, ake kalângthei mak ning,” ati. 

45-46Ama’n Joseph kha Egypt hei rahminga Zaphenath Panea tia aleiphō pek. 
Nuhmei inkhat Heliopolis khōpuia thempu Potiphera sanu Asenath aleipek. 
Egypt rengpa razenna aphut pha Joseph kha akum 30 katluk jo. Ama’n rengpa 
innpui adahlona Egypt ram pumpuia leikase lele. 

47Sâk leh in tamna kum 7 shunga khan ram shunga sâng leh be katluk a kasōk jo. 

48Joseph in khahei rakip kha aleikhôma khōpui heia aleibuk hei. Akimvea 
hleipuk heia akhôm sâng leh be rakip hei kha khōpui heia ada hei. 

49Khangtuk hrep sâng kha atam jâra Joseph in aja mantei mak jo hei, tui-ôngpui 
nêrdi kapōhrep ka-ang jo. 

50Sâktângna sik kum ahong tlung mak hma Joseph chu sapa 2 Asenath in aleinei 
pek jo hei. 

51Ama’n, “Pa-then in kachâmna rakip leh kapa innshung amahngi jo,” ati; khava 
jâra asapa upapen kha Manasseh tia aphō. 

52Ama’n ave nôk a, “Kachâmtak a ka-omna ram a Pathen in sa apek eng,” ati; 
khava jâra asapa inhnina kha Ephraim tia aphō. 

53Egypt ram in khopna kum 7 anlei hmangna kha hong katlang jo, 

54khana Joseph in aleihri kapōa sâk tâng kha ahei phut jo. Ram hlop rakip a sâk 
hong katâng jo, tâk Egypt ram a chu hmuntina sâk leika-om. 

55Egypt he’n sâk tâng anhong de manphut jo pha, rengpa hneng sasai apek roh 
tia leika-ông hei. Khava pha ama’n Joseph hneng ansena sik khana ama’n tlo ruh 
ati kha antlona sik a ṭong apek hei. 

56Sâk tâng kha kakhôk chet-chet a ram pumpui aphâk jo, khava jâra sasōr inn 
rakip Joseph in amahlang jo hei. Khana Egypt mihei hneng sâng kha ajōr jo. 

57Raleichung pumpuia mihe’n Joseph hneng sâng inchôk sik a Egypt a kahong 
hei. 

A’nphutna 42 

Joseph Sōpui he’n Egypt a Sâng Incho Ansena 
1Jacob khan Egypt ram a sâng ka-om ti hi athei pha asahei hneng, “Heisa mo 
heikhat bek nanta tlomak? 

2Egypt a sâng ka-om ti ṭong ke’n kathei; eini vonṭâma nithi sik a inphut nihring 
theina sik se una ajingbek varachôk ruh,” ati. 

3Khava jâra Joseph shung sōkpui changlo asōpui 10 hei kha Egypt a sâng incho 
kase jo hei, 

4tâk Joseph shung sōkpui anaipa Benjamin chu anmani leh leitir mak a kae, 
ajârchu ama hnenga heikhat kasōk nôk thei tia aleiṭit a kae. 

5Jacob sahei khan mihlop-hei leh sâng incho kahong hei, ajârchu Canaan ram sâk 
leikatâng jo. 

6Joseph kha Egypt a ram vaikarôn inkhat achangna sâng kha raleichung 
pumpuia mihei hneng ajōr jo. Khana Joseph sōpui he’n kahong heia ahmai kunga 
anhmai raleia kakhup heia ankamuk. 

7Joseph in asōpuihei ahmu hei pha, aleimanhret jo hei, tâk amanhret mak hei 
kapōhrep a aleitlo hei. Ama’n hnuk kasetak a, “Khontinga akahong chei mo?” tia 
ader hei. “Keini sâng incho Canaana inphut akahong ung kae,” tia anmasôn. 

8Joseph khan asōpuihei kha aleimanhret he’num, anmani’n chu leimanhret mak 
hei. 

9Ama’n anmani chungchânga rahmang aleinei kha amandonsōt a, “Nangni mi ka-
en inthlip, ram ka-en inthlip chei kae; nangni kanram tlâksamna kajongsōt sik a 
akahong chei kae,” ati hei. 

10“Changmak, apu,” tia anmasôn. “Nasōk kapōa, keini hichu sâng incho akahong 
ung kae. 

11Keini hi u leh nai pet ung kae. Mi ka-en inthlip changmak ung, apu, keini 
malung intheng ung kae,” anti. 

12Joseph in, “Changmak! Nangni kanram tlâksamna aka-enlea akahong chei kae,” 
ati. 

13Anmani’n, “Keini kankhenga sōpui 12 ung kae, apu, Canaan ram mi inkhat 
sapase ung kae. Kannaipa inkhat chu kathi jo, mathlum pen khachu kanpa leh 
ka-omsap hei,” anti. 

14Joseph in amasôn hei, “Nangni kati jo chei kha kae. Mi ka-en inthlip chei kae. 

15Hing’hin nangni enmansinna nei sik chei kae: Rengpa rahminga a’ntep eng kae 
khachu nannai mathlum pen kha hin’hin nanheiṭhōi mak lai seng nangni sesōt 
yamak ning. 

16Nankâra inkhat akase ngar cheia nantavaṭhōi sik kae. Alakseng chei chu 
nanṭong hri kha akadik nâk mo enmansin theina sik a remi manhrunga da sik 
chei kae. Kha achangmak inchu, rengpa ahring lai seng, nangni ram ka-en inthlip 
chei kae.” 

17Khava sōa anmani kha kurkhum shunga ni 3 sik a ada jo hei. 

18Ni 3 tluk ning Joseph in an-hnenga, “Kei Pathen kaṭit mi eng kae, ahlam inkhat 
a nangni hringkhō kaṭhensōt pek sik chei. 

19Nangni malung intheng enmansinna sik a, nankâra inkhat hiva nan-omna 
kurkhum a hin ka-om sik; alakseng chu kasethei sik chei khana vonṭâm kade 
nan-innshung mihei hneng nantarachôk sâng hi vapek hei ruh. 

20Khana nannai mathlum pen kha kahnenga nantaheiṭhōi nger sik kae. Hivahin 
nangni ṭong kadik nanhri ti kha amanchên sik kae khana ke’n nangni that mak 
chei ning,” ati. Hivahi anmani kahnōm jo heia 

21khana anmani khat leh khat inbek hei, “Kadik, tûn hi ninaipa hnenga nilei tlona 
kara kha nichunga inrengna nihong ratō jo kae; ama’n inthōpuina ader me pha 
khan ama inreng hêr jo ti kha nimanhret, tâk eini’n leirangei pek mak me. Khava 
jâra khan tûn eini’n hiva inrengna hi niratō jo kae,” anti. 

22Reuben in, “Ke’n ninai kha tlomanset mak rih kalei ti chei; nangni’n leirangei 
mak chei. Tûn ama thina man kha eini a’npe male jo me kae,” ati. 

23Joseph khan anṭong hri kha aleimanhret, tâk khavakha anmani’n chu manhret 
mak hei, ajârchu ahnenga ṭong anta leihri kha mihe’n anmale pek heia kae. 

24Joseph in adahlon heia abinga vakaṭap jo. Avea ṭong ahei hri thei nôk pha, hong 
inle nôk a Simeon kha avasura ankhenga hmaikunga aleikhit jo. 

Joseph Uhei Canaan An-inle 
25Joseph khan a-uhei tinbu hei kha sâng thōn mansipna sik, ansêr hei kha 
antinbu et a thōn male pekna sik khana anhlam hro theina sik a bu pekna sik 
heia ṭong aleimasō jo. Ahri kapōa anleitlo pek jo hei. 

26A-uhei khan antarachôk sâng phur hei kha shakōrtung chunga anmando heia 
leikasesōt jo hei. 

27Jân anlei rekna hmun a ankâra inkhat in ashakōrtung thlai pekna sik atloa 
atinbu aleimazer jo khana asêr kha atinbu chung tak a aleiom kha ahmu jo. 

28Asōpuihei abek heia, “Kasêr anhongpek male jo eng,” ati. “Hin katinbu shunga 
leika-om,” ati. Anmalung kadonga, anṭit joa khat leh khat indertō hei, “Pathen in 
nichunga heipen mo atlo jo hi?” anti. 

29Anmani Canaana anpa Jacob hneng anhongtlung pha, anhnenga aleikasōk 
rakip kha anleihri pek: 

30“Egypt a ram vaikarôn khan kanhnenga hnuk kana tak a aleirakôk ung khana 
aram kadōia ram ka-en inthlip ahnôn ung. 

31Keini’n kanmasôn, ‘Ram ka-en inthlip changmak ung, malung intheng ung kae. 

32Keini kanpa inkhat sapase kankhenga 12 ung kae. Kannai inkhat chu kathi jo, 
mathlum pen kha kanpa leh Canaana ka-om hei,’ kanti. 

33Mipa khan, ‘Hing’hin nangni malung intheng nâk chei mo ke’n kajongsōt sik: 
nankâra inkhat kei hneng ka-om sik; alakseng chu vonṭâm kade nan-innshung 
mihei sik a sâng nanchoia kase sik chei. 

34Kahnenga nannai mathlum pen kha heiṭhōi ruh. Khantō khan nangni malung 
intheng mi chei kae, ram ka-en inthlip changmak chei, ti hi kamanhret sik; 
nansōpuipa kapek male sik chei, khana nangni hin ka-om thei sik chei khana 
invei nantlo thei sik’ ati ung,” antipek. 

35Khava sōa antinbu hei kha anhong manrōk pha, ama ama sêr mârsha et kha 
anleihmu jo; sêr hei kha anhmu pha anmani leh anpa kha kaṭi jo hei. 

36Anpa khan anhnenga, “Kasa rakip kamanhmang sik hei hi nanta madu mo? 
Joseph inhmang jo; Simeon inhmang jo; atûn Benjamin ṭhōisōt sik a nanmadu 
nôk. Malung a’nrim khachu kei eng kae!” ati. 

37Reuben in apa hneng, “Ke’n Benjamin hi kaheiṭhōi male mak inchu kasapa 2 
heiso that heiroh. Ama hi kei ta-ensui sik a amanngan roh, kaheiṭhōi male nger 
sik,” ati. 

38Tâk-kha Jacob in, “Kasapa hi nangni leh inṭhōi yamak ning; a-upa kathi jo; ama 
rōk hi aka-om jo kae. Hlam kâra achunga heimo inkhat kasōk thei. Kei chu kater 
jo eng, malung inrimna nantapek eng khan athat sik jo eng kae,” ati. 

A’nphutna 43 

Joseph Uhe’n Benjamin leh Egypt a Anhe’nle 
1Canaana ṭâm akatla hi inhnak chet-chet jo, 

2khana Jacob innshunga mihe’n Egypt ram a sâng antavarôn seng kha ansâksō 
jo pha, Jacob in asahei hneng, “Inle ruh, eini sik sâng ajing varachôk nôk ruh,” ati 
hei. 

3Judah’n anpa hneng, “Keini’n kannaipa hi kanṭhōi mak inchu, keini ahnenga hlut 
yamak ning tia inhnaktak a agîk ung kae. 

4Nang in kannaipa hi keini leh inṭhōi sik a naphe’nchu, kase sik ung, nang sik a 
sâng kanva rachôk sik. 

5Nahnōm mak inchu, keini setor mak ning, ajârchu keini’n kannaipa kanṭhōi mak 
inchu ahmai kunga amanhlut mak ning tia mipa khan amanthei ung,” anti. 

6Jacob in, “Heisik pena mo naipa inkhat kanlanei tia mipa hneng khan nanta 
leihridek a hingtuk inrimna hi nantapek eng?” ati hei. 

7Anmani’n, “Mipa khan keini leh ni-innshung seng ṭongderna, ‘Nanpa, 
alakahring mo? Sōpui lak nannei mo?’ tia derna aneiṭhak ung. Aṭong der ung kha 
kantamasôn sik kasōk. Nannaipa heiṭhōi ruh ati sik ung ti khachu heikhonga 
kanta manhret sik joa?” anti. 

8Judah khan apa hneng, “Kannaipa kha kei leh inṭhōi sik a manse roh, inranga se 
jo rung. Khan chu eini inkhatbek vonṭâma thimak min. 

9Kei hringkhō hi inkhang rong, ama sik a mô rônna kha kei naman nganthei sik 
eng. Nahnenga kadam a kaheiṭhōi male mak inchu, khava mô kha ke’n karôn sik. 

10Khangtuk kasôt keini’n kanleihngâk mak inchu tûnhin chu vōi 2 a’nle man sik 
jo ung kae,” ati. 

11Anpa khan anhnenga, “Kha achang sik inchu nirama kasōk, nei-nâk kaṭhapen 
hei kha ram vaikarôn hneng kutchoi pek sik a nantinbu shunga thōn hei ruh: 
thinghnai marim katui, khōihning, maru-marâng, badâm hmu, almond hmu 
ajing ajing. 

12Khana sêr kha tehnia rônsa ruh, nantinbu chunga anta heithōn male sêr kha 
nanta’nrôn male nger sik kae. Antatloṭhe kachang thei. 

13Nannaipa hi ṭhōi jo ruh, inrangtak a he’nle ruh. 

14Akahratpen Pathen in mipa kha nanchunga lungsetna mannei chei sona 
nannai Benjamin leh nansōpui inkhat kha heipe male chei rasoh. Kei sik a chu, 
kasahei kamanhmang he’nchu sa neilo akae hnâm sik jo eng kae,” ati. 

15Khava jâra, u-naihei khan kut-choihei leh sêr aja 2 anrôna, Benjamin leh Egypt 
sik a kase jo hei. Khana anmani Joseph hneng anbinga va’nlâr jo hei. 

16Joseph in Benjamin anta heiṭhōi kha ahmu pha, a-innshung katinta sōkpa 
hneng, “Hiva mihei hi ka-innting ṭhōi hei roh. Anmani hi kei leh sûn bu kanta 
sâksap sik kae. Khava jâra ran that inna leimantluk roh,” ati. 

17Sōk khan ṭongpek a’npe dungjuia u-naihei kha Joseph inna aṭhōi jo hei. 

18Anmani inna anṭhōi hei pha khan anmani kaṭi heia anmandon, “Hma inkeia sêr 
hei kha tinbua ale’nthōn male jâra hiva hmun a anta heiṭhōi me kae. Anmani’n 
khavatak a anbuhlu sik mea kha nishakōrtung hei an-inlo sik, khana eini hin 
ansōk anmanchang sik jo me.” 

19Khava jâra kot kunga khan a-innshung katintapa hnenga khan, 

20“Lungset a arangei pek roh, apu, tûnhma seng khan hin sâng inchôk vōi khat 
kahong jo ung. 

21Kan-inn inlena hlam a rephōr kanvatlung pha, kantinbu kanmazer hei, kansêr 
hei kha kantinbu chunga insûna aleika-om et kha kanhmu hei, kakip et a. Khava 
sêr hei kha nahnenga kanhei rôn malea kae. 

22Keini’n sâng rachôkna sik sêr um ather kanhe’n rônsa nôk a kae. Tu’n mo 
kantinbu shunga sêr hei kha aleithon pek ung keini’n manhret mak ung,” anti. 

23Sōkpa khan, “Nanmalung mandong mak ruh. Ṭimak ruh. Nan Pathen, nanpa 
Pathen khan nantinbu shunga aleithōn pek chei kachang sik. Ke’nchu nansâng 
rachôkna sêr hei kha karahlâng jo,” ati. Khava sōa Simeon kha anhnenga aheiṭhōi 
manhlut jo. 

24Sōkpa khan u-naihei kha inn-shunga aṭhōi manhlut jo hei. Ankut anke sôpna 
sik tui apek hei, khana anshakortung hei kha kahar aleivei pek jo hei. 

25Sûnṭima Joseph ahong tlung pha ankutchoi hei kha anmantluk a ka-om jo hei, 
ajârchu ama leh bu antasâksap sik kha anleihri pek dek jo hei. 

26Joseph kha inn ahong hlut pha, ankutchoi hei kha innshunga anheichoia a-âng 
kunga raleia inkun heia anleikamuk. 

27Ama’n anchung anpâng kayâng mo tia ader hei khana anhnenga, “Nangni’n 
nanpa kater chungchânga nanta manthei eng kha-e, ama heimo kachang? 
Alakahring, alakadam nâk mo?” ati hei. 

28Anmani’n, “Kanpa, nasōk mi katlasam kha, lakahringa lakadam,” tia anmasôn. 
Khana a-âng kunga inkun heia ankamuk jo. 

29Joseph in anaipa Benjamin kha ahmu pha, “Khana nannaipa ma-thlum nantati 
kha ama hi nu. Pathen in vâng peche rasoh, kasapa!” ati. 

30Khava sōa Joseph khan khava phatak a adahlon jo hei, ajârchu anaipa ahmu 
pha amalung hong injôr joa kae. Ama hong ṭaprong ati jo, khava jâra a-inn den 
shunga kahlut a vakaṭap joa kae. 

31Ahmit ahmai aheiphet sōa inkhimthei tak a, heikasōk a thlaithleng anta heidôn 
sik a ṭong apek hei. 

32Joseph ta-o sik kha dokhâng inkhat a, a sōpuihei ta-o sik kha dokhâng hlop 
inkhat a ansyempek hei. Egypt mihei sik a ahlop mông inkhat a andôn pek hei, 
ajârchu Hebrew mi leh sâksōm sik kha thōi tlâkna inkhat a anmandon. 

33Sōpuihei seng kha dokhâng inkhat a Joseph leh inhnget tōa, upa pena inphut 
mathlum pen abân bâna anman-ong hei. Anmani khanga bân kaneitak a an-
inong kha anhmu pha inlak ansak a khat leh khat in-entō hei. 

34Joseph dokhânga inphut bu leh an kha anhei sem, Benjamin chen kha alak-hei 
kanek a sem 5 kakhea anpeksa. Khang’khan ankhop phet hma seng Joseph leh 
anmani’n anleisâk anlei in jo. 

A’nphutna 44 

Kōklei Inhmang 
1Joseph in a-innshung katintapa hneng, “An tinbua antarôn tor sik sâng thōn 
mansip pek heiroh, ansêr sûn-et um antinbu chunga thōnpek heiroh. 

2Kei dangka kōklei kha anmathlum penpa tinbua asâng man asêr kha leh thōnsa 
roh,” ati. Ama’n ahri kapōa atlo jo. 

3Jîngkâr hmatak anmani anshakorhei leh anmanse jo hei. 

4Anmani’n khōpuia inphut ajinglim ansesōt pha, Joseph in a-innshung katintapa 
hneng, “Inrangtak a sova mihei so vahnong heiroh. Naphâk hei pha, ‘Heisa mo 
ṭōn kaṭha kha ṭōnse vâng nanta male?’ tia der heiroh. 

5Kakapu dangka kōklei heisa mo nanta marûk? Khan vâng khan tui a-in kae, 
khana tlâ asânna kae. Nangni’n ṭhena inhnaktak nantlo jo,’ ti heiroh,” ati. 

6Khana sōk khan anmani aphâk hei pha, hiva ṭong hi ahri pek jo hei. 

7Anmani’n, “Apu, hinga nahri hi heimo natina? Keini’n khang khava omchen 
heite tlomak ung tia intep ung. 

8Nang in namanhret ti chu Canaan ram a inphut kantinbu chunga sêr aleika-om 
hei kha kantaheirôn male kae. Kha achang inchu heisik a mo nakapu inna inphut 
sana, dangka kanta marûk sik? 

9Apu, tu achang inum khava kōklei omna mi nahmu sōt inchu, ama kha that sik 
kae, khana keini seng nasōk inchang rung,” anti. 

10Ama’n, “Kei kahnōm eng; tâk kōklei kalo mi rōk kha kasōk kachang sik, nangni 
alakseng chu kasethei sik chei,” ati. 

11Khava jâra antinbu hei kha inranga raleia anmaṭhum heia, inkhat et in antinbu 
hmor anmazera kae. 

12Joseph sōkpa khan kaṭhadek a ajong jo, upa pena aphut a mathlum pen katlung 
ahei-en pha, kōklei kha Benjamin tinbua ahmu jo. 

13A-uhei kha anmalung inrima anpōn ankeihler jo, anshakōrtung hei kha phur 
anmanrôn nôk heia, khōpuiting inle jo hei. 

14Judah leh asōpuihei seng Joseph inna anheitlung pha, Joseph um leika-om ṭhak 
hia kae. Anmani Joseph ângshunga lei inkun heia, 

15khana Joseph in, “Heimo nantatlo jo? Kei kapō ṭōnhmun karôn mi inkhat in tlâ 
sânna vânga asur tor sik chei ti hi manhret mak chei mo?” ati. 

16Judah’n, “Apu, nahnenga heimo kantahri tor sik joa? Heikhong mo kanta 
makhe tor sik chea? Heikhong mo kanbinga kantahri mantheng tor sik jo? 
Pathen in kanṭhena hei ahliksōt jo kae. Kōklei omnapa rōk changloa, tûnchu 
keini kankhenga nasōk jo ung kae,” ati. 

17Joseph in, “O, changmak! Khang’khan ke’n tlohêr mak ning! Kōklei omna mi 
rōk kha kasōk akachang sik kae. Alakseng chu nanpa hneng kadam senga 
kasethei jo chei,” ati. 

Judah’n Benjamin Masōna sik Angek 
18Judah kha Joseph hneng kasea, “Apu, lungsettak a nahnenga ṭong hrina sik 
ahnōmpek roh! Kachunga nahnuk mannat mak roh; nang chu rengpa khet kapō 
che kae. 

19Apu, nang in, ‘Nanpa aka-om mo, sōpui alak nanlanei mo?’ tia nalei der ung. 

20Kanmasôn chea, ‘Kanpa kater inkhat ka-om khana atersōa amatet naipa inkhat 
kannei. Ama sōpui chu kathi jo, anu tanei alakahring chu ama rōk jo kae; apa’n 
alungset hranghra,’ kanleiti. 

21Apu, nang in ama kha na’nhmupui theina sik a hin heiṭhōi ruh nati ung, 

22khana keini’n kanti naipangpa khan apa dahlon theimak, adahlon inchu apa 
kha akathi sik kae. 

23Khava pha nang in, ‘Nannai mathlum kha nanheiṭhōi mak inchu kahnenga 
manhlut mak chei ning’ naleiti. 

24Keini kanpa hneng kan inle pha, naleihri seng kha kanmanthei. 

25Khava sōa ama’n kanhong inle nôkna sik leh sâng ajing kanva rachôkna sik 
amanthei ung. 

26Keini’n, ‘Setor mak ning, kannai mathlum kan-inṭhōi mak inchu ahnenga 
amanhlut mak ning. Kannai mathlum kanṭhōi leh rōk khan keini kasethei sik 
ung,’ kanti. 

27Kanpa khan kanhnenga, ‘Kalômnu Rachel in sapa 2 rōk anei ti hi nanmanhret. 



89 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

28Inkhatpa khan adahlon jo eng. Ama kha ramsha he’n antakeihler jo kachang 
nger sik, adahlon enga inphut hmu nôk mak jo eng. 

29Tûn hiva inkhat hi keia inphut nanṭhōisōt a achunga heikhat asōk inchu, kei 
katerna chunga malung inrengna nantamasō pek eng khan athat hnâm sik jo eng 
kae,’ ati.” 

30-31Judah khan ahrisa a, “Khana tûn hi, apu, naipangpa inveiloa kapa hneng kan-
inle’nchu, kei leh naipangpa kan-inṭhōi mak kha amanhret lim leh ama chu kathi 
sik jo. Kapa hringkhō hi naipangpa chunga aka-om kae, ama kater hêr jo khana 
achunga Inrengna kantamasō pek hin athat hnâm sik jo kae. 

32Khava kakhea, ke’n kahringkhō hi naipangpa sik a ale’nkhang eng kae. 
Naipangpa hi ke’n kaheiṭhōi male mak inchu khava mô rakip kha kahringkhōa 
karôn sik kalei ti kae. 

33Khava jâra tûnchu, apu, naipangpa kathlenga kei nasōk a hin ka-om sik eng; 
ama chu a-uhei leh inle jo rasoh. 

34Naipangpa hi kaṭhōi male mak inchu kei kapa hneng heikhong mo akase tor 
sik eng? Ke’n kapa chunga inrimna akatlung sik kha enngam mak ning,” ati. 

A’nphutna 45 

Joseph in A-uhei Tu A-e Amanthei hei 
1Joseph in asōk-hei hmaikunga amalung injôrna kha inṭîm tor mak jo, khava jâra 
asōk-hei seng innden shung kha andahlonna sik ṭong apek jo hei. Joseph in a-
uhei hneng tu a-ena ahri pek lai hei khan mihlop tûte leiom mak hei. 

2Ama’n rasa kasōktak a inhnuk a aṭap kha Egypt mihe’n anleithei jo, khana khava 
ṭongsōk kha rengpa hneng anmathlung jo. 

3Joseph in a-uhei hneng, “Kei Joseph eng kae. Kapa kha tûn katlung alakahring 
mo?” ati. Tâk-kha a-u he’n khavakha anthei pha anṭit reia leimasôn tor mak hei. 

4Khava sōa Joseph in anhnenga, “Lungsettak a ahei hnai ruh,” ati. Anmani’n 
anhnaidet pha ama’n, “Egypt hei hnenga nanta leijōr nannaipa Joseph kha kei 
eng kae. 

5Kei hi hinahin nanlei jōr jâr enga tûnhin nanmalung hōimak tlomak ruh, 
nanbinga maset inpek mak ruh. Mihring hringkhō hukna sik a nanhma ani 
heikatir kha Pathen khet kae. 

6Ram shunga sâk tâng honghlut hi kum 2 tlukna rōk lakae, kum 5 alavât khava 
shunga chu hleikhōi um om mak ning, khana sa-ât inti’m om mak ning. 

7Nangnihei hukna sik khana nangni leh nansōn nanpâr he’n hringna anchenna 
sik nanhma Pathen in hlam inlaktak a ahei tir eng kae. 

8Khava jâra hinna ani heikatir hi kadiktak a nangni changmak chei, Pathen kae. 
Ama’n rengpa ṭōnpui karônpen amanṭang eng kae; kei Egypt pumpui vaikarôn 
eng kae. 

9“Tûn nangni inranga kapa hneng se una asapa Joseph ṭonghri hi, ‘Pathen in 
Egypt pumpui vaikarôn amanṭang jo eng; kahnenga inranga hong roh. 

10Nang Goshen ram a kei leh inhnaitak a ka-om thei sik che – nang, nasahei, natu 
hei, nakehei, nakemōnghei, nasehei, khana nanei rakip hei leh nankhenga. 

11Goshena nang na-om inchu ke’n ka-enthei sik che. Kum 5 sâk akatâng hi sik 
kae; nang, na-innshung leh naranhei vonṭâma nanka-om sik madu mak eng,’ ati 
tia vahri pek ruh.” 

12Joseph in amanjōm a, “Tûnchu nangni nankhenga khana Benjamin nang inum 
nahmit in kei Joseph khet eng kae ti nanhmu jo eng. 

13Egypt ram hin kei heituk a ratha kanei jo, kapa hneng vahri pek ruh khana 
heirakip nantahmu hei chungchânga vamanthei ruh. Khana inrang ruh, hin 
heiṭhōi ruh,” ati. 

14Akut azera anaipa Benjamin akakōa kaṭap jo. Benjamin inum ama akakōa 
kaṭap jo. 

15Khanga aṭap pum a a-uhei inkha-khat a amajôp jo hei. Khava sōa a-u anai he’n 
ama anle’nbek pui jo. 

16Joseph u leh naihei hong tlungna ṭongsōk hi reng-innpuia anleithei pha, rengpa 
leh aṭōnpui karônhei kha le’npâk hei. 

17Rengpa’n Joseph hneng, “Na-u nanaihei hneng hri roh, anranhei phur rôn sik 
intluk hei sona Canaana inle hei rasoh. 

18Anpa leh an-innshung injongsōt hei sona hin hong inle hei rasoh. Ke’n 
anhnenga Egypt ram shunga ram kaṭhapen kha kapek sik hei, anhringna sik 
inhleihêra anchen sik,” ati. 

19Annuhmeihei leh ansahei khana anpa heiṭhōina sik a intôrna gâri Egypt a 
inphut anchoina sik a manthei heiroh. 

20Anneinâk antadahlon hei sik a anmalung mandong sik changmak, Egypt ram a 
ka-om akaṭhapen ram kha antâ akachang sik kae,” ati. 

21A’nhri kapōa Jacob sapa he’n anleitlo jo. Rengpa ṭongpek dungjuia Joseph in 
gâri apek jo hei khana anhlam hrona sik bu amantluk pek jo hei. 

22Anmani inkha-khat pōn leh der inthlengna sik apek hei; tâk Benjamin chu 
dangka 300 leh pōn leh der inthlengna 5 apeksa a kae. 

23Apa sik a Egypt a a’nhmu neinâk kaṭhapen shakōrtung 10 phur leh sâng, 
buhlom leh alak hlam hrona sâk thei shakōrtung 10 tarôn aleitir pek jo. 

24Ama’n a-u anaihei kha atir jo hei khana anmani ansesōt pha anhnenga, “Nangni 
hlam a innâk-inse tlomak ruh no,” ati hei. 

25Egypt andahlona Canaan ram inle jo hei. 

26Anpa hneng, “Joseph tûn katlung lakahring. Egypt pumpui vaikarôn kae,” 
antipek. Jacob malung kha inhmak banna, leitaksen tor mak a kae. 

27Tâk-kha Joseph in anhnenga ahri rakip kha anhri pek pha, ama Egypt a ṭhōina 
sik a Joseph tahei tir pek gâri kha ahmu pha, aratha hong kahrok jo. 

28Ama’n, “Kasapa Joseph tûn kapha alakahring nu! Kei tader sik kha hivahin 
katluk hrep jo! Kei kase nger sik eng, kathi mak hma kava inhmupui sik,” ati. 

A’nphutna 46 

Jacob leh A-innshunghei Egypt a Ansena 
1Jacob in anei rakip amantluk a Beersheba a kasea, khana khan ama’n apa Isaac 
Pathen hneng inthoina inkhat aleitōk. 

2Pathen in jân a hmangtalâra, “Jacob, Jacob,” tia abek. Ama’n, “Hin ka-om eng,” 
tia ama sôn. 

3“Kei napa-Pathen, Pathen eng kha kae,” ati. “Egypt a nase sik kha ṭimak roh; 
khana khan ke’n nang sōn leh pârhei kha jât kalentak a kasyem sik hei. 

4Egypt a ke’n ka’nṭhōipui sik che, khana ke’n hiva ram a hin nasōn-napâr hei 
kaheiṭhōi male nôk sik hei. Nang nathi sik pha leh Joseph in a-ompui sik che,” ati. 

5Jacob Beersheba inphut heikasōk jo. Asa he’n, ama leh annuhmei ansahei kha 
Egypt rengpa’n ahei tir pek gâria khan anmanchōng jo hei. 

6Anmani’n Canaan ram a anta hongchen ranhei, annei rakip leh Egypt ram 
kajōna kase jo hei. Jacob in atu asahei seng aṭhōi pet hei: 

7asapahei, atupahei, asanuhei leh atunuhei. 

8Jacob innshung mihei Egypt kajōna ama leh inṭhōia akase hei khachu asa 
upapen Reuben, 

9leh Reuben sahei: Hanoch, Pallu, Hezron, leh Carmi hei kae. 

10Simeon leh asahei: Jemuel, Jamin, Ohad, Jachin, Zohar, leh Shaul, Canaan jōrnu 
sapahei kae. 

11Levi leh asahei: Gershon, Kohath, leh Merari hei kae. 

12Judah leh asahei: Shelah, Perez leh Zerah (Judah sa alak-hei Er leh Onan hei hi 
Canaan ram a kathi jo hei.) Perez sahei kha Hezron leh Hamul hei kae. 

13Issachar leh asahei: Tola, Pua, Jashub, leh Shimron hei kae. 

14Zebulun leh asahei: Sered, Elon, leh Jahleel hei kae. 

15Hihei seng hi Mesopotamia ram a Leah tamatet Jacob sahei kae, asanu Dinah 
inteisa loa. Leah tamatet seng ankhenga 33 hei kae. 

16Gad leh asahei: Zephon, Haggi, Shuni, Ezbon, Eri, Arod leh Areli hei kae. 

17Asher leh asahei: Imna, Ishvah, Ishvi, Beriah leh ansernu Serah hei hi kae. 
Beriah sahei Heber leh Malchiel hei hi kae. 

18Hiva Jacob tu leh sa sôm leh karuk hei hi Laban in asanu Leah inzen sik a 
apeknu Zilpah tamatet hei kae. 

19Jacob nuhmei Rachel in sapa 2 amatet hei: Joseph leh Benjaminhei hi kae. 

20Egypt ram a Joseph in sapa 2 anei hei: Manasseh leh Ephraimhei kae. 
Heliopolis ram thempu Potiphera sanu Asenath tamatet hei kae. 

21Benjamin sahei khachu: Bela, Bekher, Ashbel, Gera, Naaman, Ehi, Rosh, 
Muppim, Huppim, leh Ard hei hi kae. 

22Hiva 14 hei hi Rachel leh Jacob tamatet tu leh sahei kae. 

23Dan leh asapa Hushim 

24Naph-tali leh asahei: Jahzeel, Guni; Jezer leh Shillem hei hi kae. 

25Hiva Jacob tu leh sa 7 hei hi Laban in asanu Rachel inzen sik a aleipek Bilhah 
tamatet hei kae. 

26Jacob tu leh sahei Egypt ram kajōna aleikase seng, hmōihei in-veiloa 66 hei kae. 

27Joseph in Egypt ram sapa 2 anei hei, sona aleikase Jacob innshung ankhenga 
70 leikatluk hei. 

Egypt a Jacob leh A-innshung 
28Goshen ram a Joseph in anmani ahong ratōna sik hei Jacob in anhma Judah kha 
aleitir. Anmani anhongtlung jo pha, 

29Joseph in ashakor gâri achōnga apa intōpui sik a Goshena kase jo. Anmani an-
intō pha, Joseph in apa hrak akutbân vâng akakō tlit a kasôttak kaṭap joa kae. 

30Jacob in Joseph hneng, “Kei kathi’num kaṭha jo, tûn ke’n nang kahmu jo che 
khana tûn katlung lakahring che ti kamanhret jo,” ati. 

31Khava sōa Joseph in asōpuihei leh apa innshung mihei hneng, “Ke’n rengpa 
hneng, Canaan ram a ka-om kasōpuihei, kapa innshung seng kahnenga kahong 
jo hei tia kava manthei sik. 

32Nangni se kakhem chei kae, ran kaching chei kae, kemōng rup leh serup khana 
nannei rakip nanheiṭhōi hei ti hi kavahri pek sik. 

33Rengpa’n ahei bek cheia heimo nanhringna sik nanṭōnhlam tia ader chei inchu, 

34masôn thei ruh, nanpa-nanpuhei taleitlo kapōa, nanhringkhō katlung bit a ran 
kaching nanhong changna kha hripek ruh. Khang’khan ama’n Goshen ramting 
aman om sik chei,” atipek hei. Joseph in hi aleitina ajârchu Egypt mihe’n ran 
kadôn hei hi heitea sakmak heia kae. 

A’nphutna 47 

1Joseph in a-u anai mi 5 rengpa hneng aṭhōi heia, “Kapa leh kasōpuihei, 
ankemōng rup, anserup, antanei rakip anheiṭhōia Canaan ram a inphut kahong 
jo hei. Tûn anmani Goshen ramkeia ka-om hei,” ati. 

2Khava sōa a-u anaihei kha rengpa hneng amalâr hei. 

3Rengpa’n anhnenga, “Nangnihei inveina ṭōnhlam kha heimo kae?” tia ader hei. 
Anmani’n, “Kanpa-kanpu hei ka-pōa kemōng kaching ung kae,” tia anmasôn. 

4Anmani’n, “Keini hiva ram kabera omna sik akahong ung kae. Ajârchu Canaan 
ram a sâk tâng inhnakreia se leh kemōnghei phi sâk sik kapha om mak jo. 
Lungsettak a Goshen ram a omtheina sik a ahnōmpek roh,” anti. 

5Rengpa’n Joseph hneng, “Tûnchu napa leh na-u nanaihei hong katlung jo hei, 

6Egypt ram hi anmani ta kae. Hiva ram a akaṭhapen ramṭhen, Goshena khō tla 
hei rasoh. Ankâra ṭōn katlo tor an-om inchu kei ranhei katinta sik a manṭang 
heiroh,” ati. 

7Hivasōa Joseph in apa kha rengpa hmaikunga aheiṭhōia, amalâra kae. Jacob in 
rengpa kha mahâmṭhat aleipek, 

8khana Rengpa’n, “Nakum heija jo che mo?” tia ader. 

9Jacob in, “Kei khōhme hringkhō hi kum 130 katluk jo. Khava kumhei kha kapa-
kapuhei khōhme hringkhō kaseihei kha leh in-ang loa, katôi khana kei hringkhō 
hi intak eng,” ati. 

10Jacob in rengpa kha mathlâna vângṭhat apek a kase jo. 

11Khana Rengpa ṭongpek dungjuia Joseph in apa leh a-u anaihei kha Egypt ram 
shunga hmun kaṭhapen Ramese khōpui hnenga aman om jo hei. 

12Joseph in apa, a-u anaihei, an-innshung mi rakip akasinpen katlunga sik sâk 
leh in aleipek hei. 

Ṭâmpui 
13Ṭâm katla kha khangtuk hrep inhnak khan chu hmun rakip a sâk leh in leiom 
mak jo. Egypt leh Canaan mihei vonṭâma hong katlâksam jo hei. 

14Mihe’n sâng kha anlei rachôk jâra Joseph in sêr aleikhôma reng-innpuia 
amanbuk jo. 

15Egypt leh Canaana sêr rakip atlang sō jo pha Egypt mihei kha Joseph hneng 
kahong heia, “Sâk sik apek roh! Amanthi mak roh! Heikhat atlopek roh! Kansêr 
um katlangsō jo,” anti. 

16Joseph in, “Nansêr hei atlang jo’nchu, nanranhei heiṭhōi hei ruh, khava 
kahlanga ke’n sâk sik kapek sik chei,” ati. 

17Khava jâra anranhei Joseph hneng anheikei hei, khana Joseph in anshakor, 
ankemōng, anke, ansehrat, anshakortung hei kahlânga sâk leh in aleipek hei. 
Khava kum a khan anranhei leh inthlengna sâk leh in aleisempek hei. 

18Anôk a kum a ahnenga kahong heia, “Nahnenga heite ip mak ning, apu, kansêr 
katlangsō jo khana kanranhei akhenga nakut a ka-omsō jo hei. Nang pek sik a 
heite neimak jo ung, kantaksa leh kanram hei tei loa. 

19Amanthi mak roh. Heikhat atlopek roh! Kanhleipuk hei hi hleichi amanchang 
pek mak roh. Kantaksa leh kanram hei hi rachôk jo roh, sâk leh in leh inthleng jo 
rih. Keini rengpa sōk kachang sik ung, kanram hei kha ama’n anei sik hei. 
Kanhringna sik a sâng apek roh, hleia vor sik a sachi apek roh,” anti. 

20Joseph in Egypt ram rakip kha rengpa sik a arachôk jo. Egypt mi rakip in anram 
anta’n jōr sik kasōk jo, ajârchu sâk tâng kha khangtuk hrep le’nhnak; khana ram 
rakip kha rengpa ta kae pet jo. 

21Egypt ram arakir inkhat a inphut inkhat katlunga mihei kha Joseph in rengpa 
sōk amanchang jo hei. 

22Ama’n aleirachôk mak niti’nchu thempuhei ram rōk hei kha kae, ajârchu reng 
in an-omna sik a aleipek hei kae. 

23Joseph in mihei hneng, “Nangni’n nanhmu, tûnchu ke’n nanram leh nantaksa 
rengpa sik a karachôk jo chei. Nanhleia vor sik sachi kha hin ka-om jo. 

24Hlei nanlōk pha sem 5 shunga inkhat rengpa nantapek sik kae. A’nhleiseng kha 
sachia, nangni leh nan-innshunghei sâk sik a nanhmang thei sik,” ati. 

25Anmani’n, “Nang in kanhringkhō nahukpek jo ung; kanchunga akaṭha nahong 
tlopek jo ung, apu, khana keini hi rengpa sōk kachang sik jo ung,” anti. 

26Khang’khan hivahi Joseph in Egypt ram sik a dân inkhat a asyem jo ti chu sâng 
inkhôm kha sem 5 inkhat kha rengpa ta sik kae. Hiva dân hi tûn katlunga’m 
anlahmanga kae. Thempuhei ram rōk kha rengpa neishunga inveisa mak jo. 

Jacob in Achaina Angek 
27Israel he’n Egypt ram Goshen inti hmun a leika-om hei, mikahao kachang jo 
hei khana sa katamtak annei jo. 

28Jacob in Egypt a kum 17 leika-om, akum 147 atluk mak hma seng. 

29Athina sik ahong hnai jo pha, asapa Joseph abek a ahnenga, “Nakut kha karakō 
kâk a da roh. Egypt a kei hi avûm mak che ning tia kaṭhatak a intep roh. 

30Kapa-kapuhei hrena hmun a nantavûm sik enga kamadu; Egypt a inphut 
akadom inna anmani vûmna khan avûm roh,” ati. Joseph in, “Nahri kapōa katlo 
sik,” ati. 

31Jacob in, “Nang in katlo sik tia intep roh,” ati. Joseph kha le’ntep jo, khana Jacob 
in rakhum chunga inphut manpâkna aleinei. 

A’nphutna 48 

Jacob in Ephraim leh Manasseh Vâng Apek 
1Pha ṭhahrep sōa Joseph hneng apa kana jo tia anleihri pek. Khava jâra ama’n 
asapa 2 Manasseh leh Ephraim aṭhōi heia apa Jacob kaphâk leikase. 

2Jacob hneng asapa Joseph akaphâk kahong antipek pha, aratha asonga 
arakhuma in-ong. 

3Jacob in Joseph hneng, “Canaan ram Luz inti hmun a khan Akahratpen Pathen 
khan kahnenga inlâra vâng apek eng. 

4Ama’n kahnenga, ‘Nasōn he’n jât leh phung katamtak anhong changna sik a sa 
leh nai katamtak kapek sik che; hiva ram hi nasōn he’n ahei tik a antachen thang 
sik a kapek sik hei kae,’ aleiti,” ati. 

5Jacob in amanjōm a, “Joseph, nasa 2 kei kahong mak hma Egypt ram a a’nte hei 
hi keita hei kae; Reuben leh Simeon kapōhrep a Ephraim leh Manasseh-hei hi 
kasahei kae. 

6Nang in sa alak naneihei inum keisa tia intei theimak hei ning; karōi hlō sik hei 
kha Ephraim leh Manasseh heia inphut antachen sik kae. 

7Ke’n hinga katlo hi nanu Rachel jâra kae. Ke’n Mesopotamia inphut kaho’nlea 
Canaan ram a Ephrath tlung sik ting, Canaan ram a Rachel in athide jo eng, 
kamalung kana hêr. Ephrath jōnna hlam sîra ama kaleihre jo,” ati. (Ephrath hi 
tûnchu Bethlehem inti jo.) 

8Jacob in Joseph hneng, “Hiva sapahei hi tuhei mo?” tia ader. 

9Joseph in, “Anmani hi Egypt ram a Pathen tapek eng kasapahei kae,” tia amasôn. 
Jacob in, “Kahnenga heiṭhōi heiroh, vângṭhat pek hei rong,” ati. 

10Jacob kha akum atam dungjuia ahmit hong kajîng jo, kaṭha khō hmumak jo. 
Joseph in asahei kha ahnenga aṭhōi hei, ama’n akakō heia amajôp hei. 

11Jacob in Joseph hneng, “Ke’n nang kahmu nôk sik che tia leimandon phâk 
hêrmak eng, tâk tûnchu Pathen in kei nasahei katlunga amanhmu jo eng,” ati. 

12Khana Joseph in anmani kha Jacob ânga inphut akadomsōt heia, ama’n apa 
ângkunga raleia ahmai adima akamuk a kae. 

13Khana Joseph in Ephraim kha akut veiting Manasseh kha changting aman ong 
heia kae. 

14Tâk-kha Jacob in akut amankhera, naipang achang inum Ephraim luchunga 
achang tinga kut ada, upapa Manasseh luchunga aveitinga kut kha ada a kae. 

15Khava sōa ama’n Joseph vâng aleipek: Kapa Abraham, Isaac tarazen Pathen in 
hiva naipanghei hi vâng pek hei rasoh! Tuning katlunga ani kaṭhōi Pathen in 
vâng pek hei rasoh! 

16Insuksetna rakip a ani kahuksōt ngeva khan vâng pek hei rasoh! Karahming 
leh kapa Abraham, Isaac rahming anmania inphut omṭhak rasoh! Anmani hin sa 
katamtak leh sōn leh pâr katamtak nei hei rasoh!” ati. 

17Apa’n Ephraim luchunga akut changting ada kha ahmu pha Joseph kha 
amalung hōimak jo; khava jâra ama’n apa kut kha Ephraim luchunga inphut 
Manasseh luchunga thon sik a amatu pek a kae. 

18Ama’n apa hneng, “Apa, khanga changmak. Ama hi upa jôk kae; nachang tinga 
kut kha ama chunga da roh,” ati. 

19Apa’n leihnōm mak a, “Kasapa, ke’n kamanhret. Manasseh tu leh sa he’m 
katam sik hei. Achang inum anaipa tu leh sa katamchet sik hei, khana jât kalen 
hongkachang sik hei,” ati. 

20Khava jâra khava ning khan vâng apek heia, “Israel he’n vâng inpekna annei 
pha nanrahming anpan sik. Anmani’n, ‘Pathen in Ephraim leh Manasseh kapōa 
syem chei rasoh,’ anti sik,” ati. Khang’khan Jacob in Ephraim kha Manasseh hma 
amankei joa kae. 

21Khava sōa Jacob in Joseph hneng, “Nang in nahmu kapōa, kei kathina sik 
kahnai jo, tâk Pathen in a’nṭhōipui sik che khana napa-napu ram a khan aṭhōi 
male sik che. 

22Ke’n chemjâm leh the kathōa Amor heia inphut kalo Shechem ramkei kaṭhapen 
so nang kapek jo che; nasōpuihei kapek hei changmak,” ati. 

A’nphutna 49 

Achaina Jacob Ṭonghri 
1Jacob in asahei abek heia anhnenga, “Kakimvea hei intûppet ruh, nanchunga 
ahong kasōk sik hei kha hripek chei rong: 

2“Jacob sahei nankhenga hong ruh, varangei ruh. Nanpa Israel ṭonghri varangei 
ruh. 

3“Kasa upapen, Reuben, nang karatha neilaia kamatet che kae Pui kahong 
tluklaia kasa upapen che kae, Kasa rakip kâra a’nlensak leh ratha kaneipen che 
kha kae. 

4Nang chu tuilen inhnak kapō che kae, Tâk-kha apui karônpen changmak tin che, 
Ajârchu nang in kanuhmei manbo kha na’nchunpui Khana napa jekhum kajana 
neimak che. 

5“Simeon leh Levi hi sōpuihei kae. Anmani’n anhmangchâk hei kha innâk-insena 
hlam a anhmang. 

6Anmani ṭongmarûk hrina kei invei mak ning, Anmani intûpna kei tlamak ning, 
Ajârchu anmani hi hnuknat a mi anthat Khana indei hōina sehratchehei antuk 
mankhôi hei. 

7Anhnuk kase chunga hâksêr tlung rasoh, ajârchu khavakha ṭit ka-omhêr, 
Anhnuknat rei jâra hâksêr tlung rasoh, ajârchu khavakha kakhôk hêr. Ke’n 
anmani Israel ram pumpuia kakathek kachek sik hei. Ke’n anmani anmihei kâra 
kaman chek-chai sik hei. 

8“Judah, nang chu nasōpui he’n anmanpâk sik che. Nakadōihei anhrak a nasur 
hei. Nasōpui he’n na-ângkunga inkun sik hei. 

9Judah chu shabakkai kapō kae, Athat sik kha avathat khana akhura hong inle 
Inthlōnga kaje Tûte inkhat in kachok ngammak hei. 

10Judah’n reng tîngpum amatu sik, Khana asōn apâr he’n ahei tik a vai anrôn sik. 
Jât-hlop he’n kajana anhongpek sik Khana aṭong juina a-âng kunga inkun sik hei. 

11Ama’n ashakōrtung kha vomhrui kunga akhit, Vomhrui kung akaṭhapenna 
khan. Apōnhei kha thisen kapō ju vânga asôp hei. 

12Ahmit-hei kha ju a-in reia thisen kapōa hong kasen, Aha hei kha sene a-in reia 
hongkachek hei. 

13“Zebulun chu tui-ôngpui panga ka-om sik. A-omna tuipang kha rakōnghei 
ṭhumhmun kachang sik. Aram hōm kha Sidon katlung kachang sik. 

14“Isaachar chu aphur rônna tinbu hei kâra inbok ran, Shakōrtung kanek a 
ṭhadet mak ning. 

15Tâk-kha a’nhngana hmun khachu kaṭha Khana aram kha madu ka-om ti chu 
amanhret. Khava jâra aṭhōm amadoa phur rôn sik a intluk Khana sōk kapōa ṭōn 
anmantlo. 

16“Dan chu amihei sik vaikarôn a’nṭang sik kae. Anmani chu Israel phunglak-hei 
kapō kachang sik hei. 

17Dan hi hlampanga mari ka-ang sik Kehlam panga tûr kaneitak mari ka-ang sik, 
Khana khan shakor kemasek amachuk pek a Akachōngpa kha kahnungting 
ahlon mathlâk sik. 

18“RŌNGPU nahuk sōtna kha kahngâk kae. 

19“Gad chu mikachom he’n anbuhlu sik, Tâk-kha ama’n ahmai amahea ahnong 
sik hei. 

20“Asher ram chu sâk leh in katamtak kasōk sik. Rengpa sâk rahōi kasōk kha 
ama’n apek sik. 

21“Naphtali chu aning ahnōma akatlân, lungset ka-om tak ate dông kanei shakhi 
kae. 

22“Joseph hi tuiripût hnenga ram shakōrtung kapō kae, Hmebung sîra 
shakōrtungte kapō kae. 

23Aka-en inda he’n ṭit ka-om tak a anbuhlu Khana anthe leh sai vâng anhnong. 

24Tâk-kha asai chu akam ṭhak sik, Khana abân ratha hei khachu Jacob Pathen 
Akahratpen ratha khan, Israelhei Kahrungpa, Kemōng kakhempa khan 
amanhret pek sik. 

25Nankabôm kha Nanpa Pathen kae, Nanvâng kapek kha Akahratpen Pathen 
kae, Chunga inphut khōsûrna vâng kapek, Khana ralei thōia inphut tuipûtna 
vâng kapek Ran leh naipang katamtak neina sik a vâng kapek, 

26Hmuchi leh reipârna vâng kapek, Tenlaia hmebunga inphut vângpekna hei 
kha, Kumleikōa hmebung heia madu ka-om neinâk-hei kha. Hiva vâng hei seng 
hi Joseph luchunga tlung rasoh Asōpui heia inphut ṭhensōt a ka-om ama machea 
chu hei rasoh. 

27“Benjamin chu aphik kase kahne kapō kae. Jîngkâr khōhlei athat hei khana 
asâk hei,” ati. 

28Hihei hi Israel phung 12 hei kha kae, hivahi anpa’n asa inkha-khat hnenga 
mathlâna ṭong intōk intōk hrep a aleihri pek hei kha kae. 

Jacob Thina leh Ahrena 
29Khava sōa Jacob in asahei hneng, “Tûnchu akathi kamihei kava inchunpui sik 
jo hei, Hit phung Ephron hlei shunga hlungkhura khan ahre ruh, 

30khava Canaan ram Mamre nisōtinga Machpelah inti hmun a khan. Abraham in 
khava hlungkhur leh hlei kha Ephron hnenga inphut thlân sik a aleirachôk kae. 

31Khana khan kae Abraham leh anuhmei Sarah anta leihre hei kha; Isaac leh 
anuhmei Rebecca anta leihre hei kha; ke’n Leah kalei hrena kha. 

32Hlei kha leh ashunga hlungkhur kha Hit-hei hnenga kalei rachôk kae. Sonna 
son ahre ruh,” ati. 

33Jacob asahei hneng mansena ṭong ahrisō tak leh ama inthlonga kaje nôk jo 
khana kathi jo. 

A’nphutna 50 

1Joseph in apa kalōng chunga inbok a kaṭap a ahmai amajôp pek a kae. 

2Khava sōa Joseph in apa kalōng kha aṭop thei makna sik thai kano ruh tia ṭong 
apek hei. 

3Angaia kathi kalōng thai kano sik hi ni 40 kahlut. Egypt mihe’n ni 70 ralûm 
andea ṭajai ansui. 

4Ṭajaisui kha a’nchai pha Joseph in rengpa ṭōnpui karônhei hneng, “Rengpa 
hneng lungsettak a hiva ṭong hi amathlung pek ruh: 

5‘Kapa khan athi sik ting ama’n Canaan ram a amantluksa thlâna khan ke’n ama 
kahrena sik a intepna inkhat amannei eng. Khava jâra vase eng sona kapa hi 
vahre rong, khan hong inle sik eng,’ ati vati ruh” tia ahri pek hei. 

6Rengpa’n, “Naṭong leitep dungjuia se ina napa vahre roh,” tia amasôn. 

7Khang’khan Joseph in apa kavûm sik leikase. Rengpa ṭōnpui karônhei, a-
innpuia re-upahei, khana Egypt ram shunga hlamkakei rakip in Joseph kha anlei-
inṭhōipui joa kae. 

8A-innshunghei, a-u anaihei, apa innshung mi rakip ama leh inṭhōia kase hei. 
Goshen ram a khan nai-panghei, kemōng, kehei leh serup-hei rōk kha 
anleidahlon hei. 

9Ama leh inṭhōia shakor gâri leh shakor kachōng he’m ama leh kase hei; 
khavakha mi katamtak rup-hei kae. 

10Jordan nisōtinga Atad a savōkna saphōr hmun a anheitlung pha, pha kasôttak 
kare kasōk a ṭajai anleisuia kae, khana Joseph in jaidena ṭōnhlam kha ni 7 
aleihmanga kae. 

11Atad hmun a ṭajai anta leisui kha Canaan mihe’n anhmu hei pha anmani’n, 
“Egypt sahe’n heituk kalûrtak a jaidena ṭōnhlam hi antahmang jo mo!” anti. 
Khava jâra ahmun kha Abel Mizraim tia anphō. 

12Khang’khan Jacob sahe’n ama ṭongpek-hei kapōa anleitlo jo; 

13an-mani’n akalōng kha Canaan ram a ankadoma khana thlân hmun sik a 
Abraham in Hit phung Ephron hnenga aleirachôk Mamre nisōtinga ka-om 
Machpelah hlungkhura ama anvûm jo. 

14Joseph in apa anvûmsōa, a-u anaihei khana apa vûmna sik a alei inṭhōipui hei 
seng leh Egypt a hong inle jo hei. 

Joseph in Asōpuihei hneng Avea Ṭong Amanther 
15Anpa thisōa Joseph sōpui he’n, “Eini’n achunga ṭhatmak nileitlo rakip jâra 
Joseph in tûn katlung amater mea phuhlōna sik a’ntluk inne heikhonga sik?” anti. 

16Khava jâra anmani’n Joseph hneng ṭong anlei mansea: “Nipa athimak hma, 

17hinga der sik chea amanthei ung, ‘Lungsettak a nasōpuihei ṭhena, nachunga 
andik makna rangei mandam heiroh’ aleiti. Tûn napa-Pathen sōk, keini hei ṭhena 
arangei mandam roh,” anti. Ṭong thangkōi kha athei pha Joseph kha leikaṭap jo. 

18Khava sōa asōpuihei antakkhet ahmai kunga kahong heia le’nkun heia, “Nasōk 
keini nahmai kunga hin ka-om ung,” anti. 

19Tâk-kha Joseph in anhnenga, “Ṭitmak ruh, ke’n Pathen hmun lathleng tor mak 
eng? 

20Nangni’n kei chunga ṭhatmak nanleimantluk, tâk Pathen inchu omchen kha 
aleisōk jâra tuning alakahring mi katamtak hei hringkhō hrung theina sik a 
khavakha akaṭha ting amalet jo kae. 

21Nantaṭit sik heite om mak. Ke’n nangni leh nansahei ka-en kaṭha sik chei,” ati. 
Hing’hin lungset ṭong vânga taksenna amannei heia anmalung alei manhōi pek 
heia kae. 

Joseph Kathi 
22Joseph in apa innshunghei leh Egypt a ka-om ṭhak hei; ama athi pha khan akum 
110 katluk jo. 

23Ama’n Ephraim sahei leh atu hei katlunga ahmu hei. Ama’n Manasseh sapa 
Machir sahei kapha innshunga rahlâng manhlutna aleinei hei. 

24Ama’n asōpuihei hneng, “Kathina sik kahnai jo, tâk Pathen in nangni a-en kaṭha 
sik chei khana hiva ram a inphut Abraham, Isaac leh Jacob hneng kalûrtak a 
ale’ntepna ram a khan aṭhōi sik chei,” ati. 

25Khava sōa Joseph in amihei intepna sik a angek hei. Ama’n, “Pathen in nangni 
khava ram a aṭhōisōt pha chei leh kataksa hi kanchoi sik tia intep ruh,” ati hei. 

26Khang’khan Joseph kha akum 110 atluk a kathi jo. Anmani’n aṭop makna sik 
thai ankanoa kathi rakōnga anthōn jo. 

Sōksōt 

Sōksōt 1 

Egypt a Israelhei Êngset a Antlona hei 
1 Jacob leh inṭhōia Egypt a akase asahei, inkha-khat leh an-innshung et hei 
khachu 

2Reuben, Simeon, Levi, Judah, 

3Issachar, Zebulun, Benjamin, 

4Dan, Naphtali, Gad leh Asher hei hi kae. 

5Jacob sōn leh pârhei kha ankhenga 70 hei kae. Asapa Joseph chu Egypt a aleika-
omsa jo kae. 

6Phase dungjuia Joseph leh asōpuihei, khan chu anmani khang shunga mihei 
seng kathi jo hei, 

7tâk ansōn leh anpâr Israelhei khachu hong kapung hranghra heia hong kahrat 
jo hei, ansahei kha Egypt ram a leikasip jo hei. 

8 Khava sōa, Egypt a khan Joseph inhret mak rengther inkhat in ratha ahongnei 
jo. 

9Ama’n amipuihei hneng, “Hiva Israelhei hi hong kapung heia hong kahrat jo hei, 
eini sik a ṭit ka-om tak kachang jo hei. 

10Re a-om pha eini dōitheina sik a ni’nrepuihei jôk an-inthōpui sik heia kha hiva 
ram a inphut katlânsōt thei hei. Khava jâra eini’n antlômna sik ahlam nijongsōt 
nger sik kae,” ati. 

11Khava jâra ṭōn rahnak a mantlo heia anlungthim kha nam mathlâkna sik Egypt 
mihe’n anmani karâkna kapek sik a mi anda jo hei. Israel he’n rengpa sik Pithom 
leh Ramas khōpui inhnia neinâk bukna leh semsōtna hmun anleisyem pek. 

12Khang’khan Egypt mihe’n Israel mihei kha inreng khōdeng katheitak a antlo 
chenna kapungsa chet-chet heia ram shung kha anhlōsō jo. Egypt hei khan 
Israelhei kha anhong ṭit jo hei 

13-14khana êng kasetak a sōkṭōn anmantlo heia hringkhō inrimtak a anleida jo 
hei. An-inn sakna leh anhlei heia ṭōn anleimantlo hei, khana anmani’n anchunga 
maritna leinei mak hei. 

15Khava sōa Egypt rengpa’n, He-brew nupui he’n naite anmatet pha ankabôm 
sik thempi 2, Shiphra leh Pua hneng, 

16“Nangni’n Hebrew nupuihei nai matetna nan-inthōpui hei pha pase anmatet 
inchu that hei ruh, nuhmei anmatet inchu kahringa da hei ruh,” ati. 

17Tâk-kha khava thempi hei khan Pathen anṭit jâra rengpa ṭong kha leijui mak 
hei, pase naihei kha’m anlei manhring hei. 

18Khava pha rengpa khan thempi hei kha abek heia, “Heisa mo hinga nantatlo? 
Heisa mo pase naite hei kha kahringa nantada hei?” ati. 

19Anmani’n anmasôn, “Hebrew nuhmeihei chu Egypt nuhmei kapō changmak 
hei; anmani chu keini inkhat in ahmun kantlung mak hma kabeitak a anlei matet 
ri jo,” anti. 

20-21Ajârchu thempi hei khan Pathen anṭit a, ama’n anhnenga ṭhatthei aleitlo pek 
hei khana anbing et innshung amanpung pek hei. Khana Israel innshunghei kha 
katamchet heia kangar chet jo hei. 

22Achaina rengpa’n ṭongpek inkhat amipui rakip hei hneng amasōa, “Hebrew 
pase naidông rakip chu Nile tuidunga hlon mathla hei ruh, tâk nuhmei naite 
rakip chu kahringa da hei ruh,” ati jo. 

Sōksōt 2 

Moses Intet 
1Hivalai hin Levi phunga mi inkhat in ama phunga nuhmei inkhat anuhmei sik 
aleiompui, 

2khana amanu’n sapa inkhat aleimatet pek. Amanu’n naite hme kaṭhaneng kha 
ahmu pha, thla 3 katlung aleithup a kae 

3tâk amanu’n pha kasôttak aleithup tor mak jo pha, peng vânga a’nsak rathi 
inkhat aloa tui hlut makna sik khe akanoa kae. Ashunga naite kha akhuma, 
tuipanga kahar inshâng kâra avada jo. 

4Khava naitepa unu khan inhlathima ahngâk a naite chunga khan heimo kachang 
tia a-en mathlip a kae. 

5Asōk-hei khan tuipanga anlôn lelelai khan reng sanu kha tui insi sik a tuidunga 
khan jōng kaṭumsuk a kae. Khavatak a amanu’n kahar inshâng hei kâra rathi kha 
aheihmua asōknu kha avamanhrut a kae. 

6Reng sanu khan amahlanga pase naitedông kha ahmu jo. Naite kha kaṭapsōt jo 
khana ama sik a reng sanu kha amalung inrim jo. “Hivahi Hebrew naite hei kâra 
inkhat kae,” ati. 

7Khava sōa a-unu khan, “Kei akase enga netui kavei sik a Hebrew nuhmei inkhat 
kava bek sik mo?” tia ader. 

8Amanu’n amasôna, “Ase pek roh,” ati. Khava jâra naipangnu kha kasea naitepa 
anutak kha ahongbek jo. 

9Reng sanu khan nuhmeinu hneng, “Hiva naitedông hi lo ina kei sik avei pek roh, 
avei man kapek sik che,” ati. Khang’khan amanu’n naitedông kha aloa avei jo. 

10Khava sōa, naitedông kha ahong khang sōt jo pha, amanu’n naite kha asa 
inkhat a akavei sik jo reng sanu hnenga aheiṭhōi jo. Amanu’n abinga inbek a, 
“Ke’n ama hi tui kâra inphut kakeisōt achang jâra arahming Moses kati sik,” ati. 

Midi ram a Moses Tlânsōt 
11Moses kha ahonglen jo pha, ami Hebrewhei kaphâk sik a leikasōk a anmani 
kha rumhrat tak a ṭōn antamantlohei kha avahmu jo. Egypt pa inkhat in Moses 
mi Hebrew inkhat aleithat kha’m avahmu sōt jo.  

12Moses khan akimve kha a-enlea, tûte aka-en inthlip om mak jo ti amanhret 
pha, ama’n Egypt pa kha athat a nêrdi kâra akalōng kha avûm jo. 

13Ajîng kania inle nôk a kasea Hebrew mi 2 ale’nvōk hei avahmu hei, ama’n 
akaṭhepa hneng, “Heisa mo nang in na-Hebrew changpui kha navōk?” ati. 

14Mipa khan amasôn, “Tu’n mo nang kanchunga vai karôn sik leh ṭong katan sik 
a amanṭang che? Egypt mipa nathat kapōa ke’m nathat sik eng mo?” Khava sōa 
Moses kha kaṭi joa abinga inbek jo, “Kaṭōn leitlo kha mihe’n antahmu jo eng kae.” 

15-16Rengpa’n omchen kasōk kha athei pha Moses kha manthatna sik heia atlo 
jo, tâk Moses kha katlân joa Midi ram a va-omna sik a kase jo. Ni khat Moses khan 
tuikhur panga alei in-onglai Midianhei thempu, Jethro sanuhngâk 7 hei anpa 
kemōng leh kehei ta-in sik tui thlengkông mansipna sik a tui kathe kahong hei. 

17Tâk-kha kemōng kakhem ṭhahrep he’n sanuhngâk-hei kha anleihnongsōt hei. 
Khava pha Moses khan anmani hukna sik a leikasea khana anranhei kha tui 
aman in pek hei. 

18Anpa hneng an-inle pha, ama’n, “Heisa mo tuning chu hmatak ahe’nle chei?” 
tia ader hei. 

19“Egypt mi inkhat in kemōng kakhem alak-heia inphut ahuk ung, ama’n tui um 
athe pek ung khana kanranhei tui apek hei,” anti. 

20Ama’n asanuhngâk-hei hneng, “Ama kha khon mo ka-om?” tia ader hei. “Heisa 
mo mipa kha sona son nanta heidahlon? Se ruh, nibu sâkpui rih, vabe ruh,” ati. 

21Khang’khan Moses khan khanna om sik kha kahnōm jo, khana Jethro khan 
asanu Zipporah kha alômnu sik a apek jo, 

22amanu’n sapa inkhat aleinei pek. Moses khan abinga inbek a “Kei hiva ram a 
hin khōhme eng kae, khava jâra arahming hi Gershom tia kaphō sik,” ati. 

23Kum ṭhahrep sōa Egypt rengpa kha kathi jo, tâk Israelhei khachu ansōk 
changna inkōia ka-om ṭhak hei khana inṭangpui rangeia ka-ông ṭhak hei. Anka-
ông rasa kha Pathen hneng katlunga, 

24an-inkōi rasa athei pek hei khana Abraham, Isaac leh Jacob hnenga ṭong 
intepna aleineipui hei kha ahong mandonsōt jo. 

25Ama’n Israelhei sōk changna kha ahmu jo khana anmani sik a amandon pek jo 
hei. 

Sōksōt 3 

Pathen in Moses Abek 
1Ni khat Moses’n aterpu Jethro, Midianhei thempupa, kemōng leh ke rup a-ensui 
pek lai hei, ran rup-hei kha nêrdiram arakanpui heia, Sinai Tlâng intheng katlung 
jo. 

2Khava hmun a khan RŌNGPU ngeva kha hmeimale kasûk kapōa hnômbi kâra 
inphut hong inlâra kae. Moses’n thingbura hmei kasûk kha ahmu, tâk kâng 
hêrmak. 

3Ama’n amandon, “Hivahi inlak hranghra. Heisa mo thingbur hi akakâng mak? 
Kei ahnengdet a se eng sona va-en rong,” ati. 

4Moses’n thingbur ahei hnaidet kha RŌNGPU’n ahmua, thingbur kâra inphut, 
“Moses! Moses!” tia ahei bek. Ama’n amasôn, “Hôi, kei hin ka-om eng.” 

5Pathen in, “Heihnai detmak jo roh. Nakekōk kha sōt roh, ajârchu hmun inthenga 
akangir che kae. 

6Kei napa-napu Abraham, Isaac leh Jacob hei Pathen eng kae,” ati. Khava jâra 
Moses kha ahmai amakhu jo, ajârchu Pathen ka-en sik kha aleiṭit a kae. 

7Khava sōa RŌNGPU’n ahnenga, “Ke’n kamihei Egypt a êng kasetak a antatlo 
manrim hei kha kahmu jo, sōk a ankarâkna heia inphut hukna sik a an-ông rasa 
kha kathei jo. Ke’n ankhōdeng theina rakip kha kaman hretsō jo, 

8khava jâra Egypt miheia inphut ankahuksōt sik a khana Egypt a inphut ram thai 
omna, khana tuna Canaanhei, Hit-hei, Amor, Periz hei, Hivhei, khana Jebush-hei 
omna ram son ankaṭhōisōt sik a kei akahong eng kae. 

9Ke’n kamihei ṭap rasa katheikhet jo, khana Egypt he’n heituk-hrep a khōdeng 
antamanthei hei mo ti kahmu jo. 

10Anrama inphut kamihei nakeisōt torna sik heia tûn ke’n nang Egypt rengpa 
hnenga katir che kae,” ati. 

11Tâk-kha Moses’n Pathen hneng, “Kei heite emak eng. Heikhong inmo rengpa 
hneng akase enga, Egypt a inphut Israelhei kaṭhōisōt tor sik hei?” ati. 

12Pathen in, “Ke’n nang ka’nṭhōipui sik che, nang in mihei kha Egypt a inphut 
naheiṭhōisōt hei pha hiva tlâng chunga hin nakamuk sik eng kae. Khavakha ke’n 
nang katirna che manchênna kae,” ati. 

13Tâk-kha Moses’n amasôn, “Ke’n Israelhei hneng kase pha anhnenga, ‘Nanpu 
sōnhei Pathen khan kei nanhnenga ajōngtir eng kae,’ kati pha, anmani’n kei 
anider sik eng, ‘Ama rahming kha heimo?’ tia. Khan chu ke’n heimo kahri pek sik 
hei.” 

14Pathen in, “Kei kha Kei eng kae,” ati. “Anhnenga nahri pek nger sik hei khachu, 
‘Arahming KEI ENG kati inkhat khan nanhnenga ajōngtir eng kae,’ vati roh,” ati 

15Anpu sōnhei Pathen, Abraham, Isaac leh Jacob Pathen RŌNGPU Ke’n nang hi 
anhnenga katir che kae ti hi Israelhei kha hripek heiroh. Hivahi ahei tik a 
karahming kha kae; hivahi hnunga khang rakip in antabekna sik eng kha kae. 

16Se roh khana Israel hlamkakeihei kha mantûp heiroh khana anpu sōnhei 
Pathen, Abraham, Isaac leh Jacob hei Pathen RŌNGPU Ke’n, nahnenga kajōng 
inlârna hi hripek heiroh. Ke’n anhnenga kahong jo eng khana Egypt he’n 
anchunga heimo antatlo pek hei kha kahmu jo, tia hripek heiroh. 

17Ke’n anmani Egypt ram a êng kasetak a antlo manrimna heia inphut ṭhōisōt 
sik heia kamandon jo, khana ram ṭhatna leh ralei thai omna, Canaanhei, Hit-hei, 
Amorhei, Periz hei, Hivhei leh Jebush-hei ram a kaṭhōi sik jo hei. 

18“Kami he’n anhnenga nahri pek hei ṭong kha anrangei sik. Khava sō leh nang 
Israel hlamkakeihei leh Egypt rengpa hneng se una hing’hin vahri ruh, 
‘RŌNGPU Hebrewhei Pathen kha kanhnenga hong inlâr jo. Tûn ni 3 hlam a nêrdi 
ramhânga RŌNGPU kan-Pathen hneng inthoina katlo sik a ahnōm pek roh,’ vati 
ruh. 

19Achunga rumhrat hmang loa chu Egypt rengpa’n mansesōt mak tin chei ti Ke’n 
kamanhret. 

20Tâk-kha Ke’n katlo torna kahmang sik khana ram a khan ṭit ka-om tak omchen 
katlosōt sik a kha Egypt kha karâkna kapek sik. Khava sō tōa nangni amansesōt 
sik chei. 

21 “Kami he’n andahlon hei pha kut karōk a anse makna sik, Egypt hei khan 
nanhnenga kajana ka-man pek sik chei. 

22Israel nuhmei rakip in avena Egypt hei hneng leh a-innshunga ka-om Egypt 
nuhmeihei hneng kase sik heia kha pōnsi derkei, sana leh dangka inretna hei 
anvader sik hei. Israel he’n khahei kha ansanu ansapahei anmannei sik hei khana 
Egypt hei nei rakip khanga antarônsō pet sik kae. 

Sōksōt 4 

Pathen in Moses Ṭōn-inlak Tlona Ratha Apek 
1Khava sōa Moses’n RŌNGPU kha amasôna, “Tâk-kha ahlam inkhat a Israel he’n 
kaṭong hri kha taksen mak jo hei, khana rangei mak jo hei. Nang kha kahnenga 
inlârmak che anti’nchu heimo katlo sik?” ati. 

2Khava jâra RŌNGPU’n ader, “Heimo namatu?” “Khōnghre,” tia amasôn. 

3 RŌNGPU’n, “Raleia hlon mathlâk roh,” ati. Moses’n akhōnghre kha raleia ahlon 
mathlâk pha, mari hong inchang jo, khana inphut ama katlânsōt jo. 

4Khava sōa RŌNGPU’n Moses hneng, “Inkun roh khana arahmeia sur roh,” ati. 
Khava jâra Moses inkuna asur jo khana khōnghre hong inchang nôk jo. 

5RŌNGPU’n ahria, “RŌNGPU, anpu sōnhei Pathen, Abraham, Isaac leh Jacob hei 
Pathen kha nahnenga inlâr ti hi a’nchênna sik a hivahi anhnenga tlopek heiroh,” 
ati. 

6 RŌNGPU’n Moses hneng ahri nôk a, “Nakut kha napōn shunga thōn roh,” ati. 
Moses’n ṭongpek kha ajuia atlo; khana akut kha vânga ahei keisōt pha, kaphâr 
nat in akatōmsi jo, kavur kapōa kabang jo. 

7Khava sōa RŌNGPU’n, “Nakut kha napōn shunga da manhlut nôk roh,” ati. Ama’n 
khanga aleitlo, ahei keisōt nôk pha atak ralak kapōa leikaṭha jo. 

8RŌNGPU’n ahria, “Anmani’n nang antaksen mak che’nchu a-emak leh naṭōn inlak 
hmakakeia khan antaksen mak che’num, hiva inkhat hinchu antaksen sik jo che. 

9Hiva ṭōn-inlak 2 natlosō hei kapha anlataksen mak che’nchu khana naṭong 
hripek hei kha anrangei hnōm mak inchu Nile tuidunga tui ajing valōk inna raleia 
bun mathla roh. Tui kha thisen hongkachang sik,” ati. 

10Tâk-kha Moses’n, “RŌNGPU, kei atir mak roh. Kei chu ṭonghri kathem 
hongchang hêrmak eng khana ka-hnenga ṭonghri nahei phut khana inphut um 
ṭonghri lathem mak eng. Kei chu ṭonghri kathem mak, a’n-êng leh a’nphalam thei 
mi eng kae,” ati. 

11 RŌNGPU’n ahnenga, “Mihring bei kasyem kha tu mo? Tu mo kōr kaset leh ṭong 
kasōkmak kasyem kha? Tu mo khō hmuna leh hmit chona kapek kha? 
Khavakha RŌNGPU kei eng kae. 

12Tûn, se roh! Ṭong hritheina sik ka’nṭangpui sik che, heimo nahri sik kamanthei 
sik che,” ati. 

13Tâk-kha Moses’n amasôn, “Changmak, RŌNGPU, lungsettak a tu mo inkhat tir jo 
roh,” ati. 

14Khava pha RŌNGPU’n Moses chunga ahnuk kana joa aheiti, “Nasō-puipa Aaron, 
Levi kha-e heikhonga? Ṭonghri kathem ti ke’n kamanhret. Ama tûn nang intōpui 
sik a kahong khana nang inhmupui sik kha inpâk sik. 

15Ahnenga ṭong nahri thei khana heimo hri sik kha namanthei theia kae. Ke’n 
nangni 2 ṭonghri theina sik a kabôm sik chei, khana heimo tlo sik kha nan-inhnia 
kahri pek sik chei. 

16Ama kha naṭong kahri mi kachang sik khana mipuihei hneng nang sik a ṭong 
ahri sik. Khava sōa, heimo hri sik kha nang in ama nahong manthei sik a kha 
nang in Pathen nahongpō sik. 

17Nang in hiva khōnghre hi inchoi roh; ajârchu hin vâng hin ṭōn-inlak natlosōt 
sik kae.” 

Egypt a Moses A’nle 
18Khava sōa Moses aterpu Jethro hneng inle jo, ahnenga ati, “Lung-settak a kei 
Egypt a ka-innkōhei hneng sea alakahring hei mo aka-en sik a inle hi rong.” 
Jethro’n aleihnōm pek khana mathlâna chibei aleipek. 

19Midian ram a Moses a-omlai khan RŌNGPU’n ahnenga, “Egypt a inle roh, ajârchu 
nang that sik a anikatup hei kha kathisō jo hei,” ati. 

20Khava jâra Moses’n anuhmei leh asahei shakōrtung amanchōng heia, Egypt 
kajōna kase jo hei, Pathen in achoi sik a amanthei khōnghre kha aleichoia kae. 

21 RŌNGPU’n Moses hneng ahri nôk, “Nang tûn Egypt a inle sik jo che, tlosōt theina 
sik ratha kapek jo che, ṭōn-inlak rakip hei kha rengpa ângshunga tlo-nger roh. 
Kha’num rengpa amalung kamanngar pek sik, mipuihei kha manse mak hei ning. 

22Khava pha RŌNGPU, Ke’n hinga ati tia ahnenga hripek roh, “Israel kha kasapa 
a’nte hma inkeipen kae. 

23Kei anikamuk theina sik a kasapa kha masō roh tia nahnenga kaleihri, tâk nang 
hnōm mak che. Tûnchu ke’n nasapa a’nte hma-inkei kha kathat sik kae.” 

24Egypt jōnna hlam a anrephōr hmun a khan RŌNGPU’n Moses kha ale’ntōpuia 
that sik a aleitlo joa kae. 

25-26Khava pha anuhmei Zipporah khan, hlung kangei inkhat vâng asapa vun 
atanpek a, Moses ke kha khan vâng khan aleitôn pek a kae. Vuntan rōi jâra khan 
amanu’n Moses hneng, “Nang hi thisena kapuise che kae,” ati. Khava 
jâra RŌNGPU’n Moses hringkhō kha aṭhensōt pek a kae. 

27Khava lai khan RŌNGPU’n Aaron hneng, “Moses inhmupui sik a nêrdi ramhânga 
son se roh,” ati. Khava jâra tlâng inthenga ama inhmupui sik a leikase; ama 
a’ntōpui pha amajôp jo. 

28Khava sōa Moses’n Aaron hneng RŌNGPU’n Egypt a inle roh atilaia aleihri hei 
kha amanthei jo; RŌNGPU’n tlosōt roh tia ṭong aleipek ṭōn inlak-hei chungchânga 
amantheisa jo. 

29Khava jâra Moses leh Aaron Egypt a kase heia Israel hlamkakeihei seng kha 
anbek mantûp jo hei. 

30RŌNGPU’n Moses hnenga aleihri pek ṭong rakip hei kha Aaron in amanthei jo 
hei, khana Moses’n ṭōn-inlak rakip mihei hmaikunga atlosōt jo. 

31RŌNGPU’n anhnenga ajōng phâk heia anmani mihe’n heituk êng kasetak a 
antatlo manrim hei mo ti kha avahmu jo ti ṭong kha anthei pha anmani’n 
anleitaksen jo, anmani inkun heia ankamuk jo. 

Sōksōt 5 

Egypt Rengpa Hmaikunga Moses leh Aaron 
1Khava sōa Moses leh Aaron Egypt rengpa hneng kase heia, “RŌNGPU, Israelhei 
Pathen in, ‘Nêrdiram thōia kei kajana revei inkhat antlo theina sik kamihei 
mansesōt heiroh,’ ati,” anvati. 

2“Tu mo RŌNGPU kha?” tia rengpa khan ader hei. “Ke’n heisik a mo ama ṭong 
karangeia Israelhei kamansesōt sik hei? Ke’n RŌNGPU kha manhret mak eng 
khana Israel mansesōt mak ning,” ati. 

3Moses leh Aaron khan anma-sôna, “Hebrewhei Pathen khet kha kanhnenga 
inlâra kae. RŌNGPU kan-Pathen hnenga inthoina katōk sik a nêrdi ramhânga ni 3 
hlam a keini sena sik ahnōm pek roh. Keini’n kha kantlomak inchu keini hi nat a 
a-emak leh rea athat manram sik ung kae,” anti. 

4Rengpa’n Moses leh Aaron hnenga, “Mipui he’n anṭōn donmakna sik nanta 
tlopek hei hi heimo nantina? Khava sōk-hei kha ṭōn mantlo nôk hei ruh. 

5Nangni Egypt hei kanek a katam jo chei. Tûn nangni ṭōn tlomakna sik a nanta 
madu jo kae!” ati hei. 

6Khava ning bât khan Egypt mi sōk-kaching hei leh Israel hlamkakeihei hneng 
rengpa’n, ṭong masōna anei jo: 

7“Tuninga inphut ṭek syemna sik sapôt mipui hnenga pemak jo hei ruh. Anbingta 
et sik kha manjong hei ruh. 

8Tâk-kha hma antasyemja et kha, inkhat rōk tlaloa mansyem hei ruh. Anmani hi 
tlo sik a ṭōn katam neimak jo hei, khava jâra anmani ansesōtna sik leh an-Pathen 
hneng inthoina tōkna sik a antangek ṭhak eng kae! 

9Hiva mihei hi maleisei ṭong rangeina pha anhmuthei makna sik ṭōn mantlodet 
hei ruh khana anṭōn mankhôk ṭhakpek hei ruh. 

10Khana sōk-kaching hei leh Israel hlamkakeihei kha kasesōt heia Israel 
mipuihei hneng, “Rengpa’n nangni sapôt pemak jo chei ning ati. 

11Nangni akase cheia nanhmu theina chenna sapôt nanta’njong sik kae, tâk ṭek 
khachu aja kakip a nantasyem sik kae ati,” antipek jo hei. 

12Khava jâra mipuihei kha sapôt kajonga Egypt ram pumpuia kalôn heia kae. 

13Sōk-kaching hei khan hma sapôt anpek lai heia ni khat a antasyemja kapōa ṭek 
ansyemna sik anmani rahnak a ankahnot hei. 

14Egypt sōk-kaching hei khan Israel hlamkakeihei, ṭōn ka-ensui antamanṭang 
hei kha anleivōk hei. “Heisa mo hma nanṭek syemja nantasyem mak?” anti hei. 

15Khava pha anhlam kakeihei kha reng hnenga kase heia va-inphin heia, “Reng 
Kalûr, heisa mo hinga natlo ung? 

16Keini sapôt apek mak chei kha’num ṭek kasyem sik a ṭong nanpek ung! Khan 
chu tûnhin anivōk ṭhak ung. Hiva akaṭhe hi namihei kae,” anvati. 

17Rengpa’n aleimasôn heia, “Nang-ni nanratha akasea ṭōn tlohnōm mak chei 
khava jâra nangni sesōtna sik leh RŌNGPU hneng va’nthoina sik a nantader eng 
kae. 

18Tûn ṭōn katlo sik a inle ruh. Nangni sapôt inkhatbek pek mak chei ning, tâk 
hma nanṭek syemja kha nantasyem ṭhak sik kae,” ati hei. 

19Hma ani tina ṭek syemja tlâklo jen a anta’nsyem sik ṭong kha anhri pek hei pha 
anhlam kakeihei khan tlo manrimna shunga katla jo hei ti hi inhret jo hei. 

20Anmani’n anheisōk pha ankahngâk a aleika-om Moses leh Aaron kha leh intō 
jo hei. 

21Anmani’n Moses leh Aaron hneng, “Kanchunga nanta tlona hi RŌNGPU’n ahmu 
sōpet, Rengpa leh aṭōnpui karôn he’n keini enkadana nanmannei ung jâra 
karâkna apek sik chei. Anmani’n keini anthatna sik unga ahlam nansyem pek jo 
hei. 

Moses’n RŌNGPU Hneng Rahno Apek 
22Khava pha Moses kha RŌNGPU hneng avea ahnget a ahri, “RŌNGPU, heisa mo 
namihei hinga inrimtak a natlo hei? Heisik a mo kei hin nahei tir eng? 

23Rengpa hneng nang sik a ṭongkahri kase ninga inphut, ama’n êng kasetak a 
anmani hi ahongtlo jo hei. Kachanga nang in anmani inṭangpuina sik heite 
latlomak che,” ati. 

Sōksōt 6 

1Khava sōa RŌNGPU’n Moses hneng, “Tûnchu rengpa hneng heimo katlo ti kha 
nang in nahmu sik jo. Kamihei aman sesōtna sik hei ke’n ama rumhrat a katlo 
sik kae. Kadiktak a ama’n aram shunga inphut anmani ahnong sōtna sik hei 
rumhrat a katlo sik,” ati. 

Pathen in Moses Abek 
2Pathen in Moses a’nbekpuia ahri, “Kei RŌNGPU eng kae. 

3Kei Abraham, Isaac leh Jacob hneng Chunghnung Pathen inkhat a le’nlâr eng, 
tâk ke’n anmani hneng karahming intheng RŌNGPU hi manthei mak hei eng. 

4Khōhme kapōa anleiomna Canaan ram kha kapek sik hei tia ke’n anmani leh 
intepna kha’m kaleinei jo. 

5Tûn ke’n Egypt hei sōk hmang hei Israel sahei inkōi rasa kathei jo, khana ke’n 
kale’ntepna kha kahong mandonsōt jo. 

6Achang jâra kaṭong hi Israelhei hneng hripek heiroh, “Kei hi RŌNGPU eng kae; 
ke’n nangni kahuk sik chei, Egypt hei hneng nansōk changna inphut ning leh 
hnōma kamasō sik chei. Ke’n kabân rathahrat kakalânga anchunga ṭit ka-om tak 
karâkna kapek sik hei, khana ke’n nangni kahuk sik chei. 

7Ke’n nangni hi kei khet mi sik a kasyem sik chei, khana kei nan-Pathen kachang 
sik eng. Nangni Egypt a nansōk changna inphut kamasōsōt chei pha kei 
hi RŌNGPU nan-Pathen kachangna nanmanhret sik eng. 

8Ke’n Abraham, Isaac leh Jacob hei hneng pek sik a kalei intepna ram a khan 
nangni kaṭhōi sik chei; khana khavakha nanta-akachang sik a kapek sik jo chei. 
Kei RŌNGPU eng kae.” 

9Moses’n hivahi Israelhei hneng ahri pek hei, tâk aṭong hri kha leirangei pek mak 
hei, ajârchu êngkase mihei sōk changna thōia anmalung kakōisō joa kae. 

10Khava sōa RŌNGPU’n Moses hneng, 

11“Se roh khana ama’n Israelhei kha aram amandahlon nger sik hei kae tia Egypt 
rengpa hnenga vahri roh,” ati. 

12Tâk-kha Moses’n amasôn, “Israel-hei kapha’m kaṭong rangei mak hei ning, 
Rengpa hrep chu heisik a mo arangei sik? Kei chu hing’hin ṭonghri kathem mak 
eng kae.” 

13 RŌNGPU’n Moses leh Aaron ṭong apek heia, “Egypt ram a inphut Israelhei 
kaṭhōisōt sik a ke’n nangni ṭong kapek chei ti hi Israelhei leh Egypt renghei 
hneng vahri ruh,” ati. 

Moses leh Aaron Innshung mihei Rahming Teina Rabu 
14Jacob sapa upapen Reuben in sapa 4 aleinei hei: Hanoch, Pallu, Hezron, khana 
Carmi; anmani hei hi anrahming et karôn phunghei pusōnhei kae. 

15Simeon in sapa karuk aleinei hei: Jemuel, Jamin, Ohad, Jachin, Zohar, khana 
Shaul, Canaan jōrnu sapa hi kae; anmani hei hi anrahming et karôn phunghei 
pusōnhei kae. 

16Levi’n sapa 3 aleinei hei: Gershon, Kohath, khana Merari kae. Anmani hi 
anrahming et karôn phunghei pusōnhei kae. Levi hi kum 137 kahringa kae. 

17Gershon khan sapa 2 aleinei hei: Libni leh Shimei kae, anmani sōn katamtak 
anleinei hei. 

18Kohath in sapa 4 aleinei hei: Amram, Izhar, Hebron, khana Uzziel kae. Kohath 
hi kum 133 kahringa kae. 

19Merari hin sapa 2 aleinei hei: Mahli leh Mushi kae. Anmani hi ansōn anpârhei 
leh Levi phunghei kae. 

20Amram hin apa sernu Jochebed a-ompuia Moses leh Aaron hi amatet pek hei. 
Amram hi kum 137 kahringa kae. 

21Izhar in sapa 3 aleinei hei: Korah, Nepheg, khana Zichri kae. 

22Uzziel hi’m sapa 3 aleinei hei: Mishael, Elzaphan, khana Shithri kae. 

23Aaron in Amminadab sanu khana Nahshon sernu Elisheba a-ompui. Amanu 
hin Nadab, Abihu, Eleazar khana Ithamar anei hei 

24Korah in sapa 3 aleinei hei: Assir, Elkana, khana Abiasaph hi kae. Anmani hi 
Korah phung bâk-hei pusōnhei kae. 

25Aaron sapa Eleazar in Putiel sanu inkhat aleiompui, ama hin Phinehas amatet. 
Anmani hi Levi phung shunga innshung upahei kae. 

26“Egypt a inphut Israel jât-hei ṭhōisōtna sik a hlam kei hei ruh,” tia RŌNGPU’n 
ṭong aleihrina hei kha Aaron leh Moses hei hi kae, 

27Egypt rengpa hnenga Israelhei masōna sik ṭong avakahri hei kha anmani kae. 

Moses leh Aaron Hnenga RŌNGPU Ṭongpek 
28Egypt ram a RŌNGPU’n Moses hneng ṭong ahri pha, 

29ama’n, “Kei RŌNGPU eng kae. Ke’n kahri pek che rakip kha, rengpa hneng vahri 
pek roh,” ati. 

30Tâk-kha Moses’n amasôna, “Kei ṭonghria akatlasam eng inkhat kachang hi 
namanhret; heisik a mo rengpa’n kaṭong arangei sik eng?” ati. 

Sōksōt 7 

1 RŌNGPU’n, “Ke’n nang rengpa hmaikunga Pathen kapō kamanchang sik che, 
khana nasōpui Aaron hin nang sânkathem inkhat a ahnenga ṭong ahri sik kae. 

2Kaṭong pek che rakip kha Aaron hneng hripek roh, ama’n reng hneng Israelhei 
kha aram amandahlona sik hei ahri sik. 

3-4Tâk-kha ke’n rengpa malung kamanngar pek sik, ke’n Egypt a ṭit ka-om ṭōn 
heijalai katlo’num, nanṭong hri rangei mak ning. Khava sōa Egypt chunga 
karâkna inhnaktak kapek sik hei khana kami jât-hei hi khava ram a inphut 
kaṭhōisōt sik hei. 

5Anmani kadōia kabân hi kakalâng pha khana Israelhei kha anrama inphut 
kaṭhōisōt hei sōa khan chu kei RŌNGPU eng kae ti hi Egypt mihe’n anhong 
manhret sik jo,” ati. 

6RŌNGPU ṭongpek kha Moses leh Aaron in anleitlo. 

7Egypt rengpa hnenga ṭong anleihrilai khan Moses kha kum 80 katluk jo khana 
Aaron kha kum 83 katluk jo. 

Aaron Khōnghre 
8 RŌNGPU’n Moses leh Aaron hneng, 

9“Ṭōn-inlak tlona vâng nanbinga tu chei mo ti kha inlâr ruh ati chei inchu, Aaron 
khan akhōnghre a’nloa rengpa hmaikunga ahlon mathlâkna sik hripek roh, 
khavakha mari ahong kachang sik kae,” ati. 

10Khava jâra Moses leh Aaron rengpa hneng vakase heia, RŌNGPU ṭongpek kapōa 
anvatlo jo. Aaron in akhōnghre kha rengpa leh aṭōnpui karônhei hmaikunga 
ahlon mathlâk jo, khavakha mari hong inchang jo. 

11Khava pha rengpa’n ami kasinghei leh hmitphedôi kathemhei kha abek heia 
andôi vâng in-anghrep a anleitlosōt jo. 

12Ankhōnghre hei kha anhlon mathlâk jo hei, khana khōnghre hei khan mari 
kachang jo hei, tâk Aaron khōnghre khan amade jo heia kae. 

13Kha’num rengpa kha amalung kangar er a leika-om khana RŌNGPU’n aleihri 
kapōa, Moses leh Aaron ṭonghri kha rangei mak a kae. 

Egypt Chunga Manrimna hei Thisen 
14 RŌNGPU’n Moses hneng, “Rengpa malung kasak hêr khana mipuihei sesōt sik 
kha hnōm mak jo. 

15Khava jâra nang se roh, jîngkâra Nile tuidunga ama ahong pha inhmupui roh. 
Nakhōnghre mari inchang kha choi ina, tuidung panga leihngâk roh. 

16Khana rengpa hneng hinga, ‘RŌNGPU, Hebrewhei Pathen khan, nêrdi ramhânga 
ami he’n ama ankamuk theina sik naman sesōtna sik hei nahnenga akahri sik a 
kei hi ahei tir eng kae. Tâk-kha tûn kapha nang in rangei mak che. 

17Tûnchu, Reng Kalûr, nang in ama kha tu mo kae ti kha aṭōn tlo sik vâng khan 
namanhret sik jo tia RŌNGPU’n ati. Enroh, hiva sung vâng hin tuidunga tui hi 
kavōk sik, khana tui hi thisen kachang sik jo. 

18Nga kathi sik hei, tuidung marim khangtuk hrep kase sik, Egypt mihe’n intor 
mak hei ning,’ vati roh,” ati. 

19 RŌNGPU’n Moses hneng, “Aaron khan akhōnghre kha choisona Egypt a tuidung, 
tuikhông leh tuikhur rakip chunga akalekna sik manthei roh. Tui kha thisen 
kachang sik, thing thlengdâr shung leh hlungbe shunga kapha khana ram shung 
pumpuia thisen kachang sik,” ati. 

20Khava sōa Moses leh Aaron in RŌNGPU ṭongpek dungjuia anleitlo jo. Rengpa leh 
aṭōn karônhei hmaikunga, Aaron khan akhōnghre kha akalânga tuidung tui kha 
avōk jo, khana tui rakip kha thisen kachangsō jo. 

21Tuidung shunga ngahei kathi jo hei, khana tui kha amarim kase hêr joa Egypt 
mihe’n intor mak jo hei. Egypt hmun rakip a thisen kachangsō jo. 

22Khava sōa rengpa hmitphedôi kathemhei khan andôi vânga in-anghrep a 
anleitlo jo, khana rengpa kha amalung kangar chet-chet jo. RŌNGPU’n aleihri 
kapōa, Moses leh Aaron ṭong rangei sik leihnōm mak a kae. 

23Khava kanek a, hiseng asōk jo’num heite sakloa ahmai amahea areng-
innpuiting le’nle jo. 

24Egypt mi rakip in tui in sik anjōnga tuidung panga anleichoa kae. 

25 RŌNGPU’n tuidung avōk setna kha ni 7 hong kathleng jo. 

Sōksōt 8 

Uṭok-hei 
1Khava sōa RŌNGPU’n Moses hneng, “Reng hneng se roh khana manthei 
roh, RŌNGPU’n hinga ati, ‘Kami he’n ankamuk theina sik eng, anmani mansesōt 
heiroh. 

2Nahnōm mak inchu, ke’n naram shunga uṭok kamansip a karâkna kapek sik che 
kae. 

3Nile tuidung kha uṭok hongkasip sik khana tuidung kha anhong dahlona na-
innpui, najena den, najekhum, naṭōn karônhei inn leh namipuihei inn, khana 
naratap leh nabuhlom syemna khângbe hei kasip sō sik hei. 

4Khahei kha nachunga, namipuihei leh naṭōn karônhei chunga kachōng sik hei,’ 
vati roh,” ati. 

5 RŌNGPU’n Moses hneng, “Aaron kha akhōnghre kha tuidung, tuikhông, khana, 
tuikhurhei chunga ava kalekna sik manthei roh, khana uṭok hei kha hongsōk hei 
sona Egypt ram shung hlōsō hei rasoh,” ati. 

6Khang’khan Aaron in tui rakip chunga akhōnghre ahei kalâng jo, uṭok hong 
kasōk heia Egypt ram kha anhlōsō jo. 

7Tâk-kha hmitphedôi kathem he’n dôi anhmanga anmani’num uṭok ansyema 
ram kachâra heikasōk hei. 

8Rengpa’n Moses leh Aaron abek heia, “Hiva uṭok hei hi alosōtna 
sik RŌNGPU hneng der ruh, khana nanmi he’n RŌNGPU hneng inthoina 
anneitheina sik kamansesōt sik jo hei,” ati. 

9Moses’n amasôna, “Nang sik a der sik hi inpâk eng. Nang leh naṭōn karônhei leh 
namipuihei sik a kader pekna sik chei pha kha tep roh. Khava sōa chu uṭok hei 
kha hmumak jo tin che, khana Nile tuidunga tei loa heite om mak jo hei ning,” 
ati. 

10Rengpa’n amasôn, “Jîng kania aderpek roh.” Moses’n ati, “Nangekna eng 
dungjuia katlo sik, khava pha RŌNGPU kan-Pathen tei loa Pathen alak tûte om 
mak ti kha nang in namanhret sik jo. 

11Nang leh naṭōn karônhei, khanna namipui he’n uṭok hmumak jo tin chei, Nile 
tuidunga tei loa heite inhmu mak jo ning,” ati. 

12Khava sōa Moses leh Aaron in rengpa andahlon jo, khana RŌNGPU’n rengpa 
chunga uṭok amasō hei kha alosōtna sik Moses’n ader joa kae. 

13RŌNGPU’n Moses derna dungjuia atlopek jo, khana uṭok hei kha innshunga, 
telaia, hleipuk heia kathisō jo hei. 

14Egypt he’n uṭok kathi hei kha abuk kalen tatak a anchom mantûp hei, aram kha 
anmarim kasip phet jo. 

15Rengpa’n uṭok kathisō jo hei ti ahmu pha, RŌNGPU’n aleihri kapōa amalung 
kangar nôk jo, Moses leh Aaron tahri kha rangei nôk mak jo. 

Thōidihei 
16 RŌNGPU’n Moses hneng, “Aaron hneng manthei roh, akhōnghre vâng khan ralei 
kha vōk rasoh, Egypt ram pumpuia vaiphin khan thōidi hongkachang sik hei,” 
ati. 

17Khava jâra Aaron in akhōnghre vâng ralei kha avōk jo, khana Egypt ram 
vaiphin rakip kha thōidi hongkachang jo, khahei khan mihei leh ranhei anhong 
katōm jo hei. 

18Hmitphedôi kathemhei khan andôi vâng thōidi masōna sik antlo, tâk tor mak 
jo hei. Hmun rakip a thōidi leikasip sō jo. 

19khana hmitphedôi kathem he’n reng hnenga anhria, “Hivahi Pathen tatlo kae!” 
anti. Tâk-kha rengpa kha amalung kangara kae, RŌNGPU’n aleihri kapōa, Rengpa 
khan Moses leh Aaron tahri kha heite rangei mak a kae. 

Mathōihei 

20 RŌNGPU’n Moses hneng ahri, “Jîngkâr hmatak se ina rengpa kha tuidunga 
asena hong inhmupui roh, khana RŌNGPU’n hinga ati, ‘Kami he’n ankamuk theina 
sik eng, anmani mansesōt heiroh. 

21Nahnōm mak inchu, gîkna kapek sik che kae, ke’n nang leh naṭōn karônhei 
khana namihei chunga mathōi kajōng tira karâkna kapek sik che Egypt hei inn 
rakip mathōi akasip sik kae, khana ralei hi antadapsō sik kae. 

22Tâk-kha kamihei omna Goshen chu kaṭhen sik, mathōi man om mak ning. Hiva 
ram a RŌNGPU ke’n ṭōn katlo ti hi manhretna sik hivahi katlo sik kae. 

23Ke’n kamihei leh namihei kâra kakhōiṭhen sik hei kae. Hiva ṭōn-inlak hi jînga 
kasōk sik jo,’ vati roh,” ati. 

24RŌNGPU’n mathōi katamtak reng-innpuia khana aṭōn karônhei inna ahei tir jo 
hei. Egypt ram pumpui kadâpsō hêr sik ajōngtir jo hei. Egypt ram pumpui mathōi 
in anhong manhmangsō jo. 

25Khava sōa reng in Moses leh Aaron kha abek heia, “Se ruh, hiva ram shunga 
hin nan-Pathen hneng inthoina kha vatlo jo ruh,” ati. 

26Moses’n amasôn, “Khanga tlo sik khachu dikmak ning, ajârchu RŌNGPU kan-
Pathen hnenga kanta tōk ran vânga inthoina kha Egypt hei tahōt kachang sik. 
Keini’n ran kanhong hmanga antahmuna theia inthoina kanhong tloa Egypt hei 
malung hōimakna achang inchu, hlung vâng andenghlon sik ung. 

27Ama ṭongpek ung kapōtak a, keini RŌNGPU kan-Pathen hneng inthoi tōkna sik 
a ni 3 hlam a nêrdiram thōia akase sik ung kae.” 

28Rengpa’n, “Nangni ram kahlatak a nanse mak sik achang inchu, ke’n ram 
thōia RŌNGPU nan-Pathen hneng inthoina tōkna sik a kamansesōt sik chei. Kei 
sik aderpek ruh,” ati. 

29Moses’n, “Ke’n kadahlonsō lim che leh ke’n RŌNGPU hneng kader sik a kha jîng 
leh chu mathōi he’n nang leh naṭōn karônhei khana namihei andahlon sik jo chei. 
Tâk-kha keini hi nahōn nôk mak sik ung kae khana mipui he’n RŌNGPU hneng 
inthoina antatōk sik kha nakhâm mak sik hei kae,” ati. 

30Moses’n rengpa kha adahlona, khana RŌNGPU hneng derna anei jo, 

31khana Moses derna kapōa RŌNGPU’n atlopek jo. Mathōi he’n rengpa leh aṭōn 
karônhei, khana amipuihei andahlon jo hei; inkhatbek om mak jo hei. 

32Tâk-kha hiva pha katlunga hin rengpa malung lakangara mipuihei kha 
mansesōt nôk mak jo heia kae. 

Sōksōt 9 

Ranhei Thina 

1 RŌNGPU’n Moses hneng ahria, “Se ina reng hneng hinga vahri roh, RŌNGPU, 
Hebrewhei Pathen in ahri, ‘Kamipui he’n kei ankamuk theina sik eng mansesōt 
heiroh. 

2Anmani ansesōt sik nahnōm nôk mak inchu, 

3Ke’n hrise inhnaktak nanranhei seng chunga kamathlâk sik–nashakor, 
shakōrtung, sharîngsei, serup, kemōng, khana kehei chunga kajōngtir sik a kha 
nang karâkna kapek sik che. 

4Ke’n Israelhei ran leh Egypt hei ran chunga kakhōiṭhen sik, khana Israelhei ran 
inkhatbek thimak ning. 

5RŌNGPU inti ke’n apha kha jînga tlo sik a katep jo.’” 

6Ajîng kania RŌNGPU’n aleihrisa dungjuia atlosōt jo. Khana Egypt hei ranseng 
kathi jo hei, tâk Israelhei ran inkhatbek thimak hei. 

7Rengpa khan hei omchen mo akasōk tia ader heia Israelhei ran chu inkhatbek 
thi pek mak hei tia anhri pek. Tâk-kha amalung ngar jâra mipuihei kha mansesōt 
mak heia kae. 

Khōihli Nat 
8Khava sōa RŌNGPU’n Moses leh Aaron hneng ahria, “Ratap a ravut kha kut maja 
ṭhahrep choi ruh; rengpa hmaikunga Moses’n chungting akathek sik kae. 

9Khava ravut kha vaiphin intheng kapōa Egypt ram shung senga inchek-chai sik, 
khana hmun rakip a mihei chunga leh ranhei chunga khōihli nat hong kasōk sik 
khana ahmur ahong kakik-khōi sik kae,” ati. 

10Khava pha anmani’n ravut ṭhahrep anchoia rengpa hmaikunga kangir hei. 
Moses’n ravut kha chungting akathek jo, khana mihei chunga leh ranhei chunga 
khōihli nat hong kasōk jo. 

11Hmitphedôi kathemhei Moses hneng inlâr tor mak jo hei, ajârchu alak Egypt 
hei kapōa anmani kha’m khōihli nat anchunga kasip sō jo. 

12Tâk-kha RŌNGPU’n aleihrisa kapōa rengpa malung amansak pek a Moses leh 
Aaron ṭonghri leirangei mak. 

Kahre Tlâk 
13Khava sōa RŌNGPU’n Moses hneng, “Jînga jîngkâr hmatak se una rengpa kha 
hong inhmupui inna, RŌNGPU Hebrewhei Pathen khan hing’hin ahri ti ruh, 
‘Kamipuihei khan kei ankamuk theina sik eng mansesōt heiroh,’ ati.” 

14Tûna chunga karâkna hi naṭōn karônhei leh, namipuihei chung rōk a 
changmak ning, raleichung pumpuia kei kapō inkhatbek om mak ti namanhret 
theina sik a nang um kakarâksa sik che kae. 

15Ke’n kakut hi nang leh mipuihei chunga kakalânga hrise nat vâng kavōk chei 
inchu aleikaram sōreng sik jo chei kae. 

16Tâk-kha karahming vânhnōia a’nthangna sik khana karatha hratna 
manhmuna sik kahringa kalada che kae. 

17Tûn katlunga hinum heite donlo chea kamipuihei mansesōt sik lahnōm mak 
che. 

18Jînga tûn pha hrep a ke’n kahre inhnaktak, Egypt mihe’n thuhminga’m anta 
leimanhret phungmak, kamansûr sik kae. 

19Tûnhin vânga ka-om naranhei leh naneihei seng anrōnga anda manhlutna sik 
ṭong pe heiroh. In-ungna kaneimak ram thōia ka-om mihei leh ranhei kha 
kahre’n adenghlon sik hei kae khana ankhenga akathipet sik hei kae.” 

20Rengpa ṭōnkarôn ṭhahrep chu RŌNGPU ṭonghri hei jâra khan kaṭi jo hei, khana 
anmani’n ansōk hei leh anranhei kha in-ungna rōnga anhongṭhōi manhlut jo hei. 

21Achang ravâng alak he’nchu RŌNGPU gîkna hei kha heitea sakmak hei, ansōk 
hei leh anranhei kha ram thōia anleida hei. 

22Khava sōa RŌNGPU’n Moses hneng, “Nakut kha chungting kalâng roh, Egypt 
ram pumpuia mihei chu-nga, ranhei leh hleia thing leh rō hei chunga kahre 
jōngkatla sik jo,” ati. 

23Khava jâra Moses’n akhōnghre kha chungting akalâng jo, khana RŌNGPU’n khō 
inri leh kahre ajōngtir jo, khō inphe in ralei ajōng deng jo. 

24 RŌNGPU’n kahre inhnaktak ajōngtir, khō inphe khan dung leh vaia asuktōa kae. 
Hivahi Egypt ram a manhret thei thuhming rakip hei kâra a’nhnakpen kahre tlâk 
kha kae. 

25Egypt ram vânga ka-om neinâk rakip, mihei leh ran rakip inveina adeng hlonsō 
pet jo hei. Hleia ka-om thingchap rakip leh thingkung rakip he’m adeng 
mathleksō pet jo hei. 

26Goshen ramkeia, Israelhei omna hmun rōk kha kahre tlamakna leikae. 

27Rengpa’n Moses leh Aaron ava manbek heia ahri, “Tûna chunga hin setna katlo 
jo; RŌNGPU kha akadik langa, khana kei leh kamipui he’n akaṭhe langa ka-om jo 
ung. 

28RŌNGPU hneng aderpek ruh! Keini khō inri leh kahre’n adeng ung hi katluk set 
jo! Nangni sesōtna sik a kei intep eng; hiva hmun a omsôt mak jo tin chei,” ati. 

29Moses’n ahnenga, “Ke’n khōpuia inphut kasesōt lim leh kakut 
kakalânga RŌNGPU hneng kader sik. Ralei hi RŌNGPU ta kae ti namanhret theina 
sik a khō inri kabâng sik, khana kahre kha’m tla nôk mak jo ning. 

30Tâk-kha nang leh naṭōn karôn he’n RŌNGPU Pathen kha laṭit mak chei ti ke’n 
kamanhret,” ati. 

31Khana bunim leh butunhei ka-hre’n adeng manram jo hei, ajârchu bunim kha 
ahmin laitak khana butun kha a’nrai laitak a kae. 

32Tâk-kha gehu chu inkhatbek inhmang mak, ajârchu hnung kakhôra akahmin 
ri kae. 

33Moses’n rengpa kha adahlon jo, khōpuia inphut kasesōt jo, chungting akut 
akalânga RŌNGPU hneng derna anei. Khō inri, kahre katla leh khō kasûr kabâng 
jo hei. 

34Rengpa’n khava omchen kasōk hei ahmu pha ama kaset nôk jo. Ama leh aṭōn 
ka-rônhei kha anmalung kangar chet a ka-om jo hei 

35khana RŌNGPU’n Moses hneng aleihrisa kapōa, reng-pa’n Israelhei leimanse sōt 
mak heia kae. 

Sōksōt 10 

Khaikhuhei 
1Khava sōa RŌNGPU’n Moses hneng, “Se ina rengpa kha va’nhmupui roh. Ke’n 
ankâra ṭōn inlak-hei seng hi katlosōt theina sik a ama leh aṭōn karônhei malung 
kamanngar kae, 

2khan chu ke’n ṭōn-inlak kalei tlosōt lai khan heikhonga mo Egypt mihei kha 
akamo kamanchang hei ti kha nang in natu-nasahei hneng namanthei theina sik 
a katlo kae kei RŌNGPU eng kae ti hi nankhenga nanhong manhret sik,” ati. 

3Khava jâra Moses leh Aaron kase heia reng hneng, “RŌNGPU, Hebrewhei Pathen 
in hing’hin ahri, ‘Heichen katlung mo kahnenga ahong inkun mak sik che? 
Kamipui he’n kei ankamuk theina sik eng masōsōt jo heiroh. 

4Nang in nahnōm khakmak inchu, jînga naram shunga khaikhu kajōngtir sik hei 
kae. 

5Khangtuk hrep katam sik hei, raleichung hi antadepha sik kae. Anmani’n 
heirakip, kahre’n adeng manhmang mak hei seng leh aleika-om thingkunghei 
kapha antasâksō sik kae. 

6Nareng-innpuihei khana naṭōn karônhei leh namipuihei innhei kasip sik hei. 
Napa-napu hei taleihmu kanek a anmani kha kakhôk det sik hei,’ ati” tia ahri pek. 
Khava sōa Moses khan inhea adahlon jo. 

7Reng ṭōnkarônhei khan ahnenga, “Heichen katlung mo hiva mipa hin khōdeng 
theina amanhmu sik me? Israel mihei kha an-RŌNGPU an-Pathen kamukna sik a 
sesōt jo hei rasoh. Egypt a’nhmangsō jo hi lamanhret mak che mo?” anti. 

8Khava jâra Moses leh Aaron kha reng hneng anheiṭhōi male nôk jo hei, rengpa’n 
anhnenga, “Nangni nan-RŌNGPU nan-Pathen inmuk kasethei sik chei. Tâk-kha tu 
leh tu mo akase khet sik chei?” tia ader hei. 

9Moses’n amasôn, “Keini kansahei, kankater hei leh kankhenga kase sik ung. 
Kansapa, kansanu, kankemōng, kanke, khana kanse hei kantaṭhōi pet sik hei kae, 
ajârchu keini’n sâktlâng rehōi RŌNGPU kajana kantanei sik kae.” 

10Rengpa khan, “Kei RŌNGPU a a’ntep enga kahri kae heitikchen a-enum 
nannuhmei naipanghei chu manṭhōi mak chei ning! Nangni’n re tlona sik 
nanmantluk jo ti hi intheng jo. 

11Changmak! RŌNGPU inmuk sik kha nanta madu achang inchu pase rōk kasethei 
sik chei,” ati. Kha atisō leh Moses leh Aaron kha reng hmaikunga inphut 
anhnongsōt jo hei. 

12Khava sōa RŌNGPU’n Moses hneng, “Khaise hei hongsōkna sik Egypt ram 
chunga nakut kalâng roh. Khaihei kha kahong heia kahre’n adenghlon banghei 
seng akahmông rakip kha antasâk manram sik kae,” ati. 

13Khava jâra Moses’n akhōnghre kha akalâng jo, RŌNGPU’n khava ninga sûnsôt 
leh jânsôt nisōtinga thlirei kha ram shunga ahei manhrâng jo. Khana ajîng 
jîngkâra khaikhu katamtak aheitlen jo heia kae. 

14Khahei kha arup-rup a kahong heia ram pumpui anhlōsō pet jo. Khahei kha 
hma ale’nhmu phung hêrmak, hnunga’m a’nhmu hêrmak sik jo khaise rup-hei 
kha kae. 

15Khahei khan raleichung kha andâpsō pet a anmandup jo; kahre tadeng ṭhen 
rakip, thing chunga theikara heirakip ansâksō pet jo. Egypt ram thingkung rakip 
leh thingchap hei chunga abō ka-êm om mak jo hei. 

16Khava pha rengpa’n inrangtak a Moses leh Aaron kha abek heia, 
“Kei RŌNGPU nan-Pathen leh nangnihei kadōia kaset jo eng. 

17Tûn hiva kasetna rōk hichu arangei mandam ruh khana kei hnenga inphut hiva 
karâkna kakhôktak hi alosōtna sik a RŌNGPU nan-Pathen hnenga aderpek ruh,” 
ati. 

18Moses’n rengpa adahlona RŌNGPU hneng ader jo. 

19Khana RŌNGPU’n nisōtinga thlirei kha tlaitlâk tinga thli amanchang jo, khaise 
hei kha amantlen heia Suez tuili shunga amantlen jo heia kae. Egypt ram rakip a 
khaise inkhatbek um dahlon mak joa kae. 

20Tâk-kha RŌNGPU’n rengpa malung kha amanngarpek jo, Israelhei kha leimanse 
sōt mak heia kae. 

Khō Inthim 

21Khava sōa RŌNGPU’n Moses hneng, “Nakut chungting kalâng roh khana Egypt 
ram pumpui inthimpak in amakhusō sik kae,” ati. 

22Moses’n akut chungting akalâng jo, Egypt ram pumpui kha ni 3 inthimpak joa 
kae. 

23Egypt hei kha inkhat leh inkhat inhmutō mak hei. Khana khava shunga khan 
mi inkhatbek in an-inn dahlon theimak jo hei. Tâk-kha Israelhei chu an-omna 
heia khan vâr anleichanna kae. 

24Reng in Moses kha abek a ahri, “Nangni kasethei sik jo chei khana nan-
RŌNGPU nanva kamuk thei sik jo; nannuhmei leh nansahei kapha’m nangni leh 
kasethei sik jo hei. Tâk-kha nankemōng, ke leh sehei chu hin aka-om nger sik hei 
kae.” 

25Moses’n amasôn, “Kha achang inchu nang in RŌNGPU kan-Pathen hnenga tōk 
sik a inthoina leh romanvâmna ranhei kha naleipek sik ung kae. 

26Changmak, kanranhei kanta’nṭhōi sik hei kae; inkhatbek um dahlon mak 
ning. RŌNGPU kan-Pathen hneng kanta tōk sik ran kha keini’n kanbinga 
kanta’ndei sik kae. Keini sova hmun kantlung mak lai seng, khopen mo ahnenga 
inthoina tōk sik ti kha manhret mak ni’ung.” 

27 RŌNGPU’n reng malung kha amanngarpek a, anmani leimanse mak jo hei. 

28Ama’n Moses hneng, “Kahmai kunga inphut sesōt roh! Avea nahme kha 
amanhmu mak roh! Kahmu nôk ning che chu, akathi sik jo che kae!” ati. 

29Moses’n amasôn, “Nahri kha kadik, nang in kei avea ahmu hêrmak jo tin che.” 

Sōksōt 11 

Moses’n Pasenai Salutir Ankathi sik Aphông 
1Khava sōa RŌNGPU’n Moses hneng, “Ke’n Egypt rengpa leh amipuihei chunga 
karâkna inkhat rōk kalajōngtir sik. Khava sō leh chu amansesōt sik jo chei. 
Kadiktak a hiva hmun a inphut nankhenga ahnong sōt sik jo chei. 

2Tûnchu Israel mipuihei kha mi rakip in ansir-anpang hei hnenga sana, dangka 
leh hlung mankatam an-inderna sik a hripek heiroh,” ati. 

3RŌNGPU’n Israelhei chunga Egypt he’n kajana aman pek hei. Kadiktak a, 
ṭōnkarônhei leh mi rakip in Moses kha mikalen hêr inkhat a anleimandon. 

4Khava sō leh Moses’n reng hneng, “RŌNGPU’n ahri, jân ṭhangṭim vena Egypt ram 
katlung bit a kase sik eng, 

5khana reng hmun kahlō sik rengsapa inphut, sâng katak sōknu sapa katlung, 
Egypt asapa a’nte hma-inkei rakip kathi sik hei. Sehrat chete hma-inkei rakip 
he’m kathi sik hei,” ati. 

6Hmalai aleikasōk phungmak, khana akasōk nôk mak sik jo Egypt ram pumpuia 
inhnaktak a ṭapna kha kasōk sik. 

7Tâk-kha Israelhei leh anranhei hnenga khan chu ui inkhatbek inum hnukmak 
hei ning. Khava pha nangni’n RŌNGPU Kei in Israelhei leh Egypt hei kâra 
khōiṭhenna katlo kha nanmanhret sik jo,” ati. 

8Moses’n hing’hin ṭongchaina anei, “Naṭōn karônhei seng kahnenga kahong sik 
hei, khana ankamuk sik eng, khana kami rakip ka’nṭhōi pet heia kansesōtna sik 
antangek sik eng kae. Khava sōa ke’n kadahlon sik jo chei.” Khava sōa Moses 
khan hnuk kana tak a reng kha adahlon jo. 

9 RŌNGPU’n Moses hneng aleihri, “Egypt ram a kaṭōn inlak katlosa theina sik a 
Rengpa’n naṭong hri arangei mak kha alamanjôn sik.” 

10Moses leh Aaron in hiseng ṭōn-inlak hi rengpa hmaikunga antlo jo, 
tâk RŌNGPU’n amalung kha amanngarpek a ama’n Israelhei kha aram mandahlon 
mak heia kae. 

Sōksōt 12 

Rakan Kût 
1 Egypt ram a RŌNGPU’N Moses leh Aaron hneng aleihri: 

2“Nangni sik a hiva thla hi kum a hma inkeipen thla akachang sik kae. 

3Hiva mansena hi Israel pumpui manthei hei ruh: hiva thla a ni 10 tluk ning mi 
inkhat et in a-innshung sik kemōngte a-emak leh ke atere akadei sik. 

4Kemōng pumkhat akasa sik a a-innshung mi antlôm inchu anmija dungjuia mi 
inkhat et tasâk tor sik kha mantōk a aven inkhat leh ran kha insem thei sik hei. 

5Nangni’n kemōng a-emak leh ke kum khat katluk ache, heite nōrna kase inkhat 
et nankadei thei. 

6Khava sōa, khava thla a ni 14 tluk ning khōhleia Israel pumpui in ranhei kha 
antathat sik kae. 

7Mipuihei khan khava ran thisen ṭhahrep antaloa anhme sâkna sik innkot 
kachohei leh kot chunga a’nkhang thing hei antakano sik kae. 

8Khava ning jân khan hmeravōihei kha hmeia antarahei manhminna ankhabō 
hei leh che philo buhlom leh antasâk sik kae. 

9Hme akasea a-emak leh but a sâk mak ruh, rahei manhmin una sâk ruh, alu, ake, 
khana ashung alaihei akhenga. 

10Jîngkâr katlunga a’nhlei heite damak ruh; a’nhlei a-om inchu ro manvâm sik 
kae. 

11Khavakha inranga nantasâk sik kae, ajârchu khōhme kasesōt sik a intlukdek 
sik, nankea kekōk khana khōnghre nankut a nantamatu dek sik kae. 
Hivahi RŌNGPU kei kajana Rakan Kût kha kae. 

12“Khava ning jân kei Egypt ram katlung bit a kase sik eng, a’nte hma-inkei pase 
rakip kathat sik, mihring leh ranhei, khana Egypt a Pathen heirakip karâkna 
kapek sik hei. Kei RŌNGPU eng kae. 

13Kotkung kachoa thisen innona kha nangni omna inn mêrchîkna kachang sik. 
Ke’n Egypt hei karâkna kapek hei pha, thisen inno kha kahmu’nchu, karakan sik 
hei khana suk manset mak chei ning. 

14RŌNGPU ke’n kalei tlona kha mandonsōtna sik a nangni’n hiva ning hi beklanga 
sâktlâng inkhat a nit ruh. Akahong sik pha rakip a nit ruh.” 

Che philo Buhlom Revei 
15 RŌNGPU’n ahri, “Ni 7 shunga nangni’n chea ansyem buhlom sâk mak ruh; che 
philo buhlom rōk sâk ruh. Kani hma-inkei ning che inti rakip nan-innshunga 
inphut losōt pet ruh. Ni 7 shunga hin mi inkhat in chephi buhlom asâk inchu, ama 
kha kami inkhat a inlothei mak ning. 

16Kani hma-inkei ning leh ni 7 tluk ning kamukna sik a a’ntûp sik chei kae. Khava 
kani ning hei khan ṭōn nanta tlomak sik kae, tâk sâk leh in chu nanmantluk thei 
sik. 

17Hiva rehōi hi hmang ṭhak ruh, ajârchu hiva kani ning hin nangni jât hi Egypt 
ram a inphut kaheiṭhōisōt chei kae. Akahong sik pha rakip a hiva kani hi sâktlâng 
tlona nantahmang ṭhak sik kae. 

18Ahma inkeipen thla a ni 14 changna khōhleia inphut ni 21 katlung nangni’n che 
a’nphi buhlom nantasâk mak sik kae. 

19-20Ajârchu ni 7 shunga hin che inti nan-innshunga a’nhmu hêrmak sik kae 
ajârchu tu mo inkhat ram hlop mi a-emak leh khōhme inkhat in che vânga 
ansyem buhlom aleisâk jo’nchu ama kha kami inkhat a inteimak jo ning.” 

Ahma Inkei Rakan Kût 
21Moses’n Israel hlamkakei upahei seng abek heia anhnenga ahri, “Nan-
innshung et in Rakan Kût nitna sik a kemōngte a-emak leh ketere nantakadeia 
nantathat sik kae. 

22Ran thisen dana kōklei shunga khan Phibur Hyssop kha phûm una nan-inn kot 
vei leh changa thing kha leh kot chunga thing kha kano ruh. Mi inkhatbek in jîng 
khōvâr mak hma seng inn nantadahlon mak sik kae. 

23RŌNGPU kha Egypt hei kathat sik a Egypt katlung bit a ase pha, kot chunga leh 
kot-sir heia nantakano thisen kha ahmu sik a kha Mikathat Ngeva kha nan-inn 
manhlut mak ning khana manthat mak chei ning. 

24Nangni leh nansa he’n hiva dân hi ahei tik a nantajui sik kae. 

25RŌNGPU’n nangni pek sik cheia a’ntep jo ram kha nanhlut pha hiva bekna rōi hi 
nantatlo sik kae. 

26Nansa he’n, ‘Hiva bekna rōi hi heitina mo?’ tia ander chei pha 

27nangni’n hing’hin, ‘Hivahi RŌNGPU kajana rakan revei inthoina a’ntlo kae, 
ajârchu Egypt a Israelhei innhei kha arakan heia kae. Ama’n Egypt hei kha athat 
hei, khana eini chu aleiṭhensōt me,’ tia nantamasôn sik hei kae.” Israelhei kha 
inkun heia ankamuk jo. 

28Khava sōa, anmani kase heia Moses leh Aaron hneng RŌNGPU’n ṭong aleipek hei 
kapōa anvatlo jo. 

A’nte Hma-inkeihei Thina 
29 Ṭhangṭima RŌNGPU’n Egypt asapa a’nte hma-inkei seng athat jo hei, rengsapa, 
alen in-ongna kahlō sik khana inphut ek-kâra kurkhum a ka-om hei sapahei 
katlung; ran a’nte ache hma-inkei rakip um athat jo hei. 

30Khava jân a rengpa leh aṭōn karônhei, khana Egypt a mihei seng um kathōisō 
pet jo hei. Egypt ram pumpui inhnaktak a kaṭap jo hei, ajârchu Egypt innshung 
inkhatbek asapa thimakna om mak jo. 

31Khava jântak a khan rengpa’n Moses leh Aaron mi ava manbek heia, “Nangni 
leh nanmi Israelhei seng, sesōt jo ruh! Karam dahlon jo ruh; nantader eng kapōa 
se una nan-RŌNGPU kha vakamuk jo ruh. 

32Nankemōng, ke, khana sehei inṭhōi una adahlon jo ruh. Kei sik mahâmṭhat um 
aderpek ruh,” ati. 

33Egypt mipui he’n ram kha inranga andahlonna sik ankahnot jo hei; anmani’n, 
“Nanidahlon loimak inchu, keini kathisō sik jo ung,” anti. 

34Khava jâra Israel mipui he’n anjâmdi che philo hlom kha ankhâng shunga 
anthōn mansip heia pōn vâng ankasûna andâra anrôn jo hei. 

35Moses’n aleimanthei hei kapōa Israel sahe’n anleitlo, Egypt mihei hneng sana 
dangka khana hlung mankatam khana pōnsi derkei anle’nder hei. 

36RŌNGPU’n mipuihei chunga Egypt he’n kajana aleimannei heia, antader rakip 
kha anleipek hei. Hing’hin Egypt hei nei leh hao kha Israel he’n anleirôn sō jo. 

Israel he’n Egypt Antadahlon 
37Khana Israel he’n Ramase a inphut Sukkoth kajōna anke vâng kasesōt jo hei. 
Anmani kha nuhmei naipang tei loa pase rōk kha 600,000 hei kae. 

38Mihlop katamtak, kemōng, ke, leh se katamtak leh inṭhōia leikase jo hei. 

39Egypt a inphut anta heirôn jâmdi khana inphut buhlom anleisyem, ajârchu 
anmani sōkphutrōia Egypt a inphut anhei hnongsōt jo hei jâra sâk leh in syemna 
pha leihmu mak hei a-emak leh chephi buhlom syemna sik le’ntluk manmak hei. 

40 Egypt ram a Israel sahei kha kum 430 leika-om hei. 

41Kum 430 atluk ning khan, RŌNGPU mi kachang phunghei seng kha Egypt 
andahlon joa kae. 

42RŌNGPU’n amihei Egypt a inphut ṭhōisōtna sik a aleihngâk kha jân pha kae; hiva 
jân hi akahong sik pha rakip a Israel he’n annitna sik jân inkhat a RŌNGPU hneng 
antōksōt jo. 

Rakan Kût Chungchânga Sedânhei 
43 RŌNGPU’n Moses leh Aaron hneng, “Hihei hi Rakan Kût chôndânhei kae: Ram 
hlop mi inkhat in rakan revei thlai asâk mak sik kae, 

44tâk nantarachôk jo sōk inkhat kha avun nantan pek dek jo’nchu asâk thei sik. 

45Pha bongkhat sik a aka-om, nanṭōn katlo mi tûte’n sâk theimak ning. 

46Hme sōngna innshunga khan thlai kha sâk nger sik kae, vânga choisōt sik 
changmak. Khana ran aru hei kha inkhatbek vōk mathlek mak ruh. 

47Israel rup rakip in hiva revei hi antanit nger sik kae, 

48tâk vun intan mak mi’n hivahi sathei mak ning. Nankâra ka-om ram hlop mi 
inkhat in Rakan Kût ahmang hnōm jo’nchu a-innshunga pase rakip vun nantatan 
masa sik hei kae: Khava sō leh ama kha ram a a’nte Israel mi inkhat kapōa lo sik 
kae khana reveia katla thei sik. 

49Hiva chôndân mama hi ram shunga a’nte Israel mihei leh nankâra aka-om ram 
hlop mihei chunga a’nhmang sik kae,” ati. 

50Moses leh Aaron hnenga RŌNGPU’N ṭong aleipek hei kha Israelhei seng in anjuia 
anleitloa kae. 

51Khava ning khan RŌNGPU’n Israelhei kha Egypt ram a inphut aṭhōisōt jo hei. 

Sōksōt 13 

A’nte Hma-inkeihei Tōksōtna 
1 RŌNGPU’n Moses hneng, 

2“A’nte hma-inkei pase rakip kha tōksōt ruh; ajârchu Israel a’nte hma-inkei sapa 
rakip khana nanran a’nte ahma inkei ache rakip keita hei kae,” ati. 

Che philo Buhlom Sâktlâng 

3Moses’n mipuihei hneng ahri, “Egypt ram a sōk changna hmun a nanhei 
sōksōtna kani hi mandonsōt ruh. RŌNGPU’n hiva kani ning hin atorna rathahrat 
vâng aheiṭhōisōt chei kae. Chephi buhlom inkhatbek sâk mak sik kae. 

4Nangni’n Maṭai inti thla hma inkeipen shunga hiva kani ning hin Egypt 
nantadahlon kae. 

5Canaanhei, Hit-hei, Amorhei, Hivhei, khana Jebush-hei omna ram kha kapek sik 
chei tia RŌNGPU’n nanpa-nanpuhei hneng kalûrtak a ale’ntep kae. Ama’n khava 
sâng ṭhatna leh athai omna ram khan aṭhōi mathlung chei pha, hiva sâktlâng hi 
akumtina thla hma inkeia nantanit ṭhak sik kae. 

6Ni 7 nangni’n che philo buhlom nantasâk sik khana ni 7 tluk ning 
khan RŌNGPU kajana sâktlâng nantahmang sik kae. 

7Ni 7 shunga khan chephi buhlom kha nantasâk hêrmak sik kae; khava pha khan 
nanram shunga chephi buhlom leh che inti nantada hêrmak sik kae. 

8Sâktlâng hi a’nphut pha, nangni’n Egypt nanhong dahlon pha RŌNGPU’n nangni 
sik a ṭōn aleitlo jâra khan hihei rakip hi nantatlo kae tia nansapa hei hneng 
manthei hei ruh. 

9Hiva nitna hi mandonsōtna sik a kae, nankut bânna a-emak leh nanmachea 
heikhat a’nkhit kapō jo kha kae; khava khan RŌNGPU dân teina leh inthemchûk 
ṭhakna sik mandonsōtna amannei sik chei, ajârchu RŌNGPU’n arathahrat vâng 
Egypt a inphut ahong ṭhōisōt chei. 

10Hiva sâktlâng hi akumtina pha tep una hmang ruh. 

Nai Inte Hma-inkei 
11 RŌNGPU’n nangni leh nanpu sōnhei hnenga kalûrtak a ale’ntepna Canaan ram 
a khan aṭhōi manhlut sik chei. Ama’n khavakha apek chei pha, 

12nangni’n hma inkeipen pase inte rakip RŌNGPU hneng nantapek sik kae. 
Nanran a’nte hmasapen ache rakip RŌNGPU tahei kae, 

13tâk shakōrtung a’nte hmakakei ache khachu, khava kahlânga kemōngte tōkna 
nanneia, rachôk male thei kae. Nanrachôk male hnōm mak inchu shakōrtung 
kha arîng nantador thlek sik kae. Nansa pase a’nte ahma inkei hei kha 
nantarachôk male nger sik hei kae. 

14Hnunga, nansa inkhat in hiva nitna intlo hi heitina mo tia ander chei inchu, 
‘RŌNGPU’n rathahrat ahmanga keini Egypt a sōk kanchangna inphut ahong 
ṭhōisōt ung kae,’ tia nanta manthei sik kae. 

15‘Egypt rengpa’n malung kangar tak a keini amasōsōt mak ung pha, RŌNGPU’n 
Egypt ram mihring leh ran hma-inkei a’nte pase leh ache rakip RŌNGPU’n aleithat 

hei. Khava jâra a’nte masa ran ache rakip RŌNGPU hneng kanta tōk kae, tâk a’nte 
masa sapase chu kantarachôk male hei kae. 

16Hiva nitna hi nikut a a-emak leh nimachea heimo inkhat nikhit kapōa 
mandonsōtna inkhat sik a kae; RŌNGPU’n eini Egypt a inphut arathahrat kalentak 
vâng aheiṭhōisōtna me kha mandonsōtna amannei sik me.’ ” 

Kasûm Kacho leh Hmei Kacho 
17Egypt rengpa’n mipuihei kha amansesōt jo hei pha, Pathen in anmani kha 
Philistihei tuipang jōnna hlamlen ting akatoipen hlam aleichang inum leiṭhōi 
mak hei. Pathen in amandon, “Mipuihei hin re antatuk bât sik hi anhmu pha 
anmalung anthlenga Egypt ting inle hnōm sik hei; khavakha madu mak eng,” ati. 

18Khava kanek a, ama’n hlam inkôi nêrdiramhâng amanpetan heia Tuipui Kasen 
ting aṭhōi jo hei. Israelhei kha revonna invon heia kae. 

19Joseph in Israelhei kha kalûrtak a ṭong aleimantep hei kapōa, Moses’n Joseph 
kalōng kha aleirôn. Joseph in, “Pathen in nangni ahuk chei pha, nangni’n 
kakalōng hi hiva hmun a inphut nantarôn sik kae,” aleiti. 

20Israel he’n Sukkoth andahlona nêrdiramhâng hmora Ethama ṭhum-hmun 
anleisyem jo. 

21Khang’khan sûn leh jân anse theina sik a, RŌNGPU kha sûna anhma a sumtuk 
kacho inkhat a, anhlam intheia, leikase khana jâna hmei kacho inkhat a vâr 
kapek sik a anhma a leikase. 

22Sûn pha kataia sumtuk kacho kha mipuihei hma a ka-om khana jân pha, hmei 
kacho kha anhma a ka-om. 

Sōksōt 14 

Tuipui Kasen Re Ankena 
1Khava sōa RŌNGPU’n Moses hneng, 

2“Israelhei hneng hri roh, he’nle hei sona Pi Hahiroth hma a Migdol leh Tuipui 
Kasen kâra Baal Zephon hnenga rephōr syem hei rasoh. 

3Egypt rengpa’n Israelhei kha ramhânga inhmak a kalôn-invai jo hei, 
nêrdiramhâng anhnai jo tia amandon sik. 

4Ke’n amalung kamanngar pek sik, ama’n nangni ahnong sik chei, khana rengpa 
leh aremihei chunga Kei retorna khan ke’n mihei kajana kha kachen sik kae. 
Khana Egypt he’n kei RŌNGPU eng kae tia anmanhret sik jo eng,” ati. Israel he’n 
antamanthei hei kapōa anleitlo jo. 

5Egypt rengpa hneng Israel mipuihei kha katlânsō jo hei ti anhri pek pha, ama 
leh aṭōn karônhei anmalung anthlenga hing’hin, “Heimo nitlo jo? Israelhei 
nimantlânsōt jo hei, Nisōk hei nimanhmang jo hei,” anti. 

6Khang’khan rengpa’n ashakor gâri achōnga aremi amantluk jo hei. 

7Anṭōn karôn he’n hlam ankeia, akathem pen sepei 600 hei leh, ashakor gârihei 
seng leh ama kha leikasesōt jo 

8RŌNGPU’n rengpa malung kha amanngarpek, torna leh inṭhōia aleikasesōt jo hei 
Israelhei kha ahei hnong jo hei 

9Egypt remihei, shakor, shakor gâri, ankatôr hei leh inṭhōia anhei hnong heia 
anṭhumhmun Tuipui Kasen hnenga Pi Hahiroth leh Baal Zephon hnenga 
anvaphâk jo hei. 

10Israel sahe’n reng leh aremihei anmani inrepui sik a anhong injôk anhmu pha, 
kaṭi jo heia RŌNGPU inṭangpuina sik ka-ông jo hei. 

11Anmani’n Moses hneng, “Egypt a khan thlân hmun aka-om mak mo? Hiva 
nêrdiram a hin akathi sik a nahong ṭhōi ung mo? Egypt a inphut nahong ṭhōisōt 
unga heimo natlo jo, enroh!? 

12Hing’hin kasōk sik tia nisesōt mak hma nahnenga leihri mak ung mo? 
Kanbinga nadahlona sik ung leh Egypt hei sōk changa omṭhakna sik a nahnenga 
kanleiti che. Nêrdiram a thi kanek a sona son sōk vachang sik kha kaṭha jôk sik,” 
anti. 

13Moses’n amasôn hei, “Ṭitmak ruh! Nan-omna hmun a khan ngir et 
ruh, RŌNGPU’n nangni hukna sik a heimo atlo ti kha tuning nanhmu sik; hiva 
Egypt hei hi hmuhêr nôk mak jo tin chei. 

14RŌNGPU’n nangnihei sik re atuk sik, nangni’n heite nantatlo sik rangei mak.” 

15 RŌNGPU’n Moses hneng, “Heisa mo nang in inṭangpuina sik a aka-ông che? 
Mipuihei kha anhmating ansena sik manthei heiroh. 

16Nakhōnghre kha nakut a matu inna, tuipui chunga khan kalâng roh. Tui kha 
alang-langa inṭhen sik, khana Israel he’n tui shunga khan kahi senga hlam anhro 
tor sik. 

17Ke’n Egypt hei malung kamanngar pek sik hei, ashunga kahei manjui sik hei, 
khan rengpa leh aremihei, ashakor gârihei, ankatôr hei chunga re kha kator jâr 
heia khan kajana kachen sik kae. 

18Ke’n anmani katortak hei pha khan Egypt he’n kei “RŌNGPU kae tia anmanhret 
sik jo eng,” ati. 

19Pathen ngeva Israel remihei hma a aleika-om khan he’nsônna ankahnungting 
vaka-om jo. Sumtuk chopui kha’m insôna 

20Egypt hei leh Israelhei kâra vaka-om jo. Sumtuk khan Egypt hei sik a amanthim 
pek jo hei, tâk Israelhei hnenga chu vâr apek jo hei. Khava jâra remihei kha 
jânsôt khat leh khat inhnai tor mak heia kae. 

21Moses’n akut kha tui chunga akalânga khana RŌNGPU’n nisōtinga thlipui 
inhnaktak ahei manhrânga tui kha asêm manle joa kae. Jân kathang thlipui khan 
asêm pha tuipui thōi kha ralei kachâr amanchang jo. Khang’khan tui kha inṭhen 
jo, 

22khana Israelhei kha ralei kahi senga kase jo hei, tuipui inṭhen kha vei leh 
changa bang matung kapōa ka-oma kae. 

23Egypt he’n ankahnung anhei hnong heia tuipui shunga khan anshakor, 
anshakor gâri leh ankatôr hei leh hongkahlut jo hei. 

24Jîngkâr khō avâr hma RŌNGPU’n hmei leh sumtuk kachô khana inphut Egypt 
remihei kha ahong en heia Egypt remihei kha ṭit inhmakna amannei jo hei. 

25An-inhling inkai a’ntakna sik a anshakor gârihei kâng aman-ôk pek jo hei. 
Egypt hei khan anhri, “RŌNGPU’n Israelhei sik a inṭanga nichunga re atlo jo. Hina 
inphut sōksōt jo rih.” 

26 RŌNGPU’n Moses hneng, “Nakut kha tuipui chunga kalâng roh, Egypt hei leh 
anshakor gâri leh ankatôr hei manvûr sina sik tui kha he’nvō inmattō nôk sik a 
kae,” ati. 

27Khava jâra Moses’n akut kha tuipui chunga khan ahei kalâng jo, khana jîngkhō 
ahong vâr pha tui kha angaia hong inshâng jo. Egypt hei khan tuipui shunga 
inphut sōkna sik tak antlo, tâk, RŌNGPU’n anmani kha tuipui shunga ahlon 
manhlut heia kae. 

28Tui kha he’nle jo khana anshakor gâri leh akatôrhei khana tui shunga Israelhei 
kahnong Egypt remi rakip avûrsi jo hei; inkhatbek ṭhenmak jo hei. 

29Tâk-kha Israelhei chu tui shunga hlam kachâra kase hei, vei leh changa tui in 
bang kapōa intung pek heia kae. 

30 RŌNGPU’n khava ning Israelhei kha Egypt hei kut a inphut alei huksōt hei khana 
Israelhei khan Egypt hei tui shunga ankathi kha anleihmu hei. 

31RŌNGPU’n Egypt mihei atorna hei rathahrat kha Israel he’n anhmu pha 
anmani’n RŌNGPU kha anṭit joa kae; khana RŌNGPU leh asōkpa Moses kha 
antaksen jo heia kae. 

Sōksōt 15 

Moses Hla 
1 Khava sōa Moses leh Israel he’n hiva hla hi RŌNGPU hneng anleisak: 
“Ke’n RŌNGPU hneng hla kasak sik, ajârchu ama’n akalûrtak retorna inkhat anei 
jo; ama’n shakorhei leh akatôrhei tuipui shunga ahlon manhlut hei. 

2  RŌNGPU kha kei kahrung ratha kahrat kha kae; kei ani kahuk kha ama kae. Ama 
ka-Pathen kae, ama kachoi ka-ân sik, kapa Pathen kae, alenna chungchânga hla 
kasak sik. 

3 RŌNGPU kha rekahrat inkhat kae; RŌNGPU hi ama rahming kae. 

4“Ama’n Egypt remi leh shakor gârihei Tuipui shunga ahlon manhlut hei; anṭōn 
karôn kaṭhapen hei kha Tuipui Kasen shunga amanchûm hei. 

5Tuipui inthûk kha amanvursi jo hei; tuithōia hlung kapōa kahlut jo hei, 

6“Nakut changting kha, RŌNGPU, ratha aneia ṭit ka-om; inrepuihei kha navōk 
manhar sik hei. 

7Kalûrtak a natorna vâng khan na’nrepuihei kha nahlon maletsō jo hei; 
nahnuknat khan hmeia kasûk a anmani sapôt kapōa akâng manvâm hei. 

8Nang in tuipui kha nasêma tui kha inbunga ka-om; bang kapōa intlunhrek a 
leikangir; tuipui inthûknapen rajei kha akangar tak hongkachang. 

9Inrepuipa khan ati, ‘Ke’n kahnong sik hei khana kasur sik hei; Annei kamadudu 
kachoma kasem sik; Kachemjâm karadoksōt a antanei rakip kachom sik,’ ati. 

10Tâk-kha, RŌNGPU, nakaphuk vōi khat sêm khan Egypt hei kha tui shunga 
akachûm jo hei; anmani ṭit ka-om tak tui shunga ngen kapōa kahlut jo hei. 

11“RŌNGPU pathenhei kâra tu mo nang kapō aka-om? Tu mo nang kapō inlaktak 
a a’ntheng aka-om? Tu’n mo nang tatlo kapō ṭōn-inlak leh ratha kaneitak akatlo 
tor? 

12Nang in nakut changting nahei kalânga, khana ralei khan kan-inrepuihei 
amadesō hei. 

13Naṭong tepna najui mathlunga, mipui nahuksōt hei kha anhlam nakei hei; 
Naratha hratna vâng naram inthenga naṭhōi hei. 

14Jât he’n anthei jo, khana kaṭi heia innok hei; Philistihei kha ṭitna’n kasip jo hei. 

15Edom hlamkakeihei kaṭi jo hei; Moab a rekahrat hei kha innok jo hei; Canaan 
mihei anmalung katlasō jo. 

16Ṭitna leh lungdongna’n akabuksi jo hei. O RŌNGPU, narathahrat kha anhmua, 
atloje omloa ṭitpum a kangir jo hei, namipui he’n hmating ansesōt mak hma 
seng– sōk changna a inphut namasōsōt mipuihei kha. 

17Anmani kha naṭhōi manhlut heia natlâng chunga naphunsōt hei, RŌNGPU nang 
in na-inn sik a nakadei jo hmun a khan, nangkhet in nasak jo nabek-inna khan. 

18 RŌNGPU, nang kumleikōa reng kachang ṭhak sik che.” 

Miriam Hla 
19Israel he’n tuipui shunga kachârbera hlam anleihro, tâk Egypt hei shakor gâri 
leh shakorhei khana akatôrhei tuipui shunga anhlut pha RŌNGPU’n tui kha 
aheiṭhōi manchuna amakhusi jo hei. 

20Aaron sernu sânkathem Miriam in khōngte aloa, nuhmei seng in anjuia 
khōngte akabena kalâm jo hei. 

21Miriam in hla asak pek hei, “RŌNGPU manpâk hla sak ruh, ajârchu ama’n 
kalûrtak a torna anei jo; ama’n shakorhei leh ankatôr hei kha tui shunga ahlon 
manhlut jo hei.” 

Tui Kakha 
22Khava sōa Moses’n Israel mipuihei kha Tuipui Kasen a inphut Shur 
nêrdiramhâng ting aṭhōi jo hei. Ni 3 katlung kase jo hei tâk tui leihmu mak hei. 

23Khava pha Marah inti hmun a kahong jo hei, tâk khava hmun a tui kha kakha 
reia lei-in tor mak hei. Khava jâra arahming kha Marah antia kae. 

24Mipui he’n Moses hneng ankakea a, “Heimo keini’n kanta in sik?” anti jo. 

25Moses’n RŌNGPU hneng malung kana tak a ader jo, khana RŌNGPU’n thinghar 
inkhat amanhmu, khava thinghar kha tui shunga ahlon manhlut jo; khana tui kha 
inthei kachang joa kae. Khava hmun a khan RŌNGPU’n anmani anhringna sik a 
chôndân inkhat aleipek hei khana khava vânga khan ama’num alei enmansin hei. 

26Ama’n ahri, “Nangni’n kaṭong nanjuia ke’n kadik kati kha pui katluk a ṭōn 
vânga nantlosōt inchu, Egypt mihei chunga hrise kaleimasō inkhatbek vâng 
khan nangni karâkmak chei ning. Kei nan-indampa, RŌNGPU eng kha kae.” 

27Abâna anmani Elima hong katlung jo hei, khava hmun a khan tuiripût 12 ka-
om hei khana kahno kung 70 leika-om hei; khava hmun a tui hnenga ṭhumhmun 
ansyem joa kae. 

Sōksōt 16 

Manna leh Vakanimhei 
1Israel mipuihei kha Egypt andahlonsō thla hni changna ni 15 tluk ning Elim leh 
Sinai kâra Sin inti nêrdi ramhânga kahong jo hei. 

2Khava nêrdiram a khan ankhengpet a Moses leh Aaron hnenga inphin heia 

3anhri, “Egypt ram a RŌNGPU’n aleithat macheng ung inchu kanmadu jôk. Son chu 
in-ongna pha bekchu kanneia hme leh kantamadu thlai alak katamtak um 

kansâk. Tâk-kha nangni’n khana inphut hiva nêrdiram hin sâk lo inloa thatsō sik 
a nantaheiṭhōi ung kae.” 

4 RŌNGPU’n Moses hneng, “Tûn ke’n bōirōk a inphut bu nankhenga sik khō kasûr 
kapōa kajōng mathlâk pek sik chei. Mipuihei kha ani tina akasōk heia khava 
ninga antasâk khop sik anta’n hrut sik kae. Hing’hin anmani’n kaṭong antajui mo 
ti kha ka-enmansin sik hei. 

5Ni 6 tluk ning chu angaia antahrut aja 2 anta heichoia antamantluk sik kae,” ati. 

6Moses leh Aaron in Israel pumpui hei hneng, “Tuning khōhlei Egypt a inphut 
nanhong kaṭhōisōt kha RŌNGPU kae, ti kha nanmanhret sik jo. 

7Ajîng jîngkâra RŌNGPU a-omna vâr kadi rik-rak kha nanhmu sik. Nanhri 
masetna hei kha atheisō, kadik, ama chunga kae, ajârchu keini’n ama ṭongpek 
rōk kanhei tlosōt a kae,” ati. 

8Khava sōa Moses’n, “Khōhleia nantasâk sik hme anikapek sik leh jîngkâra 
nantluk hrepna sik a buhlom anikapek sik kha RŌNGPU kae, ajârchu nangni’n 
heituk-hrep achunga hrimasetna nantanei kha atheisō jo. Keini chunga 
nanmaset ung pha kadiktak a chu, RŌNGPU nanta maset kae,” ati. 

9Moses’n Aaron hneng, “Mipuihei kha RŌNGPU hmaikunga anhonga anhong 
ngirna sik a hripek heiroh, ajârchu ama anhri masetna hei kha atheisō jo,” ati. 

10Aaron in mipuihei hneng ṭong ahri pek lai hei khan, anmani’n nêrdiramting 
anleihnget a khavatak a sumtuk chunga RŌNGPU vâr kha heikavâr rik-rak joa kae. 

11RŌNGPU’n Moses hneng, 

12“Ke’n Israelhei hrimasetna eng kathei jo. Khōhlei khō inthim hmuk a antasâk 
sik hme annei sik khana jîngkâra antamadu hrep buhlom anhmu sik. Khava sōa 
anmani’n RŌNGPU kei hi an-Pathen eng kae tia anmanhret sik jo eng,” ati. 

13Khōhleia vakanim rup katamtak anṭhumhmun vena khan hong kajōng inhlut 
jo hei, jîngkâra anṭhumhmun kimvea radaitui katla jo. 

14Radai kahu kha asesō pha khava nêrdi chunga khan heimo inkhat a’nsâ leh 
a’npâk leika-om. Khavakha kavur di kapōa innema kae. 

15Khavakha Israel he’n anhmu pha heimo kae ti manhret mak hei, khat leh khat 
indertō hei. “Hivahi heimo kae,” inti hei. Moses’n anhnenga, “Hivahi RŌNG-PU’n 
nantasâk sik a apek chei thlai kha kae. 

16Nangni mi inkhat et in atlukna sik, a-innshung milip a litre inhni-hni inhrut 
rasoh tia RŌNGPU’n ṭong apek chei,” ati. 

17Israel he’n khanga an-inhrut, ṭhahrep inchu katam det a, alak inchu katlômdet 
akahrut ka-om hei. 

18Anheite pha, akatam kahrut hei ta kha’m inhlei dekmak, akatlôm ka-hrut hei 
ta kha’m tlâksam dekmak. Mi inkhat et in antlukna hrep sik a anleihrut a kae. 

19Moses’n anhnenga, “Mi inkhatbek in jînga sik tia khavakha a’nda mak sik kae,” 
ati. 

20Tâk-kha mi ṭhahrep in Moses ṭong kha leirangei mak hei, anṭhensōt a anleida. 
Ajîng jîngkâra chu rahlung leikasip a kathua amarim kase ri jo, Moses kha 
anchunga ahnuk leikana ria kae. 

21Jîngkâr kataia mi rakip in antasâk katluk sik hrep kha anhrut a kae; kani 
ahonglum jo pha raleia antadahlon hei kha kajor ri jo hei. 

22Niruk tluk ning thlai kha chen 2, mi inkhat et sik a litre 4 anleihrut. Mipui 
hlamkakei rakip in Moses hneng kahong heia khavakha anhong manthei, 

23khana ama’n anhnenga, “Jîng kani khi châmhngatna sik a’ntheng kani, ahnenga 
a’ntōksōt jo kae tia RŌNGPU ṭongpek kae. Tuning hin nanta kachep sik kha 
kachep jo ruh khana nantakathei sik kha kathei jo ruh. A’nhlei rakip kha ṭhensōt 
sik khana jînga sik da sik kae,” atipek hei. 

24Moses’n ṭong apek hei kapōa, a’nhlei kha jîng katlunga anleidasōt hei; khahei 
kha lei-apmak hei khana rahlung leihlut mak hei. 

25Moses’n, “Hivahi tuning sâk jo ruh, ajârchu tuning kani hi RŌNGPU hneng 
a’ntōksōt serning kani, Châmhngatna kae, khana ṭhumhmun tetlânga hmumak 
tin. 

26Ni 6 shunga buhlom kha nanta’nhrut sik kae; tâk ni 7 ning, châmhngat ning 
khan chu buhlom kha inkhatbek om mak ning,” ati. 

27Ni 7 ning khan mi ṭhahrep thlai kahrut sik a kasesōt hei, tâk heite vahmu mak 
heia kae. 

28Khava sōa RŌNGPU’n Moses hneng, “Heichen katlung mo namipui he’n kaṭong 
pek antalajui hnōm mak sik? 

29RŌNGPU ke’n, nanchâm inhngatna sik kani inkhat kapek chei kha mandon ruh, 
khava jâra ni 6 tluk ning khan ni 2 sik a nantasâk khopna sik thlai kapek ṭhak sik 
chei. Ni 7 ning chu mi rakip an-omna et a, a-inn dahlon loa aka-om sik hei kae,” 
ati. 

30Khava jâra ni 7 ning mihe’n ṭōn leitlo mak hei. 

31Israel mipui he’n thlai kha manna anleiti. Khavakha akachek-hlak hmuchi 
inkhat kapō, khōihning vâng ansyem biscuite kapōa katuia kae. 

32Moses’n, “Egypt a inphut aheiṭhōisōt mea nêrdiram a sâk sik a thlai aleipek me 
kha nisōn he’n anhmu theina sik, Manna kha anmani hei sik a ṭhahrep daṭhen 
sik a RŌNGPU’n ṭong apek me,” ati. 

33Moses’n Aaron hneng, “Bephu inkhat lo ina, khava shunga manna kha litre 2 
thōn roh, khavakha RŌNGPU omna hmaikunga hnunga nisōn-nipâr hei tahong 
hmu sik a da roh,” ati. 

34RŌNGPU’n Moses hneng ṭong apek kapōa, pha kasôt da theina sik a Aaron in 
Intepna Bôm hmatak a khan bephu kha amatung jo. 

35Israel sahe’n abânna kum 40 katlung, ankhō tlâkna Canaan ram antlung mak 
hma seng manna kha anleisâk a kae. 

36(Khava neinâk tena kha antahmang kha litre 20 leh in-anga kae.) 

Sōksōt 17 

Hlungpuia inphut Tui 
(Mj 20.1–13) 

1  RŌNGPU ṭongpek dungjuia Israel mipuihei kha Sin nêrdiram andahlona hmun 
inkhat a inphut inkhat a inthon lele heia kae. Anmani Rephidima ṭhumhmun 
ansyem, tâk khana khan tui in sik leiom mak. 

2Anmani’n Moses hneng tlai makna anneia, “Tui in sik apek roh,” anti. Moses’n 
amasôn heia, “Heisa mo nangni’n masetna ṭong nanta hri? Heisik a 
mo RŌNGPU chunga enmansinna nantanei?” 

3Tâk-kha mipuihei antui ahre rei jâra Moses anmaset ṭhak a kae. Anmani’n, 
“Heisa mo keini Egypt a inphut nahong ṭhōisōt ung? Keini, kansa leh kanranhei 
tuihrea thatna sik a mo kae?” anti. 

4Moses’n malung kana tak a RŌNGPU hneng derna aneia, “Hiva mipuihei hi heimo 
kamanlo sik jo hei? Anmani’n kei hlung vâng denghlon sik a intluk jo hei,” ati. 

5 RŌNGPU’n Moses hneng, “Israelhei kâra hlamkakei ṭhahrep kadei heiroh, khana 
mipui hmating se ruh. Nang in Nile tuidung nalei vōkna khōnghre kha choi roh. 

6Kei nanhma a Sinai Tlânga hlungpui inkhat chunga leikangir sik eng. Hlungpui 
kha vō roh, khana inphut mipui ta-in sik tui hong kapût sik,” ati. Khang’khan 
Moses’n Israel hlamkakeihei hmaikunga aleitlo jo. 

7Ahmun rahming kha Massa leh Meriba, tia anleiphō hei, heijâra mo niti’nchu 
Israel sahe’n RŌNGPU anhrimaset a, an-enmansinna, “RŌNGPU kha nikâra aka-om 
mo, aka-om mak mo?” tia enmansinna anleineia kae. 

Amalek-hei leh Anre Intuk 
8Amalek-hei kha kahong heia Rephidima Israelhei kha re anvasō jo hei. 

9Moses’n Joshua hneng, “Jînga Amalek-hei re intukpui sik a mi ṭhahrep kadei 
heiroh. Kei chu tlâng chunga RŌNGPU’n choi roh ati eng khōnghre kha kamatua 
leikangir sik eng,” ati. 

10Joshua’n Moses ṭongpek ajuia kasea Amalek-hei kha re a’ntukpui jo hei. Khava 
lai khan Moses, Aaron khana Hur kase heia tlâng chunga kake heia kae. 

11Moses’n akut 2 akalâng lai seng Israelhei kha kahrat hei, tâk akut kalâng kha 
ajōng mathlâk pha Amalek-hei kha leikahrat inphut ri hei. 

12Moses’n akutbân akhâm jo pha Aaron leh Hur in Moses in-ongna sik hlung 
anvakadom pek a, ahnenga kangir heia akutbân hei kha kani atlâk mak hma seng 
anleikalâng puia kae. 

13Khang’khan Joshua’n Amalek-hei kha aleitor cher heia kae. 

14Khava sōa Moses hneng RŌNG-PU’n, “Hiva retorna hi mandon ṭhakna sik a 
lekharabu mazet manhlut roh. Amalek-hei kha kasuk manhmang pet sik hei kae 
tia Joshua hneng hripek roh,” ati. 

15Moses’n maichâm inkhat asyema, khava rahming kha, “RŌNGPU kha kapōnlek 
kae,” tia aphō jo. 

16Ama’n, “RŌNGPU pōnlek kha kadom manshâng ruh! RŌNGPU’n Amalek-hei 
kadōia ahei tik chenna re atuk manjôn sik kae,” ati. 

Sōksōt 18 

Jethro’n Moses Avaphâk 
1Pathen in Moses leh Israel mipuihei Egypt a inphut ahong ṭhōisōt hei pha aleitlo 
pek heirakip chunga Moses terpu Jethro, Midianhei thempu khan aleithei jo. 

2Ama’n Moses nuhmei aleidahlon Zipporah kha aheiṭhōia Moses hnenga kahong, 

3khana amanu sapase Gershom leh Aliezer aheiṭhōisa hei. (Moses’n, “Kei ram 
hlop khōhmea leika-om eng,” atia asapa rahming kha Gershom aleiphōa kae. 

4Ama’n hi’m aleihri, “Egypt rengpa’n athat sik enga inphut Kapa Pathen khan 
a’nṭangpui enga, ahuk manhring eng,”; khava jâra sapa inkhat kha Eliezer tia 
aleiphō.) 

5Jethro khan Moses nuhmei khana asa pase 2 leh inṭhōia nêrdiram a Moses 
ṭhumhmun tlâng inthenga kahong jo, 

6Ama’n Moses hneng anmani hongna ṭong amanrôna kae, 

7khava jâra ama intōpui sik a Moses kha leikasesōt, ahmai kunga inkuna khana 
akabeng amajôp a kae. Khat leh khat antak damna chunga an-indertō leh Moses 
Pōn-inn shunga kahlut jo hei. 

8Israelhei hukna sik a RŌNGPU’n Egypt rengpa leh mipuihei hnenga aleitlo rakip 
kha Moses’n Jethro hnenga aleihri pek jo. 

9Jethro khan khahei rakip kha athei pha aning kaṭha joa 

10ama’n ati, “Egypt rengpa leh amipui heia inphut nankahuksōt RŌNGPU kha choi 
ka-ân ruh! Amihei ansōk changna inphut akahuksōt RŌNGPU kha choi ka-ân ruh! 

11RŌNGPU hi pathen rakip nek a kalen chet ti hi tûnchu ke’n kamanhret jo, 
ajârchu Israelhei hi Egypt mipui he’n hnōisetak a antlo hei pha hiva ṭōn hi ama’n 
aleitlo pek hei kae.” 

12Khava sōa Jethro’n Pathen hnenga ro-inthoina leh alak inthoina ahei choi jo; 
khana kamukna ṭōn inkhat kapōa inthoina thlai intheng kasa sik a Aaron leh 
Israel hlamkakeihei ama leh inṭhōia leikase hei. 

Ṭongkatan Antakadei hei 
(Dân 1.9–18) 

13Abân kania Moses kha mipuihei innâk-inse ṭong aleitana kae, khana jîngkâra 
inphut jân katlung kha le’nsaler. 

14Moses tatlo sik rakip kha Jethro’n ahmu pha, ṭongderna aleinei, “Mipuihei sik 
hiseng natlo hi heimo kae? Heisik a mo nabing rōk a ṭōn hiseng natlo, jîngkâra 
inphut jân katlung mipuihei nahnenga naman ngir heia ṭong antader che?” 

15Moses’n amasôn, “Ke’n hiva katlo nger sik kasōk ajârchu Pathen lungdo 
manhretna sik a mipuihei kha kahnenga akahong hei kae. 

16Mi 2 an-innâk pha, kahnenga kahong hei, ankâra khomo akadik ti ṭong katan, 
khana ke’n Pathen ṭongpek leh adân kamanthei hei.” 

17Khava sōa Jethro’n, “Khavakha akadik hlam a tlomak che. 

18Nang nabinga khana mipui he’m kachâm hêr sik jo chei. Nang rōk in natlo sik 
a hivahi katam rei. 

19Tûn ke’n akaṭha mantheina ṭhahrep nei che rong, khana Pathen in athlop sik 
che. Nang in Pathen hmaikunga mipui kahlâng nathlenga anṭong kasōk ahnenga 
namathlung sik hi akadik kae. 

20Nang in Pathen ṭongpek-hei namanthei heia heikhonga mo aka-om sik hei 
khana heimo antatlo sik nahri manchên pek sik hei kae. 

21Kha leh inṭhōia nang in hlamkakei akarôntor sik mi ṭhahrep mipuihei 
hlamkakei sik a kadei heiroh: mi 1, 000 sik, 100 sik, 50; 10 hei sik a. Anmani kha 
Pathen kaṭit, taksenthei, khana sêrmarûk kasâk mak mi akachang sik hei kae. 

22Anmani kha mipui sik a ṭong katan ṭhak kha chang jo hei rasoh. Ṭong a’ntak 
hei seng chu nang hneng hong mathlung hei rasoh, tâk akabei hei seng khan 

anbinga ṭong anmathlâk thei sik. Khavakha nang sik kabei jôk sik jo, narôn 
kahrik anta’n sempui che achang jâra. 

23Pathen ṭong pek che dungjuia, nang in hing’hin natlo’nchu, nabing sik a 
châmmak jo tin che, hiva mipuihei hi’m anṭong mathlâkna a-omsōa an-inn anjōn 
thei riri sik jo,” ati. 

24Moses’n Jethro mantheina kha aleilo 

25khana Israel rakip hei kâra akatlo tor sik aleikadei hei. Anmani kha mi 1, 000 
sik, 100 sik, 50 sik, khana 10 hei sik a hlamkakei akadei jo hei. 

26Anmani khan inthleng loa ṭongkatan inṭang jo hei, ṭong intak hei kha Moses 
hneng anhong mathlunga, ṭong kabei kasōk hei khachu anmani’n anleichai riri 
heia kae. 

27Khava sōa Moses’n Jethro kha mathlâna chibei apek jo, khana Jethro kha a-
innting inle jo. 

Sōksōt 19 

Sinai Tlânga Israelhei 
1-2Israel mipui he’n Rephidim kha andahlon jo, Egypt anlei dahlonna thla 3 
tlukna kani hma-inkei ning Sinai nêrdiram hong katlung jo hei. Sinai Tlâng panga 
khan anmani’n ṭhumhmun anleisyem, 

3Khana Moses khan Pathen leh inhmu sik a tlânga leikakea kae. Khana RŌNGPU’n 
ama kha tlânga inphut abek a Jacob sōn Israelhei ahri pek sik hei kha amanthei: 

4“RŌNGPU ke’n Egypt hei hnenga heimo kaleitlo khana marhmu khan ate kha 
amathla vânga ajōngpui kapōhrep a heikhonga mo kahong ṭhōi cheia hiva hmun 
kahong mathlung chei ti kha nangni’n nanhmu jo. 

5Tûn, nangni’n kaṭong pek hei nanjuia ka’ntepna kaṭha nannit inchu, nangni 
kamitak kha kachang sik chei.  

6kei hneng rōk a a’ntōksōt mipui kachang sik chei, khana nangni thempu kapōa 
kei nanirajen sik.” 

7Khang’khan Moses kha hong kaṭumsuk a mipui hlamkakeihei kha abek mantûp 
heia RŌNGPU’n ṭong apek kha ahri pek jo hei. 

8Khava sōa mipui he’n inchun a anmasôna, “RŌNGPU ṭonghri rakip kha keini’n 
kantlo sik,” anti khana khavakha Moses’n RŌNGPU hneng thang akōi jo. 

9 RŌNGPU’n Moses hneng, “Mipui he’n nahnenga kaṭong hri kha antheia khana 
tuna inphut antaksenna sik che, kei sumtuk insâ inkhat a nahnenga kajōng sik 
eng,” ati. Mose’num mipuihei masônna kha RŌNGPU hneng ahri jo, 

10khana RŌNGPU’n ahnenga, “Mipuihei hneng se roh khana kamukna sik a tuning 
leh jîng hi insu inthengna hmang hei rasoh. Anpōn leh ander antasôp mantheng 
sik kae, 

11khana atip a sik a’nrin dek sik hei kae. Khava kani ning khan kei Sinai Tlânga 
jōng kaṭumsuk sik eng, khan mipui he’n anhmuthei sik eng. 

12Mipui he’n tlânglang anhei rakan makna sik akimvea mêrchîkna syem hei 
rasoh, khan chu tlâng kha anheikesōt makna sik a-emak leh ahnengbek um 
anheihnai makna sik kaṭhatak a manthei heiroh. Mi inkhat in ake aheichōn tet 
jo’nchu ama kha that nger sik kae; 

13tu inkhat in ama kha tônloa, hlung vâng a-emak leh the vâng kâp-hlon nger sik 
kae. Hiva dân hi mihring leh ran chunga hmang sik kae; anmani that nger sik hei 
kae. Tâk-kha pengkun ajō’nhring jo’nchu mipuihei khan tlâng ting antajōn sik 
kae,” ati. 

14Khava sōa Moses kha tlânga inphut jōng kaṭumsuk a, mipuihei hneng Pathen 
kamukna sik a anle’nrin dekna sik amanthei jo hei. Khava jâra anpōn leh ander 
anleisôp jo hei, 

15khana Moses’n anhnenga, “Ajîng atip ning khan inrin ruh, khava shunga khan 
nuhmei-pase hmun inchun mak ruh,” ati. 

16Ni 3 tluk ning jîngkâra khō inri, khō inphe atloa, sumtuk insâtak ahe’nze tlâng 
chunga khan inhmu jo, khan chu pengkun mahring inhnaktak inthei jo. 
Ṭhumhmuna mipui rakip kaṭi jo heia innok jo hei.  

17Moses’n Pathen inhmupui sik a aheiṭhōi hei, khana anmani tlângkea khan 
kangir jo hei. 

18Sinai Tlâng pumpui kha hmeikhu khan akatōm jo, ajârchu RŌNGPU kha tlâng 
chunga khan hmeia akajōng kae. Hmeikhu kha ratap a akhu intung kapōa kakhu, 
mipui rakip anṭitrei jâra innoksō jo hei. 

19Pengkun mahring kha inhnak chet-chet hnâm jo. Moses’n ṭong ahri, Pathen in 
khō inri vâng ahei masônna kae. 

20RŌNGPU kha Sinai Tlâng chunga jōng kaṭuma, Moses kha chungting ahong kena 
sik aleibek a kae. Moses kha kakea 

21RŌNGPU’n Moses hneng, “Ṭumsukloi inna mipuihei kha ramri a’nsyem kha 
anrakan makna sik khana kei anhong en makna sik eng gîkna pek heiroh; 
anmani’n khanga antlo’nchu mi katamtak kathi sik hei. 

22Thempuhei kapha’m kahnenga akahong hei kha anbing et a a’nsu intheng sik 
hei kae, achangmak inchu karâkna kapek sik hei kae,” ati. 

23Moses’n RŌNGPU hneng, “Mi-puihei hong kethei mak hei ning, ajârchu tlâng hi 
a’ntheng inkhat a lo sik a khana akimvea ramri syem sik a ṭong naleipek jo ung 
kae,” ati. 

24 RŌNGPU’n amasôn, “Sesuk inna Aaron vaṭhōi roh. Tâk-kha kei hneng hongna 
sik a thempuhei leh mipuihei khan ramri kha heirakan hêrmak hei rasoh, 
achangmak inchu karâkna kapek sik hei kae.” 

25Khava sōa Moses kha mipuihei hneng jōng kaṭumsuk a RŌNGPU’n heimo aleihri 
kha aleimanthei jo hei. 

Sōksōt 20 

Ṭongpek Sôm 
(Dân 5.1–21) 

1Pathen in ṭong aleihri, aṭonghei kha hihei hi kae: 

2“Egypt ram a nansōk changna a inphut nanhei kaṭhōisōt kei RŌNGPU, nan-
Pathen eng kae. 

3“Nangni’n Kei teilo pathen lak kamuk mak ruh. 

4“Nangni’n marvân chunga a-emak leh raleichunga, a-emak leh ralei thōia tui 
shunga ka-om neinâk heikhat lim nanbinga sik a syem mak ruh. 

5Lim inkhatbek hnenga inkun mak ruh, ajârchu kei RŌNGPU nan-Pathen eng kha 
kae, Ke’n akaṭhamak-hei madimtor mak eng. Kei kahōt hei sōn leh pâr chunga 
khang 3 leh khang 4 katlunga karâkna kapek hei. 

6Tâk-kha kalungsetna hi kei inlungset leh kadân kajuihei khang lishing lishing 
hnenga katlung. 

7“Nangni’n Karahming kha ṭhat-mak mantlukna langa hmangmak ruh, ajârchu 
kei RŌNGPU nan-Pathen eng kae, tu achang inum karahming akadik mak a 
kahmang kha karâkna kapek sik kae. 

8“Châmhngat kani ser ruh khana inthenga nit ruh. 

9Nangni’n ni 6 nanṭōn tlona sik nannei, 

10tâk ni 7 changna khachu kahnenga a’ntōksōt châmhngatna kani inkhat kae. 
Khava kani ning khan chu tûte’n ṭōn atlo mak sik kae — nangni, nansahei, 
nansōk-hei, nanranhei, nanram shunga aka-om khōhmehei anchanga. 

11Ni 6 shunga RŌNGPU Ke’n raleichung, bōirōk, tuipui, khana anshunga ka-om 
rakip kaleisyem hei, tâk ni 7 ning khan chu châm le’nhngat eng. Khava 
jâra RŌNGPU ke’n Châmhngat kani kha mahâmṭhat kapek khana a’nthenga 
kasyem jo kae. 

12“Ke’n kapek sik chei ram khan hringkhō kaseia nan-om theina sik a nanpa leh 
nannu kaja hei ruh. 

13“Mi that mak ruh. 

14“Jông mak ruh. 

15“Inru mak ruh. 

16“Tûte inkhat dik loa maher mak ruh. 

17“Mihlop inkhat innhlō chunga nanthang manset mak ruh, anuhmei, asōk-hei, 
aranhei, asakōrtung hei, a-emak leh akarōi hei-inkhat chunga madu mak ruh.” 

Mipuihei Ṭitna 
(Dân 5.22–33) 

18Mipuihei khan khō inri leh pengkun mahring anthei khana khōjang kapōk leh 
hmeikhu kasōk tlâng kha anhmu, kaṭi heia innok hei khana kahlajap a leikangir 
hei. 

19Anmani’n Moses hneng, “Nang in kanhnenga ṭong nahri’nchu kanrangei sik; 
tâk Pathen in kanhnenga ṭong ahri’nchu kanṭit, kathi sik ung,” anti. 

20Moses’n amasôn heia, “Ṭitmak ruh; nangni ka-enmansin sik a leh aṭong manjui 
ṭhakna sik cheia Pathen kha akajōng kae, nanset makna sik a kae.” 

21Tâk-kha mipuihei khan kahlajap a kangir ṭhak hei, Moses rōk kha Pathen omna 
sumtuk inthim shunga khan kahlut a kae. 

Maichâm chungchânga Dânhei 
22Israelhei hneng hri sik a RŌNGPU’n Moses hneng ṭong aleipek: “RŌNGPU ke’n 
heikhonga mo marvâna inphut nanhnenga ṭong kajōng hri ti kha nanhmu jo. 

23Kei tei loa kamuksa sik a dangka a-emak leh sana vânga nanbinga pathen lim 
syem mak ruh. 

24Ralei vânga maichâm inkhat kei sik a syem ruh, khava chunga kemōng leh 
sehrat ro manvâm sik leh inlôikhômna tōk sik hei kha ro-inthoina nei hei ruh. 
Nangni’n kei nankamukna sik enga kaṭhensōt jo ahmun rakip a khan, kei 
nanhnenga kahong sik eng khana mahâmṭhat kapek sik chei 

25Nangni’n kei sik a hlung maichâm nansyem sik inchu a’nkheng hlung vânga 
syem mak ruh, ajârchu hlung chunga thirhem nankheng jo’nchu kei sik a rahōi 
kachangmak nanmanchang jo hei. 

26Kei sik a maichâm kha, akena sik kechōnna leh akoptōa syem mak ruh; khanga 
nansyem inchu, nanketou pha khan nanbibinga inlâr sik cheia kae. 

Sōksōt 21 

Sōk-hei Hmangje 

(Dân 15.12–18) 

1“Israelhei hneng dânhei hi pek heiroh: 

2Nang in Hebrew mi sōk sik a narachôk inchu, ama’n kum 6 arazen sik che. Kum 
7 changna chu ama kha heite peklo jen a masō akachang sik kae. 

3Nasōk ahongchang pha nuhmei neilo aleichang inchu asōksōt phale’m nuhmei 
inṭhōithei mak ning; tâk nasōk ahongchang pha nuhmei aleinei dek jo achang 
inchu asōksōt phale’m anuhmei a’nṭhōi thei sik a kae. 

4Akapu’n nuhmei amanneia, sapa, sanuhei anei jo’nchu, anuhmei leh asahei kha 
akapu tahei kae, mipa kha abing rōk a akasōksōt sik kae. 

5Tâk-kha sōkpa khan akapu, anuhmei , khana asahei alungset heia sesōt sik 
amadu mak inchu, 

6akapupa khan Pathen kamukna hmun a aṭhōi sik. Khana khan asōkpa kha kot 
a-emak leh kot kacho kunga in-ngaia amanngir sik, khan akōr kha avit pek sik 
kae. Khava sōa chu ahringkhō katlung bit a asōk akachang sik jo kae. 

7“Mi inkhat in asanu sōk changna sik a ajōr jo’nchu, sōk pasehei kapōa masōsōt 
sik changmak. 

8Amanu kha mi inkhat hneng anuhmei amanchang sik a a’njōrsōt joa, khana 
ama’n amadu mak jo achang inchu, apa hneng ajōr male sik kae; akapu khan 
khōhmehei hneng injōrthei mak ning, ajârchu ama’n amanu chunga dik loa 
amandon joa kae. 

9Mipa inkhat in sōknu inkhat asapa pek sik a arachôk inchu, ama’n amanu kha 
asanu kapōhrep a lum alo sik kae. 

10Mi inkhat in nuhmei 2 changna anei inchu, anuhmei ahma inkei kha sâk leh in, 
pōnsi derkei chenna sik a ṭong torna ratha amak hma kapōhrep a apek sik kae. 

11Hiva tlohlam kasōk hei hi atlo mathluk mak inchu, ama’n amanu kha ning leh 
hnōma atirsōt sik kae, khana leichoi pekna heite rahlâng mak jo ning. 

Hnuknat Ṭōntlo Chunga Dânhei 
12“Tu inkhat in mi inkhat avōk a athat jo’nchu, ama kha’m that sik kae. 

13Tâk-kha khavakha manhret lo theiloa, thatmông rong ati achangmak inchu, 
ke’n nangnihei sik kakadei sik hmun a khan ama va’nthup thei sik, khana khan 
ama inhukthei sik. 

14Tâk-kha mi inkhat in ahnuknat jâra tu mo inkhat athat jo’nchu ama khan 
inhukna sik a kamaichâma atlân inhlut inum ama kha’m that sik kae. 

15“Tu achang inum apa leh anu kavōk kha that sik kae. 

16“Tu achang inum mihring kasur, jōr sik a a-emak leh sōk a nei sik a katlo mi 
kha that sik kae. 

17“Tu achang inum anu mo, apa mo, ahâksêr inchu ama kha that sik kae. 

18-19“Innâkna akai inchu, mi in-khat leh inkhat hlungpum a-emak leh ankuttum 
vânga an-insuk a, an-inthat mak inchu, anmani kha karâkna pek mak sik hei kae. 
Antasukpa kha ajekhuma a’nte hêra, kha’num akathōi theia khōnghre vâng asōk 
lele thei inchu, anpha inhmangna man inkhatpa khan apek sik kae khana 
adammak lai seng a-en kaṭha sik kae. 

20“Sōk kanei inkhat in asōkpa mo, asōknu mo, sung vâng vōk jo sona, asōk kha 
ahmun a khan athi jo’nchu, sōk kapu kha karâkna pek sik kae. 

21Tâk-kha sōk kha ni khat ni 2 shunga athimak jo’nchu, akapu kha karâkna pek 
mak sik kae. Aneinâk inhmang kha ama sik a karâkna akatluk hrep jo kha kae. 

22Mi ṭhahrep innâk-insena khan nupui nai karôn inkhat antôn masuk joa, anai 
kha athi jo’nchu, khana ama chu heite ati mak jo’nchu, nuhmeinu puise tatiti 
chunga ṭongkatanhei tamanṭhat seng mi katônpa kha hlei manchoi sik kae. 

23Tâk-kha nuhmeinu khet kha antôn jo’nchu, karâkna khachu hringkhō inkhat 
kahlanga hringkhō inkhat, 

24hmit kahlanga hmit, ha kahlanga ha, kut kahlanga kut, ke kahlanga ke, 

25hmei ro kahlanga hmei ro, intônna bi kahlanga intônna bi, mankhok kahlanga 
mankhok sik kae. 

26“Mi inkhat in asōkpa mo, asōknu mo, ahmit avōk mancho pek jo’nchu, ahmit 
man pekna kapōa ning leh hnōma amasōsōt sik kae. 

27Aha avōk mathlek inchu, aha man pekna kapōa ning leh hnōma amasōsōt sik 
kae. 

Sōk Kapuhei Tlohlam Kasōk 
28“Sehratche inkhat in mi asuk hlon jo’nchu, hlung vânga denghlon sik, khana 
ahme kha sâk mak sik kae; tâk akapupa khachu karâkna pek mak sik kae. 

29Tâk-kha sehratche khan mihei ahnong ṭhak a khana akapupa hnenga mihe’n 
anmanthei jo’nchu, khava katlunga adonmak a ran khan mihei avasuk hlon 
inchu, hlung vânga denghlon sik kae, khana akapupa kha’m denghlonsa sik kae 

30Kachanga, akapupa khan ahringkhō inhukna sik a leichoi sik a hnōmpek 
achang inchu, a’nngek sêr kha pui katluk a achoi sik kae. 

31Sehratche inkhat in pase naipang a-emak leh nuhmei naipang athat inchu, 
a’nhri dân mama kha jui sik kae. 

32Sehratche khan sōk pase a-emak leh sōk nuhmei asuk hlon inchu, se kapupa 
khan sōk kapu hneng dangka 30 apek sik kae, khana ase kha hlung vâng 
denghlon sik kae. 

33“Mi inkhat in khur singna kha alosōt a a-emak leh khur acho kha akhâr mak a, 
khava khura khan seche mo, shakōrtung mo atlâk jo’nchu, 

34khava ran man kha apek nger sik kae. Ama’n ran kapupa hnenga sêr kha apek 
sik khana ran kathi khachu achen thei sik. 

35Mi inkhat sehratche khan inkhatpa se kha avasuk hlon jo’nchu se kahring kha 
anta’njōra aman kha a’nsem sik hei kae; anmani’n se kathi hme kha’m a’nsem 
sik hei kae. 

36Tâk-kha sehratche kha se kabuhlu ṭhak kae tia a’nhret joa, akapupa khan heite 
adonmak jo achang inchu, mihlop kha aran kahring kha apek a a’nhmang bômna 
atlo sik kae, tâk se kathi khachu achenthei sik. 

Sōksōt 22 

Neinâk Pekmalena Chungchânga Dânhei 
1“Mi inkhat in sehrat pui inkhat mo, kemōng inkhat mo amarûk a athat mo, a’njōr 
mo atlo’nchu sehratpui inkhat kha aja 5 vâng amale sik, kemōng inkhat kha aja 
4 vâng amale sik kae. 

2-4Amarûk kha amale nger sik kae. Ama’n heite aneimak jo’nchu, aneinâk marûk 
malena sik a ama kha mi sōk a a’njōra amale sik kae. Aleimarûk kha se achanga, 
shakōrtung achanga, a-emak leh kemōng achang jo’num, ama hnenga akahringa 
a’nhmusōt inchu, inkhat kha 2 hnia amale sik kae. “Inru inkhat jâna mi inn 
asukkhōi pha ansura anthat inchu, akathatpa kha maset chenmak ning. Tâk-kha 
sûn pha shunga aleichang inchu mikathat inkhat a maset achen sik kae. 

5“Mi inkhat in ahlei laia, a-emak leh avomhrui rahōnna ase thlai amansâk hei, 
khana sesōt hei sona mihei hleia kara anvasâk pek jo’nchu ama hleia a-emak leh 
avomhrui rahōnna kara vâng amale sik kae. 

6“Mi inkhat in ahlei hmei ro sona, ahmei ro kha phi kâra injôk jo sona mihei hleia 
sabor kangir mo, saphe mo akâng inchu, hmei insōpa khan a’nhmang kha amale 
sik kae. 

7“Mi inkhat in mihlop dangka a-emak leh mankatam neinâk adapek sik a hnōm 
jo sona, akadapa inna inphut anmarûk jo’nchu, inrupa kha ansur inchu ama’n 
neinâk kha aja 2 hnia apek male sik kae. 

8Tâk-kha inru kha ansur mak jo’nchu neinâk mankatam kadapa kha kamukna 
hmun a ṭhōi manhlut a mihlop neinâk kha marûk mak eng tia ṭong asekam sik 
kae. 

9“Neinâk chungchânga inkhe-beitamna asōk kataia, se achanga, shakōrtung, 
kemōng, pōn leh der, a-emak leh neinâk inhmang rakip chunga, mi 2 he’n an-
inchu jo’nchu, Pathen kamukna hmun a ṭhōi sik hei kae. Pathen in akaṭhepa kae 
tia amalârpa khan inkhatpa hneng aja inhnia apek sik kae. 

10“Mi inkhat in avenpa shakōrtung, sehrat, kemōng, a-emak leh ran ralak aching 
pek sik a ahnōm joa, ran kha athi joa, a-emak leh antôn joa, a-emak leh rerûk 
he’n anṭhōi joa, khana sâkhi tûte a-om mak inchu, 

11ama kha kamukna hmun a avakasea mihlop ran kha marûmak eng tia ṭong 
asekam sik kae. Ran kha aleimarûk achangmak inchu akapupa khan a’nhmang 
kha akahnōm sik kae, mi inkhatpa kha’num malena heite tlomak jo ning; 

12tâk ran kha aleimarûk jo achang inchu, mipa khan akapu hneng amale nger sik 
kae. 

13Khana ran kha ramsha’n aleithat jo achang inchu, khava ase kachingpa khan 
manchên theina inkhat a sâkbang ahei rôn sik kae, ramsha tathat jo kha ama’n 
apek male sik rangei mak jo. 

14“Mi inkhat in ran inkhat mi inkhat hnenga inphut sân sik a avalo joa aran 
kapupa hmuloa intôn jo sona a-emak leh athi jo’nchu, apek male sik kae. 

15Tâk-kha akapupa omlai aleisōk inchu pek male sik rangei mak. Khavakha 
ransân achang inchu asânman apek kha leh a’nhmang kha intōk jo. 

Nunchen Kaṭha leh Bekna Dânhei 
16“Pase inkhat in nuhngâk intheng ṭong ala’nchai mak inkhat hōnmathlâk a 
ajepui inchu, nuhngâk man kha apek a anuhmeia a-ompui sik kae. 

17Tâk nuhngâknu pa khan ama ta-ompui sik kha aleihnōm mak jo’nchu, ama 
khan apa hnenga nuhngâk intheng man leh in-ang sêr kha apek sik kae. 

18“Nuhmei dôi kahmang rakip kha that hei ruh. 

19“Ran leh taksa inchun rakip kha that hei ruh. 

20“Tu achang inum RŌNGPU kei hnenga tei loa pathen lak hnenga ava’nthôi mi 
kha thina pek ruh. 

21“Ramlak mihei kha tlomanrim mak hei ruh; Egypt ram nangni ram hlop mi 
aleikachang chei kae, mandonsōt ruh. 

22Hmeithai, nu leh pa kasehei kha tlomanrim mak hei ruh. 

23Nantlo manrim he’nchu, RŌNGPU, Ke’n inṭangpui rangeia kahnenga an-ông pha 
kamasôn sik hei kae, 

24khana kahnuk kana sik a kha re shunga kathat sik chei. Nannuhmeihei kha 
renghmeinu kachang sik hei khana nansahei kha pa kase kachang sik hei. 

25“Kami sara kachang tu inkhat hnenga sêrpûk nanpek inchu, sêrpûk kasem hei 
tlongai kapōa tlomak ruh khana sêrthōi ahongpek sik cheia rangei mak ruh. 

26Nang in mi inkhat pōnsi, aneinâk bat jâra bandhop matung sik a nalo’nchu kani 
atlâk hma ahnenga napek male sik kae, 

27Ajârchu atak lumna sik a inkhu sik kharōk kha anei kae. Aje torna sik a heimo 
aneisa ka-om? Kahnenga inṭangpui ader a a-ông pha, ke’n kamasôn sik ajârchu 
kei lungsetna kasip enga kae. 

28“Nang in Pathen hrimaset mak roh, khana nanmipui hlamkakei inkhat kha 
hâksêr mak roh. 

29“Alōk pha kha atluk jo pha nanhmuchi kâra, nanju, khana olive thai heia inphut 
tōk sik hei kha kei apek ruh. “Nansapa a’nte hma kakeihei kha kei apek ruh. 

30Nansete leh kemōngte a’nte hmakakei kha kei apek ruh. Hma-inkei a’nte kha 
anu leh ni 7 omsap hei rasoh, ni ret chang ning chu kei hneng heitōk jo ruh. 

31“Nangni kami chei kae, khava jâra nangni’n ramsha tathat shahme inti pou-
pou nantasâk mak sik kae. Khava kanek a uihei pek hei ruh. 

Sōksōt 23 

Ṭongtan kadik leh Ôtum kaneimak 
1Ṭong kadikmak a’nhri kha majôm mak ruh, khan chu akadik mak sâkhi vânga 
akaṭhe mi inthōpui mak ruh. 

2Mi katam lang in dikmak antlo pha, a-emak leh ṭongtan kadik kha akadik mak a 
anmahe pha juimak hei ruh. 

3Misara inkhat ṭong tanna a-om pha teitômna malârmak ruh. 

4“Naka-en indapa se a-emak leh shakōrtung akatlân inhmang nan-hmu’nchu, 
ahnenga ṭhōimale pek ruh. 

5Ashakōrtung aphurhrik in ade mathlûk nanhmu’nchu, shakōrtung kha akea 
angir nôkna sik a inthōpui ruh; dahlon hnâm mak ruh. 

6“Misara inkhat ṭong tanna hmun a ahong ngir pha akadik hnōmlo kha tlomak 
ruh. 

7Dikmak a mi themmô pek mak ruh, khan chu ṭhena kaneimak mi that mak ruh, 
ajârchu khang khava ṭōnse katlosōt tu inkhat kha ke’n masetna kapek sik kae. 

8Rirûk a sêr pekna lo hêrmak ruh, ajârchu rirûk pek hin akadik a inphut mi hmit 
amancho khana ṭhenakase hei asuk manset heia kae. 

9“Ramlak mihei kha tlomanrim mak hei ruh; ajârchu ram hlop mi inkhat chang 
kha heikhong mo kati nangni’n nanmanhret, ajârchu nangni Egypt a ram hlop 
mi aleikachang chei kae. 

Kum Sari Tlukna leh Ni 7 Tlukna 
10“Kum ruk shunga nanhlei heia hmuchi vor ruh khana akara kha lōk hei ruh. 

11Tâk kum 7 changna khachu hlei kha inhnga rasoh, khana ahong kakek heikhat 
kha lōkmak ruh. Khanna ahong kakek hei kha sara he’n ansâk thei sik, khana 
a’nhlei kha ramsha he’n ansâk thei sik. Navomhrui rahōn leh olive thing kara 
kha’m khanga tlo hei ruh.” 

12“Kani vekhat a ni 6 ṭōn tlo ruh, tâk ni 7 tluk ning chu ṭōn tlomak ruh, khanga 
nansōk-hei, ram hlop mi nanṭōn katlohei leh nanranhei kapha’m châm a’nhnga 
sik hei kae. 

13“RŌNGPU, ke’n kahri hei seng hi rangei ruh. Aralak pathenhei hneng derna 
neimak ruh; arahming bek um phamak ruh. 

Revei Kalen Inthum 
(Sōk 34.8–26; Dân 16.1–17) 

14“Kum khat a revei 3 kei kajana hmang ruh. 

15Egypt a inphut nanhong sōksōtna Tebe thla shunga kaṭong leipek jo chei 
dungjuia Che philo Buhlom Revei hmang ruh. Khava ni 7 revei shunga khan che 
inphia buhlom ansyem heikhat sâk mak ruh. Tōk sik heikhat choiloa kei 
kamukna sik a hong hêrmak ruh. 

16“Sakhôm nanphut pha Thlâm Revei nit ruh. Vomhrui rahōn leh thei rahōn heia 
theikara namantûp pha ṭhelaia Thlâm Revei nit ruh. 

17Akum katai hiva revei 3 nitna nanpase rakip RŌNGPU, nan-Pathen kei kamukna 
akahong sik hei kae. 

18“Nangni’n kei hneng ran inkhat inthoina nannei pha, che inphi buhlom leh 
heitōk mak ruh, khava revei laia inthoina a’ntōk hmethai kha ajînga jîngkâr 
katlung nantada mak sik kae. 

19“Akum katai RŌNGPU nan-Pathen inna ahma inkeipena nantalōk karahei kha 
heichoi ruh. “Kemōngte achanga kete achanga apui netui vâng sōng mak ruh. 

Ṭongtep leh Mansenahei 
20“Ke’n, kamantluk pek chei hmun kajōna nasena nanhma nankahrung sik leh 
nankaṭhōi sik ngeva inkhat kahongtir pek sik chei. 

21Ama kha malung kahluttak a rangei ruh khana aṭong jui ruh. Ama kha indōipui 
mak ruh, ajârchu ama kha kajōngtir jo kae, khana ama kadōihei kha rangei 
mandam mak hei ning. 

22Tâk ama ṭong nanjuia khana kei ṭongpek rakip nanjui inchu, ke’n nan-inrepui 
heirakip re katukpek sik chei. 

23Kan ngeva kha nanhma kase sik a kha Amorhei, Hit-hei, Periz hei, Canaanhei, 
Hivhei, Jebush-hei, ram a aṭhōi sik chei khana ke’n anmani kasuk manhmang sik 
hei. 

24An-pathenhei hma inkun mak ruh emak leh kamuk mak ruh, khana anbek 
chônngai kha tlopek mak hei ruh. An-pathenhei kha suk manhmang hei ruh 
khana anhlung chopui intheng hei kha suk thleksō pet hei ruh. 

25Nangni’n RŌNGPU nan-Pathen kei hi nankamuk eng inchu, sâk leh in vâng 
kapek sik chei khana nat leh sat rakip kalosōtpek sik chei. 

26Nanram shunga nuhmeihei nai inset a-emak leh akaching om mak hei ning. 
Ke’n hringkhōsei kapek sik chei. 

27“Nan-indōipui he’n kei anṭitna sik enga katlo sik. Re na’ntukpui hei hneng 
malung inhmakna katlo pek sik hei, khana nankadōihei rakip kha ankahnung 
kamanle heia nangnia inphut kamantlân sik hei kae. 

28Nankadōihei kha ṭit inhmakna shunga kada sik hei; nangni’n nanhma nannam 
chenna Hiv, Canaan, khana Hit-hei, kahnong kachek sik hei. 

29Anmani ankhenga kum khat shunga hnongsōt mak hei ning; khanga katlo’nchu 
ram shung kha ramhâng hongkachang sik a kha, ramsha hong katam rei sik hei, 
nangni sik a hōimak ning. 

30Khava kanek a, ajing ajînga kahnong sōt sik hei, nangni nanhong tamdet joa 
aram kha nanhlōsō pet hma seng. 

31Ke’n nanramri Agaba tui inkhōra inphut Mediterranean tuipui khana 
nêrdiram inphut Euphrates tuidung katlung kamanlensa pek sik chei. Ke’n ram 
shunga ka-om hei seng chunga ratha neina kapek sik chei khana nanhma 
nannam chenna nanhnongsōt sik hei. 

32Anmani leh khana an-pathenhei leh inhnōmtōna heite neimak ruh. 

33Khava mihei kha nanram shunga man om mak hei ruh; nanman om he’nchu, 
anmani’n nangni kha kei kadōia setna anmantlo sik chei. An-pathenhei 
nankamuk inchu, khavakha nangni in-ôkna châng kaṭha maktak inkhat kachang 
sik.” 

Sōksōt 24 

Intepna kha Merchîkna A’nnam 

1 RŌNGPU’n Moses hneng, “Ka-hnenga tlâng chunga nang leh Aaron, Nadab, Abihu 
khana Israel hlamkakei 70 hei leh hongke ruh; nangni kahlajap a nan-omlai kei 
kamukna sik a inkun ruh. 

2Alak tûte inveiloa nang rōk kahnenga akahong sik che kae. Mipuihei chu tlâng 
chung kapha ahong kake mak sik hei kae.” 

3Moses kasesōt a mipuihei hneng RŌNGPU ṭongpek leh chôndân sik rakip kha 
aleimanthei hei khana mi rakip hei khan, “RŌNGPU’n ahri rakip kha kantlo sik,” 
tia anleimasôn. 

4Moses khan RŌNGPU ṭongpek rakip kha aleimazet jo. Ajîng jîngkâra tlângkung 
tak a khan maichâm inkhat aleisyema Israel phung 12 hei sik a hlung 12 
aleimatunga kae. 

5Khava sōa ama’n retherhei atir heia anmani’n RŌNGPU hneng inthoina anro jo 
khana inlôikhômna inthoina sik sehrat ṭhahrep anleitōk jo. 

6Moses’n ran thisen kha a’nloa aṭimkhat thlengkam inkhat a ada jo; aṭimkhat chu 
maichâm hmating akathek a kae. 

7Khava sōa intepna lekharabu, shunga RŌNGPU ṭongpek a’nsun hei kha aloa 
mipuihei hneng kare inshângtak a atei pek hei. Anmani’n, “Keini’n RŌNGPU kha 
kanjui sik khana aṭongpek rakip kha kantlo sik,” anleiti. 

8Khava sōa Moses khan thlengkam shunga thisen kha aloa mipuihei chunga 
aleikathek thlōn jo hei. Ama’n aleiti, “RŌNGPU’n hiva ṭongpek rakip hei hi aleipek 
chei pha ama leh nangni intepna chunga akirkhumna thisen kha hi kae.” 

9Moses, Aaron, Nadab, Abihu leh Israel hlamkakei 70 hei kha tlâng kake jo hei 

10khana Israelhei Pathen kha anvahmu jo. Akepha kha sapphir hlung kechōnna 
ka-ang, bōirōk vapuirei kapōhrep kae. 

11Pathen khan hiva Israel hlamkakeihei hi sukset mak hei; anmani’n Pathen kha 
anleihmu, khana khava sō leh ankhenga anleisâk anlei in joa kae. 

Sinai Tlâng Chunga Moses 
12 RŌNGPU’n Moses hneng, “Tlâng chunga kahnenga hongke roh, khana nang in 
hinahin na-omlai, mipuihei mansena sik a ke’n kamazet jo dân rakip a’nsun 
inhlut hlungpek 2 kapek sik che,” ati. 

13Moses leh a’nṭangpui Joshua intluk jo hei, khana tlâng inthenga akake kha 
Moses’n aleiphut jo 

14Moses’n hlamkakeihei hneng, “Keini kanjōng inle mak hma seng rephōra hin 
aleihngak ruh. Aaron leh Hur in anleiompui sik chei; nankâra innâk-inse aleiom 
jôn’um ṭong chaina sik anhnenga leikase thei sik chei,” ati. 

15Moses kha Sinai Tlâng chunga kake jo khana sumtuk khan akatōmsi jo. 

16-17Tlâng chunga RŌNGPU omna khan vâr kadi rik-rak kha jōng kaṭum jo. 
Israelhei khan chu vâr kha tlâng lera hmei kasûk kapōa anleihmu. Sumtuk khan 
tlâng kha ni 6 katlung amakhusi, khana ni 7 ning khan RŌNGPU’n Moses kha 
sumtuk kâra inphut aleibek jo. 

18Moses kha tlâng chunga sumtuk shunga khan leikaketou jo. Khanna khan ni 40 
jân 40 leika-oma kae. 

Sōksōt 25 

A’ntheng Pōn-inn sik a Tōknahei 
(Sōk 35.4–9) 

1 RŌNGPU’n Moses hneng ahri, 

2“Israel he’n kahnenga tōkna inkhat antanei sik a manthei heiroh. Tu inkhat, 
akapek hnōm tōknahei kha rahlâng roh. 

3Khava tōkna sik hei khachu sana, dangka, khana sum-êng; 

4hruipōn innem, rahmurei, vapuirei khana sahme pōnsen; khana ke hme kasen 
vâng ansyem; 

5kemōng vun rei kasen a’nsang; shavun kaṭha, acacia thing; 

6thaihmei sik a thaitui; innona sik a thai leh romanhnam sik a maru-marâng hei; 

7Thempu Kalen jakkō kabonga leh a-ôp a mârsha a carnelian leh alak hlunghei 
ret mankop sik hei kae. 

8Kei ankâra ka-om theina sik mipui he’n kei sik a a’ntheng Pōn-inn inkhat 
antasyem nger sik kae 

9Ke’n kamanhmu sik che mantlukna dungjuia khavakha leh mankopsa sik rakip 
hei kha syemsōt hei roh. 

Ṭongtep Bôm 
(Sōk 37.1–9) 

10“Acacia thinga inphut bôm in-khat, adung centimetre 110 kasei, avai 
centimetre 66 kalen, khana a’nshâng centimetre 66 syem roh. 

11Bôm kha ashung avâng sana intheng vâng katōm roh khana akimve kha sana 
vâng kekhum pet roh. 

12Khava akadomna sik a sana vâng akōr 4 syem roh, khavakha ake manlia 
mankop hei roh; alang inkhat a akōr inhni-hni mankop roh. 

13Akadomna sik acacia thingtlōn 2 syem inna khahei kha sana vâng katōm hei 
roh 

14khana abôm vei leh changa akōrheia kathi hei roh. 

15Khava sungtlōn hei kha akōra a’ndothang sik hei kae, losōt sik changmak jo 
hei. 

16Khava sōa bôm shunga khan hlungpek 2 chunga dân ṭongpek inzet ke’n nang 
hnenga kapek sik che kha da roh. 

17Sana inthengtak vâng akamna asing adung in centimetre 110, avai in 
centimetre 66 syem roh. 

18Mathla kanei ranhring 2 sukmantheng jo sana vâng syem roh. 

19Akamna asing hmor et a da heiroh. Akamna asing kha leh rabek mankop thang 
sik a syem heiroh. 

20Ranhring 2 hei kha anhmai a’nhnget sik hei, akamna asing kha anmathla 
antazar khum sik kae. 

21Hlungpheng 2 hei kha ashunga thōn heiroh khana thingbôm sing khan 
achunga kamna roh. 

22Khava hmun a khan Ke’n ka’nhmupui sik che, ranhring 2 hei kâra thingbôm 
sing chunga Israel mipuihei sik a kadân rakip kha kapek sik che kae. 

Pathen hnenga Buhlom tōkna Dokhâng 
(Sōk 37.10–16) 

23“Acacia thing vâng dokhâng inkhat syem roh. Adung 88 centimetre, akhang 44 
centimetre khana a’nshâng 66 centimetre kae sik. 

24Khava dokhâng kha sana intheng vâng katōm roh, khana akham kha sana vâng 
kim roh. 

25Akham kha 75 milimeter a’npek akimvea syem roh, khava ahmora akimve kha 
sana pek mantlân roh. 

26Arakir manlia ake omna heia akadomna sik akōr 4 sana vâng syem roh. 

27Dokhâng kadomna sik a sungtlōn thōnna akōrhei kha akham vena mando sik 
kae. 

28Acacia thing vânga sungtlōn hei kha syem roh khana sana vâng katōm heiroh. 

29Ju inthoina hmang sik a thleng, be, khana kōkleihei, syem heiroh. Hihei seng hi 
sana intheng vâng syem sik kae. 

30Dokhâng hi Intepna Bôm hma namatung sik kae, khana dokhâng chunga khan 
kahnenga buhlom intheng natōk kha daṭhak sik kae. 

Thaihmei Matungna 
(Sōk 37.17–24) 

31“Thaihmei matungna kha sana intheng vânga syem roh. Angîrna leh akung kha 
sukmantheng jo sana vâng syem roh; aret reipâr, adônther leh aparbō hei 
pumkhat a rabek mankop pet sik hei kae. 

32Thaihmei matungna kha abâk 6, vei leh changa 3 et aka-om sik kae. 

33Abâk 6 hei kha ret reipâr, dônther leh apâr, abōhei inveina almond a’nhmōm 
jo kapō 3 et antanei sik kae. 

34Thaihmei matungna kung khan ret reipâr, adônther leh apârbō hei inveina 
almond a’nhmōm kapō 4 anei sik kae. 

35Abâk akop 3 hei thōi et a khan dônther inkhat et aka-om sik kae. 

36Dônther hei, abâk-hei khana thaihmei matungna kha sana inthenga a’nkheng 
a’nmat, pumkhat akachang sik hei kae. 

37Thaihmei matungna sik a khan thaihmei 7 syem ina det heiroh, ahmating aser 
manvârna sik. 

38Athleng pher leh acheiche hei kha sana intheng vâng syem roh. 

39Thaihmei matungna kung leh ahmangchâk hei seng syemna sik kha sana 
intheng kilograme 35 hmang roh. 

40Tlâng chunga kamanhmu che mantlukna dungjuia syemna sik insing thei roh. 

Sōksōt 26 

RŌNGPU Omna Pōn-inn 
(Sōk 36.8–38) 

1“Kei omna sik Pōn-inn, a’ntheng Pōn-inn ashung intong kha, shahmepat 
rahmurei, vapuirei, khana akasen vânga a’nkhông hruipōn innem aralak 10 
vânga syem roh. Mathla kanei ranhringhei lim mankopsa roh. 

2Khava pōnlâk hei kha asin alen man-ang heiroh, adung metre 12 avai metre 2 
sik kae. 

3Khava pōnlâk hei kha 5 et a kaṭhui manchun heiroh. 

4Avâng intong pōnlâk hei hmora khan rahmurei pōn vânga amakheina akōr 
syem heiroh. 

5Ahma inkei pinden a aphutna pōnlâk a khan amakheina sik akōr 50 khana hi 
leh intōk a 2 changna pinden a achaina pōnlâk tlit a kha’num amakheina sik akōr 
50 syem roh. 

6Khava pinden 2 hei kha inkhat a mansur manchun theina sik sana vânga kōikim 
50 syem heiroh. 

7“Khava Pōn-inn kha aphuchung makhuna sik ke hme pōn a’nkhông aralak 11 
vânga syem roh. 

8Ankhenga ansin anlen in-anghrep a, andung metre 13, anvai metre 2 et a syem 
heiroh. 

9Pōnlâk 5 kha pinden inkhat a kaṭhui mankop roh, khana pōnlâk karuk nôk khan 
ahlop pinden inkhat sik a kaṭhui mankop roh. Pōnlâk karuk changna khachu 
thlep hnia thlep roh khana Pōn-inn hmai kha makhuna roh. 

10Pinden inkhat a a’nchaina pōnlâk hmora khan amakheina akōr 50 mando roh, 
ahlop inkhat nôk hmora khan akōr 50 mando nôk roh. 

11Khana sum-êng vâng kōikim 50 syem roh khana khahei kha akōr kave heia 
khan mansur hei ina pinden 2 hei kha amakhuna sik inkhat rōk a syem roh. 

12Khava sōa pōnlâk ahar inhlei kha Pōn-inn chôrting khan makhei roh. 

13Khana centimetre 50 alang-langa a’nhleihei kha Pōn-inn apang makhuna sik a 
makhei heiroh. 

14“Achung makhuna sik 2 syem nôk heiroh, inkhat in kemōng vun akasen rei 
machu vânga insang, inkhat in shavun kaṭha innem vânga, avângtinga 
amakhuna kachang sik a kae. 

15“Pōn-inn dôna acacia thing vânga manngir sik kekim kha syem heiroh. 

16Thingdo kekim inkha-khat kha metre 4 adung leh centimetre 66 akhang sik 
kae, 

17kekim abân bâna mando hei kha mansur manmat theina sik heia ahmor 2 et 
intōk a mansong sik hei kae. Kekim mandona rakip a hiva thing hmor kasong 
aka-om et sik kae. 

18Thlang ting intonga kekim 20 syem roh 

19khana kekim inkhat thōia matungna kōklei 2 et, kekim inkhat leh inkhat thing 
hmor kasong 2 kha akasur inmat sik a dangka matungna kōklei 40 syem roh. 

20Khang tlit a Pōn-inn sak ting intonga sik kekim 20 syem roh 

21khana akekim thōia amatungna 2 et sik a dangka kōklei 40 syem roh. 

22Pōn-inn chôra tlaitlâk tinga sik kekim 6 syem roh, 

23arakir hei sik a kekim 2 syem roh. 

24Hiva arakir kekim hei kha athōia inphut manmat heia achung katlunga mansur 
sik hei kae. Arakir 2 syemna kekim 2 hei kha hing’hin a’nsyem sik kae. 

25Achang jâra kekim 8 khana an-intungna dangka kōklei 16, ti chu kekim inkhat 
a amatungna 2 et aka-om sik kae. 

26“Pōn-inn apang inkhat a kekim hei mankeina thingtlōn 5 et ka-om sik, acacia 
thingtlōn 15 syem roh. 

27Apang inkhat tinga kekim hei mankeina thingtlōn 5, tlaitlâk tinga, kahnung 
intonga, kekim hei mankeina 5 aka-om sik kae. 

28Alaiṭimtak a aka-om mankeina thingtlōn khachu kekim alaitak a katlân sik, 
Pōn-inn ahmor inkhat a inphut inkhat a akatlung bit sik kae. 

29Kekim hei kha sana vânga makhu heiroh, khahei kha mankeina thingtlōn 
mansurna sik a sana kōr mando heiroh, mankeina thingtlōnhei hi’m sana vânga 
katōm sik hei kae. 

30Tlâng chunga nahnenga ṭōnmantluk kamanhmu che dungjuia Pōn-inn kha 
matungsōt roh. 

31“Hruipōn innem pinden inkhat, rahmurei, vapuirei, khana sahme kasen pat 
inthlur vâng a’nkhônga khan syem roh. Khavakha mathla kanei ranhring lim 
mankopsa roh. 

32Khavakha sana vânga a’ntōm acacia thing kacho 4, akōr mando inna khana 
a’ntungna dangka kōklei shunga manngir inna, makhei roh. 

33Pōn-inn shunga khan kōikim in-gôr hei kha mansur hei inna pinden kha 
makhei roh, khana pinden kahnungting khan Intepna Thingbôm, ashunga 
hlungpek 2 ka-om kha da manhlut roh. Pinden khan Hmun Intheng kha leh 
Hmun Inthengpen kha akhartan heia aṭhen sik hei kae. 

34Intepna Thingbôm chunga amakhuna asing kha da roh. 

35Hmun Inthengpen vâng intonga Pōn-inn sak ting dokhâng kha da roh khana 
thaihmei matungna khan thlang ting da roh. 

36“Pōn-inn hlutna tak a pinden kha rahmurei, vapuirei leh akasen shahmepat 
inthlur vânga a’nkhông hruipōn innem vânga syem roh khana achunga limret 
mankopsa roh. 

37Hiva pinden makheina sik a acacia thing kacho 5 sana vânga katōm sik khana 
sana kōikim mando sik kae; hihei matungna sum-êng kōklei 5 syem roh. 

Sōksōt 27 

Maichâm 
(Sōk 38.1–7) 

1“Maichâm inkhat acacia thinga syem roh. Adung avai 2.2 metre, khana a’nshâng 
in 1.3 metre sik kae. 

2Achung intong rakir manlia araki mansong heiroh. Maichâm kha leh inmat a 
pumkhat akachang sik hei kae, khana akhenga khan sum-êng mantōmsō pet sik 
kae. 

3Thai kakop jo ravut dana sik khanga syem heiroh, khana ravut lōkna, 
thlengkam, sungthi kōikim, ratap khângbe syem heiroh; hmangchâk-hei hi sum-
êng vâng nasyem sik hei kae. 

4Sum-êng vânga kahrâng syem roh, arakir heia akadomna sik akōr sum-êng 
vânga syem heiroh. 

5Kahrang kha maichâm hmor thōia pha roh, kahrang khan maichâm kimvea 
atlungna sik. 

6Akadom lelena sik acacia thingtlōn syem heiroh, khahei kha sum-êng vâng 
katōm heiroh, 

7khana maichâm asir inhnia akōrheia khan akadom sik jo pha sungtlōn kha kathi 
ina mando roh. 

8Maichâm kha thingpek vânga syem roh, ashung kha manve roh. Tlâng chunga 
kamanhmu che ṭōnmantluk kapōtak a sik kae. 

RŌNGPU Omna Pōn-inn Kekhumna 
(Sōk 38.9–20) 

9“Ka-omna Pōn-inn hi Pōn innem pinden vâng kurkhumna syem roh. Thlâng 
tinga pinden kha adung metre 44 sik kae, 

10amakheina sik sum-êng kacho 20 kha amatungna sum-êng kōklei 20 leh 
a’nṭhōi sik kae, khana amakheina kha dangka kōikim leh sungtlōn sik hei kae. 

11Khang tlit khan sak intongtinga sik a’m natlo sik kae. 

12Tlaitlâk intongtinga sik a chu pinden kha adung metre 22 sik, kacho 10 leh 
amatungna 10 leh. 

13Nisō intongtinga, honghlutna khan, akakurna pinden avai metre 22 sik kae. 

14-15Honghlutna alang-langa pōnzâr kha metre 6.6 kae sik, kacho 3 thum, 
amatungna kōklei 3 thum sik kae. 

16Honghlutna kot a pinden kha adung metre 9 hruipat innem rahmurei, vapuirei 
sahme kasen pat vânga a’nkhông sik, khana kutthem limret mankop sik kae. 

17Akakurna kimvea rape kachohei kha dangka thirtlōn vânga mansur sik, 
ankoikim hei kha dangka vânga syem sik, khana an-intungna kōklei kha sum-
êng vânga syem sik kae. 

18Khava kakursina dung kha metre 44, avai metre 22, a’nshâng metre 2.2 kae sik. 
Pindenhei kha hruipat innem vâng syem sik, khana amatungna kōklei kha sum-
êng vâng syem sik kae. 

19Pōn-inna hmangchâk-hei, thingphun rakip hei, khana Pōn-inna hmangchâk-
hei sum-êng vânga syem sik hei kae. 

Thaihmei Katinta 
(Lev 24.1–4) 

20“Israel mihei hneng olive thai intheng anheichoi etna sik ṭong pe heiroh, 
khōhlei kataia detna sik. 

21Aaron leh asa he’n ka-omna Pōn-inn shunga pinden vângting khana Intepna 
Thingbôm hmatak a thaihmei kha antadet sik kae. Kei omna khan khōhlei leh 
jîngkâr antadet sik kae. Hiva ṭongpek hi Israelhei leh ansōn anpâr he’n ahei tik a 
antajui sik kae. 

Sōksōt 28 

Thempuhei invonna 
(Sōk 39.1–7) 

1“Nasōpui Aaron leh asapahei, Nadab, Abihu, Eleazar, leh Ithamar bek heiroh. 
Anmani’n thempu kachang heia anrazenna sik eng, Israel mipuiheia inphut 
ahlop a ṭhen heiroh. 

2Nasōpui Aaron sik a thempu von syem roh, khava khan lûrna leh hmeṭhatna 
amanneina sik. 

3Ke’n tlotorna ratha kapek ṭōntlo kathem rakip bek heiroh, Aaron von 
ankaṭhuina sik manthei heiroh, ama hi kei ṭōn tlona thempua antōksōt kha 
achangna sik. 

4Syem sik hei kha manthei heiroh, ôm-mârsha inkhat, zakkō bong inkhat, zakkō 
inse inkhat, ret kabek inthlur zakkō inkhat, lukôm inkhat khana tumsui pōn 
inkhat. Anmani’n thempu kachang heia ani razen theina sik eng, nasōpui Aaron 
leh asapahei sik a thempuhei invonna hi antasyem pek sik hei kae. 

5Kut kathem he’n rahmurei, vapuirei, sahme kasen, sana pat, khana hruipōn 
innem pat antahmang sik kae. 

6“Zakkō bong kha rahmurei, vapuirei, sahme kasen, sana pat leh hruipōn pat, 
khana limret mankopna vânga antasyem sik kae. 

7Dârhrui 2, kir mansur theina alang-langa mankop sik kae. 

8Hiva neinâk mama hei vânga kaṭhatak a antakhông khōnkir kha zakkō bonga 
khan mankop sik kae. 

9Hlung mankatam Carnelian 2 lo ina khava chunga Jacob sapa 12 rahming mazet 
roh, 

10an-intetna dungjuia, karuk he’n apheng inkhat a karuk inkhat he’n apheng 
inkhat a. 

11Jacob sahei rahming hlung 2 chunga inzet sik a sana kakheng thei hei vaṭhōi 
heiroh, khana hlung kha sana kekim shunga namantung sik hei kae. 

12Khahei kha Israel phung 12 hei kahlâng kathlenga zakkō bong dâr kir hruia 
khan mankop heiroh. Hing’hin Aaron in anrahming hei kha adâr chunga arôn 
ṭhak sik jo hei, khan chu RŌNGPU ke’n kamihei kamandon ṭhak sik jo hei. 

13Sana kekim 2 syem roh 

14khana sana intheng hrui 2, sehrui kapōa pher roh khavakha sana kekim khan 
mansur heiroh. 

Ôm-mârsha 
(Sōk 39.8–21) 

15“Thempu Kalen in Pathen lungdo manhretna atlo pha ahmang sik a ôm-
mârsha inkhat syem pek ruh. Hivahi zakkō kabong syemna neinâk leh limret 
mama hei khan syem sik kae. 

16Hivahi adung avai in-ang khana thlep hnia inthlep, centimetre 22 kasei, 
centimetre 22 inpek. 

17Khava chunga hlung mankatam agôr manlia mankop roh, hmakakei in-gôrna 
rubi inkhat, topaz inkhat, khana garnet inkhat; 

182 changna in-gôrna, emerald inkhat, sapphir inkhat, khana mukta inkhat; 

193 changna in-gôrna, turquoise inkhat, agat inkhat, amethist inkhat; 

204 changna in-gôrna, beryl inkhat, carnelian inkhat, khana jasper inkhat. Hihei 
hi sana pheng chunga mankop sik hei kae. 

21Hlung 12 inkha-khat chunga Jacob sapahei rahming inkha-khat a’nzet sik kae, 
Israel jât-hei kahlânga. 

22Ôm-mârsha sik a khan sehrui kapōa a’npher sana intheng ahrui syem roh. 

23Sana kōr 2 syem roh, khahei kha ôm-mârsha chunga arakir inhnia rabek 
heiroh, 

24sana hrui 2 hei kha akōr 2 heia khan nakhit sik kae. 

25Lang khat tinga ahrui hmor 2 hei kha sana kekim inhnia khit heiroh hing’hin 
hmatinga zakkō bong dârhruia mansur hei roh. 

26Khava sōa sana kōr 2 syem inna ôm-mârsha thōitinga arakira, ashungtinga 
ahmora, zakkō bong hnengbât a rabek hei roh. 

27Sana kōr 2 nôk syem roh khahei kha zakkō bong dârhrui 2 hei hmatinga thōi 
intonga, pōn kaṭhuina hnengtak a khana kaṭha nenga a’nkhông jo khōnkir 
chungdet a, rabek hei roh. 

28Rahmurei pat-hrui vâng ôm-mârsha akōr indo hei leh zakkō bonga akōr indo 
hei khit heiroh, ôm-mârsha kha khōnkir chunga a’nhngana sik khana a’nṭhe 
makna sik a kae. 

29“Aaron in Hmun Inthenga ahlut pha, hiva Israel phunghei rahming inzet ôm-
mârsha hi a’nhak sik kae, RŌNGPU ke’n ahei tik a kamihei kaman donsōtna sik a 
kae. 

30Ôm-mârsha shunga khan Urim leh Thummim neinâk 2 kha da heiroh, inthenga 
ka-omna shunga Aaron in ahong pha ahei rôn heina sik a. Khang khava pha khan 
chu hiva ôm-mârsha hi a’nvon ṭhak sik kae, Israel mihei sik kei lungdo kha 
ajōngsōt theina sik a kae. 

Thempuhei Von alak 
(Sōk 39.22–31) 

31“Zakkō bong shungtinga inhak sik, zakkō inse khachu rahmurei sahme pōn rōk 
a a’nsyem sik kae. 

32Lu thōnna sik a akave syem sik, hiva akave hi a’nhlêr makna sik a’nkhông pōn 
hrui vâng zakkō lu thōnna kha rabek kaṭhōi manve bit sik kae. 

33-34Zakkō thōitinga ahmor kimve katlung bit a kapothei limhei rahmurei, 
vapuirei, khana sahme kasen pat vânga nasyem sik kae, sana paisereng leh inkâr 
ralak a mazet heiroh. 

35Aaron in hiva zakkō inse hi thempu inkhat a razenna anei pha a’nhak sik kae. 
Hmun Inthenga ka-omna shunga ahong pha a-emak leh ama asesōt pha, 
paisereng hei rasa kha inthei sik, khana ama kha akathimak sik kae. 

36“Sana intheng vânga ret inkhat syem inna achunga ‘RŌNGPU hneng Tōksōt’ tia 
mazet roh. 

37Khavakha rahmurei pat-hrui vânga lukôm hmating khit roh. 

38Aaron in khavakha amachea akhit sik kae, Israel sahe’n kahnenga antatōk 
rakip, mipui he’n ṭhena ṭhahrep anleitlo’num RŌNGPU Ke’n karahlângna sik a 
kae. 

39“Aaron zakkō leh alukôm kha hruipat innem vâng không pek roh, tumsui 
inkhat limret leh khōp pek roh. 

40“Zakkō hei, tumsui hei, khana Aaron sahei sik lukhu, lûrna leh hmeṭhatna 
anchenna sik, syem pek heiroh. 

41Hiva pōnhei hi nasōpui Aaron leh asahei manvon heiroh. Thempu kachang 
heia kei ani razen theina sik a olive thai kano hei inna ṭōnhmun matungna leh 
mantheng sōtna nei heiroh. 

42Anmani sik a tōka katôi ankhôna inphut anrakō katlung antaksa anmalârsōt 
makna sik a hruipōn vânga syem pek hei roh. 

43Aaron leh asa he’n ka-omna Pōn-inna anhlut pha a-emak leh thempu ṭōn tlona 
sik a Hmun Inthenga maichâm ansor pha hihei hi anta’nvon ṭhak sik kae, antaksa 
malâr jâra thina anchen makna sik a kae. Hivahi Aaron leh asōn apârhei sik a 
a’nhlingmak sik dân kha kae. 

Sōksōt 29 

Aaron leh Asahei Thempu changna sik Matungsōtna 
(Lev 8.1–36) 

1“Kei ṭōn tlona thempu changna sik mantheng sōtna Aaron leh asahei chunga 
natlo sik kha hi kae. Sehratche kadông inkhat leh kemōng ache 2 nōrna kase hei 
hmang hei roh. 

2Gehu jâmdi akaṭhapen hmang roh, che inveilo ning, olive thai vâng buhlom 
ṭhahrep syem roh, ṭhahrep chu thai inveiloa, khana ṭhahrep chu thai ajing kanoa 
biscuite kapōa syem heiroh. 

3Sehrat chete leh kemōngchehei vâng inthoina ṭōn natlo lai, buhlomhei kha hrai 
inkhat vâng heichoi ina kahnenga tōk roh. 

4“Aaron leh asahei kha ka-omna Pōn-inn hlutna kot hma heiṭhōi heiroh, 
beklanga tui insina sik hripek hei roh. 

5Khava sōa Aaron kha thempu von zakkō, zakkō bong shungtinga inhak sik 
zakkō inse, zakkō bong, ôm-mârsha, khana khōnkir manvon heiroh. 

6Achunga lukôm kha mankôm roh, khava chunga khan atōksōtna manhretna 
a’ntheng chîkna, ‘RŌNGPU hneng Inpesōt,’ tia a’nzet kha khitpek roh. 

7Khana thai kano sik kha lo ina alu chunga bun roh, khana kano roh. 

8“Asahei kha heiṭhōi hei ina zakkō manhak heiroh; 

9tingsōi ankhôna mannei heiroh, khana anlua lukhu mankhu heiroh. Khang’khan 
Aaron leh asahei kha manthengna tlo hei roh. Anmani leh ansōn anpâr he’n ahei 
tik a thempu kachang heia kei razenna antatlo sik kae. 

10“Sehratche kha ka-omna Pōn-inn hnenga heiṭhōi roh khana Aaron leh asahei 
hneng khava sehratche luchunga ankut andana sik hri roh. 

11Se kha ka-omna hmun intheng Pōn-inn hlutna hma khan that roh. 

12Sehrat thisen kha ahlek lo ina maichâm hmor kasonga khan nakut maṭai vâng 
kano roh. Khava sōa a’nhlei kha maichâm kunga bun roh. 

13Abâna, ashung alaia athai, amaṭhin akaṭhapen ahlek, amake 2 leh khava 
chunga athai hei kha maichâma kei hneng inthoina ro manvâm roh. 

14Khana aravōi leh avun khana akari seng chu rephōr vângting ro manvâm roh. 
Khavakha thempuhei set rangei mandamna inthoina kha kae. 

15“Kemōngte inkhat kha heikei ina alu chunga Aaron leh asa he’n ankut andana 
sik anhnenga hri roh. 

16That roh, athisen kha maichâm rakir manlia kathek roh. 

17Kemōng kha rachen roh; ashung alaia hei kha leh arakō hei kha sôp heiroh, 
khana alu leh ataksahei chunga da heiroh. 

18Kemōngche kha apum a maichâm chunga thlai inthoina ro roh. Hiva inthoina 
hmui marim hin kei amantlai eng kae. 

19“Kemōngche ahlop kha heikei roh, mantheng sōtna hmang sik kae, Aaron leh 
asahei khan alu chunga ankut andana sik manthei heiroh. 

20That roh, athisen ṭhahrep lo ina Aaron leh asahei changtinga ankōryâma, 
anchang tinga ankutpuia, anchang tinga anke puia thisen kha kano pek heiroh. 
Thisen a’nhleiseng kha maichâm rakir manlia kathek roh. 

21Maichâm chunga thisen ajing leh kano sik thai kha inlo roh, manhei ina Aaron 
chunga leh apōnsihei chunga kathek khum roh. Khan chu Ama, asapahei, 
anpōnsi hei kei hneng a’npek sōt sik jo hei kae. 

22“Kemōng thai kha âttan roh, arahmei thaina, athai takatōm ashung alaia hei, 
amathin kaṭhapen ahlek, amake 2 leh achunga athai, khana achang tinga arakō 
lo roh. 

23Kei hneng a’ntōksōt buhlom hraithuk a inphut, buhlom jât rakip a inkhat et lo 
roh: Olive thai vânga ansyem, thai kasea ansyem khana biscuite a ansyem. 

24Sâk leh in rakip kha Aaron leh asahei kut chunga da roh, ahlopdet kutchoi 
inkhat a kahnenga antōkna sik a hripek heiroh 

25Khava sōa ankut chunga inphut inlo roh, ro-inthoina chungchôna, kahnenga 
thlai inthoina inkhat a maichâm chunga romanvâm inthoina roh. Hiva inthoina 
hmui marim hin amantlai eng kae. 

26“Kemōng ôp kha lo roh kahnenga kutchoi akaṭhachet inkhat a heitōk roh. Hiva 
ṭhen hichu nang chen sik kae. 

27“Thempu inkhat hi ṭōn manrônna a-om pha, kemōng a-ôp leh arakō kha 
kutchoi akaṭhachet inkhat a kahnenga natatōksōt sik kae khana thempu sik a 
nanta ṭhensōt sik kae. 

28Hivahi inthlengtik neilo kaṭong mathlâk kae khachu kamipui he’n inlôikhômna 
inthoina antlo pha, ran ôp leh arakō kha thempuhei ta akachang sik kae. 
Hivahi RŌNGPU kei hneng mipuihei kutchoi pekna kha kae. 

29“Aaron athisō leh ama thempu von hei kha asahei hneng apek sik hei kae, ṭōn 
manrônna anchen pha anta’nvon sik kae. 

30Ka-omna Pōn-inn shunga Hmun inthenga sepa katlo sik a ahong kahlut Aaron 
thempu kathleng asapa khan hiva invonna hi ni 7 a’nvon sik kae. 

31“Aaron leh asahei ṭōnhmun hlōna a’nhmang kemōng ravōi kha lo roh; khana 
hmun inthenga khan sōng roh. 

32Ka-omna Pōn-inn honghlutna tak a hraithuk shunga buhlom inhlei kha leh 
antasâk sik kae. 

33Anmani’n beklanga rangei mandamna inthoina hmangchâk-hei kha ṭōnhmun 
mantung ning antasâk sik kae. Hiva thlai hi thempuhei rōk in ansâk thei sik, 
ajârchu a’ntheng thlai kae. 

34Hme achanga buhlom achang innum a’nhlei a-om inchu jîngkâra chu sâk 
yamak ning, romanvâm inthoina sik kae; hivahi sâk sik changmak, ajârchu 
a’ntheng kae. 

35“Aaron leh asahei sik a ṭōnhmun a mantungna ṭōnhlam kha kaṭong pek che 
dungjuia ni 7 shunga tlosōt roh. 

36Ani tina nang in sehratche inkhat inthoina sik a napek sik kae, set rangei 
mandamna sik a kae. Hivahin maichâm amantheng sik kae. Khava sōa 
manthengna sik a olive thai vânga kano roh. 

37Hiva ṭōn hi ni 7 shunga ani katai tlo roh. Khan chu maichâm kha pui katluk a 
intheng sik jo. Khana heikhat in avatôn masuk inchu khavakha hiva inthengna 
hin asukset sik kae. 

Ani tina Inthoinahei 
(Mj 28.1–8) 

38“Anitina apha rakip a kum khat katluk kemōngte 2 maichâm chunga inthoina 
natōk ṭhak sik kae. 

39Kemōngte inkhat kha jîngkâra sik, inkhat khan khōhleia sik kae. 

40Ahma inkei kemōngte intōk kha leh gehu jâmdi kilograme inkhat khana olive 
thai intheng litre inkhat leh manhei roh. Khana vomhrui theiju litre inkhat 
inthoina sik a sunsōt roh. 

41Kemōng inhnina kha khōhleia tōk roh, khana jîngkâra kha leh in-anghrep a 
jâmdi, olive thai, khana vomhrui theitui tōk sik kae. Hivahi sâk leh in RŌNGPU kei 
hnenga tōkna kha kae, khana ahmui marim khan amantlai eng kae. 

42Hiva ro manhmuina inthoina hi ka-omna Pōn-inn honghlutna khan ka-
ângkunga ahei tik a nantatōk sik kae. Khava khan kamipuihei ka’nhmupui sik 
hei khana nahnenga ṭong kahri sik kae. 

43Khava khan Israel mipuihei ka’nhmupui sik hei khana ka-omna vâr kadi khan 
ahmun kha amantheng sik kae. 

44Ke’n Pōn-inn leh maichâm kha kaman theng sik kae; khana Aaron leh asahei 
kha thempu anchang leh anirazenna sik kaṭhensōt sik hei kae. 

45Kei kamipui Israelhei kâra ka-om sik eng, khana an-Pathen kachang sik eng. 

46Anmani kâra ka-om theina sik a Egypt ram a inphut ankaṭhōisōt an-
RŌNGPU an-Pathen kei hi anmanhret sik jo eng. Kei an-RŌNGPU an-Pathen eng 
kae. 

Sōksōt 30 

Marim katui Rona Maichâm 
(Sōk 37.25–28) 

1“Marim katui ro mankhutna sik maichâm inkhat acacia thing vâng syem roh. 

2Khavakha adung avai a’n-anghrep centimetre 45 et sik kae, khana a’nshâng 
centimetre 90 sik kae. Arakir 4 a ahmor kasonghei kha leh maichâm kha inkhat 
akachang sik hei kae. 

3Maichâm achung, asir 4, khana arakir hmor kasonghei kha sana intheng vâng 
katōm roh. Akimvea sana hrui rabek inna ahmor-ri syem roh. 

4Khana akadomna sik sana kōr kave 2 syem roh, asir 2 a sana hmor-ri thōia 
akadomna thingtlōn thōnna sik rabek hei roh. 

5Khava sungtlōn kha acacia thing vânga syem roh, sana vâng katōm hei roh. 

6Hiva maichâm hi pinden inkheina vângting, Intepna Bôm hma khan da roh. Ke’n 
nang ka’nhmupui sik che kha khava hmun a kae. 

7Aaron in jîngkâr kataia thaihmei det mantluk sik a ahong pha, khava maichâm 
chunga marim katui aro mankhut ri sik kae. 

8Khang’khan khōhleia thaihmei adet phale’m atlo nger sik kae. Hiva marim katui 
ro-inthoina hi injônjet a bânglo jena atlo sik kae. 

9Hiva maichâm chunga tōk theimak sik bero, ranhring khana kara inthoina 
nanta tlomak sik kae, khana ju inthoina sunthlōn mak sik kae. 

10Hiva maichâm hi kum khat shunga vōi khat Aaron in manthengna rōi atlo sik 
kae. Maichâm rakira araki 4 kasonghei kha set-inthoina thisen kha akano sik kae. 
Hiva rōi hi pha rakip a akum kataia atlo sik kae. Hiva maichâm hi RŌNGPU kei 
hneng a’ntōksōt pui katluk a a’ntheng akachang sik kae.” 

RŌNGPU omna Pōn-inn sik a Ramsêrṭhei 
11 RŌNGPU’n Moses hneng ahri, 

12“Nang in Israel mipuihei mija natei pha, mi inkhat et in ahringkhō man apek 
sik eng kae, mija teina shunga achunga natna heite anei makna sik a. 

13Mija tei mannhlut jo rakip in rahōi kasōk sêrja kha apek nger sik kae; inrônna 
pek ngai dungjuia. 

14Mija a’ntei jo hei, ti chu, pase rakip kum 20 katluk leh akakhe jo mi khan hivaja 
hrep hi apek sik eng kae. 

15Anmani’n anhringna man anpek pha mikanei khan tamdet mak ning, misara 
khan tlômdet mak ning. 

16Sêr kha Israel mipuihei hnenga ṭhei roh, ka-omna Pōn-inn ensuina nahmang 
sik kae. Hiva ramsêrṭhei hi ahringkhō man pekna kha kae, khana anmani 
hrungna sik kha kamandonsōt ṭhak sik.” 

Sum-êng Thlengkông 
17 RŌNGPU’n Moses hneng ati, 

18“Sum-êng thlengkông kalen inkhat, sum-êng vânga a’ntungna inkhat syem hei 
roh. Pōn-inn leh maichâm kâra da roh. 

19Aaron leh asa he’n tui kha anke ankut sôpna antahmang sik kae, 

20Pōn-inna thlai katōk sik anhlut mak hma a-emak leh maichâm kha ansor pha. 
Khan chu anmani thimak hei ning. 

21Anmani anthi makna sik ankut anke antasôp nger sik kae. Hivahi anmani leh 
ansōn he’n ahei tik a antajui sik dân kae.” 

Inthi sik Sahrik 
22  RŌNGPU’n Moses hneng ati, 

23“Marim katui pen thingdi rōdi hei inlo roh - myrrh atui kilograme 6, ṭhingṭhe 
kilograme 3, phikung marim katui kilograme 3, 

24khana tespât kilograme 6 (akhenga atena châng hrep a). Olive thai litre 4 hapsa 
roh, 

25sahrik intheng marim katui kapōa manhei roh. 

26Khavakha ka-omna Pōn-inn, Intepna Bôm, 

27dokhâng leh hmangchâk seng, thaihmei matungna leh hmangchâk seng, 
marim katui ro-inthoina maichâm, 

28ro-inthoina ahmangchâk rakip leh, insôp inthengna thleng rakōng leh 
amatungna ankhenga kano hei roh. 

29Hing’hin sukmantheng hei roh, anmani pui katluk a intheng sik jo hei, khana 
tu inkhat, hei-inkhat in atôn inchu, an-inthengna rathahrat khan asukset sik kae. 

30Khava sōa Aaron leh asapahei kha thai manthi hei roh, khana kaṭōn katlo 
thempu kachang sik a thai kha kano hei ina ṭōnhmun kha pek jo hei roh. 

31Israel mipui hneng hripek hei roh, ‘Hiva thai intheng kano hi kei razenna, 
akahong sik pha rakip a, hmang sik kae. 

32Micham chunga hiva thaitui hi insun theimak ning, khana hiva sahrik syemdân 
hi leh in-angtlinga manheia alak syemthei mak ning. Hivahi a’ntheng kae, 
inthenga nantahmang sik kae. 

33Tu achang inum hinghiva kapō kasyem, thempu a-emak leh thempu changlo 
mi inkhat chunga akahmang hei kha kami inkhat a inlomak ning.’ ” 

Bero 
34 RŌNGPU’n Moses hneng ahri, “Hiva marim katui maru-marâng hei hi aṭhen in-
ang et a lo roh – stacte, onycha, Galbanum, khana bero intheng. 

35Hihei hi hmang inna ro-inthoina sik kha syem hei roh, marim katui kapōa 
manhei roh. Innim loa inthenga da theina sik chi ajing phi roh. 

36Ṭhahrep lo ina suk mandi neng roh, ka-omna Pōn-inna choi roh, Intepna Bôm 
hma a kathek roh. Hiva ro-inthoina hi pui katluk a inthenga hmang roh. 

37Nabinga sik hiva kapō ro mankhutna heikhat syemna khan hiva dân hi 
hmangmak roh. Hivahi kei hnenga tōksōt jo a’ntheng neinâk inkhat a hmang roh. 

38Tu mo inkhat in hiva kapōa marim katui hmang sik a aleisyem jo’nchu, ama 
kha kei mi inkhat a lomak sik kae.” 

Sōksōt 31 

RŌNGPU omna Pōn-inn kasak sik Mihei 
(Sōk 35.30—36.1) 

1 RŌNGPU’n Moses hneng ahri, 

2“Ke’n Judah phunga Hur tupa, Uri sapa Bazalel kha kakadeisōt jo, 

3karathahrat achunga kamansip pek jo: manhret theina, kut themna, tlotorna, 
aret syemsōt torna ṭōn rakip, 

4kathemtak a aret mantlukna, khana sana, dangka, khana sum-êng ṭōn tlona; 

5mankop sik hlung mankatam tansōtna; thinga lim mazetna; khana ret syemna 
ṭōn ralak-hei seng sik a. 

6Ama leh ṭōn katlosap sik a, Dan phunga Ahisamak sapa Oholiab kakadei jo. Ke’n 
aralak kut kathem ṭōnkatlo rakip hneng tlotorna kalentak kha kapek jo hei, ke’n 
syem sik a ṭong kapek rakip kha ansyem torna sik a kae: 

7ka-omna Pōn-inn, Ṭongtep Bôm leh achung singna, khana Pōn-inn shunga 
neinâk seng, 

8dokhâng leh ahmangchâk hei, thaihmei matungna sana intheng leh 
ahmangchâk rakip, marim katui ro mankhutna maichâm, 

9ro-inthoina maichâm leh ahmangchâk rakip, insina thlengkông leh amatungna, 

10Aaron leh asahei thempuhei invonna kalûrhei, thempu ṭōn antlo pha hmang 
sik hei, 

11manthi sik sahrik, Hmun Intheng sik a marim katui hei seng hi kae. Hihei rakip 
syemna hin kei tamanthei hrep kha antatlo sik kae.” 

Châmhngat Kani 
12Israel mipuihei hneng hri sik a, RŌNGPU’n Moses hneng ṭong apek, 

13“Kachâmhngatna, Châmhngat kani hi nit ruh, ajârchu RŌNGPU ke’n, nangni 
kami kamanchang jo chei ti hi chîkna sik a kei leh nangni kâra ahei tik chenna 
malârna inkhat kae. 

14Châmhngat kani hi nantanit nger sik kae, ajârchu hivahi a’ntheng kae. Tu 
achanga akanit mak, khava ninga ṭōnkatlo kha that sik kae. 

15Nangni’n ṭōn tlona sik ni 6 nannei, ni 7 changna khachu kei hneng a’npesōt jo 
ka-ôrtak a châmhngatna kani kae. Tu achang inum khava kani ninga ṭōnkatlo 
khachu that sik kae. 

16Israel mipui in hiva kani hi ṭongtep mêrchîkna inkhat a antanit sik kae. 

17Hivahi inthleng loa kei leh Israel mipui kâra mêrchîkna kachang sik, 
ajârchu RŌNGPU ke’n marvân leh ralei ni 6 shunga kasyem, ni 7 changna kaṭōn 
kabânga châm inhnga enga kae.” 

18Sinai tlânga Pathen in Moses hnenga aṭong hri achai pha, Pathen khet in 
hlungpheng inhnia ṭongpek amazet kha apek jo. 

Sōksōt 32 

Sana Sehrat Chete 
(Dân 9.6–29) 

1 Moses kha tlâng chunga inphut a heiṭum mak joa pha kasôttak khana khan 
aleika-om kha mipui he’n anhmu pha, Aaron hnenga hong intûp jo hei khana 

ahnenga anhri, “Eini Egypt a inphut ani heikaṭhōisōt Moses kha heimo kati jo 
manhret mak jo me, khava jâra ani kaṭhōi sik, pathen inkhat asyempek jo roh,” 
anti. 

2Aaron in anhnenga ahri, “Nannuhmei, nansapa, nansanuhei kōr a antaton 
sanahei kha heisōt una kahnenga heichoi ruh.” 

3Khang’khan mipuihei khan ankōra sana rakip kha ansōt a, Aaron hneng 
anheichoi jo. 

4Ama’n kōrton kha aloa, amanjora lim syemna abun a Sehrat chete inkhat asyem 
jo. Mipuihei khan anhri, “Eh Israel, Egypt a inphut ani hongkaṭhōisōt pathen kha 
hi kae.” 

5Aaron khan sehrat limsyem hmatak a khan maichâm inkhat asyema khōtlâng 
a-ôn, “Jîng kania khin RŌNGPU kajana rehōi inkhat ka-om sik,” ati. 

6Ajînga jîngkâr hmatak ran ṭhahrep inthoina ro manhmui sik leh inlôikhôm 
inthoina sik anhongṭhōi jo hei. Mipuihei kha ansâk an-ina jông leh kikna 
anleihmang jo. 

7 RŌNGPU’n Moses hneng ati, “Tûntak inle ina ṭumsuk jo roh, ajârchu Egypt a 
nahong ṭhōisōt namipuihei kaset jo hei, kei anhlonsōt jo eng. 

8Anmani’n antajui sik a kaṭong pek hei kha andahlon jo; sana anmanjora 
sehratche ansyema ankamuk jo, ahnenga inthoina antlo jo. Anmani’n khavakha 
Egypt a inphut anhong kaṭhōisōt an-pathen anti jo. 

9Hiva mihei hi hingtuk hrep anracham kase ti hi kamanhret jo. 

10Tûnchu, akhâm mak jo roh. Anchunga kahnuk kana jo, kasuk manhmang sik jo 
hei kae. Khava sōa nang leh nasōnhei kha jât kalena kasyem sik jo chei.” 

11 Tâk Moses’n RŌNGPU, apathen hneng angek pek heia ahri, “RŌNGPU, nahratna 
leh naratha neina kalen vânga Egypt a inphut nahuksōt namipuihei chunga 
heisik a mo hingtuk nahnuk namannat? 

12Egypt mihe’n hing’hin nang in namihei Egypt a inphut naṭhōisōt hei leh tlâng 
chunga that manramna sik namantluk kae tia heisa mo antati sik che? 
Nahnuknat kha hai roh; namandonna kha thleng roh, namihei chunga hiva thi 
leh nat hi heichoi mak roh. 

13Nasōk Abraham, Isaac khana Jacob mandonsōt hei roh. Anhnenga ka-ôrtak a 
naṭong leitep, ansōn anpâr ârsi ja pek sik leh khava ram rakip ahei tik a antahlō 
sik hei kha mandonsōt roh.” 

14Khava jâra RŌNGPU’n amalung athlenga amihei chunga ṭōnse tlo sik a maṭhitna 
aleinei kha tlomak jo. 

15Moses kha tlânga khan jōng kaṭumsuk jo, hlungpek 2 alangtōa ṭongpek insun 
hei kha ajōng choi. 

16Pathen khet in hlunghei kha asyema ṭongpek-hei kha amazet kae. 

17Joshua’n mipuihei rasa kapeng rasa kha atheia, Moses hneng, “Ṭhumhmun ting 
retlo rasa kathei,” ati. 

18Moses’n, “Sova peng rasa so retorna a-emak leh hmaimôkna pōmak; khiva khi 
hla insak kae,” ati. 

19Moses’n sehrat chete lim leh mipuihei lâm ka-en sik a ṭhumhmun ahnai 
manhlut a, ahnuk kana hêr joa kae. Khava tlâng panga khan ahlung jōng choi hei 
kha ahlon mathlâk a kakōi jo hei. 

20Ama’n sehrat chete lim kha aloa, amanjora asuk mandijet a tui leh anmanhei 
jo. Khava sōa Israel mipuihei kha anman-in jo hei. 

21Aaron hneng ahri, “Hiva mihei hin heimo nachunga antatlo jo, nangni’n 
hingtuk a ṭit ka-om tak setna nantatlo jo hi?” 

22Aaron in amasôn, “Kachunga nahnuk mannat mak roh; hiva mipuihei hin 
akaṭhamak tlona sik heituk a a’ntluk hei namanhret a kae. 

23Anmani’n kahnenga, “Eini Egypt a inphut ani hongkaṭhōi Moses chunga heimo 
kati jo manhret mak jo me, khava jâra nikaṭhōi sik pathen inkhat syem roh,” anti. 

24An-inretna sanahei kahnenga anta heichoi sik a kangek hei, akaneihei khan 
ansōt heia anpek eng. Anret hei kha hmeishunga kahlon manhlut khana sehrat 
chete hi hong kasōksōt a kae,” ati. 

25Aaron in mipuihei kha manse tor mak jo hei khana an-inrepuihei hmaikunga 
anbinga mikamo kachang jo hei ti kha Moses’n amanhret jo. 

26Khava jâra anrephōr kot kunga kangira khōtlâng a-ôn jo, “RŌNGPU langa 
a’nṭang seng hin hong ruh!”. Khava jâra Levihei seng ahnenga hong intûp jo hei, 

27ama’n anhnenga ati, “Israel RŌNGPU Pathen in nangni inkha-khat ṭong apek 
chei kae, nanchemjâm et inchoi ruh, hiva kot a inphut inkhat ting katlung rephōr 
shunga, nansōpuihei, nanṭhōnhei, nanvenhei vathat hei ruh!” 

28Khava ning Levi he’n ṭong anjuia mi 3,000 kapō anleithat hei. 

29Moses’n Levihei hneng, “Tuning nangni’n nansahei leh nansōpuihei nanthat 
hei jâra thempu changna sik intōksōt jo chei, khava jâra RŌNGPU’n amaham 
ṭhatna kha apek jo chei kae.” 

30Ajîng kania Moses’n mipuihei hneng, “Nangni’n ṭit ka-om tak setna nantlo jo. 
Tâk tûnhin kei RŌNGPU hneng tlâng chunga hin kake nôk sik eng; nanset rangei 
mandamna kahmu sik mo tia kava ngek sik,” ati. 

31Moses RŌNGPU hneng inle nôk a ati, “Hiva mipuihei hin ṭit ka-om tak setna 
anleitlo jo. Anmani’n sana vâng pathen inkhat anleisyema anleikamuk jo. 

32Lungset hei ina ansetna rangei mandam hei roh, tâk narangei mandam mak 
sik he’nchu namipuihei rahming namazet manhlutna lekharabua inphut kei 
rahming kha losōt jo roh.” 

33 RŌNGPU’n amasôn, “Kei lekharabu inphut anrahming kalosōt sik hei khachu 
kei kadōia setna katlohei kha kae. 

34Tûnchu se roh, kaleihri pek che ramting khan mipuihei hi ṭhōi hei roh. 
Kangeva’n nang hlam akei sik che mahngi mak roh, tâk mikaset-hei kha karâkna 
kapekna sik pha lakahong sik.” 

35Khava jâra RŌNGPU’n mipuihei chunga hrise ajōngtir jo, ajârchu anmani’n 
Aaron kha sehratte lim anlei mansyema kae. 

Sōksōt 33 

Sinai Tlâng Andahlona sik RŌNGPU Ṭongpek 
1 RŌNGPU’n Moses hneng ahri, “Hiva hmun hi nang leh Egypt a inphut nahong 
ṭhōisōt mipuihei leh dahlon jo ruh, khana ke’n Abraham, Isaac khana Jacob leh 
asōnhei kapek sik tia kaleitep ram kajōna se jo ruh. 

2Nangni kaṭhōi sik ngeva inkhat kajōngtir sik, khana Canaanhei, Amorhei, Hit-
hei, Periz hei, Hivhei, khana Jebush-hei, kahnong sōt pek sik chei. 

3Nangni ralei thai ṭhatna leh kara kanei ram a akase sik chei kae. Tâk kei khet 
chu nangni leh inṭhōia semak ning, ajârchu nangni rahe kase mi chei kae, 
akinchu hlam kâra kasuk manramsō sik chei.” 

4Khava ṭong kha mipui he’n anthei pha, kaṭap inphut jo heia sanaret hei kha in-
or nôk mak jo hei. 

5Mipuihei hneng hri sik a RŌNGPU’n Moses hneng ṭong aleipek, “Nangni racham 
kase mi chei kae. Ke’n pha bongkhat rōk ka’nṭhōipui chei inchu, kasuk 
manhmang pet sik chei. Tûn nan-inretna sanahei kha losōt ruh, khan nangni leh 
heimo tlo sik kha kamandon sik.” 

6Khang’khan Sinai tlâng kha andahlon jo, Israel mipui he’n inretna sana avea in-
or mak jo hei. 

RŌNGPU Omna Pōn-inn 
7Israel mipuihei ṭhumhmun syemna rakip a Moses’n Pōn-inn intheng kha 
inkârdet a amatung sik kae. Khavakha RŌNGPU omna Pōn-inn inti khana tu 
achang inum RŌNGPU hneng derhnōm kanei rakip in khana khan akase sik kae. 

8Khana khan Moses ase kataia, mihei khan ankot kung et a akangir heia Moses 
khan Pōn-inn ahlutmak hma seng anta-en sik kae. 

9Moses kha ahlutsō jo’nchu sumtuk kacho kha kajōng sik, Pōn-inn kot kunga 
kangir sik, RŌNGPU’n sumtuk kâra inphut Moses hneng ṭong ajōng hri sik. 

10Pōn-inn kot kunga sumtuk kacho kha angîr kha anhmu lim leh mipuihei kha’n 
antakamuk sik kae. 

11RŌNGPU’n Moses leh hmai leh hmai inhnget a, mi inkhat in aṭhōnpa a’nbekpui 
kapōa, ṭong ahri sik kae. Khava sōa Moses chu ṭhumhmuna he’nle sik. Tâk, 
khangdông inkhat, ama inṭangpui, Nun sapa Joshua khachu, Pōn-inna khan ka-
om jo. 

Amihei Inṭhōipui sik a RŌNGPU Intep 
12Moses’n RŌNGPU hneng ahri, “Sova ram a hiva mipuihei kaṭhōi sik a nang in 
adik khet a kahnenga naleihri, tâk kei inṭhōipui sik tu mo najōngtir sik ahri pek 
mak che. Kei hi kaṭha nani manhret khana kachunga namalung katlâi tia 
kahnenga naleihri pek eng. 

13Tûn khanga achang inchu, nasepa katloa namalung tlaina manjôn theina sik, 
naṭōn mantluk hei kha amanthei roh. Hiva jât-hei hi nami sik a nakadeina hei 
kha’m mandonsōt roh.” 

14 RŌNGPU’n amasôn, “Ka’nṭhōipui sik che, khana re kamantor sik che.” 

15Moses’n amasôn, “Nang in nasepui mak ung inchu hiva hmun hi amandahlon 
mak roh. 

16Nang in nasepui mak ung inchu heikhong mo namipui leh kei chunga 
namalung katlâi ti mi inkhat in amanhret thei sik? Kankâra na-om hin 
raleichunga mi ralak-heia inphut ahlop a aṭhen sik ung kae.” 

17 RŌNGPU’n Moses hneng ahri, “Naderna kapōa ke’n katlo pek sik che, ajârchu 
ke’n nang kaṭhatak a kamanhret che khana nachunga kamalung katlâi.” 

18Khava sōa Moses’n ahnenga angek, “Lungsettak a na-omna vâr kadi rik-rak 
kha eiman hmu roh.” 

19  RŌNGPU’n amasôn, “Kalûrna hei seng nahmai kunga kamalâr sik khana 
nahmai kunga a’ntheng karahming kahrisōt sik. Kei RŌNGPU eng kae, ke’n 
kakadei hei hneng kamaritna leh kamalungsetna hei kamalâr. 

20Kahmai chu manhmu mak che ning, ajârchu tu inkhat in ahmutor mak ning 
khana ani kahmu kha’m hringmak ning, 

21tâk-kha kasira hmun inkhat ka-om khana khan hlung chunga kangir thei sik 
che. 

22Kalûrna vâr kha ahong sōk pha hlung kakik-khōi shunga kada sik che khana 
kasesōt mak hma seng kakut vâng kazâr khum sik che. 

23Khava sōa kakut kazâr khumna che kha kalosōt sik, nang in kakahnung ting 
chu nahmu sik eng, tâk kahmai chu hmumak tin che.” 

Sōksōt 34 

Inhni Tlukna Hlungpek Inhni 
1 RŌNGPU’n Moses hneng ahri, “Ahma inkei kapōa hlungpek 2 kheng roh, ahma 
inkeia navōkkhōi jo hlunga a’nzet kha ke’n kamazet nôk sik. 

2Jînga jîngkâra intluk roh, Sinai tlânga kei leh inhmu sik a hong roh. 

3Tûte inkhat nang leh hong inṭhōithei mak tin; tlâng chunga hmun inkhatbek a 
mi hmuthei changmak ning, kemōng leh sehei tlângkea inkhemthei mak hei 
ning.” 

4Moses’n hlungpek 2 akhêngsa nôk jo, abânna jîngkâr hmatak a RŌNGPU’n ṭong 
apek kapōa Sinai Tlâng ting akadom jo hei. 

5 RŌNGPU kha sumtuk a jōng kaṭumsuk a, ama leh khan kangirsap jo hei, 
arahming intheng RŌNGPU kha ahrisōt jo. 

6RŌNGPU kha ahmai kunga kasesōt a ahei hrisōt, “RŌNGPU kei hi lungset leh 
maritna kasip, hnuk kanaloi mak khana lungset kalen leh taksenthei kachang 
eng kha kae. 

7Kei intepna kha khang lishing lishing katlunga kajuia kae. Akaṭhamak leh 
setnahei karangei mandam. Tâk-kha annu anpahei setna jâra karâkna pek sik 
kha antu-ansahei chunga khang 3 khang 4 katlunga mahngi mak ning.” 

8Moses kha inrangtak a raleia inbok a akamuk jo. 

9Ama’n ahri, “RŌNGPU, kachunga kadiktak a namalung atlai inchu, a’nṭhōipui roh 
tia kangek che kae. Hiva mipuihei hi anracham kase, kha’num kanṭhat makna leh 
kansetna arangei mandam roh, namipui khet a alo ung roh.” 

Intepna Manther Nôkna 
10 RŌNGPU’n Moses hneng ahri, “Ke’n tûn Israel mipuihei leh intepna inkhat 
kasyem sik. Vânhnōi raleichunga jât inkhatbek hnenga ala’ntlo hêrmak ṭōn 
kalentak Israel mipuihei hmaikunga katlo sik. RŌNGPU kei ṭōn kalen tlotorna kha 
mi rakip in antahmu sik kae, ajârchu nangni sik a kaja ka-om tak ṭōn katlo sik 
kae. 

11Tuninga kapek chei dânhei hi kaṭha jui ruh, ke’n Amor, Canaan, Hit, Periz, Hiv, 
khana Jebush-hei, nanram hlōna a inphut kahnong sōt sik hei. 

12Nangni’n nanjōnna ram mihei leh inhnōmtōna heite neimak ruh, ajârchu 
khavakha nangni sik a in-ôkna châng kachang theia kae. 

13Khava kanek a, anmaichâm ṭhet pek hei ruh, ankacho intheng hei kha suk 
manhmang pek hei ruh, khana an-pathen ansehrat limhei kha tuk mathlûk pek 
hei ruh. 

14“Pathen ralak kamuk mak ruh, ajârchu RŌNGPU ke’n ani kadōihei kha thōk 
hnâm tor mak eng. 

15Khava ram mihei leh inhnōmna heite neimak ruh, ajârchu an-pathenhei 
kamuk pha inthoina annei pha anmani’n anbek sik chei, khana an-pathenhei 
hneng antatōk thlai kasa sik anmathlem sik chei. 

16Nansapa he’n hiva ram hlop jōr nuhmeia anhongnei sik, anmani khan kei ṭong 
jui makna sik a anṭhōi sik hei khana an-pathen lak kamukna anṭhōi manhlut sik 
hei. 

17“Nangni’n thîr vânga pathen syem mak ruh khana kamuk mak ruh. 

18“Chephilo Buhlom Revei kani kha ser ruh. Kaṭong leipek chei kapōa Tebe thla 
shunga ni 7 chu Che philo buhlom kha sâk ruh, ajârchu hiva thla shunga hin 
Egypt nanhei dahlona kae.” 

19“Sapa a’nte hma-inkei leh ran ache a’nte hma inkeipen rakip kha keita kae, 

20tâk, shakōrtung a’nte hma-inkei khachu kemōng inkhat natōk a khan vâng 
narachôk male sik kae. Kha achangmak inchu arîng nador thlek sik kae. Sapa 
a’nte hma-inkei rakip rachôk male nôk ruh. “Tûte inkhat tōkna kasea ka-âng 
shunga ho’nlâr mak rasoh. 

21“Nangni’n ni 6 nanṭōn tlona sik nannei, tâk ni 7 chang ning chu ṭōn tlomak ruh, 
nanhlei thlōlai achanga akara khômlai achang inum. 

22“Ahma inkeipen gehu khôm pha Sakhôm Kût nit ruh, hmuchi nankhôm hei pha 
Thlâm Revei the khōa nit ruh. 

23“Pase rakip kum khat shunga vōi 3 RŌNGPU, Israelhei Pathen anta hongkamuk 
sik eng kae. 

24Jât-hei kha nanhmai kunga kahnong sōt heia nanramri kamanlensōt kahnunga 
hiva revei 3 nanhmang shung senga tûte inkhat in nanram rea ator mak ning. 

25“Kahnenga ran vâng nan-inthoi pha chephi buhlom heitōk mak ruh. Rakan Kût 
a a’nthat hme inhlei jîngkâr katlunga inda mak ruh. 

26“Kumtin a nantakhôm mantûp kara hma inkeipen kha RŌNGPU inna heichoi 
ruh. “Kete achangmak leh kemōngte hei anpui netui vâng sōng mak ruh. 

27 RŌNGPU’n Moses hneng ahri, “Hiva ṭonghei hi mazet hei roh, ajârchu hivahei 
hina inphut ke’n intepna inkhat nang leh Israelhei leh kasyem kae.” 

28Moses kha khana khan RŌNGPU leh ni 40 jân 40 sâk lo inloa leika-om. Ama’n 
hlungpek hei chunga khan intepna ṭong sômhei kha aleimazet a kae. 

Moses Sinai Tlânga Ajōng Ṭumsuk 
29 Moses’n ṭongsôm kha ajōng rôna Sinai tlânga ajōng ṭumsuk pha ahmai kha 
kavâr hêr jo, ajârchu RŌNGPU leh le’nbek heia kae, tâk, ama’n chu khavakha 
leimanhret mak. 

30Aaron leh mipuihei seng in Moses kha anlei en khana ahmai kavâr kha 
anleihmu, ahnenga vahnai sik kha anleiṭit a kae. 

31Tâk-kha Moses’n anmani aleibek hei, Aaron leh anphung hlamkakei seng 
ahnenga leikase hei, khana Moses’n anhnenga ṭong aleihri. 

32Khava sōa, Israel mipui ankhenga ahnenga intûp hei, khana Moses’n Sinai 
tlânga RŌNGPU tapek dânhei seng kha apek jo hei. 

33Moses’n anhnenga ṭong ahrisō pha, ahmai kha pinden vâng akatōm jo. 

34Moses kha RŌNGPU leh inbe sik a RŌNGPU Pōn-inna ahlut kataia ahmai pinden 
kha alosōt ria kae. Ama ahei sōk pha ahnenga hri sik a ṭong ahei pek rakip kha 
Israel mipuihei hneng amanthei hei, 

35khana anmani’n ahmai kavâr kha anleihmua kae. Khava sōa ama’n 
abâna RŌNGPU hneng ṭongkahri sik a Pōn-inn ahlutmak hma seng ahmai kha 
amakhu ri. 

Sōksōt 35 

Châmhngat ninga Dân 
1Moses’n Israel mipui ankhenga abek mantûp heia anhnenga ahri, “Hivahi 
nangni tatlo sik a RŌNGPU ṭongpek kae: 

2Nangni’n nanṭōn tlona sik a ni 6 nannei, tâk ni 7 changna khachu a’ntheng sik 
kae, RŌNGPU kei hnenga a’ntōksōt châmhngatna kani kaṭha kae. Tu achang inum 
khava kani ninga ṭōnkatlo mi khachu that sik kae. 

3Châmhngat kani hin nan-innhei kapha hmei mansûk mak ruh.” 

A’ntheng Pōn-inn sik a Neiṭōk hei 
(Sōk 25.1–9) 

4Moses’n Israel mipui rakip hneng ahri, “Hivahi RŌNGPU ṭongpek kae. 

5RŌNGPU hneng tōkna nei ruh. Mi rakip khanga akatōk hnōm in sana, dangka, 
sum-êng, 

6hruipōn kaṭha, rahmurei, vapuirei, khana shahme pōnsen, ke shahmepōn; 

7Kemōng vun akasen insang, shavun kaṭha, acacia thing; 

8thaihmei sik a thaitui, thai kano sik a thingdi rōdi, khana ro mankhut sik a 
marim katui. 

9Carnelean hlung leh aralak hlung mankatam hei seng hi Thempu Kalen zakkō 
bonga, a-ôm-mârsha a mankop sik hei kae. 

RŌNGPU omna Pōn-inna Hmangchâk-hei 
(Sōk 39.32–43) 

10“Nankâra kut kathem rakip ahong kasōk cheia RŌNGPU ṭongpek rakip kha 
nantasyem sik kae. 

11Pōn-inn achung makhu sik, avângtinga makhu sik, akōr mando sik, khana 
akekim hei, alaia mansurna hei, akacho hei, khana amatungna hei; 

12Ṭongtep bôm, akadomna thingtlōn, asing, khana pinden khâr sik; 

13dokhâng leh akadomna sungtlōn hei, khana hmangchâk rakip; Pathen hnenga 
tōk sik buhlom; 

14thaihmei matungna leh ahmangchâk hei; thaihmei leh thaitui; 

15ro manhnamna sik Maichâm leh akadomna thingtlōn; kano sik a thai marim 
katui, Pōn-inn hlutna pinden, 

16Ro mankhutna inthoina sik maichâm leh sum-êng kahrâng akabek, akadomna 
sungtlōn leh ahmangchâk rakip; insina thlengkông leh amatungna; 

17Akake khumna pinden leh amakheina kachohei leh amatungna hei, akake 
khumna shunga hlutna pinden. 

18Pōn-inn leh akake khumna sik a thingbong phun sik leh hrui hei; 

19thempu he’n Hmun Inthenga razenna annei pha anta’nvon sik ret kalûrhei, 
thempu Aaron leh asapahei sik pōn intheng.” 

Mipui he’n Tōk sik Anta heichoi 
20Israel mipui ankhenga an-intûpna andahlon jo, 

21khana tu achang inum khanga a’ndon rakip in RŌNGPU omna Pōn-inn sakna sik 
a tōkna RŌNGPU hnenga anheichoi. Anmani’n heirakip kamukna hmang sik kasōk 
khana thempuhei invonna sik anheichoi. 

22Ankhenga tōkna kanei hnōmseng nuhmei-pase he’n, ret syemna ṭimphōi, 
kōrton, kutkhi hei, maṭhi, sana ajât jât anheichoia RŌNGPU hneng anleitōk. 

23Mi rakip akanei he’n hruipōn kaṭha, rahmurei, vapuirei, shahme pōnsen, ke 
shahmepōn, shavun kasen, a-emak leh shavun kaṭhahei seng hi anheichoia kae. 

24Akatōktor rakip in dangka a-emak leh sum-êng RŌNGPU sik a anheichoi, khana 
acacia thing kanei rakip in ṭōn tlona hmangthei rakip anheichoia kae. 

25Kut kathem nupui rakip in hruipat kaṭha rahmurei, vapuirei, shahme patsen, 
antasyem kha anheichoi. 

26Anmani’n ke shahmepat um ansyem. 

27Hlamkakei he’n Carnelian, hlung mankatam leh hlung mankatam alak ôm-
mârsha leh zakkō bonga mankop sik a anheichoi, 

28thingdi ro sik marim katui, thaihmei sik a thaitui, kano sik a thai, ro mankhut 
sik a marim katui anheichoi. 

29RŌNGPU’n Moses hneng tlosōt sik a ṭong aleipek dungjuia Israel mipui seng in 
ṭōn tlona sik a antapek hnōmhnōm anheitōk a kae. 

RŌNGPU omna Pōn-inn Kasak sik kut kathemhei 
30Moses’n Israel mipuihei hneng ahri, “RŌNGPU’n Judah phunga Hur tupa, Uri 
sapa Bezalal akadei jo. 

31Pathen in aratha hratna achunga amansip pek jo, khana kut themna, tlosōt 
torna, khana ret ṭōn rakip manhret theina, 

32kutthem aje jât-jât mantlukna, khana sana, dangka, khana sum-êng ṭōnna 
tlotheina, 

33hlung mankatam tansōtna, thinga aje syemna; khana heirakip kutthem ṭōn 
ralak sik a themna apek jo. 

34RŌNGPU’n ama leh Dan phunga inphut Ahisamak sapa Oholiab hei hnenga 
ankut themna, milak-hei manthei torna ratha kha apek jo hei. 

35Ṭōn tlona rakip a kut themna hi ama’n anhnenga apek jo hei, thing leh hlung 
mazetna, aje jât-jât syemna, khana pōnkhôngna hruipōn kaṭha, rahmurei, 
vapuirei, shahme pōnsen, khana alak pōnhei khôngna. Anmani hin ṭōn rakip 
antlo tor khana kut kathemtak akasyemsōt hei kha kae. 

Sōksōt 36 

1“Bezalel, Oholiab, khana alak ṭōnkatlo ankhenga RŌNGPU’n kut themna leh 
manhret theina apek hei seng in, a’ntheng Pōn-inn sakna arangei seng kha 
heikhong mo syem sik ti inhret hei khan, RŌNGPU ṭongpek kapōtak a heirakip 
antasyem sik kae.” 

Mipuihei Kutchoi katamtak 
2Moses’n Bezalel, Oholiab, khana aralak RŌNGPU’n kut themna leh tlotorna apek 
hei seng khana ama inthōpui hnōm hei seng kha abek jo hei, khana Moses’n 
anhnenga ṭōn anphutna sik amanthei jo hei. 

3Anmani’n ama hnenga inphut Israel he’n Pōn-inn intheng sakna sik a tōkna anta 
heichoi rakip kha anleirahlâng. Tâk Israel mipui he’n jîngkâr katai intanlo jena 
anneitōk hei kha Moses hneng anhongrôn. 

4Khava pha ṭōnkatlo kut kathemhei kha kase heia, 

5Moses hneng anhonghri, “RŌNGPU ṭongpek dungjuia hmang sik a arangei 
kakhea mipui he’n anhongchoi jo.” 

6Khava jâra Moses’n an-omna rabuk rakip a ṭongpek amasōa, Pōn-inn intheng 
sik a tûte’n avea tōkna annei makna sik aleihri; khava jâra mipui he’n avea 
heichoi mak jo hei. 

7Anta heitōksa seng khan anṭōn rakip torsō petna sik a inhlei joa kae. 

RŌNGPU Omna Pōn-inn Antasyem 
8Ṭōn katlohei kâra kut kathem pen hei khan RŌNGPU omna Pōn-inn kha 
anleisyem. Anmani’n pōn alâk 10 hruipat innem rahmurei, vapuirei, shahme 
patsen rōk a ankhông khana mathla kanei ranhring lim ankaṭhui mankop a 
ansyem. 

9Pōnlâk rakip kha alen asin in-ang et–adung metre 12, khana avai metre 2 kae. 

10Alâk 5 kha inkhat a ankaṭhui kop, khang tlit a 5 nôk kha’m ankaṭhui kop a kae. 

11Ahma inkeipen pinden hmor kha rahmurei pōn vâng ahmora akōrhei ansyem; 
khang’khan 2 changna’m in-anga ansyem. 

12Anmani’n ahma inkei pinden alak hma-inkei ahmor dunga akōr 50 ansyem; 
kha leh intōk a 2 changna pinden a kha’num ansyem. 

13Anmani sana kōikim 50 ansyema, khan vâng khan pinden 2 kha akōrheia 
anman sura inkhat rōk anmanchang. 

14Khava sōa anmani’n Pōn-inn makhuna kesam vâng ankhônga pōnlâk 11 
ansyem. 

15Alenje in-ang et a adung metre 13 khana avai metre 2 ansyem. 

16Khana 5 kha ankaṭhui manchuna rup khat anmanchang khana ahlop karuk nôk 
in rup khat anmanchang. 

17Pinden rup khat a alak hnung kakhôrpen hmora akōr 50 anmando, khang’khan 
ahlop inkhat a kha’num khang tlit a intōk a ansyem. 

18Pinden 2 hei kha mansur mankop heia amakhuna inkhat rōk syemna sik, sum-
êng kōikim 50 ansyem. 

19Aphuchung makhuna 2 ansyemsa, inkhat kha kemōng vun akasen rei insang 
vâng, ahlop inkhat kha shavun kaṭhatak vâng, avângtinga makhuna sik a. 

20Anmani’n Pōn-inn sik a manngir sik acacia thing vânga kekim ansyem hei. 

21Akekim rakip kha metre 4 inshâng khana avai centimetre 66 kae. 

22akekim hmor 2 chu anman song hei, kekim hei kha ansur mankop theina sik. 
Kekim rakip in ahmor kasong annei et. 

23Thlâng ting intonga akekimna 20 ansyem, 

24khana athōia matungna dangka kōklei 40, kekim inkhat a amatungna 2 et, 
ahmor kasonghei mankopna sik a ansyem. 

25Pōn-inn sak ting intonga khan akekimna 20 ansyem, 

26amatungna dangka kōklei 40 ansyem, kekim inkhat sik a amatungna inhni-hni 
ansyem. 

27Pōn-inn kahnunga sik, tlaitlâk tinga, akekimna kha 6 ansyem. 

28arakir hei sik a akekimna 2 ansyem. 

29Hiva arakir kekim hei kha asir inkhat leh inkhat athōia inphut manmat heia 
achung katlunga mansur sik hei kae. Arakir inhnia akekim 2 kha khang’khan 
insyem hei. 

30Khang’khan akekim 8 leh dangka amatungna kōklei 16, kekim inkhat thōia 
amatungna inhni-hni ka-om hei. 

31Abang rape sik a acacia thing-tlōn15 ansyem, 5 chu Pōn-inn asir lang khat a 
kekim hei sik kae. 

325 kha ahlop lang khat a kekim hei sik a kae, khana 5 khan tlaitlâk a achôr tinga 
kekim hei sik a kae. 

33Abang alaiṭima rape thingtlōn kha, kekim alaitak a manse roh, Pōn-inn akham 
inkhat a inphut inkhat ting katlung mathlung roh. 

34Anmani’n kekim hei kha sana vânga ankatōma sana kōr anmando hei, rape 
khârna sana vânga a’ntōm thingtlōnhei mansurna sik a kae. 

35Anmani’n hruipōn pinden inkhat, rahmurei, vapuirei, shahme kasen pat vânga 
ankhônga mathla kanei ranhringhei lim anman kopsa a anleisyem. 

36Pinden makheina sik a kacho 4 acacia thinga ansyem, khahei kha sana vânga 
ankatōm, sana kōikim anmando hei. Khava sōa kacho matungna dangka kōklei 
4 ansyema kae. 

37Pōn-inn hlutna tak a makhei sik a hruipōn pinden inkhat, rahmurei, vapuirei, 
shahme kasen pat vânga ankhônga kutthem ret anmankop a ansyem. 

38Hiva pinden makheina sik a kacho 5 kōikim anmando heia ahmor chung leh 
akung kha sana anman tōma kae, khana kacho 5 matungna kha sum-êng kōklei 
ansyem jo. 

Sōksōt 37 

Intepna Bôm Antasyem 
(Sōk 25.10–22) 

1Intepna bôm kha Bezalel in acacia thing vânga centimetre 110 adung kasei 
centimetre 66 avai, khana centimetre 66 inshânga asyem. 

2Ama’n sana inthengtak vânga ashung leh avâng amantōm khana ahmor kimvea 
sana pek amantlân. 

3Akadomna sik akōr 4 sana vânga asyem hei kha ake 4 a amando hei, asir inkhat 
a akōr 2 et kae. 

4Akadom lelena sik sungtlōn kha acacia thinga asyem, khahei kha sana vânga 
akatōm hei, 

5khana sungtlōn hei kha thingbôm sira akōr indo shunga anthōn hei. 

6Sana intheng vânga asingna asyem, centimetre 110 adung, centimetre 66 avai 
kae. 

7Mathla kanei ranhring 2 sana vânga akhenga asyem hei, 

8asingna hmor inhnia inkha-khat amankop heia asingna kha leh inkhat kachang 
hei. 

9Mathla kanei ranhringhei kha asingna chunga khan hmai inhngettō hei, khana 
anmathlâ anta heizer khan khavakha anmakhusia kae. 

Pathen hnenga A’ntōk Buhlom sik a Dokhâng Syemna 
(Sōk 25.23–30) 

10Ama’n acacia thing vânga dokhâng kha aleisyem, centimetre 88 adung, 
centimetre 44 avai, khana centimetre 66 a’nshâng kae. 

11Ama’n achunga sana intheng vânga amakhua ahmor kimvea sana pheng 
amantlân. 

12Akham kha millimetre 75 inpek a akimve kha asyem khana akhama ahmor 
kimvea khan sana pheng amantlân bit a kae. 

13Khava kadomna sik a sana kōr 4 asyem hei kha arakir manlia akehei omna 
khan amansur hei. 

14Dokhâng kadomna sik sungtlōn hei thōnna sik a akōrhei kha akham hnenga 
amando hei. 

15Sungtlōn hei kha acacia thing vânga asyem hei khana sana vânga akatōm hei. 

16Dokhâng sik a sana intheng vânga thleng aleisyem hei: thleng, thlengkam, 
bephu, kōklei, hei kha ju tōkna hmangchâk sik hei kae. 

Thaihmei Matungna Syemna 
17Ama’n thaihmei matungna kha sana intheng vâng asyem. Amatungna ngirna 
kōklei leh abâk-hei kha sana a’nkheng vânga asyem hei; aret reipâr hei, 
a’nhmōm abōhei leh reibōhei kha khavakha leh amankop heia inkhat a asyem. 

18Alaiṭima inphut asira abâk 6 asyem hei, asir inkhat a abâk 3 et indo hei. 

19Abâk 6 hei inkhat et a almond reipâr kapō adôn leh reibō leh a’nhmōm ret 
insyem amankopsa hei. 

20Thaihmei kung khan ret reipâr 4 anei, almond reipâr abi adôn leh reibō leh 
a’nhmōm ka-ang. 

21Asir inhnia abâk kasōksap 3 hei thōi et a anhmôm rei inkha-khat kakop hei. 

22A’nhmōm, abâk, thaihmei kunghei kha sana a’nkheng vânga ansyem neinâk 
inkhat rōk kachang jo hei. 

23Thaihmei kunga khan thaihmei 7 asyem hei, acheiche leh achekōk dana sik kha 
sana intheng vâng asyem hei. 

24Sana intheng kilograme 35 ahmanga thaihmei kung leh alak hmangchâk-hei 
seng asyem hei. 

Ro mankhutna sik Maichâm asyem 
(Sōk 30.1–5) 

25Maichâm inkhat kha marim katui ro mankhutna sik a acacia thing vânga 
asyem. Khavakha adung avai in-anghrep, centimetre 45 adung leh avai, 
centimetre 90 a’nshâng kae. Arakir manlia ahmor kasonghei kha hivahi leh 
pumkhat kachang jo hei. 

26Achung kha, asir 4 leh, ahmor kasonghei sana intheng vânga amakhu khana 
khava akham kimvea sana pheng amantlân. 

27Akadomna sungtlōn 2 heithōnna sik akōr alang-langa sana pheng akatlân thōia 
inkhat et amando hei. 

28Sungtlōn kha acacia thing vânga asyem hei khana sana vânga amantōm hei. 

Kano sik Thai leh Ro mankhutna Syemna 
(Sōk 30.22–38) 

29 Ama’n inthenga kano sik thai leh ro mankhutna hei kha marim katui kapōhrep 
a amanhei heia asyemsa hei. 

Sōksōt 38 

Ro Manvâma Inthoina Maichâm Syemna 
(Sōk 27.1–8) 

1Romanvâm inthoina sik a maichâm inkhat acacia thing vâng aleisyem. Adung 
avai in-anghrep, metre 2.2 kasei khana metre 2.2 inpek, metre 1.3 inshâng. 

2Arakir 4 chungting ahmor amansong hei, maichâm kha leh pumkhat anchangna 
sik a kae. Akhengpet a khan sum-êng vânga amakhu hei. 

3Ama’n maichâm sik a hmangchâk asyemsa hei: khâng, vutlōk, kōklei, kōikim, 
hmei thlenghei seng. Hiva hmangchâk-hei hi sum-êng vânga asyem hei. 

4Sum-êng vânga kahrang asyema maichâm hmor thōia ada, khava khan 
maichâm alai atlungna sik a. 

5Akadomna kōr 4 asyema arakir manlia amankop hei. 

6Akadomna thingtlōn acacia vânga asyema sum-êng vânga akatōm hei, 

7khahei kha maichâm sira akōr kakop heia khan akathihei. Maichâm hi abang 
inkhâr, ashung kavea asyem kae. 

Sum-êng Thlengkông Syemna 
(Sōk 30.18) 

8 Sum-êng thlengkông leh amatungna sum-êng kōklei kha RŌNGPU omna Pōn-inn 
hlutna hmun a a’njen nuhmeihei tahei choi thle-en vânga aleisyem. 

RŌNGPU omna Pōn-inn Kakesina 
(Sōk 27.9–19) 

9 RŌNGPU omna Pōn-inn khârna kha hruipōn pinden vânga aleisyem. Thlâng ting 
asira sik a pinden kha metre 44 kasei, 

10akarôn sik a sum-êng kacho 20, anmatungna thirpek 20, inṭhōia akōr leh 
sungtlōn asyem hei. 

11Sak tinga akhârna hi’m hivahi leh in-angtling hei. 

12Tlaitlâk tinga pinden hi metre 22 kasei, dangka kacho 10, amatungna thirpek 
10, akōrhei leh sungtlōn asyem hei. 

13Ahlutna ting, nisō langa amakhuna kha metre 22 kasei. 

14-15Asir inhnia hlutna pindenhei kha metre 6.6 kasei hei, akarôn sik kacho 3 leh 
anmatungna kōklei 3 et asyem hei. 

16Akimvea akakurna kha hruipōn innem vânga aleisyem hei. 

17Kacho matungna hei kha sum-êng vânga asyem hei, khana akōr, sungtlōn, 
kacho chunga ahmor makhuna hei kha dangka vânga aleisyem hei. Pōn-inn 
kimvea akhârna kachohei kha dangka sungtlōn vânga amansur hei. 

18Akakurna shunga hlutna pinden kha hruipōn innem: rahmurei, vapuirei, 
shahme kasen vânga ankhônga a’nsyem kae khana kut thema aret aleisyem. 
Akakurna pinden kapōhrep a hivahi’m metre 9 kasei metre 2 inshâng. 

19Hivahi sum-êng apâk chunga matungsōt kacho 4 he’n anrôna kae. Khahei kha 
ankōr, anchung makhuna, ansungtlōn seng kha dangka vânga asyem hei. 

20Pōn-inn leh akimvea khârna, ahrui keina sik uchup hei kha sum-êng vânga 
asyem hei. 

RŌNGPU omna Pōn-inna Thir Antahmang hei 
21Ṭongpek Sôm a’nzetna hlungpheng 2 hei dana RŌNGPU omna Pōn-inn shunga 
thir leh hlung antahmang hei aja kha hihei hi kae. Aja man-gôrna kha Moses’n 
ṭong apek heia Aaron thempu sapa Ithamar mantheina thōia ṭōnkatlo Levihei 
anleisyema kae. 

22Judah phunga Hur tupa, Uri sapa, Bezalel in RŌNGPU ṭongpek dungjuia heirakip 
aleisyem jo. 

23Ama inthōpui, Dan phunga Ahisamak sapa Oholiab kha kut kathem lim inzet, 
ret kasyem, hruipōn innem rahmurei, vapuirei, khana shahme kasen vânga 
akakhông thei mi kae. 

24Pōn-inn intheng sik a RŌNGPU hnenga sana a’ntōk seng kha atedân dungjuia 
kilograme 1,000 kae. 

25Dangka kha atedân dungjuia, mija teina inphut intōk a a’nhmu kha kilograme 
3,430 kae. 

26Hiva aja hi mija a’nzet mi rakip hei tapek dôr kasōk kha leh a’ntōk jo kae, mi 
inkhat et in pek sik dôr kha anpek a, sedân dungjuia antea kae. Pase kum 20 leh 
achung seng kha mija teina anneia mi 603,550 hei kae. 

27Dangka kha kilograme 3,400 chu Pōn-inn intheng matungna kōklei 100 leh 
pinden matungna inkhat et sik a kilograme 34 anleihmang jo. 

28A’nhlei kilograme 30 kha Bezalel in sungtlōn, kachoa kakop kōikim, anchunga 
ahmor makhuna heia aleihmang jo. 

29RŌNGPU hnenga a’ntōksōt sum-êng kha kilograme 2,425 katluk. 

30Khan vâng khan RŌNGPU omna Pōn-inn hlutna kot matungna kōklei, sum-êng 
maichâm leh sum-êng kahrâng, khana maichâma hmangchâk rakip, 

31akimvea akakurna pinden khana akakurna shunga hlutna kot-hei intungna 
kōklei, khana Pōn-inn leh akimve kakurna hrui keina uchup hei aleisyemna hei. 

Sōksōt 39 

Thempuhei Invonna Antasyem 

(Sōk 28.1–14) 

1Hmun Inthenga razenna ṭōn antlo pha thempuhei invonna sik von kalûrhei kha 
rahmurei, vapuirei, sahme pōnsen vânga anleisyem. RŌNGPU’n Moses hneng 
ṭong apek dungjuia anmani’n Aaron sik a thempu invonna anleisyem. 

2Zakkō bong kha hruipōn innem rahmurei, vapuirei, shahme pōnsen, khana sana 
pat-hrui vâng ankhônga ansyem. 

3Sana kha sek vânga anhem manpek a, inmidâk a pat-hrui kapōa adung kaseia 
an-eptan a khavakha hruipōn innem khôngna leh rahmurei, vapuirei khana 
sahme patsen kahrena anmanveisa. 

4Zakkō kabong sik a dârhrui 2 ansyem, ansur manhnetna sik a asir heia ahmor 
hei kha ankir mankop hei. 

5Hmangchâk mama khana a’nkhông akaṭhatak khōnkir kha RŌNGPU’n Moses 
hneng ṭong aleipek dungjuia zakkō bong kha leh pumkhat changna sik a 
anmankop hei. 

6Anmani’n Carnelia hlung mankatam kha anmantluk a sana kekimte shunga 
khan anmankop hei, khahei chunga khan Jacob sapa 12 hei rahming kha 
kathemtak a anmanchōng heia kae. 

7Anmani’n zakkō bong dârhruia khan Israel phung 12 hei kahlânga anlei mankop 
hei, RŌNGPU’n Moses hnenga ṭong aleipek dungjuia. 

Ôm-mârsha Antasyem 
(Sōk 28.15–30) 

8Anmani’n zakkō bong hmangchâk leh aret hei kapōtak a ôm-mârsha kha’m 
ansyem. 

9Khavakha adung avai a’n-anghrep, thlep hnia a’nthlep, adung avai centimetre 
22 kae. 

10Khava ôm-mârsha chunga hlung mankatam agôr manlia anmankop hei: agôr 
inkhatna rubi, topaz, leh garnet hei hi kae; 

11agôr inhnina emerald, sapphir leh mukta hei hi kae. 

12agôr inthumna turquoise, agat leh amethist hei hi kae; 

13khana agôr manlina beryl, carnelian leh jasperhei hi kae. Hihei hi sana kekimte 
shunga anmankop hei. 

14Khava hlung 12 chunga khan Jacob sa 12 hei rahming inkha-khat anmazet, 
Israel phung 12 hei kahlânga manhretna kae. 

15Ôm-mârsha sik a hrui kapōa maher mankop sana intheng hrui anleisyem hei. 

16Sana kekimte 2 leh sana kōr 2 ansyema khava sana kōr 2 hei kha ôm-mârsha 
chungtinga arakira anmankop heia kae. 

17Khava sana kōr 2 a khan sana hrui 2 kha ankhit a kae, 

18khana alak ahmor 2 hei kha kekimte inhnia anva khit hei khang’khan hmatinga 
zakkō bong dârhruia anmankop hei. 

19Sana kōr 2 ansyema khahei kha ôm-mârsha thōitinga arakira, zakkō bong 
hnengtak a, ashungtinga ahmora anmankop hei. 

20Sana kōr 2 a’nsyemsa hei kha zakkō bong dârhrui 2 hei hmatinga athōi intonga 
anmankop hei, akaṭhuina dung hnenga khana kaṭhatak a antakhông jo khōnkir 
chungdet a kae. 

21Moses hneng RŌNGPU’n ṭong aleipek kapōa, ôm-mârsha a kōr kakop hei kha 
zakkō bonga kōrhei kha leh rahmurei pat-hrui vânga ankhit hei, ôm-mârsha kha 
khōnkhitna chungdet a a’ntunga a’nthe makna sik a kae. 

Thempuhei Invonna Ralak Syemna 
(Sōk 28.31–43) 

22Zakkō bong shungting inhak sik Zakkō inse kha rahmurei shahmepōn rōk a 
ansyem kae. 

23Zakkō rîng kha a’nhlerthei makna sik pat inhre vâng ankaṭhui mankima kae. 

24-26RŌNGPU’n Moses hneng ṭong aleipek kapōa, Zakkō inse thōitinga ahmor 
kimve katlung bit a hruipōn innem rahmurei, vapuirei leh sahme patsen vâng 
kapothei lim ansyema paisereng leh inkâr ralak a amazet hei. 

27Anmani’n Aaron leh asahei sik zakkō ansyempek hei, 

28lukôm, lukhu leh hruipōn tōka katôi, 

29khōnkhit tumsui hei rahmurei, vapuirei, sahme patsen vâng limret anmankop 
a, RŌNGPU ṭongpek dungjuia ansyempek hei. 

30Anmani’n sana intheng vâng ret ansyem, inthenga inpek inhlutna mêrchîkna 
sik a khahei chunga, “RŌNGPU hneng tōksōt” tia anmazet a kae. 

31Khavakha ahmatinga lukôm chunga khan RŌNGPU’n Moses hneng ṭong aleipek 
kapōa, rahmurei pat-hrui vâng ankhit mankop a kae. 

Ṭōn Antatlosō 
(Sōk 35.10–19) 

32 RŌNGPU omna sik Pōn-inn sakna ṭōn rakip antorsō pet jo. RŌNGPU’n Moses 
hneng ṭong aleipek kapōhrep a Israel he’n heirakip ansyem jo. 

33Pōn-inn leh ahmangchâk rakip Moses hneng anheichoi jo, akōikim, akekim, 
abang rape, akacho, kacho matungna; 

34achung makhuna sik kemōng vun akasen a’nno; achung makhuna sik shavun 
innem, pinden; 

35hlungpek 2 dana Inntepna Bôm, akadomna sungtlōn 2, khana asing; 

36dokhâng leh ahmangchâk hei, khana Pathen hneng a’ntōk buhlom; 

37sana intheng vânga antasyem thaihmei kung, athaihmei, thaihmei leh 
ahmangchâk seng, thaihmei sik a thai; 

38sana maichâm; manthi sik thai, marim katui ro mankhutna; Pōn-inn hlutna 
pinden; 

39sum-êng maichâm leh akahrâng, akacho, ahmangchâk rakip hei, thlengkông 
leh amatungna thirpek; 

40akakurna pindenhei leh akacho khana amatungna hei; akakurna shunga 
hlutna pinden leh ahrui hei; Pōn-inn mankeina uchup hei, Pōn-inna hmangchâk 
rakip; 

41khana Hmun Inthenga thempuhei ta’nvon sik ret kalûrhei, thempu Aaron leh 
asapahei sik a pōn intheng hei seng. 

42RŌNGPU’n Moses hneng ṭong aleipek dungjuia Israel sahe’n heirakip kha 
antlosōt jo. 

43Moses’n heirakip a-entetōk hei khana RŌNGPU ṭongpek dungjuia heirakip 
antasyem kha ahmu jo. Khava jâra Moses’n mahâmṭhat aleipek hei. 

Sōksōt 40 

RŌNGPU omna Pōn-inn Pathen hnenga Antatōksōt 
1 RŌNGPU’n Moses hneng ahri, 

2“Thla ahma inkeipena kani ahma inkeipen ning RŌNGPU omna Pōn-inn kha 
matungsōt roh. 

3Ashunga khan Ṭongpek Sôm omna Intepna Bôm kha da roh khana ahmating 
khan pinden kha zâr roh. 

4Dokhâng kha heichoi roh, achunga hmangchâk-hei kha da hei roh. Thaihmei 
matungna kha’m heichoi roh, achunga khan thaihmei hei kha damantōk roh. 

5Marim katui ro mankhutna sana maichâm kha Intepna Bôm hma khan da roh 
khana Pōn-inn honghlutna tak a khan pinden makhei roh. 

6Pōn-inn hmatak a khan romanvâm inthoina maichâm kha da roh. 

7Thlengkông kha Pōn-inn leh maichâm kâra khan tui mansiptak ina da roh. 

8Akimvea akur khumna hei kha matung roh khava ahong hlutna khan pinden 
makhei roh. 

9“Khava sōa Pōn-inn leh ashunga hmangchâk rakip kha a’ntheng thaitui kano hei 
ina tōksōt hei roh, khan chu intheng sik jo hei. 

10Abâna, maichâm leh ahmangchâk heirakip kha’m thai intheng kano hei ina 
tōksōt roh, khan chu pui katluk a intheng sik jo hei. 

11Insina thlengkông leh amatungna kha’m khanga mantheng ina tōksōt roh. 

12“Aaron leh asapahei seng kha Pōn-inn hlutna khan heiṭhōi hei roh, rōi inkhat 
a an-insina sik hripek hei roh. 

13Aaron kha thempu von kha manvon roh, thai kano roh, thempu inkhat a 
kasepa arazen theina sik khang’khan sukmantheng roh. 

14Asahei kha heiṭhōi hei roh, anzakkō manhak hei roh. 

15Khan chu anpa thaitui nakano kapōa, anmani kha’m thai kano hei roh; thempu 
kapōa kasepa antlo theina sik a. Hiva thai kano hin anmani ahei tik a thempu 
amanchang sik jo hei kae.” 

16 RŌNGPU’n ṭong apek kapōhrep a Moses’n heirakip atlo jo. 

17Khang’khan Egypt anhong dahlona kum 2 changna thla hma inkeia kani hma-
inkei ning RŌNGPU omna Pōn-inn kha anlei matungsōt a kae. 

18Moses’n akacho matungna hei ada heia akekim hei amatung jo hei, abang rape 
amansur jo hei. 

19RŌNGPU’n Moses ṭong aleipek kapōa, Pōn-inn chunga amakhuna amazer jo, 
khava chunga avâng intong makhuna kha ada jo. 

20Khava sōa hlungpek 2 kha aloa Intepna Bôm shunga khan ada jo. Bôm a akōr 
insyema khan sungtlōn hei kha anmando khana asingna vâng achung kha asing 
jo. 

21Khava sōa khava bôm kha Pōn-inn shunga khan ada manhlut a pinden 
amakhei khum jo. Khang’khan khava Intepna Bôm kha RŌNGPU ṭongpek 
dungjuia a-en mantōk joa kae. 

22Dokhâng kha Pōn-inn shunga ada jo, sak intonga pinden vângting khan, 

23khava chunga RŌNGPU ṭongpek dungjuia RŌNGPU hneng a’ntōk buhlom kha ada 
jo. 

24Thaihmei kung kha Pōn-inn shunga ada jo, dokhâng kha leh inhngetchak a, 
thlâng intong panga. 

25Khana khan RŌNGPU ṭongpek dungjuia, RŌNGPU omna khan thaihmei adet jo 
hei. 

26Sana maichâm kha Pōn-inn shunga ada jo, pinden hmatak a khan. 

27RŌNGPU ṭongpek dungjuia, khava hmun a khan marim katui aro mankhut jo. 

28Pōn-inn hlutna kot kunga khan pinden amakhei jo, 

29khava pinden hmatak a khan ro-inthoina maichâm kha ada jo. Khava chunga 
khan RŌNGPU ṭongpek dungjuia ro-inthoina leh kara inthoina atlosōt jo. 

30Pōn-inn leh maichâm kâra khan thlengkông kha tui kasiptak a ada. 

31Moses, Aaron, khana asahei kha khana khan ankut anke ansôp 

32RŌNGPU ṭongpek dungjuia, Pōn-inn leh maichâm anhlut sik kataia ansôp ri. 

33Moses’n Pōn-inn leh maichâm akimvea akakurna kha amatung jo, akakurna 
hlutna kot kunga khan pinden kha amakhei jo. Khang’khan ṭōn rakip atlosō jo. 

RŌNGPU Omna Pōn-inn Chunga Sumtuk 
(Mj 9.15–23) 

34Khava sōa Pōn-inn kha sumtuk in amakhusi jo khana RŌNGPU omna vâr kadi 
rik-rak kha kasip jo. 

35Khava jâra khan Moses kha Pōn-inn shunga hlut tor mak jo. 

36Pōn-inn chunga sumtuk kha a’nhliksōt pha leh rōk Israel sahei khan an-omna 
hmun kha inthon ri heia kae. 

37Khana khan sumtuk kha a-omlai seng anṭhumhmun kha thonmak hei. 

38Ankhōhme hlam hro kârseng, RŌNGPU ka-om kha sûn leh sumtuk hloma jân leh 
hmei hloma Pōn-inn chunga aka-om kha anmani’n anleihmu. 

Levi-dân 

Levi-dân 1 

Pumro Inthoinahei 
1 RŌNGPU omna Pōn-inna inphut RŌNGPU’n Moses abeksōt a hiva dânhei hi apek 
hei, 

2Israel he’n tōkna annei pha antajui sik hei kha kae. Mi inkhat in ran tōkna anei 
pha, aserup a, akemōng rup a, akerup a inkhat kachang thei. 

3Romanvâm inthoina kha aserup a inkhat atōk sik achang inchu, nōrna kase 
sehratche aheikei sik kae. RŌNGPU’n arahlâng pekna sik RŌNGPU Pōn-inn hlutna 
kot kunga atōk sik kae. 

4Mi khan sehrat luchunga akut ada sik kae, khan chu asetna rangei mandamna 
sik a atōkna kha rahlâng pek sik kae. 

5Khana khan sehratche kha athat sik, Aaron innshunga thempu he’n thisen 
kha RŌNGPU hneng antōk sik khava sōa Pōn-inn hlutna hnenga aka-om maichâm 
asir manlia ankathek sik. 

6Hivasōa sehrat kha ama’n avun amanhlip a ahme kha arachen sik, 

7khana thempu he’n maichâm chunga thing kha anmantluk a hmei anmansûk 
sik. 

8Anmani’n hmeishunga hme aṭang hei kha anro sik, alu leh athai hei inveisana. 

9Mipa khan ran ashung alai leh kahnungtinga akehei asôp sik hei, khana rōikaver 
thempu khan inthoina rakip kha maichâm chunga arosō sik kae. Hiva thlai tōkna 
marim hi RŌNGPU tlaina kae. 

10Mi inkhat in akemōng leh ake hei kâra inkhat atōk sik inchu nōrna kase ache 
akachang sik kae. 

11Maichâm sak intongting ran kha athat sik khana thempu he’n thisen kha 
maichâm rakir manlia ankathek sik. 

12Mipa khan ahme kha arachen sō leh, aṭōn katlosōt thempu khan ahme rakip 
alu leh athai inveina hmeia aro sik, 

13Mipa khan ran ashung alaia leh akahnung tinga ake asôp sik hei, khana thempu 
khan RŌNGPU hnenga tōkna anei sik khana maichâm chunga aka-om rakip kha 
aro manvâm sik hei. Hiva thlai tōkna marim hi RŌNGPU tlaina kae. 

14Mi khan romanvâm inthoina sik a va atōk sik achang inchu, khavakha pherva 
a-emak leh vaṭhu atōk sik kae. 

15Thempu khan maichâm chunga atōk sik, arîng amaher thlek sik, alu kha 
maichâm chunga aro sik. Athi kha maichâm sira amanjung sik. 

16Ama’n a-ekpho leh ashunga ka-om seng kha alosōt sik khana ravut dana 
maichâm nisōting ahlon sōt sik. 

17Ama’n amathla 2 kha amatua apum kha akei hlera amahlang sik, amathlahei 
chu keihler mak ning, khava sōa apum kha maichâm chunga aro sik. Hiva thlai 
tōkna marim hi RŌNGPU tlaina kae. 

Levi-dân 2 

Hmuchi Tōkna 
1Mi inkhat in RŌNGPU hneng hmuchi inthoina atōk pha, jâm atakmandi masa sik 
kae. Khava chunga olive thai leh bero ada sik kae, 

2khana Aaron innshunga thempuhei hneng ahei choi sik kae. Rōikaver sik 
thempu khan jâmdi kut maja khat leh thai leh marim katui rakip kha aloa 
maichâm chunga aro manvâm sik, hivahin akhenga RŌNGPU hneng intōk jo tina 
kachang sik. Hiva thlai tōkna marim hi RŌNGPU tlaina kae. 

3Hmuchi tōkna a’nhleibang seng kha thempuhei ta sik kae; hivahi a’ntheng hêr 
kae ajârchu RŌNGPU hnenga thlai intōk khana inphut a’nlosōt kae. 

4Hmuchi tōk sik kha ratap shunga buhlom achang inchu, che philo sik kae. 
A’nsâthim buhlom jâmdi kha olive thai leh kachep sik achangmak leh akasin 
tetek asyem heia olive thai kano sik hei kae. 

5Inthoina kha khângpek chunga antakathei buhlom achang sik inchu, jâmdi leh 
olive thai kachep a syem sik, che chu phimak sik kae. 

6Tōkna nanei pha khavakha ahar-ahak a kachep a thai kha achunga bunthlōna 
tōk sik kae. 

7Tōk sik kha khâng shunga buhlom syem sik achang inchu, jâmdi leh thai kachep 
a syem sik kae. 

8Khavakha RŌNGPU hneng inthoina sik heichoi roh khana thempu hneng pek 
inna ama’n maichâma avada sik kae. 

9Thempu khan aṭhen ajingte alo sik, khavakha RŌNGPU hneng akhenga intōk jo ti 
malârna kae, khana maichâm chunga avaro sik. Hiva thlai inthoina marim 
hi RŌNGPU tlaina kae. 

10Arosōa a’nhleiseng kha thempuhei chen kae; hivahi a’ntheng hêr kae, ajârchu 
hivahi RŌNGPU hneng a’ntōk thlai inthoina inphut a’nlosōt kae. 

11 RŌNGPU hnenga hmuchi tōk sik inkhatbek a’m chephia syem yamak 
ning; RŌNGPU hneng thlai tōkna khan che leh khōihning nahapsa mak sik kae. 

12Akum kataia nahleia ahma inkeipen hmuchi tōkna kha RŌNGPU hneng nahei 
choi sik kae, khava khachu maichâm chunga ro sik changmak. 

13Hmuchi tōkna rakip a chi nahap sik kae, ajârchu chi khan nang leh Pathen kâra 
intepna kahlâng athleng kae. (Natōk sik rakip a chi nahap sik kae.) 

14Ahma kakei hmuchi tōkna RŌNGPU hneng nahei choi pha, khângbea kathei inna 
a-emak leh thlai kha suk mandi inna tōk roh. 

15Olive thai manvei saroh, khana achunga bero da roh. 

16Thempu khan khava tōk sik sâk thei leh thai khana bero rakip kha 
leh RŌNGPU hneng thlai tōkna inkhat a aro sik kae. 

Levi-dân 3 

Inloikhôm Tōkna 
1Mi inkhat in aserup a inphut inlôikhômna tōkna anei pha sehrat ache 
achangmak leh apui nōrna kase akae sik kae. 

2Ranhei chunga akut ada sik khana RŌNGPU omna Pōn-inn hlutna hnenga athat 
sik. Aaron innshunga thempu he’n thisen kha maichâm asir manlia ankathek sik 

3khana RŌNGPU hneng athōia shahei taksa bâk hei hi thlai tōkna nei sik kae: 
ashung alaia athai rakip, 

4amake leh athai kakop, amathin kaṭhapen hei kha kae. 

5Hihei rakip hi ro-inthoina leh inṭhōia thempu he’n maichâm chunga antaro sik 
kae. Hiva thlai tōkna marim hi RŌNGPU tlaina kae. 

6Kemōng a-emak leh kehei inlôikhômna tōk sik a-enchu ache a-emak leh apui 
nōrna kase sik kae. 

7Mi inkhat in kemōng atōk inchu, 

8alu chunga akut ada sik Pōn-inn hmaikunga athat sik. Thempu he’n thisen kha 
maichâm asir manlia ankathek sik 

9khana RŌNGPU hneng aṭhōia shahei taksa bâk hei hi thlai tōkna annei sik: athai, 
arahmei bea tuktana athai seng, ashung alaia kakop athai seng, 

10amake leh athai kakop hei, khana amathin kaṭhapen hei kha kae. 

11Rōikaver thempu khan hihei seng hi maichâm chunga RŌNGPU hneng thlai 
tōkna aro sik kae. 

12Mi inkhat in ke atōk inchu, 

13ke luchunga akut ada sik khana Pōn-inn hmaikunga athat sik kae. Rōikaver 
thempu he’n thisen kha maichâm kha asir manlia ankathek sik 

14khana RŌNGPU hneng aṭhōia shahei taksa bâk seng thlai tōkna annei sik: 
ashung alaia athai hei, 

15amake leh athai kakop hei, amathin kaṭhapen hei hi kae. 

16Thempu’n hihei seng hi maichâm chunga RŌNGPU tlaina sik thlai tōkna aro sik 
kae. Athai hei seng hi RŌNGPU ta kae. 

17Israel inkhatbek inum athai a-emak leh thisen sâk theimak ning; hivahi Israel 
mi rakip in ahei tik a hmuntina an-omna antajui sik kae. 

Levi-dân 4 

Manhret lo Set-inthoina 
1Israelhei hneng hripek sik a, RŌNGPU’n Moses hneng ṭong aleipek, 

2tlo sik intluk loa setna atloa RŌNGPU ṭongpek akasuk khōi tu achang inum, hiva 
dânhei hi ajui sik kae. 

3Thempu Kalen khan setna atlo joa mipui themmô amanrôn jo’nchu, ama’n 
sehrat chete nōrna kase inkhat atōk a, aset inthengna sik RŌNGPU hneng a’nṭhōi 
sik kae. 

4Sehrat chete kha Pōn-inn kot hma aṭhōia, alu chunga akut ada a, RŌNGPU omna 
khan athat sik kae. 

5Khava pha Thempu Kalen khan sehrat thisen ajing aloa Pōn-inn shunga achoi 
sik kae. 

6Akutpâr hmor kha thisena khan aphuma, a’ntheng pinden kha vōisari akathing 
thlōn sik kae. 

7Khava sōa Pōn-inn shunga bero inthoina maichâm rakir manlia araki kasonghei 
kha, thisen akano sik hei kae. A’nhlei thisen khachu Pōn-inn hlutna hma 
romanvâm inthoina maichâm matungna kunga abun sik kae. 

8Hiva seche athai seng, ashung alaia athai kakop seng, 

9amake leh athai, amathin akaṭhapen ṭhahrep alo sik hei kae. 

10Inloikhôm inthoina atlo kapōhrep a, thempu khan athai hei hi achoia 
romanvâm inthoina maichâma khan aro sik hei kae. 

11Tâk avun, atakravōi seng, alu, akehei, ashung alaia hei leh akari kha alo sik hei, 

12rephōr kurlangting bekdâna hmun intheng ravut bunna hmun khan achoisōt 
a, khana khan thing vâng aro sik kae. 

13Khana Israel mi pumpui in RŌNGPU ṭongpek inkhat manhret loa ansukkhōia 
ṭhena anchen jo’nchu, 

14khava sōa anset tlo kha anmanhretsōt lim leh, anmani seng in sehrat chere 
inkhat set-inthoina sik anta heichoi sik kae. RŌNGPU omna Pōn-inn hma anta 
heikei sik kae; 

15mipui hlamkakeihei khan selu chunga ankut antada sik kae, khana khan 
antathat sik kae. 

16Thempu Kalen khan se thisen ṭhahrep aloa Pōn-inn shunga achoi sik, 

17akutpârhei kha thisen shunga aphum sik, pinden hmating vōisari akathing sik 
kae. 

18Pōn-inn shunga bero maichâm rakir manlia araki kasonghei kha thisen akano 
sik, a’nhleiseng kha romanvâm inthoina maichâm matungna kunga abun sik kae. 

19Khava sōa athai seng aloa maichâm chunga aro sik kae. 

20Hiva seche hi set-inthoina seche atōk kapōhrep a atlo sik kae, khang’khan 
mipuihei set-inthoina anei sik, khana anmani rangei mandam kachang sik hei. 

21Khava sōa seche kha rephōr kur vângting achoia ama bing set-inthoina kapōa 
khan avaro sik. Hivahi mipuihei setna losōtna inthoina kha kae. 

22Vaikarôn inkhat in manhret loa RŌNGPU ṭongpek inkhat asuk khōia ṭhena 
achen jo’nchu, 

23aset tlo kha amanhret sōtak leh, keche nōrna kase inkhat a’nthôina sik aheikei 
sik kae. 

24Keche luchunga khan akut ada a, maichâm sak intonga romanvâm inthoina ran 
thatna hmun a khan athat sik. Hivahi set losōtna sik a inthoina kae. 

25Thempu khan ran thia khan akutpâr aphuma, maichâm rakira ahmor 
kasonghei kha akano sik, khana a’nhleiseng kha maichâm matungna kunga abun 
sik kae. 

26Khava sōa athai seng kha inlôikhômna inthoina ranthai a’nro kapōhrep a 
maichâm chunga aro sik kae. Hing’hin thempu khan vaikarôn kha asetna jâra 
athôi sik, khana ama rangei mandam kachang sik. 

27Micham inkhat in RŌNGPU ṭongpek inkhat manhret loa asuk khōia setna atlo 
achang jo’nchu, 

28asetna kha amanhretsōt lim leh, nōrna kase ke rala inkhat a’nthôina sik aheikei 
sik kae. 

29Alu chunga akut ada sik khana romanvâm inthoina ran thatna hmun a 
maichâm sak intonga khan athat sik kae. 

30Thempu khan ran thisena akutpâr aphuma, maichâm rakir kasonghei kha 
akano sik, khana a’nhleiseng kha maichâm matungna kunga khan abun sik kae. 

31Khava sōa athai hei seng kha inlôikhômna inthoina ranthai seng a’nlosōt 
kapōhrep a alosōt a amarim khan RŌNGPU tlaina sik maichâm chunga aro sik kae. 
Hing’hin thempu khan mi inkhat set-inthoina anei sik kae, khana ama rangei 
mandam kachang sik. 

32Mi inkhat in kemōng inkhat set-inthoina sik aheikei inchu, nōrna kase arala 
akachang sik kae. 

33Alu chunga akut ada a ro-inthoina ran thatna maichâm sak ting sira khan athat 
sik kae. 

34Thempu khan ran thisena akutpâr aphuma Maichâm rakir kasonghei kha 
akano sik, khana a’nhleiseng kha maichâm matungna kunga abun sik kae. 

35Khava sōa athai seng kha inlôikhôm inthoina kemōng thai inlosōt kapōhrep a 
alosōt a maichâm chunga RŌNGPU hnenga thlai inthoina kha leh inṭhōia, aro 
manvâm sik hei kae. Hing’hin thempu khan misetna jâra inthoina atōk sik, khana 
ama rangei mandam achen sik kae. 

Levi-dân 5 

Inthoina Arangei Setnahei 
1Set-inthoina arangei seng kha hihei hi kae. Mi inkhat in heikhat ahmu, athei kha 
sâkhi kapek sik a ṭongtan hmun a dân tak a anbek pha, athei ahmu kha ahri mak 
inchu, khava rahno kha arôn sik kae. 

2Mi inkhat in manhret loa bekdân dungjuia a’nthengmak heikhat, ran kathi atôn 
inchu, ama’n amanhretsōt phatak a ama kha intheng mak jo, aṭhe jo. 

3Mi inkhat in manhret loa mihringa inphut a’nthengmak ahei kasōk heikhat 
achang inum atôn inchu, ama’n amanhretsōt phatak a khan akaṭhe kachang jo. 

4Mi inkhat in kaṭha mandon loa, hei-inkhat sik a, intepna anei inchu, 
amanhretsōt phatak a khan ama akaṭhe kachang jo. 

5Mi inkhat in aṭhe pha, asetna ahrisōt nger sik kae, 

6khana aset leichôina kha kemōng rala a-emak leh ke rala RŌNGPU hneng 
inthoina sik akei sik kae. Thempu’n mipa setna jâra inthoina kha atōk sik kae. 

7Mi inkhat in ke a-emak leh kemōng anei tor mak inchu, set leichôi 
pekna RŌNGPU hnenga vaṭhu 2 a-emak leh pherva 2 ahei choi sik, inkhat kha set-
inthoina sik inkhat in romanvâm inthoina sik a kae. 

8Thempu hnenga ahei choi sik hei, ama’n ahma inkeia set-inthoina va kha atōk 
sik. Va kahring kha arîng amaher thlek sik, aluchu mahertan mak ning 

9khana va thisen ajing kha maichâm sir heia akathing thlōn sik. A’nhleiseng kha 
maichâm matungna kunga amaser sik kae. Hivahi set losōtna inthoina inkhat 
kae. 

10Khava sōa 2 tlukna va kha sedân dungjuia ro-inthoina atōksōt sik kae. Hing’hin 
thempu khan mipa setna sik a inthoina atōk sik, khana mipa kha rangei mandam 
akachang sik kae. 

11Mi inkhat in vaṭhu 2 a-emak leh pherva 2 anei tor mak inchu, set-inthoina sik 
jâmdi kilograme inkhat ahei choi sik kae. Olive thai a-emak leh bero achunga 
adamak sik kae, ajârchu hivahi set-inthoina kae, hmuchi inthoina changmak. 

12Ama’n jâmdi thempu hneng ahei choi sik kae, thempu khan kut maja khat alo 
sik khavakha RŌNGPU hneng akhenga a’ntōk jo ângphunga manhretna kae, 
ama’n maichâm chunga thlai inthoina inkhat a aro sik kae. Hivahi set losōtna 
inthoina inkhat kae. 

13Hing’hin thempu’n mipa set-inthoina kha atōk sik, khana ama kha rangei 
mandam kachang sik. Jâmdi a’nhleiseng kha, hmuchi inthoina kapōa thempu ta 
sik kae. 

Katlen Male Inthoina 
14 RŌNGPU’n Moses hneng dânhei hi aleipek. 

15Mi inkhat in RŌNGPU hneng a’ntheng rahōi kasōk apek mak inchu, khava katlen 
malena inthoina sik a nōrna kase kemōngche a-emak leh keche 
inkhat RŌNGPU hneng aheikei sik kae. Aman kha sedân dungjuia intep pek sik. 

16Ama’n aleipek tor mak kha apek nger sik, khava kakhea aja sem 100 a sem 20 
thempu hneng apeksa sik, khana thempu khan ran kha mipa set-inthoina atōk 
sik, khan ama rangei mandam kachang sik. 

17Mi inkhat in manhret phâkloa RŌNGPU ṭongpek asukkhōi inchu, ama aṭhe jo, lei 
achoi nger sik. 

18Ama’n kemōng mo, ke ache mo nōrna kase inkhat thempu hneng katlen male 
sik set-inthoina akei sik kae. Khava man chu sedân dungjuia intep sik. Thempu 
khan manhret phâkloa mipa set leitlona inthoina kha atōk sik, khan ama rangei 
mandam kachang sik. 

19Hivahi RŌNGPU hnenga asetna leitlo jâra katlen male inthoina kae. 

Levi-dân 6 

1 RŌNGPU’n Moses hneng hiva chôndânhei hi aleipek. 

2Tu achang inum mi inkhat in RŌNGPU kadōia asukṭhe inchu inthoina inkhat 
asyem sik kae, khahei khachu asap Israel inkhat in neinâk aleida kha akapek 
male mak, mi neinâk le’nrûk, mikahōn, 

3neinâk heikhat inhmanga maleiseia hmumak eng kati. 

4-5Mi inkhat in hinga aṭhe pha, malung intheng loa achen neinâk kha apek male 
sik kae. Aṭhe jo tia ansur ning khan, akapu kha katluk a apek male sik kae, 
akakhea sem 100 a sem 20 ahapsa sik kae. 

6Khana ama’n RŌNGPU hneng katlen male inthoina kemōng mo, keche mo nōrna 
kase thempu hneng aheikei sik kae. Aman chu sedân dungjuia intep pek sik. 

7Thempu khan mipa setna jâra athôi sik khana ama rangei mandam kachang sik. 

Pumro Inthoina 
8 RŌNGPU’n Moses hneng ṭong apek, 

9Aaron leh asapahei romanvâm inthoina dân inthei sik a. Romanvâm inthoina 
kha maichâm chunga jânsôt da sik, hmei kha jânsôt thing tia mansûk sik kae. 

10Khana thempu khan hruipōn zakkō inse leh tōka katôi a’nhak a, maichâm 
chunga athaivâm hei kha alosōt heia maichâm sira ada sik kae. 

11Khava sōa avon kha inthleng sik a kha hmeivâm kha rephōr vângting beklanga 
a’ntheng hmun a achoisōt sik. 

12Maichâma hmei kha thing ati mansûk ṭhak sik, manthi hêrmak sik kae. Jîngkâr 
katai thempu khan thing ati sik, khava chunga romanvâm inthoina amantluk sik, 
khana inlôikhôm inthoina athai kha aro sik. 

13Maichâma hmei kha mansûk ṭhak sik, manthi hêrmak sik kae. 

Hmuchi Inthoina 
14Hmuchi inthoina dân kha hihei hi kae. Aaron innshung thempu 
he’n RŌNGPU hneng hmuchi inthoina kha maichâm hma antatōk sik kae. 

15Khana ama’n jâmdi leh thaitui kha kut maja khat aloa, khava chunga bero ada 
a maichâm chunga aro sik, khavakha heirakip RŌNGPU hneng intōk jo tina kae. 
Hiva romanvâm inthoi marim hi RŌNGPU tlaina kae. 

16-17Thempu khan a’nhleiseng kha asâk sik kae. Khavakha che philo buhlom 
asyema RŌNGPU omna Pōn-inn sumpuk hmun inthenga asâk sik kae. Thempu 
chen sik a RŌNGPU’n thlai inthoina inphut apek hei kae. Hivahi set-inthoina leh 
katlen male inthoina kapōa a’ntheng hêr kae. 

18Hivahi Aaron sōn pase he’n RŌNGPU hnenga thlai inthoina tōkna inphut anchen 
injônjet kha ahei tik a ansâk ṭhak thei sik. Tu achang inum hiva thlai inthoina 
katôn rakip hiva inthengna ratha khan asukset sik kae. 

19 RŌNGPU’n Moses hneng dânhei hi apek, 

20Aaron innshunga thempu matungna sik a. Ama ṭōnhmun a matungsōt 
ning, RŌNGPU hneng jâmdi kilograme inkhat (hmuchi inthoina ani tina a’ntōk 
kapōa), aṭimkhat jîngkâra, aṭimkhat khōhleia atōk sik kae. 

21Khavakha thai leh manheia khângbe vâng kathei sik khana ahar-ahak a suk 
mandi sik khana hmuchi inthoina tōk sik, RŌNGPU tlaina marim kha kae. 

22Apha rakip a Aaron sōn Thempu Kalen kachang he’n hiva inthoina hi antatlo 
ṭhak sik kae. Khavakha RŌNGPU hnenga inthoina ro manvâm pet sik kae. 

23Thempu inkhat in hmuchi inthoina asyem kha sâk theimak ning; akhenga ro 
manvâm sik kae. 

Set-inthoina 
24 RŌNGPU’n Moses hneng ṭong apek, 

25Aaron leh asahei hneng set-inthoina dânhei hi mantheina sik a. Set-inthoina 
ran kha ro-inthoina ran thatna maichâm sak ting panga that sik kae. Hivahi 
a’nthengtak inthoina kae. 

26Ran katōk thempu khan, RŌNGPU omna Pōn-inn sumpuk, hmun inthenga hme 
kha asâk sik. 

27Mi achanga neinâk heikhat in ran hme kha atôn inchu, khava inthengna 
rathahrat khan asukset sik kae. Khana pōn leh der a ranthi kha a’nno inchu, 
hmun inthenga khan sôp mantheng sik kae. 

28Hme sōngna ralei be rakip vōkkhōi sik, sumbe thirbe achanga kanôt mantheng 
seng sik kae. 

29Lei choina hme kha thempu innshunga pase rakip in ansâk thei sik; hivahi 
a’nthengtak kae. 

30Tâk thisen kha Pōn-inn shunga set-inthoina sik a anchoi manhlut inchu, sâk 
sik changmak, ro manvâm sik kae. 

Levi-dân 7 

Katlen male Inthoina 
1Hihei hi a’nthengtak katlen male inthoina dânhei kha kae. 

2Hiva inthoina ran kha, romanvâm inthoina ran thatna hmun maichâm sak 
intonga that sik, khana athisen kha maichâm asir manlia kathek sik kae. 

3Athai seng kha losōt a maichâm chunga tōk sik: arahmeibe thai, ashung alaia 
thai, 

4amake leh akakop athai hei, khana amathin kaṭhapen. 

5Thempu khan athai seng kha RŌNGPU hneng thlai inthoina maichâm chunga aro 
sik kae. 

6Thempu innshunga sapase rakip in ansâk thei sik, tâk hmun inthenga antasâk 
sik, ajârchu khavakha a’nthengtak kae. 

7Hinahin set-inthoina leh katlen male inthoina heia dân juisap sik inkhat ka-om: 
inthoina hme kha akatlosōt thempu chen kae. 

8Romanvâm inthoina ran vun kha akatlosōt thempu chen kae. 

9Hmuchi inthoina rakip ratap a, khângbea, khângpek insâ a akathei hei kha 
Pathen hneng akatōksōt thempu chen kae. 

10Tâk-kha sōngloa hmuchi inthoina rakip, Aaron innshunga thempuhei chen 
kae, in-ang et a a’nsem sik hei kae. 

Inloikhôm Inthoina 
11 RŌNGPU hnenga a’ntōk inlôikhôm inthoina dân kha hihei hi kae. 

12Mi inkhat in Pathen hnenga inthoina hi atōk inchu, inthoina ran leh che philo 
buhlom leh atōksap sik kae: buhlom insâthim a-emak leh akasinhei, olive thai 
kano hei a-emak leh olive thai leh antamanhei jâmdia ansyem buhlom sik kae. 

13Khava chunga, chephi buhlom pheng hei atōksa sik kae. 

14Buhlomhei kha jât rakip a aharkhat et, ahlopdet a RŌNGPU hnenga tōk sik kae; 
khavakha ran thisen akaloa maichâm sira inthekthlon thempu chen kae. 

15Ran hme kha inthoining khan sâk sō sik kae; ajînga jîngkâr katlunga heite 
indathei mak ning. 

16Mi inkhat in a’ntepna inkhat pui mathlukna a-emak leh arachamtak a 
inlôikhômna inthoina atlosōt inchu, khava inthoining khan akhenga sâk sō sik 
changmak, ajîng kania asâk theia kae. 

17Khana ni 3 ning katlunga a’nhlei hme khachu ro sik jo kae. 

18Ni 3 ning katlunga hme kha ansâk jo’nchu, inthoina kha Pathen in rahlâng pek 
mak ning. Inthoina kha ama ṭhatna ting inteimak ning, a’nthengmak a intei sik, 
khana tu achang inum khava kasâk kha ṭhena kara athōk sik kae. 

19Khana beklanga a’nthengmak heikhat in hme kha atôn inchu, khavakha sâk 
mak sik kae, ro manvâm nger sik kae. Beklanga a’ntheng mi khan hme kha asâk 
thei sik, 

20a’nthengmak inkhat in asâk inchu, ama kha Pathen mi inkhat a intei theimak 
jo ning. 

21Khan nôk chu, mi inkhat in a’nthengmak mihring mo, ran mo, atônsō leh asâk 
inchu, ama kha Pathen mi inkhat a inlothei mak jo ning. 

22 RŌNGPU’n Moses hneng athōia dânhei hi aleipek hei, 

23Israel mipuihei sik a. Se, kemōng leh kehei thai sâk mak sik kae. 

24Ran angaia akathi, a-emak leh ramsha tathat hme kha sâk mak sik kae, tâk-kha 
ahlop-heikhat sik a hmangthei kae. 

25Tu inkhat in RŌNGPU hneng inthoina sik thai kha asâk inchu Pathen mi inkhat 
a intei theimak jo ning. 

26Israel mihei khova hmun a an-om inum, va kathi, sha kathi thlaisâk a 
antahmang mak sik kae. 

27Tu achang inum hiva dân kasuk khōi kha Pathen mi inkhat a intei theimak jo 
ning. 

28 RŌNGPU’n Moses hneng dânhei hi aleipek hei, 

29Israel mipuihei sik a. Tu achang inum inlôikhômna inthoina atlo’nchu, khava 
aṭimkhat ahlopdet a RŌNGPU hneng kutchoi apek sik kae, 

30akut khet a thlai inthoina avatōk sik kae. Ama’n athai hei leh a-ôp 
kha RŌNGPU hneng ahlopdet a atōk sik kae. 

31Thempu khan athai kha maichâm chunga aro sik, tâk-kha a-ôp khachu thempu 
chen sik kae. 

32Sharakō changting kha ahlopdet a pekna inkhat a 

33thisen leh athai katōksōt thempu hnenga pek sik kae. 

34Sha ôm kha ahlopdet kutchoi kae, khana sharakō changting kha ahlopdet a 
Israel mipuihei tōklôm RŌNGPU’n aloa thempuhei apek hei kha kae. Hivahi Israel 
mipui he’n ahei tik a thempuhei hneng antapek nger sik kae. 

35Hivahi Aaron leh asapahei thempu ṭōna matung ninga inphut RŌNGPU hnenga 
tōkna thai inthoina ṭhen a’npek hei kha kae. 

36Khava ning khan hiva inthoina ṭhen hi anpekna sik Israel mipuihei 
hneng RŌNGPU’n ṭong apek hei. Hivahi Israel mipui he’n aheitik chen a antajui 
nger sik dân kha kae. 

37Hihei hi sedânhei kha kae: romanvâm inthoina, hmuchi inthoina, set-inthoina, 
katlen male inthoina, ṭōnhmun matungna inthoina, khana inlôikhôm 
inthoinahei hi kae. 

38Nêrdiram a Sinai Tlâng chunga, Israel mipui he’n inthoina antōkna sik ahri pek 
ning hei khan, RŌNGPU’n hiva ṭongpek hi Moses hneng apek a kae. 

Levi-dân 8 

Aaron leh Asapahei Ṭōn sik a Manthengna 
(Sōk 29.1–37) 

1 RŌNGPU’N Moses hneng ahri, 

2“Ka-omna Pōn-inn kot hma Aaron leh asapa heiṭhōi hei roh, khana thempu 
invonna, thai inthi sik, set thôina sik sehrat chere, kemōng chere 2, khana che 
philo buhlom hrai kha heichoi hei roh. 

3Khava sōa mi rakip heibe mantûp hei roh.” 

4Moses’n RŌNGPU ṭongpek dungjuia aleitlo, mipuihei anhong intûp pha, 

5anhnenga, “Tûn ke’n katlo sik hi, RŌNGPU ṭongpek kha kae,” ati. 

6Moses’n Aaron leh asapahei kha hmating aheiṭhōisōt heia khana bekdâna tui 
insi sik a ahri pek hei. 

7Khana ama’n Aaron kha zakkō leh zakkō inse amanhak, khōnkhit akhit pek. 
Zakkō bong amanhak, kaṭhatak a a’nkhông khōnkir hrui kha akir pek jo. 

8Khana ôm-mârsha a-ôp a amanneia, Urim leh Thummim ashunga athun pek. 

9Khana lukôm alua amankôm, inpek sōtna a’ntheng mêrchîkna, sanaret 
kha RŌNGPU’n ṭong apek dungjuia lukôm hmating amankop pek. 

10Khava pha Moses’n sahrik kha aloa RŌNGPU omna Pōn-inn shunga ada khana 
heirakip ada manhlut jo, khang’khan heirakip RŌNGPU hneng amantheng jo. 

11Khahei kha RŌNGPU hneng mantheng sōtna sik a, ama’n sahrik kha ṭhahrep 
aloa maichâm chunga vōisari akathing thlōn, khan chu ahmangchâk seng leh 
thlengkông leh amatungna hei akathing thlōn hei. 

12Sahrik kha Aaron luchunga ajing asunthlōna mantheng sōtna anei jo. 

13Abâna, RŌNGPU ṭongpek dungjuia, Aaron sahei kha hmating aṭhōisōt heia 
zakkō amanhak hei, ankhônna tumsui, anlua lukôm amannei hei. 

14Set-inthoina sik a Moses’n se chere inkhat avakei, khana Aaron leh asa he’n 
selu chunga khan ankut anda. 

15Moses’n athat a, athisen ṭhahrep aloa maichâm suk manthengna sik thisen kha 
akutpâr vâng aloa maichâm rakir kasonghei kha akano hei. Khana a’nhlei thisen 
kha amatungna kunga asunthlōn. Hing’hin asuk manthenga atōksōt. 

16Moses’n ashung alaia kakop athai seng leh amathin kaṭha seng leh amake leh 
athai aloa, maichâm chunga aro manvâm hei. 

17RŌNGPU ṭongpek dungjuia, Moses’n sehme alakseng, avun, aravōi, leh akari hei 
seng kha rephōr kur vângting aro manvâm hei. 

18Abâna, romanvâm inthoina sik akemōng che inkhat avakei, Aaron leh asa he’n 
kemōng luchunga khan ankut anda. 

19Moses’n kha athat a athisen kha maichâm asir manlia akathek thlōna kae. 

20-21Kemōng kha arachen a ashung alaia leh arakō hei kha tui vâng asôp 
mantheng. RŌNGPU ṭongpek dungjuia, alu, athai khana ahme seng kha maichâm 
chunga aroa kae. Hiva ro-inthoina hi thlai inthoina kae, amarim hi RŌNGPU tlaina 
kae. 

22Khana thempu suk manthengna 2 tlukna kemōngche kha avakei, Aaron leh asa 
he’n kemōng luchunga ankut anda a kae. 

23Moses’n kha athat a athisen ṭhahrep alo, Aaron changting kōr hmora leh 
akutpui, akepui akano pek hei. 

24Khana, Aaron sahei hmating aṭhōi heia anchang tinga ankōra, ankutpuia, 
ankepui heia thisen kha akano pek hei. Khava sōa Moses’n thisen kha maichâm 
rakir manlia aleimathlâk a kae. 

25Athai, arahmeibe thai, ashunga athai seng, amathin kaṭha seng, amake leh 
athai intōm khana achang tinga arakō alo hei. 

26Khana RŌNGPU hneng a’ntōk che philo buhlom pheng khat, thai vâng ansyem 
buhlom pheng khat, buhlom kasin inkhat aloa, sharakō leh shathai chunga khan 
ada hei. 

27Hiva thlai seng hi Aaron leh asapahei kut chunga adapek hei, 
anmani’n, RŌNGPU hneng ahlopdet a tōkna anvaneia kae. 

28Khava sōa ro-inthoina achung pena, mantheng sōtna inthoina inkhat a Moses’n 
anmani kut chunga inphut thlai kha aloa maichâma aroa kae. Hivahi ro-inthoina 
kae, amarim kha RŌNGPU tlaina kae. 

29Khava sōa Moses’n sha ôm kha aloa RŌNGPU hneng ahlop kutchoi inkhat a 
avatōk. Khavakha suk manthengna kemōng ravōi Moses chentum kha 
kae. RŌNGPU ṭongpek dungjuia Moses’n heirakip aleitlo. 

30Moses’n maichâm chunga sahrik manthi sik kha leh thisen ṭhahrep aloa Aaron 
leh asapahei kha anpōn ander leh akathing thlōn jo hei. Hing’hin RŌNGPU hneng 
anmani leh anpōn ander kha asuk mantheng jo hei. 

31Moses’n Aaron leh asapahei hneng ahri, “RŌNGPU omna Pōn-inn hlutna kot 
kunga hme so sōng ruh! RŌNGPU ṭongpek dungjuia manthengna inthoina hrai 
shunga buhlom leh sâk manchun ruh. 

32Sâkbang hme leh buhlom seng kha ro manvâm ruh. 

33Nangni suk inthengna rōi a’nchai hma ni 7 shunga kotkung kha dahlon mak 
ruh. 

34Nanset losōtna sik, tuninga nitlosōt hei hi RŌNGPU’n tlosōt sik a ṭong apek me 
kha kae. 

35RŌNGPU ṭong pek me kha tlosōtna sik a Pōn-inn hlutna hnenga khan ni 7 sûn 
leh jân aka-om nger sik chei kae. Nan-om mak inchu, akathi sik chei kae. 
Hivahi RŌNGPU ṭongpek eng kha kae.” 

36Khava jâra Moses hneng RŌNGPU ṭongpek dungjuia, Aaron leh asapa he’n 
heirakip antloa kae. 

Levi-dân 9 

Aaron in Inthoina Atōk 
1Mantheng sōtna rōi kha anchai joa ajîng kania, Moses’n Aaron leh asapahei 
khana Israel hlamkakeihei kha aleibek hei. 

2Ama’n Aaron hneng ati, “Sehrat chere inkhat leh kemōng chere inkhat nōrna 
kase heikei roh khana RŌNGPU hneng tōk hei roh, sehrat chere khan set-inthoina 
sik, kemōng chere khan ro-inthoina sik kae. 

3Khava sōa Israel mipuihei kha set-inthoina sik a ke chere kum khat katluk 
inkhat leh ro-inthoina sik akemōng chere kum khat katluk inkhat nōrna kase 
anheikeina sik, 

4khana inlôikhômna inthoina sik sehratche inkhat leh kemōngche inkhat 
anheikeina sik, manthei hei roh. Khahei kha RŌNGPU hneng thai leh manhei jo, 
hmuchi inthoina kha antatōk sik kae. Hivahi antatlo nger sik kae 
ajârchu RŌNGPU kha anhnenga tuning a’nlâr sik kae.” 

5Moses ṭongpek dungjuia anmani’n heirakip Pōn-inn hma khan anheichoi jo, 
mipui ankhenga RŌNGPU inmuk sik a khan intûp jo hei. 

6Moses’n ati, “Ama omna vâr kadi rik-rak kha nanhnenga a’nlâr theina sik a hihei 
rakip hi nantlosōtna sik RŌNGPU’n ṭong hi apek chei kae.” 

7Khan chu ama’n Aaron hnenga ati, “Maichâma son se roh set-inthoina leh ro-
inthoina kha nang setna leh mipuihei setna losōtna sik a vatōk hei 
roh. RŌNGPU ṭongpek dungjuia mipuihei setna losōtna sik a hiva inthoina hi tōk 
roh. 

8Aaron kha maichâma kasea ama setna sik akemōng chere kha athat jo. 

9Asapa he’n thisen kha anheichoi pek, akutpârhei kha aphuma maichâm rakir 
manlia akasong heia khan ajijing akano hei, a’nhleiseng khachu amatungna 
kunga abun jo. 

10Khana maichâm chunga amakhei, amathin kaṭhapen ṭhen khat, Moses 
hneng RŌNGPU ṭongpek kapōa aro jo. 

11Tâk-kha aravōi leh avun khachu rephōr vânga ava roa kae. 

12Ama binga romanvâm inthoina ran kha athat jo. Asapa he’n thisen kha 
ahnenga anheichoi pek, maichâm rakir manlia akathinga kae. 

13Anmani’n anhnenga alu anpek khana ahme antarachen kha leh maichâm 
chunga aro hei. 

14Khana ashung alaia hei leh kahnungtinga akehei asôp heia maichâm chunga 
ro-inthoina aralak-hei seng chunga aro hei. 

15Khava sōa, mipuihei inthoina kha atōk jo. Mipuihei inthoina sik keche kha 
akeia athat jo, ama sik set-inthoina aleitlo kapōhrep a atōk jo. 

16Ro-inthoina sik ran kha’m ahei keia sedân dungjuia atōk jo. 

17Hmuchi inthoina kha atōk a akut maja kasip inkhat jâmdi aloa maichâm 
chunga aro jo. (Hivahi ani kataia romanvâm inthoina chunga tōksa kae.) 

18Mipuihei sik a inlôikhôm inthoina sehratche leh kemōngche athat hei. Asapa 
he’n thisen kha anheichoi pek, ama’n maichâm rakir manlia akasong hei kha 
akathing thlōn hei. 

19Aaron in sehratche leh kemōngchehei thai kha 

20sha-ôp hei chunga ada heia maichâm katlunga akadom hei. Moses ṭongpek 
dungjuia, maichâm chunga athai hei kha aro hei 

21khana thempuhei sik a a-ôp leh changtinga arakō hei kha ahlopdet 
kutchoia RŌNGPU hneng aleipek hei. 

22Aaron in inthoina rakip kha atorsōa mipuihei chunga akut akalânga 
mahâmṭhat apek hei, khana jōng kaṭum jo. 

23Moses leh Aaron kha RŌNGPU omna Pōn-inn shunga kahlut hei, anhong sōksōt 
pha mipuihei kha mahâmṭhat anleipek hei, RŌNGPU omna vâr kadi rik-rak kha 
mipui rakip hei hneng le’nlâra kae. 

24Manhret manloa RŌNGPU’n hmeihlom inkhat ahei tir, maichâm chunga ro-
inthoina leh athai seng kha akâng manvâm jo hei. Mipuihei khan khavakha 
anhmu pha, ankhengpet a ka-ông heia anhmai raleia andima inkun jo hei. 

Levi-dân 10 

Nadab leh Abihu Setna 
1Aaron sapa Nadab leh Abihu he’n anhmei lōkna khângbe anchoi et a, hmeira-ê 
in-ât anthōna, bero hei anhapsa a khavakha RŌNGPU hneng anvatōk a kae tâk 
khava hmei kha a’ntheng changmak. Tâk-kha khava hmei kha intheng mak jo, 
ajârchu RŌNGPU’n khahei kha tōkna sik ṭong leipek mak a kae. 

2Manhret manloa RŌNGPU’n hmei ajōng tira RŌNGPU omna khan anmani 
akânghlon jo hei. 

3Khava pha Moses’n Aaron hnenga ahri, “RŌNGPU’n hiva chungchânga aleihri kha 
hinga kae, ‘Kei inzen seng in ka’nthengna hi antakaja sik kae; kamipuihei hneng 
kalûrna kamalâr sik kae.’ ” Tâk-kha Aaron chu kadai hngera leika-om. 

4Moses’n Aaron apakasin Uzziel sapahei, Mishael leh Elzaphan abek hei, “Hin 
hong ruh Pōn-inn intheng shunga nan-u nannaihei kalōng so kadom hei una 
kurvânga vada hei ruh.” 

5Khan chu kahong heia, ankalōng kha anpōn invonna vâng anmatu heia, Moses 
ṭongpek dungjuia kur vângting ankadomsōt jo hei. 

6Khava sōa Moses’n Aaron leh asapahei Eliazar leh Ithamar hneng ahri, 
“Anralûm de malârna samkhui loa om mak ruh, nanpōn keihler mak ruh! Kha 
nantlo’nchu, akathi sik chei kae, khana RŌNGPU kha mi rakip chunga ahnuk 
akana sik kae. Tâk-kha RŌNGPU’n hmei ajōng tira arohlon hei chunga Israel mipui 
he’n ralûm dena ṭajai ansui thei sik. 

7Pōn-inn hlutna kotkung hi dahlon mak ruh, akinchu kathi sik chei, 
ajârchu RŌNGPU thai manthina vâng khan sukmantheng jo chei kae.” Moses tahri 
kapōa anleitloa kae. 

Thempuhei Dân 
8 RŌNGPU’n Moses hneng ahri, 

9“Nang leh nasapa he’n ka-omna Pōn-inna ju nan-in inchu hlutmak ruh, nanhlut 
inchu akathi sik chei kae. Hivahi ahei tik chenna nasōn-napâr hei tajui sik dân 
kae. 

10Pathen ta leh micham tahmang sik neinâk-hei, bek rōia a’ntheng leh 
a’nthengmak hei nachîk ṭhen sik kae. 

11Moses hnenga kahei pek chei dân seng kha Israel mipuihei namanthei nger sik 
hei kae.” 

12Moses’n Aaron leh asapa 2 alaka-om Eleazar leh Ithamar hneng ahri, 
“RŌNGPU hnenga thlai inthoi tōkna a’nhleia inphut hmuchi a’ntōk kha lo una che 
philo buhlom syem ruh, maichâm hnenga sâk ruh, ajârchu hiva inthoina hi 
a’ntheng kae. 



200 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

13Khavakha a’ntheng hmun a sâk ruh; khavakha RŌNGPU hneng thlai a’ntōksōt 
khana inphut nangni chentum kha kae. Khavakha RŌNGPU’n ṭong apek eng kha 
kae. 

14Tâk ahlop mônga thempuhei sik a RŌNGPU hneng kutchoi pekna leh tōklôm 
sha-ôp leh arakō hei kha nan-innshung in nansâk thei sik. Beklanga hmun 
intheng inkhat a nansâk thei sik. Israel mipuihei inlôikhôm inthoina inphut nang 
leh nasahei chen sik a hiva inthoinahei hi a’npek jo chei kae. 

15RŌNGPU hnenga ranthai kha thlai inthoina inkhat a antōk pha ake rakō leh a-
ôp anta heichoi sik kae. RŌNGPU ṭongpek dungjuia hiva ṭhen hi ahei tik a nang leh 
nasahei chen sik kae.” 

16Set-inthoina keche chungchânga Moses’n ader hei kha anro manvâm sō jo tia 
amanhret jo. Hivahin Eleazar leh Ithamar chunga ahnuk kana joa ader hei,; 

17“Heisa mo hmun inthenga set-inthoina kha nantasâk mak? Hivahi a’ntheng hêr 
kae, mi rakip set inthengna sik, RŌNGPU’n apek chei kae. 

18Thisen kha a’ntheng pōn-inna nanheichoi manhlut mak jâra, kaṭong pek chei 
kapōa inthoina kha khana khan nanta leisâk sik kae.” 

19Aaron in amasôn, “Tuning set-inthoina hme kha kasâk inchu, RŌNGPU’n ahnōm 
sik mo? Mipui he’n anset inthoina RŌNGPU hneng tuning anheitōk, ro-inthoina 
anheichoi, kha’num kachunga hingtuk a ṭit ka-om omchenhei hi hong kasōk a 
kae.” 

20Moses’n kha athei pha katlâi joa kae. 

Levi-dân 11 

Ranhring Sâk thei hei 
(Dân 14.3–21) 

1 RŌNGPU’n Moses leh Aaron hneng dânhei hi, 

2Israel mipuihei tajui sik a apek hei. Raleia ranhring rakip nansâk thei sik 

3ankepha kakōi khana thlai incha ranhei, 

4-6tâk sharîngsei, telep, thepa hei hi nantasâk hêrmak sik kae. Khahei kha 
a’nthengmak a lo sik hei kae; thlai chu anmancha, tâk kepha chu inkhōiṭhen mak 
hei. 

7Vok sâk mak ruh. A’nthengmak a lo sik hei kae; ankepha chu har inkhōi tâk thlai 
mancha mak heia kae. 

8Ranhringhei hi sâk mak hei ruh, ankathi kalōng kapha tônmak ruh, 
a’nthengmak hei kae. 

9Nga ate leh ahlip kanei rakip nansâk thei sik. 

10tâk tui shunga ka-om nga ate leh ahlip ka-om mak seng chu sâk mak sik kae. 

11Khavahei seng kha a’nthengmak a lo sik hei kae. Nantasâk mak sik kae khana 
ankathi kalōng nanta tônmak sik kae. 

12Tui shunga ka-om ate leh ahlip kaneimak rakip nantasâk hêrmak sik kae. 

13-19Hiva vahei seng hi nantasâk hêrmak sik kae: mârhmu, simbu, hmukhai; 
hmuvânlai, hmubang, hmuthong, va-âk; valen, tuiva, vakaikōng, urôk, oinu, 
vatuha; vapôr leh bâk-hei. 

20Mathla kanei khaiphâr seng intheng mak hei, 

21a’nthok thei senghei tei loa. 

22Khaikhu, khōngbai, khairōng hei nansâk thei sik. 

23Tâk-kha mathla kanei anbok a a’nsôn akasinhei seng chu a’nthengmak a a’ntei 
sik kae. 

24-28Tu achang inum hiva a’nthengmak ranhring kathi katôn kha khōhlei 
katlunga a’nthengmak sik kae: akepâr inbâk mak leh thlai incha mak, khana ke 
4 kaneia kepâr matin kanei. Sha kathi kalōng karôn leh akasit mi kha apōn ader 
asôp sik kae, khōhlei katlung a’nthengmak sik kae. 

29-30Matîr, maju, chaichîm khana kaikîng loihei a’nthengmak a tei sik kae. 

31Hihei katôn leh kathi kalōng kasit mi kha khōhlei katlung a’nthengmak sik kae. 

32Khana ankathi kalōng khan heikhat chunga atlâk inchu, khavakha 
a’nthengmak sik kae. Hivahi thing, pōn, shavun leh mârsha, hei-hei hmangchâk 
anchang inum atôn rakip a’nthengmak a inlo sik. Khahei kha tuia phûm manhlut 
sik hei kae, kha’num khōhlei katlung a’nthengmak sik hei kae. 

33Kathi kalōng kha ralei bephua atlâk inchu ashunga ka-om rakip intheng mak 
jo ning, abe kha navōkkhōi sik kae. 

34Khana sâk thei thlai heikhat chunga khang khava bephua tui sun mathlâk jo 
achang inchu, intheng mak jo, khava shunga aka-om inthei atui heikhat kha’m 
intheng mak jo. 

35Heikhat chunga kathi kalōng tlâkna kha intheng mak jo; ralei hlungthu leh 
ratap achanga sukkhōi sik kae, 

36kathi kalōng katôn rakip a’nthengmak achang inum, tui kurkhum leh tuisi chu 
a’ntheng ṭhak kae. 

37Khava inkhat in vor sik hmuchi chunga atlâk inchu, hmuchi kha intheng ṭhak 
sik. 

38Tâk-kha hmuchi kha tuia mache jo achang inchu, khava chunga atlâk inchu, 
intheng mak jo. 

39Sâk thei ran inkhat athi’nchu, khava katôn mi kha khōhlei katlunga 
a’nthengmak sik kae. 

40Tu inkhat in aravōi ṭhen inkhat asâk inchu, apōn ader asôp mantheng sik, 
khōhlei katlung a’nthengmak sik kae; tu inkhat in akathi kalōng karôn mi kha, 
apōn ader asôp sik, kha’num khōhlei katlung a’nthengmak sik kae. 

41Raleia a’nsôn ranhring kasinhei hi nantasâk mak sik kae, 

42bok a insôn, ke manlia kalôn, ketam anchanga. 

43Hivahei hi sâk a nanbinga insu innim mak ruh. 

44Kei nan-RŌNGPU, nan-Pathen eng kae, khana nanbinga a’nsuk intheng sik chei 
kae, ajârchu kei a’ntheng eng kae. 

45Kei nangni Pathen changtheina sik a Egypt a inphut nanhei 
kaṭhōisōt RŌNGPU eng kha kae. Nangni a’ntheng nger sik chei kae, ajârchu kei 
a’ntheng eng kae. 

46Khan chu, hihei hi va leh ranhring, tui shunga aka-om leh raleia akalôn rakip 
chunga dân kha kae. 

47Nangni’n beklanga a’ntheng leh a’nthengmak, ranhring sâk thei leh sâk 
theimak insing theitak a nantakhōiṭhen sik kae. 

Levi-dân 12 

Saneisōa Nuhmei Mantheng sōtna 
1 RŌNGPU’n Moses hneng Israelhei sik a 

2dânhei hi apek hei. Nuhmei inkhat in sapase aneisōa ni 7, thlatina apōn hmulaia 
kapōa, beklanga intheng mak. 

3Ni 8 ning naidông kha avuntan sik kae. 

4Khava sōa athi jungna inphut beklanga manthengsōt mak hma kha ni 33 akae 
sik kae; a’ntheng heite inkhat atôn mak sik; manthengna a’nchai mak hma Pōn-
inn inthenga akahlutmak sik kae. 

5Nuhmei inkhat in sanu anei kahnunga ni 14, thlatina pōn hmulaia kapōa, 
beklanga intheng mak a kae. Khava sōa athi jungna inphut beklanga 
manthengsōt mak hma kha ni 66 akae sik kae. 

6Sapa a-emak leh sanu sik mo, mantheng sōtna kha a’nchai pha, RŌNGPU omna 
Pōn-inn hlutna kot a ro-inthoina sik kum khat katluk kemōngte leh set-inthoina 
sik pherva a-emak leh vaṭhu inkhat thempu hneng ahei choi sik kae. 

7Ama inthoina kha thempu khan RŌNGPU hneng atōk sik khana asetna losōtna 
sik a bekrōi kha atlopek sik, khan beklanga intheng sik jo. Hivahi nuhmei inkhat 
in sa aneisōa atlo sik kha kae. 

8Nuhmei khan kemōngte aneimak inchu pherva 2 a-emak leh vaṭhu 2 ahei choi 
sik kae, inkhat kha ro-inthoina sik, inkhat kha set-inthoina sik kae, aset losōtna 
sik a thempu khan bekrōi kha atlopek sik, khan beklanga intheng sik jo. 

Levi-dân 13 

Vunnat Chungchânga Dânhei 
1 RŌNGPU’n Moses leh Aaron hneng dânhei hi apek hei. 

2Tu inkhat in avun a’nthling, khōihli, akaphâr aneia akakhôk vunnat achang 
inchu, Aaron innshunga thempuhei hneng ṭhōi sik kae. 

3Thempu khan a’nthling kha a-en sik, khana khan asam kha abang joa akimvea 
vunlak kanek a a’nthuk jo’nchu, khavakha nat kakhôk jo kae, thempu’n ama kha 
intheng mak tia aphông sik kae. 

4Tâk-kha anat kha abang inum avunlak kanek a a’nthuk mak a ashunga sam kha 
achekmak inchu, thempu khan ama kha ni 7 abinga aṭhen a ada sik kae. 

5Thempu khan ni 7 ning a-ensui nôk sik, ama mandonna natna bi kha angangai 
achanga akhemak inchu, ni 7 aṭhen nôk a ada sik. 

6Thempu khan ama kha avea ni 7 ning a-en sik, khana anatbi kha a’nkhira a’nchîp 
jo’nchu, bekdân dungjuia intheng tia aphông sik; khavakha a’nthling hnâm nat 
kae. Mipa khan apōn ader asôp sik a kha bekdâna intheng sik jo. 

7Atak intheng jo tia thempu’n aphôngsōa natbi kha alensa chet inchu, thempu 
hneng ama ava’nlâr nger nôk sik kae. 

8Thempu’n a-en nôk sik a kha abi kha alensa jo’nchu, intheng mak tia aphông sik 
kae; khavakha nat kakhôk kae. 

9Tu inkhat vunnat kakhôk arôn jo’nchu, thempu hneng heiṭhōi sik kae, 

10ama’n a-enmanchên sik. A’nthling kha achek joa asam kha’m abanga ahnai asip 
inchu 

11khavakha a’nhnaktak vunnat jo kae. Thempu khan intheng mak tia aphông sik 
kae; ṭhensōt a da sik changmak jo, ajârchu a’ntheng maksa jo kae. 

12Avun nat kha alua inphut ake akatōm jo’nchu, 

13thempu’n a-en nôk sik kae. Ataksa akatōm sō jo achang inchu, thempu khan 
ama kha bekdân dungjuia intheng tia aphông sik. Avun kha acheksō jo’nchu, ama 
kha bekdân dungjuia a’ntheng kae. 

14Tâk-kha khava laitak atak inthling hmor kha akakōi ahmu’nchu a’nthengmak 
jo kae. 

15Thempu’n avea a-en nôk sik, a’nthling kakōi ahmu’nchu, intheng mak tia 
aphông sik. A’nthling kakōi jo khachu vunnat kakhôk kae, ami kha intheng mak. 

16Tâk-kha a’nthling kha adam a ahongchek nôk inchu, ama thempu hneng akase 
nôk sik kae, 

17ama’n a-ensui nôk sik. A’nthling kha ahongchek jo’nchu, ama kha bekdân 
dungjuia a’ntheng kae, thempu’n intheng tia aphông sik kae. 

18Tu inkhat in khōihli arôna adam jo’nchu, 

19khana hnunga khōihli omnatak a khan akachek a a’nthling a-emak leh senbang 
a’nlâr inchu, ama thempu hneng akase sik kae. 

20Thempu’n ama a-en sik a kha natbi kha akimvea avun kanek a a’nthuk joa, 
achunga asam kha abang jo’nchu, ama kha intheng mak tia phông sik kae. 
Khavakha khōihlia ahon’phut vunnat kakhôk kae. 

21Tâk-kha thempu khan a-enna sam kha abangmak a, akimvea vunlak kanek a 
a’nthuk mak a, natbi kha avâr inchu, thempu’n ni 7 abinga aṭhen sik. 

22Natbi kha alensa’nchu, thempu khan intheng mak tia aphông sik; ama nat arôn 
kae 

23Tâk-kha angangai achanga alensa mak inchu, khōihli bia akhir hnâm kae, 
thempu’n bekdân dungjuia intheng tia aphông sik kae. 

24Mi inkhat vun hmei in akâng manbang a-emak leh senbang atlo’nchu, 

25thempu’n a-en sik kae. Abi chunga sam kha abang jo’nchu, khana akimvea vun 
kanek a a’nthuk inchu, hmei kângna khan vunnat kakhôk a’nphut jo kae, 
thempu’n ama intheng mak tia aphông sik kae. 

26Tâk-kha achunga sam kha abangmak a, abi kha akimvea vunlak nek a a’nthuk 
mak a, avârdet inchu, thempu’n ni 7 aṭhen a ada sik. 

27Thempu’n ni 7 ning a-enmanchên nôk sik, alensa inchu, nat kakhôk kae, 
thempu’n intheng mak tia aphông sik kae. 

28Kha’num abi kha angangaia alensa mak a, avâr inchu, vunnat kakhôk 
changmak jo. Thempu’n beklanga intheng tia aphông sik, ajârchu khavakha nat 
a’nhlipsōt hnâm kae. 

29Mi inkhat, pase mo, nuhmei mo inkhat in alua mo, ama kha a mo khōihli arôn 
inchu, 

30thempu’n a-en sik. Abi kimvea avun kanek a a’nthuk det a asam kha a-êngthim 
joa atam mak inchu, vunnat kakhôk kae, ama’n mi kha intheng mak tia aphông 
sik kae. 

31Thempu’n a-en pha natbi kha avun ralak kanek a a’nthuk mak inum asam kha 
kaṭha a-om mak inchu, ni 7 aṭhen a ada sik kae. 

32Thempu khan ni 7 tluk ning a-en nôk sik, anatbi kha alensa mak a, asam kha a-
êng mak a, avun kha a’nthuk mak inchu, 

33mi khan anat nabi kimve tei loa alusam kha avo sik kae. Thempu khan ni 7 
aṭhen a ada nôk sik kae. 

34Ni 7 tluk ning a’nthling kha a-ente nôk sik, khan alensa mak a, akimvea avun 
nek a a’nthuk mak inchu, bekdân dungjuia thempu khan intheng tia aphông sik 
kae. Ami khan apōn ader hei asôp a intheng sik jo. 

35Tâk-kha ama kha intheng jo tia anphôngsō kahnunga khōihli kha alensa inchu, 

36thempu’n a-en nôk sik kae. Natbi kha alensa inchu asam ka-êng kha en rangei 
mak jo; mi kha intheng mak jo tia inhret jo. 

37Tâk-kha thempu’n a’nthling kha lensa mak, asam kha kaṭha kakek khana anat 
kha hong kadam jo ati’nchu, thempu khan bekdân dungjuia intheng jo tia aphông 
sik kae. 

38Pase mo nuhmei mo atak chunga avun abang jo’nchu, 

39thempu’n a-en sik kae. Abi kha abang phor inchu, vun khôkna bi hnâm kae, mi 
khachu bekdâna a’ntheng kae. 

40-41Mi inkhat aṭhôm ting mo, alua hmating mo akasai a-om inum, ama 
a’nthengmak changmak. 

42Tâk-kha asaina khan senbanga inthling a’nlâr inchu, khavakha nat kakhôk kae. 

43Thempu’n a-en sik kae, senbanga a’nthling inchu, 

44thempu’n intheng mak tia aphông sik kae, alua nat kakhôk arôn jâra kae. 

45Nat kakhôk karôn khan pōn inhlera a’nvon sik, alu khuimak ning, ahmai ṭhōi 
ting seng akatōm sik a kha, “A’nthengmak, a’nthengmak,” tia a-ôn sik kae. 

46Nat kha arôn lai seng a’nthengmak sik kae, milak leh inchunloa kurvânga aka-
om sik kae. 

Kaphâr Kopna Chungchânga Dânhei 
47Kaphâr nat kha sahme pōn leh hruipōn chunga akop jo’nchu, 

48achangmak leh hruipōn leh sahme pōnhar heia achangmak leh shavun leh 
shavun a insyem hei-inkhat chunga akop joa, 

49khavakha a’n-êm a-emak leh akasen a-om jo’nchu khavakha kaphâr kakop kae, 
thempu hneng malâr sik kae. 

50Thempu’n a-en sik a kha neinâk kha ni 7 adasōt sik. 

51Ni 7 ning a-ente nôk sik, akopna kha alensa inchu, neinâk kha a’nthengmak jo 
kae. 

52Thempu’n hmeia aro sik, khavakha kaphâr natse kae hmeia romanhmang sik 
kae. 

53Tâk-kha thempu’n khava bi kha a-en pha neinâk-hei chunga heite alensa mak 
inchu, 

54sôpna sik ṭong amasō sik khana ni 7 inkhat adasōt nôk sik. 

55Khava sōa a-ente nôk sik, kaphâr kakop kha alâr a’nthleng mak inchu, alensa 
mak inum, a’nthengmak tlit kae; akopna kha shungting mo, vângting mo neinâk 
kha hmeia ro sik kae. 

56Tâk-kha thempu’n a-ente nôk pha khan, akakop kha achâr jo’nchu, pōn leh 
shavun kha akeihler sik kae. 

57Khava sōa akakop kha ahon’lâr nôk inchu nat kha akalensa kae, akapu khan 
neinâk kha hmeia aro sik kae. 

58Nat kopna kha asôp a akopna kha a’nhmang jo’nchu, avea asôp nôk sik kae, 
khan bekdân dungjuia a’ntheng sik kae. 

59Hivahi nat kakop chunga, shahmepat leh hruipat, shahmepōn leh hruipōn 
khana shavun a insyem neinâk heikhat chunga dân kha kae; hivahi beklanga 
a’ntheng leh a’nthengmak mandon mathlâkna kha kae. 

Levi-dân 14 

Vunnatsōa Manthengna 
1 RŌNGPU’n Moses hneng, 

2mi inkhat vunnat kakhôk a inphut adamsōa beklanga mantheng sōtna dânhei 
hi aleipek. Ama intheng jo tia anphông ning, thempu hneng anheiṭhōi sik 

3thempu khan ama kha rephōr vângting aṭhōia a-ente sik. Nat kha a’ntheng 
jo’nchu, 

4thempu khan hihei hi ahei choina sik a ṭong apek sik, beklanga a’ntheng va 2, 
cedar thinghar, pat-hrui kasen, hyssop bâk inkhat. 

5Thempu khan va inkhat kha akapût tui intheng, ralei thlengkama aka-om 
chunga thatna sik a ṭong apek sik. 

6Ama’n va inkhat kha cedar thinghar, pat-hrui kasen, hyssop bâk kha leh a’nthat 
va thisen shunga khan aphum sik hei. 

7Vunnat a inphut mantheng sik mi chunga thisen kha vōi 7 akathing thlōn sik, 
khan ama kha intheng jo tia aphông sik. Akahring va khachu ram thōia 
amanjōngsōt sik. 

8Mi khan apōn ader asôp sik, asam avopet sik, khan tui insi sik; khan chu ama 
kha beklanga intheng sik jo. Rephōr shunga kahlut thei sik jo, tâk ni 7 chu rephōr 
vângting aka-om sik kae. 

9Ni 7 ning avea alusam, ahnerhme, ahmit rakui hme, khana atak a hme rakip avo 
nôk sik kae; apōn leh ader asôp a tui a’nsi sik kae, khan beklanga a’ntheng sik 
kae. 

10Ni ret ning nōrna kase kemōng achere 2, kum khat katluk kemōng arala inkhat 
aheikei sik kae; olive thai leh manhei jo jâmdi kilograme 3, khana olive thai litre 
inkhat ṭhen thuma inkhat ahei choi sik hei kae. 

11Thempu’n ami kha leh inthoinahei hi RŌNGPU omna Pōn-inn hlutna aṭhōi sik 
hei. 

12Thempu’n kemōng achere inkhat leh thai litre inkhat ṭhen thuma inkhat kha 
katlen male inthoina sik atōk sik. Thempu sik a ahlopdet inthoina inkhat a hihei 
hi RŌNGPU hneng atōk sik. 

13Kemōng kha set-inthoina leh ro-inthoina ran thatna hmun a khan athat sik. 
Ama’n hinga atlo sik, ajârchu katlen malena inthoina hi, set-inthoina kapōa, 
thempu chentum kae khana a’ntheng hêr kae. 

14Thempu khan kemōng thisen kha ajing aloa beklanga mantheng sik mi kha 
achang tinga akōra, changtinga akutpuia, changtinga akepuia akano pek sik hei. 

15Thempu khan olive thai kha ajing aloa aveitinga akutpha ajing asun a 

16achang tinga akutpâr inkhat aphum sik, RŌNGPU omna khan vōi 7 akathing 
thlōn sik. 

17Akutpha chunga thai ajing leh kemōng thisen ajing aloa beklanga manthengsōt 
sik mi kha achang tinga akōra, achang tinga akutpuia, achang tinga akepuia 
akano pek sik hei. 

18Akutpha chunga thai inhlei kha khava mi luchunga abun sik jo. Hing’hin 
mantheng sōtna rōi kha atlo sik kae. 

19Khava sōa thempu khan set-inthoina kha atōk sik khana mantheng sōtna rōi 
kha atlo sik kae. Khava sōa, ro-inthoina ran kha athat sik 

20khana hmuchi inthoina leh inṭhōia maichâma atōk sik hei. Hing’hin thempu 
khan mantheng sōtna rōi kha atlo sik, khana mi kha beklanga a’ntheng sik kae. 

21Sara achanga arôn tor mak inchu, ama intheng sōtna sik akemōng chere inkhat 
rōk katlen malena inthoina sik a aheikei sik kae, thempu sik a ahlopdet 
a RŌNGPU hneng tōkna kae. Hmuchi inthoina sik jâmdi thai manhei jo kilograme 
inkhat rōk leh thai litre inkhat ṭhen thuma ṭhen khat ahei choi sik kae. 

22Vaṭhu 2 a-emak leh pherva 2, inkhat set-inthoina sik, inkhat romanvâm 
inthoina sik ahei choisa sik kae. 

23Ama mantheng sōtna ni ret chang ning Pōn-inn hlutna kot a khahei kha 
thempu hneng ahei choi sik hei kae. 

24Thempu khan kemōngte leh thai kha aloa thempu sik a ahlopdet kutchoi 
inkhat a RŌNGPU hneng atōk sik kae. 

25Kemōngte kha athat a athisen ajing aloa mi kha achang tinga akōra, achang 
tinga akutpuia, achang tinga akepuia akano pek sik hei. 

26Thempu khan thai ajing akutpha veiting asun a 

27achang tinga kutpâr inkhat a RŌNGPU omna khan vōi 7 akathing thlōn sik. 

28Thisen akanona hmun heia khan thai kha ajijing akano sik hei kae: mipa 
changtinga akōra, changtinga akutpuia, changtinga akepuia. 

29Akutpha thai inhlei kha mipa luchunga abun sik, khang’khan mantheng sōtna 
rōi kha atlo sik kae. 

30Khava sōa vaṭhu a-emak leh pherva inkhat kha 

31set-inthoina khana inkhat khan ro-inthoina leh hmuchi inthoina atōk sik kae. 
Hing’hin thempu khan mantheng sōtna rōi kha atlo sik kae. 

32Hivahi vunnat kakhôk karôn tâk a’nthengna sik a inthoina rôn ngai kaneimak 
sik a dân kae. 

Inna Nat Kakop 
33 RŌNGPU’n Moses leh Aaron hneng 

34-35nat kakhôk in atôn jo hei innshunghei chungchânga dânhei hi aleipek hei. 
(Hihei hi RŌNGPU’n antâ sik a apek sik hei Canaan ram kha Israel he’n anhlutsōa 
antajui sik kha kae.) Tu inkhat in a-innshunga RŌNGPU’n nat kakhôk ahei tir ti 
a’nhret inchu khavakha thempu hneng akasea amanthei sik kae. 

36Thempu khan nat kha a-ente mak hma neinâk rakip innshunga inphut losōtna 
sik a ṭong apek sik; achangmak inchu innshunga neinâk rakip kha intheng mak 
tia phông sik kae. Khava sōa inna khan kase sik 

37khana nat kha ava-ente sik. Khana khan a’n-êm leh akasensor abi bang chunga 
asâkna a’nlâr inchu, 

38inn kha adahlona ni 7 akira ada sik kae. 

39Ni 7 tluk ning ama hong inle sik a kha a-ente nôk sik. Nat kha alensa inchu 

40nat kopna hlung kha losōt a a’nthengmak hmun khōpui vângting hlonsōtna sik 
a ṭong amasō sik kae. 

41Khava sōa ashung intong banghei kha khok heia vai intei hei kha khōpui 
vângtinga hmun intheng mak a vahlon sik hei kae. 

42Khava sōa hlung a’nlosōt hei kha hlung alak vâng thleng heia, athera bang kha 
vai tei sik kae. 

43Inn kha hlunghei losōt sōa, abang a’nkhok sōa, avea vai teisōa, nat kakop kha 
asōk ṭhak inchu, 

44thempu kha akasea ava-en sik kae. Khavakha aleilensa inchu, inn kha intheng 
mak jo. 

45Khava inn kha ṭhet sik kae, ahlung, athing, vai intei rakip kha khōpui vânga 
hmun intheng makna hlonsōt sik hei kae. 

46Inn kha kir a a-omlai khan tu inkhat ahlut inchu khōhlei katlunga a’nthengmak 
sik kae. 

47Tu inkhat innshunga akajea akasâk kha apōn leh ader asôp sik kae. 

48Inn kha vai a’nteisōa thempu khan ava-ente pha nat kakop kha aleilensa mak 
inchu, inn kha beklanga intheng jo tia aphông sik kae, ajârchu nat kakop kha 
inthengpet joa kae. 

49Inn manthengna sik a va 2, cedar thing ajing, pat-hrui kasen leh Phibur hyssop 
inkhat achoi sik kae. 

50Va inkhat kha ralei thlengkam akapût tui intheng aka-om chunga khan athat 
sik. 

51Khava sōa cedar thing, hyssop, pat-hrui kasen khana akahring vahei kha aloa 
va thisen leh tui intheng shunga khan aphum sik hei. Inn kha vōi 7 akathing thlōn 
sik. 

52Hing’hin va thisen, tui intheng, va kahring, cedar thing, hyssop, leh pat-hrui 
kasen vânga inn kha amantheng sik kae. 

53Khan chu va kahring kha khōpui vângtinga ramhânga amanjōng sik jo. 
Hing’hin inn mantheng sōtna rōi kha atlosōt sik kae. 

54Hihei hi nat kakhôk chungchânga dânhei kae; 

55-56a’nthling, khōihli, akapât hei khana pōn leh innheia nat kakop hei chunga sik 
kae. 

57Heikhat a’ntheng leh a’nthengmak kha hiva dânhei hin amanhretna kae. 

Levi-dân 15 

Taksa A’nthengmak Kasōk 
1 RŌNGPU’n Moses leh Aaron hneng Israel mipuihei sik 

2dânhei hi aleipek hei. Pase inkhat in a’njapuia inphut thi leh hnai asōk inchu, 
khavakha a’nthengmak kae, 

3a’njapuia inphut khava alasōk-lai achanga, abângsō jo achanga. 

4Jekhum a’ntungna achanga a jena achanga intheng mak jo. 

5Tu inkhat ajekhum katôn 

6khana khava ami lei intungna heikhat chunga ava’ntung khan apōn leh ader 
asôp a tui a’nsi sik kae, khana khōhlei katlunga a’nthengmak sik kae. 

7Tu inkhat thi leh hnai kajung mi katôn khan apōn leh ader asôp a tui a’nsi sik 
kae, khana khōhlei katlung a’nthengmak sik kae. 

8Thi leh hnai kajung mi khan tu inkhat chunga amachi thlōn inchu, mi kha apōn 
leh ader asôp sik, tui a’nsi sik kae, khana khōhlei katlung a’nthengmak sik kae. 

9Rakhum hei leh in-ongna hei thi leh hnai kajung mi le’n ongna hei kha intheng 
mak jo. 

10Tu inkhat in mipa le’n ongna avakatôn kha khōhlei katlunga intheng mak a kae. 
Tu inkhat in mipa in-ongna heikhat akadom inchu apōn leh ader asôp a tui a’nsi 
sik kae, khana khōhlei katlung a’nthengmak sik kae. 

11Thi leh hnai kajung mi khan akut sôp loa mi inkhat avatôn inchu, mi khan apōn 
ader asôp a tui a’nsi sik kae, khana khōhlei katlung a’nthengmak sik kae. 

12Mi khan ralei bephu atôn rakip vōkkhōi sik kae, khana thing thlengkam atôn 
rakip sôp mantheng sik kae. 

13Mipa kha thi leh hnai ajungna kha adam jo pha, ni 7 ahngâk sik kae khava sōa 
apōn leh ader asôp sik khana akapût tui inthenga a’nsi sik kae, khan beklanga 
a’ntheng sik kae. 

14Ni 8 ning vaṭhu 2 a-emak leh pherva 2 RŌNGPU omna Pōn-inn hlutna ahei choia 
thempu hneng apek sik hei kae. 

15Thempu’n inkhat kha set-inthoina, inkhat kha ro-inthoina atōk sik hei kae. 
Hing’hin mipa inthengna rōi kha atlo sik kae. 

16Mi inkhat in asetui ache jo’nchu ataksa pum a a’nsi sik kae, khōhlei katlung 
a’nthengmak sik kae. 

17Pōn leh shavun vânga ansyem heikhat chunga setui kha atlâk jo’nchu sôp sik 
kae, khōhlei katlung a’nthengmak sik kae. 

18Nuhmei leh pase taksa inchunna annei inchu an-inhnibât a tui a’nsi sik hei, 
khōhlei katlung a’nthengmak sik hei kae. 

19Nuhmei inkhat in thlatina ahmu ri apōn ahmu’nchu, ni 7 a’nthengmak sik kae. 
Tu inkhat ama katôn mi kha khōhlei katlung a’nthengmak sik kae. 

20Thla apōn hmulai heikhat chunga a’n-ong a-emak leh ajena kha intheng mak 
jo. 

21-23Ama jekhuma a-emak leh alei in-ongna heikhat a akatôn mi kha apōn leh 
ader asôp a tui a’nsi sik kae, khana khōhlei katlung a’nthengmak sik kae. 

24Apōn hmulai khan tu inkhat in taksa a’nchunpui inchu amanu intheng makna 
khan asukset jo, ni 7 intheng mak ning, mipa jena jekhumhei kha intheng mak jo. 

25Nuhmei inkhat, thla a apōn hmu kha tei loa, kani ṭhahrep thi ajung inchu, 
angaia kakhea a’njônjet inchu, thla a apōn hmulai kapōa, athi kha ajōng lai seng 
ama intheng mak a kae. 

26Hiva pha aleijena jekhum leh alei in-ongna heikhat kha intheng mak a kae. 

27Khahei katôn mi kha intheng mak jo, apōn leh ader asôp a tui a’nsi sik kae; 
khōhlei katlung intheng mak ning. 

28Athi jung kha abâng pha, ni 7 alahngâk sik, khava sōa beklanga intheng sik jo. 

29Ni 8 ning amanu’n vaṭhu 2 a-emak leh pherva 2 RŌNGPU omna Pōn-inn hlutna 
kot a thempu hneng ahei choi sik kae. 

30Thempu’n inkhat kha set-inthoina, inkhat kha romanvâm inthoina atōk sik 
kae, hing’hin amanu inthengna rōi kha atlo sik kae. 

31Israel mipuihei intheng makna chunga ṭong kapek sik a RŌNGPU’n Moses hneng 
aleimanthei, rephōr alaitak a aka-om ama omna Pōn-inn anmannim makna sik 
a kae. 

32Hihei hi mi inkhat in thi ajungna a-emak leh asetui ajungna chunga, 

33khana nuhmei inkhat thla a apōn hmulai a-emak leh a’nthengmak lai pase 
inkhat in taksa inchun puina anei chunga dânhei kha kae. 

Levi-dân 16 

Thoi Mandamna Kani 

1Aaron sapa 2 he’n RŌNGPU hneng a’nthengmak hmei anvatōk jâra athatsō hei 
kahnunga RŌNGPU’n Moses hneng aleihri. 

2Ama’n ati, “Pha intepna shung rōk a pinden kahnungtinga Hmun A’nthengpen 
shunga nasōpui Aaron kha ahlutna sik hripek roh, ajârchu Intepna Bôm kamna 
chunga sumphai shunga kei a’nlâr eng kae. Ama’n ṭong ajuimak inchu that sik 
kae. 

3Set-inthoina sehrat chere, romanvâm inthoina kemōng chere aheikei heiso leh 
rōk Hmun Inthengpen kha kahlut thei sik.” 

4Khava sōa RŌNGPU’n mansenahei hi aleipek hei. Hmun Inthengpena khan Aaron 
ahlutmak hma, tui a’nsia thempu von a’nhak sik: hruipōn zakkō inse, zakkō 
katôi, khōnkir leh lukôm hei seng. 

5Israel mipui he’n Aaron hneng set-inthoina sik keche 2, ro-inthoina sik kemōng 
chere inkhat antapek sik kae. 

6Ama leh a-innshunghei set losōtna sik a sehratche inkhat atōk sik. 

7Khava sōa keche 2 hei kha RŌNGPU omna Pōn-inn hlutna kot a akei sik hei. 

8Khana khan hlung 2 ahmanga tla sânna anei sik, inkhat “RŌNGPU sik” tia inzet, 
inkhat a “Azazel sik” tia inzet. 

9Tlâ-sân dungjuia RŌNGPU sik ahong kasōk ke kha set-inthoina atōk sik jo. 

10Azazel sik a kadeisōt jo ke khan RŌNGPU hneng kahringa tōkna anei sik khana 
mipuihei set losōtna sik nêrdiram a Azazel hneng atir sik jo. 

11Sehratche kha ama leh a-innshunghei set-inthoina sik a atōk pha, 

12hmei khângbe ra-e in-ât kasiptak maichâma inphut aloa bero kut maja 2 kasip 
leh Hmun Inthengpena ahei choi sik hei. 

13RŌNGPU omna khan bero kha hmeia aro sik, bero hmeikhu khan Intepna Bôm 
kamna sing kha amakhu manhle sik, thempu’n ahmu makna sik leh athi makna 
sik a kae. 

14Sehrat thi kha ajing aloa akutpâr vâng Bôm singna hmating akathing sik khana 
ajing nôk khan Intepna Bôm hma khan vōi 7 akathing sik, 

15Khava sōa, mipuihei set-inthoina sik ke kha athat sik, athi kha Hmun 
Inthengpena ahei choi sik, sehrat thisena atlo kapōa, Intepna Bôm singna chunga 
leh ahmating akathing sik hei. 

16Israel mipuihei intheng makna leh setna rakip a inphut Hmun Inthengpen 
mantheng sōtna rōi kha hing’hin atlo sik kae. Pōn-inn sik a hivahi atlo sik kae, 
ajârchu beklanga a’nthengmak jo kha rephōr alaitak a ka-oma kae. 

17Mantheng sōtna rōi katlo sik a Aaron in Hmun Inthengpena ahlut a inphut 
ahong sōk mak hma seng, Pōn-inna khan tu inkhat aka-om mak sik kae. Ama sik, 
a’nshung sik leh mi pumpui sik rōi atlolai seng khan, 

18ro-inthoina leh mantheng sōtna sik a maichâm ting akasesōt sik kae. Sehrat 
thisen leh ke thisen ajing aloa maichâm rakir kasonghei kha akano sik hei kae. 

19Akutpâr vâng thisen ṭhahrep maichâm chunga vōi 7 akathing sik kae. Hing’hin 
Israel mipuihei setna inphut asuk manthenga inthenga ada sik kae. 

Ke Kahring Masō 
20Aaron in Hmun Inthengpen, RŌNGPU omna Pōn-inn shung, maichâmhei seng 
manthengna atorsōa, Azazel sik a kadei jo ke kahring kha RŌNGPU hneng atōk sik 
jo. 

21Akut 2 ke luchunga ada heia Israel mipuihei ṭhatmakna, setna, dōina rakip 
ahrisōt a khahei seng kha ke luchunga hnengsōtna anei sik kae. Khava sōa 
kadeisōt mi ṭhahrep in ke kha nêrdiramting anhesōt sik jo. 

22Ke khan ansetna rakip kha mi tlâkmakna ram ṭhahrep a a’nrôn sik jo. 

23Khan chu Aaron kha Pōn-inn shunga kahlut sik, Hmun Inthengpena ahlutmak 
hma a’nvon thempu ret kha alosōt a khana khan adahlon sik. 

24Hmun inthenga khan tui insi sik khana abing invonna invon sik. Khava sōa, 
kasesōt a ama leh mipuihei setna losōtna sik ro-inthoina avatlo sik. 

25Set-inthoina sik ranthai kha maichâm chunga aro sik. 

26Azazel hnenga, nêrdiram a ke kahesōt mi kha rephōra ahong inle mak hma 
apōn leh ader asôp a tui a’nsi sik kae. 

27Set-inthoina sik a Sehratche leh ke, set losōtna sik a anthisen Hmun 
Inthengpena tōk jo hei kha, rephōr vângting heichoisōt heia ro sik hei kae. 
Anvun, anravōi, an-gârihei seng ropet sik hei kae. 

28Khava karopa kha apōn leh ader asôp a rephōra a’nle mak hma tui a’nsi sik 
kae. 

Set Inthengna Kani Nitna 
29Chôndânhei hi akahong sik pha rakip a nit sik hei kae. Thla 7 tlukna ni 10 ning 
Israelhei leh anhnenga aka-om khōhme he’n bu antahngōia ṭōn antatlo mak sik 
kae. 

30Khava ning khan beklanga an-inthengna sik a, ansetna rakip a mantheng sōtna 
rōi antatlo sik kae. 

31Bu hngōia ṭōn antatlo hêrmakna kani kha a’nthengtak inkhat akae sik kae. Hiva 
chôndânhei hi akahong sik pha rakip a nit sik hei kae. 

32Thempu Kalen, kaṭhatak a apa kahlânga matung jo khana manthengsōt jo khan 
mantheng sōtna rōi kha atlosōt sik kae. Thempu invonna a’nvon sik 

33khana A’nthengpen Hmun leh RŌNGPU omna Pōn-inn shung rakip mantheng 
sōtna rōi kha atlo sik kae. 

34Hiva chôndânhei hi akahong sik pha rakip a nit sik hei kae. Hiva rōi hi Israelhei 
setna rakip mantheng sōtna sik kum khat a vōi khat tlo sik kae. RŌNGPU’n ṭong 
apek dungjuia Moses’n aleitlo jo. 

Levi-dân 17 

Thisen Inthengna 
1 RŌNGPU’n Moses hneng ṭong apek, 

2Aaron leh asahei khana Israel mipuihei hneng chôndânhei hi ahrina sik a. 

3-4Israel inkhat RŌNGPU omna Pōn-inn hlutna hnenga tei loa hmunlak a sehrat, 
kemōng, ke inthoina inkhat a katōk kha dân asukṭhe jo. Thisen amasōk jâra 
Pathen mi inkhat a inteimak ning. 

5Hiva ṭongpek tina hichu Israel mipui he’n vânga antathat phung ran kha 
tûnchu RŌNGPU hneng anta heikei sik kae. Tûnchu khahei kha thempu hneng 
anta heikeia Pōn-inn hlutna khan inlôikhômna inthoina inkhat a that sik hei kae. 

6Thempu khan thisen kha Pōn-inn hlutna maichâm asir heia akathing sik 
khana RŌNGPU tlaina marim kha masōna sik a athai hei kha aro sik. 

7Israel mipui he’n ke-ṭai hnenga inthoina anranhei kha hleipuk heia antathat 
a RŌNGPU ṭong kajuimak kha akae hêrmak sik hei kae. Israel mipui he’n hiva 
chôndânhei hi akahong sik pha rakip a antanit sik kae. 

8Israel inkhat a-emak leh ankâra ka-om khōhme inkhat in ro-inthoina khana 
aralak inthoina inkhat 

9RŌNGPU hneng tōkna anei kha Pōn-inn hlutna tei loa hmun ralak a akatlosōt kha 
Pathen mi inkhat a inteimak ning. 

10Israel inkhat a-emak leh ankâra ka-om khōhme inkhat in hmeravōi kha thisen 
a-ompuma asâk inchu RŌNGPU’n ama adōi sik khana ami inkhat a inteimak jo 
ning. 

11Akahring rakip hringkhō hi thisena ka-om, khava jâra mihei setna losōtna sik 
a thisen rakip hi maichâm chunga bun mathlâk sik kae tia RŌNGPU’n ṭong apek 
kae. Hringna kachang thisen hin setna alosōt a kae. 

12Khava jâra RŌNGPU’n Israel mipuihei hneng anmani leh ankâra aka-om 
khōhme he’n thisen ka-om hmeravōi ansâk makna sik a amanthei hei. 

13Israel inkhat in a-emak leh ankâra ka-om khōhme inkhat in ramsha a-emak leh 
va beklanga a’ntheng shachânga anthat inchu athisen kha raleia abun sik khana 
ralei vâng amakhusi sik kae. 

14Akahring rakip hei hringkhō kha thisena ka-om, khava jâra RŌNGPU’n Israel 
mipuihei hneng thisen ka-om hmeravōi sâk mak ruh khana khanga akatlo mi 
kha Pathen mi inkhat a inteimak ning tia ahri pek hei. 

15Tu inkhat, Israel a-emak leh khōhme inkhat in, abinga kathi ran a-emak leh 
ramsha tathat hme kasâk kha apōn leh ader asôp a tui a’nsi sik khana khōhlei 
katlunga beklanga a’ntheng mak hma seng ahngâk sik kae. 

16Khanga atlo mak inchu, khava kara inrengna kha athōk sik kae. 

Levi-dân 18 

Hmun Inchun Ayamak seng 
1 RŌNGPU’n Moses hneng, 

2Israel mihei hnenga ahri sik ṭong kha amanthei, “Kei nan-Pathen RŌNGPU eng 
kha kae. 

3Nangni nanlei omna Egypt mihei leh tûn ke’n kaṭhōina chei Canaan mihei 
omchen kha juimak ruh. 

4Kaṭong pek chei tlo una kadânhei jui ruh. Kei nan-Pathen RŌNGPU eng kha kae. 

5Ke’n kapek chei ṭōn tlo sik leh dânhei kha jui ruh; khanga nantlo’nchu inhuk 
inhring sik chei. Kei RŌNGPU eng kha kae.” 

6 RŌNGPU’n chôndânhei hi aleipek. Nan-innkō kasōk rakip leh hmun inchun mak 
ruh. 

7Nannu nan-inchunpuia nanpa inzakna sik tlomak ruh. Nannu nanta manzak 
mak sik kae. 

8Anuhmei kop alak-hei nan inchunpui heia nanpahei manzak mak ruh. 

9Nannainu mo, nannulâk sanu mo, innshung khat a nangni leh aka-omsap a-
emak leh aka-omsap mak achang inum inchunpui mak hei ruh. 

10Nantunu hmun inchunpui mak ruh; khavakha nangni sik a inzakna kae. 

11Nannusin sanu kha hmun inchunpui mak ruh; amanu kha’m nannainu kae. 

12-13Nanni mo nannusin mo hmun inchunpui mak ruh, nanpa nainu achanga 
nannu nainu achanga. 

14Nanpa kasin nuhmei inchunpui mak ruh, anmani kha nannu kasinhei kae. 

15Nanhmōinu hmun inchunpui mak ruh 

16Nansōpui nuhmei hmun inchunpui mak ruh. 

17Nangni’n nanta jepuinu sanu mo, atunu mo hmun inchunpui mak ruh; nanta’n 
hnaipui kachang thei hei, akaser omchen kae sik. 

18Nan nuhmeihei nainu hei kha nan nuhmei anhring lai seng, nannuhmei inkhat 
sik a lomak ruh. 

19Nuhmei inkhat thla pōn hmulai jepui mak ruh; ajârchu beklanga intheng mak 
a kae. 

20Mi nuhmei inkhat jepui mak ruh; beklanga mantheng mak chei ning. 

21Molech Pathen kamukna sik a nansa inkhatbek phemak ruh.; khava 
khan RŌNGPU Pathen rahming chunga inzakna ahei rôn sōt sik. 

22Pase tu inkhat in pase alak inkhat leh hmun a’nchun mak sik hei kae; khavakha 
Pathen in ahōt a kae. 

23Pase a-emak leh nuhmei tu inkhat in ran leh a’nchun mak sik hei kae; khava 
tlongai kaemak khan beklanga mantheng mak a kae. 

24Hinghiva omchen tloa nangni nanbinga insu innim mak ruh, ajârchu nanhma 
ram shunga aleika-om limsyem inmuk hei khana nangni nahlut theina sik 
a RŌNGPU’n ahnong sōt jo hei khan khanga antloa insu innim heia kae. 

25An-omchen khan ram kha mantheng mak, khava jâra RŌNGPU’n aram kha 
akarâk a ashunga mihei kha ahlon sōt heia kae. 

26-27Anmani’n hiva mater ka-om rakip hi antloa ram hi anman nim, tâk nangni 
chu khanga tlomak ruh. Nankhenga Israel a-emak leh nankâra ka-om khōhme 
anchanga, RŌNGPU dân leh aṭongpek nantanit sik kae, 

28Khan chu nanhma aleika-om jât-hlop hei hlonsōt hei kapōa nangni ahlon sōt 
mak chei ning. 

29Hinghiva mater ka-om omchen katlo mi kha Pathen mi inkhat a inteimak ti hi 
nangni’n nanmanhret jo. 

30Khana RŌNGPU’n ati, “Kaṭong pek chei hi jui ruh, khana nanhma aleika-om hei 
omchen kha juimak ruh, khahei kha tloa nanbinga insuk innim mak ruh. Kei nan-
Pathen RŌNGPU eng kha kae.” 

Levi-dân 19 

Manthengna leh Mandikna Dân 
1 RŌNGPU’n Moses hneng 

2Israel mihei hneng hri sik kha amanthei, “Intheng ruh, ajârchu nan-
Pathen RŌNGPU kei intheng eng. 

3Kaṭong pek chei kapōa, nangni mi rakip in anu-apa akaja sik kae, Châmhngat 
kani anit sik kae. 

4“Kei dahlona limsyem kamuk mak ruh; thir leh hlunga pathen syem mak ruh 
khana kamuk mak ruh. Kei nan-Pathen RŌNGPU eng kha kae. 

5“Inloikhômna inthoina sik ran nanthat pha, kaleipek chei chôndân kha jui ruh, 
khan nantōkna kha karahlâng sik kae. 

6Ran that ning a-emak leh jîng kania khan hme kha sâk sik kae. Ni 3 ninga hme 
a’nhlei rakip kha ro manvâm sik kae, 

7ajârchu beklanga intheng mak, tu inkhat in asâk inchu, tōkna kha rahlâng mak 
ning. 

8Tu inkhat in asâk inchu kei hnenga a’ntōksōt jo kha hmecham inkhat a alo jâra 
aṭhe sik kae, kei mi inkhat a inteimak jo ning. 

9“Nanhlei nankhôm pha, hlei rakir katlung bit a sâng ât mak ruh, khana dahlonsa 
jo sabor ka-ât sik a se nôk mak ruh. 

10Nanvomhrui rahōna ṭhōtsō loa ka-om a-emak leh raleia akatla thei hei 
avakahrut sik a se nôk mak ruh; sarahei sik a dahlon pek hei ruh. Kei nan-
Pathen RŌNGPU eng kha kae. 

11“Inru mak ruh, mi hōnmak ruh, maleisei hrimak ruh. 

12Nanta juimak sik achang inchu kei rahminga intep mak ruh; khava khan 
karahming amanset a kae. Kei nan-Pathen RŌNGPU eng kha kae. 

13“Tûte inkhat chunga hnemna jonga anei kasut mak ruh. Ratha nantanêk tu 
inkhat hlō kha jân khatbek um khâm mak ruh. 

14Kōr kaset mi kha hâksêr mak ruh khana hmitkacho inkhat hma a’npaina sik 
heikhat dapek mak ruh. Kaṭong jui ruh; kei nan-Pathen RŌNGPU eng kha kae. 

15“Ṭong tlâng kasōk mandaina nannei pha malung inthenga ṭong tan ruh; sara 
ôpna khana heisa ṭitna malârmak ruh. 

16Mi inkhat kha maleiseia hrimanthang mak ruh, mi inkhat ahringkhō sik 
ṭongtan athōk pha nangni sâkhi pek a ama bômtheina achang sik inchu vahri pek 
ruh. Kei RŌNGPU eng kha kae. 

17“Tu inkhat chunga ersak mak ruh, ama jâra set nantlo makna sik nanintōk 
makna hei kha hri mandâi jôk ruh. 

18Tu inkhat chunga phu hlōmak ruh khana enkada ṭhak mak ruh, tâk nabinga 
na’nlungset kapōa nanvenhei lungset ruh. Kei RŌNGPU eng kha kae. 

19“Kaṭong pek chei jui ruh. Inna ranhei muksen mannei mak ruh. Hleipuk inkhat 
a sachi hlop-hlop manheia lingmak ruh. Pat hlop 2 vânga pōnkhông insi mak ruh. 

20“Mi inkhat nuhmei manbo a’nhretsa jo sōk nuhmei inkhat kha aman alapek 
male mak jâra ala’nsō mak kha mi inkhat in hmun inchun puina anei inchu, 
karâkna pek sik hei kae, tâk sōk alachang jâra thatchu that mak sik hei kae. 

21Mipa khan kei omna Pōn-inn hlutna khan ama pekmalena inthoina kemōngche 
inkhat aheikei sik kae, 

22khana inphut mipa setna losōtna sik manthengna rōi thempu khan atlosōt sik 
kae, khana Pathen in arangei mandam sik kae. 

23“Canaan ram nanhlut a theikung nanling pha, ahma kakei kum 3 shunga kara 
inra hei kha beklanga intheng mak tia lo hei ruh. Khava pha shung senga kara 
kha nantasâk mak sik kae. 

24Kum 4 changna khan kara rakip kha RŌNGPU kei hnenga ningṭhat malârna, 
inthoina inkhat a nantatōk sik kae. 

25Tâk-kha kum 5 changna khan chu kara nansâk thei sik jo. Hihei rakip hi 
nantlo’nchu, nanthei kung khan kara katamchet inra sik. Kei nan-
Pathen RŌNGPU eng kha kae. 

26“Thi alaka-om hme inkhatbek sâk mak ruh. Dôi hei inkhatbek inchu mak ruh. 

27Akathi ṭajai suina nan thōmbea sam epmak ruh khana nanhnerhme phôimak 
ruh 

28khana nantaksa chunga lim mazet mak ruh, bi kaneia ât mak ruh. 
Kei RŌNGPU eng kha kae. 

29“Nansanuhei kha bek-inna noti manchang heia inzak manchen mak hei ruh; 
khanga nantlo’nchu pathen ralak ting inhe sik jo chei khana ram hi omchen 
kaṭhamak in kasip sik jo. 

30Châmhngat kani kha nit ruh, khana kei kamukna kha kajana nei ruh. 
Kei RŌNGPU eng kha kae. 

31“Kathi rathla inphut ṭong kalo hei hnenga mansena kangeituia semak ruh. 
Nantlo’nchu, beklanga a’nthengmak sik chei kae. Kei nan-Pathen RŌNGPU eng 
kha kae. 

32“Katerhei sik kajana leh lulenna malâr ruh. Ṭit leh kajana pum a kei ajui ruh; 
kei RŌNGPU eng kha kae. 

33“Nanrama ka-om ram hlop mihei kha êngsettak a razen mak hei ruh. 

34Nanloi Israel inkhat kapōa razen hei ruh, khana nanbinga nan-inlungset kapōa 
lungset hei ruh. Nangni’m pha khat a Egypt ram a khōhme aleikachang chei kae 
mandon ruh. Kei nan-Pathen RŌNGPU eng kha kae. 

35“Tûte inkhat neinâk asei, ahrik, aja tena vânga hōnmak hei ruh. 

36Malung inthengtak a atena kher, hlung, thingtlōnhei kha hmang ruh. Kei nan-
Pathen RŌNGPU eng kha kae, ke’n Egypt a inphut kaheiṭhōi chei kae. 

37Kadân leh kaṭong pek rakip jui ruh. Kei RŌNGPU eng kha kae.” 

Levi-dân 20 

Ṭong Juimak Jâra Karâkna 
1 RŌNGPU’n Moses hneng 

2Israel mipuihei hripek sik a amanthei, “Nangni tu inkhat a-emak leh nankâra 
ka-om khōhme inkhat in asahei Molech pathen kamukna akapek sōt kha nangni 
nankhenga hlung vânga denghlon a that sik kae. 

3Tu inkhat in asa inkhat Molech hneng apek a, ka-omna Pōn-inn amannima, kei 
rahming intheng inzak apek inchu, Ke’n ama kadōi sik khana kami inkhat a 
teimak ning. 

4Mipui in aṭōntlo kha heitea andon mak jo’nchu khana aṭhatmak jo’nchu, 

5ama leh a-innshung mi rakip, khana kaṭong juimakna ama kajōm rakip, khana 
Molech inmuk hei seng chunga Kei khet in kadōi sik hei kae. Kami tia mandon 
mak jo hei ning. 

6“Tu inkhat in kathi rathla inphut ṭong kalo hei hnenga mansena kangeituia 
avakase mi kha, ama kha kadōi sik, kami inkhat a teimak jo ning. 

7Nangni inthenga om ruh, ajârchu kei nan-Pathen RŌNGPU eng kha kae. 

8Kadânhei jui ruh, kei RŌNGPU eng kha kae, khana Ke’n kaman theng chei kae.” 

9 RŌNGPU’n dânhei hi apek hei. Tu inkhat in apa anu kahâksêr inchu that sik kae; 
athina kha abinga atlosōt kae. 

10Mi inkhat in a Israel changpui inkhat nuhmei ajôngpui inchu, ama leh 
nuhmeinu kha that sik hei kae. 

11Apa nuhmei inkhat leh hmun inchun mi khan apa inzak apek kae, ama leh 
nuhmeinu kha that sik hei kae. Anthina kha anmani tahei rôn sōt kae. 

12Mi inkhat ahmōinu leh anset inchu, an-inhnibât a that sik hei kae. Anmani’n 
omhlam sōklo jeṭhe antlo jo, anthina kha anbinga anta’ntlosōt kae. 

13Pase inkhat in, pase inkhat ajepui inchu, mater ka-om tak antlo jo, an-inhnia 
that sik hei kae. Anthina kha anbinga antatlosōt kae. 

14Mi inkhat in asanu leh anu akop a a-ompui he’nchu, inzak ka-om tak antlosōt 
jâra ankhenga hmeia rohlon sik hei kae; Khang khava omchen kha nankâra 
hnōm mak sik kae. 

15Mi inkhat in ran a’nchunpui inchu, ama leh ran kha that sik hei kae. 

16Nuhmei inkhat in ran leh jepui sik aleirei inchu, amanu leh ran kha that sik hei 
kae. Anmani thina kha anbinga antatlosōt kae. 

17Mi inkhat in anainu mo, anulâk sanu mo a-ompui inchu, anmani kha mipui kâra 
inzakna pek sik hei kae, mipuia inphut hnongsōt sik hei kae. Asernu ajepui jâra 
khava kara kha athōk sik kae. 

18Mi inkhat in nuhmei inkhat thla apōn hmulai ajepui inchu, an-inhnibât a 
mipuia inphut hnongsōt sik hei kae; ajârchu beklanga intheng makna dân kha 
ansuk ṭhe joa kae. 

19Mi inkhat in ani asetpui inchu, an-inhnia omhlam sōklo jeṭhe antlo jâra khava 
kara kha antathōk sik kae. 

20Mi inkhat in apakasin nuhmei asetpui inchu, apakasin inzak apek kae; ama leh 
nuhmeinu khan lei antachoi sik kae; an-inhnia sa neimak hei ning. 

21Mi inkhat in asōpui nuhmei a-ompui inchu, sa neiloa akathi sik hei kae. Asōpui 
inzak apek khana beklanga a’nthengmak atlo jo kae. 

22 RŌNGPU’n ati, “Ke’n kaṭhōi manhlutna sik chei Canaan ram khan alei hōtmakna 
sik chei, kadân rakip leh kaṭong pek chei hi jui ruh. 

23Khava hmun a aka-om hei chôndân kha juimak ruh; ram khan nangni nanhlut 
theina sik a jât-hlop hei kha kahnong sōt hei kae. Anṭhatmakna omchen rakip 
khan kamater hei kae. 

24Tâk-kha hiva haona leh thai ṭhatna ram hi nanta kachang sik a a’ntep eng kae, 
kapek sik chei kae. Kei nan-Pathen RŌNGPU eng kha kae, ke’n nangni jât-hlop 
heia inphut kaṭhensōt chei kae. 

25Khava jâra beklanga a’ntheng leh a’nthengmak ranhring leh vahei nantaṭhen 
kaṭha sik hei kae. A’nthengmak ranhring leh vahei sâk mak ruh. Intheng mak tia 
kahri kha nansâk inchu amantheng mak chei ning. 

26A’ntheng sik chei khana keita rōk akachang sik chei kae, ajârchu 
kei RŌNGPU eng, a’ntheng eng kae. Nangni keita rōk nanchangna sik jât-hlop heia 
inphut kaṭhensōt chei kae. 

27“Tu pase nuhmei achang inum akathi rathlahei hneng ṭong kajong mi kha 
hlung vâng denghlon sik kae; hiva katlo mi kha athina rahno arôn sik kae.” 

Levi-dân 21 

Thempuhei Inthengna 
1Aaron innshunga thempuhei hneng hri sik kha RŌNGPU’n Moses hneng ṭong 
aleipek, “Thempu inkhat in a-innkō mi athi pha ahrena ṭōnhlama atlâk leh 
beklanga a’nthengmak kha aka-emak sik kae, 

2akathi kha anu, apa, asapa, asanu, anaipa, 

3khana a-inna ka-om puise lakanei mak asernu achangmak inchu. 

4Anuhmei tinga a-innkō kathihei jâra a’nthengmak kha aka-emak sik kae. 

5“Thempu tûte’num kathi ralûm de malârna alu, ahnerhme vomak rasoh, ataksa 
ât mak rasoh. 

6Ama a’ntheng sik kae khana karahming amanset mak sik kae. Ama’n thlai 
inthoina atōk eng kae, ama a’ntheng nger sik kae. 

7Thempu inkhat in notinu, nuhngâk intheng mak, inṭhenpuisa a-ompui mak sik 
kae; ama chu a’ntheng kae. 

8Mipui in thempu kha a’ntheng inkhat a antamandon sik kae; ajârchu ama’n thlai 
inthoina kha kei hneng atōk kae. Kei RŌNGPU eng kae; kei intheng eng khana Ke’n 
kamihei kaman theng hei. 

9Thempu inkhat sanu kha noti achang inchu, ama’n apa rahming amanset, ama 
kha rohlon sik kae. 

10“Thempu Kalen kha sahrik manthisa jo kae, khana thempu von invon sik a 
manthengsōt jo, achang jâra ralûm adena malârna asam khuiloa, apōn invon 
akei hlera aka-om mak sik kae. 

11-12Ama kei sik a tōksōt jo kae khana beklanga a’nthengmak aka-emak sik kae 
khan chu kei Pōn-inn intheng kha adahlona apa leh anu khet anchang inum 
akathi inna avakahlut a amannim mak sik kae. 

13Nuhngak intheng a-ompui sik kae, 

14renghmei, inṭhenpuisa, khana notinuhei chu changthei mak ning. Ajât shunga 
nuhngak intheng rōk a-ompui sik kae. 

15Achangmak inchu, asahei, a’ntheng mông sik hei kha, beklanga intheng mak 
hei ning. Kei RŌNGPU eng, Ke’n Thempu Kalen inkhat a kaṭhensōt kae.” 

16Aaron hneng ahri pek sik a RŌNGPU’n Moses hneng ṭong aleipek, 

17“Taksa rabu kakip mak nasōn inkhatbek in kahnenga thlai inthoina hongtōk 
theimak ning. Hivahi ahei tik chenna sik jo kae. 

18Tûte inkhat taksa bâk kakip mak in tōkna neithei mak ning: hmitkacho, ke 
inkhōi, hmevei karônhei seng; 

19kut kaṭha inhling theimak, ke kaṭha kathon theimak; 

20Aṭhōm kapông mi kabong; hmit leh vunnat karôn; taksa insyem mi. 

21Aaron thempu sōnhei, taksa kakip mak in thlai inthoina kahnenga heitōk 
theimak ning. 

22Khava mi khan kahnenga thlai intōk kha asâk thei sik, a’ntheng thlaitōk 
achanga a’nthengpen thlaitōk kha achanga, 

23tâk ama taksa puitluk makna anei jâra, a’ntheng pinden leh maichâm hnenga 
chu ahei hnaimak sik kae. Hiva neinâk intheng hei hi amannim mak sik kae, 
ajârchu kei RŌNGPU eng kae, ke’n kaman theng hei kae.” 

24Hivahi Moses’n Aaron leh asahei hneng, Israel mi rakip hneng aleihri kha kae. 

Levi-dân 22 

Inthoina Inthengna 
1Aaron leh asapahei hneng hri sik kha RŌNGPU’n Moses hneng ṭong apek, 

2“Kei rahming nantamanset mak sik kae, khava jâra Israel mipuihei a’ntheng 
inthoina kahnenga anta heitōk kha kajatak a hmang ruh. Kei RŌNGPU eng kae. 

3Nansōn inkhat in a’nthengmak lai, kei hnenga Israel mipuihei tatōk inthoina 
intheng hnenga ahong inchu, maichâma avea razenna tlothei mak ning. Hivahi 
ahei tik a sik kae. Kei RŌNGPU eng kae. 

4“Aaron sōn inkhat vunnat kanei leh thi leh hnai kalōng inkhat in a’ntheng 
inthoina kha beklanga a’nthengsōt hma seng sâk theimak ning. Thempu tu 
inkhat in kathi kalōng leh a’ntôn jo, a’nthengmak heikhat avasit inchu khana 
asetui asōk inchu 

5khana a’nthengmak ran leh mi avatôn inchu intheng mak jo. 

6A’nthengmak thempu tu inkhat kha khōhlei katlunga intheng mak ning, tui a’nsi 
mak hma seng a’ntheng inthoina kha sâk theimak ning. 

7Kani atlâk sō leh ama intheng jo, ama thlai a’ntheng inthoina kha asâk thei sik 
jo. 

8Binga kathi leh ramsha tathat ran hme sâk mak ning, ama mantheng mak ning. 
Kei RŌNGPU eng kae. 

9“Ke’n kapek chei chôndânhei hi thempu rakip in antanit sik kae. Achangmak 
inchu, a’ntheng chôndân anjuimak jâra themmô anchen sik khana kathi sik hei. 
Kei RŌNGPU eng kae, ke’n kaman theng hei kae. 

10“Thempu innshung mi rōk in a’ntheng inthoina kha ansâk thei sik; tu inkhat, 
thempu leh aka-om khana ratha-nek mi inkhat in sâk theimak ning. 

11Tâk-kha thempu sōk, asêr vânga arachôk khana a-inna a’nte khan chu thempu 
chen thlaihei kha asâk thei sik. 

12Thempu sanu, thempu kaemak hnenga inn kanei khan a’ntheng inthoina 
heikhat sâk theimak ning. 

13Tâk-kha renghmei achangmak leh anta he’nṭhenpui asanu sa neilo, apa inna 
ahong inle joa in-ungna kanei jo khan chu apa thempu chen kha asâk thei sik. 
Thempu innshunghei rōk in heikhat kha ansâk thei sik a kae. 

14“Thempu innshung kachangmak inkhat in a’ntheng inthoina kha manhret loa 
avasâk inchu, khava man katluk hrep leh ṭhen 100 a ṭhen 20 thempu hneng apek 
male sik kae. 

15Thempu he’n a’ntheng inthoina kha 

16ahlam sōkloa mi anmansâk hei leh antamantheng mak sik hei kae; khava mi 
chunga khan themmô chenna leh karâkna katlung sik. Kei RŌNGPU eng kae khana 
inthoina kha kaman theng kae.” 

17 RŌNGPU’n Moses ṭong aleipek, 

18chôndânhei hi Aaron leh asapahei khana Israel mi rakip hnenga apek sik a. 
Israel a-emak leh Israelhei kâra aka-om khōhme inkhat in ro-inthoina atōk 
inchu, intepna pui tlukna a-emak leh bing rachama inthoina atōk pha, ran kha 
nōrna aneimak sik kae. 

19Rahlâng theina sik a nōrna kase ache akachang sik kae. 

20Nōrna kanei ran heikhat nantōk inchu, RŌNGPU’n rahlâng mak ning. 

21Tu inkhat in RŌNGPU hneng inlôikhômna inthoina atōk pha, intepna huitlungna 
a-emak leh bing rachama tōkna achanga, ran kha rahlângna sik nōrna kase 
akachang sik kae. 

22RŌNGPU hneng ran hmitkacho, ke kangōi, ke intan, khōihli hnai kalōng, vun 
inkhok, akaphâr inkhat tōkmak ruh. Khang khava ran kha maichâm chunga thlai 
inthoina tōkmak ruh. 

23Bing rachama inthoina chu ran alakasin, pui alakatluk mak vânga nantōk thei 
sik, tâk intepna huitlungna sik a chu rahlângthei changmak. 

24RŌNGPU hnenga ran kati epkhōi, âttan, vōk manchip, vōk hler heikhat tōkmak 
ruh. Nanrama khavakha hnōmpek changmak. 

25Jât-hlop heia ran heikhat thlai inthoina tōkmak ruh. Khahei kha nōrna kaneihei 
tia inlo khana rahlâng changmak hei. 

26-27Sete, kemōngte, kete a’ntet pha, apuia inphut ni 7 mak hma valo sik 
changmak, khava sō leh thlai inthoina tōkthei kae. 

28Sehrat pui leh ate, kemōngpui leh ate, kepui leh ate ni khat a inthoina tōksap 
mak hei ruh. 

29RŌNGPU manpâkna inthoina nantōk pha, chôndânhei kha jui ruh, rahlâng 
pekna sik chei; 

30khava ning bât sâk sō ruh jîngkâr katlung heite inda mak ruh. 

31 RŌNGPU’n ati, “Kaṭong pek jui ruh; kei RŌNGPU eng kae. 

32Kei rahming inthenga hmeset manchen mak ruh; Israel mi rakip in kei hi 
intheng tia akahnōm sik hei kae. Kei RŌNGPU eng kha kae, ke’n kaman thengsōt 
chei kae; 

33Kei nangni Pathen changna sik a Egypt a inphut kaheiṭhōisōt chei kae. 
Kei RŌNGPU eng kha kae.” 

Levi-dân 23 

Beklanga Reveihei 
1 RŌNGPU’n Moses hneng 

2beklanga reveia Israel mipui he’n kamukna sik anho’ntûp pha chôndân sik apek 
hei. 

3Nangni’n nanṭōn tlona sik ni 6 nannei, tâk ni 7 tluk ning, serning kha châm 
inhngatna kani kae. Khava ning chu ṭōn tlomak ruh, tâk kamukna sik a intûp ruh. 
Châmhngat kani hi RŌNGPU ta kae; khava hmun a nan-om achang inum jui ruh. 

4Hiva rehōihei hi apha intepna shunga hrimanthang ruh. 

Rakan Kût leh Che philo Buhlom Revei 
(Mj 28.16–25) 

5Rakan Kût hi RŌNGPU kajana nit sik kae, thla hma inkeia ni 14 tluk ning a’nphut 
kae. 

6Ni 15 tluk ning che philo buhlom revei kha inphut, ni 7 shunga che philo buhlom 
nantasâk mak sik kae. 

7Hiva kanihei hma-inkei ning ama inmuk sik a intûp sik chei, nitina nanṭōn 
heikhat bek tlomak ruh. 

8Ni 7 shunga nanthlai inthoina kha RŌNGPU hneng tōk ruh. Ni 7 ning khan 
kamukna sik intûp nôk ruh, nitina nanṭōn heikhat nanta tlomak sik kae. 

9-10 RŌNGPU’n apek sik chei ram kha nanhlō pha, sâng nan-ât hei pha, ahma inkei 
sabor saphe kha thempu hneng heichoi ruh. 

11Ama’n ahlopdet a RŌNGPU hneng avatōk sik, nangni arahlângna sik chei. 
Thempu’n serningsōa jîng kania avatōk sik kae. 

12Hmuchi inthoina nantōk ning, ro-inthoina kha kemōngte kum khat katluk 
nōrna kase inkhat tōksa ruh. 

13Kha leh inthoia jâmdi kilograme 2 olive thai leh manheia thlai inthoina tōkna 
nei ruh. Khava marim kha RŌNGPU tlaina kae. Khana ju litre inkhat um nanta 
tōksa sik kae. 

14Hmuchi kara ather heikhat, hminloa, katheia, buhloma syema achang inum 
Pathen hneng tōkmak hma seng sâk mak ruh. Hiva chôndânhei hi nansōn rakip 
in akahong sik pha rakip a antajui sik kae. 

Sakhôm Kût 
(Mj 28.26–31) 

15Nangni’n RŌNGPU hneng nansaphe nanta hongtōk serning kanisōa inphut 
Kanive 7 tei ruh. 

16Châmhngat kanive 7 tlukna kahnunga ni 50 tluk ning, hmuchi inthoina ather 
inkhat RŌNGPU hneng tōk ruh. 

17Innshung et in RŌNGPU hneng buhlom pheng hni ahlopdet kutchoia anta 
heipek sik kae. Buhlom pheng khat kha jâmdi kilograme 2 chêphia syem sik kae 
khana sakhôm sik a inphut kara hma-inkei inthoina kha RŌNGPU hneng tōk sik 
kae. 

18Buhlom leh inṭhōia mipui in kum khat katluk kemōngte 7, sehratche inkhat, 
kemōngche 2 ankhenga nōrna kase antatōk sik hei kae. Khahei 
kha RŌNGPU hneng romanvâm inthoina tōk sik hei kae, inṭhōia hmuchi leh 
vomhrui ju inthoina tōksa sik kae. Hiva inthoina marim kha RŌNGPU tlaina kae. 

19Set-inthoina keche inkhat, kum khat katluk kemōng chere 2 inlôikhôm 
inthoina tōksa ruh. 

20Thempu khan buhlom kha leh kemōngte 2 kha thempuhei sik ahlopdet kutchoi 
inkhat a RŌNGPU hneng apek sik. Inthoinahei hi a’ntheng kae. 

21Khava ning nitina nanṭōn kha intlo mak ruh, tâk kamukna sik a intûp ruh. 
Nansōn he’n khova ram a an-om inum hiva chôndânhei hi akahong sik pha rakip 
a antajui sik kae. 

22Nanhlei nan-ât pha hleike rakirret katlung âtsa mak ruh, dahlon jo kha aka-ât 
sik a jōn nôk mak ruh; sarahei leh khōhmehei sik dahlon pek hei ruh. RŌNGPU kha 
nan-Pathen kae. 

Kumther Revei 
(Mj 29.1–6) 

23-24Thla 7 tlukna kani hma-inkei ning ahlopdet a châmhngatna nei ruh, pengkun 
antum inhring pha kamukna sik a intûp ruh. 

25RŌNGPU hneng thlai inthoina tōk ruh khana nitina nanṭōn kha tlomak ruh. 

Set Inthengna Kani 
(Mj 29.7–11) 

26-27Thla 7 tlukna ni 10 ning hichu kumchaina rōi, mihei setna losōtna sik a 
hmang sik kae. Khava ning khan heite sâk loa kamukna sik hong intûp 
ruh, RŌNGPU hneng thlai inthoina kha vatōk ruh. 

28Khava ning ṭōn tlomak ruh, ajârchu khava ning kha set losōtna bekrōi tlona 
kae. 

29Khava ning heikhat kasâk mi kha Pathen mi inkhat a inteisa mak jo ning. 

30Mi inkhat in khava ning ṭōn atlo’nchu, RŌNGPU khet in athat sik kae. 

31Hiva chôndân hi nansōn rakip, khova ram a an-om inum, antajui sik kae. 

32Ni 9 tluk ning kani atlâk a inphut ni 10 ning kani ahlut katlung ahlop mônga 
châmhngatna nit ruh, hiva shunga hin heite sâk theimak tin. 

Rabuk Kût 
(Mj 29.12–40) 

33-34Thla 7 tlukna Murva ni 15 ning Rabuk Kût phut a ni 7 katlung manjōm ruh. 

35Hiva kani hma-inkei ning kamukna sik intûp ruh, nitina nanṭōn kha tlomak 
ruh. 

36Ni 7 shunga ani tina thlai inthoina nantatōk sik kae. Ni 8 tluk ning kamukna sik 
hong intûp nôk ruh, thlai inthoina tōk ruh. Hivahi kamukna kani kae, ṭōn heite 
nanta tlomak sik kae. 

37(Hihei hi nangni’n kamukna sik ahon’tûp cheia, thlai inthoina, romanvâm 
inthoina, hmuchi inthoina, ran inthoina, ju inthoina, ani tina inthoi sik kasōk 
seng nantatōk a RŌNGPU kajana nantanei sik beklanga reveihei kha kae. 

38Hiva reveihei hi nangni angaia serning chunga hapsa kae, khana inthoinahei hi 
angaia kutchoi, intepna pui tlukna inthoina, nanrachama inthoina RŌNGPU hneng 
nantatōk hei chunga hapsa kae.) 

39Nansâng nankhôm pha, hiva revei hi ni 7 hmang ruh, thla 7 tlukna ni 15 ning 
phut ruh. Ahma inkei ning kha ahlop mônga châm inhngatna sik kae. 

40Khava ning khan kara kaṭhapen nanthei kunga inphut ṭhōt ruh, kahno bâk leh 
thing bâk inbur choi ruh, khana RŌNGPU nan-Pathen kajana bekna revei kha phut 
ruh. 

41Ni 7 hmang ruh. Hiva dân hi nansōn he’n akahong sik pha rakip a antahmang 
sik kae. 

42Israel mi rakip rabuk-inna ni 7 inkhuma ka-om sik hei, 

43RŌNGPU’n Israel mipuihei kha Egypt ram a inphut aheiṭhōisōt pha khan rabuk-
inna aleiman-om hei ti kha nansōn he’n anmanhretna sik a kae. Ama nan-
Pathen RŌNGPU kha kae. 

44Khang’khan Moses khan Israel mipuihei kha RŌNGPU kajana beklanga rehōi 
nitna dân kha aleipek hei. 

Levi-dân 24 

Thaihmei Tintana 
(Sōk 27.20–21) 

1 RŌNGPU’n Moses hneng 

2Israel mipuihei hneng ṭong pek sik kha aleimanthei: Pōn-inn shunga thaihmei 
sik a olive thai a’nthengtak heichoi ruh, thaihmei kha insûk injônna sik. 

3Khōhlei kataia Aaron in thaihmei hei kha adet ṭhak sik hei khana jîngkâr 
katlung insûk sik hei, Hmun Inthengpen shunga, Intepna Bôm hma aka-om 
pinden vângtinga RŌNGPU omna khan. 

4Sana intheng thaihmei sung chunga thaihmei hei kha Aaron in a-ensui sik 
hei, RŌNGPU omna andet ṭhakna sik a-en sik hei. 

Pathen hneng Buhlom Tōkna 
5Jâmdi kilograme 12 loruh buhlom 12 kachep ruh. 

6Buhlomhei kha agôr manlia da ruh, RŌNGPU omna aka-om sana intheng vâng 
a’ntōm dokhâng chunga khan. 

7Bero intheng ajing agôr rakip chunga inda ruh khava khan buhlom kahlânga 
thlai inthoina RŌNGPU hneng tōkna akae sik kae. 

8Châmhngat kani kataia, apha rakip a, RŌNGPU omna khan buhlom kha daṭhak 
sik kae. Hivahi aheitik a sik a Israelhei ṭōn kae. 

9Buhlom kha Aaron leh asōnhei ta sik kae, hmun inthenga antasâk sik kae, 
ajârchu hivahi thempuhei sik RŌNGPU hneng thlai inthoina tōkna a’ntheng hêr 
ṭhensōt thlai kha kae. 

Akadik Akaṭha Karâkna Tekhing 

10-11Mi inkhat leika-om, apa chu Egypt anu chu Israel, Dân phunga Dibri sanu 
arahming in Shelomith. Rephōr shunga hiva mipa hin Israel inkhat leh lei innâk 
hei. Innâkna shunga ama’n Pathen alei hâksêr, khava jâra anmani’n Moses hneng 
anleiṭhōi, 

12anhngak a anda, achunga heimo tlo sik kha RŌNGPU ṭong mantheina 
anleihngak. 

13 RŌNGPU’n Moses hneng ati, 

14“Mipa kha rephōr vângting ṭhōisōt ruh. Ama’n hâksêrna ahri kha akathei rakip 
in aṭhe tia malârna, mipa luchunga ankut anda sik khana mipui in hlung vâng 
antadeng hlon sik kae. 

15Khava sōa Israel mipuihei hneng, tu achang inum Pathen kahâksêr kha 
inrengna kara athōk sik 

16khana that sik kae tia hripek hei ruh. Israel leh jât-hlop Israelhei kâra ka-om 
tu inkhat RŌNGPU kahâksêr kha mipui in hlung vâng denghlon sik kae. 

17“Tu achang inum mikathat kha that sik kae, 

18mihei ran kathat mi khan khava kahlanga apek sik kae. Sedân hi hringkhō 
inkhat sik a hringkhō inkhat kha kae. 

19“Mi inkhat in mihlop inkhat sungbi amanrôn inchu, ama taleitlo mama kha 
achunga tlo sik kae. 

20Miru inkhat amathlek inchu ama ru inkhat kha’m mathlek sik kae; hmit inkhat 
amancho’nchu ama hmit inkhat kha’m mancho sik kae; ha inkhat asuk mathlek 
inchu ama ha inkhat kha’m sukmathlek sik kae. Mi asukset kapōhrep a ama’m 
sukset sik kae. 

21Ran kathat mi khan akahlânga apek sik kae, tu achang inum mihring kathat 
chu ama’m that sik kae. 

22Hiva dân hi nangni Israel leh nankâra aka-om jât-hlop hei nankhenga chunga 
manse sik kae, ajârchu kei nan-Pathen RŌNGPU eng kha kae.” 

23Moses’n hivahi Israel mipuihei hneng ahri pha, mipa kha rephōr vângting 
ankeisōt a hlung vâng andenghlon jo. Hing’hin RŌNGPU’n Moses hneng ṭong apek 
kha Israel mipui he’n anleitlosōt a kae. 

Levi-dân 25 

Kum 7 Tlukna 
(Dân 15.1–11) 

1 RŌNGPU’n Sinai Tlâng chunga Moses hneng ṭong ahri khana 

2dânhei hi Israel mipuihei hneng amathlung sik a ṭong aleipek. RŌNGPU’n apek 
chei ram kha nanhlō pha, kum 7 tlukna rakip kha hlei thlō loa RŌNGPU kajana 
nantapek sik kae. 

3Kum 6 shunga nanhlei hei inthlō ruh, nanvomhrui rahōn manhleng ruh, khana 
nanhlei kara inlōk ruh. 

4Tâk-kha kum 7 tlukna khachu hleihei sik pui katluk a châmhngatna kum 
kae, RŌNGPU hneng tōksōt kum kae. Nanhleia hmuchi vormak ruh, nanvomhrui 
manhleng mak ruh. 

5Hmuchi tukloa abibinga ahong kakek kara kha ât mak ruh, khana manhlenglo 
vomhrui theikara kha’m ṭhōtmak ruh; ajârchu ram sik a khavakha pui katluk a 
châmhngatna kum kae. 

6Hleihei kha khava kum a nanthlōmak inum nangni sik, nansōk-hei sik, 
nanminek hei sik, ram hlop mi nankâra ka-om hei sik, 

7nanranhei leh shahei tasâk sik a thlai apek sik chei. Kara amanra rakip kha 
nansâk thei sik. 

Pek male Kum 
8Kum 7 kha ve 7 tei ruh, kum 49 kae. 

9Khava sōa thla 7 tlukna ni 10 ning, Pekmalena Kani kae, pengkun katum inkhat 
ram pumpuia tir ruh. 

10Hing’hin kum 50 tlukna kha ahlop a ṭhen una ram shunga ka-om mi rakip 
hneng ning leh hnōma masō anchangna kha phông ruh. Hiva kum shunga hin 
neinâk ale’njōr rakip akapu marō a-emak leh asōnhei hneng pek male sik, tu a-
enum sōk a ale’njōr mi kha a-innshung hneng tir male sik kae. 

11Nahleia hmuchi nanta vormak sik, abinga kakek kara nantakhôm mak sik, 
khan chu nanta manhleng mak vomhrui thei nanta ṭhōtmak sik kae. 

12Kum katlung bit kha nangni sik kum intheng kae; hleia akasōk karahei rōk kha 
nantasâk sik kae. 

13Hiva kum shunga hin alei injōrsōt neinâk rakip kha akapu marō hneng male 
sik kae. 

14Khava jâra nan-Israel changpui inkhat hneng ram nanjōr pha, a-emak leh 
narachôk pha dikmak a inhōn mak ruh. 

15Aman chu, abânna Pekmalena Kum amak hma kara inrana sik kum heija mo 
alaka-om enmantōk a hri sik kae. 

16Kum alatam inchu aman katam sik, kum atam mak inchu aman katlôm sik, 
ajârchu hlei khan kara heija mo amanpung sik kha a’njōr kae. 

17Nan-Israel changpui kha hōnmak ruh, nan-Pathen RŌNGPU kha jui ruh. 

Kum 7 tlukna Ṭōn 
18 RŌNGPU dân rakip leh aṭongpek seng nangni’n jui ruh, kha achang inchu 
nanrama kahōia ka-om sik chei. 

19Ram khan hmuchi kara amanpung sik, nanta madu chen nansâk sik, kahōia ka-
om sik chei. 

20Mi ṭhahrep in kum 7 tlukna khan hlei nithlō mak a, hmuchi kara heite nilōk 
mak inchu heimo nisâk sik tia ander thei. 

21Kum 2 sâk tlukna sik kara amanrana sik kum 6 tlukna ram kha RŌNGPU’n 
mahâmṭhat apek sik kae. 

22Kum 8 tlukna hleia sachi nantuk pha, nanhmuchi tuk kha nanlōk mak kârseng, 
kum 6 shunga nantaleilōk kha nansâk lakatluk sik a kae. 

Nei Pekmalena 
23Nanram jōrsōt thang theimak tin chei, ajârchu nanta changmak; Pathen ta kae, 
nangni khōhme ângphunga nantahmang sik a ahnōm pek chei kha kae. 

24Ram nanjōr pha, akapu marōpa’n rachôk malena ratha anei kha nantamanhret 
sik kae. 

25Israel mi inkhat sara achang joa aram ajōr nger sik jo achang inchu, a’nhnai 
puipen innkō khan arachôk sik kae. 

26Innkō kaneimak mi kha hnunga hong kahao thei, rachôk malena sik katluk a 
ahongnei theia kae. 

27Khava sik a chu, ram inchôkpa hnenga, abâna Pekmalena Kum tlungna sik kum 
heija mo alabat kha leh intōk a sêr kha atei sik kae, khava pha ram kha achen 
male thei sik a kae. 

28Tâk-kha katlen malena sik sêr aneimak inchu, abâna Pekmalena Kum katlunga 
mipa khan alanei sik kae. Khava kum a khan akapu marōpa hneng pek male sik 
kae. 

29Tu inkhat in kurbang intuk khum khōpui shunga a-inn inkhat ajōr inchu, 
ajōrninga inphut kum khat atluk pha rachôk malena sik ratha aneia kae. 

30Tâk-kha ama’n khava kum shunga khan arachôk male mak inchu, avea 
rachôkna sik ratha kha inhmang jo inn kha a’nchôkpa leh asōn he’n annei thang 
sik jo; Pekmalena Kum a khavakha inpek male mak jo ning. 

31Tâk-kha kurbang intuksi mak khōa innhei khachu hlei leh in-anga dân manse 
sik kae, akapu marōpa khan rachôk malena ratha anei, khana Pekmalena Kum a 
pek male sik kae. 

32Hei-achang inum, Levihei chu anmani ṭōn rônna khōpui senga anneinâk kha 
pha rakip a rachôk malena sik ratha annei. 

33Khōpuihei shunga Levi mi inkhat in a-inn inkhat alei jōra arachôk male mak 
inchu, Pekmalena Kum a khan ama kha pek male sik kae, ajârchu khōpui heia 
Levihei innhei khachu, Israelhei kâra antâ akachang thang jo kae. 

34Khana Levihei khōpui kimvea ramhâng khachu jōrsōt hêrmak sik kae; ahei tik 
a anmani chen kae. 

Sara Hneng Neibat Pek 
35Israel changpui nanhnenga ka-om inkhat asara changa abinga a’nvei tor mak 
inchu, nahnenga khang’khan ahring theina sik, ratha na-nek sōk-hei kapōa, sâk 
napek sik hei kae. 

36Athōi heite lomak roh, Pathen ṭong jui roh, nasōpui Israel kha nahnenga om 
rasoh. 

37Sêr namanpûk kha sêrthōi lomak roh, sâng najōr kha hnemna jongmak roh. 

38Hivahi nan-Pathen RŌNGPU ṭongpek kae, Canaan ram pekna sik a leh nan-
Pathen changna sik a Egypt a inphut nanhei kaṭhōisōt kha kae. 

Sōk Masōna 
39Nasōpui Israel nahnenga aka-om inkhat sara achangrei jâra abinga sōk a 
nahnenga ahon’jōr inchu, nang in ama kha sōkṭōn namantlo mak sik kae. 

40Ratha-nek sōk kapōa nahnenga ka-oma Pekmalena Kum katlung arazen sik 
che. 

41Khava pha khan chu ama leh asa he’n andahlon sik che, a-innshunghei hneng 
apa-apu karōi omna kase sik. 

42Israel mihei hi RŌNGPU sōk-hei kae, ama’n Egypt ram a inphut aheiṭhōisōt hei 
kae, sōk a jōrmak sik hei kae. 

43Hnuk kasetak a hmangmak hei ruh, tâk nan-Pathen kha jui ruh. 

44Nangni’n sōk nanmadu’nchu, nanhneng vena jât-hlop hei nanrachôk thei. 

45Nankâra ka-om jât-hlop hei sahei nanrachôk thei hei. Nanram shunga a’nte 
ansahei kha nanneinâk kachang thei sik hei, 

46anhring lai seng nansahei inzen sik a chen inkhat a nandahlon pek thei hei. 
Tâk-kha nansōpui Israelhei chu hnuk kasetak a hmangthei mak tin chei. 

47Tekhing inkhat a jât-hlop mi nankâra ka-om inkhat in ahongnei pha, nansōpui 
Israel inkhat asara chang jâra khava jât-hlop hneng mo, a-innkō inkhat hneng 
mo abinga sōk sik a a’njōr jo’nchu. 

48Ama a’njōrsōt jo kahnunga ama inchôk malena sik a ratha alanei. Asōpui 
inkhat in, 

49apakasin in, a-emak leh a’nhnaipui innshung mi inkhat in arachôk male thei 
sik; a-emak leh abinga sêr ahlōthei inchu abing sik a ning leh hnōm arachôk thei 
sik. 

50Ama inchôkpa kha leh inbetō sik hei, abinga a’njōrsōt ninga inphut abâna 
Pekmalena Kum katlung antei sik khana amasōna man kha sōk inkhat ratha-nek 
dôra antei sik. 

51-52Kum heija mo alavât khava dungjuia arachôkna aman ṭhahrep apek male 
sik, 

53ama kha kum a ratha a’nnek kapōa intei sik. Akapupa khan kasetak a ahmang 
mak sik kae. 

54Hiva dungjuia hin masōsōt achangtor mak inchu, ama leh asahei kha abâna 
Pekmalena Kum a masō sik hei kae. 

55Israel mi inkhat kha sōk changthang theimak ning, ajârchu Israel mihei 
hi RŌNGPU sōk-hei kae. Egypt ram a inphut aheiṭhōisōt hei kae; ama an-
Pathen RŌNGPU kha kae. 

Levi-dân 26 

Ṭongjui jâra Mahâmṭhatna 
(Dân 7.12–24; 28.1–14) 

1 RŌNGPU’n ati, “Lim syem mak ruh, milim, hlung kacho, kamuk sik a hlunga lim 
mazet mak hei ruh. Kei nan-Pathen RŌNGPU eng kha kae. 

2Beklanga rehōihei nit ruh, kei kamukna hmun kha kaja ruh. Kei RŌNGPU eng kae. 

3“Kei dân dungjuia nanhringa kaṭong pek nanjui inchu, 

4aphahrep a khō kamansûr sik, ram hin hmuchi leh theikara kamanra sik. 

5Nanhmuchi khangtuk hrep katam sik nanvomhrui ṭhōt pha ahongtluk katlunga 
sâng nanla khôm sik, khana sachi vorpha ahongtluk katlunga vomhrui kara 
nanlaṭhōt sik. Nantasâk hnōm chenna nannei sik, nanrama kahōia ka-om sik 
chei. 

6“Nanrama mōngna kapek sik chei, khana heite ṭitna neiloa kaje tor sik chei. 
Akakhôk ranhei kha ram shunga man om mak jo hei ning, khana re sōk nôk mak 
jo ning. 

7Nan-inrepuihei kha nantor sik hei; 

8nangni mihring 5 rōk in mihring 100 nantor sik hei, 100 inchu mihring 1,000 
nantor sik hei. 

9Vâng kapek sik chei, sa leh nai katamtak kapek sik chei; ke’n nanhnenga kaṭong 
leitepna kha kanit sik. 

10Nansâng kha khangtuk hrep katam sik, kum khat katlung ka-om sik, khava pha 
sâng marō kha nanhlonsōt a ather dana sik nantlo sik. 

11Kei a’ntheng pōn-inna khan nankâra ka-om sik eng, nanhnenga inphut kei inhe 
mak ning. 

12Ke’n nangni ka-ompui sik chei; nan-Pathen kachang sik eng, nangni kei mi 
kachang sik chei. 

13Nan-Pathen RŌNGPU ke’n nangni sōk nanchang injôn makna sik Egypt a inphut 
kaheiṭhōisōt chei kae. Nangni nankasuk inhnem hei ratha kha kavōk-khōi pek jo 
chei khana nanlu nanman tanga kamanse jo chei.” 

Ṭong Kajuimak sik a Karâkna 
(Dân 28.15–68) 

14  RŌNGPU’n ati, “Kaṭong pek nanjuimak inchu, karâkna kapek sik chei kae. 

15Kei dânhei leh kaṭong pek nanjui hnōm mak inchu khana ke’n nanhnenga 
intepna kaleisyem kha nanvōk khōi inchu, 

16karâkna kapek sik chei. Nanchunga inreng khōdeng theina kamathlung sik, 
damthei lo hrise leh hritlun khan nanhmit amancho sik khana nahringkhō 
aradûk reng sik jo chei. Hmuchi nanvor sik tâk akaṭha heite sōk mak ning, 
ajârchu nan-inrepuihei khan antor sik chei khana nanta manhmông hei kha 
anmani’n ansâk sik. 

17Nangni kadōia kahnget sik chei, nangni torna sik a, nanka-en kada he’n 
nanchunga vai anrôn sik; khang hrep a kaṭi sik chei khachu tûte’n anhnongmak 
chei inum inpera katlân sik chei. 

18“Hiva kapha hi’num nani juimak inchu, nankarâkna kha aja 7 kakhea kapeksa 
sik chei. 

19Nan êngkase inlensakna kha kavōk mathlek sik; khō sûrmak ning, nanram 
kachâr sik, thir kapōa kasak sik. 

20Nanṭōn tlo hrat khan heite akaṭha heirônsôt mak ning ajârchu nanrama khan 
kara sōk mak ning, thingkung he’m inramak hei ning. 

21“Nangni’n nanidōi ṭhak enga nanijui hnōm mak inchu, nankarâkna kha aja 7 
kamankhesa sik kae. 

22Ke’n thitheina shahei nankâra kajōng tîr sik, nansahei anthat sik hei, 
nanranhei ansuk manhmang sik hei, nangni akatlômtek ka-om sik cheia kha 
nanhlampui hei kha andahlonsō sik jo. 

23“Hiva karâkna rakip sōa nanrangei mak a akaletting nannilo ṭhak inchu, 

24nangni kahnget sik chei khana ahma kakei kanek a aja 7 a’nhnakdet vânga 
karâkna kapek sik chei. 

25Ni-intepna kha nanvōk khōi jâra nanchunga re kamasō sik, nan-inhrungna sik 
a nankhōpui heia nan inkhôm inchu, akadam theimak hrise nankâra kahei tir 
sik, nan-inrepuihei hneng rumhrat tak a amanhlut sik chei. 

26Nansâk leh nan-in ahlam kha kakhâr sik, nuhmei 10 he’n anbuhlom nei seng 
syemna sik a ratap inkhat rōk anhmang sik. Khavakha ansempek sik chei, 
nansâksō pha, nanvonchu lakaṭâm ṭhak sik. 

27“Hivasō katlunga hin nannidōi ṭhak a nanijui hnōm mak inchu, 

28ka nuknat a kahei hnget sik chei, nankarâkna kha ahma kakei kanek a aja 7 
kamankhôk chet nôk sik. 

29Nanvon khang hrep kaṭâm sik, nanbinga nansahei nanhong sâk sik hei. 

30Tlâng chunga nankamukna kasuk manhmang sik hei, bero maichâmhei 
kakeihler sik, nankathi kalōnghei kha nanlimsyem akatluhei chunga kahlon 
mathlâk sik. Madu ka-om maktak a 

31nankhōpui kha kamanhmang sik, nan-inthoina hei kha rahlâng mak ning. 

32Nanram kha pui katluk a kasuk manhmang sik, khava hmun kahlō nan-inrepui 
he’m suksetna chunga anmalung atôn sik. 

33Nanchunga re kamasō sik, mihei ram a kaman chek-chai sik chei. Nanram kha 
nandahlon sik, nankhōpuihei inhmanga ka-om sik hei. 

34-35Nangni’n inhngana pha nantapek phungmak nanram kha châm inhnga sik 
jo; hivahi dahlona ka-om sik, nan-inrepuihei ram a nan-om shunga châm 
inhngatna achen sik. 

36“Miram a ka-om nangni ṭit kasip a kada sik chei, thli tasêm thingbō rasa bek 
khan katlân sik chei. Re shunga re tahnong kapōa katlân sik chei, nan-inrepui 
he’n nanhnenga an-om mak pha’m katlu inpai sik chei. 

37Tûte’n ahnong mak chei pha nangni khat leh khat inpai inthlûk sik chei, 
nankadōi tu inkhat intukpui tor mak tinnei. 

38Nantlânna ram a kathi sik chei, nankadōihei ram khan amadehlon sik chei. 

39Nankadōihei ram a alakahring ajingte chei kha nansetna leh nanpu sōnhei 
setna jâra inhmangsō sik chei. 

40“Tâk-kha nansōnhei chu, ansetna leh khana kei anikating leh rahe kase anpu 
sōnhei setna, 

41khana inphut anchunga kahnuk leikana a ankadōihei ram a kalei tirna hei, 
khana inphut hong insir sik hei. Atorna, nansōn he’n an insinsak pha ansetna leh 
anrahe setna kara kha anchen pha 

42Jacob, Isaac, Abraham leh ka’ntepna kha kamandonsōt sik, khana kamihei ram 
pekna sik a kei intepna kha kamanther nôk sik. 

43Ahma kakeia ram kha amihei mandahlon sik kae, pui katluk a châm a’nhngatna 
sik a, khana kadân leh kaṭong pek hei anhlonsōt jâra karâkna kha antachen sik 
kae. 

44Kha’num, ankadōihei ram a an-omlai khan pui katluk a dahlonna leh suk 
manhmangna chu tlomak ning. Khanga enchu anmani leh kalei intepna khana 
kei anmani Pathen RŌNGPU ka-ena kha amanbâng sik joa kae. 

45RŌNGPU kei hi anmani Pathen changna sik a Egypt a inphut kamihei 
kaheiṭhōisōt lai, jât rakip hneng karatha neina kalei malârsōt laia, anpu sōnhei 
leh kalei intepna kha kamanther nôk sik kae.” 

46Hihei rakip hi Israelhei sik a Sinai Tlâng chunga RŌNGPU’n Moses aleipek dân 
leh ṭongpek-hei kha kae. 

Levi-dân 27 

RŌNGPU Hnenga Kutchoi Tōkdân 
1 RŌNGPU’n Moses hneng 

2Israel mipuihei sik dânhei hi aleipek. Mi inkhat intepna huitlungna sik 
a RŌNGPU hneng pek sōt sik achang inchu hiva sêr a’ntepja hi pek a masōthei kae, 

3-7sena dân dungjuia: 

–pase, akum 20–60 katluk jo kha: dangka 50 sik; 

–nuhmei in dangka 30; 

–pase rether, akum 5–20 katluk jo kha: dangka 20 sik; 

–nuhngâk in dangka 10; 

–pase naipang kum 5 thōi: dangka 5 sik; 

–nuhmei naipang in dangka 3; 

–pase kum 60 kakhe jo: dangka 15 sik; 

–nuhmei in dangka 10 sik kae. 

8Hiva intepna kanei mi hi saraber achanga achoitor mak inchu, ami kha thempu 
hneng anheiṭhōi sik, thempu khan achoitor hrep sik aman amathlâk pek sik a 
kae. 

9Ale’ntepna kha ran aleichanga RŌNGPU hneng tōk a rahlângthei achang 
inchu, RŌNGPU hneng tōkna rakip kha a’ntheng jo kae, 

10intepna kaneipa khan khavakha ran ralak vâng thleng sik rangei mak jo. 
Athleng inchu ran 2 hei kha RŌNGPU ta kachang sik hei. 

11Tâk-kha intepna kha beklanga a’nthengmak ran achanga RŌNGPU hnenga 
inthoina rahlângthei achangmak inchu, mi khan ran kha thempu hneng aṭhōi sik 
kae. 

12Thempu khan ran kha aṭhat aset dungjuia aman atep sik, thempu tatep kha 
aman kachang sik. 

13Akapupa khan akatlen hnōm inchu, amanja chunga khan sem 100 a sem 20 
apeksa sik kae. 

14Mi inkhat in a-inn kha RŌNGPU hneng atōksōt inchu, thempu khan a-inn kha 
aṭhat aset dungjuia aman atep sik, khavakha aman kachang sik. 

15Khava inn katōksōtpa khan akatlen male hnōm inchu, amanja leh sem 100 a 
sem 20 apeksa sik kae. 

16Mi inkhat in aram ṭhahrep RŌNGPU hneng atōk inchu, ahleia hmuchi heija mo 
avor hisâp dungjuia amantep sik kae. Sachi kilograme 20 a dangka 10 aman 
manchang sik kae. 

17Pekmalena Kum sōlima atōk inchu aman kha katluk a pek sik kae. 

18Hnunga atōk inchu, thempu khan abâna Pekmalena Kum ahong tlung sik kha 
kum heija mo alavât hisâp asuktōa aman kha atep sik kae, akatla sik man kha 
atep sik. 

19Akatōkpa khan akatlen hnōm inchu, amanja kha leh sem 100 a sem 20 apeksa 
sik kae. 

20Hlei kha RŌNGPU hnenga inphut ankatlen mak hma mihlop hnenga anjōrsōt 
inchu, rachôk malena ratha kha inhmang jo. 

21Abânna Pekmalena Kum a chu ahlei kha RŌNGPU tâ kachang thang sik jo; 
thempu chen sik jo kae. 

22Mi inkhat in hlei inkhat arachôk kha RŌNGPU hneng atōk inchu, 

23Thempu khan abânna Pekmalena kum tlungna sik kum kha teia aman atep sik 
kae; khava kani ning tak khan aman kha apek sik kae; sêr kha RŌNGPU ta kae. 

24Pekmalena kum ahong tlung pha akapu marō leh asōnhei hneng pek male sik 
kae. 

25Aman rakip sengai dungjuia tep sik kae. 

26Ran inte hma-inkei rakip RŌNGPU tasa hei kae, khava jâra tûte’num arachama 
inthoina hmangthei mak ning. Sete, kemōngte leh kete RŌNGPU tâhei kae, 

27tâk a’nthengmak ran a’nte masa hei khachu sengai manhrep leh sem 100 a sem 
20 pesa a rachôk thei kae. Arachôk mak inchu mihlop hneng aman hrep a jōrthei 
kae. 

28Mi inkhat in ajâr omloa RŌNGPU hneng anei heikhat atōksōt kha injōrthei mak 
jo ning, katlen male theimak ning, mihring, ran, ram achanga. RŌNGPU tâ kachang 
thang jo. 

29Mihring inkhat in ajâr kasea tōksōt jo kha rachôk male thei changmak jo; 
khavakha that nger sik kae. 

30Ram shunga kasōk rakip hmuchi leh thing kara, sem sôma sem khat RŌNGPU tâ 
kae. 

31Mi inkhat in arachôk male hnōm inchu, aman leh sem 100 a 20 apeksa sik kae. 

32Ranhei kha sôma inkhat et RŌNGPU tâ kae. Ranhei kha aja antei pha, 10 a inkhat 
kha RŌNGPU chen kae. 

33Ran kapu khan ranhei kha akaṭhamak tōkna sik a kadei theimak ning, khan 
chu ran kaṭhamak vâng thlengthei mak ning, inkhat kha inkhat vâng athleng 
inchu, ran 2 hei kha RŌNGPU tâ kachang sik jo hei, katlen male theimak jo ning. 

34Hihei hi Israelhei sik a Sinai Tlâng chunga RŌNGPU’n Moses hneng ṭong aleipek 
kha kae. 

Mijahei 

Mijahei 1 

Israelhei Mija tei Hma inkeipen 
1 Israel mihe’n Egypt andahlon sōa kum 2 leh thla 2 tlukna kanikhō hma inkeipen 
ning Sinai nêrdiram a RŌNGPU omna Pōn-inn shunga RŌNGPU’n Moses hneng 
ṭong ajōng hri. Ama’n ati, 

2“Nang leh Aaron in aphung leh innkōa mija nantatei sik kae. Pase rakip 

3kum 20 a inphut chungting seng remia a’nṭangthei seng. 

4Nankabôm sik a aphung rakip upa inkha-khat bek hei ruh.” 

5-16Anphung shunga hlamkakei pasehei, ṭōn sik a kadeisōt hei khachu hihei hi 
kae: 

Phung Innshung pipa 

Reuben Shedeur sapa Elizur 

Semion Zurishaddai sapa Shelumiel 

Judah Amminabad sapa Nahshon 

Issachar Zuar sapa Nethanel 

Zebulun Helon sapa Eliab 

Ephraim Ammihud sapa Elishama 

Manasseh Pedahzur sapa Gamaliel 

Benjamin Gideoni sapa Abedan 

Dan Ammishaddai sapa Ahiezer 

Asher Okhran sapa Pagiel 

Gad Deuel sapa Eliasaph 

Naphtali Enan sapa Ahira 

17Hiva pase 12 hei inthōpuina Moses leh Aaron in 

18thla hni tlukna kanikhō hma-inkei ning vaipui anbek mantûp jo hei, mi rakip 
kha anphung et a-innkō et a rahming anmazet manhlut jo. Pase rakip kum 20 
chung seng RŌNGPU ṭongpek dungjuia 

19anteia ansun manhlut jo hei. Moses’n Sinai ram thōia mihei kha anrahming 
aleikhum jo. 

20-46Jacob sapa upapen Reuben phunga inphut, phung leh innshung dungjuia 
pase kum 20 leh achang seng, sepei ṭōna rahōi kasōk hei rahming kha anleikhum 
jo. Ankhenga mija khachu: 

Phung Aja 

Reuben 46,500 

Simeon 59,300 

Gad 45,650 

Judah 74,600 

Issachar 54,400 

Zebulun 57,400 

Ephraim 40,500 

Manasseh 32,200 

Benjamin 35,400 

Dan 62,700 

Asher 41,500 

Naphtali 53,400 

Total: 603,550 

47Levi mihei chu phunglak-hei leh inkhumsap mak hei, 

48ajârchu RŌNGPU’n Moses hneng aleiti, 

49“Nang in pase sepeia a’nṭangthei sik rahming natei pha leh Levi phung chu 
mazet manhlut mak roh. 

50Khava kanek a Levihei kha ka-omna Pōn-inn leh aneinâk ka-en sik jôk a nganse 
hei ruh. Anmani’n khavakha leh ahmangchâk hei ankadom lele sik, ashunga 
anrazen sik, khava kimvea anrephōr ansyem sik. 

51Nanrephōr nanṭhon chena Levi he’n Pōn-inn antamaṭhuma rephōr hmunthera 
antamanngir sōt nôk sik kae. Tu inkhat rephōr hnenga akahong kha that sik kae. 

52Israel milak seng in rephōr kha ansak sik, pase rakip anruprup a, anrahming 
târna et a ka-om sik hei. 

53Tâk-kha Levi he’nchu Pōn-inn kimvea rephōr ansak a anhngâk sik, khavakha 
tûte’n anheihnai makna sik leh Israel pumpui chunga hnuknat a kasukset makna 
sik a kae.” 

54Khang’khan RŌNGPU’n Moses hneng ṭong aleipek rakip kha Israel mihe’n 
antlosō pet a kae. 

Mijahei 2 

Rephōra Phunghei Omje 
1 RŌNGPU’N hiva mansenahei hi Moses leh Aaron hneng aleipek hei. 

2Israel he’n rephōr hi matungna anphut pha, anmani phungṭhen rahming 
dungjuia leh anbing et pōnlek dungjuia rephōr kha Pōn-inn akimvea 
antamatung sik kae. 

3-9Nisō ting Judah pōnlek thōia anrup et a anhlam kakeihei thōia hing’hin rephōr 
antasyem sik kae: 

Phung Hlamkakei Anja 

Judah Amminadab sapa Nahshon 74,600 

Issachar Zuar sapa Nethanel 54,400 

Zebulun Helon sapa Eliab 57,400 

 Inchuna: 186,400 

Judah rup he’n ahma kakei pena kase sik hei. 

10-16Thlangting, Reuben rup pōnlek thōia anruptea anhlam kakeihei thōia 
hing’hin rephōr antasyem sik kae: 

Phung Hlamkakei Anja 

Reuben Shedeur sapa Elizur 46,500 

Simeon Zurishaddai sapa Shelumiel 59,300 

Gad Deuel sapa Eliasaph 45,650 

 Inchunna: 151,450 

Reuben rup he’n 2na injôk sik hei. 

17Khava sōa, ahma kakei rup 2 leh hnung intong rup 2 hei kâra Levi he’n Pōn-inn 
ankadoma kase sik hei. Rup rakip in anrephōr dungjui et a, anrahming târna 
dungjuia kase sik hei. 

18-24Tlaitlâk ting, Ephraim pōnlek thōia anruprup a rephōr an-insyem sik khana 
anhlam kakeihei thōia hing’hin ka-om sik hei: 

Phung Hlamkakei Anja 

Ephraim Ammihud sapa Elishama 40,500 

Manasseh Pedahzur sapa Gamaliel 32,200 

Benjamin Abidan sapa 35,400 

 Inchunna: 108,100 

Ephraim rup he’n 3 tlukna kase sik hei. 

25-31Sak ting, Dan pōnlek thōia anruprup a anhlam kakeihei thōia rephōr an-
insyema hing’hin ka-om sik hei: 

Phung Hlamkakei Anja 

Dan Ammishaddai sapa Ahiezer 62,700 

Asher Okhran sapa Pagiel 41,500 

Naphtali Enan sapa Ahira 53,400 

 Inchunna: 157,600 

Dan rup he’n ahnung intongpena kase sik hei. 

32Arup-rup a Israel mipui rahming inzet inhlut seng ankhenga 603,550 hei kae. 

33RŌNGPU’n Moses ṭong aleipek kapōa, Levihei chu Israelhei kâra mija leitei mak 
hei. 

34 RŌNGPU’n Moses hneng ṭong aleipek rakip kha Israel mipui he’n anleitlosōt. 
Anmani’n ama ama phunga pōnlek thōia rephōr anleisyema leika-om hei, khana 
leikase hei. 

Mijahei 3 

Aaron Sapahei 
1 RŌNGPU’n Sinai Tlânga Moses hneng ṭong aleihri lai Aaron leh Moses 
innkōshung hei kha hihei hi kae. 

2Aaron in sapa 4 anei hei: upapen kha Nadab, khan Abihu, Eleazar khana 
Ithamar. 

3Anmani kha thempu changna sahrik anleimanthi hei, 

4tâk, Nadab leh Abihu chu Sinai Nêrdiram a hmei intheng mak RŌNGPU hneng 
antōk jâra leikathi jo hei. Sa leinei mak hei, khava jâra Eleazar leh Ithamar in 
Aaron hringkhō shunga thempu ṭōn anleitlo jo. 

Thempuhei Inzen sik Levihei Kadeina 
5 RŌNGPU’n Moses hneng ati, 

6“Levi phunghei kha hmating heiṭhōi hei roh Aaron thempu inthōpui sik a kadei 
hei roh. 

7Ka-omna Pōn-inna tlo sik kasōk antlo sik khana thempuhei leh vaipui sik a 
mantluk sik ṭōnhei antatlosōt sik kae. 

8Pōn-inn neinâk rakip kha antinta sik khana alak Israelhei sik tlohlam kasōk kha 
antatlo sik kae. 

9Levihei ṭōnpuipen khachu Aaron leh asapahei inzen sik kha kae. 

10Aaron leh asapahei kha, thempu ṭōnpui katlosōt sik a nakadei sik hei kae; tu 
inkhat in tlo sik arei inchu akathi sik kae.” 

11 RŌNGPU’n Moses hneng ati, 

12-13“Tûnchu Levihei kha keita sik jo hei kae. Ke’n Egypt nai a’nte hma-inkei 
rakip kaleithat lai hei, Israel inkōshunga sapa upapen hei leh ran a’nte hma 
inkeipen rakip kei sik a kaman thengsōt jo hei kae. Anmani keitâ kachang sik jo 
hei. Kei RŌNGPU eng kae.” 

Levihei Rahming Tei 
14Sinai Nêrdiram a RŌNGPU’n Moses ṭong aleipek, 

15Levi phung leh innkō aja mazet manhlutna sik leh pase thla khat a inphut 
chungting seng khum manhlutna sik a, 

16Moses’n khanga aleitloa kae. 

17-20Levi’n sapa 3 anei hei: Gershon, Kohath, khan Merari hei kae, anmani hi 
anphung rahming invō anpu anpahei kae. Gershon in sapa 2 aleinei: Libni leh 
Shimei; Kohath in sapa 4 aleinei: Amram, Izhar, Hebron, khana Uzziel; Merari’n 
sapa 2 aleinei: Mahli leh Mushi. Anmani kha an-innkō shunga rahming aleikarôn 
anpu anpahei kae. 

21Gershon phung hrui kha Libni leh Shimei innkōhei tasyem kae. 

22Pase thla khat a inphut chungting seng rahming inkhum ankhenga 7,500 hei 
kae. 

23Hiva phung hin tlaitlâk intongting Pōn-inn kahnunga rephōr antasyem sik kae, 

24Lael sapa Eliasaph kha phung upa kae. 

25Anmani kha Pōn-inn ka-ensuihei kae, ashung makhuna, avâng makhuna, 
ahlutna pinden, 

26Pōn-inn leh maichâm kimvea rape sik a pinden khana sumpuk hlutna pinden 
ka-ensuihei kae. Hihei hi leh a’nkop thei ṭōn rakip ka-ensuihei kha kae. 

27Kohath phung kha Amram, Izhar, Hebron khan Uzziel innkōshung hei kae. 

28Pase thla khat a inphut chungting seng a’nzet inhlut ankhenga 8,600 hei kae. 

29Hiva phung hrui he’n Pōn-inn thlang intongtinga rephōr antasyem sik kae, 

30Uzziel sapa Elizaphan kha phung upa kae. 

31Anmani kha ṭongtep bôm, dokhâng, thaihmei matungna, maichâm leh Hmun 
Inthenga thempuhei hmangchâk be leh bûr hei, khana Hmun Inthengpena 
hlutna pinden katinta sik hei kae. Anmani’n hiva hmangchâk-hei leh a’nmat ṭōn 
rakip anta-ensui sik kae. 

32Levihei phung upa chu Aaron thempu sapa Eleazar. Ama kha Hmun Inthenga 
ṭōn katlohei ka-ensui leikachang. 

33Merari phung kha Mahli leh Mushi innshunghei inphut ajōng insyemsōt kae. 

34Pase thla khat a inphut chungting seng a’nzet inhlut kha ankhenga 6,200 hei 
kae. 

35Hiva phung hin Pōn-inn sak intongting rephōr ansyem sik, Abihail sapa Zuriel 
kha phung upa kachang sik. 

36Anmani kha Pōn-inn sik a thing kekim, rape thingtlōn, kacho, akung matungna 
leh mansurna rakip ka-en sik hei kae. Hihei hi leh a’nmat ṭōn rakip ka-ensui sik 
hei kae. 

37Anmani kha kacho, amatungna, hrui mankeina uchup, ahrui, avânga sumpuk 
sik a ka-ensuihei kae. 

38Moses, Aaron leh ansapahei kha nisōtinga Pōn-inn hma rephōr antasyem sik 
kae. Anmani Israel sik a Hmun Intheng shunga ṭōn ka-ensui sik hei kae. Milak 
inkhat in khava ṭōn kha atlo’nchu that sik kae. 

39RŌNGPU’n Moses hnenga ṭong aleipek dungjuia Levi phung pase thla khat a 
inphut chungting senga hei kha ankhenga 22,000 hei kae. 

Levi he’n Sapa A’nte Hma-inkei Hmun antalo 
40-41 RŌNGPU’n Moses hneng ati, “Israel sapa a’nte hma inkeipen hei kha keita kae. 
Khava jâra Israel pase a’nte hma-inkei rakip, thla khat a inphut chungting seng 
anrahming mazet manhlut roh. Tâk-kha khava kahlanga Levi rakip kami 
kamanchang jo hei. Kei RŌNGPU eng kae! Ran inte hma kakeihei kahlânga Levihei 
ranhei kata kamanchang jo hei.” 

42Moses’n ṭong ajuia, sapase a’nte masa rakip aleimazet jo. 

43Thla khat a inphut chungting seng amazet manhlut jo; ankhenga 22,273 hei kae. 

44 RŌNGPU’n Moses hneng ati, 

45“Tûnchu Israelhei sapa a’nte hma-inkei rakip kahlanga Levihei, khana 
Israelhei ran a’nte hma-inkei rakip kahlanga Levihei ranhei tōksōt jo roh. 

46Levihei kanek a Israel sapa a’nte hma-inkei kha 273 katamsa chet, khava jâra 
sapa ṭhahrep nantarachôksa sik kae. 

47Sena ngai dungjuia inkhat a dangka 5 pek sik kae, 

48hiva sêr hi Aaron leh asapahei pek hei ruh.” 

49Moses’n ṭongpek kha ajuia, 

50dangka 1.365 kha aloa, 

51Aaron leh asapahei apek jo hei. 

Mijahei 4 

Levi Phunga Kohath sōnhei Ṭōn 
1 RŌNGPU’n Moses hneng ati 

2Levi phunga Kohath intipa phung bâk-hei leh khana innshunghei rahming kha 
sun manhlut roh, 

3khana RŌNGPU omna Pōn-inn shunga ṭōn katlo sik a rahōi kasōk pase kum 30 
leh 50 kâra seng kha mazet manhlut hei roh tia ṭong amanthei jo. 

4Anṭōn kha a’nthengpen chungchânga kae. 

5 RŌNGPU’n Moses hneng mansenahei hi aleipek. Rephōr ṭhet sik pha, Aaron leh 
asapahei kha Pōn-inna kahlut sik hei, Ṭongtep Bôm hmatinga pinden kha anlo 
mathlâk sik, khan vâng Ṭongtep Bôm kha antamakhu sik kae. 

6Anmani’n shavun kaṭhatak vâng achung kha ankatōm sik, achung pena 
rahmurei pōn anpha sik, khava sōa akadomna thingtlōn antakathi sik hei kae. 

7 RŌNGPU hneng buhlom tōkna dokhâng chunga rahmurei pōn inkhat anpha a 
achunga thlenghei, bero mankhutna thlengkam, nei tōkna thleng pher, vomhrui 
theitui tōkna kōkleihei anda sik hei. Dokhâng chunga khan pha rakip a buhlom 
daṭhak sik kae. 

8Khahei rakip chunga pōnsen makhu sik, shavun kaṭhatak vâng makhu nôk sik, 
khava sōa akadomna sik thingtlōnhei kha kathisōt sik kae. 

9Rahmurei pōn anloa thaihmei matungna leh thaihmei, cheiche, thlengkông, 
Olive thai kōklei heirakip antamakhu sik kae. 

10Khavakha leh ahmangchâk rakip shavun kaṭha vâng antakasûn heia akadomna 
sik kekim inkhat chunga antada sik kae. 

11Abânna sana maichâm chunga khan rahmurei pōn inkhat anpha a, shavun 
kaṭha inkhat anmakhu sik a kha, khava sōa akadomna thingtlōn antathōn sik 
kae. 

12Hmun Inthenga hmangchâk be leh bûr rakip rahmurei pōn vâng ankasun sik, 
khahei chunga akaṭha shavun vâng anmakhu sik khan akadomna sik kekim 
inkhat chunga antada sik kae. 

13Thai inno jo ravut hei kha maichâma inphut anlōksōt sik khana achunga pōn 
sendup inkhat anpha sik. 

14Maichâm tōkna hmangchâk rakip achunga anda sik: khângbe, thirkōikim, 
vutlōkna leh thlengkông hei. Khava sōa shavun kaṭhatak inkhat achunga 
anmakhua akadomna sik thingtlōnhei ankathi sik. 

15Rephōr kha aṭhet sik pha, Aaron leh asapa he’n anhmangchâk hei seng 
ankasûnsō phatō khan Kohath phung khan neinâk intheng kha antakadom sik 
kae. Kohath phung he’n neinâk intheng kha tônthei mak hei ning, akathi sik hei 
kae. Pōn-inn anthon chenna hivahi Kohath phunghei ṭōn rôn sik kae. 

16Aaron thempu sapa Eleazar in Pōn-inn pumpui leh thaihmei sik a thai, bero, 
hmuchi inthoina, kano sik thai, Pōn-inn shunga neinâk lak RŌNGPU hneng a’ntōk 
rakip a-ensui sik kae. 

17 RŌNGPU’n Moses leh Aaron hneng ati, 

18“Kohath phung kha anthi makna sik a, 

19neinâk inthengpen hnenga manhlut mak hei ruh. Hivahi asōk makna sik a 
Aaron leh asapahei kha akahlut heia anmani tatlo sik ṭōnhlam antapek heia 
antamanthei sik hei kae. 

20Tâk Kohath sahei kha Pōn-inn shunga anhlut a thempuhei neinâk intheng thon 
sik a mantlukna kha an-en inum akathi sik hei kae.” 

Levi Phunga Gershon Ṭōn 
21 RŌNGPU’n Moses hneng ahri, 

22Gershon phunga Levihei phungbâk leh innkōshung mija mazet manhlut roh, 

23khan chu kum 30 a inphut 50 katlung kâra pase, RŌNGPU Pōn-inn ṭōn katlo tor 
sik rahōi kasōk rakip kha mazet manhlut hei roh. 

24Anmani hiva neinâk antarôn sik kha anṭōn kae: 

25Pōn-inn ashung leh avâng katōmna, chung makhuna shavun kaṭha, ahlutna kot 
pinden, 

26Pōn-inn leh maichâm kimvea pindenhei leh hrui hei, khana sumpuk a hlutna 
pinden leh amatung sōtna hmangchâk rakip anmani tôn kae. Hihei sik a arangei 
seng kha antatlosōt sik kae. 

27Aaron leh asapa he’n Gershon sahei tatlo sik ṭōnhmun leh antatlo sik a ṭōn 
antapek rakip hei antlosōtna chunga Moses leh Aaron in anta-ensui ṭhak sik kae. 

28Pōn-inn shunga Gershon phung tatlo sik kha hi kae; Aaron thempu sapa 
Ithamar ṭongpekna thōia anta’nrôn sōt sik hei kae. 

Levi phunga Merari sōnhei Ṭōn 
29 RŌNGPU’n Moses hneng, Levi phung Merari phung bâk-hei leh innkōshung 
mihei rahming teina sik a ṭong aleipek, 

30kum 30 a inphut 50 kâra pase, RŌNGPU omna Pōn-inna ṭōn tlona sik a rahōi 
kasōk rakip hei kha mazet manhlut roh tia aleihri pek. 

31Anmani hin Pōn-inn thing kekim, rape khârna thingtlōn, kacho, khana 
matungna kōklei 

32khana Pōn-inn sumpuk a kacho, amatungna kōklei, hrui mankeina uchup, 
ahrui, khana amatung sōtna hmangchâk rakip phur karôn sik hei kae. Pase rakip 
in neinâk inkhat et anta’nrôn sik kae. 

33Merari phung he’n Pōn-inn shunga anṭōn rôn sik kha hi kae: Aaron thempu 
sapa Ithamar ṭongpekna thōia hihei hi antarôn sik kae. 

Levihei Rahming Teina 
34-48 RŌNGPU ṭongpek dungjuia, Moses, Aaron, khana phung hlamkakei he’n Levi 
phung shunga, Kohath, Gershon leh Merari 3 hei rahming antei jo. Phung bâk-
hei leh innkōshung mihei kum 30 a inphut 50 kâra pase RŌNGPU omna pōn-inna 
ṭōn katlo sik a rahōi kasōk hei kha hinga anmazet manhlut jo: 

Phung Anja 

Kohath 2,750 

Gershon 2,630 

Merari 3,200 

Inchunna: 8,580 

49 RŌNGPU’n Moses hneng ṭong aleipek dungjuia mi rakip anmazet manhlut jo 
hei; khana RŌNGPU’n Moses hneng ṭong ajōng pek dungjuia pase rakip ama ama 
ṭōn sik leh neinâk anta’nrôn sik ngansena inpek jo hei. 

Mijahei 5 

Mi Intheng mak hei 

1 RŌNGPU’n Moses hneng ati, 

2“Tu achang inum kaphâr karôn, taksa thi hnai kalōng khana kathi kalōng katôn 
a’nthengmak hei kha hnongsōt sik kae tia Israel mihei kha manthei hei roh. 

3A’nthengmak mihei seng kha vângting tirsōt hei roh, kamihei kâra ka-omna 
rephōr kha anmannim makna sik a.” 

4Israelhei khan ṭongpek anjuia rephōra inphut anhnongsōt pet jo hei. 

Tloṭhena Man Malena 
5 RŌNGPU’n Moses hneng 

6Israel mihei sik a hiva mansenahei hi aleipek. Tu mo inkhat RŌNGPU ṭong 
arangei mak a mi inkhat chunga ṭōnse inkhat atlo pha, 

7asetna kha aphôngsōt sik, asuksetna man apek male sik, khava chunga 
aṭhenapa hneng sem 100 a sem 20 a peksa sik kae. 

8Tâk-kha mipa kha aleithi joa sêr pekmalena sik a a’nhnaipui mi a-om mak 
jo’nchu, thempu sik a, RŌNGPU hneng, pek sōt sik jo kae. Hiva pekmalena hi 
beklanga set suk manthengna kemōngche inkhat tōkna chunga hapsa sik kae. 

9Khana Israel sahe’n ahlop mônga tōkna RŌNGPU hneng anta heitōk, thempu 
hneng anta heichoi kha ama chen sik kae. 

10Thempu inkhat hnenga ahon’tōk rakip kha a’nda sik kae. 

Apuise A’nkei chio Nuhmei Ṭong 
11 RŌNGPU’n Moses hneng, 

12-14Israelhei hnenga hinga manthei hei roh ati. Pase inkhat in anuhmei kha pase 
hlop leh kaset heia abinga insu inbōk jo tia hlamrin môna anei meitheia kae. Tâk-
kha apuise khan manchên er tor mak jo, ajârchu anuhmei khan athupthei, sâkhi 
om mak jâra, aset laitak le’nsur mak jo. 

15Hei-hei achang inum apuise’n anuhmei kha thempu hneng aṭhōi sik kae. Tōk 
sik kasōk jâmdi kilograme inkhat, Olive thai sunthlōn mak ning, khana marim 
katui heikhat achunga inda mak ning, ajârchu akadik kha a’nlârsōtna sik a puise 
inkhat inhlamrin môna anei jâra tōksōtna kha kae. 

16Thempu khan nuhmeinu kha hmating aṭhōia maichâm hma khan amanngir 
sik. 

17Ama’n tui intheng ralei be shunga ṭhahrep asun a, RŌNGPU omna Pōn-inn 
ṭōnglaia ralei pi ṭhahrep alo sik, khavakha tui shunga amathlâk a amankha sik. 

18Khava sōa ama’n nuhmeinu sam kha amazer pek a neitōk jâmdi kha akutpha 2 
chunga ada sik. Thempu khan akut 2 vâng hâksêrna heikarôn sōt tui kakha ralei 
be kha achoi sik kae. 



248 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

19Khava sōa thempu’n intepna ṭong ahria nuhmeinu kha amanhnōm sik: “Nang 
akajông mak che nachang inchu hâksêrna heikarôn sōt sik tui hin heite tônmak 
che ning. 

20Tâk alei kajông che nachang inchu, 

21RŌNGPU’n namihei kâra narahming ahâksêr chang rasoh. Ama’n nanaikōk kha 
manchâr sona naphûm manpōrsōt rasoh. 

22Hiva tui hi naphûmpui shunga hlutsona hong manpōr rasoh khana nanaikōk 
hei hong inkin hei rasoh.” Nuhmeinu’n amasôna ati sik, “Kei kahnōm eng, khava 
kapōhrep a RŌNGPU’n tlo rasoh.” 

23Khava sōa thempu’n hâksêrna ṭong kha amazet manhlut a kōklei shunga tui 
kakhavâng asôp mantheng sik kae. 

24Nuhmeinu kha natna heikarôn sōt sik tui kakha kha aman in mak hma, 

25thempu’n nuhmeinu kut a neitōk jâmdi kha alosōt a, RŌNGPU hneng tōkna 
aneia maichâma apek manhlut sik kae. 

26Khava sōa kahlâng thlengna nei tōkna kut maja kasip aloa maichâma aro sik 
kae. Atorna, tui kha nuhmeinu aman in sik a kae. 

27Nuhmeinu kha akajông achang inchu, tui khan nat inhnaktak ahong rôn sōt sik, 
aphumpui hong kapōrsōt sik khana naikōk kha’m hong inkinrep sik jo. Amihei 
kâra arahming kha hâksêr akachang sik kae. 

28Tâk-kha ṭhenakase aleichang inchu, ama heite timak ning, sa amajōr thei sik. 

29-30Hihei hi pase inkhat anuhmei in aleijôngde joa, apuise’n enhlana leh 
rinmona aneina chunga dânhei kae. Nuhmeinu kha maichâm hma aman ngira, 
thempu’n hiva bekrōi hi atlosōt sik kae. 

31Puise kha themmô chenmak ning tak, nuhmeinu khachu alei ṭhe’nchu tlona 
kara athōk sik kae. 

Mijahei 6 

Nazirhei sik a Dânhei 
1 RŌNGPU’n Moses hneng 

2Israelhei mansena sik ṭong aleipek. Pase achanga nuhmei achanga nazir inkhat 
changna sik a abing mônga a’ntep a RŌNGPU hneng a’ntōksōt mi khan, 

3ju leh juthlum a-in mak sik kae. Ama’n vomhrui theia ansyem ju leh vomhrui 
thei leh akachâr asâk mak sik kae. 

4Nazir achang shung senga, vomhrui jua ansyem, theihmu leh ahok katlunga sâk 
theimak ning. 

5Nazir changna intepna shung senga, ansam vothei mak hei ning. RŌNGPU hneng 
a’npek sōtna khan pui katluk akhit hei kae, ansam antamansei sik kae. 

6-7Ansam kha Pathena an-intōk sōtna mêrchîkna kae, khava jâra kathi kalōng 
kha anu, apa, asōpui achanga ahnenga sea a’nsuk inbōk mak sik kae. 

8Ama nazir achang shung senga RŌNGPU hneng manthengsōt jo kae. 

9Manthengsōt nazir inkhat kha manhret manloa akathi inkhat hnenga ava-om 
joa a’nsuk mannim jo’nchu, ama’n ni 7 ahngâk sik, khava sō leh asam avo sik, 
khanga a’ntheng akachang nôk sik kae. 

10Ni ret tluk ning thempu hneng pherva 2 achangmak leh vaṭhu 2 RŌNGPU omna 
Pōn-inn hlutna hmun a khan ahei choi sik kae. 

11Thempu’n inkhat kha setna inthoina, ahlop inkhat khan romanvâm inthoina 
sik, kathi kalōng leh ale’ntôn jâra beklanga suk manthengna atlosōt sik kae. 
Khava ning bât khan asam kha amanthengsōt sik kae 

12khana anpha kha nazir changna avea RŌNGPU hneng tōk sik kae. Aleikasesa pha 
kha inteimak jo ning, ajârchu manthengsōt asam kha le’nim joa kae. Pekmalena 
inthoina inkhat a ama’n kum khat katluk jo kemōngte inkhat ahei choi sik kae. 

13Nazir inkhat in a’ntepna kha pui atluksō pha, hiva beklanga rōi hi atlosōt sik 
kae. Ama Pōn-inn hlutna kot a akase sik kae, 

14nōrna kase ran 3 inthoina RŌNGPU hneng atōk sik: ro-inthoina sik kum khat 
katluk jo kemōngche inkhat, set-inthoina sik akemōng rala inkhat, inlôikhôm 
inthoina kemōngche inkhat. 

15Che philo buhlom hrai inkhat khachu olive thai inno buhlom insâ, olive thai 
inno buhlom kasin, khana hiva chunga hmuchi leh ju inthoina arangei seng nanta 
tōksa sik kae. 

16Thempu’n hihei seng hi RŌNGPU hneng atōk sik khana set-inthoina leh ro-
inthoina atōk sik kae. 

17Kemōngche inkhat inlôikhôm inthoina khana buhlom hrai inkhat leh atōk sik 
kae; hmuchi leh ju inthoina’m atōksa sik kae. 

18Pōn-inn hlutna kot a khan nazir khan asam avosōt a inlôikhômna inthoina 
hmei insûk chunga ada sik kae. 

19Khava sōa, kemōngche dârhme kha ansōng pha thempu’n aloa nazir kut hei 
chunga hrai shunga buhlom insâ inkhat leh buhlom kasin inkhat leh inṭhōia ada 
sik kae. 

20Abâna, thempu’n khahei kha ahlopdet kutchoia RŌNGPU hneng apek sik kae; 
dân dungjuia a-ôp leh arakō thempu tâ achangna chunga khahei kha thempu sik 
a’ntheng neitōk a’nhapsa hei kha kae. Khava sōa nazir kha ju a-inthei sik jo. 

21Hihei hi Nazirhei sik a dân kae; nazir inkhat in a’ntepna sik a arangei kakhea 
tōk sik a a’ntepsa jo’nchu, a’ntepna kha pui amathluk nger sik kae. 

Thempu Mahâmṭhatna 
22 RŌNGPU’n Moses kha 

23Aaron leh asapa he’n hiva ṭongrahme hi Israel mipuihei vângpekna pha 
antahmang sik a ṭong aleipek: 

24 RŌNGPU’n mahâmṭhat pek chei rasoh, hlam akei chei rasoh; 

25 RŌNGPU’n marit chei rasoh, lungset chei rasoh; 

26 RŌNGPU’n lumlo chei rasoh, lungmōng pek chei rasoh. 

27Khana RŌNGPU’n ati, “Anmani’n karahming kha Israel mipuihei vângpekna 
anpan inchu, ke’n vâng kapek sik hei.” 

Mijahei 7 

Hlamkakeihei Neitōk hei 
1Moses’n RŌNGPU omna Pōn-inn amatungsōt ning khan Pōn-inn leh hmangchâk 
rakip khana maichâm leh ahmangchâk rakip thai akanoa mantheng sōtna anei 
hei. 

2Khava sōa phung upa, Israel phung hlamkakeia a’nṭang hei leh rahming teina 
anganse hei khan RŌNGPU hnenga inthoina anheichoi hei: 

3sehrat gâri 6 leh sehratche 12, hlamkakei 2 in sehrat gâri inkhat et, hlamkakei 
inkhat in sehratche inkhat et kae. Khahei kha anpek sōtsō pha, 

4RŌNGPU’n Moses hneng ati, 

5“Kutchoihei hi Pōn-inn ṭōn heia hmang sik a rahlâng hei roh; Levihei kha anṭōn 
tlo sik dungjuia pek hei roh.” 

6Khava jâra sehrat gâri leh sehratchehei kha Levihei apek jo hei. 

7Gershon hei kha sehrat gâri 2 leh sehratche 4, 

8Merari hei kha sehrat gâri 4 leh sehratche karet apek jo hei. Anṭōn rakip hei kha 
Aaron sapa Ithamar rōi vorna hnōia antatlo sik kae. 

9Tâk-kha Moses’n Kohathhei chu sehrat gâri leh sehratche pek mak hei, ajârchu 
neinâk intheng antatinta hei kha andâra antakadom sik kae. 

10Hlamkakei he’num maichâm sukmantheng ning neitōk anhongrôn hei. 
Kutchoihei kha maichâma tōk sik a an-intluk jo pha, 

11RŌNGPU’n Moses hneng ati, “Kani 12 shunga ani katai hlamkakei inkhat et in 
maichâm manthengna sik akutchoi kha atōkna sik a manthei hei roh.” 

12-83Anmani’n hiva ṭongpek dungjuia inthoinahei kha antōk jo: 

Kanikhō Phung Hlamkakei 

1na Judah Amminadab sapa Nahshon 

2na Issachar Zuar sapa Nethanel 

3na Zebulun Helon sapa Eliab 

4na Reuben Shedeur sapa Elizur 

5na Simeon Zurishaddai sapa Shelumiel 

6na Gad Deuel sapa Eliasaph 

7na Ephraim Ammihud sapa Elishama 

8na Manasseh Pedahzur sapa Gamaliel 

9na Benjamin Gideoni sapa Abidan 

10na Dan Ammishaddai sapa Ahiezer 

11na Asher Okhran sapa Pagiel 

12na Naphtali Enan sapa Ahira 

Antōkna hongrôn hei kha in-ang et a kae: sena dân a dangka thlengkam 
kilograme 1.5 inkhat, khana gram 800 dangka thlengbur inkhat, an-inhnibât 
shunga jâmdi leh thai inhei kasip hmuchi inthoina sik a, khana sana thleng 
gram110 bero kasiptak inkhat; sehrat chere inkhat, kemōngche inkhat, khana 
kum khat katluk jo kemōng chere inkhat, hihei seng hi ro-inthoina sik; 
kemōngche inkhat in set-inthoina sik; khana sehratche 2, kemōngche 5, keche 5, 
kum 5 katluk jo kemōngche 5 hei hi inlôikhôm inthoina sik kae. 

84-88Hlamkakei 12 he’n maichâm manthengna sik a inthoina anta hongrôn kha 
akhenga: 

–dangka thlengkam 12 leh dangka thlengkông 12 akahrik akhenga 27.6 kilograme 

–bero kasip, sana thleng 12 akahrik akhenga 1.32 kilograme, 

–sehratche 12, kemōngche 12, kum khat katluk jo kemōngche 12, hmuchi neitōk 
leh inṭhōia akhenga ro-inthoina sik hei kae; 

–keche 12, set-inthoina sik kae; 

–sehratche 24, kemōngche 60, keche 60, kum khat katluk jo kemōngche 60, hei 
hi inlôikhôm inthoina sik kae. 

89Moses kha RŌNGPU leh inbetō sik a Pōn-inn shunga ahlut pha ṭongtepna bôm 
amakhuna chunga mathla kanei ranhring 2 hei kâra inphut RŌNGPU’n ahnenga 
ṭong ajōng hri kha atheia kae. 

Mijahei 8 

Thaihmei Matungna 
1  RŌNGPU’n Moses hneng ati, 

2“Aaron kha manthei roh, ama’n thaihmei sahri kha anmatungna chunga 
amatung pha, ahmating aser manvâr theina sik ada sik hei kae.” 

3Aaron in ṭong kha ajuia thaihmei hei kha amatungna hmating amanhnget jo hei. 

4RŌNGPU’n Moses hnenga aleimanhmu kapōhrep a thaihmei matungna kha 
achunga inphut athōi katlung antakhêng sana vâng a’nsyem kae. 

Levihei Insuk inthengna leh Inpek sōtna hei 
5 RŌNGPU’n Moses hneng ati, 

6“Levihei kha alak Israel heia inphut ṭhensōt hei ina manthengsōt hei roh, 

7Hing’hin tlo roh: mantheng sōtna tui vâng kathing thlōn hei roh, khan antaksa 
pumpui anhme vona sik leh anpōn ansôpna sik manthei hei roh. Khava sōa chu 
beklanga intheng sik hei. 

8Khava sō nôk a sehrat chere inkhat anheikei sik khana hmuchi inthoina arangei, 
olive thai leh inhei jo jâmdi anta heichoi sik kae; khana nang in set-inthoina sik 
a sehratche ahlop inkhat nakeisa sik. 

9Khava sōa Israel vaipui mantûp hei ina Levihei kha ka-omna Pōn-inn hma 
manngir hei roh. 

10Israel he’n Levihei luchunga ankut antada sik kae, 

11khava sōa Aaron in Levihei kha Israel heia inphut ahlop bing kutchoi kapōa 
kahnenga atōksōt sik hei; kei ṭōn kha antlo theina sik a kae. 

12Levi he’n sehratche 2 hei luchunga ankut anda sik: beklanga Levihei mantheng 
sōtna tlona sik a inkhat kha set-inthoina, inkhat kha romanvâm inthoina antōk 
sik. 

13“Levihei kha ahlopdet kutchoi inkhat a kei hneng tōksōt hei roh, khana Aaron 
leh asapahei kha anka-ensui sik a da hei roh. 

14Levihei kha keita anchangna sik a Israel heia inphut hing’hin ṭhensōt hei roh. 

15Levihei kha nasuk mantheng heia natōksōt jo hei pha, Pōn-inn shunga ṭōn 
katlo sik a rahōi kachang sik jo hei. 

16Anmani kha Israelhei sapa hma-inkeihei kathlenga kalei ngek jo hei kae; 
anmani keita rōk hei kae. 

17Egypt ram shunga a’nte hma-inkei rakip kathat lai hei khan, Israel innshung 
rakip asapa hma inkeipen leh ran a’nte hma inkeipen rakip kha kei sik mônga 
kaleisuk mantheng jo hei kae. 

18Tûnchu Israel a’nte hma-inkei rakip kahlang kathlenga Levihei kha kalo 
manhlut jo hei kae, 

19Israel heia inphut kutchoi inkhat kapōa, Israelhei sik Pōn-inna ṭōn katlo sik leh 
Israel he’n Hmun Intheng kha anhei hnaidet pha suk inhmangna antaratō sik 
khana inphut anhrungna sik hei, ke’n Levihei kha Aaron leh asapahei hneng 
kangense jo hei kae.” 

20 RŌNGPU’n Moses ṭong apek kapōa, Moses, Aaron khana Israelhei seng in 
Levihei kha anmantheng sōt jo hei. 

21Levi he’n anbinga insuk intheng heia anpōn ansôp hei, khana Aaron in 
ahlopdet a kutchoi inkhat a RŌNGPU hneng atōksōt jo hei. Ama’n anmani sik a 
mantheng sōtna rōi atlosōt pek hei. 

22RŌNGPU’n Levihei chungchânga Moses hneng ṭong apek kapōa mipuihei khan 
heirakip antlo jo. Kha achang jâra Levihei kha Pōn-inn shunga Aaron leh 
asapahei thōia ṭōn katlo thei loi kachang jo hei. 

23 RŌNGPU’n Moses hneng ati, 

24“Levihei kum 25 inphut ka-omna Pōn-inn shunga anṭōn et antatlosōt sik kae, 

25kum 50 inphut châm a’nhnga sik hei kae. 

26Khava sō leh, anmani’n ansōpui Levihei kha Pōn-inn ṭōn heia an-inthōpui thei 
sik hei, tâk-kha ama khet inchu heikhat atlo mak sik kae. Hing’hin nang in Levihei 
ṭōnhlam kha nasempek sik hei kae.” 

Mijahei 9 

Rakan Kût Inhnina 
1Israel mihe’n Egypt anhei dahlonsō kum hni tlukna thla hma 
inkeipena RŌNGPU’n Moses hneng Sinai nêrdiram a ṭong ajōng hri jo. Ama’n ati, 

2-3“Hiva thla shunga ni 14 tluk ning, kani tlâk a inphut, Israel he’n sedân chôndân 
rakip dungjuia Rakan Kût rehōi antanit sik jo kae.” 

4Khava jâra Moses’n Rakan Kût antanit sik a mi amanthei jo hei, 

5khana thla hma inkeia ni 14 tluk ning khōhleia Sinai nêrdiram a khanga 
anleihmang joa kae. RŌNGPU’n Moses aleimanthei kapōa heirakip anleitlo jo. 

6Tâk-kha mi ṭhahrep chu mi kathi kalōng anlei tôn jâra kabōk jo hei, khana khava 
ninga Rakan Kût kha leihmang tor mak jo hei. Anmani Moses leh Aaron hneng 
kase heia, 

7hinga anvahri, “Keini intheng mak jo ung, ajârchu kathi kalōng kanlei tôn jo, tâk 
keini’n heisa mo Israelhei kâra RŌNGPU hneng nei tōkna a’nvei theimak sik ung?” 

8Moses’n amasôn hei, “RŌNGPUa inphut mansena katheimak kârseng khō rangei 
chot hi ruh.” 

9 RŌNGPU’n Moses hneng amanthei 

10Israelhei hnenga hri sik khachu, “Nangni leh nansōnhei tu inkhat in kathi 
kalōng tôn jâra a’nthengmak jo pha a-emak leh khōhme kahlatak a akasesōt an-
oma anmani’n Rakan Kût anhmang hnōm inchu, 

11thla khat sō leh nantahmang sik jôk a hnōmpek chei kae, thla hni changna ni 
14 ninga khōhleia. Che philo buhlom leh thingbō kakha hei sâk una nit ruh. 

12Thlai heikhat ajîng kania jîngkâr katlung inda mak ruh khana ran inthat hei 
kha aru suthlek mak hei ruh. Chôndân rakip dungjuia Rakan Kût kha nit ruh. 

13Tâk-kha tu mo inkhat chu beklanga a’ntheng, khōhme’m se lo, khana Rakan 
Kût chu nit lo mi kha kami inkhat a lomak sik kae, ajârchu kei hneng kutchoi kha 
aphahrep a leitōk mak joa kae. Asetna kara kha athōk sik kae. 

14“Ramlak mi nankâra aka-om he’n Rakan Kût kha anit hnōm inchu, sedân 
chôndân rakip dungjuia antanit sik kae. Ramlak mi leh aram shunga mi rakip 
chunga hiva dân hi a’nhmang sik kae.” 

Hmei Sumtuk 
(Sōk 40.34–38) 

15-16 RŌNGPU omna Pōn-inn kha matungsōt ning, sumtuk hlom inkhat he’ntôra 
akatōm jo. Jân leh sumtuk kha hmei kapōa inhmu. 

17Chungting a’nhliksōt pha, Israel sahe’n anrephōr anthon ri, sumtuk ajōng ṭum 
sukna hmun a khan rephōr anmatungsōt nôk ria kae. 

18RŌNGPU ṭongpek dungjuia mipui he’n rephōr kha anṭhet ri, khana ama ṭongpek 
dungjuia rephōr kha ansyemsōt nôk ria kae. Pōn-inn chunga sumtuk khan a-
omlai seng rephōr mama a khan ka-om ri hei. 

19Sumtuk kha a-omsôt lai seng RŌNGPU ṭong kha anjuia inthonsōt mak ri hei. 

20Pha khat leh chu sumtuk kha Pōn-inn chunga kanikhō ṭhahrep rōk ka-om ri, 
hei-achang inum, RŌNGPU ṭongpek dungjuia rephōra khan ka-om hei a-emak leh 
inthon hei. 

21Kâklak leh chu sumtuk kha khōhleia inphut jîngkâr katlung rōk inkhang ri, 
sumtuk khan asesōt lim leh anmani’m inthonsōt ri heia kae. Sumtuk in 
a’nthonsōt akaia anmani’m kasesōt hei. 

22Sumtuk kha Pōn-inn chunga, ni 2, thla khat, kum khat khan chu akasôtdet a-
omlai seng inthonsōt mak hei; khavakha a’nhliksōt pha anmani’m inthon ri hei. 

23RŌNGPU’n Moses hneng ṭong ajōng pek kha juina anrephōr kha anmatungsōt, 
khana anthonsōt ria kae. 

Mijahei 10 

Dangka Pengkunhei 
1 RŌNGPU’n Moses hneng ati, 

2“Mipui bek mantûpna leh rephōr ṭhetna mipui bek mantûpna hmang sik a 
sekvâng hem a dangka pengkun 2 syem roh. 

3Pengkun 2 kha anjōngṭum sōt inchu ka-omna Pōn-inn hlutna kot kunga 
nankimvea vaipui a’ntûp sik hei kae. 

4Tâk pengkun inkhat rōk a’nhring inchu, phung hlamkakeihei rōk nahnenga 
ahon’tûp sik hei kae. 

5Bongkhat rōk antum inchu, nisōting rephōra ka-om phunghei kasesōt sik hei. 

6Vehni changna bongkhat antum inchu, thlâng tinga ka-om phunghei kasesōt sik 
hei. Khava jâra tum manbong hei kha rephōr ṭhetna sik a hmang sik kae, 

7tâk vaipui bek mantûpna sik khachu tum mansôt sik kae. 

8Pengkunhei kha Aaron sapa, thempu he’n antatum sik kae. “Hiva sena dân hi 
ahei tik a antajui ṭhak sik kae. 

9Nanram shunga re nankōn pha leh, nanjōng kasō nan-inrepui heia inphut 
inhrungna sik, rekōn manhretna sik apengkun hi tum ruh. Nan-
Pathen RŌNGPU ke’n, nankadōi heia inphut ka’nthōpui sik chei khana kahuk sik 
chei. 

10Khana inpâkna rōi heia, Thlather Reveihei leh beklanga rehōi ralak-heia, 
romanvâm inthoina leh inlôikhômna inthoina nantōk pha pengkunhei hi 
nantatum ri sik kae. Khan chu ke’n ka’nthōpui sik chei kae. Kei nan-RŌNGPU nan-
Pathen eng kae.” 

Israel Sahei Rephōr Ṭhet 

11Mipui he’n Egypt ram anhei dahlonsō kum 2 tlukna, thla hni tlukna, ni 20 
ning, RŌNGPU omna Pōn-inn chunga sumtuk kha inhlik sōt jo, 

12Israelhei kha Sinai nêrdiram a inphut anramse inphut jo hei. Sumtuk kha 
Paran ramhânga inhnga jo. 

13Moses hneng RŌNGPU ṭongpek kapōa anmani inthon jo hei, 

14khana ansesōt pha rakip a sedân inkhat kha anjui ri. Judah phungṭhen pōnlek 
thōia seng kha, Amminadab sapa Nahshon hlamkeina, arup-rup a kasesōt masa 
hei. 

15Issachar phung kha Zuar sapa Nethanel in hlam aleikei hei. 

16Zebulun phung kha Helon sapa Eliab in hlam aleikei hei. 

17Khava sōa Pōn-inn kha anṭhetsōt sik a kha khana Pōn-inn a’ndom Gershon leh 
Merari phung he’n akase inphut sik heia kae. 

18Abânna, Reuben phung hlamkeina rup-hei pōnlek thōia hei kha, arup-rup a, 
Shedeur sapa Elizur hlamkeina thōia akase inphut sik heia kae. 

19Semion phunga Zurishaddai sapa Shelumiel in hlam aleikei. 

20Gad phung kha Deuel sapa Eliasaph in hlam aleikei hei. 

21Khava sōa Kohath inti Levi phung he’n se anphut sik, neinâk intheng kha 
ankadom sik. Abânna rephōr kha anheitlung pha, Pōn-inn kha anmatungsōt nôk 
sik a kae. 

22Abânna, Ephraim phung hlamkeina pōnlek thōia hei, arup-rup a, Ammihud 
sapa Elishama hlamkeina se anphut sik. 

23Manasseh phung kha Pedahzur sapa Gamaliel in hlam aleikei hei, 

24Benjamin phung kha Gedioni sapa Abidan in hlam aleikei hei. 

25Achaina pena, Dan phung hlamkeina rup-hei pōnlek thōia, ṭhen rakip hei 
kahnungpena aka-ensuihei kha, Ammishaddai sapa Ahiezer hlamkeina, arup-
rup a se anphut sik. 

26Asher phung kha Okhran sapa Pagiel in hlam akei hei, 

27Naphtali phung kha Enan sapa Ahira in hlam aleikei hei. 

28Israel sahe’n rephōr anṭhet pha khana ansesōt pha rakip a arup-rup a 
ansesōtna sik dân kha kae. 

29Moses’n anuhmei naipa Jethro sapa Midian mi Hobab hneng ati, “RŌNGPU’n 
keini apek sik a ahrina hmun kajōna a’nphut sik jo ung kae. Ama’n Israel nei leh 

haona sik a le’ntep, khava jâra, hong roh inṭhōi rih, kannei leh kanhaona hei kha 
kanchen pui sik che.” 

30Habab in amasôn, “Dâng, kei ka’ntetna ram a inle sik jo eng.” 

31Moses’n ati, “Lungsettak a keini adahlon mak roh. Nangni’n ramhâng thōia 
kanrephōr sakna sik hmun kha’m namanhret, keini hlam nanikei thei sik ung. 

32Keini leh ni’nṭhōi inchu, RŌNGPU’n vângṭhat apek rakip ung kha nang um 
kanchen pui sik che.” 

Mipui Inthonsōt 
33Mihe’n Sinai Tlâng intheng kha andahlon pha, ni 3 hlam a kase hei. Anrephōr 
matungna hmun kajongsōt sik a RŌNGPU ṭongtep thingbôm kha pha rakip a 
anhma anmankei ṭhak a kae. 

34Rephōr rakip a inphut an-inthonsōt pha RŌNGPU sumtuk in sûna chu anchunga 
amakhu ri hei. 

35Ṭongtep bôm kha se anphut katai, Moses’n hinga ati sik, “Ṭhōi jo roh, RŌNGPU; 
na’nrepuihei kha kathek chai hei roh nakahōt hei kha ṭit-inpirna mantlân jo hei 
roh!” 

36Khana an-inhngat kataia, ama’n hinga ati sik, “RŌNGPU, Israel innshung lishing 
lishing hei hneng jo’nle jo roh.” 

Mijahei 11 

Tabera inti Hmun 
1Mipuihei kha ankhōdengthei jâra RŌNGPU hneng inphin jo hei. RŌNGPU’n athei jo 
hei pha ahnuk kana joa, mipuihei chunga hmei ajōng mathlâk jo. Hmei kha 
ankâra kakâng jo, rephōr ahmor inkhat akâng manhmangsō jo. 

2Mihei kha inthōpui kangek a Moses hneng kapeng jo hei; ama’n RŌNGPU hneng 
derna aneia, hmei kha kathi jo, 

3Khava jâra ahmun kha Tabera inti jo, ajârchu RŌNGPU hmei in khana khan 
ankâra kakânga kae. 

Moses’n Hlamkakei 70 Akadei hei 
4Israelhei leh ramlak mi ṭhahrep khōhme sena le’nṭhōi hei. Anmani kha hme sâk 
sik anrangei joa inphin heia anti, “Hme ajingbek nisâk inchu! 

5Egypt a chu nisâk hnōmchen nga nilei sâk, aman heite om mak. Sanghma, 
dônkho, tillou, purûn, maru-marâng, chanam nilei sâk hei kha nanmandon mo? 

6Tâk tûnchu niratha hei katlâksam jo. Hinchu sâk sik heite omkhâk mak jo, heite 
om mak, ani katai hiva manna tei loa!” 

7(Manna kha hmuchi kasintek kapō kae, aret kha êngdâng kae. 

8-9Jân leh rephōr chunga, radai leh inṭhōia katla ri. Ajîng jîngkâra ankimvea anhei 
mantûp, khan an-ep mandi a-emak leh ansuk a jâmdia ansyem khana ansōnga 
buhlom pek a a’nsyema kae. Khavakha olive thai leh manheia syemsōt buhlom 
apōa kae.) 

10Moses’n mi rakip anpōn-inn kotkung heia arup-rup a kangir heia an-inphin 
kha athei jo. Ama amalung kachâm jo ajârchu RŌNGPU kha anchunga ahnuk kana 
jo, 

11ama’n RŌNGPU hneng ati, “Heisik a mo hingtuk natlo manset eng? Heisik a mo 
kachunga namalung akatlâi mak jo. Heisik a mo hiva mipuihei rahno nalei 
manrôn eng. 

12Ke’n anmani syem mak hei eng khana matetmak hei eng. Heisik a mo nai inzen 
inkhat kapōa ṭōn katlo sik a namanse eng khana naidônghei kapōa kabâna 
kapom heia anpa anpuhei hneng nalei intepna ram kajōna kakadom sik hei? 

13Khona inphut mo hiva mipuihei sik a hme kahmu tor sik? Anmaduna kha anhri 
sepsop a anngek ṭhak jo enga kae. 

14Kabing rōk a hiva mipuihei seng sik a hin rahno rôn tor mak ning; kei sik a 
inhnak rei jo! 

15Hinga natlo sik eng achang inchu, nang hnuk kase kha kathok nôk makna sik a 
alungset ina athat jo roh.” 

16 RŌNGPU’n Moses hneng ati, “Kaja ka-om, mipui hlamkakeihei kae tia 
manhretsa pase 70 mantûp hei ina ka-omna Pōn-inna mantûp hei roh, khan 
nahnenga anngirna sik a manthei hei roh. 

17Khana khan kei jōng kaṭum sik enga kha ka’n bekpui sik che, nachunga ratha 
kaleipek che kha ṭhahrep kalosōt a anmani kapek sik hei. Khava sōa chu hiva 
mipuihei rahno rônna an-inthōpui tor sik jo che, nabinga inrôn mak jo tin. 

18Tûnchu mipui manthei hei roh, ‘Jînga sik a nanbinga insuk intheng ruh; hme 
sâk sik a nanhmu sik. Egypt ram a nanka-om kaṭhadet nantina leh hme sâk sik a 
nanchihla a nanhri ṭhakna kha RŌNGPU’n athei pek jo chei. Tûnchu RŌNGPU’n hme 
apek sik jo chei, nansâk sik jo. 

19Ni khat, ni 2, ni 5, ni 10, ni 20 kapha sik rōk a nantasâk sik changmak, 

20tâk thla katlung bit a nansâk sik, nankōr ting ahong sōk mak lai seng leh 
nannatmak lai seng. Nangni’n Egypt ram kha dahlon hêrmak sik a inphin cheia 
hinahin nankâra aka-om RŌNGPU kha nanhlonsōt jâra hihei hi akasōk sik kae.’ ” 

21Moses’n RŌNGPU hneng ati, “Ke’n hinahin mi 6,00,000 kaṭhōi hei, thla khat a 
ankatluk hme napek sik hei nati? 

22Anmani tlukna sik a se leh kemōng nithat tor sik mo? Tui-ôngpuia nga rakip 
heiso ansik a akatluk sik mo?” 

23 RŌNGPU’n amasôn, “Karatha neina hi, abângna aka-om mo? Ke’n heimo 
kaleihri kha asōk leh asōk mak nahmu bei sik jo.” 

24Khava jâra Moses kha kasesōt a RŌNGPU ṭonghri kha mi ava manthei jo hei. 
Ama’n hlamkakei 70 amantûp hei khana Pōn-inn kimvea amanngir heia kae. 

25Khava sōa RŌNGPU kha sumtuk hlom kâra jōng kaṭuma ahnenga ahri jo. Ama’n 
Moses chunga ratha aleipek kha ṭhahrep alosōt a upa hlamkakei 70 kha apek jo 
hei. Rathla kha anchunga ajōng chu pha sânkathemhei kapōa ông leh peng 
anphut jo, tâk sôtmak a kae. 

26Hlamkakei 70 hei kâra 2, Eldad leh Medad kha rephōra leika-om hei Pōn-inna 
leise mak hei. Rephōra khan rathla kha anchunga jōng kachu jo, anmani’m 
sânkathemhei kapōa ông anphut jo. 

27Rether inkhat kasōksōt a Eldad leh Medad ṭōntlo kha Moses hneng ava 
manthei jo. 

28Khava sōa Nun sapa Joshua, a-rether laia inphut Moses inthōpuipa khan 
kaṭonga Moses hneng ahri, “Apu, manbâng hei roh!.” 

29Moses’n amasôn, “Kei tatlo chunga thangsetna nanei mo? RŌNGPU’n mi rakip 
chunga arathla pek hei sona sânkathemhei kapōa ankhenga anka-ông sik 
kamadu kae!” 

30Khava sōa Moses leh hlamkakei 70 hei kha rephōr ting inle jo hei. 

RŌNGPU’n Vakanim Ajōng Masō 
31 RŌNGPU’n manhret manloa tui-ôngpuia inphut thlipui ahei tira va ahei mantlen 
hei, vahei kha raleia inphut metre inkhat rōk inshânga kajōng heia kae. Vahei 
kha rephōr chunga leh khava kimvea kilometre katamtak kahōp a katla heia kae. 

32Khava jâra anmani’n sûn nilun, jân kathang, ajîng kani katlung bit a vakanim 
kha ansura kae; mi inkhat in kilograme 1,000 katla det a surmak hei. Anrephōr 
kimve rakip a khavakha manchâr sik a anphōia kae. 

33Antasâk sik a hme katamtak a-omlai khan, RŌNGPU kha mipui chunga ahnuk 
kana joa ankâra hrise amanleng pek jo hei. 

34Khava hmun kha Kibroth Hattaavah (lôpna thlân) tia inphō jo, ajârchu khava 
hmun a khan hme sâk a a’nler hei kha kathi kalōng anleivûma kae. 

35Khava hmun a inphut mihei kha Hazaroth a inthonsōt heia rephōr ansak jo. 

Mijahei 12 

Miriam Karâk a A-om 

1Moses’n Kushit jōr inkhat a-ompui jo jâra Miriam leh Aaron in anhrimaset. 

2Anmani’n anti, “Moses inphut rōk a mo RŌNGPU’n ṭong ahri, eini hneng um ahri 
ri changmak mo?” RŌNGPU’n anṭong hri kha athei jo. 

3(Moses chu malung innem kae, raleichunga nun-innem rakip hei kakhea nun-
innem kae). 

4 RŌNGPU’n manhret manloa Moses, Aaron khana Miriam hei hneng ati, “Nangni 
3 kha ka-omna Pōn-inna hong ruh.” Anmani kase hei, 

5RŌNGPU kha sumtuk kacho shunga jōng kaṭum, Pōn-inn hlutna kot kunga 
kangir, khana ahei beksōt hei, “Eh Aaron! Miriam!” Anmani 2 kha anhmating 
inthon det hei, 

6RŌNGPU’n anhnenga ati, “Kaṭong hri sik hi tûn rangei ruh! Nankâra 
sânkathemhei an-om pha hmangtalâra anhnenga inlâr ri eng, anrahmanga ka’n 
bekpui ri hei. 

7Kasōk Moses ka’n bekpui kha leh chu in-ang mak; ama chu kami Israel mipui 
rakip ka-ensui sik a kanganse kae. 

8Khava jâra hmaichanga, inthengtak a, ṭong inthup omloa, ka’n bekpui kae; 
karavâng kapha hmen ahmu jo kae! Kasōk Moses dōina heikhonga mo ṭong 
nanta hri ngam?” 

9 RŌNGPU kha anchunga ahnuk kana jo; khanga asesōt pha 

10Pōn-inn kha sumtuk khan adahlon jo. Miriam vun kha sōkphutrōia hong 
kaphâr joa kavur kapōa kachek jo. Aaron in amanu kha ahei-en pha, nat in 
akatōmbit jo kha ahmu pha, 

11ama’n Moses hneng ati, “Apu, lungsettak a hiva kanmona setna sik a karâkna 
hi amanthōk mak roh. 

12Amanu hi heikhat akathisa ajō’ntea, aravōi ṭhen khat a’nsâksō jo kapōa 
manchang mak roh.” 

13Khava jâra Moses khan RŌNGPU hneng ka-ônga ader, “Eh Pathen, amanu hi 
mandam roh.” 

14 RŌNGPU’n amasôn, “Apa’n amanu hmai aleimachi thlōn achang inchu khava 
inzakna kha ni 7 ade sik kae. Khava kapōa, amanu kha rephōr vângting Kani 
vekhat thaksōt ruh, khava sō leh nanheiṭhōi male thei sik.” 

15Miriam kha ni 7 sik a rephōr vângting anthaksōt jo, amanu anheiṭhōi male mak 
kârseng, mipui kha le’nthonsōt mak hei. 

16Khava sōa Hazeroth andahlona Paran ramhânga rephōr ansak jo. 



261 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Mijahei 13 

Aka-en Inthlip hei 
(Dân 1.19–33) 

1 RŌNGPU’n Moses hneng ahri, 

2“Phung 12 heia inphut hlamkakei inkha-khat kadei hei roh Israelhei kapek sik 
Canaan ram ka-en inthlip sik a tir hei roh.” 

3-15Moses’n ṭong kha ajuia Paran ram thōia inphut hlamkakeihei kha atirsōt hei, 
khahei khachu: 

Phung Hlamkakei 

Reuben Zaccur sapa Shammua 

Simeon Hori sapa Shaphat 

Judah Jephunneh sapa Caleb 

Issachar Joseph sapa Igal 

Ephraim Nun sapa Hoshea 

Benjamin Raphu sapa Palti 

Zebulun Sodi sapa Gaddiel 

Manasseh Susi sapa Gaddi 

Dan Gemalli sapa Ammiel 

Asher Michael sapa Sethur 

Naphtali Vophsi sapa Nahbi 

Gad Machi sapa Geuel 

16Hiseng repa hei hi Moses’n ram ka-en inthlip sik a atir jo hei. Ama’n Nun sapa 
Hoshea kha Joshua tia arahming athleng pek jo. 

17Moses’n atirsōt lai hei ama’n anhnenga ahri, “Hina inphut sak ting se ruh, 
Canaan ram thlâng intonga hlut ruh khanga se una tlângrama jōn ruh. 

18Khong khova ram mo, mi heija mo aka-om hei, heituk mo akahrat hei ti kha 
vamanhret sōt ruh. 

19Ram kaṭha mo, ramkase mo, khōpui kur tukloa mo, kur a’ntuk khuma mo aka-
om hei vamanhret sōt ruh. 

20Aralei thai aka-om mo khan chu ratu inthûk ram mo vamanhret sōt ruh. Khava 
hmun a kara ṭhahrep nantaheirôn nger sik kae.” (Khavakha vomhrui ahmin 
inphut bina thla kae). 

21Khava jâra mihei kha sak ting kase jo hei khana thlânga Zin ram thōia inphut 
sak a Hamath Rakanna hnenga ka-om Rehob jōnna katlunga anthlira anva-en 
mathlip jo. 

22Anmani ahma inkeia thlâng intong ramting kase heia Hebron katlung hei, 
khana mipum kalenhei innshunga inkhat Anakim inti jât-hei sōn Aheman, 
Sheshai leh Talmai phunghei leika-om hei. (Hebron kha Egypt ram a Zoan kanek 
a kum 7 mak hma ale’nsyem jo kae.) 

23Anmani Eshkol Phaichama kahong hei, khana khan vomhrui bâk inkhat 
antuktan, abōr akahrik hêr inkhat kakai, mi 2-in sungtlōn vâng anhei kadom. 
Kapothei leh theichang kara’m ṭhahrep anheirôn. 

24(Khava hmun kha Israel sahe’n vomhrui bor hei antuktan jâra, Eshkol 
Phaicham anti jo). 

25Ram shung kha ni 40 shunga anva-ensōa, repa hei kha 

26Moses, Aaron leh Israel vaipui hnenga Paran ram thōia Kadesh hmun a he’nle 
jo hei. Antavahmu hei kha thang ankōi jo khana kara anta heirôn kha anmalâr 
pek jo hei. 

27Anmani’n Moses hneng anhri, “Keini’n aram kha kanva-en mathlip jo, kara 
kōnna leh ralei thai omna sik a kanva hmusōt; hinahin aram kara ṭhahrep ka-
om. 

28Tâk-kha khana aka-om mihei kha ratha kaneitak mihei kae, ankhōpui kalenhei 
khana kur kaṭha antukkhum hei. Akaṭhamak chet chu, mipum kalenhei sōn leh 
pâr khana khan kanvahmu hei. 

29Amalek-hei kha thlang intonga ka-om hei; Hit, Jebush, khan chu Amorhei kha 
tlângrama katla hei; khana Canaanhei kha Mediterranean tui-ôngpui panga leh 
Jordan Tuidung pang kajuia ka-om hei.” 

30Caleb in Moses dōina a’nphin hei kha arakôk mandai heia ahri, “Tûn, eini’n 
nivasō sik hei khana aram kha nivahlō sik kae; sova lona sik a katluk a ratha 
ninei.” 

31Tâk-kha Caleb leh inṭhōia akase mihei khan anti, “Changmak, anmani kasō sik 
a rahōi sōk mak me: sova hmun a ka-om mihei kha eini kanek a ratha kaneihei 
kae.” 



263 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

32Khang’khan anmani’n anram va-en madip kha Israelhei kâra dik loa 
thangkōina anmanthang jo. Anmani’n anti, “Aram khan khava hmun a ka-om hei 
inveina sik masō tor mak. Mi kantahmu rakip hei kha inshâng hêr hei, 

33khana keini’n Anak sōn leh pârhei, pum kalenhei kapha khana khan kanvahmu 
hei. Keini kha khaikhu kasin kapōhrep a indon ung, anmani’n num khanga 
anhmu sik ung.” 

Mijahei 14 

Mipuihei Inphin 
1Jân kathang mipuihei kha kachâmtak a kaṭap jo hei. 

2Anmani Moses leh Aaron dōina ṭong anhri, “Egypt ram a a-emak leh hiva ram 
thōia nithi’nchu leikaṭha det sik! 

3Heisik a mo RŌNGPU’n khava ram a sik a aṭhōi me? Eini rea kathi sik me, 
ninuhmei, nisahei ansur sik hei. Egypt langting inle jôk ṭhamak ning mo?” 

4Khava jâra anmani khat leh khat inhrina hei, “Hlamkakei inkhat kadei me sona 
Egypt a inle jo rih!” 

5Khan chu Moses leh Aaron kha mipuihei hmaikunga raleia inkun jo hei. 

6Khana repa hei kâra Nun sapa Joshua leh Jephunneh sapa Caleb he’n, malung 
inrengtak a anpōn ankeihler jo 

7Khana mipuihei hneng anti, “Kanta va-en ram so ram kaṭha hranghra kae. 

8RŌNGPU’n nichunga atlai inchu, sōn aṭhōi sik me, heirakip sōkna leh ralei thai 
omna ram so apek sik me. 

9RŌNGPU kha dōimak ruh khana sona aka-om mihei so ṭitmak hei ruh. Kabeitak 
a nitor sik hei. RŌNGPU’n eini a-ompui me, ankahrung pathenhei ator jo hei; 
khava jâra ṭihêr mak ruh.” 

10Vaipuihei khan hlung vâng denghlon sik a anmaṭhit jo hei, tâk manhret manloa 
mipui khan Pōn-inn chunga RŌNGPU omna vâr akadi rik-rak kha anhmu jo. 

Moses’n Mipuihei sik Ader 
11 RŌNGPU’n Moses hneng ati, “Hiva mihei hin heituk chenmo antahlonsōt sik 
eng? Ankâra ṭōn-inlak katamtak katlosōt jo’num, heituk chenmo antataksen 
mak sik eng. 

12Hrise kajōngtir sik kamanram sik hei, tâk nang chu anmani kanek a akatamdet 
leh ratha kaneidet jât inkhatpa a kasyem sik che!” 

13Tâk-kha Moses’n RŌNGPU hneng ati, “Hiva mihei hi Egypt ram a inphut naratha 
neina vânga naheiṭhōisōt hei kae. Egypt he’n namihei chunga naleitlo hi anthei 
pha, 

14anmani’n hiva ram a aka-om hei hneng anhri pek sik jo hei. Hiva mihei 
hinchu RŌNGPU nang in kankâra naka-om hi antheisō pet jo, nang sumtuk khan 
kanchunga a’nhngat pha khana sûn leh sumtuk kacho inkhat a khana jân leh 
hmei kacho inkhat a anhmating nase pha inthengtak a anhmu jo che. 

15Tâk-kha tûn nang in namihei seng nathatsō jo he’nchu, na’nthangna 
aleikatheisa jât he’n hinga anhongti sik, 

16khachu, anmani pek sik a naleitep pek ram shunga naṭhōi tor mak jo hei jâra 
ram thōia namihei kha nathat jo hei kae. 

17Khava jâra RŌNGPU, kader che kae, naratha neina kha malâr jo roh khana 
nale’ntepna kha tlo jo roh, hinga naleihri, 

18‘RŌNGPU kei hi kahnuk nabeimak, lungset kalen leh taksenthei changna khana 
setna leh dōina hei rangei mandamna kamalâr. Kha’num, annu anpahei setna 
jâra antu-ansa khang thum, khang manlihei chunga karâk loa om mak ning.’ 

19Tûnchu RŌNGPU inthlengtik kaneimak nalungset kalen vâng khan, Egypt ram 
anhei dahlon ninga inphut nahei rangei mandam hei kapōa, hiva mihei hi rangei 
mandam hei roh tia kangek che.” 

20 RŌNGPU’n amasôn, “Naderna dungjuia karangei mandam sik jo hei. 

21Tâk-kha kei akahring kachang jâra khana ka-om hin raleichung akahlōsō 
kachang jâra, 

22hiva mi inkhatbek in khava ram kahlut sik a hringmak hei ning tia intep jo eng. 
Anmani’n Egypt ram a leh ram thōia vâr kadi rik-rak leh ṭōn-inlak katlosōt hei 
kha anleihmu jo, tâk kade hratna hi ave-avea an-en mansin enga kaṭong jui sik 
hnōm mak heia kae. 

23Anpa anpuhei kaleitep pek hei ram kha anmani hlut hêrmak hei ning. Tu enum 
kei kapom mak rakip kha hlut hêrmak hei ning. 

24Tâk-kha kasōkpa Caleb chu lungri hlop avona kei a-ôi eng, alei-en ram shunga 
khan kaṭhōi manhlut sik a kae, asōn apâr he’n ram kha anchen sik, 

25tuna Amalek leh Canaanhei omna phaichamhei senga son. Jînga inle una Agaba 
tui takake khumna langa ramhâng ting son se jo ruh.” 

Inphin jâra RŌNGPU Karâkna 
26 RŌNGPU’n Moses leh Aaron hneng aleiti, 

27“Heituk chenmo hiva mikaṭhamak-hei hi kei dōina ṭong antalanei hi sik? 
Anṭongnei katluk a kathei jo! 

28Tûn hiva ṭong masôn hi pek hei roh: ‘Kei akahring eng kachang jâra inhâksêr 
eng, nangni’n nantangek rakip kha katlo pek sik chei. RŌNGPU ke’n kahri jo kae. 

29Hiva ram thōia hin akathi cheia nankalōng hei a’nte let-hlut sik chei kae. Kei 
dōina nanle’nphin jâra, kum 20 achungting seng inkhatbek ram kha hlutmak tin 
chei. 

30Khava hmun a man om sik chei tia ale’ntep eng kae, tâk Joshua leh Caleb tei 
loa, tûte hlutthei mak jo tin chei. 

31Nangni’n nansahei mi tasur sik hrep a nanhri, tâk anmani chu nanta madu mak 
ram shunga kaṭhōi manhlut sik hei, khavakha an-inn kachang sik. 

32Nangni chu hiva ram thōia hin akathi sik jo chei kae. 

33Taksenthei nanchangmak jâra inrengna kha nansa he’n kum 40 ram thōia 
kalôn sik hei, nankâra hnung kakhôrpen kha athimak kârseng. 

34Nanram vathlirna ni 40 kha ni khat leh kum khat mantōk a kum 40 hi nansetna 
tloman a a’nreng sik chei kae. Nankadōia kaka-om hi heimo kachang ti hi 
nanmanhret sik jo! 

35Kei dōina ale’ntûp mikaṭhamak nangnihei chunga hivahi tlosōt sik a intep eng. 
Hiva ramhâng thōia hin akathisō pet sik chei kae. RŌNGPU ke’n kahri jo kae.’ ” 

36-37Moses’n ram ka-en inthlip sik a aleitir hei dikmak ṭong thangkōina khan 
mipuihei kha RŌNGPU chunga amanphin jo hei. Kha achang jâra RŌNGPU’n 
anchunga hrise amanlenga kathi jo hei. 

38Repa 12 hei kâra Joshua leh Caleb rōk kahringsōt hei. 

Ram kha Re tlona sik Ahma Inkeipen Intlukna 
(Dân 1.41–46) 

39Moses’n Rōngpu ṭonghri kha Israelhei ahri pek hei pha, malung inrima in-ôi jo 
hei. 

40Ajînga jîngkâra hmatak a tlângrama re katuk sik a inphut jo hei, anmani’n anti, 
“Tûnchu RŌNGPU’n aleihri pekna hmun a akase sik a intluk jo ung. Keini kaset jo 
ung ti hi kahnōm ung.” 

41Tâk-kha Moses’n ati, “Khan chu tûn heisik a mo RŌNGPU ṭong nanta juimak? 
Nangni’n hmesō mak tin chei! 

42Semak ruh. RŌNGPU’n ompui mak jo chei, nan-inrepui he’n antor sik chei. 

43Nangni’n Amalek-hei leh Canaanhei re nantuk pha rehmun a kathi sik 
chei, RŌNGPU’n ompui mak tin chei, ajârchu ama juihnōm mak chei.” 

44Achang ravâng RŌNGPU Ṭongtep Bôm leh Moses khan rephōr anladahlon mak 
lai anmani tlângram ting se sik a intluk jo hei, 

45Khava sōa khava hmun a leika-om Amalek leh Canaanhei khan anheisō heia 
antor jo hei, khana Hormah katlunga anleihnong hei. 

Mijahei 15 

Inthoina Dânhei 
1 RŌNGPU’n Moses hneng 

2hiva chôndânhei hi Israelhei apek sik hei ram shunga antanit sik a aleipek hei. 

3Sehratche, kemōngche, a-emak leh keche inkhat romanvâm inthoina a-emak 
leh intepna huitlungna sik inthoina a-emak leh bing rachama tōksōtna a-emak 
leh beklanga angaia tōksōtna heia tōkthei hei kae. Hiva thlai inthoina marim 
hi RŌNGPU tlaina kae. 

4-5Tu achang inum RŌNGPU hneng kemōng a-emak leh ke inkhat romanvâm 
inthoina tōksōt khan thlai inthoina sik olive thai leh inhei jâmdi kilograme 
inkhat leh vomhrui theitui litre inkhat ahei choisa sik kae. 

6Kemōngche inkhat ahei tōk pha olive thai litre khat leh aher inhei jâmdi 
kilograme 2 thlai tōksōt sik 

7vomhrui theitui litre inkhat leh aṭim leh inṭhōia atōk sik kae. Hiva inthoina 
marim hi RŌNGPU tlaina kae. 

8Sehratche inkhat ro-inthoina a-emak leh intepna huitlungna inthoina a-emak 
leh inlôikhômna inthoina atōk pha 

9thlai inthoina olive thai litre 2 leh inhei jâmdi kilograme 3, 

10ju litre 2 leh atōk sik hei kae. Hiva inthoina marim hi RŌNGPU tlaina kae. 

11Khahei seng kha sehratche, kemōngche, kemōnghei a-emak leh kehei leh tōksa 
sik hei kae. 

12Ran inkhat kakhea a’ntōk pha kahnung kajui tōksa hei kha’m in-anghrep a 
anṭhei sik hei. 

13Ramsha Israel rakip in thlai inthoina antōk pha RŌNGPU tlaina marim hi, 
antatōksa sik kae. 

14Khan chu phâkhat a nankâra ramlak mi pha bongkhat sik a-emak leh pha 
kasôttak sik a aka-om jo khan RŌNGPU tlaina marim, thlai inthoina atōk inchu 
hiva chôndân mama hi antajui sik kae. 

15A’n-anghrep dân hin nangni leh nankâra aka-om ramlak mihei chunga aheitik 
a akhit sik chei kae! RŌNGPU hmit-hmua chu nangni leh anmani kha thakhat chei 
kae; 

16dân leh chôndânhei kha nangni leh anmani chunga thakhat a hmang sik kae. 

17 RŌNGPU’n Moses hneng 

18chôndânhei hi Israel mipui he’n apek sik hei ram shunga antajui sik a aleipek. 

19Khana khan thlaisâk heikhat, ram shunga akasōk kha nansâk pha, ṭhahrep chu 
ahlopdet a RŌNGPU hneng pekna sik ṭhensōt sik kae. 

20Buhlom nansyem pha, sathera a’nsyem buhlom hma inkeipen 
kha, RŌNGPU hneng ahlopdet a pekna nei sik kae. Hivahi nangni’n ahma kakei 
sâng nanvōk pha ahlopdet pekna nantasyem kapōa tlosōt sik kae. 

21Akahong sik pha rakip a, nanbuhlom syema inphut ahlopdet kutchoi 
hi RŌNGPU hneng pek ṭhak sik kae. 

22Tâk, tekhing inkhat a RŌNGPU’N Moses hneng dân aleipek hei kha tu mo inkhat 
in amahngia ṭhahrep asukṭhe jo. 

23Khan chu RŌNGPU’n Moses hneng ṭong aleipek rakip kha hnunga chu vaipui in 
tlotet mak jo hei. 

24Khava ṭhena kha vaipui manhret mak jâra achang inchu, RŌNGPU tlaina marim 
mankhut sik a seche inkhat romanvâm inthoina leh hmuchi leh vomhrui ju 
inthoina tōk sik kae. Hiva chunga, set-inthoina keche inkhat tōksa sik kae. 

25Thempu’n vaipui sik a suk manthengna ṭōn atlosōt sik, khan rangei mandam 
sik hei kae, ajârchu manhret loa sukṭhena achang jâra set-inthoina kha thlai 
inthoina inkhat a RŌNGPU hneng anta heichoi jo kae. 

26Israel pumpui leh ankâra ka-om ramlak mihei kha rangei mandam sik hei kae, 
ajârchu ankhenga ṭhena kha antlo et a kae. 

27Mi inkhat in manhret loa setna atlo’nchu, ama’n kum khat katluk jo ke rala 
inkhat set-inthoina atōk sik kae. 

28Maichâma thempu’n aset inthengna sik a beklanga rōi atlopek sik, khan ama 
rangei mandam sik kae. 

29Israel ram mi achanga, ramlak mi achanga, manhret loa setna katlo rakip 
chunga dân hi hmang sik kae. 

30Tâk-kha tu inkhat manhret pum a set katlo kha, ram mi achanga, ramlak mi 
achanga RŌNGPU kha heia asakmak jâra that sik kae, 

31ajârchu ama’n RŌNGPU ṭongpek kha lomak khana amanhret pum a ṭongpek-hei 
kâra inkhat asuk khōia kae. Athina rahno kha ama’n a’nrôn kae. 

Châmhngat kani Kasuk khōipa 
32Pha khat a, Israel he’n ram thōia anleiom lai, Châmhngat kani ning thing 
avakachom mipa inkhat anhmusōt jo. 

33Ama kha Moses, Aaron, khana vaipui hneng anheiṭhōia, 

34ama kha anhngâk a anda, ajârchu heimo manlo sik la’nchên mak a kae. 

35Khava sōa RŌNGPU’n Moses hneng ati, “Mipa hi that nger sik kae; mipui in 
rephōr kur vângting hlung vâng denghlon sik kae.” 

36Khava jâra mipui in RŌNGPU ṭongpek dungjuia, rephōr vângting anṭhōisōt a 
anvadeng hlon jo. 

Tukpâr Chungchânga Dân 
37 RŌNGPU’n Moses hneng ṭong aleipek, 

38Israel mipui hnenga ahri sik kha: “Nanpōn nander hmor heia tukpâr syem ruh, 
tukpâr rakip a rahmurei pat-hrui manton ruh. Hivahi pha rakip a nantatlo ṭhak 
sik kae. 

39Tukpâr hi mandonsōtna kachang sik, nanhmusōt pha leh kaṭong pek 
nanmandonsōt sik khana nanjui sik; keia inphut sesōt mak tin chei khana madu 
leh rangeina hlam kha juimak tin chei. 

40Tukpâr hei hin kaṭong pek rakip juina sik mandonsōtna apek sik chei. 

41Kei RŌNGPU nan-Pathen eng kha kae; nan-Pathen changna sik Egypt ram a 
inphut kaheiṭhōisōt chei kae. Kei RŌNGPU eng kae.” 

Mijahei 16 

Korah, Dathan leh Abiram Dōina 
1-2 Levi phunga Kohath innshung, Izhar sapa Korah hin Moses hlamkeina chunga 
aleidōi jo. Reuben phunga mi 3 he’n an-inhlop pui, Eliab sapa Dathan leh Abiram, 
khana Peleth sapa On, khana vaipui talei kadei hei, kaṭha antamanhret jo 
hlamkakeihei, Israel mi 250 he’num anleijui. 

3Anmani Moses leh Aaron hmaikunga intûp heia anti, “Nangni nankhe rei jo! 
Vaipui mi rakip hei hi RŌNGPU tahei kae, khana RŌNGPU’n nikhenga a’nṭhōipui 
me. Kha achang inchu heisa mo Moses nang in RŌNGPU mipui chunga nabinga 
aka-om inshâng che?” 

4Moses’n hi athei pha, raleia inlet-hlona derna anei jo. 

5Khana ama’n Korah leh akahnung kajuihei hneng ahri, “Ajînga 
jîngkâra RŌNGPU’n tu kha mo ama ta kachang amanhmu sik me; ama ta kachang, 
atakadei kha maichâma ahnenga amanhlut sik me. 

6-7Ajîng jîngkâra nang leh nakajui he’n hmeithleng nanchoi sik, hmeira-ê leh 
bero achunga nanda sik, khana maichâm chunga nanvada sik. Khava sōa eini’n 
tu kha mo RŌNGPU’n akadei me nihmu sik jo. Akakhe rei kha Levi nangni chei 
kae!” 

8Moses’n Korah hnenga ahrisa. “Rangei ruh, Levihei! 

9Israel Pathen in vaipui heia inphut aṭhensōt cheia, ahnenga nansor tor 
jo, RŌNGPU Pōn-inn shunga nanṭōn nantlosōt tor jo, khana vaipuihei ṭōn nantloa 
nanrajena hei hi akasintek inkhat a nantamandon mo? 

10Nangni leh Levi alakseng um hiva kajana hi amanchen chei, khana tûn thempu 
hmun kha’m chenna sik intluk chei! 

11Nangni’n Aaron kadōia nan-inphin pha, khavakha inchêntak a RŌNGPU kadōia 
nang leh nakajui he’n a’nphin chei kae.” 

12Khava sōa ama’n Dathan leh Abiram ava manbek hei, tâk anmani’n anti, “Keini 
hongmak ning! 

13Egypt ram thlai ṭhatna inphut hiva ram thōia that sik a naheiṭhōisōt ung hin 
latluk mak mo? Kanchunga rōngpu kha’m alakachang sik che mo? 

14Nang in thlai ṭhatna ram a naṭhōi sik ung changmak khana hleipuk leh vomhrui 
rahōn napek sik ung changmak, khana tûnchu keini kahōn sik a a’ntluk che kae. 
Keini hongmak ning!” 

15Moses kha ahnuk kana joa RŌNGPU hneng ahri, “Hiva mihei inthoina tōkna 
heite rahlâng mak roh. Anmani inkhatbek hneng ṭhena neimak eng; anmani 
shakōrtung inkhatbek lopek mak hei eng.” 

16Moses’n Korah hneng ahri, “Ajînga nang leh nami 250 chei kha RŌNGPU omna 
Pōn-inna akahong nger sik chei kae; Aaron um khan kahong sik. 

17Nangni inkhat et in hmeithleng nanchoi sik, achunga bero nanda sik, khana 
maichâma nantōk sik.” 

18Khava jâra mi rakip in anhmei thleng antachoi et a, Pōn-inn hlutna kot kunga 
Moses khana Aaron leh kangir jo hei. 

19Khana Korah khan vaipui alei mantûp jo hei, Moses leh Aaron kha anhnget heia 
Pōn-inn hlutna khan leikangir hei. Manhret manloa RŌNGPU omna vâr kadi rik-
rak khan vaipuihei hnenga ajōngsat hei, 

20khana RŌNGPU’n Moses leh Aaron hneng aheiti, 

21“Hiva miheia inphut kahnungting intet ruh, inrangtak a kasuk manhmang sik 
jo hei kae.” 

22Tâk Moses leh Aaron in raleia anhmai andima anti, “Eh Pathen, nang chu 
hringkhō rakip sōkna che kae. Mi inkhat in aset pha, vaipui chunga nahnuk 
akana sik mo?” 

23 RŌNGPU’n Moses hneng ati, 

24“Korah, Dathan leh Abiram hei pōn-inn heia inphut mipuihei kha ansesōtna sik 
a manthei hei ruh.” 

25Khana Moses kha Israel hlamkakei he’n anjuia, Dathan leh Abiram hei hneng 
vakase. 

26Ama’n mipuihei hneng ati, “Hiva mikaṭhamak-hei pōn-inna inphut sesōt ruh, 
anmani neinâk heikhat bek tônmak ruh. Achangmak inchu anmani setna jâra 
nangni’m anmani leh a’nhmangsō sik chei kae.” 

27Khava jâra Korah, Dathan, leh Abiram hei pōn-inna inphut kasesōt jo hei. 
Dathan leh Abiram kha annuhmei ansahei leh anpōn-inn hlutna kot a leikangir 
hei. 

28Moses’n mipuihei hneng ati, “Hiva ṭōn rakip akatlo sik a RŌNGPU’n kei ahei 
tirna eng leh kalei tlosōt rakip hei kha kei bing maduna katlohei changmak ti hi 
hing’hin nanmanhret sik jo. 

29Hiva mihei hi Pathena inphut karâkna ṭhahrep pek loa thi ngaia 
anthi’nchu, RŌNGPU’n kei ahei tir mak a kae. 

30Tâk RŌNGPU’n nithei phungmak heikhat atloa, anhring pum a kathirama 
ansena sik ralei in ahong kik-khōi inchu hiva mihei hin RŌNGPU andahlon jo ti 
kha nanmanhret sik jo.” 

31Ama’n ṭong kha ahrisō lim leh Dathan leh Abiram omna ralei thōi kha hong 
kakik khōia 

32anmani leh an-innshung hei khana Korah kajuihei seng leh anneinâk hei 
amade hlonsō jo. 

33Khang’khan anhring pum a kathirama katlasuk jo hei. Ralei khan akamkhum 
heia anmani inhmu mak jo hei. 

34Khava hmun a aleika-om Israel mi rakip ankapeng rasa antheia katlânsōt jo 
hei. Anmani ka-ông heia anti, “Tlân ruh! Ralei in eini’m amadehlon sik me!” 

35Khava sōa, RŌNGPU’n hmeimale kasuk ajōng tira bero aleikatōk mi 250 hei kha 
aro khum jo hei. 

Hmei Thlenghei 

36Khava sōa RŌNGPU’n Moses hneng ahri, 

37“Hmeia a’nrokhum mihei akakâng banga inphut sum-êng hmei thlenghei kha 
losōtna sik leh hmeithlenga hmeira-ê hei kha hmun khat a kathek chai sik a 
Aaron sapa Eleazar kha manthei roh, ajârchu hmei thlenghei kha a’ntheng hei 
kae. 

38RŌNGPU maichâma anpek sōt jo hei kha a’ntheng jo hei kae. Khava jâra ansetna 
jâra thina kachen jo hei hmei thlenghei kha losōt ina, kheng ina, akhenga 
maichâm makhuna sik a syem roh. Hivahi Israel mihei sik a maṭhitna akachang 
sik kae”. 

39Khana Eleazar thempu’n hmei thlenghei kha aloheia thleng inpa amankheng 
heia maichâm makhuna amansyem jo hei. 

40Hivahi Israelhei sik maṭhitna kae khachu tu inkhat Aaron sōn leh pâr 
kachangmak in RŌNGPU sik a maichâma bero karo sik akahongmak sik kae. 
Achangmak inchu Korah leh amihei kapōa ama kha suk manhmang sik 
kae. RŌNGPU’n Moses a inphut Eleazar ṭong aleipek dungjuia heirakip hi 
le’ntlosōt jo. 

Aaron in Mipui Ahuk hei 
41Abân kania vaipui mi rakip in Moses leh Aaron chunga ṭong anhri, “Nang 
in RŌNGPU mi ṭhahrep nathat jo hei.” 

42Anmani ankhenga Moses leh Aaron hneng inkhepui sik anhong intûpsōa, Pōn-
inn langting anhei ena sumtuk in amakhua RŌNGPU omna vâr kadi rik-rak a’nlâr 
kha anhmu jo. 

43Moses leh Aaron kha kase heia Pōn-inn hma leikangir hei, 

44khana RŌNGPU’n Moses hneng ahri, 

45“Hiva miheia inphut nakahnung ting intet ina ngir roh, hiva hmun a hin kasuk 
manhmang sik jo hei kae!” Anmani 2 inbok heia anhmai raleia andim jo, 

46khana Moses’n Aaron hneng ati, “Nahmei thleng kha inlo roh, maichâma 
inphut hmeira-ê kha ashunga da roh, hmeira-ê chunga khan bero ajing mathlâk 
roh. Kha choi ina mipuihei hneng inrang roh, inthoi-insân thleng mantheng 
sōtna tlopek hei roh. Inrang roh! RŌNGPU hnuknat kha hong katlung jo, hrise 
aphut jo.” 

47Aaron in ṭong ajuia, ahmeithleng aloa ale’ntûp mipuihei laia katlân inhlut jo. 
Hrise aleiphut dek jo ti amanhret pha, hmeira-ê chunga bero ajing ada a anmani 
sik a mantheng sōtna inthoina kha atlo jo. 

48Hivahin hrise kha a akhâm jo, khana ama kha kahring leh kathihei laiṭim a 
leikangira kae. 

49Korah dōina chunga akathihei tei loa, khana akathi mija kha 14,700 hei kae. 

50Hrise kha ahai jo pha, Aaron kha Pōn-inn hlutna kot a Moses hneng hong inle 
jo. 

Mijahei 17 

Aaron Khōnghre 
1 RŌNGPU’n Moses hneng ati, 

2“Israel mihe’n khōnghre 12 aphung et a hlamkakei inkhat et in anhei pekna sik 
che manthei hei roh. Ami et rahming kha ama khōnghre chunga mazet roh 

3khana Levi kathleng khōnghrea khan Aaron rahming mazet roh. Phung 
hlamkakei rakip akhōnghre inkhat et sik kae. 

4Khahei kha ka-omna pōn-Inna choi hei roh, ṭongtep Bôm hma ka’nhmupuina 
che hmun a khan vada hei roh. 

5Khava sōa kakadeisōt mipa khōnghre kha adôn hong kacher sik. Hing’hin Israel 
sahe’n nachunga anṭong hrina hi kamanbâng sik hei kae.” 

6Khanga Moses’n Israelhei ahri pek jo hei, anhlam kakei rakip he’n phung inkhat 
a khōnghre inkhat et, akhenga 12 anpek jo, khana Aaron khōnghre kha’m khahei 
kha leh andasa jo. 

7Khang’khan Moses’n khōnghre hei kha Pōn-inn shunga RŌNGPU Ṭongtep Bôm 
hma avada jo hei. 

8Ajîng kania, Moses Pōn-inn shunga avahlut pha Levi phung kathleng Aaron 
khōnghrea adôn aleikacher kha avahmu jo. Inhmōm jo, kapâra almond thei 
leikahmin jo hei! 

9Moses’n khōnghre kha achoi heia Israelhei ava manhmu jo hei. Anmani’n ṭōn 
kasōk kha anhmu jo, khana hlamkakeihei khan ankhōnghre et anlo male nôk jo. 

10RŌNGPU’n Moses hneng ati, “Aaron khōnghre kha Ṭongtep Bôm hma son vada 
male roh. Hivahi Israelhei maṭhitna a’nda sik kae, anṭonghri kha anbângmak 
inchu akathi sik hei kae.” 

11Moses’n RŌNGPU ṭongpek kapōa atlo jo. 

12Israel he’n Moses hneng anti, “Kha achang inchu keini inchaina jo kae! 

13Tu mo inkhat Pōn-inn ahei kahnai bek kha’m akathi nger sik achang inchu 
keini kankhenga akathisa jo ung kae!” 

Mijahei 18 

Thempuhei leh Levihei Ṭōn 

1 RŌNGPU’n Aaron hneng ati, “Nang leh nasapahei leh Levi he’n ka-omna Pōn-inn 
ensuina chunga heikhat tloṭhena rahno kha nanta’nrôn sik kae; tâk nang leh 
nasapa rōk he’n thempu ṭōna sukṭhena heikhat rahno kha nanrôn sik. 

2Nang leh nasapa he’n Pōn-inn shunga ṭōn nantlo pha Levi phunga na-innkō he’n 
an inthōpuina sik che ṭhōi manhlut hei roh. 

3Anmani’n nang sik leh Pōn-inn sik a anṭōn kha pui antamathluk sik kae, tâk 
hmun intheng leh maichâma neinâk intheng hei khachu antatôn hêrmak sik kae. 
Antôn inchu anmani leh nang that sik chei kae. 

4Anmani’n ṭōn antatlopui sik che kae, Pōn-inn shunga ṭōn rakip pui mathlukna 
antatlo sik kae, tâk akathemmak mi khan nang leh ṭōn tlosap theimak ning. 

5Israel mihei chunga kahnuk anat nôk makna sik a nang leh nasapa rōk he’n 
hmun intheng leh maichâm sik a rōi kha pui nanta mathluk nger sik kae. 

6Na-innkō Levihei kha nang sik a kutchoi inkhat a Israelhei kâra inphut a’ndeisōt 
kha kei eng kae. Pōn-inn shunga anṭōn pui intluk sik a kei hnenga tōksōt jo hei 
kae. 

7Tâk-kha nang leh nasapahei rōk in maichâm leh hmun inthengpena thempu ṭōn 
rakip hei kha pui nanta mathluk sik kae. Thempu ṭōn kha kutchoia kapek jo jâr 
cheia, ṭōnhei hi nangni rahno rônna jo hei kae. Tu inkhat rahōi kasōkmak in 
neinâk intheng hei hneng ahei hnai inchu that sik kae.” 

Thempuhei Chen 
8 RŌNGPU’n Aaron hneng ati, “Kei sik a ahlopdet a pekna hei seng, inthoina 
shunga ro manvâm loa, nangni kapek chei kha mandon ruh. Aheitik a nangnihei 
chen inkhat a khahei seng kha nang leh nasōnhei kapek jo chei kae. 

9Maichâma a’nromak a’nthengpen neitōk, hihei seng hi nangni ta kae: hmuchi 
inthoina, set-inthoina, khan pek male inthoina. A’ntheng inthoina, kei antapek 
eng rakip kha nang leh nasapahei ta kae. 

10Nangni’n hihei hi hmun inthenga nantasâk sik kae, pase rōk in ansâk thei sik; 
intheng hei tia lo hei ruh. 

11“Khava chunga, Israel he’n aralak ahlopdet a, kei anta heitōk eng kha nangni ta 
sik kae. Ke’n khahei kha aheitik a nang leh nasapahei khana nasanuhei sik a 
kapek jo chei kae. Nang innshung mi beklanga a’ntheng rakip in khahei kha 
ansâk thei sik. 

12“Akum kataia Israel sahe’n kara kasōk hma-inkei akaṭhapen anta heipek eng: 
Olive thai, vomhrui ju khana hmuchihei hi kapek jo chei kae. 

13Hihei rakip hi nangni ta kae. Nan-innshung mi beklanga a’ntheng rakip in 
ansâk thei sik. 

14“Israel shunga ajâr omloa kei hneng anta heitōk rakip kha nangni ta kae. 

15“Israel sahe’n pasenai khana ran a’nte hma-inkei rakip kei anta heitōk eng kha 
nangni ta kae. Tâk-kha pasenai a’nte hma-inkei rakip aman pek a katlen malena 
leh beklanga ran intheng mak a’nte hma-inkei rakip katlen malena kha akahnōm 
sik chei kae. 

16Naipang thla khat katluk jo hei kha sedân dungjuia aman dangka cheng 5 vâng 
rachôk male sik hei kae. 

17Tâk-kha sehrat, kemōng, leh ke a’nte hma-inkeihei khachu rachôk male sik 
changmak; khahei khachu keita mông jo hei kae, inthoina ro manvâm sik hei kae. 
Anthi hei kha maichâma kathek thlōn una anthai hei kha kei tlaina marim inkhat 
a thlai inthoina ro hei ruh. 

18Ahlopdet inthoina ranhei ôp leh anchang tinga anrakō heia hme hei kha nangni 
tahei kae. 

19“Israel sahe’n ahlopdet a kei anta heipek eng rakip hei kha ke’n nang leh 
nasapa khana nasanuhei ahei tik a kapek jo chei kae. Ke’n hivahi nang leh 
nasōnhei hnenga akakōithei hêrmak sik intepna kasyem jo kae.” 

20 RŌNGPU’n Aaron hneng ati, “Nang in karōia chenthei neinâk heite inkhat 
nalomak sik kae, khana Israel ramṭhen khatbek um nang chen a indathei mak 
tin. Nang tarangei rakip khachu RŌNGPU kei eng kha kae.” 

Levihei Chen 
21 RŌNGPU’n ahri, “Israel sahe’n ahlopdet a anta hongtōk eng rakip kha Levihei 
kapek jo hei. Hivahi ka-omna Pōn-inn ka-ensui inṭangna jâra tloman a’npek hei 
kae. 

22Israel alak he’n Pōn-inn antahnai hêrmak sik kae khana anbinga thina kha anta 
heirôn manhlut mak sik kae. 

23Tûna inphut Levihei rōk in Pōn-inn kha antatinta a pui katluk a rahno kha 
anta’nrôn sik kae. Hivahi nasōnhei hneng um hmangthang sik jo dân kha kae. 
Levihei chu Israelhei kâra ankarōi akachang thang sik neinâk neimak hei ning, 

24ajârchu Israel he’n kei hneng ahlopdet a tōkna sem sôm kha, ke’n ankarōi sik 
a kapek jo hei kae. Khava jâra anmani’n Israelhei kâra karōi neithei mak hei ning 
tia kamanthei jo hei.” 

Levihei Sem sôm 
25 RŌNGPU’n Levihei hneng hripek sik kha Moses hneng ṭong aleipek, 

26“RŌNGPU’n nankarōi sik a apek chei Israel sahei sem sôm kha nanrahlâng pha, 
ahlop mônga RŌNGPU tōkna sôma inkhat pek ruh. 

27Hiva tōklôm hei hi hlei kathlō he’n sather leh vomhrui theither antatōk leh in-
anghrep a a’nlo sik kae. 

28Hing’hin Israel heia inphut sem sôm nanta rahlâng rakip a inphut RŌNGPU chen 
hei kha nangni’num nantapek sik kae. RŌNGPU sik a ahlop mônga tōklôm kha 
Aaron thempu hneng nantapek sik kae. 

29Nanta rahlâng hei kâra akaṭhapen kha RŌNGPU hneng pek ruh. 

30Nangni’n akaṭhapen nantōksōa, hlei kathlōpa’n tōkna aneisōa alakseng kha 
a’nda kapōa, alakseng kha nan-inda thei sik. 

31Nang leh na-innshung seng in khahei seng kha khova hmun a nansâk thei sik, 
ajârchu hivahi Pōn-inn shunga nanṭōn tlona hlōman kae. 

32Sem sôm kâra akaṭhapen kha RŌNGPU hneng nantōklai seng khahei kha nansâk 
inum themmô chenmak tin chei. Tâk-kha akaṭhapen kha tōkmak hma kutchoi 
inkhat sâk a a’ntheng tōkna kha manset makna sik intluk ruh.” 

Mijahei 19 

Sehrat pui Kasen Kângvâm 
1 RŌNGPU’n Moses leh Aaron hneng 

2hiva dânhei hi Israelhei hneng pekna sik ṭong aleipek hei. Sehrat kasen arala 
nōrna kase ṭōnna ala’n hmangmak Moses leh Aaron hneng anta hongkeia, 

3Eleazar thempu antapek sik kae. Rephōr kur vângting keisōt a ahmai kunga that 
sik kae. 

4Khava sō leh Eleazar in athi kha ṭhahrep aloa akutpâr vâng Pōn-inn hmating 
khan vōisari akathek thlōn sik kae. 

5Sehrat pum kha, avun, aravōi, athi khana akari katlunga thempu hmaikunga ro 
manvâm sik kae. 

6Khava sō leh ama’n cedar thing ṭhahrep, hyssop bâk inkhat leh patsen hrui 
inkhat hmeishunga ahlon manhlut sik hei. 

7Khava sō leh apōn asôp heia atak tui insokhum sik khan chu rephōra kahlut thei 
sik jo; tâk khōhlei mak hma seng a’nthengmak sik kae. 

8Serala karopa kha’m apōnhei asôp ngera, ataksa tui a’nsokhum sik kae, tâk ama 
kha’m khōhlei mak hma seng a’nthengmak sik kae. 

9Khava sō leh beklanga a’ntheng inkhat in serala rona akângvâm kha amantûp a 
rephōr vângting hmun intheng inkhat a avada sik, khava akângvâm kha Israel 
he’n a’nthengmak suk manthengna tui asyemna sik a da sik kae. Hiva kin hi set 
manthengna sik a’ntlo inkhat kae. 

10Akângvâm intûp mi kha’m apōn asôp sik, khōhlei atlungmak kârseng 
a’nthengmak sik kae. Hiva dân hi ahei tik a Israelhei leh ramlak mi ankâra ka-
om hei sik a hmang sik kae. 

Kathi Kalōng Tôn 
11Tu achang inum kathi kalōng katôn kha ni 7 beklanga intheng mak. 

12Ama kha a’nthengna sik a ni 3 tluk ning leh ni 7 tluk ning mantheng sōtna tui 
vâng a’nsi sik kae. Khava sō leh intheng sik jo. Tâk-kha ama ni 3 tluk ning leh ni 
7 tluk ning a’nsimak inchu, intheng mak ning. 

13Tu achang inum kathi kalōng katôna a’nsi intheng mak kha intheng loa ka-om, 
ajârchu insuk inthengna sik tui vâng la’nthek khummak a kae. 
Ama’n RŌNGPU Pōn-inn kha amanbōk, Pathen mi inkhat a inlomak ning. 

14Mi inkhat pōn-inn shunga athi jo’nchu tu mo inkhat pōn-inn shunga aleika-om 
achanga, ahong kahlut achanga ama kha ni 7 intheng mak jo. 

15Pōn-inn shunga ka-om be leh bûr asingna ka-om mak rakip kha’m intheng mak 
jo hei. 

16Mi inkhat in mi taleithat inkhat a-emak leh retlânga thi ngaia akathi kalōng kha 
atôn joa a-emak leh mi inkhat in mihring ru leh thlân atôn jo’nchu ama kha ni 7 
akabōk sik kae. 

17Akabōk suk manthengna sik a chu, set sôp manthengna sik a, sehrat kasen 
arala anrona kha ṭhahrep loa, be inkhat a ada a, tuither leh manhei sik kae. 

18Ahma inkeia, a’nthenga ka-om mi inkhat in hyssop bâk inkhat aloa tuia khan 
amachea pōn-inn leh ashunga ka-om rakip khana aleika-om mihei kha akathing 
thlōn sik hei. Inhni tlukna, a’nthenga ka-om inkhat in mihring ru, kathi kalōng a-
emak leh thlân lei katônpa chunga tui kha akathing thlōn sik kae. 

19Ni 3 tluk ning leh ni 7 tluk ning, a’nthenga ka-om inkhat in a’nthengmak chunga 
tui kha akathing thlōn sik kae. Ni 7 tluk ning mipa kha asuk mantheng sik kae, 
mi khan apōnhei asôpsōa a’nsisō jo’nchu kani tlâk pha intheng sik. 

20Tu inkhat beklanga akabōk jo, a’nsi intheng mak mi kha intheng loa ka-om 
ṭhak, ajârchu mantheng sōtna tui kha insothlōn mak a kae. Ama’n RŌNGPU Pōn-
inn kha amanbōk jo, Pathen mi inkhat a inlomak ning. 

21Nangni’n hiva dân hi ahei tik a nantajui sik kae. Suk manthengna sik a tui 
inthingpa kha’m apōn asôp sik hei kae; khana tui katôn rakip kha’m khōhlei 
atlungmak kârseng intheng mak a kae. 

22Akabōk inkhat tasit rakip kha akabōk a ka-om sik, khana khava katôn rakip 
kha’m khōhlei katlunga kabōk a ka-om sik. 

Mijahei 20 

Kadesh a Ṭong Kasōk hei 
(Sōk 17.1–7) 

1Thla hma-inkei ning Israel mipuihei Zin ram thōia kahong jo heia Kadesh a 
rephōr anmatung jo. Khan Miriam kathia anvûm jo. 

2 Anrephōr anmatungna hmun a tui leiom mak, khava jâra Moses leh Aaron 
kimvea mipui intûp heia 

3anmaduna kha anleihri, “Rōngpu Pōn-inn hma kan-Israel changpui hei leh 
kanlei thi’nchu akaṭha jôk sik kae. 

4Heisik a mo ram thōia hin naheiṭhōi ung? Hinahin kanranhei leh kanthi inramna 
sik a mo kae? 

5Egypt a inphut hiva hmun, heite hmông makna hin heisa mo naheiṭhōi ung? 
Hinahin konim, theichang, vomhrui khana kapothei he’m om mak hei. Khana tui 
in sik bek um om mak!” 

6Moses leh Aaron kha mipuiheia inphut intetsōt heia Pōn-inn kot kunga 
vakangir jo hei. Anmani’n anhmai raleia anmakhup a RŌNGPU omna vâr kadi rik-
rak kha anhnenga jo’nlâr jo. 

7 RŌNGPU’n Moses hneng ati, 

8“Intepna Bôm hmaikunga khōnghre kha valo roh, nang leh Aaron in mipui 
ankhenga mantûp hei ruh. Ankhenga hmaikunga hlungpui hneng khan nang in 
ṭonghri roh, tui jōng kapût sōt sik. Hing hinna nang in tui kha hlungpuia inphut 
mihei sik leh anranhei sik mansōk roh.” 

9RŌNGPU’n ṭong apek dungjuia Moses’n khōnghre kha avalo jo. 

10Ama leh Aaron in hlungpui hma a khan mipuihei kha anmantûp heia, Moses’n 
ati, “Rangei ruh, dōina katlohei! Nangni sik a hiva hlungpuia hin tui kantamasō 
sōt sik mo?” 

11Khava sōa Moses’n khōnghre akalânga hlungpui kha vōi 2 ajem a, kavadung 
kalen inkhat tui jōng kapût sōt a mipui leh ran rakip he’n an-in jo. 

12Tâk RŌNGPU’n Moses leh Aaron kha ajōng rakôk jo hei. Ama’n ati, “Nangni’n 
Israelhei ângkunga a’ntheng karatha neina hi hrisōtna sik a taksenna katluk a 
neimak jo chei, anmani pek sik a katep pek hei ram a khan nangni’n ṭhōi manhlut 
mak jo hei tin.” 

13Hivahi Israel he’n RŌNGPU juina chunga anbei tamna leh ama’n a’nthengna 
amalârna Meriba hmun a akasōk kha kae. 

Israelhei Hlam hro Edom Rengpa’n Ahnōm mak 

14Moses’n Kadesh a inphut Edom rengpa hneng ṭongkarônhei aleitir. Anmani’n 
ahnenga anti, “Hiva ṭong hi nasōpui Israel phunga inphut kae. Nang in hringkhō 
intak kantalei thōk hei kha namanhret, 

15kum katamtak kanlei omna Egypt ram a heikhonga mo kanpu kanpa aleikase 
hei. Egypt mihe’n kanpu kanpahei leh keini hneng êng kasetak a anleitlo ung, 

16khana keini’n RŌNGPU hneng inthōpuina sik leika-ông ung. Ama’n kanpeng 
rasa athei pek unga ngeva inkhat ajōngtir pek ung, ama’n Egypt ram a inphut 
ahei thōisōt ung. Tûnchu keini naramkei Kadesh khōpuia ka-om jo ung. 

17Lungset a naram shung petan rung. Keini leh kanran he’n hlamdung rōk 
kanhro sik, nanhlei hei leh nanvomhrui bi shung heia semak ni’ung khana 
natuikhura inphut tui inmak ni’ung. Narama inphut kansōksōt mak kârseng 
hlampui dung rōk kanhro sik.” 

18Tâk Edom he’n anleimasôn, “Kanramshung nantahro sik hi hnōm mak ung! 
Nanhro’nchu hei kakōn sik unga kha re kansō sik chei.” 

19Israel mipui he’n anti, “Keini’n hlam rōk kanhro sik, keini leh kanran he’n 
nantui an-in inchu aman kanpek sik chei, keini tamadu chu petan sik rōk hi kae.” 

20Edom he’n anhri nôk a, “Keini hnōm mak ung!” khana anmani kha remi ratha 
kaneitak hei leh inṭhōia Israelhei kating sik a injôk jo hei. 

21Edom he’n Israelhei kha anramshung anmanhro mak hei jâra, Israelhei kha 
hlam hlopting inhe jo hei. 

Aaron Thi 
22Israel vaipui khan Kadesh andahlona Hor Tlânga heikatlung jo hei, 

23Edom ramria khan. RŌNGPU’n Moses leh Aaron hneng ati, 

24“Israelhei pek sik a kanle’ntepna ram kha Aaron chu hlutthei mak jo ning; ama 
kathi sik jo, ajârchu nangni 2-in Meriba a khan kaṭong pek dōina ṭōn nantlo jo. 

25Aaron leh asapa Eleazar kha Hor Tlânga khan ṭhōitou hei roh, 

26khana khan Aaron kha athempu von hei kha sōtpek ina asapa Eleazar manvon 
roh. Aaron chu khava hmun a kathi sik jo.” 

27Moses’n RŌNGPU ṭongpek dungjuia atlo jo. Anmani mipui hmit-hmua Hor 
Tlânga khan kaketou jo hei, 

28Moses’n Aaron thempu von hei kha asōt a asapa Eleazar amanvon jo. Khava 
tlângbung bilik a khan Aaron chu kathi jo, Moses leh Eleazar kha jōng kaṭumsuk 
jo hei. 

29Mipui in Aaron thi ṭong anthei pha, ankhenga ni 30 ṭajai ansuia kae. 

Mijahei 21 

Canaan Mihei Chunga Torna 
1Canaan ram thlang intongtinga ka-om Canaanhei rengpa Arad in Israelhei kha 
Atharim hlam a kava jo hei ti ṭong athei pha, abuhlu heia ṭhahrep asur jo hei. 

2Khava sōa Israel he’n RŌNGPU hneng intepna annei, “Hiva mihei hi nani mantor 
pou ung inchu, anmani leh ankhōpuihei nahnenga heite hnemna jongloa 
kantōksōt sik hei, khana kansuk manhmang sik hei.” 

3RŌNGPU’n athei pek heia Canaanhei torna sik a a’nthōpui jo hei. Khava jâra Israel 
he’n anmani leh ankhōpuihei ansuk manhmang pet jo heia, khava hmun kha 
Hormah tia arahming anphō jo. 

Sum-êng Vânga A’nsyem Mari 
4 Israelhei kha Hor Tlâng andahlon jo, Edom ram kimvea hrona sik a Agaba 
Tuikekâk hlam anjuia kase jo hei. Tâk mipui he’n anhlam hrona anthōk hla jo 

5khana Pathen leh Moses dōina ṭong anhri jo. Anmani inphin heia anti, “Heisik a 
mo tui leh thlai omakna nêrdiram a hin akathi sik a Egypt ram a inphut naheiṭhōi 
ung? Hiva sâk theimak thlai he’n keini akasôt amanngir tor mak jo!” 

6Khana RŌNGPU’n tûr kanei marihei ajōng tira, Israel mi katamtak anmachuk 
heia kathi jo hei. 

7Mipuihei kha Moses hneng kahong heia anti, “Keini’n RŌNGPU leh nang dōina 
ṭong kanhri jo jâra kaset jo ung. Marihei hi losōtna sik a tûn RŌNGPU hnenga der 
roh.” Khana Moses’n mipuihei sik a ader jo. 

8Khava sōa RŌNGPU’n Moses hneng tûr kanei mari inkhat lim thir vânga syem 
ina, thingtlōn inkhat chunga makhei roh, tu achang inum mari’n amachuk jo mi 
khan a-en inchu akadam sik kae tia amanthei. 

9Khava jâra Moses’n sum-êng mari inkhat lim asyema thingtlōn inkhat a atâr jo. 
Tu mo inkhat mari’n amachuk jo mi khan a-en inchu akadam sik kae. 

Hor Tlânga Inphut Moab-hei Phaicham 
10Israelhei kha intôrsōt heia Oboth a rephōr anmatung jo. 

11Khava hmun kha andahlon sōa, Moab-hei ram nisōting ramhânga Abarim 
sukset hmun a khan rephōr anmatung jo. 

12Khava sōa Zered phaichama rephōr anmatung nôk jo. 

13Khava hmun a inphut anmani intôrsōt nôk heia Arnon tuidung sak intonga 
rephōr ansak nôk, Amorhei ram katlunga ahe’njei ramthōi kae. (Arnon hi 
Amorhei leh Moab-hei ramri kae.) 

14Khava jâra RŌNGPU lekharabua khan hing’hin, “Supha ramkeia Waheb khōpui 
leh phaichamhei, Arnon tuidung, 

15phaicham insuk kha Ar khōpui katlunga injei khana Moab ramri chin langting 
katlunga ajōng phak,” tia ka-om. 

16Khana inphut a Tuikhurhei inti hmun a khan kase nôk heia, RŌNGPU’n Moses 
hneng ati, “Mipuihei kha mantûp hei roh, tui kapek sik hei.” 

17Khava pha Israelhei khan hiva hla hi anleisak: “Tuikhurhei, nantui manpût ruh; 
Hla leh inṭhōia kanrahlâng sik– 

18Tuikhur kha reng sapahei leh Mipui hlamkakeihei talei khōr kae, Rn khōnghre 
inkhat vâng leh Ankhōnghre vânga antakhōr kae.” Anmani ramhânga inphut 
Mattana ting intôr hei, 

19khava hmun a inphut Nahaliel a kase hei, khan Nahaliel a inphut Bamoth a, 

20Bamoth a inphut Moab ram phaichama, Pisga Tlâng thōia, nêrdiram hmun a jo 
kae. 

Reng Sihon leh Reng Og Chunga Torna 
21Khava sōa Israel he’n Amorhei rengpa Sihon hnenga ṭongkarôn antir heia 
hinga anva manti hei: 

22“Naram shung petan rung. Keini leh ranhei hlamdung rōk kanhro sik, 
nahleipuk hei leh navomhrui heia semak ni’ung khana natuikhur heia tui um 
inmak ni’ung; naram shunga inphut kan-intôrsōt mak kârseng hlampui rōk 
kanhro sik.” 

23Tâk-kha Sihon in Israel he’n aram shung antapetan sik kha phemak jo. Ama’n 
aremihei amantûp heia ram thōia, Jahaz a intôrsōt jo hei khana Israelhei anbuhlu 
jo hei. 

24Tâk Israel he’n ankadōihei kha rehmun a akatamtak anthat heia anram kha 
Arnon Tuidunga inphut Jabbok sak intong katlung andepha jo, khavakha 
Ammonhei ram katlunga kae, ajârchu Ammon he’n anramri kha kahnettak a 
anleihrunga kae. 

25Khava jâra Israel he’n Amor khōpui rakip Hashbon leh akimvea khōpui rakip 
inveina anloa khō ansyema ka-om jo hei. 

26Hashbon hi Amorhei rengpa Sihon khōpui leikae, ama’n Moab reng hma-inkei 
kha re aleituk a aram rakip Arnon tuidung katlunga aleiloa kae. 

27Khava jâra hla kaphō he’n ansak a, “Sihon rengpa khōpui Hashbona hong ruh! 
Khava a’nsakther leh a’nsyemther kha kan-en hnōm. 

28Pha khat a hiva Hashbon khōpuia inphut Sihon remihei hmei kapōa leikakōn 
hei; Moab ram a Ar khōpui kha ansuk manhmang, khan chu Arnon chung intonga 
bung hei kha ansuk manhmang pet a kae. 

29Moab mihei heituk a ṭitpek ka-om jo chei mo! Chemosh kabek mihei sukset 
kachang sik jo chei! Nan-Pathen in pasehei kha, hnongsōt mi amanchang jo hei, 
khana nuhmeihei kha Amor rengpa rehring sur amanchang hei. 

30Tûnchu ansōn leh pârhei insu inhmang jo hei, Hashbona inphut Dibon katlung 
Medeba hnenga Nashima inphut Nopha hlam katlung. 

31Khava jâra Israelhei kha Amorhei ram shunga khō katla jo hei. 

32Moses’n Jezer khōpui buhluna sik a hlam kaṭhapen ka-en sik mi aleitir hei. 
Israel he’n khōpui kha leh akimvea khōhei anhlō heia khana ka-om Amorhei kha 
anhnongsōt jo hei. 

33Khava sōa Israelhei kha inhe heia Bashan hlamlen ting kase jo hei. Khana 
Bashan rengpa Og kha aremihei leh Edrei hmun a ankasō sik a kakōn jo. 

34RŌNGPU’n Moses hneng ati, “Ama kha ṭitmak roh. Ke’n ama, ami rakip leh aram 
chunga torna kapek sik che. Hashbona vai leikarôn Amorhei rengpa Sihon 
naleitlo kapōa ama chunga’m tlo roh.” 

35Khava jâra Israel he’n Og, asapahei khana ami rakip anleithat hei, akahringa 
inkhatbek damak hei, khana aram kha anhlō joa kae. 

Mijahei 22 

Moab Rengpa’n Balaam Kabek Atir hei 
1Israelhei kha khanga kase heia Jordan nisōtinga Jericho kahnget a Moab 
phaichama rephōr anleisak jo. 

2Moab rengpa, Zippor sapa Balak in, Amorhei chunga Israelhei taleitlona khana 
Israel khongja mo khana khan aka-om hei ti ṭong kha athei pha, 

3ama leh ami rakip kaṭi jo hei. 

4Moab he’n Midian hlamkakeihei hneng anti, “Hiva mipuihei hin nihnenga 
neinâk rakip sehratche’n phaichama phi asâk manhmui kapōa inranga ansuk 
manhmangsō sik jo me.” Khava jâra Reng Balak in 

5Amaw ram a Euphrates Tuidung hnenga Pethora aka-om, Beor sapa Balaam 
kabek sik a palai aleitir hei. Anmani’n Balak a inphut hiva ṭong hi ahnenga 
anleirôn, “Egypt ram a inphut jât pumpui inkhat he’ntôr jo hei ti hi namanhret 
sik a kanmadu; hiva mipuihei hi hmun rakip a inchek jo hei khana niram lona sik 
a anmaṭhit jo me. 

6Eini nek a anja katam hei, achang jâra hong ina kei sik a vahâksêr hei roh. 
Khanga nitor heia ram a inphut nihnongsōt torkhat thei sik heia kae. Nang in 
vâng napek pha mihei kha vâng anchen, nang in nahâksêr hei pha anmani kha 
hâksêr anchen ti hi ke’n kamanhret.” 

7Khava jâra Moab leh Midian hlamkakei he’n hâksêrna man pek sik kha anchoia 
Balaam hneng kase heia Balak ṭong manrôn kha anhri pek jo. 

8Balaam in anhnenga ati, “Jân hi hin rek jo ruh, RŌNGPU’n ahri pek eng rakip kha 
ajînga kahri pek sik jo chei.” Khava jâra Moab hlamkakeihei kha Balaam leh ka-
omsap jo hei. 

9Balaam hneng Pathen kha kajōnga aleider, “Na-ompui hei hi tuhei mo?” 

10Ama’n amasôn, “Moab a Reng Balak in kahnenga ṭongkahri sik a ahei tir hei 
kae 

11Egypt a inphut ajōng intôr mihe’n ram pumpuia kasip sō jo hei. Ama’n re tloa 
ahnong sōt torna sik heia anchunga kahâksêr sik hei hi amadua kae. 

12Pathen in Balaam hneng ati, “Hiva mihei hi juimak hei roh, khana Israelhei 
chunga hâksêr mak hei roh, ajârchu anmani kei vângpekna antachen kae.” 

13Abâna jîngkâra Balaam kha Balak mitir hei hneng vakasea ava ti, “Inna inle jo 
ruh; RŌNGPU’n kei hi nangni leh inṭhōi sik hnōm mak jo.” 

14Khava jâra anmani Balak hneng inle jo heia Balaam in anmani leh inṭhōi sik 
ahnōm makna kha anhri pek jo. 

15Khana hma kakeihei kanek a apui karôn det hlamkakei katam det Balak khan 
atir jo hei. 

16Balaam hneng vakase heia Balak a inphut hiva ṭong hi anhri pek, “Lungsettak 
a kei hneng hongmakna heitlo mak roh! 

17Hlōman katamtak kapek sik che khana nati rakip katlo pek sik che. Lungsettak 
a hong ina hiva mihei hi kei sik a vahâksêr hei roh.” 

18Tâk Balaam in amasôn, “Balak in a-innpuia inphut sana dangka rakip apek eng 
inum, kei RŌNGPU ṭongpek kha ajâr kasintek achang inum juiloa om tor mak ning. 

19Tâk lungsettak a jân hi nansap hei taleitlo kapōa, rek jo ruh; RŌNGPU’n heikhat 
amanthei sik leh amanthei mak sik eng kha kamanhretna sik a.” 

20Khava jân a Pathen kha Balaam hneng kahonga ahri, “Hiva mihei hin nang 
inṭhōipui sik chea anti’nchu, sena sik a intluk roh, tâk kahri rōk kha tlo roh.” 

21Khava jâra abâna jîngkâra Balaam kha ashakōrtung achōnga Moab 
hlamkakeihei leh inṭhōi jo hei. 

Balaam leh Ashakōrtung 



283 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

22Balaam kase kha Pathen ahnuk leikana, Balaam in ashakōrtung achōnga, asōk 
2 hei leh khanga aselai, RŌNGPU ngeva khan ahlam atinga kangir jo. 

23Shakōrtung khan ngeva’n chemjâm achoia akangir kha ahmu pha, hlam kha 
adahlona hleipukting inhe jo. Balaam in shakōrtung kha ajem a hlamting 
aheiṭhōi malea kae. 

24Khana ngeva kha vomhruibi 2 hei kâk a, asir inhnia hlung bang inchîpna 
leikangir nôk jo. 

25Shakōrtung khan ngeva kha ahmu pha hlampena sik atloa Balaam ke kha 
banga amanrôt pek jo. Balaam in shakōrtung kha avōk nôk jo. 

26Avea ngeva kha hmating leikasea; hmun inchipna apang pena sik ka-om mak 
hmun khan leikangir jo. 

27Hiva pha hinchu, shakōrtung khan ngeva kha ahmu pha, lei inbok jo. Balaam 
kha ahnuk kana rei joa shakōrtung kha asung vâng avōk manphut jo. 

28Khana Pathen in shakōrtung kha ṭong theina ratha apek jo, khana Balaam 
hneng aheiti, “Ke’n nahnenga heimo katlo jo? Heisa mo vōithumset navōk eng?” 

29Balaam in amasôn, “Ajârchu nang in kei hi mikamoa nasyem jo eng! Chemjâm 
kaleirôn inchu, kaleithat sik jo che kae.” 

30Shakōrtung khan amasôn, “Nahringkhō shunga naheichōng shakōrtung kha 
kei hi changmak eng mo? Tûn mak hma hiva kapōa kaleitlo phung che mo?” 
“Tlophung mak che,” tia amasôn. 

31Khana RŌNGPU’n Balaam kha ngeva’n achemjâm achoia angir kha amanhmu jo; 
Balaam kha abinga hongkatlua raleia ahmai amathlâk jo. 

32Ngeva khan arakôk a, “Heisa mo nashakōrtung hing’hin vōithumset navōk? 
Hiva nahlam hi nahro makna sik, nahlam kating akahong eng kae. 

33Tâk nashakōrtung inchu ahmu eng, vōithumset hlampanga ale’nhesōt mak 
inchu kaleithat chea shakōrtung chu kalei ṭhensōt sik kae.” 

34Balaam in amasôn, “Kei setna katlo jo. Kei katinga hlam a naleingir kha 
leimanhret mak jo eng; tâk tûn kei kase sik hi dikmak nati’nchu, kei inna inle sik 
eng.” 

35Tâk-kha ngeva khan ati, “Mihei hi sepui jo hei roh, tâk ke’n hri sik kamanthei 
rōk che kha vahri roh.” Khanga Balaam kha anmani leh inṭhōi jo hei. 

Balak in Balaam Aleiratō 
36Balak in Balaam kava jo ti athei pha, Moab ramria Arnod Tuidung panga 
khōpui Ar a khan ama intōpui sik a kase jo. 



284 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

37Balak in ahnenga ati, “Heisa mo ahma inkeia kahei manbek lai che akava mak 
che? Ke’n pui katluk a hlōman pek tor mak che ning tia namandon mo?” 

38Balaam in amasôn, “Kei kahong jo eng, hongmak enga mo? Pathen in ahri pek 
eng rōk kha ke’n kahritor.” 

39Khana Balaam kha Balak leh inṭhōi heia Huzoth khōpuia kase jo hei, 

40khana khan Balak in se leh kemōng athat a ahme kha Balaam leh a’nṭhōipui 
hlamkakeihei alei mansâk hei. 

Balaam Tlâ-sân Inkhatna 
41Ajîng jîngkâra Balak in Balaam kha Bamoth Baal katlung aleiṭhōi, khana inphut 
Balaam in Israel mipuihei kha ṭhahrep chu aleihmu tor hei. 

Mijahei 23 

1Ama’n Balak hneng ati, “Hinahin maichâm 7 asyempek roh, khana sehratche 7 
leh kemōngche 7 aheikei pek roh.” 

2Amanthei kapōa Balak in aleitlo, ama leh Balaam in maichâm rakip a 
kemōngche leh sehratche inkha-khat antōksōt jo. 

3Khava sōa Balaam in Balak hneng ati, “RŌNGPU’n a’nhmupui sik eng mo, 
a’nhmupui mak sik eng mo, avaka-en sik a kase kâra nang ro-inthoina hnenga 
hin leingir roh. Ama’n amanhmu eng rakip kha kahri pek sik che.” Khava jâra 
ama abing rōk a bung bilik a kaketou jo, 

4khana Pathen in ama a’nhmupui jo. Balaam in ahnenga ati, “Ke’n maichâm 7 
kasyema sehratche 7 leh kemōngche 7 maichâm et a katōk jo. 

5 RŌNGPU’n ahri sik kha Balaam hneng amantheia aṭong kha Balak hnenga 
avakahri sik a atir male jo. 

6Ama inlea, ro-inthoina hnenga Balak kha Moab hlamkakei rakip hei leh 
aleikangir ṭhak kha avahmu. 

7Balaam in hiva ṭongsân hi aleihri, “Moab rengpa Balak in Nisōtinga Syria ram a 
inphut aheiṭhōi eng. Ama’n, ‘Hong roh kei sik a ṭong avahri pek roh.’ ‘Israelhei 
kha avahâksêr pek hei roh,’ ati. 

8Pathen in ahâksêr mak kha heikhong mo kahâksêr sik, A-emak leh RŌNGPU’n 
inrimna ahri mak kha heikhong mo kahri sik? 

9Hlungpui inshânga inphut anmani kajōng hmu hei; hmebunga inphut kajōng 
ensuitor hei. Anmani anbing rōk a akahring jât-hei kae; jât-hlop hei kanek a 
mahâmṭhat anchenna kha inhret hei. 

10Israel sōn leh pârhei kha vaiphin kapō hei kae, Anja katam reia intei tor mak 
jo. Pathen mihei kapōa kakanikhō hei hi manchai rong; Mikadik kapōa kamōnga 
thi rong.” 

11Khava pha Balak in Balaam hneng, “Kahnenga heimo natlo jo? Ka’ndōipui hei 
kahâksêr sik hinahin kaheiṭhōi che kae, tâk natlo rakip hichu mahâmṭhat napek 
jo hei.” 

12Ama’n, “RŌNGPU’n hri roh ati rōk kha kahritor kae,” tia amasôn. 

Balaam Tlâ-sân Inhnina 
13Khava sōa Balak in Balaam hneng ati, “Varoh kei leh hmunhlop a se nôk rih 
khan Israel ṭhahrep rōk nahmu sik hei. Khava hmun a inphut ahâksêr pek hei 
roh.” 

14Ama’n Pisga Tlângbung bilik chunga Zophim hlei tetlânga khan aṭhōitou jo. 
Kha’num ama’n maichâm 7 asyema khava rakip a sehratche leh kemōngche 
inkha-khat atōksōt nôk jo. 

15Balaam in Balak hneng ati, “Naro manvâm tōksōtna hnenga hin leingir roh, 
ke’n sova hmun son Pathen va’nhmupui hi rong.” 

16 RŌNGPU’n Balaam kha a’nhmupui, hri sik hei kha amanthei, khan aṭonghei kha 
Balak hnenga avakahri sik a atir male jo. 

17Khava jâra ama inlea Balak kha Moab hlamkakeihei leh aro manvâm tōksōtna 
hnenga anlei ngir ṭhak kha avahmu jo. RŌNGPU’n heimo ahri pek kha Balak in 
aleider, 

18Balaam in hiva ṭongsân hei hi ahri jo: “Varoh, Zippor sapa Balak, Khana kahri 
sik hei hi rangei roh. 

19Pathen hi, malei kasei mihring kapō changmak. Ama hi malung kathleng lele 
mihring inkhat changmak. A’ntepna jo rakip kha, ama’n atlo; Ama’n ahri kha 
intlosōt a kae. 

20Ṭhatthei bukna sik a ṭong apek jo eng, Khana Pathen in ṭhatthei abōk kha, ke’n 
bekmale theimak eng. 

21Ke’n kaleihmu khachu hnunga Israel chunga Vângsetna leh khōdengthei 
heisōk mak ning. RŌNGPU an-Pathen khan a-ompui ṭhak hei; Anmani’n ama hi 
anreng kae tia anphông. 

22Pathen in Egypt a inphut aheiṭhōisōt hei; Ama’n ansik a, ram sik a sehratche 
kapōa re adōi, 

23Israel phung leh jât-hei dōina sik a, Hmitphedôi leh dôi ṭong inhmang mak. 
Tûnchu mihe’n Israelhei chunga hinga anti sik, ‘Enruh Pathen in heimo atlo jo!’ 

24Israel jât hi ratha kanei shabakkai inkhat kapō kae: Akei hlera amadesō mak 
lai seng, Athat hei kha anthi a-insōmak lai seng, inhnga mak a kae.” 

25Khava sōa Balak in Balaam hneng ati, “Israelhei kha hâksêr hnōm mak jo hei 
che, tâk mahâmṭhat rōk chu pemak hei roh!” 

26Balaam in amasôn, “RŌNGPU’N amanthei eng rōk kha katlo sik tia kalei hridek 
changmak mo?” 

Balaam Tlâ-sân Inthumna 
27Balak in ati, “Kei leh se rih, ke’n hmunhlop a kaṭhōi sik che. Khava hmun a khan 
Pathen in kei sik a anmani amanhâkser khakhat sik che.” 

28Khava jâra ama’n Peor Tlângbung bilik nêrdiram hmun a khan aṭhōi nôk jo. 

29Balaam in ahnenga ati, “Hinahin maichâm 7 asyempek ina, sehratche 7 leh 
kemōngche 7 aheiṭhōi pek roh.” 

30Balak in amanthei kapōhrep a atlo jo, maichâm rakip a khan sehratche leh 
kemōngche inkha-khat atōk jo hei. 

Mijahei 24 

1Tûna hinchu Balaam in, RŌNGPU’n Israelhei ṭhatchômna aman pek hnōm kha a-
inhret jo, khava jâra amak hma aleitlo kapōa vasena sik leh tlâ sânna sik tlomak 
jo. Ama nêrdiramting khan inheia, 

2Israel he’n anphung et a rephōr antasâk kha ahmu jo. Pathen rathla’n ajōng che-
ôrep a, 

3khana aman hiva ṭongsân hei hi ahri jo: “Beor sapa Balaam ṭonghei, Inthengtak 
a akahmu tor mi inkhat, 

4Pathen tahri katheitorpa ṭonghei. Kasang kanga ka-ena ke’n hmangtalâra 
kahmu, Akahratpen Pathena inphut hmangtalâr kae. 

5Israel pōn-inn kaṭhahei, 

6Kahno thing agôr kaseihei ka-ang, A-emak leh tuidung panga rahōnhei, 
RŌNGPU’n aleiphun aloe kunghei kapō, A-emak leh tuikea cedar thing kapō hei 
kae. 

7Anmani’n khōtui katluk a annei sik, Kaṭhatak a tui omna hleiheia hmuchihei 
anmankek sik. Anrengpa kha Agag kanek a kalen jôk sik. Khan chu anvairôn kha 
kalen kaseisa sik. 

8Pathen in Egypt a inphut aheiṭhōisōt hei; Anmani sik a ram sehrat inkhat kapōa 
a’nsukpui pek hei. Anmani’n an-inrepuihei kha ansuk manhmang hei, Anru 
ansuk rabun hei, anthe andor thlek pek hei. 

9Hiva jât hi shabakkai inkhat kapō kae; Ama aje pha, tûte’n mathōi ngammak hei. 
Tu enum Israel vângṭhat kapek kha vângṭhat achen sik kae. Khana tu enum Israel 
hâksêr kapek kha hâksêr achen sik kae.” 

10Balak ahnuk kana joa akut-hei akatōma Balaam hneng ati, “Ka’nrepuihei 
kahâksêr sik a kabek che, tâk vethumset ṭhatthei napek jôk jo hei. 

11Tûnchu innting inle jo roh! Hlōman pek sik chea le’ntep eng, tâk hlōman 
nahmu sik kha RŌNGPU’n hnōm mak jo.” 

12Balaam in amasôn, “Kahnenga nahei tir ṭongkarônhei hneng kaleihri jo 
khachu, 

13nareng-innpuia sana leh dangka rakip nanipek eng inum, ke’n Rōngpu ṭongpek 
kaler a binga heite khatbek um tlotor mak ning. RŌNGPU’n hri roh tia amanthei 
rōk kha kahri sik kae.” 

Balaam Tlâ-sân A’nchainapen hei 
14Balaam in Balak hneng ati, “Tûnchu kei kamihei hneng inle sik jo eng, tâk Israel 
in hnung leh namihei chunga heimo anta hongtlo sik kha kasemak hma 
kamanthei dek che kae.” 

15Khava sōa ama’n hiva ṭongsân hi aleihri: “Beor sapa Balaam ṭonghri, 
Inthengtak a akahmu tor, 

16Pathen ṭonghri akathei tor Khan chu A’nshângpena inphut manhretna akajōng 
kha a’nhlângpa ṭonghei kae. Kasang kanga ka-ena ke’n hmangtalâra kahmu, 
Akahratpen Pathena inphut hmangtalâr kae. 

17Ke’n hnunga sik ka-ena, Israel jât kahmu hei. Rn inkhat ârsi kavâr inkhat kapōa 
khava jât a inphut hongkathōi sik. Ârsi sômkaleng kapōa Israel a inphut kajōng 
sik. Moab hlamkakeihei asukkhōi sik hei Seth hei avōk mathlâk sik hei. 

18Edoma a’nrepuihei kha ator sik hei Anram kha akarōi amanchang sik jo, Khava 
shunga Israel in ator injôn sik hei. 

19Israel phung in anmani kha achōnpha sik hei Khana akahring seng um 
amanhmangsō sik hei.” 

20Khava sōa Balaam in Amalek-hei kha hmangtalâra ahmu heia hiva ṭongsân hi 
ahrisōt: “Amalek kha jât rakip hei kâra ratha kaneipen kae, Tâk achaina chu 
inhmangthang sik jo.” 

21Hmangtalâra ama’n Kenhei aleihmu hei, hiva ṭongsân hi aleihri: “Na-omna 
hmun kha kahnet, Kare chunga varabu inchom kapōa inhuk, 

22Tâk Assyria he’n anhong sur pha chea, Kenhei, nangni suk manhmang sik chei 
kae.” 

23Balaam in hiva ṭongsân hi aleihri: “Sak lang tinga a’ntûp hei hi tuhei mo? 

24Re katlo he’n Cyprus inphut rakōng anhei tôr sik; Assyria leh Aber antor sik 
hei Tâk anmani, khava tloman a, ahei tik a inhmang sik jo hei.” 

25Khava sōa Balaam intluk a innting inle jo, Balak um asena hlam ahro jo. 

Mijahei 25 

Peor a Israel Mihei 
1Israel he’n Acacia Phaichama rephōr anmatunglai pase he’n khava hmun a ka-
om Moab jōrhei ansetpui jo hei. 

2Hiva nuhmeihei hin Moab pathen kamukna inthoina reveia anbek heia kae. 
Israelhei khan thlai kha ansâk a 

3Peor pathen Baal kha’m ankamuk jo. Khava jâra RŌNGPU kha anchunga ahnuk 
kana joa, 

4Moses hneng aleiti, “Israel hlamkakeihei seng kha ṭhōi hei ina kei ṭong juina, 
sûn kanivâr thōia that hei roh; kha achang inchu mipuihei chunga kahnuk namak 
ning.” 

5Moses’n ṭōnpui karônhei hneng ati, “Nangnihei seng in nanphung shung et a 
pase, Peor pathen Baal inmuk rakip kha nantathat sik hei kae.” 

6Israel he’n RŌNGPU omna Pōn-inn kot kunga ṭajai ansui laitak, mipui leh Moses 
hmit-hmua Israel mi inkhat in Median jōr inkhat akakōa apōn-inn shunga 
aheiṭhōi manhlut a kae. 

7Thempu Aaron tupa, Eleazar sapa Phinehas khan hivahi ahmu pha, kathōisōt a 
mipui intûp kha adahlon jo. Ama’n kasei inkhat ahrut a, 

8Pase leh nuhmei kha pōn-inn shunga ajui heia, kasei vâng an-inhnibât a 
asunhlon jo hei. Hing’hin Israelhei aleikathat inram hrise kha kabâng jo, 

9tâk hivahin mi 24,000 aleithat dek jo hei. 

10 RŌNGPU’n Moses hneng ahri, 

11“Phinehas ṭōntlo jâra, kei Israelhei chunga kahnuk namak jo. Ama’n kei teilo 
pathenhei kamuk sik kha hnōm mak, khava jâra kahnuknat a kasuk manhmang 
mak hei kae. 

12Khava jâra ke’n ahong katlung sik khang katlunga sik ama leh intepna kasyem 
jo ti hi manthei roh. 

13Ama leh asōnhei kha thempu sik a phun manhnet jo hei kae, ajârchu kei ani 
kadōihei leimajôm mak hei, khana mipuihei set rangei mandamna ahei rôn sōt 
a kae.” 

14Median jōr leh antathasap Israel mi kha Salu sapa Zimri kae, Simeon phunga 
innshung upa kae. 

15Nuhmeinu rahming kha Cozbi anti. Apa Zur kha Median rup inkhat a upa kae. 

16 RŌNGPU’n Moses hneng ṭong aleipek, 

17“Medianhei kha re vasō hei ina suk manhmang hei roh, 

18anmani’n Peor a nachunga anhōn chea akaṭhamak antlo jâra, khana hrise 
asōklai ale’nthat jo Cozbi jâra vasō hei roh.” 

Mijahei 26 

Inhni Tlukna Rahming Tei 
1Hrise asōksōa RŌNGPU’n Moses leh Aaron sapa Eleazar hneng ati, 

2“Israel mipui rakip innkōshung et a pase rakip kum 20 a inphut chungting seng 
remi ṭōna a’nṭangtor sik rahming tei ruh.” 

3-4Moses leh Eleazar in ṭong anjuia, khava kum tahōm pasehei rakip anbek 
mantûp jo hei. Anmani Jericho inphut Jordan tuidung petanna Moab phaicham 
heia khan intûp jo hei. Egypt ram a inphut ahong kasōksōt Israelhei kha hihei hi 
kae: 

5Reuben phung (Reuben kha Jacob sa upapen kae): Hanoch, Pallu, 

6Hezron, khana Carmi phunghei hi kae. 

7Hiva phung hi pase 43,730 hei kae. 

8Pallu sōnhei kha Eliab leh 

9asapahei Nemuel, Dathan leh Abiram hei hi kae. (Dathan leh Abiram hei 2 hi 
vaipui talei kadei hei kha kae. Anmani’n Moses leh Aaron anleidōia, Korah 
kahnung kajui he’n Rōngpu dōina anleitlolai khan anlei inloipui heia kae. 

10Ralei hong kakik khōia akavursi hei, khana hmei in pase 250 akânghlonlai hei 
khan anmani kha Korah leh akahnung kajuihei leh kathisap hei; anmani kha 
mipuihei hneng mantheina kachang jo hei. 

11Tâk-kha Korah sapahei khachu leithat mak hei.) 

12Simeon phunga: Nemuel, Jamin, Jachin, 

13Zerah leh Shaul phunghei hi kae. 

14Hiva phung hi pase 22,200 hei kae. 

15Gad phunga: Zephon, Haggi, Shuni, 

16Ozni, Eri, 

17Arod leh Areli phunghei hi kae. 

18Hiva phung hi pase 40,500 hei kae. 

19-21Judah phunga: Shelah, Perez, Zerah, Hezron leh Hamul phunghei hi kae. 
(Judah sapahei kâra Er leh Onan hei 2 chu Canaan ram a kathi jo hei.) 

22Hiva phunghei hi pase 76,500 hei kae. 

23Issachar phunga: Tola, Pua, 

24Jashub leh Shimron phungṭhen hei hi kae. 

25Hiva phung hi pase 64,300 hei kae. 

26Zebulun phunga: Sered, Elon leh Jahleel phungṭhen hei hi kae. 

27Hiva phung hi pase 60,500 hei kae. 

28Manasseh leh Ephraim, sapa 2 hei pa, Joseph phunghei. 

29Manasseh phunga: Manasseh sapa Machir kha Gilead pa kae, ahnōia a’npe 
phungṭhen hei hi anpu anpa Gilead a a’nphut hei kae: 

30Lezer, Helek, 

31Asriel, Sechem, 

32Shemida leh Hepher phunghei kae. 

33Hepher sapa Zelophehad in sapa leinei mak, tâk sanuhngâk rōk aleinei hei; 
anrahming hei khachu Mahla, Noah, Hogla, Milcah leh Tirza hei hi kae. 

34Hiva phung hi pase 52,700 hei kae. 

35Ephraim phunga; Shuthela innshung, Bekher leh Tahan phungṭhen hei hi kae. 

36Eran innshunghei hi Shuthela a a’nphut hei kae. 

37Hiva phung hi pase 32,500 hei kae. 

38Benjamin phunga: Bela, Ashbel, Ahiram 

39Shephupham leh Hupham phungṭhen hei hi kae. 

40Ard leh Naaman phunghei hi Bela a a’nphut hei kae. 

41Hiva phunghei hi pase 45,600 hei kae. 

42Dan phunga: Shuham phungṭhen, 

43pase 64,400 hei kae. 

44Asher phunga: Imna, Ishvi leh Beriah phungṭhen hei hi kae. 

45Heber leh Malchiel phungṭhen hei hi Beriah inphut hei kae. 

46Asher in sanuhngâk inkhat aleinei arahming Serah inti 

47Hiva phunghei hi pase 53,400 hei kae. 

48Naphtali phunga: Jahzeel, Guni, 

49Jezer leh Shillem phungṭhen hei hi kae. 

50Hiva phunghei hi pase 45,400 hei kae. 

51Israelhei anja ankhenga pase 601,730 hei kae. 

52 RŌNGPU’n Moses hneng ati, 

53“Ram kha ansin anlen dungjuia phunghei kha sempek hei roh. 

54-56Vâng-enna dungjuia ram kha sempek hei roh, phung kalen in chen kalen 
khana phung kasin in chen kasin pek hei roh.” 

57Levi phung hi Gershon, Kohath, leh Merari phungṭhen hei hin ansema kae. 

58Ansōnhei kha Libni. Hebron, Mahli, Mushi leh Korah phungṭhen hei hi invei 
hei. Kohath kha Amram pa kae, 

59Egypt ram a ale’nte Levi sanu Jokhebed kha aleiompui. Amanu’n Amram leh 
sapa 2 Aaron leh Moses, khana sanu inkhat Miriam aleinei hei. 

60Aaron in sapa 4 Nadab, Abihu, Eleazar, leh Ithamar aleinei hei. 

61Nadab leh Abihu chu RŌNGPU hneng hmei intheng mak antōklai khan leikathi 
jo hei. 

62Levi pase thla khat a inphut chungting seng kha 23,000 hei kae. Anmani kha 
Israel a inphut ahlop binga anrahming ansunsōt heia kae, ajârchu Israelhei 
shunga karōi heite le’npek mak hei. 

63Moses leh Aaron in Jerichoa inphut Jordan tuidung rakanna Moab phaichama 
Israelhei rahming anleiteilai, hiva phunghei hi rahming anleikhum hei. 

64Moses leh Aaron in ahma inkeipena Sinai ram thōia rahming anleikhumna 
shunga, pase inkhatbek um dahlon mak hei. 

65RŌNGPU’n Jephunneh sapa Caleb leh Nun sapa Joshua teilo alakseng ram thōia 
kathipet sik hei tia aleihri, khanga ankhenga leikathi jo hei. 

Mijahei 27 

Zelophehad Sanuhei 



292 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

1Joseph sapa Manasseh, Manasseh sapa Machir, Machir sapa Gilead, Gilead sapa 
Hepher, Hepher sapa Zelophehad, Zelophehad sanuhei kha Mahla, Noah, Hogla 
Milcah leh Tirza hei hi kae. 

2Anmani RŌNGPU omna Pōn-inn kot kunga Moses, Eleazar thempu, hlamkakeihei 
leh mipui hmaikunga kase heia vakangir heia anvati, 

3“Kanpa’n sapa inkhatbek dahlon loa ram thōia leikathi jo. Ama 
kha RŌNGPU dōina aleikatlo Korah kahnung aleikajui hei kâra inkhat changmak; 
ama bing set jâra aleikathi kae. 

4Ama’n sapa aleinei mak jâra khan heisik a mo kanpa rahming kha Israelhei kâra 
a’nhmang sik? Kanpa sōpuihei leh in-anga karōi kha keini apek roh.” 

5Moses’n anṭong kha RŌNGPU ângshunga amathlung pek hei, 

6RŌNGPU’n ahnenga ati, 

7“Zelophehad sanuhei tader kha akadik kae; karōi kha anpa sōpuihei kâra 
anmani’m pe hei roh. Anpa karōi kha anhnenga tlung rasoh. 

8Israelhei kha manthei hei roh ti chu, ahei tik a pase inkhat sapa dahlon loa athi 
jo’nchu asanu he’n akarōi anta’nkhôm sik kae. 

9Sanu aleinei mak inchu, asōpui he’n anta’nkhôm sik kae. 

10Sōpui aleinei nôk mak jo’nchu apa sōpui he’n antakhôm sik kae. 

11Sōpui leh pahngâk anei nôk mak jo’nchu a’nhnai puipen khan akhôm sik khana 
akarōi khet ângphunga amatu sik kae. RŌNGPU ke’n ṭong kapek che kapōa, Israel 
he’n ahlam kasōk a hmangna dânhei hi antanit sik kae.” 

Moses Kathlenga Joshua Kadeina 
12 RŌNGPU’n Moses hneng ati, “Abarim Tlânga ketou roh khana Israelhei kapek 
ram so vathlir roh. 

13Nava hmusō pha leh nasōpui Aaron kapōa, akathi sik jo che kae, 

14ajârchu Zin ram thōia nan-inhnibât in kaṭong pek nanleidōia kae. Meriba a 
mipui he’n kakadōia anlei inphinlai karatha intheng kha anhmai kunga malârsōt 
sik leikada chei.” (Meriba hi Zin ram thōia Kadesh hmun a tuisi kapût inkhat 
kae.) 

15Moses’n ader, 

16“Hringkhō rakip jōng kōnna, RŌNGPU Pathen, mipuihei hlam kakeitor sik leh 

17rehmun a hlam kakeitor sik pase inkhat kadei pek hei roh, namipuihei hi 
ankakhem ka-om mak kemōng kapō anchang makna sik a.” 

18 RŌNGPU’n Moses hneng ati, “Akatlo tor pase, Nun sapa Joshua kha ṭhōi roh, alu 
chunga nakut 2 da roh. 

19Ama kha Eleazar thempu leh vaipui hma khan manngir roh, khana khan 
ankhenga hmaikunga ama kha nang kathlengpa jo kae tia phôngsōt roh. 

20Naratha neina ṭhahrep kha ama pe roh, Israel mipui in aṭong anjui theina sik 
a. 

21Ama kha, Urim leh Thummim kahmang Eleazar thempu hnenga in-ngai sik. 
Hing’hin Eleazar in Joshua leh Israel mipui kha antlona rakip a amanse sik hei 
kae.” 

22Moses’n RŌNGPU ṭongpek dungjuia aleitlo. Ama’n Joshua kha Eleazar thempu 
leh mipui hma amanngir jo. 

23RŌNGPU ṭongpek dungjuia, Moses’n Joshua luchunga akut-hei adapek a ama 
kahlâng kathleng jo kae tia aphôngsōt jo. 

Mijahei 28 

Apha Rakip a Neitōk hei 
(Sōk 29.38–46) 

1 RŌNGPU’n Moses kha ṭong aleipek, 

2ama malung tlaina pek-hlam kasōk thlai tōksōtna kha apha rakip a tōkna sik 
Israelhei ahri pekna sik a. 

3 RŌNGPU hneng thlai tōksōt sik hei kha hihei hi kae: ani kataia ro-inthoina tōksōt 
sik a, kum khat katluk jo nōrna kase kemōng chere 2 sik kae. 

4Kemōng inkhat kha jîngkâra khana inhnina kemōng kha khōhleia tōk roh, 

5inkhat et kha hmuchi inthoina olive thai kaṭhapen litre inkhat leh inhei jâmdi 
kilograme inkhat leh tōksa sik hei kae. 

6Hivahi ani kataia ro-inthoina kha kae, khavakha RŌNGPU tlaina marim katui 
thlai inthoina Sinai Tlânga ahma inkeipena le’ntōk a kae. 

7Inkhatna kemōng chere kha leh vomhrui ju inthoina kha, maichâm chunga 
vomhrui ju kha litre inkhat sunthlōn roh. 

8Khōhlei ting um 2 tlukna kemōng chere kha hiva kapōa vomhrui ju inthoina kha 
leh tōksa hei roh. Hivahi’m thlai tōksōtna inkhat kae, amarim kha RŌNGPU tlaina 
kae. 

Châmhngat ninga Neitōk 

9Châmhngat kani ning chu, nōrna kase kum khat katluk jo kemōng chere 2, olive 
thai leh inhei jâmdi kilograme 2 kha hmuchi inthoina leh vomhrui ju inthoina leh 
tōk sik hei kae. 

10Hiva ro-inthoina tōksōtna hi, ani kataia inthoina leh vomhrui ju inthoina 
chunga, châmhngat ning katai, tōksa sik kae. 

Thla khat a Kani Hma-inkei ninga Tōksōt 
11Thla rakip inphut ning RŌNGPU hneng ro-inthoina tōksōt ruh: nōrna kase rōk 
sehrat chere 2, kemōngche 1, kum khat katluk jo hei kemōng chere 7. 

12Hmuchi inthoina sik a, olive thlai leh inhei jâmdi tōk ruh: sehratche inkhat et 
leh jâmdi kilograme 3; kemōngche inkhat leh kilograme 2; 

13khana kemōng chere inkhat et leh kilograme 1 tōk ruh. Hiva ro-inthoina tōksōt 
hei hi thlai inthoinahei kae, amarim kha RŌNGPU tlaina kae. 

14Vomhrui ju inthoina kadiktak khachu sehratche inkhat et a vomhrui ju litre 2, 
kemōngche inkhat litre 1 leh aṭim khana kemōng chere inkhat et a litre 1 
akachang sik kae. Hivahi kum katlung bit a thla phutna kani ninga romanvâm 
tōkna dân sik kae. 

15Ani kataia ro manvâm leh ju inthoina chunga khan, set-inthoina keche inkhat 
tōksa ruh. 

Che philo Buhlom Rakan Kût Tōknahei 
(Lev 23.5–14) 

16 RŌNGPU kajana Rakan Kût kha thla hma’nkei pena kanikhō 14 ning nit sik kae. 

17Kanikhō 15 tluk ning beklang tinga rehōi phut a ni 7 katlung hmang sik kae, 
hiva shunga che philo buhlom rōk sâk sik kae. 

18Revei hma-inkei ning nangni kamukna sik a’ntûp sik chei kae, khana ṭōn heite 
tlomak sik kae. 

19RŌNGPU hnenga thlai inthoina inkhat a ro-inthoina tōk ruh: sehrat chere 2, 
kemōngche 1, khan chu kum khat katluk jo kemōng chere 7, ankhenga nōrna kase 
akae sik hei kae. 

20Ahlamtak a hmuchi inthoina, olive thai leh a’nhei jâmdi kha tōk ruh: sehratche 
inkhat et leh kilograme 3, kemōngche leh kilograme 2 

21khana kemōng chere inkhat et leh kilograme 1 sik kae. 

22Set-inthoina keche inkhat um tōksa ruh, hing’hin mipui sik a suk manthengna 
rōi kha tlosōt ruh. 

23Hihei hi jîngkâr kataia ro-inthoina tōkna chunga tōksa hei ruh. 

24Hiva kapōa, ni 7 shunga RŌNGPU hnenga ama tlaina marim, thlai inthoina kha 
tōk ruh. Hivahi ani kataia ro-inthoina leh vomhrui ju inthoina chunga tōksa ruh. 

25Ni 7 tluk ning kamukna sik a intûp ruh, ṭōn tlomak ruh. 

Sakhôm Kût a Tōkna 
(Lev 23.15–22) 

26Sakhôm Kût hma-inkei ning, RŌNGPU hneng thlaither nantōk pha, kamukna sik 
a a’ntûp sik chei kae, ṭōn heite tlomak sik kae. 

27RŌNGPU malung tlaina marim, ro-inthoina kha tlo ruh: sehrat chere 2, 
kemōngche 1, khana kum khat katluk jo kemōng chere 7, ankhenga nōrna kase 
rōk akae sik hei kae. 

28Ahlamtak a hmuchi inthoina, olive thai leh manhei jâmdi kha tōk ruh: 
sehratche inkhat et leh kilograme 3, kemōngche leh kilograme 2, 

29kemōng chere inkhat et leh kilograme 1 tōk sik kae. 

30Khana set-inthoina keche inkhat um tōksa ruh, hing’hin mipui sik a mantheng 
sōtna rōi tlosōt ruh. 

31Hihei seng hi leh ju inthoina kha ani kataia ro-inthôi tōksōtna leh hmuchi 
inthoina chunga tōksa hei ruh. 

Mijahei 29 

Kumther Reveia Tōksōt hei 
(Lev 23.23–25) 

1Thla 7 tlukna kanikhō hma-inkei ning, kamukna sik a intûp ruh, ṭōn tlomak sik 
kae. Khava ning pengkun chen sik hei kae. 

2RŌNGPU hneng romanvâm tōksōtna, ama tlaina marim kha tōk ruh: sehrat chere 
1, kemōngche 1, khana kum 1 katluk kemōng chere 7, ankhenga nōrna kase rōk 
sik hei kae. 

3Ahlamtak a hmuchi inthoina olive thai inhei jâmdi kha tōk ruh: sehratche 1 leh 
jâmdi kilograme 3, kemōngche 1 leh kilograme 2, 

4kemōng chere 1 et leh kilograme 1 sik kae. 

5Set-inthoina sik a keche inkhat um tōksa ruh, hing’hin mipui sik a mantheng 
sōtna rōi kha tlosōt ruh. 

6Hihei seng hi thlatina kani hma-inkei ning rakip a romanvâm tōkna inthoina leh 
hmuchi inthoina, khana nitina romanvâm tōkna leh hmuchi inthoina leh 
vomhrui ju inthoina chunga khan tōksa ruh. Hiva thlai tōkna hi RŌNGPU tlaina 
marim kae. 

Set-mantheng ninga Tōknahei 
(Lev 23.26–32) 

7Thla 7 tlukna ni 7 tluk ning kamukna sik a intûp ruh; thlai sâk mak ruh, ṭōn 
tlomak ruh. 

8RŌNGPU hneng ro-inthôi tōksōtna, amalung tlaina marim kha tōk ruh: sehrat 
chere 1, kemōngche 1, kum 1 katluk kemōng chere 7, ankhenga nōrna kase rōk 
sik hei kae. 

9Ahlamtak a hmuchi inthoina, olive thai leh manhei jâmdi kha tōk ruh: sehratche 
kha leh jâmdi kilograme 3, kemōngche 1 leh kilograme 2, 

10kemōng chere 1 et leh kilograme 1 et sik kae. 

11Mipui sik a suk manthengna rōia keche inkhat ale’ntōk leh ani tina ro-inthoina 
tōkna, hmuchi inthoina, vomhrui ju inthoina a’ntōk chunga khan keche inkhat 
um set-inthoina sik a tōksa ruh. 

Rabuk Kût a tōknahei 
(Lev 23.33–44) 

12 Thla 7 tlukna kanikhō 15 ning kamukna sik a intûp ruh. Hiva rehōi 
hi RŌNGPU kajana ni 7 nit una ṭōn tlomak ruh. 

13Hiva kanikhō hma-inkei ning RŌNGPU malung tlaina thlai inthoina nei ruh: 
sehrat chere 13, kemōngche 2, khana kum 1 katluk kemōng chere 14, ankhenga 
nōrna kase rōk sik hei kae. 

14Ahlamtak a hmuchi inthoina, olive thai leh inhei jâmdi kha tōk ruh: sehratche 
1 et leh jâmdi kilograme 3, kemōngche 1 et leh kilograme 2, 

15khana kemōng chere 1 et leh kilograme 1, ahlam kasōk vomhrui ju inthoina leh. 

16Set-inthoina keche inkhat um tōksa ruh. Hihei seng hi ani tina ro-inthoina 
tōksōtna khana hmuchi inthoina leh vomhrui ju tōknahei chunga khan tōksa 
ruh. 

17Nihni tluk ning sehrat chere 12, kemōngche 2, khana kum 1 katluk kemōng 
chere 14, ankhenga nōrna kase rōk tōk hei ruh. 

18-19Hihei seng leh kani hma-inkei ninga tōk hlam kasōk alak-hei leh tōk hei ruh. 

20Ni 3 tluk ning sehrat chere 11, kemōngche 2, kum 1 katluk kemōng chere 14, 
ankhenga nōrna kase rōk tōk hei ruh. 

21-22Hihei seng leh kani hma-inkei ninga tōk hlam kasōk alak leh tōk hei ruh. 

23Ni 4 tluk ning sehratche 10, kemōngche 2, kum 1 katluk kemōng chere 14, 
ankhenga nōrna kase rōk tōk hei ruh. 

24-25Hiseng leh kani hma-inkei ninga tōk hlam kasōk alak leh tōk hei ruh. 

26Ni 5 tluk ning sehrat chere 9, kemōngche 2, kum 1 katluk kemōng chere 14, 
ankhenga nōrna kase rōk tōk hei ruh. 

27-28Hiseng leh kani hma-inkei ninga tōk hlam kasōk alak leh tōk hei ruh. 

29Ni 6 tluk ning sehrat chere 8, kemōngche 2, kum 1 katluk kemōng chere 14, 
ankhenga nōrna kase rōk tōk hei ruh. 

30-31Hiseng leh kanikhō hma-inkei ninga tōk hlam kasōk alak leh tōk hei ruh. 

32Ni 7 tluk ning sehrat chere 7, kemōngche 2, kum 1 katluk kemōng chere 14, 
ankhenga nōrna kase rōk tōk hei ruh. 

33-34Hiseng leh kani hma-inkei ninga tōk hlam kasōk alak leh tōk hei ruh. 

35Ni 8 tluk ning kamukna sik a intûp ruh, ṭōn tlomak ruh. 

36Thlai inthoina inkhat a ro-inthoina tōkna, amalung tlaina marim katui 
kha RŌNGPU hneng tōk ruh: sehrat chere 1, kemōngche 1, kum 1 katluk kemōng 
chere 7, ankhenga nōrna kase rōk sik hei kae. 

37-38Hiseng leh kani hma-inkei ninga tōk hlam kasōk alak leh tōk hei ruh. 

39Hihei seng hi nangni pha tepsa revei heia RŌNGPU hnenga ro-inthoina tōkna, 
hmuchi inthoina, ju inthoina, inlôikhôm inthoina tōkna chungchânga 
chôndânhei kha kae. 

40Khava jâra RŌNGPU’n ahnenga ahri rakip kha Moses’n Israel mipuihei hneng 
amanthei jo hei. 

Mijahei 30 

Intepna Chungchânga Dânhei 
1Moses’n Israel phung hlamkakeihei hneng ṭong apek hei. 

2Mi inkhat in Rōngpu hnenga heikhat pek sik a a-emak leh heikhat a inphut bâng 
sik tia a’ntep pha, a’ntepna kha asukkhōi mak sik kae, tlo sik aleiti rakip kha atlo 
nger sik kae. 

3Nuhngâk inkhat apa inna ala-om shunga, heikhat RŌNGPU pek sik a-emak leh 
heikhat bâng sik tia a’ntep pha, 

4amanu ṭongkamna leh intepna kha, apa’n athei pha ṭong aneimak inchu, 
heirakip kha atlo nger sik kae. 

5Tâk-kha apa’n a’ntepna kha athei pha, pui mathluk sik kha ating inchu, amanu’n 
anit sik rangei mak, RŌNGPU’n amanu arangei mandam sik, ajârchu apa’n amanu 
tanit sik kha hnōmpek mak joa kae. 

6Puise lakanei mak nuhmei inkhat in intluktak a a-emak leh intluk loa intepna 
aneia, a-emak leh heikhat tlomak sik a a’ntep a, khava sōa puise anei inchu, 

7apuise’n a’ntepna hei kha athei pha ṭong aneimak inchu, ale’ntepna rakip kha 
atlo mathluk nger sik kae. 

8Tâk apuise’n intepna hei kha athei pha ahnōm pek mak inchu, amanu’n khahei 
kha atlo sik rangei mak jo. RŌNGPU’n amanu arangei mandam sik. 

9Hmeithai inkhat in, a-emak leh inṭhenpui jo nuhmei inkhat in a’ntepna rakip 
leh heikhat bâng sik tia a’ntepna rakip hei kha ajui nger sik kae. 

10Puise kanei nuhmei inkhat in a’ntep a a-emak leh heikhat bâng sik tia a’ntep 
inchu 

11Aṭong kamna leh a’ntepna hei kha apuise’n athei pha ṭong aneimak inchu, 
amanu’n heirakip kha atlo mathluk nger sik kae. 

12Tâk apuise’n amanu intepna hui mathlung sik kha athei pha ating inchu, 
amanu’n khavakha atlo sik a rangei mak. RŌNGPU’n arangei mandam sik, ajârchu 
apuise’n amanu intepna pui mathluk sik kha ating joa kae. 

13Apuise’n amanu ṭongkamna leh intepna rakip kha manhnetna leh manbângna 
ratha aneia kae. 

14Tâk-kha apuise’n atheining heite ati mak inchu, amanu’n aṭong kamna leh 
a’ntepna rakip hei kha atlo mathluk nger sik kae. Ama’n khavakha atheining ṭong 
aneimak jo jâra intepna chunga amanhnet jo kae. 

15Tâk-kha hnunga an-intepna kha atingpek inchu, intepna hui tlungmakna 
themmô kha pasepa’n arôn sik kae. 

16Hiseng hei hi RŌNGPU’n Moses hnenga nuhngâk inkhat apa hnenga alaka-om 
leh puise kanei jo nuhmei inkhat intepna chungchânga aleipek dânhei kha kae. 

Mijahei 31 

Medianhei Dōina A’ntheng Retlo 
1 RŌNGPU’n Moses hneng ati, 

2“Media mihe’n Israel mipuihei chunga heimo anta leitlo khava jâra khan karâk 
hei roh. Khavakha natlosō leh nang kathi sik jo che.” 

3Khava jâra Moses’n mipuihei hneng ati, “Media he’n RŌNGPU hneng anta leitlo 
jâra khan nanva hlō heia nankarâkna sik hei, re katuk sik a intluk ruh, 

4Israel phung rakip a lishing khat sâm re katuk sik tir hei ruh.” 

5Khava jâra aphung rakip a mi 1,000 ankadei jo, ankhenga 12,000 re katuk sik 
intluk jo hei. 

6Moses’n anmani kha neinâk intheng hei leh mêrchîkna kapek pengkun kachoi, 
Eleazar thempu sapa Phinehas hlamkeina thōia re katuk atir jo hei. 

7RŌNGPU’n Moses hnenga ṭong apek kapōa anmani’n Media mihei kha anvasō jo 
hei, pase rakip 

8leh Media hei reng 5: Evi, Rekem, Zur, Hur khana Reba anthatpet jo hei. Beor 
sapa Balaam um anthatsa jo. 

9Israel mihei khan Media nuhmei leh ansahei ansur heia, anranhei leh ankemōng 
rup-hei anṭhōi jo hei, ankarōi rakip anchom pek hei, 

10ankhōpui leh anrephōr rakip anroreng pek jo hei. 

11Antachomsōt rakip, rehringa antasurhei leh anranhei inveisana anheiṭhōi hei, 

12Jericho inphut a Jordan rakanna Moab phaichama rephōra aleika-om Moses 
leh Eleazar khana Israel vaipuihei hneng anheiṭhōi manhlut jo hei. 

Remihei Jōng Inle 
13Moses, Eleazar khana vaipui hlamkakeihei kha, remihei inhmupui sik a rephōr 
inphut kasōksōt hei. 

14Moses’n retukna inphut a anhe’nle ṭōnkarônhei, ṭhen leh rup hlamkakeihei 
chunga ahnuk kana jo. 

15Ama’n anhnenga ader hei, “Heisik a mo nuhmei rakip kahringa nantahe hei? 

16Balaam ṭongpek leikajui hei khana Peor hmun a RŌNGPU racham lerna sik 
mipui leikathōisōt hei kha nuhmeihei kae ti mandonsōt ruh. 

17Khava jâra tûnchu hmun inchunna kanei jo pasenai leh nuhmeinai rakip that 
hei ruh, 

18tâk nuhmeinai leh nupui intheng seng chu kahringa da hei ruh. 

19Tûnchu mikathat leh kathi kalōng katôn rakip chei kha rephōr vângting ni 7 
aka-om sik chei kae. Ni 3 leh ni 7 tluk ning nangni leh rehringa nantahei sur 
nuhmeihei kha insuk intheng ruh. 

20Nangni’n pōnhar rakip leh shavun a, kehmea, achangmak leh thinga ansyem 
rakip um nantasuk mantheng nger sik kae.” 

21Eleazar thempu’n rehmun a inphut ahe’nle hei hneng khan ati, “Hihei 
hi RŌNGPU’n Moses aleipek dânhei kha kae. 

22-23Akakâng theimak rakip, ti chu sana, dangka, thir, sum-êng, tin, a-emak leh 
ngen hei hi hmei vâng nanta mantheng sik hei kae. Alakseng kha tui vâng 
nantasôp mantheng sik kae. 

24Ni 7 ning nanpōn hei nantasôp mantheng sik kae; khava sōa beklanga intheng 
sik cheia kha rephōr kahlut thei sik jo chei.” 

Neinâk chom Insemsōt 

25 RŌNGPU’n Moses hneng ati, 

26“Nang leh Eleazar khana vaipui hlamkakeihei leh inchun a rea chomsōt rakip 
mihring leh ranhei kha’m tei mantōk pet ruh. 

27Ahe’nchom hei kha sem hnia sem una, sem khat remihei sik khana sem khat 
vaipuihei seng sik kae. 

28Remihei chenna inphut RŌNGPU sik a antasur mihei raja 5 et a inphut inkha-
khat ṭhen hei roh, hi leh in-anghrep a se, shakōrtung, kemōng, ke heia losōt roh. 

29Khahei kha RŌNGPU hneng ahlopdet a pekna inkhat a Eleazar thempu hneng pe 
roh. 

30Mipui hnenga a’npe khana inphut, antasurhei 50 et a inphut inkha-khat losōt 
roh khana kha leh in-anghrep a ran, shakōrtung, kemōng khana kehei losōt roh. 
Khahei kha Rōngpu Pōn-inn katinta Levihei pek hei roh.” 

31Moses leh Eleazar in RŌNGPU ṭongpek kha antlo jo. 

32-35Remi he’n rea anta heichomsōt aja kha, anmani bing sik a antadasōt hei kha 
tei loa, hiseng kae: kemōng leh ke 675,000, se 72,000, shakōrtung 61,000 khana 
nuhmei intheng 32,000 kae. 

36-40Sepeihei tachen ahar kha kemōng leh ke 337,500 kae, hiva 
shunga RŌNGPU sik keiṭhen kha 675 kae; remihei chen se 36,000 kae, hiva 
shunga RŌNGPU sik keiṭhen kha 72 kae, remi chen shakōrtung 30,500 kae, hiva 
shunga RŌNGPU sik a keiṭhen kha 61 kae; khana sepeihei chen nuhngâk intheng 
kha 16,000 kae, hiva shunga RŌNGPU sik a keiṭhen kha 32 kae. 

41Khava jâra Moses’n RŌNGPU ṭongpek dungjuia, ramsêrṭhei kha RŌNGPU hneng 
ahlopdet a tōkna inkhat a Eleazar hneng apek jo. 

42-46Vaipuihei chen kha remihei tachen kha leh in-anghrep hei: kemōng leh ke 
337,500, se 36,000, shakōrtung 30,500, khana nuhmei intheng 16,000 kae. 

47Hiva chen hina inphut Moses’n antasur mi leh ranhringhei 50 et a inphut 
inkha-khat alosōt jo, khana RŌNGPU ṭongpek dungjuia khahei kha RŌNGPU Pōn-
inn katinta Levihei anpek jo hei. 

48Khava sōa remi hlamkakeihei kha Moses hneng kase heia, 

49ṭong anva mathlung jo, “Apu, kanhlam keina thōia remihei kha kantei jo hei, 
inkhatbek ṭhemak ung. 

50Khava jâra, keini inkhat et tachomsōt sanaret, zakser, kutkhi, kōrton khana 
maṭhi hrui hei kha kanhei choi jo. Keini’n khahei kha RŌNGPU hneng ani ka-un 
ṭhakna sik ung, kanhringkhō man a kantapek jo kae.” 

51Moses leh Eleazar in sana kha akhenga ret insyemsa et a anrahlâng jo. 



301 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

52Ṭōnhmun karônhei tahei pek sōt kha akhenga kilograme 200 aphâkvet a kae. 

53Ṭōnhmun karônmak remihei tachomsōt hei khachu anbingta sik a an-inda jo 
hei. 

54RŌNGPU’n Israel mipui kha aka-un ṭhakna sik heia Moses leh Eleazar in sana 
kha Pōn-inna anchoi jo. 

Mijahei 32 

Jordan Nisōtinga Phunghei 
(Dân 3.12–22) 

1Reuben leh Gad phung he’n se katamtak anleidôna, 

2anmani Moses, Eleazar, khana alak vaipui hlamkakeihei hneng kase heia 
anvahri, 

3-4“RŌNGPU’n Israelhei tahlō sik a ale’nthōpui hei ram: Ataroth, Dibon, Jazer, 
Nimra, Heshbon, Eleale, Sibma, Nebo khana Beon hei hi, se veina sik a ram 
kaṭhatak hei kae, khana se katamtak kanneia kae. 

5Lungsettak a hiva ram hi kanhlōna sik a apek roh, Jordan tuidung re amanke 
mak roh, khava hmun a aman om mak roh.” 

6Moses’n amasôn, “Nanloi Israel he’n rea anselai nangni’n hinahin aka-om hnōm 
chei mo? 

7Heikhong mo Israelhei kha RŌNGPU’n apeksa ram kha Jordan re kea 
anhlutmakna sik, malung suk mathlâkna kapek sik a a’ntluk chei? 

8Nanpa he’num Kadesh Barnea inphut khava ram ka-en inthlip katirlai hei 
khang’khan anleitloa kae. 

9Anmani Eshkol phaicham katlunga kase heia ram kha anvahmu, tâk anhe’nle 
pha, RŌNGPU’n apek hei ram shunga hlut sik kha mipui malung ansuk mathlâk 
pek jo hei. 

10Khava kanikhō ning khan RŌNGPU ahnuk kana joa intepna inkhat anei jo: 

11‘Kei intepna kanei jo khachu anmani’n anṭit ankajamak eng jâra, Egypt ram a 
inphut ahe’ntôrsōt pase kum 20 leh chungting seng, Abraham, Isaac leh Jacob 
pek sik a ale’ntep eng ram kha hlutthei mak jo hei ning.’ 

12Hivahin Kenizz mi Jephune sapa Caleb leh Nun sapa Joshua teilo pase rakip 
ahōm jo hei, anmani chu RŌNGPU kha aṭong anjuiṭhak a kae. 

13RŌNGPU kha mipuihei chunga ahnuk kana joa, khava khanga amalung 
intlaimak hei seng kha anthisō mak kârseng ram thōia kum 40 alei manlônle heia 
kae. 

14Khana tûn nanpahei hmun kha nanloa, set kasip mihei khangther inkhat 
in RŌNGPU hnuknat inhnak kha Israel chunga heirônsōt sik a intluk nôk cheia 
kae. 

15Tûn Reuben leh Gad mihe’n ama kahnung nanjui hnōm mak inchu, hiva mihei 
hi ram thōia avea adahlon sik jo hei kae, anmani inhmangna rahno kha nangni’n 
nantarôn sik kae.” 

16Anmani’n Moses ansora anvahri, “Ahma inkeia, hin kankemōng hei 
kakekhumna sik leh kanmi vei hei sik khōpuihei rekur syemna sik ahnōm pek 
roh. 

17Khava sō leh chu kanloi Israelhei leh rehmun a kōnsap sik a intluk sik ung 
khana antachen sik ram a khan kanman om mak hei lai seng rehlam kankei sik. 
Khava pha shunga, rekur syemdek jo khōpui heia hin kanmi vei he’n anleiomna 
sik khana hiva ram miheia inphut anlei inhukna sik a kae. 

18Alak Israel he’n ankarōi chen sik kha anchensō mak lai seng keini innting 
he’nle mak ning. 

19Keini’n Jordan rekhat ting anmani kâra karōi heite lomak ning, ajârchu keini’n 
Jordan nisōting hin chen kha kannei jo.” 

20Moses’n amasôn hei, “Nanta hri hi nantatlo khet sik achang inchu, khan 
chu RŌNGPU hmaikunga hin re katuk sik a kōn jo ruh. 

21Nanpase remi rakip he’n Jordan re akake sik hei kae, RŌNGPU hlamkeina thōia 
ni’nrepuihei kha RŌNGPU’n ator mak hma seng 

22khana anram kha ahlō mak kârseng re antatuk sik kae. Khava sō leh he’nlethei 
sik jo chei, ajârchu RŌNGPU leh nanloi Israelhei hnenga nanṭōn bat kha hui 
nantamathlung sik kae. Khan chu Jordan nisō langa ram hi nangni ta jo kae tia 
ahnōm pek sik jo chei. 

23Tâk-kha nan-intepna kha nanjuimak inchu, kahridek hi kae, 
nangni RŌNGPU kadōia kaset sik chei. Khava chunga ṭhena neimak ruh; nansetna 
jâra karâkna nanchen sik. 

24Khava jâra nankhōpuihei leh kemōng rōng hei sak hei ruh, kachanga 
nanle’ntepna khachu tlo ruh.” 

25Gad leh Reuben pase he’n anti, “Apu, naṭongpek ung kapōa kantlo sik. 

26Kannuhmei leh kansa khana kanse hei leh kankemōng hei Gilead khōpuia hin 
leika-om sik hei. 

27Khana keini kankhenga RŌNGPU hlamkeina thōia re katuk kase sik a intluk jo 
ung. Jordan re kake sik unga kha, nahri kapōa re kanvatuk sik.” 

28Khava jâra Moses’n Eleazar, Joshua leh alak Israel hlamkakeihei hneng hiva 
ṭongpek-hei hi aleipek hei: 

29“Gad leh Reuben pase he’n RŌNGPU ṭongpek a Jordan re ankesō leh re katuk sik 
an-intluk inchu, khana anmani inṭangpui jâr cheia ram kha nanvalotor inchu, 
khava sō leh chu Gilead ram kha ankarōi sik a pek jo hei ruh. 

30Tâk-kha Jordan re ankemak a nangnihei leh re ankōn sap mak inchu, nangnihei 
kapōa Canaan ram shunga anchen karōi kha antanei sik kae.” 

31Gad leh Reuben pasehei khan anmasôn, “Apu, RŌNGPU ṭongpek kapōa kantlo 
sik. 

32Ama ṭongpek thōia Canaan ram shung kanrakan sik khana re kakōn sik ung, 
Jordan nisōting hin karōi kha kanchen torna sik a.” 

33Khava jâra Moses’n Amorhei rengpa Sihon leh Bashan rengpa Og ramṭhen 
rakip, khava kimvea khōpuihei leh ram katlunga Gad leh Reuben phunghei 
khana Manasseh aṭimkhat hei hneng anganse jo hei. 

34Gad phung he’n Dibon, Ataroth, Aroer, 

35Atroth, Shophan, Jazer, Jogbeha, 

36Beth Nimra khana Beth Haran Rekurhei kha ansakther jo hei. 

37Reuben phung he’n, Heshbon, Eleale, Kiriathaim, 

38Nebo, Baal Meon (rahming hi inthleng jo) khana Sibma rekurhei kha ansakther 
nôk jo. Antasakther khōpuihei kha rahming anphō jo hei. 

39Manasseh sapa Machir innshung he’n Gilead re kakōn heia anhlō jo, khana 
aleika-om Amorhei kha anhnongsōt jo hei. 

40Khava jâra Moses’n Gilead kha Machir innshunghei apek jo hei, khan anmani 
ka-om jo hei. 

41Manasseh phunga Jair intipa’n khō ṭhahrep re asō heia alo jo hei jâra khō 
rahminghei kha, “Jair Khōhei” tia aphō jo. 

42Noba in re kakōna Kenath leh khō kasinhei avahlō hei, ama’n arahming 
amanrôna khavakha Noba tia aphō jo. 

Mijahei 33 

Egypt a Inphut Moab Katlunga Hlam hro 
1Moses leh Aaron hlamkeina thōia phung rakip in Egypt ram andahlon kahnunga 
Israelhei rephōr matungna hmun kha athōia hin inpek a kae. 

2RŌNGPU ṭongpek dungjuia Moses khan rephōr matungna rakip rahming kha 
aleimazet manhlut a kae. 

3Israel mipui he’n kum khat shunga thla hma inkeia ni 15 tluk ning Rakan Kût 
hma inkeipen inchai ning, Egypt kha anhei dahlon jo. RŌNGPU hrungna thōia 
Ramese khōpui kha, 

4RŌNGPU’n ansapa hma-inkeihei athat pekna kha, kathi kavûm Egypt hei hmit 
hmu khet a anleidahlon jo. Hiva ṭōn intlo hin, RŌNGPU kha Egypt Pathenhei kanek 
a ratha aneichet ti kha amalâr kae. 

5Israelhei khan Ramese andahlona Sukkoth a rephōr anmatung. 

6Abânna rephōr kha nêrdiram inchaina Ethama a ansak nôk. 

7Khava hmun a inphut Baal Zephon nisōtinga Pi Hahiroth a he’nle heia, Migdol 
hnenga rephōr ansak nôk. 

8Pi Hahiroth andahlona, Shur nêrdiram a Tuipui Kasen ṭimtak anpetan; ni 3 
shunga he’ntôr heia Marah hmun a rephōr ansak nôk. 

9Khana inphut Elima kase hei, rephōr ansak nôk, ajârchu khava hmun a tuihnar 
12 leika-om khana kahno kung 70 leikahmông. 

10Elim andahlona Suez tuikekâk hnenga rephōr ansak nôk. 

11Abânna anrephōr kha, Sin nêrdiram a kae. 

12Khava sōa Dophkah hmun a rephōr ansak, 

13khava sō nôk a Alush a ansak jo. 

14Abânna Rephidima, khana khan tui in sik leiom mak. 

15-37Rephidima inphut Hor Tlâng katlunga athōia anzet hmunhei hin rephōr 
anmatung hei: Sinai nêrdiram, Kibroth Hattaavah (a-emak leh “Akalôp hei 
thlân”), Hazeroth, Rithma, Rimmon Perez, Libnah, Rissa, Kehelatha, Shepher 
Tlâng, Harada, Makheloth, Tahath, Terah, Mithka, Hashmona, Moseroth, Bene 
Jaakan, Hor Haggidgad, Jotbatha, Abrona, Eziongeber, Zin ramthōi (hichu, 
Kadesh) khana Edom ram a’nchaina Hor Tlânghei hi kae. 

38-39  RŌNGPU ṭongpek a, Aaron thempu kha Hor Tlânga kaketou jo. Israel he’n 
Egypt anhei dahlonna kum 40 tlukna kum thla 5 tlukna kanikhō hma inkeipen 
ning, akum 123 katluk a khava hmun a ama kathi jo. 

40 Canaan thlang intonga ka-om Arad reng in Israelhei kava jo hei ti ṭong athei 
jo. 

41-49Hor Tlânga inphut Moab phaicham katlunga Israel he’n athōia hmunhei hin 
rephōr anleisak hei: Zalmona, Punon, Oboth, Moab ram shunga Abarim suksetna 
hei, Dibon Gad, Almon Diblathaim, Nebo Tlâng hnenga Abarim Tlâng, khana 

Jericho inphut Jordan dung re kea Moab phaicham, Beth Jeshimoth leh Acacia 
Phaicham kâr hei kha kae. 

Jordan Re kehma Insena hei 
50Jericho inphut a Jordan nirakan leh Moab phaichama khan RŌNGPU’n Moses 
hneng 

51Israel sahei sik mansena ṭong aleipek. “Canaan ram shunga Jordan re nanke 
pha, 

52aram a ka-om mi rakip hei kha nantahnong sōt pet sik hei kae. Anhlung leh 
anthir limhei, khana ankamukna hmun rakip hei kha sukset hei ruh. 

53Aram kha lo una, ashunga khō tla ruh, ajârchu ke’n kapek jo chei kae. 

54Aphung rakip leh innshung rakip a vâng-enna nei-una ram kha insem ruh, 
karōi kha innshung kalena akalen, akasina akasin pek hei ruh. 

55Tâk-kha aram mihei kha nanhnongsōt mak he’nchu, nanhmit a innim kapō 
khana nansir nanpanga rahling aka-ang heia antamanrim sik chei kae, khana 
andōi sik chei. 

56Nanhnongsōt mak he’nchu, anmani suk manhmang sik a ṭōn kamantluk kapōa, 
nangni kasuk manhmang sik chei kae.” 

Mijahei 34 

Aram Ramrihei 
1 RŌNGPU’n Moses hneng 

2Israel mipuihei sik mansena ṭong aleipek: “Nangni kapek chei Canaan ram kha 
nanhlut pha, nanramri hei kha hinga sik kae. 

3Thlâng intong kha Zin ram thōia inphut Edom ramri katlung sik kae. Nisōtinga 
Tuipui Kathi thlâng intong a’nchaina inphut sik kae. 

4Khava sōa thlâng ting inhea Akrabbim Rakanna asor sik, khanga Zin asuktan a 
thlâng intongpen Kadesh Barnea katlung sik. Khava sōa sak-tlaitlâk ahnget a 
Hazar Addar leh Azmon katlung sik, 

5khana inphut Egypt ram a’nchaina phaichamting inhe sik a kha Mediterranean 
Tuipuia inchai sik a kae. 

6“Tlaitlâk tinga ramri kha Mediterranean Tuipui kachang sik jo. 

7“Sak intonga ramri sik kha Mediterranean a inphut Hor Tlâng katlung 
arichindung ajui sik. 

8khana inphut Hamath Rakanna katlung kae. Khana inphut Zedad 

9leh Zephron katlunga Hazar Enan a inchai sik. 

10“Nisō intonga ramri sik kha Hazar Enan a inphut Shepham katlunga 
arichindung ajui sik. 

11Khava sōa thlâng tinga Ain nisōa Harbel a, Galilee nisō intonga dîr panga 
hmebunghei chunga, 

12khava sōa thlâng tinga Jordan Tuidung ajui hrek a Tuipui Kathi katlunga kae. 
“Hihei hi nanram ramri 4 sik hei kha kae.” 

13  Khava jâra Moses’n Israelhei hneng ati, “Hivahi vâng-enna nannei leh 
nanta’nhlâng sik ram kha kae, RŌNGPU’n phung 9 leh aṭim hei, pek sik a aleitep jo 
ram kha kae. 

14Reuben leh Gad khana nisō intonga Manasseh phung ṭim he’n ankarōi kha 
anchen jo, innshung dungjuia a’nsem hei khachu, 

15Jericho leh a’nhnget Jordan nisō intong pang kha kae.” 

Ram Semna Hlamkakeihei Ṭōnrôn 
16 RŌNGPU’n Moses hneng ahri, 

17“Eleazar thempu leh Nun sapa Joshua’n mihei sik ram antasem sik kae. 

18Phung rakip a hlamkakei inkha-khat um semna ṭōna ankabôm sik kadeisa hei 
ruh.” 

19-28Rōngpu takadeisōt pasehei kha athōia hei hi kae: 

Phung Hlamkakei 

Judah Jephunneh sapa Caleb 

Simeon Ammihud sapa Shelumiel 

Benjamin Chislon sapa Elidad 

Dan Jogli sapa Bukki 

Manasseh Ephod sapa Hanniel 

Ephraim Shiphtan sapa Kemuel 

Zebulun Parnach sapa Elizaphan 

Issachar Azzan sapa Paltiel 

Asher Shelomi sapa Ahihud 

Naphtali Ammihud sapa Pedahel 

29 RŌNGPU’n Canaan ram shunga Israelhei sik karōi kasem sik aleinganse hei kha 
hiva pasehei hi kae. 

Mijahei 35 

Levihei Pek sik Khōpuihei 
1Jerichoa inphut Jordan re kena Moab phaichama khan RŌNGPU’n Moses hneng 
ati, 

2“Israel he’n ankarōi rahlânga inphut Levihei omna sik khōpui ṭhahrep leh 
khōpui kimvea sekhemna ram antapek nger sik hei kae. 

3Khōpuihei hi Levi he’n anchen sik, khava hmun a khan ka-om sik hei. Sekhemna 
ram kha ansehei leh anran ralak-hei seng sik kae. 

4Sekhemna ram kha khōpui bang vâng intonga inphut akimvea metre 450 kasei 
sik, 

5khana adung avai an-anghrep ram kha asir-apang rakip a metre 900 kasei sik, 
khana khōpui kha alaiṭimtak a ka-om sik. 

6Pase inkhat in tu mo inkhat manhret manloa athat jo’nchu, ahe’n phesōt a 
a’nthupna sik a khōpui 6 Levihei nantapek sik hei kae. 

7anse khemna ram kha leh akhenga ram 48 tlukna sik a kae. 

8Phung rakip a Levihei khōpui sik kha, aramkei asin leh alen dungjuia kachang 
sik.” 

Inthupna Khōpuihei 
(Dân 19.1–13; Jos 20.1–9) 

9  RŌNGPU’n Moses kha amanthei 

10Israelhei hneng hri sik kha: “Nangni’n Jordan re nankea Canaan ram nanhlut 
pha, 

11tu mo pase inkhat in mi inkhat manhret manloa athat inchu atlânsōt leh 
a’nthupna sik khōpuihei kadei ruh. 

12Khava hmun a khan ama kha, akathipa innkōhei phuhlō sik a inphut inhuk sik. 
Tu inkhat mikathat kha achunga ṭong tanna omloa thatbât sik changmak. 

13Khōpui 6 kadei hei ruh, 

143 in Jordan nisōting, khana 3 nôk in Canaan ram shunga. 

15Hivahei hi Israelhei leh ramlak mihei, pha bongkhat sik a aka-om hei leh aka-
om inhnet hei inthupna khōpuihei kachang sik. Tu mo inkhat in mi inkhat 
manhret manloa athat jo’nchu khava khōpui inkhat a katlân inhlut thei sik. 

16-18“Achang inum, mi inkhat in tu inkhat thatna sik a thir, hlung khana thing 
ahmang jo’nchu mithatna themmô achen jo, ama kha that sik kae. 

19Akathipa inhnai puipen innkō khan mikathatpa thatna sik ratha anei. Ama’n 
mi kha ahmu pha athat sik. 

20“Tu inkhat in mi inkhat a-enkada a anam mathlûk a a-emak leh heikhat vâng 
avadeng hlona 

21a-emak leh akut vânga avōkthat jo’nchu, mikathat changna themmô achen jo, 
that sik kae. Akathipa inhnai puipen innkōpa khan mikathatpa thatna sik ratha 
anei. Ama’n mi kha ahmu pha athat thei sik. 

22“Kachanga tu inkhat in mi inkhat enkadaloa athat jo’nchu, anamhlona a-emak 
leh heikhat vâng adenghlon jo ti jo rih. 

23Achangmak leh tu inkhat in a’nrepui changloa khana enkadaloa mi inkhat kha 
khōthlir lojenna hlung inkhat vâng adenghlon jo ti jo rih. 

24Hinghiva omchen a hinchu vaipui in phu kahlō sik akathipa innkōhei ôna ting 
ṭong tan sik changmak a mikathatpa ôna ting ṭong tan jôk sik kae. 

25Vaipui in akathipa innkōpa inphut mikathat themmô pa kha antahuksōt a, 
inthupna khōpuia antamanhlut sik kae. Ama kha khava pha Thempu Kalen 
thimak hma seng khan aka-om sik kae. 

26Mikathat themmô kachen khan inthupna khōpui kha adahlona 

27akathipa innkōpa khan ahmu sōt a athat jo’nchu, hiva phuhlō ṭōn hi mikathat 
tia inlomak ning. 

28Mikathat themmô kachen jo kha Thempu Kalen athimak kârseng inthupna 
khōpuia khan aka-om sik kae, athisō leh chu ama a-innting inlethei sik jo. 

29Hiva dânhei hi nan-omna hmun rakip a nangni leh nansōn leh pâr he’n 
nantahmang sik kae. 

30“Tu inkhat mikathat a maher jo kha sâkhi 2 a-emak leh akakhe a-om leh rōk 
manṭhe thei kae, a-emak leh that thei kae; sâkhi inkhat rōk chu mikathat 
maherna pui katluk tia inlomak ning. 

31Mikathatpa kha that nger sik kae. Hiva karâkna hi sêr vâng intlen theimak ning. 

32Mi inkhat inthupna khōpuia atlân inhlut jo’nchu, Thempu Kalen thimak 
kârseng a-inna ahong inlena sik intlensōtna kha hnōmpek mak ruh. 

33Hivahi nantlo khâk jo’nchu nan-omna ram kha nantasuk manbōk sik jo kae. 
Mithat hin ram asuk manbōk, mikathatpa thina tei loa mi inkhat thatna jo ram 
kha suk manthengna sik rōi heite om mak. 

34Nan-omna ram kha suk manbōk mak ruh, ajârchu kei RŌNGPU eng kae khana 
kei Israelhei kâra aka-om eng kae.” 

Mijahei 36 

Puise Kanei Nuhmeihei Karōi Chen 
1Joseph sapa Manasseh, Manasseh tupa Machir, Machir sapa Gilead phung 
shunga innkō upahei kha Moses leh alak hlamkakeihei hneng leikase hei. 

2Anmani’n anti, “Vâng-enna neia Israelhei kha ram sempekna sik a RŌNGPU’n 
ṭong aleipek chei. Ama’n kan-innkōpa Zelophehad sanuhei kha’m karōi pekna 
sik ṭong aleipek chei. 

3Tâk-kha mandon roh, anmani’n phung hlop pase an-ompui he’nchu, ankarōi 
kha khava phunghei ta kachang sik jo, einihei sik apek ram kha hong katlôm sik 
jo. 

4Pekmalena Kum a, ale’njōrsōt karōi rakip kha akapuhei hneng pek male sik pha 
khan, Zelophehad sanuhei karōi khachu anpuisehei phunga ahei tik a besapek 
kachang sik a kha eini phung sik a chu inhmang jo.” 

5Khava jâra Moses’n Israelhei hneng RŌNGPUa inphut hiva ṭongpekna hi aleinei 
hei. Ama’n ati, “Manasseh phunghei tahri hi kadik, 

6khava jâra RŌNGPU’n ati khachu Zelophehad sanu he’n pase antamadu hei an-
ompui thei sik, tâk anphung shung rōk a akachang sik kae. 

7Israelhei karōi kha ama phung et a aka-om nger sik kae. 

8Israelhei phung shunga karōi kachen nuhmei rakip in aphung shunga pase 
inkhat a-ompui nger sik kae. Hing’hin Israel rakip in anpu anpahei karōi kha 
antahlō sik kae, 

9khana karōi kha phung inkhat a inphut phung hlop a inpesōt theimak ning. 
Phung et khan ankarōi kha antahlō thang sik kae.” 

10-11Khava jâra Zelophehad sanu Mahla, Tirza, Hogla, Milcah, khana Noah hei 
hin, RŌNGPU’n Moses ṭong apek kapōa anleitloa anpa anpuhei sapahei kha 
anleiompui jo hei. 

12Anmani’n Joseph sapa Manasseh phung shunga anleiompui heia ankarōi kha 
anpa phunga ka-om thang jo. 

13Jericho inphut a Jordan Tuidung re kena Moab phaichama RŌNGPU’n Moses a 
inphut Israelhei aleipek hei chôndânhei kha kae. 

Dânrabu Inhnina 

Dânrabu Inhnina 1 

Ṭonghlamsât 
1Hiva lekha shunga hin Moses’n Jordan Tuidung nisōtinga ramthip kâra 
Israelhei hneng aleihri ṭonghei kha ka-om. Anmani kha, lang khat ting Paran 
khōpui khana lang khat ting Tophel, Laban, Hazeroth leh Dizahab hei kâra, Suph 
hnenga Jordan Phaichama leika-om hei.  

(2Sinai Tlânga inphut Kadesh Barnea katlung hi Edom tlânga kehlama ni 11 
kahlut a kae.) 

3Egypt andahlon kahnunga kum 40 tlukna a thla 11 tlukna kani hma-inkei ning 
Moses’n Israel mihei hneng ahri pek sik a RŌNGPU’n ṭong apek rakip kha 
amanthei jo hei. 

4Khavakha RŌNGPU’n Heshbon khōpui vaikarôn, Amorhei rengpa Sihon leh 
Ashtaroth leh Edrei vaikarôn, Bashan rengpa Og atorsō kahnunga kae. 

5Moses’n Pathen dân leh chôndân ahri manchênna hi Moab ram a Jordan 
nisōting mipuihei anleiom laia kae. Ama’n ati, 

6“Tlâng Sinaia nilei omlai, RŌNGPU ni-Pathen in nihnenga hing’hin aleihri, ‘Hiva 
tlânga hin nangni ka-omsôt jo chei. 

7Nanrephōr ṭhet una se jo ruh. Amorhei tlângrama leh akimve ramtlâk a–Jordan 
Phaicham, tlângram leh phairam, thlang intonga ramtlâk leh Mediterranean 
tuipang katlung Canaanhei ram leh Lebanon tlâng rekhat a Euphrates tuidung 
kalen katlunga se ruh. 

8RŌNGPU ke’n nanpu nanpa Abraham, Isaac leh Jacob khana ansōnhei hneng pek 
sik a kalei intepna kha hiva ram pumpui hi kae. Se ruh khana vahlō jo ruh.’ ” 

Moses’n Ṭongkatan Akadei hei 
(Sōk 18.13–27) 

9Moses’n mipui hnenga ati, “Sinai Tlânga nilei omlai nanhnenga kaleihri jo, 
‘Nangni hlamkeina ṭōn hichu kei sik intak hêr jo. Kabinga tlotor mak jo eng. 

10RŌNGPU nan-Pathen in bōirōk a ârsihei kapōa amantam jo chei. 

11Nanpa-nanpuhei RŌNGPU Pathen in lishing raja manpungsa chet chei rasoh 
khana ama’n, aṭongtep kapōa nei leh hao pek chei rasoh! 

12Tâk heikhonga mo kabing rōk a nangnihei inkhenahei mandaina sik rônkahrik 
hi karôn tor sik? 

13Phung rakip a inphut mikasing, manhretna kanei, khana ṭōnhlam inhret 
ṭhahrep kadeisa hei ruh, ke’n anmani nangni ka-ensui sik a kamanṭang sik hei.’ 

14Khana hiva ṭōn mantlukna hi akaṭha kae tia nanhnōm et a kae. 

15Khava jâra nangni takadei jo nanphung shunga mikasing leh manhretna kanei 
hlamkakeihei kha kalo heia, nangni ka-ensui sik a kada jo hei. Ṭhahrep in mi 
1,000 chunga, ṭhahrep in 100 chunga, ṭhahrep in 50 chunga, ṭhahrep in 10 chunga 
ka-ensuia inṭang sik hei. Ke’n nanphung rakip a ṭōnkarôn sik kakadeisa heia kae. 

16“Khava pha anmani kha mansena kaneihei, ‘Nanmipuihei kâra inphut innâk-
insena kha rangei ruh. Innâk-inse rakip kaṭha aṭong tanruh, nanmihei a-emak 
leh ram hlop mi nankâra ka-om hei ṭong kasōk achanga. 

17Nanṭong mathlakna khan ôtum neimak ruh; tu-anchang inum in-anghrep a mi 
rakip kha ṭong tanruh. Tu inkhat ṭitna neimak ruh, ajârchu nangni ṭong mathlak 
kha Pathena inphut akajōng kae. Ṭong kasōk inkhat kha nangni sik a a’ntakrei 
inchu, kei hneng heimathlung ruh, ke’n ṭong kamathlak sik.’ 

18Kha leh inṭhōia nangni tatlo sik heirakip hnenga mansena kanei jo chei. 

Kadesh Barnea Inphut Ramkathlir hei Tirna 
(Mj 13.1–33) 

19“RŌNGPU ni-Pathen ṭongpek kha eini’n nileitlo. Sinai Tlâng nihei dahlona Amor 
tlângram jōnna hlam a ram kalen leh ṭit ka-om nêrdiram a leikalôn me. Kadesh 
Barnea nihong tlung pha, 

20-21Ke’n nanhnenga kaleihri, ‘Tûnchu RŌNGPU ni-Pathen, nipa-nipuhei Pathen in 
apek me, Amorhei tlângram kha heikatlung jo chei. Enruh, sona son ka-om jo. Se 
ruh, ama ṭongpek kapōa hlō jo ruh. Inkei-chiona achangmak leh ṭitna neimak 
ruh.’ 

22“Tâk-kha nangni kahnenga kahong cheia nanhri, ‘Eini’n nihma hlam a 
ramkathlir mi tir hei rih, hlam hro sik akaṭhapen leh sona son heikhong khava 
khōpui aka-om hei mo anmantheina sik mea.’ 

23“Khavakha tlosōt sik a akaṭha apō joa, ke’n phung khat a mi inkhat sâm, mi 12 
kakadeisōt a kae. 

24Anmani tlângram ting kase heia, Eshkol phaicham katlunga anva-ensōa kae. 

25Khana antavahmu theikara ṭhahrep um eini hneng anjōngrôn pek me, 
khana RŌNGPU ni-Pathen in apek me ram kha kaṭha hêr tia ṭong anheirôn pek 
me. 

26“Tâk-kha RŌNGPU ṭongpek kadōia le’nphin chei, khana ram a khan leihlut mak 
chei. 

27Nangni khat leh khat kachōr cheia nanti: ‘RŌNGPU’n eini ahōt me. Ama’n eini 
Egypt a inphut Amorhei kut chunga pek sōtna hrep sik a, anthatna sik mea, 
aheiṭhōisōt me. 

28Heisik a mo son akase sik me? Eini kaṭi jo me. Nimi tir hei khan sova hmun a 
mihei so eini kanek a kahrat det hei, inshângdet hei, khana ankhōpui bang 
bōirōk chen a a’nshâng shunga khan ka-om hei tia anhri pek me. Anmani’n khana 
khan mikalen anleihmu hei!’ 

29“Tâk-kha ke’n kati, ‘Khava mihei kha ṭitmak hei ruh. 

30RŌNGPU nan-Pathen in hlam akei sik chei, re atuk pek sik chei, Egypt a aleitlo 
jo. 

31nantahmu kapōhrep a. Apa’n asapa apōk kapōa, hiva hmun katlung bit a 
heikhonga mo aheiṭhōi chei ti kha nanhmu jo.’ 

32Tâk-kha kaṭong hri kha hnemna omloa, nangni’n RŌNGPU kha leitaksen mak 
chei, 

33ama’n nanrephōr matungna hmun kajonga nanhma aseṭhak inum. Hlam kha 
manhmuna sik cheia, jân leh hmei kachoa, sûn leh sumtuk kachoa nanhma kase. 

RŌNGPU’n Israel Akarâk 
(Mj 14.20–45) 

34 RŌNGPU’n nangni inphin kha atheia ahnuk kana jo, khana enhnōm kakaitak a 
aleiphônga kae, 

35‘Hiva akaṭhamak khanga inphut nangni tûte inkhatbek nanpu-nanpahei pek 
sik a kale’ntepna ram kaṭha kha hlutmak tin. 

36Jephunneh sapa Caleb rōk in kahlut sik. Ama chu kei ṭong ajui ṭhak, ama’n ava-
en jo ram kha ama leh asōnhei kapek sik hei.’ 

37Nangni jâra RŌNGPU kha kei chunga kapha’m ahnuk kana a hinga ati, ‘Moses, 
nang kapha’m khava ram kha hlutmak tin che. 

38Tâk-kha nang kabôm Nun sapa Joshua malung ngirna kha manngar pek roh. 
Ama’n ram kha hlōna sik Israelhei aṭhōi sik hei.’ 

39“Khava sōa RŌNGPU’n nikhenga hnenga aleiti, ‘Nansahei, dik leh dikmak 
la’nhret mak, naipang alakachang hêr he’n, ram kha kahlut sik hei, nangni’n 
nanre he’n ansur sik jo hei nantati, naipanghei khan kahlut sik hei. Anmani ram 
kha kapek sik hei, khana anmani’n anhlō sik. 

40Tâk-kha nangni chu, inhe una Aqaba hneng tuikekâk jōnna nêrdiram a inle jo 
ruh.’ 

41“Nangni’n nanmasôn, ‘Moses, RŌNGPU kandōia kaset jo ung. 
Tûnchu RŌNGPU ni-Pathen in ṭong apek me kapōa keini re kantlo sik jo.’ Khava 
sōa nangni inre et a re katuk sik a intluk jo chei, tlângram re tlo sik kha akabeitek 
sik a nanmandona kae. 

42“Tâk-kha RŌNGPU’n kahnenga ahong hri, ‘Re tlomakna sik rakôk hei roh, 
ajârchu ke’n anmani ompui mak hei ning, an-inrepui he’n antor sik hei.’ 

43RŌNGPU ṭonghri kha kalei manthei jo chei, tâk nangni’n rangei mak chei. Ama 
kadōia inhrangsak chei, nan-inlensakna khan tlângram ting re leikakōn chei. 

44Khava sōa khava tlâng chunga aka-om Amor he’n nangni kadōia khōijâm hei 
kapōa jōng kakōn hei. Hormah katlunga anhnong cheia Edom tlângrama khan re 
antor jo chei. 

45Khan chu nangni’n RŌNGPU ângshunga kaṭap cheia inthōpuina sik nanngek, tâk 
ama’n rangei pek mak chei, khana nanchunga amalung hlutmak joa kae. 

Nêrdiram Kumhei 
46“Khava sōa chu, pha kasôttak Kadesh a ni-omsō kahnunga, 

Dânrabu Inhnina 2 

1 RŌNGPU ṭongpekna kapōa, atorna a eini inhe mea Agaba Tuirakir hlamdunga 
nêrdiram shunga leikase me, khana pha kasôttak Edom tlângrama leikalôn mea 
kae. 

2“Khava sōa RŌNGPU’n amanthei eng, 

3khachu khava hmebung kimvea pha kasôtpang kalôn jo mea khana sak 
intongting eini akase sik me kasōk jo. 

4Ama’n mansenahei hi nangni hneng pek sik a amanthei eng, ‘Nangni nan 
inkârpui sōpui Esau sōnhei ram Edoma tlângram heia akase sik chei kae. 
Anmani’n anleiṭit sik chei, 

5tâk anmani chunga re tukmak ruh, ajârchu ke’n anmani ram so metre inkhat 
tahōm ramhar bek um pek mak chei ning. Esau sōnhei hneng Edom kha kapek 
jo hei. 

6Nangni’n sâk leh inchu anhnenga inphut nanrachôk thei sik.’ 

7“RŌNGPU nan-Pathen in nantlona rakip a heikhonga mo ṭhatthei apek chei kha 
mandonsōt ruh. Hiva nêrdiram nanleilôn lai khan ama’n alei ensui chei. Khava 
kum 40 shunga khan ama’n aleiompui chei, khana nanta rangei rakip um nanlei 
chen. 

8“Khava jâra eini khanga kalôn mea Elath leh Eziongeber khōpui heia inphut 
Tuipui Kathi jōnna hlam kha nilei dahlon jo, khana eini Moab kajōna sak-nisōting 
inhei jo me. 

9RŌNGPU’n kahnenga aleihri, ‘Lot sōnhei, Moab-hei kha manbōi mak hei ruh, 
khana ankadōia re phutmak ruh. Ar khōpui kha anhnenga kapek jo hei, khana 
anram inkhatbek um nangni pek mak chei ning.’ ” 

10(Ar khōpuia khan Emim inti mipum kalen leika-om hei. Anakim, mipum kalen 
jât-hlop hei kapōa lei inshâng pet hei. 

11Anakimhei kapōa anmani hi’m Rephaim tia le’nhret hei; tâk Moab he’nchu 
Emim mi anti hei. 

12Hor he’n Edoma leika-om hei, tâk pha hnung kakhôra Israel he’n an-inrepuihei 
kha RŌNGPU tapek ram a inphut antahnong sōt hei kapōa, Esau sōn he’n 
anhnongsōt hei, anphung anmanram pek hei, khava hmun a khan anmani vaka-
om jo hei.) 

13“Khava sōa RŌNGPU’n tlo ruh ati kapōa Zered Tuidung kha nirakan jo. 

14Hivahi Kadesh Barnea nihei dahlonsōa kum 38 katluk jo. RŌNGPU’n anmani 
khanga kachang sik hei tia aleihri kapōtak a, khava khang shunga re katuk pase 
rakip kathi jo hei. 

15RŌNGPU’n anmani asuk manhmangsō mak kârseng aleidōi ṭhak hei. 

16“Anmani anthisō kahnunga, 

17RŌNGPU’n nihnenga aleiti, 

18‘Tuning kani nangni Ar hlam a Moab ramri re akake sik chei kae. 

19Khan chu nangni’n Lot sōn, Ammonhei ram hnenga vaka-om sik chei. Anmani 
manbōi mak hei ruh, khana anchunga retuk phutmak ruh, ajârchu anhnenga 
kapek jo hei ram inkhatbek nangni pek mak chei ning.’ ” 

20(Hiva ram hi’m Rephaim hei ram tia inhret, khana aleika-om mihei rahming 
kae; Ammon he’nchu Zamzummin anleiti hei. 

21Anmani Anakimhei kapōa mi inshâng hei. Anja katam hei, khana ratha kanei 
phunghei kae. Tâk, anram kha Ammon he’n anhlō theina sik a RŌNGPU’n anmani 
asuk manhmang jo hei’ 

22RŌNGPU’n Edom tlângrama ka-om hei, Esau sōn, Edomhei sik a hi leh in-
anghrep a aleitlo pek jo hei. Edom he’n tûn katlunga an-omna ram so anloa khō 
antlâk theina sik a Hor hei kha aleisuk manhmang pek hei. 

23Khana Mediterranean tuipang dunga ram a khan Crete ram a mihe’n khō 
leikatla hei. Anmani’n Avvim hei, aleika-om masa hei kha, ansuk manhmang heia 
anram rakip thlang tinga Gaza khōpui katlunga anleilo pek hei.) 

24“Eini’n Moab ram nirakan sō pha, RŌNGPU’n nihnenga aleihri, ‘Tûnchu, se 
inphut ruh, Arnon Tuidung rakan ruh. Heshbona Amorhei rengpa Sihon kha 
nangni ratha hratna thōia kada jo. Ama so buhlu ruh, aram so hlō manphut jo 
ruh. 

25Tuninga inphut ke’n hmuntina ka-om mi rakip in nangni anṭitna sik cheia 
kasyem sik jo. Nangni rahming anthei pha, anṭitrei cheia anratha innok sik.’ 

Israel he’n Reng Sihon Antator 
(Mj 21.21–30) 

26“Khava sōa ke’n Kedemoth ram thōia inphut Heshbon rengpa Sihon hneng hiva 
inchamna ṭongkarôn mi kalei tir hei: 

27‘Naram shunga amanpetan roh. Intlunhrek a kase sik ung khana hlamlen masō 
mak ni’ung. 

28Kansâk leh kan-inna kha aman kanpek sik che. Keini tamadu khachu naram 
petan sik rōk kha kae, 

29Jordan Tuidung kanrakan a RŌNGPU’n apek ung ram kha kantlung mak kârseng 
rōk sik kae. Edom ram a ka-om Esau sōnhei leh Ar ram a ka-om Moab he’n anram 
petan sik anhei hnōmpek ung.’ 

30“Tâk Sihon Rengpa khan aram aman hromak a kae. Nan-RŌNGPU nan-Pathen in 
amalung amanngarpek a he amanjong jo, khavakha eini’n ama nitorna sik leh 
aram, tûn katlunga ni-omna hi nihlō theina sik a kae. 

31“Khava sōa RŌNGPU’n kahnenga aleihri, ‘Enroh, ke’n Reng Sihon leh aram so 
nanhmai kunga heite tlothei loa kada jo; aram so hlō jo ruh khana om jo ruh.’ 

32Sihon kha aremi rakip leh eini re kade sik a Jahaz a kahong jo, 

33tâk RŌNGPU ni-Pathen in eini ratha thōia apek sōt mea, ama leh asahei khana 
ami rakip nithat jo hei. 

34Kha leh inṭhōia khōpui rakip nihlō joa nisuk manhmang jo hei, khana pase, 
nuhmei, naipang rakip nithat jo hei. 

35Ranhring rakip nichoma khōpuihei kha nisukset jo hei. 

36RŌNGPU ni-Pathen khan Arnon phaicham ramria Aroer inphut khōpui rakip 
Gilead katlung amanhlōsō me. Khōpui inkhatbek in eini hmaikunga bang kahnet 
hêr neidek mak hei. 

37Tâk Ammonhei ram khana Jabbok tuidung pang leh tlângrama khōpui heia 
khana hmun ralak a RŌNGPU ni-Pathen in semak ruh tia ṭong apekna senga khan 
chu leise mak me. 

Dânrabu Inhnina 3 

Israel in Reng Og Ator 
(Mj 21.31–35) 

1“Abâna, eini inhe mea Bashan ramtlâk a kase jo me, Bashan rengpa Og khan ami 
rakip leh eini kade sik a Edrei khōpui hnenga heikasōk jo. 

2Tâk RŌNGPU’n kahnenga aleihri, ‘Ama so ṭitmak roh. Ke’n ama leh amihei khana 
aram akhenga nahnenga kapek sik che. Heshbon vaikarôn, Amorhei reng Sihon 
hneng naleitlo kapōhrep a ahnenga tlo roh.’ 

3“Khang’khan RŌNGPU’n Reng Og leh amihei kha niratha neina thōia aleipek sōt 
me, khana eini’n ankhenga nileitha heia kae. 

4Kha leh inṭhōia akhōpui rakip nilo pek jo, nilo pek mak inkhatbek leiom mak a 
kae. Akhenga khōpui 60 nileiloa kae, Bashana Reng Og vairônna, Argob ramtlâk 
akhenga kae. 

5Khōpui rakip hi bang inshângtak, kot khana kot kirna thirtlōn hei vânga 
kaṭhatak a kur intuk khum hei, khana khō katamtak chu bangrape kasea leika-
om hei. 

6Eini’n khōpui rakip nisuk manhmang hei khana pase, nuhmei, khana 
naipanghei rakip nileithat hei, Heshbon rengpa Sihon khōpui heia nilei tlona 
kapōa hrep a. 

7Ranhei kha nileilo hei khana khōpuihei nei hei kha nilo pek hei. 

8“Khava pha khan khava Amor reng 2 heia inphut Jordan Tuidung nisōtinga, 
Arnon Tuidunga inphut Hermon Tlâng katlung nilo jo. 

9(Hermon Tlâng hi Sidon he’n Sirion anti, Amor he’n Senir anti.) 

10Eini’n Bashan Reng Og ram rakip kha nileilo jo: tlâng phaichama khōpuihei, 
Gilead leh Bashan ramtlâk a nisōtinga Seleka leh Edrei katlunga.” 

11(Reng Og hi Rephaim reng inchaina kae. Ama kalōng sik rakōng kha adung 
metre 4 kasei, avai kha sedâna tena dungjuia metre 2 kapō inpek hlung vâng 
ansyem kae. Khavakha tûn katlung Ammonhei khōpui Rabbah a nilahmu ṭhak a 
kae.) 

Jordan Nisōtinga aka-om Phunghei 
(Mj 32.1–42) 

12“Aram kha eini’n nihlōsō pha, ke’n Reuben leh Gad phunghei hneng Arnon 
Tuidung hnenga Aroer khōpui sak tinga ramṭhen khana Gilead a tlângram 
ṭhahrep kha kaleipek hei. 

13Manasseh phung ṭimkhat hei hnenga Gilead ram a’nhleiseng leh Bashan ram 
pumpui Og vairônna, ti chu Argob ramtlâk akhenga ke’n kamanchen jo hei.” 

(Bashan hi Rephaim hei ram tia inhret. 

14Manasseh phunga Jair khan Argob ramkei seng, ti chu, Bashan khana Geshur 
leh Maacah katlung aleihlō jo. Khōhei kha’m ama rahminga aphō jo hei, tûn 
katlung khahei kha Jair khōhei tia inhret hei.) 

15“Gilead kha Manasseh phunga Machir khan aleichen, 

16Khana Reuben leh Gad phunghei kha Gilead a inphut Arnon Tuidung katlunga 
ram kha kalei manchen hei. Tuidung alai kha anmani thlang intong ramri kae, 
sak tinga ramri kha Jabbok Tuidung kha kae, khava ṭhen ṭhahrep chu Ammonhei 
ramri kae. 

17Tlaitlâk ting chu anram kha Jordan Tuidung katlunga kalensa, sak tinga Galilee 
Dîra inphut thlang tinga Tuipui Kathi katlung khana nisōtinga Pisga Tlâng abe 
katlunga kae. 

18“Kha leh inṭhōia, ke’n anhnenga hiva mansenahei hi kaleipek hei: ‘RŌNGPU ni-
Pathen in hiva Jordan nisōtinga ram hi nanta hlō sik a apek jo chei. Tûn 
nanremihei kha revon manvon hei ruh khana Israel phunglak-hei hmating, 
anram hlōna ava’nthōpui sik a, Jordan rekhat a tirsōt hei ruh. 

19Nannuhmei, nansa, khana nanranhei rōk kha nangni kapek jo chei khōpui heia 
khan nandahlon sik hei, ran katamtak nannei hei ti kanmanhret. 

20Nangni’n nan-Israel changpui hei hi RŌNGPU’n apek hei Jordan tlaitlâk ting so 
anhlō mak hma seng, khana RŌNGPU in nangnihei sik a hiva hmun a atlodek jo 
kapōa, sova hmun a son kamōnga aman om mak hma senghei inṭangpui hei ruh, 
khava sōa ke’n kapek jo chei ram a he’nlethei sik chei.’ 

21“Khava sōa ke’n Joshua kha kalei manse: ‘Nangni’n RŌNGPU nan-Pathen in reng 
2, Sihon leh Og hnenga aleitlo rakip kha nanhmu jo; khana nanta hlō sik ram a 
mi rakip hnenga RŌNGPU’n khang hrep a atlo sik kae. 

22Anmani kha ṭitmak hei ruh, ajârchu nangni sik a RŌNGPU nan-Pathen in re atuk 
sik.’ 

Canaan Ram hlut sik kha Moses sik Aphemak 
23“Khava pha khan, ke’n malung kahluttak a kaleider, 

24‘Chunghnung RŌNGPU, akalen leh ṭōn-inlak natlo sik a’nphutna hrep 
namanhmu eng kae ti hi kamanhret. Nang ṭōntlo ratha neina hei kapō akatlo tor 
sik ralei leh marvâna pathen om mak! 

25RŌNGPU, kei Jordan tuire kerong, khana tuirea ram thai omna, tlângram kahōi 
leh Lebanon Tlâng kha va-en hei rong.’ 

26“Tâk mipui nangni jâra RŌNGPU’n kachunga ahnuk kana joa kaderna arangei 
pek mak jo. Khava kanek a, ama’n ati, ‘Khavakha katluk jo! Avea heipan mak roh! 

27Pisga tlâng lera se roh khana sak leh thlang, nisō tlaitlâk en hei roh. Heimo 
nahmuhei kha kaṭha en hei roh, ajârchu nang Jordan tuire rakan hêrmak jo che 
tin. 

28Joshua kha ahnenga mansena kha pek jo roh. A’ntlukna kha manngar pek roh, 
ajârchu nang in nahmu ram a son an-omna sik ama’n mihei kha akei heia re 
akepui sik hei kae.’ 

29“Khava jâra eini Bethpeor khōpui hmatak a phaichama leika-om jo me.” 

Dânrabu Inhnina 4 

Ṭong juina sik Moses’n Israel Amanse 
1Khava sōa Moses’n Israel mipuihei hneng aleiti, “Ke’n kamanthei chei dân rakip 
hi jui ruh, khan chu RŌNGPU, nanpu-nanpahei Pathen tapek chei ram kha nanhlōa 
ka-om thei sik chei. 

2Kaṭong pek cheia hin heikhat besa losōt tlomak ruh. Ke’n kapek 
chei RŌNGPU nan-Pathen ṭongpek kha jui ruh. 

3Peor Tlânga RŌNGPU’n heimo aleitlo nangni khet in nanleihmu jo. Khana khan 
Baal inmuk rakip ama’n asukmanram hei, 

4tâk nangni RŌNGPU nan-Pathen kajui rakip chu tuning katlung lakahring chei. 

5“RŌNGPU ka-Pathen in tlosōt sik a ahri pek eng dân rakip kha kamanthei jo chei. 
Nangni’n re nanvatloa nanta hlō sik ram a khan hihei hi jui ruh. 

6Taksentak a jui hei ruh, hivahin nangni heituk a akasing chei mo ti kha jât-hlop 
hei hneng inlâr sik. Hiva dânhei hi anthei pha, anmani’n anti sik, ‘Heituk a singna 
leh manhretna mo hiva jât kalen he’n antanei hi!’ 

7“Jât inkhatbek in, heituk anlen inum, RŌNGPU ni-Pathen in nihnenga atlo kapōa, 
an-pathen anrangei pha anhnenga aka-om ṭhak sik pathen kha neimak hei. 
Inthōpuina sik nibek kataia amasôn mea kae. 

8Ke’n tuning kamanthei chei dânhei kapō hi jât-hlop inkhatbek in, heituk anlen 
inum neimak hei. 

9Insing thei ruh! Nanhmit khet a nantahmu jo hei kha nanhring lai seng mahngi 
makna sik a tlo ruh. Nansa leh nantu hei manthei hei ruh. 

10Sinai Tlânga RŌNGPU nan-Pathen omna nanngirlai ama’n kahnenga aleihri, 
‘Mipuihei mantûp hei roh. Anhring lai seng kaṭong juina hi an inchuna sik leh 
khava kapōhrep a tlona sik a ansahei anmantheina sik kaṭong hri sik hi 
antarangei sik a kamadu heia kae. 

11“Hmeikhu kadup sûmtuk leh marvân katlunga hmei kasûk in amakhu jo tlâng 
kunga heikhonga mo akase cheia avakangir chei kha nansahei manthei hei ruh. 

12Heikhonga mo RŌNGPU’n hmei kâra inphut ṭong ahei hri, heikhonga mo aṭong 
hri chu nantheia ahme chu heikhat bek hmulo chei ti kha manthei hei ruh. 

13Nangni leh intepna aleisyem kha nitna sik a nanta tlo-nger sik dân kha 
aleimanthei chei, hlungpek 2 chunga amazet Ṭongpek Sôm kha nantajui nger sik 
kae. 

14Re tloa nanta hlō sik ram shunga nantajui sik dân rakip hei kha nanhnenga 
mantheina sik a RŌNGPU’n aleihri pek jo eng. 

Lim kamukna kadōia Rakôkna 
15“Sinai Tlânga RŌNGPU’n hmei kâra inphut nanhnenga ṭong aleihri lai, nangni’n 
heikhat bek um leihmu mak chei. Nanbinga ṭhatthei chenna sik a, 

16lim inkhat syema setna tlomakna sik a intluk ruh – nuhmei a-emak leh pase, 

17sha a-emak leh va, 

18abok a kalôn a-emak leh nga achanga. 

19bōirōk a nantahmu hei kamukna leh razenna sik a intluk mak ruh – kani, thla, 
ârsihei. RŌNGPU nan-Pathen in milak rakip hei takamuk sik a hihei hi apek hei 
kae. 

20Tâk nangni chu khava hmeipun kasuk, Egypt ram a inphut ahuksōt mipui chei 
kha kae. Tuninga nan-e kapōa, ama mi kachang sik a aheiṭhōisōt chei kae. 

21Nangni jâra RŌNGPU nan-Pathen in kachunga ahnuk leikana khana ama’n apek 
chei ram hlutna Jordan Tuidung kha karakan makna sik a kalûrtak a 
aleiphôngsōt a kae. 

22Hiva ram a hin kei chu kathi sik jo eng, tâk nangni chu re kake sik cheia kha 
khava ram kaṭha kha nanva hlō sik joa kae. 

23Nangni leh RŌNGPU nan-Pathen in intepna asyem kha mahngi makna sik a 
intluk ruh. Lim heikhat syemmakna sik a aṭongpek kha jui ruh, 

24ajârchu RŌNGPU nan-Pathen kha hmeimale kasuk kapō kae; a’nrepui 
inkhatbek thōk hnâm mak a kae. 

25“Ram a khan pha kasôttak nan omsōa tu leh sa nanneisō hei kapha lim inkhat 
syema setna tlomak ruh. Hivahi RŌNGPU hmit-hmua akaṭhamak kae, khava khan 
ahnuk amannat sik a kae. 

26Ke’n marvân leh ralei sâkhi sik a kabek hei khachu, nangni’n kaṭong nanjuimak 
inchu ram a inphut inranga a’nhmang sik chei kae. Nanta hlō sik Jordan rekhat a 
ram a khan nangni akasôt om mak tin chei. 

27Jât-hei kâra RŌNGPU’n amanchek chai sik chei, khana khan nangni, ṭhahrep chu 
kahring sik chei. 



320 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

28Khana khan mihring kut vânga ansyem pathen, thing leh hlung pathenhei kha 
nanrazen sik hei, hmit kahmu mak leh kōr katheimak, akasâk theimak leh marim 
katheimak pathenhei kha. 

29Khana khan RŌNGPU nan-Pathen kha nanjong sik, nanmalung pumpuia 
nanjong inchu, ama kha nanhmu sik. 

30Nangni’n inrengna nanratō pha khana khan heirakip nanhnenga asōk pha, 
khava sōa rōk RŌNGPU hneng hong inle sik chei khana aṭong nanhei jui sik. 

31Ama chu maritna kasip Pathen kae. Ama’n masō mak chei ning khana suk 
manhmang mak chei ning, khana nanpu-nanpahei leh ṭong anlei intepna kha 
ama’n mahngi mak ning. 

32“Nangni nan-intet mak hma, tenlaia Pathen in raleichunga mihring asyemlaia 
akathlengsa pha kha jongsōt ruh. Raleichung pumpuia jong ruh. Hiva kapō ṭōn 
kalen heikhat hmalai khan aleikasōk jo mo? Hiva kapō hi tu inkhat in athei phung 
jo mo? 

33Nangnihei kapōa, hmei kâra inphut pathen in ṭong ahrisōa alakahring mipui 
tu inkhat aka-om hei mo? 

34Egypt ram a RŌNGPU nan-Pathen in atlo kapōa, mipui inkhat kha jât-hlop 
inkhat heia inphut akalosōt sik leh ami khet manchangna sik a akase hnōm kha 
tu pathen inmo atlo jo? Nanhmai kung khet a ama ratha hratna leh atorna 
aleihmang jo; ama’n hrise leh re alei mansōk, mêrchîkna leh det-hla ka-om, 
khana ṭit ka-om tak alei mansōk hei. 

35Ama rōk kha Pathen kae, alak heite om mak ti kha nanhnenga manhmuna sik 
a RŌNGPU’n hihei hi nanhnenga amalâr kae. 

36Nangnihei manse theina sik a marvâna karesō kha amanthei jo chei, hiva 
raleichunga hin ama hmei intheng kha amanhmu jo chei, khana inphut 
nanhnenga ṭong ahong hri jo. 

37Ajârchu ama’n nanpu-nanpahei kha alungset hei, ama’n akadeisōt chei, ama 
ratha hratna khan Egypt a inphut ama khet in ajōng ṭhōisōt chei. 

38Tûn katlunga nanram kachang jo anmani ram a khan nangni heiṭhōi 
manhlutna sik leh pekna sik cheia nangni hmating nanlei injôk pha, nangni 
kanek a akatam leh ratha kanei jât-hei kha aleihnongsōt hei. 

39Khava jâra tuning mandonsōt ruh khana mahngi hêrmak ruh: RŌNGPU kha 
marvân leh ralei Pathen kae. Pathen alak heite om mak. 

40Tuninga kapek chei adân rakip kha jui ruh, khan chu nangni leh nansōnhei sik 
a heirakip kaṭha sik. Ahei tik a nanchen sik a RŌNGPU nan-Pathen in apek jo chei 
ram shunga ka-om ṭhak sik jo chei.” 

Jordan Nisōtinga Inthupna Khōpuihei 
41Khava sōa Jordan Tuidung nisōting khan Moses’n khōpui 3 aṭhen a ada hei 

42khana khan mi inkhat in ama inrepui changlo inkhat manhret theiloa athat 
jo’nchu ama kha katlân inhlut thei sik khana inhukthei sik a kae. Khava 
khōpuihei kâra inkhat a katlân inhlut thei sik khana that yamak jo ninga kae. 

43Reuben phunghei sik a nêrdi tlângphaia Bezer khōpui; Gad phunghei sik a 
Gilead ramṭhen shunga Ramoth; khana Manasseh phunghei sik a Bashan 
ramṭhen shunga Golan kha leika-om hei. 

Pathen Dân Pekna chunga Malârna 
44Moses’n Pathen dân leh mantheina hei kha Israel mipui hneng aleipek hei. 

45-46Hivahi Egypt a inphut anheisōk kahnunga khana Bethpeor khōpui leh hmai 
inhnget, Jordan Tuidung nisōtinga phaichama anleiom lai ama’n hiva dânhei hi 
aleipek hei kae. Hivahi Heshbon khōpuia vai leikarôn Amorhei reng Sihon 
ramṭhen shunga kae. Egypt a inphut anheisōk a khan Moses leh Israel mihe’n 
ama kha hmaimôk anleipek a kae. 

47Anmani’n aram leh Jordan nisōtinga ka-om Amorhei renglak, Bashana Reng 
Og ram kha anhlō pek hei. 

48Hiva ram hi Arnon Tuidung panga Aroer khōpuia inphut sak tinga Sirion Tlâng, 
Hermon Tlâng tium inhret, sorna hlamdung katlung kae. 

49Hivahi Jordan Tuidung nisōtinga ramtlâk akhenga khana thlang tinga Tuipui 
Kathi katlung khana nisōtinga Pisga Tlângkung katlung ahōmsa a kae. 

Dânrabu Inhnina 5 

Ṭong Sômhei 
(Sōk 20.1–17) 

1Moses’n Israel mi rakip abek mantûp heia anhnenga aleihri, “Israel mihei, 
tuning ke’n kapek sik chei dân rakip hei hi rangei ruh. Inchu ruh khana nanjui 
theina sik a intluk ruh. 

2RŌNGPU ni-Pathen in Sinai Tlânga intepna inkhat aleinei, 

3nipahei rōk leh changmak, tâk tuninga alaka-om eini nikhenga le’m kae. 

4Khava tlâng chunga khan RŌNGPU’n nanhnenga hmei kâra inphut hmaichanga 
ṭong aleihri. 

5Khava lai khan ama’n nanhnenga heimo ahri kha mantheina sik cheia 
kei RŌNGPU leh nankâra leikangir enga kae, ajârchu nangni’n hmei kha nanlei ṭit 
a tlâng chunga khan leike mak cheia kae. “RŌNGPU’n aleiti, 



322 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

6‘Sōk nanlei changna Egypt ram a inphut nankahuksōt, kei hi RŌNGPU nan-
Pathen eng kha kae. 

7“‘Kei tei loa pathen lak kamuk mak ruh. 

8“‘Marvâna a-emak leh raleia a-emak leh ralei thōia tui shunga heikhat lim 
nanbing sik a syem mak ruh. 

9Lim heikhat hmaikunga inkun mak ruh khana kamuk mak ruh, ajârchu 
kei RŌNGPU nan-Pathen eng kae khana anikadōi inkhatbek thōk hnâm tor mak 
eng. Ani kahōt hei chunga leh ansōn khang 3 leh manlihei chunga karâkna kahei 
masōk a kae. 

10Tâk kei inlungset leh kadân kajuihei chunga chu khang alishing lishing hnenga 
kalungsetna kamalâra kae. 

11“‘Ṭhatmak mantlukna a kei rahming phâkmak ruh, ajârchu kei RŌNGPU nan-
Pathen in karahming môksek a akaphâk hei kha karâkna kapek sik hei. 

12“‘Kei RŌNGPU nan-Pathen in ṭong kapek chei kapōa Châmhngat kani ning kha 
nit ruh khana inthenga hmang ruh. 

13Nanṭōn tlona sik a ni 6 nannei, heirakip nantlo sōna sik kanikhō nannei, 

14tâk ni 7 changna khachu kei hnenga a’ntōksōt Châmhngat kani ning kae. Khava 
ning ṭōn heite nanta tlomak sik kae — nangni, nansa, nansōk, nanran, nanram 
shunga ka-om khōhmehei anchanga. Nangni tatlo kapōa nansōk he’m a’nhnga 
sik hei kae. 

15Nangni Egypt a sōk leikachang chei khana RŌNGPU nan-Pathen ke’n 
karathahrat leh katorna vâng kaheiṭhōisōt chei kha mandonsōt ruh; Khava jâra 
Châmhngat kani hi serna sik a ṭong kapek chei kae. 

16“‘RŌNGPU nan-Pathen ke’n ṭong kapek chei kapōa, nannu nanpa kaja hei ruh, 
kha achang inchu heirakip nangni sik a akaṭha kachang sik khana ke’n kapek 
chei ram shunga pha kasôttak ka-om sik chei. 

17“‘Mi that mak ruh. 

18“‘Jông mak ruh. 

19“‘Inru mak ruh. 

20“‘Tu inkhat dik loa themmô pek mak ruh. 

21“‘Mihlop nuhmei madu mak ruh; a-inn, aram, asōk, aran, ashakōrtung, khana 
anei heikhat kha madu mak ruh.’ 

22“Nangni tlâng chunga nanlei intûp pha, RŌNGPU’n nankhenga hnenga aleipek 
chei kha hiva ṭongpek-hei hi kae. Ama’n hmei leh sumtuk insâtak kâra inphut 

rasa inhnaktak a aṭonglai khan hiva ṭongpek hi aleipek chei kae, aralak om mak. 
Khava sōa hlungpek 2 chunga amazet a apek enga kae. 

Mipuihei Ṭitna 
(Sōk 20.18–21) 

23“Tlâng akhenga hmei asuk lai inthim kâra inphut rasa kha nanlei thei, nanhlam 
kakeihei leh nanphung lukaching hei kha kahnenga heikahong hei 

24khana anleiti, “Hmei kâra inphut ṭong aleihri kha kanthei pha RŌNGPU ni-
Pathen in alûrna leh alenna kha aleimanhmu ung. 

25Tâk heisa mo avea thina kha nithōk nôk sik? Khava ṭit ka-om tak hmei khan 
athat sik me. RŌNGPU ni-Pathen ṭonghri avea nithei nôk inchu kathi nger sik jo 
me. 

26Mihring tu inkhat in hmei kâra inphut akahring Pathen ṭonghri atheisōa 
kahringa aka-om nâk jo mo? 

27Moses, inle roh, RŌNGPU ni-Pathen in ahri rakip kha varangei roh. Khava sō leh 
hei inle ina, heimo ahri seng kha keini hneng amanthei roh. Keini’n kanrangei 
sik a kha kanjui sik.’ 

28“RŌNGPU’n hivahi athei pha, kahnenga aleiti, ‘Hiva mihei ṭonghri ke’n kathei jo, 
khana anmani kadik-hei. 

29Hiva kapōa ahei tik a anmandon ṭhak inchu nu! Anmani leh ansōnhei sik ahei 
tik a akaṭha achangna sik a ankaja ṭhak enga kaṭong pek rakip anjui inchu 
anmani leh ansōn anpârhei sik a kaṭha sik. 

30Se ina anpōn innheia ani’nlena sik hripek hei roh. 

31Tâk Moses nang chu, kahnenga hin om roh, kadân leh kaṭong pek rakip nang 
kapek sik che. Khahei kha ke’n kapek sik hei ram shunga anvajuina sik, mipui 
manthei hei roh.’ 

32“Israel mipuihei, RŌNGPU nan-Pathen ṭong pek chei rakip kha tlo ngerna sik 
intluk ruh. Adân inkhatbek juimak tlomak ruh. 

33Nansik a heirakip aṭhatna sik leh nanta hlō sik ram shunga nan-om ṭhak theina 
sik a, khahei rakip kha jui ruh. 

Dânrabu Inhnina 6 

Ṭongpek Kalen 
1“RŌNGPU nan-Pathen in nangni manthei sik a kahnenga ṭong aleipek eng dân 
rakip kha hihei hi kae. Nangni’n nanta hlō sik ram a khan nanhlut mak hma hihei 
hi jui ruh. 

2Khava ram a khan pha kasôttak nan-om theina sik a, nangni leh nansōn he’n 
kapek chei dân rakip hei hi nantajui sik khana RŌNGPU nan-Pathen kha nantakaja 
sik kae. 

3Israel mipuihei, khahei kha rangei ruh khana jui hei ruh! Khan chu nangni sik 
heirakip kaṭha sik, ratha kaneitak jât hongkachang sik chei khana nipusōnhei 
Pathen, RŌNGPU intepna kapōa khava ram thai omna leh kara sōkna khan ka-om 
sik chei. 

4“Eh Israelhei hivahi rangei ruh! RŌNGPU kha, RŌNGPU rōk kha ni-Pathen kae. 

5RŌNGPU nan-Pathen kha nanmalung akhenga, nanrathla akhenga, khana 
nanhratna akheng vânga lungset ruh. 

6Tuning ke’n kapek chei ṭongpek-hei hi mahngi hêrmak hei ruh. 

7Hihei hi nansahei manthei hei ruh. Nan-inna nan-omlai, vânga nan-omlai, châm 
nan-inhngat lai khana ṭōn nantlo lai ave-avea tei malet hei ruh. 

8Mandon ṭhakna sik heia nanbân chunga khit hei ruh khana nanmachea khit hei 
ruh. 

9Nan-inn kot khâr kacho heia leh nankekot heia mazet hei ruh. 

Ṭong juimak Gîkna 
10“RŌNGPU nan-Pathen in nanpu nanpa Abraham, Isaac khana Jacob hneng 
ale’ntep kapōa, nangni’n nantasyem mak akalen leh akakhang khōpui leh inṭhōia 
ram kha apek sik cheia kae. 

11Innshung heia nangni tadamak neinâk kaṭha kasip sik hei, khana nanta 
khōrmak tuikhurhei, nanta lingmak vomhrui leh olive thei rahōn ka-om sik hei. 
Khava ram a khan RŌNGPU nan-Pathen in aheiṭhōi chei pha nantasâk hnōm rakip 
nansâk sik jo. 

12Nansōk changna Egypt ram a inphut nanhei kaṭhōisōt RŌNGPU kha mahngi 
makna sik a intluk ruh. 

13RŌNGPU nan-Pathen kha kaja ruh, ama rōk kha kamuk ruh, khana ama rahming 
rōk a intepna nei ruh. 

14Pathen ralak kamuk mak ruh, nanhneng vena ka-om mihei pathenhei kamuk 
mak ruh. 

15Pathen ralak-hei nankamuk inchu, RŌNGPU hnuknat hmei kapōa nankadōia 
kajōng sik a kha asuk manhmang pet sik chei, ajârchu nankâra ka-
om RŌNGPU nan-Pathen khan, ama kadōi inkhatbek madimmak heia kae. 

16“Massah hmun a nantatlo kapōa, RŌNGPU nan-Pathen kha enmansin mak ruh. 

17Ama’n apek chei dân rakip jui ngerna sik intluk ruh. 

18RŌNGPU tahri akaṭha leh akadik kha tlo ruh, khan chu nangni sik heirakip kaṭha 
sik. RŌNGPU’n nanpu-nanpahei hneng a’ntepna ram kaṭha kha nanchen thei sik a 
kae, 

19khana ama’n ṭong ale’ntep kapōa nan-inrepuihei kha nanhnongsōt tor sik hei. 

20“Hnunga nansa he’n ander sik chei, ‘Heijâra mo dânhei seng hi juina sik 
a RŌNGPU ni-Pathen in apek me? 

21Khava pha anhnenga hripek hei ruh, ‘Keini Egypt rengpa sōk leikachang ung, 
khana RŌNGPU’n aratha hratna vâng alei huksōt ung. 

22Ama’n ṭōn-inlak atlo hei khana Egypt hei hneng, anrenghei hneng leh anṭōnpui 
karôn rakip hei hneng ṭit ka-om tak ṭōn atlo hei kha kanhmit khet a kanleihmu. 

23Hiva hmun a hin keini heiṭhōina sik a khana ama’n nipusōnhei hneng tlopek 
sik a ale’ntepna, hiva ram hi keini pekna sik a, Egypt a inphut aleimasō ung. 

24Khava sōa RŌNGPU ni-Pathen khan hiva dânhei seng hi juina sik leh ama kajana 
sik a ṭong aleipek ung. Eini’n khanga nitlo’nchu nijât chunga a-ensui ṭhak sik me 
khana amanhao ṭhak sik me. 

25Pathen ṭongpek senghei hi nijui inchu, nichunga amalung katlâi sik.’ 

Dânrabu Inhnina 7 

RŌNGPU Mihei 
(Sōk 34.11–16) 

1“RŌNGPU nan-Pathen in nan-omna sik ram a aṭhōi sik chei, khana inphut a jât 
katamtak ahnong sōt sik hei. Ram kajōna nanse pha, nangni kanek a akalen leh 
ratha kanei jât 7 ahnong sōt sik hei: Hit, Girgash, Amor, Canaan, Periz, Hiv khana 
Jebush-hei. 

2RŌNGPU nan-Pathen in hiva mihei hi nangni ratha neina thōia ada jo heia nantor 
jo hei pha, ankhenga nanta thatpet sik hei kae. Anmani leh inmatna syem mak 
ruh khana lungsetna malârmak ruh. 

3Anmani inkhatbek ompui mak hei ruh, khana anmani inkhatbek nansahei man 
ompui mak hei ruh, 

4ajârchu pathen lak kamukna sik a RŌNGPU a inphut nansahei kha anṭhōisōt sik 
hei. Khanga asōk inchu, RŌNGPU kha nanchunga ahnuk hongkana sik a kha 
manhret manloa asuk manhmang sik chei. 

5Khava jâra anmaichâm vōk mathlek pek hei ruh, anhlung kacho intheng kha 
vōk mannōi pek hei ruh, Asherah pathennu limhei tuktan hei ruh khana khahei 
limhei kha ro pek hei ruh. 

6Hihei hi tlo hei ruh ajârchu nangni RŌNGPU nan-Pathen ta chei kae. Raleichunga 
mihring hiseng kâra ama’n ami sik a ahlopdet a akadeisōt jo chei kae. 

7“Jât-hlop mihei nangni’n nankhe hei jâra RŌNGPU’n alungset cheia akadeisōt 
chei changmak; nangni raleichunga akatlômpen leikachang chei. 

8Tâk RŌNGPU’n nangni alungset chei khana nanpu-nanpahei hnenga ale’ntepna 
kha hme asō hnōm. Khava jâra aratha hratna vâng ahuksōt cheia Egypt rengpa 
sōk changna inphut ahei masōsōt chei kae. 

9RŌNGPU nan-Pathen hi ama rōk Pathen kae khana taksenthei kae ti hi 
mandonsōt ruh. Ama inlungset leh aṭongpek kajuihei chunga khang lishing 
katlunga a’ntepna ajuia alungsetna amalâra kae, 

10tâk ama kahōt hei chunga karâkna pek sik a inkei-chiona neimak ning. 

11Khava jâra tûnchu, mantheina chei kha jui ruh; tuning kapek chei dânhei seng 
hi jui ruh. 

Ṭongjuia Mahâmṭhatna hei 
(Dân 28.1–14) 

12“Hiva ṭongpek-hei seng hi taksentak a nanjui inchu, RŌNGPU nan-Pathen khan 
nangni leh ale’ntepna chunga ahnōm ṭhak sik khana alungsetna inthlengmak 
kha nanhnenga amalâr ṭhak sik. 

13Nanpungna sik leh sa katamtak nanneina sik alungset sik cheia kha 
mahâmṭhat apek sik chei; hmuchi-sachi, vomhrui ju, olive thaitui nanneina sik 
nanhlei hei kha vâng apek sik hei. Ran leh kemōng katamtak apek cheia vâng 
apek sik chei. Nanhnenga pek sik a ama’n nanpu-nanpahei hneng ale’ntepna ram 
shunga khan hiva mahâmṭhat seng hi apek sik cheia kae. 

14Nangni mahâmṭhat katamtak apek chei kapōa raleichunga mihei pek mak 
ning. Nangni leh nanran inkhatbek akaching om mak ning. 

15Egypt ram a antaratō kapōa nanchunga hrise heite heirônsōt mak 
ning, RŌNGPU’n natna rakip a inphut ahrung sik chei, tâk hihei hi nankadōihei 
chunga amathlung sik. 

16RŌNGPU nan-Pathen in nangni ratha neina thōia ada jât rakip suk manhmang 
hei ruh, anhnenga lungsetna heite malârmak ruh. An-pathen kamuk mak ruh, 
ajârchu khavakha thitheina tak kachang sik. 

17“Hiva jât-hei hin nangni akatam ankhe chei jâra hnongsōt tor mak hei ni’ung 
tia nanbinga ṭimak ruh. 

18Anmani ṭitmak hei ruh; RŌNGPU nan-Pathen in Egypt reng leh amihei seng 
hnenga aleitlo kha mandonsōt ruh. 

19Nangni masōsōtna sik a aratha hratna leh atorna vâng khana nanhmit khet a 
nantalei hmu jo ṭit ka-om tak hrise, ṭōn-inlak leh det-hlana hei kha mandonsōt 
ruh. Egypt hei asuk manhmang hei kapōa, tûn nangni taṭit, hiva mi rakip hei hi 
asuk manhmang sik jo hei. 

20Khava kakhea ankâra ṭit-inpirna amasō sik khana akatlânsōt hei leh ale’nthup 
hei kha asuk manhmang sik hei. 

21Khava jâra anmani ṭitmak hei ruh. RŌNGPU nan-Pathen khan a-ompui chei; ama 
chu Pathen kalen leh ṭit nger sik inkhat kha kae. 

22Nangni’n hma nanjōn chenna ama’n ajing ajînga hiva jât-hei hi ahnong sōt sik 
hei. Vōi khat rōk a suk manhmang tor mak tin chei, ajârchu khanga nantlo’nchu 
ramshahei hong katam sik heia kha nangni sik hong kakhôk sik. 

23RŌNGPU’n nankadōihei kha nantorna thōia ada sik hei khana suk manhmanga 
an-om mak hma seng ṭit-inpirna amannei sik hei. 

24Anrenghei kha nangni ratha neina thōia ada sik hei, khana mahngia ka-om sik 
jo hei. Tûte’n nangni kha’m tor mak tin chei; inkhat et nansuk manhmang sik hei. 

25Anlimsyem hei kha ro hei ruh. Anchunga sana dangkahei kha madu mak ruh; 
nansik a inlomak ruh. Nanlo’nchu, khavakha akaṭhamak tak kachang sik, 
ajârchu RŌNGPU’n limsyem ahōt a kae. 

26Hiva limsyem heikhat nan-innshunga heichoi mak ruh, nantlo’nchu anchunga 
hâksêrna akatlung kapōa nanchunga katlung sik. Hiva limsyemhei hi nantahōt 
sik hei khana nanta mater sik hei kae, ajârchu anmani hei hi RŌNGPU hâksêrna 
thōia aka-om hei kae. 

Dânrabu Inhnina 8 

Ram Kaṭha Hlō sik 
1“Nanhringna sik, nanpungna sik, RŌNGPU’n nanpu-nanpahei hnenga ale’ntepna 
ram kha nanhlōna sik, tuning nangni kapek chei dân seng hi taksentak a jui ruh. 

2Heikhonga mo hiva kum 40 nêrdiram a hlam hro kaseitak RŌNGPU nan-Pathen 
in aheikei chei kha mandonsōt ruh, heimo tlo sik nanta madu khana aṭongpek 
nantajui nâk sik mo ti manhretna sik, nangni enmansinna intak kha ajōng tira 
kae. 

3Vonṭâm amande chei, khana nanpu nanpa he’n anta leisâk phung hêrmak thlai 
sâk sik a manna apek chei. Ama’n mihring hringna hi thlaisâk rōk a in-ngai sik 
changmak, tâk RŌNGPU tahri rakip chunga in-ngai sik kae ti mantheina sik a 
hivahi aleitlo kae. 

4Hiva kum 40 shunga hin nanpōn inhler mak hei, khan chu nanke inthling mak 
hei. 

5Mipa inkhat in asahei amanse hei kapōa, RŌNGPU nan-Pathen khan nandikna sik 
a karâkna apek chei kha mandon ruh. 

6Kha achang jâra, RŌNGPU ṭong pek chei kapōa nangni’n tlo jo ruh: adânhei 
dungjuia om-una aṭong jui ruh. 

7RŌNGPU nan-Pathen in ram thai omna aheiṭhōi jo chei– tuipûtna leh tuidung 
lōngna, ralei thōia tuiridung hmebunga leh phaicham heia hongpûtna khan; 

8gehu leh bunîm, vomhrui thei, theichang, kapothei, olive khana khōihning 
sōkna ram a khan. 

9Khana khan vonṭâm demak tin chei khana heite vâtmak tin chei. Ahlunghei kâra 
thir ka-om hei; ahmebung heia khan sum-êng kasōk kha nanlōk thei sik. 

10Nantasâk hnōm rakip nannei sik, khana ram kahōi apek chei jâra 
khan RŌNGPU nan-Pathen kha nanmanpâk sik. 

RŌNGPU Mahngina Chunga Maṭhitna 
11“RŌNGPU nan-Pathen kha mahngi hêrmakna sik tlo ruh; tuninga kapek chei 
adânhei hi juiloa om mak ruh. 

12Nantasâk hnōm rakip nannei pha, khana omna sik inn kaṭha nansak hei pha 

13khana nanse leh kemōnghei, sana dangka, nannei heirakip ahong pung pha, 

14nan-inlensak makna sik khana nansōk changna Egypt a inphut 
nankahuksōt RŌNGPU nan-Pathen kha mahngi makna sik intluk ruh. 

15tûr kanei mari khaiphâr leh âipui omna nêrdiram kalen leh ṭit ka-om shunga 
ama’n aleiṭhōisōt chei. Khava ram kachâr tui om makna khan hlungpuia inphut 
nangni sik tui amanlōng pek chei. 

16Nêrdiram a khan nangni tasâk sik nanpu nanpa he’n antasâk phung hêrmak 
manna apek chei. Hnunga atorna, akaṭha mahâmṭhat pekna sik cheia, nangni 
enmansinna sik a nanchunga de intak ajōng tira kae. 

17Khan chu, nanbinga nanhratna leh nantorna vânga neina, haona nantatlosōt 
kae tia nantamandon hêrmak sik kae. 

18Nangni haona sik rathahrat nankapek khachu RŌNGPU nan-Pathen kae ti hi 
mandon ruh. Ama’n hivahi atlopek chei ajârchu nanpu-nanpahei leh ale’ntepna 
kha tuning katlung ajuia kae. 

19RŌNGPU nan-Pathen kha mahngi hêrmak ruh, pathen lak kamukna sik leh 
razenna sik a inhesōt hêrmak ruh. Khanga nantlo’nchu, nangni suk manhmang 
nger sik chei kae tia tuning ṭong hi kapek chei kae. 

20RŌNGPU kha aṭong nanjuimak inchu, nantajōn sik ram a jât-hei asuk 
manhmang sik hei kapōa, nangni asuk manhmang sik cheia kae. 

Dânrabu Inhnina 9 

Mipuihei Ṭong Juimak 
(Sōk 32.1–35) 

1“Israelhei, rangei ruh! Tuning nangni Jordan tuidung re kake sik chei khana 
nangni kanek a akatam leh ratha kanei jât-hei ram so nanhlō sik. Ankhōpui 
kalenhei, ankur he’n bōirōk katlunga inshâng hei. 

2Mihei so inshâng hei khana kahrat hei; anpum kalen khōhri hei kae. Tûte inkhat 
innum ankadōia ngir tor mak hei ti kha nangni’n nanlei thei joa kae. 

3Tâk tûnchu RŌNGPU nan-Pathen in nangni sik a hmei kasûk kapōa nanhma 
akase kha nanhmu sik. Ama ṭongtep kapōa anmani nanhnongsōt heia inranga 
nansuk manhmang theina sik a, nangni hmating nannam pha khan, ama’n re 
atordek sik jo hei. 

4“RŌNGPU nan-Pathen in nangni sik a anmani ahnong sōt hei sōa, nangni rahōi 
nansōk jâra khava ram kahlō sik a aheiṭhōi chei kae tia hrimak ruh. Kha 
changmak, mihei kha anṭhatmak jâra nan-RŌNGPU’n nangni sik a ahnong sōt sik 
hei kae. 

5Nangni ṭhatna jâra a-emak leh akadik nantlo ti jâra RŌNGPU’n anram kha 
amanhlō chei changmak. Anmani anṭhatmak jâra RŌNGPU’n ahnong sōt sik hei 
kae khana nanpu nanpa Abraham, Isaac khana Jacob hei hneng intepna aleinei 
kha amathlung hnōm jâra kae. 

6Nangni rahōi nansōk jâra hiva ram kaṭha hi RŌNGPU’n apek chei changmak ti hi 
nanta manchên sik kae. Changmak, nangni rahe kase mi chei kae. 

7“Nêrdiram a nan-RŌNGPU Pathen ahnuk nanta mannat kha mahngi mak ruh. 
Egypt ram nanhei dahlona inphut hiva hmun nanheitlung ning katlung ama nan-
indōipui ṭhak a kae. 

8Sinai tlânga kapha’m nangni’n RŌNGPU ahnuk nanmannat–nangni suk 
manhmangna thei katlunga ahnuk leikana. 

9Nangni leh RŌNGPU intepna amazetna hlungpek 2 kalo sik a tlâng chunga khan 
leikase eng. Khana khan sûn leh jân ni 40 heite sâk lo inloa leika-om eng. 

10Khava sōa nangni’n tlâng chunga nan-intûp ning hmei kâra inphut ṭong aleihri 
ṭong kha akut khet a hlungpek inhnia amazet a RŌNGPU’n kei aleipek eng. 

11Kadik, khava sûn leh jân ni 40 a’nchai pha RŌNGPU’n khava intepna a’nzet 
hlungpek 2 kha kei aleipek eng. 

12“Hivasōa RŌNGPU’n kahnenga ahri, ‘Tûntak hin tlânga inphut ṭumsuk roh, 
ajârchu nang in Egypt a inphut naheiṭhōi mihei dikmak jo heia ṭhatmak antlo jo. 

Ke’n anmani tatlo sik a ṭong kapek heia inphut inhesōt hei, lim inkhat anbing sik 
a ansyem jo.’ 

13“RŌNGPU’n kahnenga ahri nôk, ‘Hiva mihei hi heituk a rahe kasehei mo ti ke’n 
kamanhret. 

14Kei khâmna sik a eitlo mak jo roh. Tûte’n anmani anmandonsōt makna sik hei 
manhmang pet sik heia kamandon jo. Khava sōa ke’n nang chu anmani kanek a 
akatam leh ratha kanei jât inkhat hei pa kamanchang sik che.’ 

15“Intepna inzet hlungpek 2 kha kahei choia tlânga inphut heikaṭumsuk eng. 
Tlânga inphut a hmeimale heikajōng inthla. 

16RŌNGPU nan-Pathen in apek chei ṭongpek kha nangni’n leijui mak jo chei ti hi 
ke’n kamanhret, khana sehratche lim sum-êng vâng nansyema ama kadōia ṭōnse 
nanleitlo jo. 

17Khava jâra nanhmai kunga hlungpek hei kha ahar-ahak a kadengkhōi heia kae. 

18Khava sōa vōi khat nôk ke’n RŌNGPU hmaikunga inkun enga sûn leh jân ni 40 
heite sâk lo inloa leika-om eng. Ke’n hiva katlona ajârchu 
nangni’n RŌNGPU kadōia setna nantloa ahnuk nanleimannat pek a kae. 

19RŌNGPU ahnuknat inhnak kha kalei ṭit hêra kae, ajârchu nangnihei suk 
manramna sik katlunga ahnuk leikana a kae; tâk RŌNGPU’n kaderna hei kha ave 
nôk a arangei pek eng. 

20RŌNGPU’n Aaron chunga’m thatna sik katlunga ahnuk kana a kae, khava jâra 
Aaron sik um kalei derkop pek a kae. 

21Ke’n nangni tasyem setna neinâk, sehratche limsyem kha kaloa hmeia kahlon 
manhlut a kae. Khava sōa, ke’n khavakha ahar-ahak a kavōk khōia, kamandia, 
khava adi kha kava dunga kamantlen jo. 

22“Nangni’n Tabera, Massah, khana Kibroth, Hattaavah a nanlei omlai 
um RŌNGPU nan-Pathen kha ahnuk nanleimannat pek a kae. 

23Khana nangni navasea, apek jo chei ram kha nanvalona sik a ṭongpek leh 
inthoia Kadesh Barnea inphut atirsōt lai chei khan, ama nanleidōia kae; ama 
taksen mak chei khana aṭong juimak chei. 

24Ke’n kamanhretna cheia inphut tuning katlung nangni RŌNGPU nanhei dōi ṭhak 
a kae. 

25“Khava jâra RŌNGPU hmaikunga sûn leh jân ni 40 kakhup enga kae, ajârchu 
ama’n nangni suk manhmang sik a a’ntluk kha kamanhret a kae. 

26Khana ke’n kaleider, “Chunghnung RŌNGPU, Egypt a inphut nahratna leh 
naratha vâng naheiṭhōisōt hei namihei kha nang in suk manhmang mak hei roh. 

27Nasōk Abraham, Isaac khana Jacob mandonsōt hei roh khana hiva mihei 
êngsetna, ṭhatmakna leh setnahei khôksak pek mak hei roh. 

28Achangmak inchu, Egypt mihe’n nale’ntepna ram a khan namihei ṭhōitor mak 
jo hei che anti sik. Anmani’n anti sik, nang in anmani namater hei jâra nêrdiram 
a that sik a naṭhōisōt hei kae. 

29Hei-achang innum, anmani hei hi nami sik a nakadeisōt hei kha kae, 
narathahrat leh natorna vâng Egypt a inphut naheiṭhōisōt hei kha kae.’ 

Dânrabu Inhnina 10 

Moses’n Ṭongpek Alo nôk 
(Sōk 34.1–10) 

1“Khava sōa RŌNGPU’n kahnenga ahri, ‘Hma a kapōa hlungpek 2 kheng roh, 
khahei dana sik thingbôm inkhat syem roh. Tlâng chunga kahnenga hongke roh, 

2khana nang in navōkkhōi hlungpek heia kaleimazet hei kha nang hlungpek heia 
khan kamazet nôk sik hei, khahei kha thingbôm shunga nada sik hei kae.’ 

3“Khava jâra ke’n acacia thing vâng bôm inkhat kasyema khana hma kapōa 
hlungpek 2 kakhenga tlâng chunga leikake eng. 

4Khava sōa tlâng chunga nanlei intûp lai hmei kâra inphut ṭong aleihria aleipek 
chei Ṭongpek Sôm kha, RŌNGPU’n hma inkeia a’nzet kapōhrep a hlungpek 2 
chunga amazet a kae. RŌNGPU’n hlungpek hei kha kei aleipek eng, 

5khana kei hong inhe enga tlânga inphut jōng kaṭumsuk eng. Khava 
sōa RŌNGPU’n amanthei eng kapōhrep a thingbôm kasyem shunga khan kaleida 
jo hei, khana inphut khahei kha khanga laka-om heia kae.” 

6(Jaakanhei tuikhur heia inphut Israel sahei kha leikasesōt hei, Mosera hmun a 
leikase hei. Khana khan Aaron kathi joa anhre jo, asapa Eleazar in ama kathlenga 
thempu kachang jo. 

7Khana inphut Gudgodah a kase hei khana tui katluk a omna Jotbatha a katlung 
hei. 

8Tlânga khan RŌNGPU’n Levi phunga pase rakip Ṭongtep Bôm ka-ensui sik alei 
kadeisōt hei, thempu changa ama inzen sik leh ama rahminga mahâmṭhat mi 
hnenga kapek sik a. Hihei hi tûn katlung anṭōn lakachanga kae. 

9Khava jâra Levi phung in phung hlop hei kapōa ram chen neimak 
hei; RŌNGPU nan-Pathen in aleitep dungjuia anmani chen 
khachu RŌNGPU thempu achangna hnemna kha kae jo.) 

10“Hma a kapōa, tlâng chunga khan sûn leh jân ni 40 leika-om eng. RŌNGPU’n vōi 
khat nôk kaderna arangei pek enga nangni suk manhmang makna sik kha 
leikahnōma kae. 

11Khava sōa nanpu-nanpahei hneng pek sik a ale’ntepna ram kha nanchen 
theina sik a hlam hrona nanhlam kakei sik a kei hneng amanthei eng. 

Pathen in Heimo Amadu 
12“Tûnchu, Israel mipuihei, RŌNGPU nan-Pathen in nangnia inphut angek 
mankhôk pen kha rangei jo ruh: RŌNGPU kha kamuk ruh khana ama ṭongpek 
rakip kha tlo ruh. Nanmalung pumpuia ama lungset ruh khana razen ruh, 

13adân rakip jui ruh. Nangni ṭhatchômna sik a khahei kha tuning kapek jo chei 
kae. 

14Marvân inshângpen kapha’m RŌNGPU ta kae; ralei leh achunga ka-om rakip 
hi’m ama ta kae. 

15Tâk RŌNGPU’n nanpu-nanpahei alungsetna kha khang hrep a kangar, mihlop-
hei kanek a nangni kha akadei chei khana tûn katlung ama kadeisōt lakachang 
chei. 

16Kha achang inchu, tuna inphut RŌNGPU ṭongpek kha jui ruh, malung kasak kha 
hai jo ruh. 

17RŌNGPU nan-Pathen hi ratha neina rakip leh pathen rakip chunga akahratpen 
kae. Ama akalen leh ratha kanei kae, ama chu ṭit sik kha kae. Ama’n ôtum neimak 
khana ama’n sêrmarûk sâk mak. 

18Ama’n nu leh pa kase leh renghmeihei kaṭha razen hei sik a intluk; nimihei 
kâra ka-om khōhmehei kha alungset hei, bu leh pōn apek hei. 

19Kha achang inchu, khōhmehei chunga lungset malâr ruh, ajârchu nangni’m 
Egypt a khōhme leikachang cheia kae. 

20RŌNGPU nan-Pathen ṭong jui ruh khana ama rōk kha kamuk ruh. Ahnenga 
taksenthei chang ruh khana ama rahming rōk a intepna nei ruh. 

21Ama choi ka-ân ruh, ama nan-Pathen kae. Nangni sik a aleitlo ṭōn kalen leh ṭōn 
inlak-hei kha nanhmit khet in nanhmu jo. 

22Nanpusōn he’n Egypt a anleise lai ankhenga mi 70 rōk hei kae. Tâk 
tûnchu RŌNGPU nan-Pathen in marvân ârsi jahrep a amanpung jo chei. 

Dânrabu Inhnina 11 

RŌNGPU Lendân 
1“RŌNGPU nan-Pathen kha lungset ruh khana pha rakip a ama dân rakip kha jui 
ruh. 

2Tuning hin ama leh nan-inthoina shunga ama chungchânga manhretna 
nantachen hei kha mandonsōt ruh. Hiva manhretna kanei kha nangni chei kae, 
nansahei changmak. RŌNGPU lendân, aratha neina, atorna 

3khana aṭōn inlak-hei kha nangni’n nanhmu. Ama’n Egypt reng leh aram shunga 
ṭōn khaseng atlosōt kha nanhmu. 

4Heikhonga mo RŌNGPU’n Egypt sepeihei kha ahnong sōt hei, nangni anleihnong 
lai chei anshakorhei leh anshakor gârihei akhenga Tuipui Kasen a amanvursi hei 
kha nangni’n nanhmua kae. Nangni anleihnong lai chei khan. 

5Hiva hmun nanheitlung mak hma nêrdiram thōia RŌNGPU’n heiralam mo 
nangnihei sik a atlosōt kha nanmanhret. 

6Reuben phunga Eliab sapahei Dathan leh Abiram chunga heimo atlo kha 
mandon ruh. Mi rakip hmit-hmua ralei kakik khōia an-innshung, anpōn-inn, 
khana ansōk leh anran rakip hei leh alei made hei. 

7Kadik, hiva RŌNGPU ṭōn kalen rakip akahmu khet khachu nangni chei kae. 

Intepna Ram a Ṭhatthei hei 
8“Tuning kapek chei dân rakip hei hi jui ruh. Khan chu tuidung kha nanrakan tor 
sik khana nanhlutna sik ram kha nanhlō tor sik. 

9Khana RŌNGPU’n nanpu-nanpahei leh ansōnhei pek sik a a’ntepna, haona leh 
ram ṭhatna shunga khan pha kasôttak ka-om sik chei. 

10Nanta hlō sik ram kha hma nanlei omna Egypt kapō changmak. Khana khan, 
hmuchi nanvor pha hlei kha tui pekna sik a rahnak a a’nṭang chei kae; 

11tâk nanhlutna sik ram khachu khōtui vât lo tlâng leh phaicham ram kae. 

12RŌNGPU nan-Pathen in a-ensuia kum katlung bit a atinta ram kha kae. 

13“Khan chu, tuninga kapek chei ṭongpek-hei hi jui ruh; RŌNGPU nan-Pathen kha 
lungset ruh khana nanmalung pumpuia razen ruh. 

14Khanga nantlo’nchu nanram shunga khō nanrangei pha ajōng mansûr sik, 
ṭhekhō leh zerkhō heia, khana nansik a hmuchi, vomhrui theiju, khana olive thai, 

15khana nanranhei sik a phi kadông kasōk sik hei. 

16Pathen hlop hei kamuk a razenna sik a hōnmathlak mak chei rasoh. 

17Kha nantlo’nchu, nanchunga RŌNGPU ahnuk kana sik. Khōsûr ating sik, 
nanralei hmuchi kekna sik a kachârber sik. Khava pha ama’n apek chei ram 
kaṭha achang ravâng, khana khan inranga kathisō sik jo chei. 

18 “Hiva ṭongpek-hei hi invon ruh khana manlûr ruh. Mandon sōtna sik a 
nanbâna leh nanmachea khit hei ruh. 



334 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

19Nansahei manthei hei ruh. Inna nan-om pha, vânga nan-om pha, nan-inhnga 
pha, ṭōn nantlo pha hihei chungchânga inbek ruh. 

20Nan-inn kot kacho leh nankekot heia mazet hei ruh. 

21Khan chu RŌNGPU’n nanpu-nanpahei pek sik a atepna ram shunga nangni leh 
nansahei pha kasôttak ka-om sik chei. Ralei chungting bōirōk in a-omlai seng 
khana khan nangni ka-om sik jo chei. 

22“Ke’n kapek chei dân rakip taksentak a jui ruh: RŌNGPU nan-Pathen kha lungset 
ruh, aṭongpek rakip kha tlo ruh, ahnenga taksenthei chang ruh. 

23Khan chu hmalang ting nanjōn pha jât rakip hei kha ahnong sōt sik hei, nangni 
kanek a akalen leh akahrat jât-hei ram kha nanhlō sik a kae. 

24Nanke chōnna hmun rakip kha nangni ta kachang sik. Nangni kha, thlang tinga 
nêrdiram a inphut sak tinga Lebanon Tlâng katlung, nisōtinga Euphrates 
Tuidunga inphut tlaitlâk tinga Mediterranean Tuipui katlung sik kae. 

25Khava ram shunga nansena chen a RŌNGPU nan-Pathen in, aṭong leitep kapōa, 
mihring he’n nangni anmanṭit sik chei, tûte’num nangni tingtor mak chei ning. 

26“Tuning ke’n nangni mahâmṭhat leh hâksêrna kadeina sik a kapek chei, 

27tuninga kapek chei RŌNGPU nan-Pathen ṭongpek kha nanjui inchu, 
mahâmṭhatna kae; 

28tâk ṭongpek kha nanjuimak a, hmalaia nantakamuk phung hêrmak pathenhei 
kamukna sik a nan-inhesōt inchu, hâksêrna kae. 

29Nan-omna sik ram shunga RŌNGPU’n aṭhōi manhlut chei pha, Gerizim Tlânga 
inphut mahâmṭhatna kha nanta phông sik kae khana Ebal Tlânga inphut 
hâksêrna kha nanta phông sik kae. 

30(Hiva tlânghei hi Jordan Phaichama aka-om Canaanhei ram shunga, Jordan 
Tuidung tlaitlâk ting aka-om hei kae. Gilgal khōpui hnenga More thingkung 
intheng heia inphut hlarei loa, tlaitlâk ting ka-om hei.) 

31RŌNGPU nan-Pathen in apek chei ram kha hlōna sik a Jordan Tuidung re akake 
sik chei kae. Hivahi nanloa nanhlō pha, 

32tuning ke’n kapek chei dân rakip hi juina sik a intluk ruh. 

Dânrabu Inhnina 12 

Kamukna Hmun Inkhat 
1“Nanpu sōnhei Pathen, RŌNGPU’n, apek chei ram shunga nan-omlai seng 
nantajui sik dânhei kha hinahin ka-om. 

2Nangni’n nanta lo sik ram a khan, tlâng inshâng chunga, hme inshâng chunga, 
thingkunghei thōia, mipuihei pathen kamukna hmun rakip hei kha suk 
manhmang hei ruh. 

3Anmaichâm rakip ṭhet pek hei ruh, anhlung kacho intheng hei kha ahar-ahak a 
vōkkhōi hei ruh. Khava hmun heia khan ahei tik a avea ankamuk makna sik heia 
Asherah pathennu rahming mazetna hei kha ro pek hei ruh, anlim hei kha tuk 
rachen hei ruh. 

4“Hiva mihe’n an-pathen antakamuk kapōa RŌNGPU nan-Pathen kha kamuk mak 
ruh. 

5Nanphung rakip hei ram shunga khan RŌNGPU’n hmun inkhat akadei sik khana 
khan mipuihei ama hmaikunga akahong heia antakamuk sik kae. 

6Khana khan nangni inthoinahei nantatōk sik kae, ro manvâm sik hei leh nangni 
inthoina ralak-hei, sôma inkhat hei khana tōknahei, RŌNGPU hneng nan-intepna 
kutchoihei, nanracham tak a tōknahei, nanran leh kemōng a’nte masa hei. 

7Khana khan nangni mahâmṭhat nankapek, RŌNGPU nan-Pathen hmaikunga, 
nangni leh nan-innshung in nanṭōn tlona kara akaṭha kha nantasâk a nanta 
hōipui sik kae. 

8“Khava pha kha ahong pha, nangni taleitlo kapō kha nanta tlomak sik jo kae. 
Tûn kapha nangni maduna hrep a nanla kamuk, 

9ajârchu nangni kamōnga nan-omna sik a RŌNGPU nan-Pathen in apek chei ram 
shunga lahlut mak chei. 

10Jordan Tuidung re nanke pha, RŌNGPU’n ram kha amanhlō sik chei khana aman 
om sik jo chei. Nan-indōipui rakip a inphut ahuk sik chei khana kamōnga ka-om 
sik jo chei. 

11RŌNGPU’n ama kamukna sik a hmun inkhat akadei sik, khana khan kaṭong pek 
chei kapōa nantaheichoi sik kae: ro manvâm sik a nan-inthoina leh inthoina 
ralak-hei, sôma inkhat leh tōk sik hei, RŌNGPU hnenga nan-intepna ahlopdet 
kutchoihei. 

12Khana khan ama hmaikunga, nansahei leh nansōk-hei khana nankhōpuia ka-
om Levihei leh inpâk ruh; Levihei chu ram chen neimak hei ning, manhret ruh. 

13Nangni takadeina hmun a inthoina tōk theimak tin chei; 

14Nanphung kâra mi inkhat in ram shunga, RŌNGPU’n akadeisōt sik hmun inkhat 
rōk a khan tōkna nantanei sik kae. Kaṭong pek chei kapōa romanvâmna leh tlo 
sik rakip khava hmun rōk a khan inthoina nantatōk sik kae. 

15“Tâk nan-omna hmun rakip a nanranhei nanthat a nansâk thei sik. RŌNGPU’n 
apek chei dungjuia nansâk theia kae. Shakhiche a-emak leh raki kanei hme 
nantasâk kapōa, beklanga a’ntheng leh a’nthengmak nankhenga nansâk thei sik. 

16Tâk anthisen chu thlaisâk a nanta hmangmak sik kae; tui kapōa raleia nanta 
maser sik kae. 

17RŌNGPU hnenga nantatōk heikhat kha nan-omna hmun a khan sâk mak sik kae: 
hmuchi sôma inkhat, vomhrui ju, olive thai, se leh kemōng hma inkeia 
a’nte, RŌNGPU hneng intepna kutchoi, rachamtak a tōkna, khana aralak inthoina 
rakip anchanga. 

18RŌNGPU nan-Pathen in kamukna sik a akadei hmun a khan RŌNGPU nan-Pathen 
hmaikung rōk a hiva inthoinahei hi nangni leh nansahei, nansōk-hei, 
nankhōpuia ka-om Levihei leh nantasâk sik kae. Nanṭōn tlona rakip a khana 
khan inpâkna nanchen sik. 

19Nanrama nan-om kârseng Levihei kha heite saklo nantlo makna sik a intluk 
ruh. 

20“RŌNGPU nan-Pathen in nanramri akake manlen pha, ama’n ṭong aleitep pek 
chei kapōa, nangni’n ran hme nanmaduna hmuntina nansâk thei sik. 

21Kamukna sik hmun kha ahlarei inchu, nanmaduna hmuntina, RŌNGPU’n apek 
chei ran a-emak leh kemōng nanthat theia kae, khana ahme kha nan-inna, 
kamanthei chei kapōa, nansâk thei sik. 

22Mi inkhat in shakhi a-emak leh raki kanei hme asâk kapōa, tu inkhat beklanga 
a’ntheng leh a’nthengmak in khava hme kha asâk thei sik. 

23Thisen alaka-om hmeravōi rōk chu sâk mak ruh, ajârchu hringna hi thisena ka-
om, hringna kha hme leh inṭhōia nantasâk mak sik kae. 

24Thisen kha thlaisâk a hmangmak ruh; khava kanek a tui kapōa raleia maser 
ruh. 

25Hiva ṭongpek hi nanjui inchu RŌNGPU’n nanchunga katlâi sik, khana nansōn 
nanpâr hei sik a akaṭha kachang sik. 

26RŌNGPU hneng pek sik a nan-intepna kutchoi leh tōknahei kha kamukna hmun 
inkhat a choi ruh. 

27Khava khan RŌNGPU maichâma romanvâm inthoina sik tōk ruh. Maichâm 
chunga thisen nantabun leh ahme nantasâk inthoinahei kha’m tōk hei ruh. 

28Ke’n kapek chei ṭongpek-hei hi taksentak a jui hei ruh, khan chu nansōnhei leh 
nangnihei sik a ahei tik a akaṭha kachang sik, ajârchu RŌNGPU nan-Pathen tlaina 
sik akadik kha nantlo sik jo. 

Lim Kadōia Mansena 

29“Miram a re nanvatlo pha RŌNGPU nan-Pathen in jât-hei kha amanram sik hei, 
khavakha nanhlōa ka-om sik chei. 

30RŌNGPU’n jât-hei amanhmangsō kahnunga, anmani bekdân kha jui makna sik 
tlo ruh, ajârchu thitheina kachang sik. Anmani kapōa kamuk theina sik a, 
heikhong mo an-pathen antakamuk tia manhretna sik tlomak ruh. 

31Anmani pathen antakamuk kapōa RŌNGPU nan-Pathen kha kamuk mak ruh, 
ajârchu anmani pathen kamukna khan RŌNGPU’n amater omchen rakip antloa 
kae. Anmani’n ansahei kapha’m maichâma hmeishunga inthoina sik antōk heia 
kae. 

32“Ke’n ṭong kapek chei rakip hei kha tlo ruh, heite hapsa leh losōt tlomak ruh. 

Dânrabu Inhnina 13 

1“Sânkathem achangmak leh rahmang inle he’n ṭōn-inlak leh det-hla ka-om 
manhmuna sik cheia intepthei hei, 

2nantalei kamuk phungmak pathen kamukna sik leh razenna sik hrep a. An-
intepna kha ahong diktak inum, 

3anhnenga nanmalung manhlut mak ruh. RŌNGPU nan-Pathen in enmansinna sik 
ahmang hei kae, nanmalung pumpuia RŌNGPU kha nanlungset nâk mo ti kha 
enna sik a kae. 

4RŌNGPU kha jui ruh khana kaja ruh; aṭong jui ruh khana aṭongpek-hei kha nit 
ruh, ama kamuk ruh khana ahnenga taksenthei chang ruh. 

5Nansōk changna Egypt a inphut nankahuksōt RŌNGPU dōina sik rahmang inle 
khana sânkathemhei kha that hei ruh. Khang khava mihei kha ṭhamak 
hei, RŌNGPU’n nangni hringdân sik aṭong pekna cheia inphut nan-inhesōtna sik 
ankei cheia kae. Khava ṭhatmak a inphut nan-inhesōt theina sik anmani kha that 
sik hei kae. 

6“Nansōpui, nansapa, nansanu khana nantalungset nannuhmei khana nanṭhōn 
madupen he’n marûk a pathen hlop, nanpu nanpa he’num anta leikamuk mak, 
kamukna sik a anjôr thei chei. 

7Anmani kâra inkhat in nanhnenga ka-om a-emak leh hmun kahlatak a ka-om 
hei pathenhei kamukna sik a ajôr thei chei. 

8Tâk amapa leh amanu jôrna cheia khan hnōmpek mak hei ruh. Anṭong rangei 
pek mak hei ruh. Lungsetna leh maritna anhnenga malârmak ruh khana 
hrungmak hei ruh. 

9That hei ruh! Anmani hlung vâng denghlonna khan hmakakei chang ruh, khava 
sōa mi rakip in hlung vâng denghlon hei rasoh. 

10Anthina sik a denghlon hei ruh! Sōk nanlei changna Egypt a inphut 
nankahuksōt RŌNGPU nan-Pathena inphut ṭhōisōtna sik a antlo sik. 

11Khava sōa Israel mipui rakip in heimo akasōk kha anthei sik; anmani kaṭi sik 
hei, tu inkhat in khava kapō ṭhatmak kha tlohêr mak jo hei ning. 

12“RŌNGPU nan-Pathen in nangni hneng apek sōt chei khōpui heia nangni’n nan-
om pha, nangni’n nanthei sik, 

13khachu rahōi kasōkmak nanjât mi ajing in ankhōpuia mihei kha ahei tik a 
nantahei kamuk mak pathen kamukna sik a akaletting anṭhōi sik hei. 

14Hiva kapō ṭongse hi nangni’n nanthei pha, kaṭha nenga jongsui ruh; hinghiva 
hi kasōk jo ti hi adik inchu, 

15khōpuia ka-om mi rakip leh anran rakip he’m manrampet hei ruh. Khava 
khōpui kha suk manram ruh. 

16Khava hmun a ka-om hei nei leh hao rakip heichoisōt ruh khana khōpui telaia 
buk ruh. Khava sōa khōpui leh ashunga ka-om rakip RŌNGPU nan-Pathen hneng 
inthoina kapōa ro manvâm ruh. Khavakha pha rakip sik a manhmang thang sik 
kae khana ave nôk a saksōt mak sik jo kae. 

17Manhmang sik a maset jo neinâk inkhatbek nangni sik a inda mak ruh, khan 
chu RŌNGPU’n ahnuknat a inphut hong inhe sik a kha alungsetna kha amanhmu 
sik chei. Nanpu-nanpahei hneng ale’ntepna kapōa, 

18tuning nanhnenga kapek chei ṭongpek rakip hi nanjuia amadu kha nantloa 
achang inchu, nangni alungset sik chei khana amanpung sik chei. 

Dânrabu Inhnina 14 

Ṭajaisui Hnōmmakna 
1“Nangni RŌNGPU nan-Pathen mi chei kae. Khava jâra nangni’n kathihei sik a ṭajai 
nansui pha, milak-hei tatlo kapōa nantak karittan mak ruh a-emak leh nanmache 
ting nansam vomak ruh. 

2Nangni chu RŌNGPU nan-Pathen ta chei kae; raleichunga mi rakip hei kâra 
inphut ama mi kachang sik a akadeisōt jo chei kae. 

Ran Intheng leh A’nthengmak 
(Lev 11.1–47) 

3“RŌNGPU’n intheng mak ati jo hei inkhatbek sâk mak ruh. 

4Nangni’n hiva shahei hi nansâk thei sik hei — se, kemōng, ke, 

5shakhi, khana ramkemōng, sharja khana raki kaneihei, 

6ran ke matin inbâk leh thlai incha. 

7Tâk ran inkhatbek akematin inbâk mak leh thlai incha mak chu sâk theimak tin 
chei. Sharîngsei, thepa, telep sâk theimak tin chei. Khahei khachu intheng mak 
tia lo sik hei kae; thlai chu anmancha tâk anke matin chu inbâk mak a kae. 

8Vok-hme sâk mak ruh. Khahei kha intheng mak tia lo sik hei kae; anke matin 
chu inbâk tâk thlai chu mancha mak hei. Hiva shahei hi inkhatbek sâk mak hei 
ruh khana ankathi kalōng bek um tônmak hei ruh. 

9“Nga masong leh ahlip kanei rakip nansâk thei sik, 

10tâk tui shunga ka-om masong leh ahlip kaneimak rakip sâk theimak tin chei; 
a’nthengmak a a’ntei sik hei kae. 

11“A’ntheng va rakip nansâk thei sik. 

12-18Tâk nantasâk mak sik vahei kha hihei hi kae: mârhmu, simbu, hmukhai, 
hmuvânlai, hmubong, hmuthong, va-âk, valen, tuivaṭhu, varîngsei, urôk, ârtôk 
hmursong, tuipui-ârtôk, vasamthi, vabâk khana; vasesâk hei. 

19“Mathla kanei ranhring tete rakip intheng mak hei; sâk mak hei ruh. 

20Ranhringte a’ntheng hei chu nansâk thei sik. 

21“Binga akathi ranhring inkhatbek sâk mak ruh. Nankâra ka-om ram hlop mihei 
nanmansâk thei hei, a-emak leh ram hlop hei hneng nanjōr thei sik. Tâk nangni 
chu RŌNGPU nan-Pathen ta chei kae; nangni ama mi chei kae. “Kemōngte a-emak 
leh kete apui netuia sōng mak ruh. 

Sôma Inkhat Pekdân 
22“Sôma inkhat ṭhensōt ruh, kum kataia nanhleia kasōk rakip sôma inkhat. 

23Khava sōa RŌNGPU nan-Pathen in kamukna sik a akadeisōt hmun inkhat a khan 
vase ruh; khana khan ahmai kunga nanhmuchi, vomhrui ju, olive thai sôma 
inkhat khana nanse leh kemōng a’nte masa pen hei kha sâk hei ruh. RŌNGPU nan-
Pathen kha ahei tik a kajana nanneitheina sik a hi tlo ruh. 

24RŌNGPU’n mahâmṭhat apek cheia kara akasōk sôma inkhat kha nan-inna 
inphut kamukna hmun katlung rôn sik kha ahlarei inchu hinga tlo ruh: 

25Kara kasōk kha jōr unna kamukna hmun inkhat a sêr kha choi ruh. 

26Nanmadu chen rachôkna a hmang ruh – sehme, kemōng, vomhrui ju, juthlum 
hei, khana khan RŌNGPU nan-Pathen hmaikunga, nangni leh nan-innkō he’n sâk 
una hōi ruh. 

27“Nankhōpuia aka-om Levihei kha heisâk lo tlomak hei ruh; anmani chu karōi 
chen neilo hei kae. 

28Kum 3 inchaina kataia, nanhmuchi kasōk rakip heichoi ruh khana nankhōpui 
heia mantûp hei ruh. 

29Khava kara kha Levihei, karōi heite anchen mak jâra, khana khōhmehei, nu leh 
pa kasehei, renghmei nankhōpuia aka-om hei sik a kae. Anmani akahong heia 
antamadu rakip antachen sik kae. Hi tlo ruh, RŌNGPU nan-Pathen in nantlona 
rakip a vâng apek sik chei. 

Dânrabu Inhnina 15 

Kum 7 Tlukna 
(Lev 25.1–7) 

1“Kum 7 tlukna achaina kataia nansêr kabat hei kha nanta rangei mandam sik 
hei kae. 

2Hivahi hinga tlo sik kae. Israel changpui hei hneng sêr inpûk mi rakip in bat kha 
antabâng sik kae; sêr antakhôm mak sik kae; RŌNGPU ama khet in bat bângna kha 
aphôngsōt sik. 

3Ramlak mihei tabat chu nankhôm thei sik, tâk nanmi tu inkhat tabat chu 
nantaṭhei mak sik kae. 

4“RŌNGPU nan-Pathen in apek chei ram a khan nangni mahâmṭhat apek sik chei. 
Nanmi inkhatbek um sara changmak hei ning, 

5aṭong nanjuia tuninga kaṭong pek chei hei inrintak a nannit inchu. 

6RŌNGPU’n ale’ntepna dungjuia mahâmṭhat apek sik chei. Jât-hlop mi katamtak 
hnenga sêrpûk nansem sik, nangni’nchu tûte nei pûkmak tin chei; jât-hlop 
katamtak chunga vai nanrôn sik, tâk jât tûte inkhat in nangni chunga vai rônmak 
hei ning. 

7“RŌNGPU nan-Pathen in apekna chei ram a khōpui heia nan-Israel changpui mi 
kachâm inkhat a-om inchu, nanbing rōk sik a mandon mak ruh, inthōpui loa om 
mak ruh. 

8Khava kanek a, pek a them ruh, amaduchen kha manpûk ruh. 

9Bat bângna kum ahong hnai jâra ahnenga heikhat manpûk sik hnōm mak 
tlomak ruh. Khava ṭhatmak kha mandon mak ruh. Sêrpûk nanpek hnōm mak 
inchu, ama’n RŌNGPU hneng nangni kadōia kaṭap sik, akaṭhe kachang sik chei. 

10Mankasea maner loa pek ruh, RŌNGPU’n nantlona rakip chunga mahâmṭhat 
apek sik chei. 

11Sara khōdeng kathei Israel ṭhahrep nankâra hong ka-om ṭhak sik hei, khava 
jâra anhnenga pek themna sik ṭong kapek chei kae. 

Sōk-hei Hmangdân 
(Sōk 21.1–11) 

12“Nan-Israel changpui pase achangmak leh nuhmei sōk inkhat sik a abinga 
nanhnenga a’njōr inchu, kum 6 nanṭōn atlosō pha nangni’n ama nantamasō sik 
kae. Kum 7 ahongtluk jo pha, ama aning ahnōma nantamasō nger sik kae. 

13Nanmasō hei pha, kut karōk a manse mak hei ruh. 

14RŌNGPU’n mahâmṭhat apek chei khana inphut kut kayâng tak a pek hei ruh – 
kemōng, sâng leh vomhrui juhei. 

15Egypt a nangni sōk nanlei changna inphut RŌNGPU nan-Pathen in amasō chei 
kha mandonsa ruh; khava jâra ke’n tûn hiva ṭong hi kapek chei kae. 

16“Tâk nansōk khan sesōt sik madu mak um aya; nang leh nan-innshung mi 
alungset cheia om male sik a intluk thei. 

17Ama kha nankot kunga ṭhōi ruh, khana khan akōr vitpek ruh; ahringkhōa 
nansōk kachang sik jo. Nansōk nuhmeihei chunga hinga in-anghrep a tlo ruh. 

18Sōk inkhat nanmasō pha nanhnuk manse mak ruh; hei-achang inum, sōk khan 
kum 6 rathanek sōk inkhat hlō aṭimhrep aloa arazen chei kae. Hi tlo ruh, 
nantlona rakip a RŌNGPU nan-Pathen in vâng apek sik chei. 

Se leh Kemōng A’nte Masa hei 
19“Nanse leh kemōng a’nte masa ache rakip RŌNGPU nan-Pathen sik a ṭhensōt 
ruh; hiva ranhei hi inkhatbek ṭōn tlona hmangmak hei ruh, anhme vomak hei 
ruh. 

20Kamukna hmun inkhat a RŌNGPU hmaikunga akum katai nangni leh nan-innkō 
he’n nantasâk sik hei kae. 

21Tâk ran kha nōrna heikhat anei inchu, ake inkhôi, ahmit kacho khana alak 
nōrna kakhôk anei inchu, RŌNGPU nan-Pathen hneng inthoina nanta hmangmak 
sik kae. 

22Khava kapō ranhei kha nan-inna nansâk thei sik hei. A’ntheng leh a’nthengmak 
nankhenga, shakhi leh kazuk hme sâk kapōa nansâk thei sik hei. 

23Tâk anthisen khachu sâkthlaia hmangmak ruh; khava kanek a tui kapōa 
raleichunga sun mathla ruh. 

Dânrabu Inhnina 16 

Rakan Kût 
(Sōk 12.1–20) 

1 “Tebe thla shunga Rakan Kût nit una RŌNGPU nan-Pathen kajana nei ruh; Egypt 
a inphut alei huksōt chei kha khava thla jân inkhat a kae. 

2RŌNGPU nan-Pathen kajana Rakan Kût revei sik a kamukna hmun inkhat a se 
ruh khana nankemōng a-emak leh se inkhat that ruh. 

3Hiva thlai hi nansâk pha, che inphi buhlom sâk mak ruh. Ajârchu inhnottak a 
Egypt ram nanhei dahlon pha nanta leitlo kapōa, sûn 7 che philo buhlom 
nantasâk sik kae. Hivahi sâk ruh, hivahi inrengna buhlom anti sik kae, khava 
inrengna hmun Egypt a inphut nanheisōkna kani kha nanhring lai seng 
nanmandonsōtna sik a kae. 

4Ajârchu nanram shunga khan ni 7 shunga che inti tûte inkhat inna nantada mak 
sik kae; khana kani hma-inkei ninga khōhleia a’nthat ran hme kha khava jânbât 
a nantasâk sik kae. 

5-6“Rakan Kût ran kha kamukna hmun inkhat a that hei ruh, RŌNGPU nan-Pathen 
in apek sik chei ram shunga hmun ralak a changmak. Egypt ram nanhei dahlona 
pha, kani tlâk phatak a tlo ruh. 

7Hme kha kamukna hmun inkhat a sōng una sâk ruh; ajînga jîngkâra nan-inna 
inle ruh. 

8Ajârchu abân ni 6 shunga che philo buhlom nantasâk sik kae, ni 7 tluk ning 
khan RŌNGPU nan-Pathen inmuk sik a intûp ruh, khava ning ṭōn tlomak ruh. 

Sakhôm Kût 
(Sōk 34.22; Lev 23.15–21) 

9“Sâng nankhôm manphut a inphut Kanive 7 tei ruh, 

10RŌNGPU nan-Pathen in mahâmṭhat apek chei dungjuia nanracham tak a tōkna 
kha heichoi una ama kajana Sakhôm Kût nit ruh. 

11Nankhōpuia ka-om nansa, nansōk, Levi, khōhme, nu leh pa kase, renghmeihei 
leh RŌNGPU ângkunga inpâk ruh. Hivahi kamukna hmun inkhat a tlo ruh. 

12Hiva ṭongpek-hei hi juina sik a intluk ruh; Egypt a sōk nanlei changna kha 
mahngi mak ruh. 

Rabuk Kût 
(Lev 23.33–34) 

13“Sachi hmuchi nanvōk sōa, nanvomhrui thei nan-ep sōa, ni 7 Rabuk Kût kha 
hmang ruh. 

14Khavakha nankhōpui shunga ka-om nansa, nansōk, Levi, khōhme, nu leh pa 
kasehei, khana renghmeihei leh inpâkna nei ruh. 

15Kamukna hmun inkhat a ni 7 revei kha hmang inna RŌNGPU nan-Pathen kajana 
nei ruh. Inpâk ruh, ajârchu RŌNGPU’n nansâng khôm leh nanṭōn tlo chunga 
mahâmṭhat apek chei. 

16“Kamukna hmun inkhat a, kum khat shunga RŌNGPU kamukna vōi 3 pase rakip 
akahong nger sik chei kae: Rakan Kût, Sakhôm Kût khana Rabuk Kût heia. Pase 
rakip in kutchoi inkhat et anta heichoi sik kae. 

17RŌNGPU nan-Pathen in mahâmṭhat apek dungjuia atorhrep kha ahei choi sik 
kae. 

Ṭongdik a Vairôn 
18“RŌNGPU nan-Pathen in apek chei khōpui heia vaikarôn leh ṭongkatan alak 
kadei hei ruh. Hiva mihei hin ôtum neilo jen a ṭong antatan sik kae. 

19Anmani’n ṭong antan pha, dikmak antatlo mak sik khana ôtum antanei mak sik 
kae; marûk sêr antarahlâng mak sik kae; ajârchu kutchoi hin mikasing leh 
malung intheng hei hmit amanchoa dik loa ṭong mathlakna amannei heia kae. 

20Ahei tik a a’ntheng leh akadik chang ruh, RŌNGPU nan-Pathen in apek chei ram 
kha nanhlōa nan-om ṭhak theina sik a. 

21 RŌNGPU nan-Pathen maichâm inkhat nansyem pha, ahnenga thing vâng 
a’nsyem Asherah pathennu limsyem matung mak ruh. 

22Khana limsyem kamukna sik a hlung kacho inkhatbek matung mak 
ruh, RŌNGPU’n ahōt heia kae. 

Dânrabu Inhnina 17 

1“Nōrna kanei sehrat a-emak leh kemōng kha RŌNGPU nan-Pathen hneng 
inthoina neimak ruh; hivahi RŌNGPU’n amater. 

2“Tekhing inkhat a nankhōpui inkhat a pase a-emak leh nuhmei ṭhahrep 
in RŌNGPU kadōia ṭōnse antloa aṭongtep ansuk ṭhe jo; 

3RŌNGPU ṭongpek changloa, pathen lak a-emak leh kani, thla, ârsi akamuk arazen 
jâra. 

4Ṭong hi nanthei inchu kaṭhatak a jongsōt ruh. Israelhei kâra ṭhatmak kasōk hi 
adik jo’nchu, 

5khava mi kha khōpui vângting ṭhōisōt a hlung vânga denghlon ruh. 

6Tâk, ama kadōia sâkhi 2 achangmak leh 3 anngir leh rōk a ama kha that thei kae; 
inkhat rōk in sâkhi apek inchu that mak sik kae. 

7Sâkhi he’n hmatak a hlung vâng andeng sik, khava sōa mipui he’n andeng sik; 
hing’hin tloa hiva ṭhatmak hina inphut a’nphesōt sik chei kae. 

8“Ṭong kasōk ṭhahrep chu khōshunga ṭongkatanhei sik intak hêr thei, khahei 
khachu, karōi chunga ratha neina, taksa intuk inthana, khana mi thatna, leh 
intlukdek a mithatna hei ahlop-hlop chungchânga. Hi asōk inchu, RŌNGPU nan-
Pathen in akadeisōt kamukna hmun inkhat a se ruh, 

9khana khava laia ṭōnkarôn levi thempu leh ṭongkatanhei hnenga nanṭong kha 
hri ruh, anmani’n mandon hei rasoh. 

10Anmani’n ṭong mathlakna annei sik, anmani mantheina che kha natlo sik kae. 

11Anmani ṭongkam kha hnōm ruh khana anmansena heirakip kha jui ruh. 

12Aṭōn karôn ṭong katanpa a-emak leh thempu tahri kajuimak mi kha that sik 
kae, hing’hin hiva ṭhatmak hi Israel heia inphut nanta losōt sik kae. 

13Khava sōa mi rakip in antaṭhe sik kha anṭit sik jo, tûte inkhat in khanga tlo 
ngammak jo hei ning. 

Reng Inkhat sik a Mansena 
14“RŌNGPU nan-Pathen in nanhnenga apek sik chei ram kha nangni’n nanhlō pha 
khana nangni nanva om pha, nankimvea ka-om jât-hlop hei kapōa nangni’n reng 
inkhat neina sik nanhei mandon sik. 

15Reng sik a nantakadei mi kha RŌNGPU’n akadei kha manchang ngar ruh. Ama 
kha nanmihei kâra inkhat akachang nger sik kae; miram mi inkhat nanreng 
manchang mak ruh. 

16Reng khan aremi sik ashakor katamtak anei sik changmak, Egypt a mi atira 
shakor ava manchôk sik hei changmak, ajârchu RŌNGPU’n amihei khana khan 
ahei tik a inlemak hei ning aleiti. 

17Reng in nuhmei katamtak aneimak sik kae, ajârchu hivahin RŌNGPU a inphut 
aman hesōt sik; khana sana dangka neia haona sik atlo sik changmak. 

18Reng ahongchang pha, Pathen dân leh mantheina lekharabu inkhat levi 
thempuhei taleida lekharabu marōa inphut a’nsyemsōt kha anei sik kae. 

19Khava rabu kha ahnenga ada sik khana ahringkhōa atei sik, RŌNGPU kajana 
aneina sik leh khava shunga ṭongpek rakip taksen theitak a ajuina sik a kae. 

20Hivahin Israel in milak-hei kanek a kaṭhadet eng tina leh heikhat 
a RŌNGPU juimakna kha, mannei mak ning. Khan chu ama’n kum katamtak vai 
arôn sik, khana asōn he’n khang katamtak Israel chunga vai anrôn sik a kae. 

Dânrabu Inhnina 18 

Thempuhei chen 
1“Thempu phung Levi he’n Israel shunga ram chen neimak hei ning; khava kanek 
a, RŌNGPU hnenga tōkna leh inthoina ralak heivâng akahring sik hei kae. 

2Phung ralak-hei kapōa anmani ram neimak hei ning; RŌNGPU intepna kapōa, 
anmani chen khachu RŌNGPU thempu changna ahnemna kha kae. 

3“Se leh kemōng tōkna a-om pha, thempuhei kha adâr, arakam, khana aphum 
antapek sik hei kae. 

4Ahma inkeia hmuchi, vomhrui ju, olive thai, khana shahme hei kha anmani’n 
antachen sik kae. 

5RŌNGPU’n nankhenga kâra inphut Levi phung kha thempu amanchanga ahei tik 
a ama inzen sik a akadeisōt kae. 

6“Amadu inchu Levi inkhat in Israel khōpui inkhat a inphut kamukna hmun 
inkhat a kahong thei sik. 

7khana khan RŌNGPU apathen kha, khava hmun a ṭōnkatlo Levi ralak-hei kapōa, 
thempu inkhat kachanga arazen thei sik a kae. 

8Thempu ralak-hei leh in-anghrep a thlai chen kha ahmu sik kae, heirakip a-
innshung he’n anta heimanrôn kha a-inda sik kae. 

Khōvel Kamukna Chunga Gîkna 
9“RŌNGPU nan-Pathen in apek chei ram a nanvahlut pha, khana aleika-om jât-hei 
mater ka-om chôndân kha neimak ruh. 

10Nanmaichâm chunga hmeishunga nansahei kha inthoina tōkna neimak ruh; 
nanmihei kha ṭong sânna, kutje enna, dôi ṭong manchamna, 

11mithlimna mantlomak hei ruh, khana kathi rathla inbek puina mantlomak hei 
ruh. 

12Hiva mater ka-oma katlo mihei kha RŌNGPU nan-Pathen in ahōt hei, hiva jâra 
hin nangni’n hma nanhei jōn pha khava ram a inphut jât-hei kha ahnong sōt hei 
kae. 

13RŌNGPU hnenga pui katluk a taksenthei chang ruh.” 

Sânkathem Jōngtirna sik Intepna 
14Khava sōa Moses’n ati, “Nan-omna sik ram a khan, tlâ kasânhei leh kutje ka-en 
hei mansena mihe’n anjuia kae, tâk RŌNGPU nan-Pathen in hivahi hnōm mak. 

15Khava kanek a, nanmihei kâra inphut kei kapō sânkathem ahei tir pek sik chei, 
ama ṭong kha nantajui sik kae. 

16“Sinai Tlânga nangni nanlei intûp lai khan, RŌNGPU ṭonghri avea rangei makna 
sik a khana ama’n hmei inkhat a aka-om kha avea hmu makna sik a nanlei der, 
ajârchu kathi sik ung tia nanlei ṭit. 

17Khava jâra RŌNGPU’n kahnenga aleiti, ‘Anmani’n kasing tak a derna annei jo. 

18Anmani kâra inphut nang kapō sânkathem inkhat katirpek sik hei; heimo hri 
sik kha ke’n kamanthei sik, khana ama’n mipuihei kha heirakip amanthei sik hei. 

19Kei rahminga ṭong ahri sik, khana aṭong kajuimak kha ke’n karâkna kapek sik. 

20Tâk ke’n ṭong pekna neilo enga sânkathem tu inkhat in kei rahminga ṭong 
ahringam inchu, khava sik a akathi nger sik kae, khana pathen ralak rahminga 
ṭongkahri sânkathem tu inkhat kha’m khanga tlo sik hei kae.’ 

21“Sânkathem ṭongrôn kha RŌNGPU a inphut achangmak pha heikhonga mo 
nantamanhret tor sik ti kha inlak nansak thei. 

22Sânkathem inkhat in RŌNGPU rahminga aṭongsōt inchu khana aṭong kha 
adikmak jo’nchu, khavakha RŌNGPU ṭong jōng tir kha changmak jo. Khava 
sânkathem kha abing ratha neina vânga akaṭongsōt kae, nantaṭit sik changmak. 

Dânrabu Inhnina 19 

Inthupna Khōpuihei 
(Mj 35.9–34; Jos 20.1–9) 

1 “Anram apek sōt sik chei mipuihei kha RŌNGPU nan-Pathen in amanramsō hei 
pha khana ankhōpui leh an-inn nanhlōa khana khan nan-om pha, 

2-3ram kha chen thuma ṭhensōt ruh, inkhat et a kabeitak a tlung theina khōpui 
inkhat et antanei sik kae. Khava sōa mi inkhat kathat jo mi khan inhukna sik a 
khōpuihei kâra inkhat a katlân inhlut theia kae. 

4Mi inkhat in a’nrepui changlo mi inkhat manhret manloa athat inchu, hiva 
khōpui inkhat a katlân inhlut thei khana inhukthei sik. 

5Manhret thei inkhat a, mi 2 hei ratu shunga thing katuk anse inchu, inkhatpa 
khan thingkung atukna, ahrei kha inthingsōt jo sona aloipa kha athat jo’nchu, 
khava khōpui 3 kâra inkhat a katlân inhlut thei sik khana inhuk theia kae. 

6Khōpui inkhat rōk a-om inchu, khavakha kahlarei sik jo, mi that jâra phu kahlō 
hnōm innkō khan ama kha asur thei khana ahnuk natna khan ṭhenakase avenpa 
kha athat theia kae. Hei-achang inum, a’nrepui changlo avenpa aleithat kha 
manhret manloa kae. 

7Hiva jâra hin khōpui inthuma ṭhensōt sik hi ṭong kapek chei kae. 

8“RŌNGPU nan-Pathen in nanram amanlensōt pha, ama’n tlo sik a nanpu-
nanpahei hneng aleihri kapōa, alentepna ram rakip apek chei pha, 

9khōpui 3 nanta kadeisa nôk sik kae. (Tuning kapek chei ṭong hi nantlosōt inchu 
khana RŌNGPU nan-Pathen kha nanlungset inchu, khana ama mantheina 
dungjuia nanhring inchu, hiva ram hi apek sik chei) 

10Ṭhenakase hei anthi makna sik, RŌNGPU’n apek chei ram shunga anmani thatna 
jâra themmô nanchen makna sik, hivahi tlo ruh. 

11“Tâk tekhinga mi inkhat in a’nrepui inkhat enkada jâra athat mông jo, inhukna 
sik a khava khōpui inkhat a katlân jo. 

12Khanga khan chu, ama khōpuia hlamkakei he’n ama kha ajongsōt a, ama kha 
thatna sik a, phu kahlō sik innshunghei hneng antapek sōt sik kae. 

13Ahnenga lungset malârmak ruh. Heirakip ṭhatthei achangna sik a, Israel a hiva 
mikathatpa hi damak ruh. 

Tenlaia Ramri 
14“RŌNGPU nan-Pathen in apek chei ram shunga tenlaia ale’nphunsōt nanvenhei 
ramri kha thonmak ruh. 

Sâkhihei Chungchânga 
15“Ṭōnse inkhat a, mi inkhat manṭhena sik sâkhi inkhat rōk chu tlukmak; mi 
inkhat in ṭhena anei jo tina sik akatlômpena sâkhi 2 chu arangei. 

16Mi inkhat in dik lo maherna vâng mi inkhat manṭhe sik a arei inchu, 

17An-inhnia kamukna hmun inkhat a akase heia ṭōnkarôn thempu leh ṭongkatan 
he’n anta enmansin sik hei kae. 

18Ṭongkatan he’n kaṭhadek a anjongsui sik; mi inkhat in a-Israel changpui inkhat 
hneng dik loa maherna anei mo ti kha, 

19alei maherpa karâkna chen sik kha khava mi khan arahlâng sik kae. Hing’hin 
hiva ṭhatmak hi nantadahlon sik kae. 

20Khan chu mi rakip in heimo akasōk kha anthei sik jo; kaṭi sik hei, khang khava 
ṭhatmak kha tûte inkhat in avea tlomak jo hei ning. 

21Khava khanchu lungsetna malârmak ruh; karâkna kha hringkhō sik a 
hringkhō, hmit sik a hmit, ha sik a ha, kut sik a kut, khana ke sik a ke akachang 
sik kae. 

Dânrabu Inhnina 20 

Retlo Chungchânga 
1Nankadōihei re tuk sik a nansesōt pha gâri leh shakor khana nangni remi kanek 
a aja katamchet nanhmu pha, ṭitmak hei ruh. Egypt a inphut nanhei 
kahuksōt RŌNGPU nan-Pathen in a’nṭhōipui sik chei. 

2Retuk nanphut mak hma thempu inkhat in hmating kahonga remihei hneng 
hinga ahri sik, 

3‘Israel mihei rangei ruh! Tuning nangni re kakōn kase sik chei. Nan-inrepuihei 
kha ṭitmak ruh khana malung mathla mak ruh khana inpir mak ruh. 

4RŌNGPU nan-Pathen in a’nṭhōipui sik chei khana re amantor sik chei.’ 

5“Khava sōa ṭōnpui karôn he’n anmanse heia anti sik, ‘Inn alakasak bi, khana inn 
hlutna alakaneimak mi aka-om mo? A-om inchu, ama kha inna inle rasoh. 

Achangmak inchu, rehmun a athi jo’nchu, a-inn sak kha mihlop inkhat in kahlut 
sik joa kae. 

6Vomhrui thei rahōna thei alakaling bi, khana kara alalôk mak mi aka-om mo? 
A-om inchu ama kha inna a’nle sik kae. Achangmak inchu, rehmun a athi jo’nchu, 
mihlop inkhat in theiju kha ahōina sik joa kae. 

7Luhông sik a ṭong a’nchaisa aka-om mo? A-om inchu ama kha inna a’nle sik kae. 
Achangmak inchu, ama kha rehmun a athi jo’nchu, ṭong achaipuisa nuhmei kha 
mihlop inkhat in a-ompui sik joa kae.’ 

8“Ṭōnpui karônhei khan mihei hneng anti sik, ‘Hinahin ratha innok leh ṭit kase 
mi aka-om mo? A-om inchu inna a’nle sik kae. Achangmak inchu milak-hei ratha 
hrokna kha amanhmang pek sik heia kae. 

9Ṭōnpui karôn he’n remihei hneng hrina anchai pha, rupṭhen rakip sik a 
hlamkakei antakadeisōt sik kae. 

10“Khōpui inkhat re tuk sik a nanse pha, hmapena amihei kha tor mak jo ung 
antia anhei hlutna sik a pha pek hei ruh. 

11Anmani’n khōpui kotpui anmahlanga nanhnenga anheihlut inchu, ankhenga 
nangni sōk akachang sik hei kae, nangni sik a ṭōn rahnak a antatlo sik kae. 

12Tâk khōpuia mihei khan anhei hlutmak a re intuk sik anmadu’n chu, 
nanremihei khan manke khum hei ruh. 

13Hivasōa, RŌNGPU nan-Pathen in khōpui kha amanlo chei pha, khava shunga ka-
om paseseng that hei ruh. 

14Achang ravâng khōpui shunga ka-om nuhmei, naipang, ranhei leh heirakip 
nanta et sik a nan inlothei sik. Nan-inrepuihei tanei rakip nanhmang thei 
sik. RŌNGPU’n apek jo chei kae. 

15Nan-omna sik ram a inphut kahlatak a ka-om khōpuihei hneng khanga khan 
nantatlo sik hei kae. 

16“Tâk-kha RŌNGPU nan-Pathen in apek sik chei ram shunga khōpuihei kha nanlo 
hei pha, mi rakip that hei ruh. 

17RŌNGPU’n tlosōt sik a ṭong apek chei kapōa, mi rakip manram cher hei ruh: Hit, 
Amor, Canaan, Periz, Hiv, khana Jebush-hei. 

18Anmani pathen kamukna mater ka-om omchen antatlo rakip kha anmanthei 
cheia RŌNGPU kadōia setna nantlo makna sik a, mi rakip that hei ruh. 

19“Khōpui inkhat lo sik a nantlo pha, kara kanei thingkung tuktan mak hei ruh, 
pha kasôttak nansur khum he’num. Theikara sâk hei ruh, tâk theikung chu 
manhmang mak ruh; theikung hei kha nangni kadōi changmak hei. 

20Thinghlop chu nantuktan thei sik hei khana khōpui kha pui katluk a nansur 
khum mak hma seng rekur syemna nanhmang thei sik hei. 

Dânrabu Inhnina 21 

Surtorlo Mikathat 
1“Tekhinga, RŌNGPU nan-Pathen in nangni apek sik chei ram hleilai inkhat a mi 
inkhat kathi jo, mikathat tu mo manhret mak jo chei. 

2Nanhlam kakeihei leh ṭongkatan he’n khava hmun a kase sik hei, kathi kalōng 
omna inphut ahnenga ka-om khōpuihei kha heija mo kahla antesōt sik hei. 

3Kathi kalōng omna inphut a’nhnaipen khōpuia hlamkakei he’n sehrat rala ṭōn 
tlona antalahmang mak inkhat ankadeisōt sik. 

4Khavakha tui akachâr hêrmak kavadung hnenga khana ralei kha antakhōi mak 
leh hmuchi antaling phung hêrmak hmun inkhat a anchoia ahrak anmaher thlek 
sik a kae. 

5Khava kha’num levi thempu akase sik hei kae, ajârchu innâk-inse sōkna rakip a 
anmani’n ṭong mathlakna antanei sik kae. RŌNGPU nan-Pathen in ama inzen sik 
a leh ama rahminga mahâmṭhat akahrisōt sik a akadei jo hei kae. 

6Mi kathi kalōng anhmuna akahnaipen khōpuia hlamkakeihei khan sehrat pui 
chunga ankut ansôp sik, 

7khana anti sik, ‘Keini’n mi hi that mak ung khana tu’n mo atlo jo manhret mak 
ung. 

8RŌNGPU, nami Israel, Egypt a inphut nahei huksōt hei hi rangei mandam hei roh. 
Arangei mandam roh khana ṭhena kaneimak mi thina hi keini themmô 
amanchen mak roh.’ 

9Khan chu, RŌNGPU’n amadu kha nantloa, mikathipa themmôna kha nanchunga 
tlamak jo ning. 

Kurkhum Nuhmeihei Ṭong 
10“RŌNGPU nan-Pathen in re amantor chei pha khana rehringa nanṭhōi hei pha, 

11anmani kâra hme kaṭha nanta madu leh nanta-ompui hnōm nuhmei nanhmu 
sik hei. 

12Nan-inna ṭhōi ruh, alusam avo sik, khana akut matin a-eptan sik, 

13apōnsi anthleng sik a kae. Ama kha na-inna ka-om sik, anu-apa ṭajai thla khat 
asui sik; khava sō leh na-ompui thei sik. 

14Hnunga, namadu mak inchu, ama kha namasō sik kae. Nang in ama kha 
rakhum na’nchunpui jo jâra ama kha sōk inkhat a hmangthei mak tin khana 
jōrsōt theimak tin che. 

Hmakakei Sapa Chen sik 
15“Tekhinga, mi inkhat in nuhmei 2 amanboa, anmani’n sapa inkhat et annei, tâk 
anuhmei madunu sa kha upa leichang mak jo. 

16Ama’n akarōi kha asahei asempek hei pha, amadunu sa kha ôtum aneia sapa 
upa karōi chen sik kha pek theimak ning. 

17Asa upa kha anuhmei madunu sapa achangmak inum, anei karōi semhni 
amanchen sik. Pase inkhat in asapa upa achanghlo amanhret sik kae khana dân 
dungjuia achen kasōk kha apek sik kae. 

Ṭong Kajuimak Sapa 
18“Tekhinga, mi inkhat in ṭong kajuimak racham kase sapa inkhat, anmanse 
inum anu-apa ṭong kajuimak aleinei. 

19Anu leh apa he’n ama omna leh aṭong tanna sik khōpuia hlamkakeihei 
hmaikunga ama kha anṭhōi sik. 

20Anmani’n anhnenga anhri sik, ‘Kansapa hi ṭong juimak, aracham kase, keini 
ṭong jui sik hnōm mak, khana ju a-ina sêr amanhmang.’ 

21Khava sōa khōpuia ka-om mihei khan hlung vânga andenghlon sik, khang’khan 
khava ṭhatmak kha nadasōt sik a kae. Israel mi rakip in akasōk omchen kha 
antheia anṭit sik. 

Dân Hlop-hlop hei 
22“Mi inkhat ṭōnse inkhat jâra anthat a akalōng kha thingtlōn chunga anmakhei 
inchu, 

23khana khan jân manrek sik changmak. Khava ning bât hre sik kae, ajârchu 
kathi kalōng thinglera makhei kha, Pathen hâksêrna khava ram chunga katlunga 
kae. RŌNGPU nan-Pathen in apek chei ram kha sukmannim makna sik a kalōng 
kha vûm ruh. 

Dânrabu Inhnina 22 

1“Nan-Israel changpui inkhat ase achangmak leh akemōng masōa a-om 
nanhmu’nchu, donloa om mak ruh, akapupa hneng pek ruh. 

2Tâk akapu kha hmun kahlatak a a-om inchu khana akapu kha nanmanhret mak 
inchu, nan-inna inṭhōi jo ruh. Akapu khan ahei jong pha, ahnenga pek ruh. 

3Nangni’n shakōrtung, pōn bong achangmak leh hei-inkhat nan-Israel changpui 
in amanhmangna chung heia khanga tlo ruh. 



351 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4“Nan-Israel changpui inkhat ashakōrtung achangmak leh ase apûr jo’nchu, 
donloa om mak ruh; akea angirna sik a inthōpui ruh. 

5“Nuhmei he’n pasehei invonna a’nvonmak sik hei kae, khana pase he’n 
nuhmeihei invonna a’nvonmak sik hei kae; khanga akatlo mihei 
kha RŌNGPU nan-Pathen in ahōt hei. 

6“Thingkung chunga varabu a-emak leh raleia vapui khan aratui a-oa a-emak leh 
ate aṭhōi hei nanhmu’nchu, apui kha nanta lomak sik kae. 

7Vate hei kha nanlo thei sik hei, tâk hringkhō kasôt leh khangtouna chenna sik, 
apui khachu nantamasō sik kae. 

8“Innther nansak pha, aphuchung hmor kimvea rape khâr ruh. Khan chu tu 
inkhat atlâk a athi inum nangni rahno chenmak chei ning. 

9“Vomhrui leh hmuchi ralak lingsap mak hei ruh; khanga nantlo’nchu vomhrui 
leh hmuchi kara hmang sik a hnōmpek changmak chei. 

10“Hlei khōina sik a shakōrtung leh sehratche mankopsap mak hei ruh. 

11“Shahme leh pat inchun a ankhông pōn simak ruh. 

12“Nanpōn rakir manlia tukpâr kaṭhōi makhei hei ruh. 

Inthenga Rakhum Inchunna Dân 
13“Tekhinga, pase inkhat in nuhmei inkhat a-ompui jo, hnung leh chu madu mak 
jo. 

14Khava jâra maleiseia maherna aneia, anlu hôngsōa nuhngâk intheng 
changmak ati jo. 

15“Hinga asōk inchu, nuhmei kha intheng ti manchênna anu leh apa he’n luhông 
pōnpha a thisen kakop kha antaloa ṭongtan inna khōpui hlamkakeihei hneng 
anmalâr sik. 

16Apa khan anhnenga ati sik, ‘Kasanu hi hiva mipa hneng inn kamannei kae, 
tûnchu madu mak jo. 

17Ama’n maleiseia amaher jo, a-om puisōa nuhngâk intheng changmak ati jo. Tâk 
kasanu hi intheng ti manchênna hinahin ka-om; luhông pōnpha a thisen kakop 
hi enruh!’ 

18Khōpuia hlamkakei he’n puise kha ansura anvōk sik. 

19Anmani’n mipa kha dangka 100 hlei anlo sik, sêr kha nuhmei apa hneng anpek 
sik, ajârchu mipa khan Israel jōr chunga inzakna apek a kae. 

20“Tâk ṭongrôn sōt kha adik inchu, nuhngâk intheng ti manchênna a-om mak 
inchu, 

21amanu kha apa inn kekot a anṭhōisōt sik, khana khan khōpuia paseseng in 
hlung vâng andenghlon sik. Apa hnenga a-omlai, aluhông mak hma pase leh 
hmun inchunna aleinei joa nimihei kâra inzak ka-om tak ṭōn aleitlo joa kae. 
Hing’hin ṭhatmak hi nanta tingsōt sik kae. 

22“Pase inkhat in mihlop nuhmei hmun a’nchunpui inchu, an-inhnibât a that sik 
hei kae. Hing’hin ṭhatmak hi nanta tingsōt sik kae. 

23“Tekhinga, nuhmei inkhat pase inkhat leh ṭong a’nchaisa jo kha pase inkhat in 
hmun a’nchunpui jo. 

24Anmani kha khōpui vângting nantaṭhōisōt heia hlung vâng nantadeng hlon sik 
hei kae. Nuhmei kha kathi sik ajârchu akaresō thei torna hmun khōpuia a-omtâk 
inum ama’n inthōpuina sik a lei-ôngmak. Pase kha kathi sik, ajârchu mi leh ṭong 
a’nchaisa nuhmei kha hmun a’nchunpuia kae. 

25“Tekhinga, mi inkhat in khōsira mi inkhat leh ṭong a’nchaisa nuhmei inkhat 
hnōmloa hmun a’nchunpui jo. Khan chu pase rōk kha that sik kae; 

26nuhmei chunga heite intlo mak ning, ajârchu thina katluk setna tlomak a kae. 
Hiva ṭong hi mi inkhat in mi inkhat abuhlua athat kha leh in-angtlinga kae. 

27Mipa khan ṭong a’nchaisa nuhmei kha khōsira hnōmloa asetpui kae, 
inthōpuina sik a-ông inum, akabôm sik a tûte leiom mak a kae. 

28“Tekhinga, pase inkhat in ṭong ala’nchai mak nuhngâk inkhat hnōmloa asetpui 
jo. 

29Ama’n nuhmeinu pa hneng nuhmei man dangka 50 apek sik khana amanu kha 
anuhmei akachang sik kae, ajârchu rumhrat a ama’n asetpui kae. Pasepa hring 
lai seng inṭhenpui mak ning. 

30“Pase tu inkhat in apa nuhmeihei kâra inkhat hmun a’nchunpuia apa 
hmaimôkna atlo mak sik kae. 

Dânrabu Inhnina 23 

RŌNGPU Mihei Kâra Tlamakna 
1“Pase tu inkhat atak insyem a-emak leh apase neinâk in-âttan 
kha, RŌNGPU mihei kâra invei theimak ning. 

2“Lu inhônglo hei sa a-emak leh khang khavahei sōn inkhatbek, khang 10 
katlunga RŌNGPU mihei kâra invei theimak hei ning. 

3“Ammon leh Moab-hei a-emak leh ansōn inkhatbek, khang 10 
katlunga RŌNGPU mihei kâra invei theimak hei ning. 

4Egypt a inphut nanhlam jōnna nanhnenga bu leh tui aleipek mak hei, khana 
nangni kahâksêr sik a Mesopotamia ka-om Pethor khōpuia Beor sapa Balaam 
anleinek a kae. 

5Tâk RŌNGPU nan-Pathen in Balaam tahri kha rangei pek mak; khava kanek a 
hâksêrna kha mahâmṭhat amanchang pek chei, ajârchu nangni alungset cheia 
kae. 

6Nangni jât inkhat a nan-omlai seng, hiva jât-hei bômna sik khana anlensōtna sik 
heite tlomak ruh. 

7“Edomhei kha heite saklo tlomak hei ruh; anmani nan-innkōhei kae. Egypt hei 
kha heite sakloa tlomak hei ruh; pha khat a anrama leika-om chei. 

8Khang thum tlukna a inphut ansōnhei kha RŌNGPU mihei kâra katla thei sik hei. 

Remihei Rephōr Inthenga Da 
9“Re intuk pha rephōra nan-om pha, beklanga a’nthengmak hei kha tônmak ruh. 

10Pase inkhat in rahmang asōa apōn achora a’nthengmak inchu, rephōr vângting 
kasesōt a vaka-om sik. 

11Khōhlei ting a’nsi sik kae, kani atlâk pha rephōra he’nlethei sik. 

12“Nantak ôrna nanmadu pha nansesōt theina sik rephōr vângting hmun inkhat 
nantanei sik kae. 

13Hmangchâk sik a sung inkhat choi ruh, ajârchu nangni’n nanhnôm pha khur 
nankhōra nanmakhuna theia kae. 

14Beklanga nanrephōr kha inthenga da ruh, ajârchu RŌNGPU nan-Pathen in 
nangni hrungna sik nanrephōra a-ompui chei khan chu nankadōihei chunga 
torna kha apek chei. RŌNGPU’n hnung asungsina sik chei omchen kase inkhatbek 
tlomak ruh. 

Dân Hlop-hlop hei 
15“Sōk inkhat in akapu adahlona nanhnenga inhukna sik a ahong jo’nchu, tir 
male mak hei ruh. 

16Antakadeisōt nankhōpui inkhat a ka-om thei hei, khana êngset a tlo sik hei 
changmak. 

17“Israel pase achangmak leh nuhmei tu inkhat in bek-inna noti aka-emak sik 
hei kae. 

18Khan nôk chu, khanga tloa sêr hlō kha intepna pui tlukna sik RŌNGPU nan-
Pathen inna heichoi theimak ning. RŌNGPU’n bek-inna noti amater hei. 

19“Nan-Israel changpui inkhat hneng sêr, thlai, heikhat nanmanpûk pha, sêrthōi 
lomak hei ruh. 

20Miram mi inkhat hnenga nanmanpûk inchu sêrthōi nanlo thei sik, tâk nan-
Israel changpui hei hneng manpûkna khachu changmak. Dânhei hi jui ruh, nanta 
hlō sik ram shunga nantlona rakip a RŌNGPU nan-Pathen in mahâmṭhat apek sik 
chei. 

21“RŌNGPU nan-Pathen hneng intepna nannei pha, nan-intepna kha tlo loa 
haimak ruh. RŌNGPU’n nan-intepna chunga asur sik chei, hiva juimak hi setna 
kae. 

22RŌNGPU hneng intep mak hi setna changmak, 

23tâk nanbinga intepna inkhat nanleinei inchu, ajuina sik a tlo ruh. 

24“Nangni’n tu mo inkhat vomhrui rahōn nanjōnna hlam a nanse pha, nanmadu 
chen a vomhrui thei nansâk thei, tâk kasûnna bôm inkhat a nanta inrôn mak sik 
kae. 

25Tu mo inkhat hlei laia hlam a nanse pha, nankut vânga ṭhōttor hmuchi seng 
kha nansâk thei sik, tâk kôite vângchu hmuchi inkhatbek nanta ât mak sik kae. 

Dânrabu Inhnina 24 

Inṭhen leh Om nôk 
1“Tekhinga, pase inkhat in nuhmei inkhat a-ompui, hnung leh chu madu mak jo, 
ajârchu amadumakna heikhat ahmu sōt jo. Khava jâra inṭhenna lekha inkhat 
amazet a apek a a-inna inphut atirsōt jo. 

2Khava sōa pase hlop inkhat hneng inn anei jo, 

3khana pase khan amanu madu nôk mak jo, khava jâra ama’n inṭhenna lekha 
amazet a ahnenga apek jo khana a-inna inphut amanse jo. Achangmak leh 2 
changna apuise kha kathi jo. 

4Heikhat achang inum, apuise hmakakei khan amanu kha avea a-ompui mak sik 
jo kae; nuhmei kha a’nthengmak a alo sik jo kae. Pase khan a-ompui nôk 
inchu RŌNGPU kadōi kachang sik jo. RŌNGPU nan-Pathen in apek sik chei ram a 
khan khang khava ṭit ka-om setna kha nanta tlomak sik kae. 

Dân Hlop-hlop hei 
5“Pase inkhat in nuhmei aneibi pha, ama kha remi ṭōna a-emak leh mipui ṭōn 
heikhat a hmang sik changmak; inna a-om leh anuhmei kahōia adana sik kum 
khat chu vaipui ṭōna manveilo sik kae. 

6“Mi inkhat heikhat nanmanpûk pha ama sasukna chakri kha bandhop a 
namanda mak sik kae. Khava khan an-innshung hringna sik thlai syemna kha 
losōtpek kachang sik jo. 

7“Tu mo inkhat in a-Israel changpui inkhat amarûk a asōk amanchang, 
achangmak leh ajōrsōt inchu, khava mi kha that sik kae. Khang’khan ṭhatmak 
kha nanting tor sik a kae. 

8“Ṭit ka-om tak vunnatna nannei pha, thempuhei mantheina chei kha tlona sik 
intluk ruh; ke’n anhnenga kamanthei hei kha jui ruh. 

9RŌNGPU nan-Pathen in Egypt a nanhei sōk pha Miriam hnenga atlopek kha 
mandon ruh. 

10“Nang in naven inkhat hneng heikhat namanpûk pha, bandhop a apek sik che 
apōnsihei lona sik a a-inna semak ruh; 

11vânga hngâk ruh, ama’n heichoi pek chei rasoh. 

12Ama sara achang inchu pōnsi hei kha jân kathang dapek mak ruh; 

13khōhlei katai pōnsi kha tir pek nôk ruh, aje pha ahmang theina sik. Khan chu 
ama katlâi sik khana RŌNGPU nan-Pathen inum nanchunga katlâi sik. 

14“Sara khōdeng kathei sōk a marōi, Israel changpui achangmak leh khōhme 
achanga, nankhōpui inkhat a ka-om kha hōnmak ruh. 

15Ani tina anṭōn tloman kha kani atlâk mak hma pek sōt hei ruh; sêr kha anmadu 
khana antahmu sik kha anteia kae. Nanpek mak he’nchu, RŌNGPU hneng nangni 
kadōia ka-ông sik hei, nangni setna ṭhena kha nanchen sik. 

16“Ansa he’n setna antlo jâra annu anpa that sik hei changmak, khana nu leh pa 
setna jâra ansahei that sik hei changmak; mihei hi anbing et setna jâra that sik 
hei kae. 

17“Khōhme leh nu leh pa kasehei dikna ratha neina kha manhmang pek mak hei 
ruh; hmeithainu inkhat pōnsi kha sêrpûk jâra bandhop a lopek mak ruh. 

18Egypt a nangni sōk leikachang cheia RŌNGPU nan-Pathen in amasōsōt chei kha 
mandon ruh; khava jâra nanhnenga ṭongpek hi kapek chei kae. 

19“Nangni’n hleia sâng nankhôm pha sapâr nantahrut sō mak a-om inchu, khava 
kalo sik a semak jo ruh; RŌNGPU nan-Pathen in nanṭōn tlona rakip a mahâmṭhat 
apekna sik cheia khahei kha khōhme, nu leh pa kase, renghmeihei sik dahlon pek 
sik hei kae. 

20Nan-olive thei vōi khat nanvei pha, se nôk mak jo ruh khan dahlon hei kha 
valonôk mak jo ruh, khahei kha khōhme, nu leh pa kase, renghmeihei sik a kae. 

21Nanvomhrui thei vōi khat nanvei jo’nchu vōi khat nôk semak jo ruh; dahlon jo 
vomhrui thei kha khōhmehei, nu leh pa kasehei, renghmeinu hei sik a kae. 

22Egypt a sōk leikachang chei ti hi mahngi hêrmak ruh; khava jâra ṭongpek hi 
kapek chei kae. 

Dânrabu Inhnina 25 

1“Tekhinga, Israel mi 2 innâkna ṭong chaina sik ṭongtan hmun a kase hei, inkhat 
chu ṭhenakase khana ahlop inkhat chu aṭhe jo anti jo. 

2Ṭhena kanei mi kha vōk karâkna anpek inchu, ṭongkatan khan mi kha ahmai 
raleia amanbok a amanvōk sik hei. Heija vōk sik ti khachu aṭhena dungjuia sik 
kae. 

3Ama kha vōi 40 vōkthei kae, tâk mankhe yamak ning; akhe jo’nchu mipui 
hmaikunga ama inzakna kachang sik jo. 

4“Sâng rachina nantahmang sehratche kha abei khitpek mak ruh. 

Akathi U leh Nai hnenga Tlo sik 
5“U leh nai 2 an-om sōmlai, inkhat kha sa neiloa athi jo’nchu, anuhmei 
renghmeinu kha innshung hlop inkhat a inn aneimak sik kae; akathipa naipa 
khan amanu a-ompui sik kha aṭōnhlam kae. 

6Hmakakeia antamatet sapa kha akathipa sapa kae tia inlo sik, ama innshung 
hrui kha Israel shunga a-om ṭhakna sik a. 

7Tâk akathipa naipa khan nuhmei kha a-ompui hnōm mak inchu, amanu khan 
khōpuia hlamkakeihei hneng vakasea hinga ati sik, ‘Kapuise naipa’n tlohlam 
kasōk kha tlomak jo ning; Israel mipui kâra a-upa sōn man om sik hnōm mak jo.’ 

8Khan chu khōpuia hlamkakei he’n ama kha anbek a ṭong ander sik. Khava 
katlunga nuhmei kha a-ompui hnōm mak inchu, 

9A-upa nuhmei khan khōpuia hlamkakeihei hmaikunga pasepa hneng ajōna, 
akekōk inkhat alosōt pek a, ahmaia amachi thlōna ati sik, ‘A-u hneng sōn kapek 
hnōm mak pase hnenga omchen sik kha hi kae.’ 

10Ama innshung kha ‘Kekōk antasōt pekpa innshung’ tia Israelhei kâra 
anmanhret sik jo. 

Dân Hlop-hlop hei 
11“Mi 2 an-innâk a, mi inkhatpa nuhmei khan pase hlop inkhatpa asejôn kha 
amatu pek a apuise ahong bôm inchu, 

12ahnenga lungset malârmak ruh; amanu kut kha tanpek ruh. 

13-14“Nangni’n akahrik leh akasei tena kha nanhmang pha mi hōnmak ruh. Nan-
inna akalen akasin tena 2 nantada mak sik kae. 

15RŌNGPU nan-Pathen in apek chei ram a khan pha kasôttak nan-omna sik akadik 
leh a’ntheng tena hei hmang ruh. 

16Mikahōn mi kha RŌNGPU’n amater a kae. 

Amalek-hei Thatna sik Ṭongpek 
17“Egypt a inphut nanhong pha Amalek he’n nanchunga anleitlona chei kha 
mandonsōt ruh. 

18Pathen ṭitna leinei mak hei, khanga nanle pha, nantlâksam pha, nankahnung 
ting re anleitlo chei, hnung kakhôr loihei kha ankhenga anlei thatpet heia kae. 

19Khan chu, RŌNGPU nan-Pathen in ram kha apek chei pha, nankimvea ka-om 
nankadōi heia inphut inhukna apek chei pha, tu inkhat in anmani amandonsōt 
makna sik heia, Amalek rakip thatpetna sik intluk ruh. Mahngi mak ruh! 

Dânrabu Inhnina 26 

Sakhômna Tōkna 
1“RŌNGPU nan-Pathen in apek sik chei ram kha nanhlō pha khana nan-om pha, 

2nangni rakip in nantakhôm hmuchi hmakakei kha hrai inkhat shunga 
nantathōn sik khana kamukna hmun inkhat a nantachoi sik kae. 

3Khava pha, thempu ṭōnkarôn hnenga se ruh khana ahnenga vati ruh, ‘Ke’n 
tûn RŌNGPU ka-Pathen hnenga, ama’n nipa-nipuhei hnenga pek sik a ale’ntepna, 
ram kha kahlut jo eng tia hrina kanei jo.’ 

4“Thempu khan hrai kha alo sik khana RŌNGPU nan-Pathen maichâm hmating 
ada sik. 

5Khan chu, RŌNGPU hmaikunga hiva ṭonghei hi nanhri sōt sik: ‘Kanpu kha Egypt 
a omna sik a a-innshung aleikaṭhōisōt, Aram a mi khōhmea aleikalôn inkhat kae; 
sona anleise lai amihei mija katlômtek hei, tâk anmani hong katam heia ratha 
kaneitak jât hongkachang hei. 

6Egypt he’n hnuk kasetak a anleitlo me khana sōk kapōa rumhrat a ṭōn 
anleimantlo me. 

7Khan chu nipa-nipuhei Pathen, RŌNGPU hneng inthōpui sik a leika-ông me. 
Nikhōdeng theina, nichâmna leh ni-inrengna aleithei pek me khana aleihmu me. 

8Aratha neina leh aratha hratna vâng khan Egypt a inphut ahuksōt me. Det-hla 
ka-om leh ṭōn-inlak tatak aleitlo khana ṭit-inpirna amasō hei. 

9Hinahin aheiṭhōi me, hiva neina leh ram thai omna hi apek me. 

10Khava jâra tûnchu RŌNGPU’n apek eng sâng khôm hma-inkei kha ahnenga 
kahei choi kae.’ “Khana hrai kha RŌNGPU hmaikunga da ina kamuk ruh. 

11Nangni leh nan-innshunghei RŌNGPU nan-Pathen in apek chei neinâk kaṭha 
jâra khan inpâk ruh; Levihei leh nankâra aka-om khōhme he’n rehōia khan tla 
hei rasoh. 

12“Kum 3 kataia sôma inkhat, nanhmuchi sôma inkhat, Levihei, khōhmehei, nu 
leh pa kase leh renghmeihei hneng, phung rakip shunga sâk sik a antamadu 
rakip anchen theina sik a pek hei ruh. Hivahi nantlo pha, 

13RŌNGPU hneng ti ruh, ‘Sem sôm intheng inkhatbek ka-inna om mak jo; Levihei, 
khōhmehei, nu leh pa kasehei, renghmeihei hneng nang in ṭong napek eng 
kapōa, kapek jo hei. Sem sôm chungchânga naṭongpek inkhatbek juilo leh 
mahngina neimak eng. 

14Ke’n ṭajai kasuilai khavakha inkhatbek sâk mak eng; beklanga ka’ntheng mak 
lai inkhatbek inna inphut losōt mak eng; khana inphut akathihei sik a tōkna 
heikhat neimak eng. Ke’n naṭongpek kajui, O RŌNGPU; sem sôm chungchânga 
naṭong pekna rakip kha katlosōt jo. 

15Marvâna nahmun inthenga inphut jōng enroh khana nami Israel vâng pek hei 
roh; kanpu kanpahei hneng ale’ntep che kapōa, nang in napek ung neina leh ram 
thai omna ram hi’m vâng pek roh.’ 

RŌNGPU khet Mihei 
16“Tuning RŌNGPU nan-Pathen in adân rakip juina sik ṭong apek chei; achang jâra 
nanmalung pumpuia taksentak a jui hei ruh. 

17Tuning RŌNGPU kha nan-Pathen kae tia nanhri jo; aṭong jui sik a, adân rakip 
juina sik a, aṭongpek rakip tlosōtna sik a intep jo chei. 

18Nanhnenga ale’ntep kapōa, tuning RŌNGPU’n ami khet a arahlâng jo chei; khana 
adân rakip juina sik a ṭong apek jo chei. 

19Ama’n aleisyem jât ralak-hei kanek a nangni amanlen sik chei, nangni’n 
arahming choi ka-ânna leh kajana nanhei rôn sōt sik. Ama le’ntepna kapōa, 
nangni ama khet mipui kachang sik chei.” 

Dânrabu Inhnina 27 

Pathen Dân Hlunga Inzet 
1Khava sōa Israel upahei leh Moses’n Israelhei hneng anhri, “Tuning ke’n kapek 
chei mansena rakip hi jui ruh. 

2Jordan tuidung nanrakan a, RŌNGPU nan-Pathen in apek chei ram a nanhlut 
ning, hlung kalen ajing nantaphun sik a mannejet ruh, 

3khava chunga hiva dân leh mantheina rakip hi mazet hei ruh. Nanpu sōnhei 
Pathen RŌNGPU’n nanhnenga ale’ntepna haona leh ram thai omna ram kha 
nanhlut a, 

4Jordan rekhat ting nan-om pha, Ebal Tlânga hlunghei kha tuninga kamanthei 
chei kapōa phun hei ruh, manne hei ruh. 

5Thir hmangchâk vâng mantônlo hlunga maichâm inkhat syem ruh, 

6ajârchu RŌNGPU nan-Pathen sik maichâm nansyemna kataia intuktanlo hlunga 
inphut syem sik kae. Khava hmun a hmeia ro manvâm sik inthoina nantatōk sik 
kae. 

7Khava hmun a inthoina nannei sik, khana inlôikhômna tōkna kha nansâk sik, 
khana RŌNGPU nan-Pathen hmaikunga inpâk sik chei. 

8A’nnejet hlung chunga Pathen dân rakip kha inchêna mazet ruh.” 

9Levi phunga thempuhei leh Moses’n Israel mipui rakip hnenga anhri, “Israelhei, 
ke’n malung kahlut a kahri hi rangei ruh. Tuning RŌNGPU nan-Pathen mi kachang 
jo chei; 

10khava jâra aṭong jui ruh khana tuning ke’n kapek chei adân rakip hei hi jui ruh.” 

Ṭong juimak Hâksêrna 
11Hivasōa Moses’n Israel mihei hneng ahri, 

12“Jordan tuidung nanrakan sōa, mihei chunga vângpekna anhrisōt pha, athōia 
phunghei hi Gerizim Tlânga akangir sik hei kae: Simeon, Levi, Judah, Issachar, 
Joseph, leh Benjamin. 

13Khana hâksêrna kha anhrisōt lai khan athōia phunghei hin Ebal Tlânga akangir 
sik hei kae: Reuben, Gad, Asher, Zebulun, Dân leh Naphtali. 

14Levi he’n ṭonghei hi kare inshânga anhri sik: 

15“‘Tu inkhat in hlung leh thing khana thir vânga lim asyema marûk a akamuk 
inchu RŌNGPU hâksêrna kha achunga tlung rasoh. RŌNGPU’n limsyem ahōt a kae.’ 
“Khana mipui he’n ‘Amen!’ tia anmasôn sik. 

16“‘Annu anpa kajana kapek mak hei chunga Pathen hâksêrna tlung rasoh.’ 
“Khana mipui he’n, ‘Amen!’ tia anmasôn sik. 

17“Khō leh ven ramri kathonsōt chunga Pathen hâksêrna kha tlung rasoh.’ 
“Khana mipui he’n ‘Amen!’ tia anmasôn sik. 

18“‘Hmitkacho inkhat hlamleting kaṭhōi mi chunga khan Pathen hâksêrna tlung 
rasoh.’ “Khana mipui he’n ‘Amen!’ tia anmasôn sik. 

19“‘Khōhme, nu leh pa kase khana renghmeihei hneng rumhrat katlohei chunga 
Pathen hâksêrna tlung rasoh.’ “Khana mipui he’n ‘Amen!’ tia anmasôn sik. 

20“‘Apa nuhmei tu inkhat leh hmun inchun, apa inzakna kapek chunga Pathen 
hâksêrna tlung rasoh.’ “Khana mipui he’n ‘Amen!’ tia anmasôn sik. 

21“‘Tu inkhat in ran hmun inchunpui chunga Pathen hâksêrna tlung rasoh.’ 
“Khana mipui he’n ‘Amen!’ tia anmasôn sik. 

22“‘Ashung sōkpui asernu a-emak leh apakasin sanu hmun inchunpui chunga 
Pathen hâksêrna tlung rasoh!’ “Khana mipui he’n ‘Amen!’ tia anmasôn sik. 

23“‘Tu inkhat aterpi hmun inchunpui chunga Pathen hâksêrna tlung rasoh.’ 
“Khana mipui he’n ‘Amen!’ tia anmasôn sik. 

24“‘Marûk a mikathat chunga Pathen hâksêrna tlung rasoh.’ “Khana mipui he’n 
‘Amen!’ tia anmasôn sik. 

25“‘Ṭhenakase inkhat thatna sik a sêr kalo chunga Pathen hâksêrna tlung rasoh.’ 
“Khana mipui he’n ‘Amen!’ tia anmasôn sik. 

26 “‘Pathen dân leh mantheina hei kajuimak chunga Pathen hâksêrna tlung 
rasoh.’ “Khana mipui he’n ‘Amen!’ tia anmasôn sik.’ 

Dânrabu Inhnina 28 

Ṭongjui Mahâmṭhatna 
(Lev 26.3-13; Dân 7.12-24) 

1“Tuning kapek chei ṭongpek rakip taksentak a nannit a RŌNGPU nan-Pathen 
ṭong nanjui inchu, raleichunga jât alak-hei kanek a amanlenchet sik chei. 

2RŌNGPU nan-Pathen ṭong jui ruh khan chu hiva mahâmṭhat rakip hi nanta 
kachang sik: 

3“RŌNGPU nan-Pathen in nankhōpui leh nanhlei hei vâng apek sik hei. 

4“RŌNGPU’n sa, hmuchi, se leh kemōng katamtak leh vâng apek sik chei. 

5“RŌNGPU’n nanhmuchi leh khana inphut nanthlai syem hei chunga vâng apek 
sik hei. 

6“RŌNGPU’n nanṭōn tlona rakip a vâng apek sik hei. 

7“Nan-inrepui he’n anbuhlu chei pha RŌNGPU’n ator sik hei. Anmani’n ramkei 
inkhat a inphut anbuhlu sik chei, tâk nanhnenga inphut ramkei rakip a katlânsōt 
sik hei. 

8“RŌNGPU nan-Pathen in nanṭōn tlona vâng apek sik chei khana nanramsōr kha 
sâng leh be amansip pek sik. Apek sik chei ram shunga khan vâng apek sik chei. 

9“RŌNGPU nan-Pathen ṭong nanjuia aṭongpek rakip nantlo’nchu, ale’ntep kapōa, 
ama khet mi amanchang sik chei. 

10Khana raleichunga mi rakip in RŌNGPU’n ami sik akadei jo chei tia anmanhret 
sik, khana anṭit sik chei. 

11RŌNGPU’n pek sik cheia nanpu-nanpahei hneng ale’ntep kapōa, ram shunga 
khan sha, se leh hmuchi katamtak apek sik chei. 

12Jât katamtak hneng bat nanmanpûkna sik hei ama’n marvâna anei bukna 
inphut aphahrep a khō ajōng mansûr sik, nanṭōn rakip a vâng apek sik chei, tâk 
nangni chu tûte hnenga pûkmak tin chei. 

13RŌNGPU nan-Pathen in jât-hei kâra akahnung kajui changloa anhlam kakei 
amanṭang sik chei; tuninga kapek chei aṭongpek rakip taksentak a nanjui inchu 
ahei tik a kahao sik chei khana tlâksam hêrmak chei ning. 

14Hei-achang inum hihei hi juiloa, pathen ralak kamuk a razen kha nanta tlomak 
sik kae. 

Ṭong Juimak Karahei 
(Lev 26.14–46) 

15“Tâk RŌNGPU nan-Pathen kha nanjuimak inchu, tuninga kapek chei aṭongpek 
leh adân rakip kha taksentak a nanit mak inchu, hiva ṭhatmak rakip hi 
nanchunga katlung sik: 

16“RŌNGPU’n nakhōpui leh nanhlei hei ahâksêr sik hei. 

17“RŌNGPU’n nanhmuchi leh khana inphut a’nsyem thlai kha ahâksêr sik hei. 

18“RŌNGPU’n ahâksêr cheia sha, hmuchi, se leh kemōng ajingte rōk apek sik chei. 

19“RŌNGPU’n nantlona rakip a ahâksêr sik. 

20“Ṭhatmak nantloa RŌNGPU kha nanhnōm mak inchu, inrangtak a nan-
inhmangsō rengmak hma seng, nantlona rakip chunga inrimna, inhmakna, bōina 
ajōng rôn sik. 

21Nanomna sik ram a nangni inkhatbek hringmakna sik a hrise inkhat bâna 
inkhat ajōngtir sik. 

22Hrise natna, khōihli leh hritlun vânga RŌNGPU’n avōkna sik chei; nanhmuchi 
kasukset sik a khōchar leh thli kalum inhnak ahei tir sik. Hiva inrimna hi nanthi 
mak hma seng nanchunga ka-om sik. 

23Khō sûrmak ning, nanralei kha thir kapōa kangar sik. 

24Khōsûr kanek a, nangni suk manhmang hma seng, RŌNGPU’n ravut leh nêrdi 
thlipui ajōngtir sik. 

25“RŌNGPU’n nan-inrepuihei kha’m amantor sik chei. Ramkei inkhat a inphut re 
nantlo sik hei, tâk anhnenga inphut ramkei rakip a katlân sik chei, raleichunga 
mi rakip in nanhnenga akasōk kha anhmu pha ṭit-inpirna annei sik. 

26Nanthi pha, va leh ramsha he’n nankalōng kha ansâk sik hei, khahei kahnong 
sōt sik tûte om mak hei ning. 

27Egypt hei hnenga aleitlo kapōa, RŌNGPU’n nanchunga khōihli ajōngtir sik. 
Nantaksa kha inthlinga amanpōkkhōi sik. Uithak kasip sik chei, inthak sik chei, 
adam theina om mak ning. 

28RŌNGPU’n nanmalung amanjîng sik, hmit chokna leh inhmakna vâng avōk sik 
chei. 

29Hmitkacho kapōa, sûn vâr thōia, inhmei hmeia nanjong sik, nanhlam hro sik 
hmutor mak tin chei. Nantlona rakip a khang sōt mak tin chei. Ahei tik a suk 
manrenga ka-om sik chei, nankabôm sik tûte om mak ning. 

30“Nuhngâk inkhat leh ṭong inchai sik chei, tâk mi inkhat in a-ompui sik. Inn 
nansak sik, tâk omnatet mak tin chei. Vomhrui nanling sik, tâk akara chu sâktet 
mak tin chei. 

31Nanranhei nanhmit hmua anrachen sik hei, tâk ahme inkhatbek sâkphâk mak 
tin chei. Nanshakōrtung hei nanhmai kunga ankei sik hei, avea heipek male mak 
hei ning. Nankemōnghei nan-inrepuihei hneng inpek sik hei, nankabôm sik tûte 
om mak ning. 

32Nanhmai kunga nansapa hei leh nansanuhei kha sōk sik a khōhmehei hneng 
inpek sik hei. Ani katai nansahei ho’nlena sik hlam nan-enna môksek a nanhmit 
kasanga nanthlir sik, anmani ho’nle mak hei ning. 

33Nangni’n heite chenloa, êngset a antlona chei leh khōdeng theina rōk nanchen 
ṭhaklai, hmuchi mankekna sik a rahnak a nanṭōn leitlona kara rakip kha ram 
hlop jât he’n anlosō sik. 

34Nan-inrengna khan nanmalung amanhmak sik. 

35RŌNGPU’n nanke hei kha damthei loa, achip a inthlingna’n amakhu sik; nanlua 
inphut nanke katlung khōihli’n akatōm sik. 

36“RŌNGPU’n nangni leh nanrengpa kha nangni leh nanpu-nanpahei leiom 
hêrmakna hmun ram hlopting aṭhōi sik chei; khan thing leh hlunga a’nsyem 
pathenhei nanrazen sik hei. 

37RŌNGPU’n akathek manchai sik chei, ram shunga mihe’n nanchunga akasōk 
omchen jâra anmalung atôn sik; sem tlona leh manuisōna annei sik chei. 

38“Hmuchi katamtak nanvor sik, tâk ajingtehrep nanlōk sik, ajârchu khâikhu 
he’n hmuchi kha ansâksō sik. 

39Vomhrui kung nanlinga nanhrung sik, tâk vomhrui theichu lōkmak chei ning, 
khana theiju inmak chei ning, ajârchu rahlung in thei kha ansâksō sik. 

40Olive kung nanram hmuntina kahmông sik, tâk olive thai chu neimak tin chei, 
ajârchu thei kha kaṭisō sik. 

41Sapa leh sanu nannei hei sik, tâk nanmanhmang sik hei, ajârchu rehringa ankei 
sik hei. 

42Nanthei kung leh hmuchihei kha khai he’n ansâksō sik. 

43“Nangni’n nantlâksam chet-chet pha, nanram shunga ka-om ram hlop mihe’n 
ratha anhongnei chet-chet sik. 

44Nanhnenga sêrpûk pek sik a annei sik, tâk anhnenga manpûk sik chu neimak 
tin chei. Achaina chu, anmani nanvai karôn kachang sik hei. 

45“Hiva inrengna rakip hei hi nanchunga hong katlung sik, nan-inhmangsō mak 
kârseng hong katlung sik, ajârchu RŌNGPU nan-Pathen kha juimak chei khan 
apek chei adân rakip kha nitmak cheia kae. 

46Khahei kha Pathen in nangni leh nansōnhei chunga ṭong atanna mêrchîkna 
ahei tik a kachang sik hei. 

47RŌNGPU’n ahlam rakip a vâng apek chei, tâk malung kahōi leh inpâk a razen 
mak chei. 

48Khava jâra, nangni kadōia RŌNGPU’n ajōngtir sik inrepuihei kha nanrazen sik 
hei. Vonṭâm tuihre, silo keiloa ka-om sik chei, heirakip nanmadu nanrangei sik. 
Nan-inhmangsō mak hma seng RŌNGPU’n asuk manrim sik chei. 

49Ralei bângna inphut aṭong leh ahla nantamanhret mak, jât inkhat nangni kadōi 
sik a RŌNGPU’n aheiṭhōi sik. Anmani kha mârhmu kapōa nanchunga jōng kachu 
sik hei. 

50Enhnōm kaimak hei ning, naipang leh kater achang inum tûte inkhat hneng 
lungsetna malârmak hei ning. 

51Nanran leh hmuchi ansâksō sik, nangni chu vonṭâma kathi sik chei. Nangni sik 
a hmuchi, vomhrui ju, olive thai, se leh kemōng dahlon mak hei ning; kathi sik jo 
chei. 

52RŌNGPU nan-Pathen in apek sik chei ram a khōpui rakip anbuhlu sik, nanta 
taksen a’nshâng rekurhei kha katlu sik hei. 

53“Nankadōi he’n nankhōpuihei ankake khum pha, thlai sâkna sik nanmandon 
hlahêr sik, RŌNGPU’n apek chei nansahei kapha nanhei sâk sik jo hei. 

54-55Kalen kahrângpen innshunga a’nte pase kapha’num khava kekhum pha 
shunga khan chu amandon hlahêr sik, sâk sik heilak aneimak jâra asa ṭhahrep 
asâk sik hei. Alungset asōpui, anuhmei khana alaka-om asahei kapha’m sâkpui 
mak hei ning. 

56-57Kalen kahrângpen innshunga a’nte nuhmei kapha’num, katluk a anei jâra 
khonte aleikase rimak mi khan, khang hrep a aheitlo sik. Amanu khōpui kha 
inrepui he’n ankekhum pha, thlai sâk sik a amandon hlahêr sik, anaidông leh 

abâna amatet hei kha marûk a asâk sik hei. Alungset apuise leh asa inkhatbek 
sâkpui mak hei ning. 

58“Hiva lekharabu shunga a’nzet mantheina rakip hi taksentak a nanjuimak 
inchu khana det-hla leh ṭit ka-om RŌNGPU nan-Pathen rahming hi nankaja mak 
inchu, 

59nangni leh nansōnhei chunga damthei lo hrise, ṭit ka-om tak mandam theilo 
nat-hrui ajōngtir sik. 

60Egypt ram a antaratō jo ṭit ka-om nat rakip ave nôk a nanchunga ajōng rôn sōt 
sik, dam hêrmak tin chei. 

61Pathen dân leh mantheina lekha shunga a’nzetsa mak hrise leh nat-hrui rakip 
ajōng tirsa sik hei, nangni asuk manhmang sik cheia kae. 

62Marvâna ârsi jahrep nanhong chang jo tâk inum, ahlekte rōk kahring sik chei, 
ajârchu RŌNGPU nan-Pathen kha aṭong juimak cheia kae. 

63RŌNGPU’n nangni manpung sik leh manhao sik aleimadu kapōa, nangni suk 
manhmang sik leh suk manset sik kha ahei madu sik. Nangni tahlō sik ram a 
inphut alosōtreng sik cheia kae. 

64“RŌNGPU’n jât rakip kâra akathek manvai sik chei, ralei bângna inphut abângna 
inkhat a, khan nangni leh nanpa-nanpu he’n anta leikamuk jenmak pathenhei, 
thing leh hlunga a’nsyem pathen nanrazen sik hei. 

65Khonna enum mōngna chenmak tin chei, nanram ti om mak ning; RŌNGPU’n 
madu rangeina, inhōrna kase, tlâksamna vâng amakhu sik chei. 

66Nanhringkhō kha ahei tik a thitheina kachang sik. Sûn leh jân ṭitna kasip sik 
chei, thi kaṭit a ka-om ṭhak sik chei. 

67Nantahmuna rakip a ṭitna’n nanmalung amannok sik. Jîngkâr rakip a khōhlei 
nanmanhong hnōm sik; khōhlei rakip a jîngkâr nanmanhong hnōm sik. 

68RŌNGPU’n sona son avea se nôk hêrmak jo tin chei aleitijen ravâng, Egypt a 
rakōng vâng aṭhōi male sik chei. Sona nankadōihei hneng sōk changna sik a 
nanbinga va’njōr sik chei, tâk tûte inkhat in rachôk hnōm mak hei tin chei.” 

Dânrabu Inhnina 29 

Moab Ram a Israel leh RŌNGPU Intepna 
1Moab ram a Israel leh intepna sik a RŌNGPU’n Moses hneng ṭong apek kha hihei 
hi kae; hiva rakip hi RŌNGPU’n Sinai Tlânga alei intep puina hei chunga besa hei 
kae. 

2Moses’n Israel mi rakip abek mantûp heia ahri, “Egypt reng, avaikarônhei leh 
aram shunga khan RŌNGPU’n heimo aleitlo kha nanhmu jo. 

3RŌNGPU’n aleitlo ṭit ka-omtatak natna, ṭōn-inlak, det-hla ka-om tak hei kha 
nanhmu jo. 

4Tâk tuning katlung nantahmuna hei kha manhret theinachu ama’n lapek mak 
chei. 

5Kum 40 RŌNGPU’n nêrdiram a aṭhōi chei, nanpōn leh nankekōk lei inhler 
hêrmak a kae. 

6Sâk sik buhlom leh in sik vomhrui theiju leh juthlum leinei mak chei, tâk ama 
nan-Pathen kae ti kha mantheina sik a RŌNGPU’n nanta madu hei kha apek jo 
chei. 

7Eini’n hiva hmun a nihong tlung pha Heshbona Reng Sihon leh Bashana Reng 
Og he’n eini kadōia re anleitlo. Tâk eini’n hmaimôk nileipek hei, 

8anram nileilo, Reuben leh Gad khana Manasseh phung ṭimkhat hei hneng 
nisempek hei. 

9Nantlona rakip a chung sōkna nanneina sik hiva intepna ahlam rakip hi 
taksentak a jui ruh. 

10“Tuning RŌNGPU nan-Pathen hmaikunga akangir chei kae, nankhenga–
nanhlam kakei, nanṭōnpui karôn, nanpase, 

11nannuhmei, nansa, nankâra ka-om nanthing karôn leh nantui kathe ram hlop 
mi rakip. 

12RŌNGPU nan-Pathen in nangni leh intepna asyemna shunga hlutna sik a leh 
khava tlohlam kasōk kha inhlâng sik a tuning hiva hmun a aka-om chei kae, 

13nangni leh nanpu nanpa Abraham, Isaac khana Jacob hneng ṭong aleitep kapōa 
nangni ama mi nanchangna leh ama nan-Pathen achangna kha RŌNGPU’n 
amanchênna sik a kae. 

14RŌNGPU’n hiva intepna aneipui sik hi nangni rōk leh changmak. 

15Tuning hiva hmun a ahmai kunga akangir eini nikhenga leh nisōn anla’nte mak 
hei le’m asyem sik kae. 

16“Egypt a heikhong mo hringkhō nanlei hmang, mihei ram a heikhong mo 
nanlei petan ti kha mandonsōt ruh. 

17Anmani mater ka-om thinga, hlunga, dangka leh sana vânga a’nsyem limhei 
kha nanhmu jo. 

18Tuning hiva hmun a akangir nuhmei, pase, innshung leh phung chei 
hin RŌNGPU ni-Pathena inphut inhesōt makna sik intluk ruh. Hiva hichu thing 
kakha leh tûr kanei arajung kathō kapō hongkachang sik. 

19Tuning hiva hmun a ka-om mi inkhatbek in, ama bing hlam a ṭong rangeiloa 
aleise jo’num, hiva kalûrtak a ngekna hi atheisō leh heirakip hi ama ṭhattheina 
sik a kae tia a’nhlângmak nan-om makna sik a intluk ruh. Khava khan akaṭha leh 
akaṭhamak nankhenga asuk manhmang sik chei. 

20RŌNGPU’n khava kapō mi kha rangei mandam mak ning. Khava kanek 
a, RŌNGPU hnuknat kakhôk khan khava mipa chunga kakâng sik, RŌNGPU’n mipa 
kha amanhmang cher hma seng hiva lekha a a’nzet inrimna rakip achunga 
katlung sik. 

21RŌNGPU’n khava mi kha Israel phunghei kâra tekhing amanchang sik, RŌNGPU’n 
aman theina ṭongtep inzetna lekha a a’nsun inhlut hâksêrna rakip inrimna kha 
achunga hong katlung sik. 

22“Hnunga nansōnhei leh ram kahlatak a ka-om khōhme he’n RŌNGPU’n nanrama 
ahei rôn sōt inrimna leh inrengna kha anhmu sik. 

23Hleipuk-hei kha hleichi kachang sik hei, kat leh chi kasip sik; heite kekmak 
ning, phi kapha’m kekmak ning. Nanram kha RŌNGPU’n ahnuk hmei kapōa anat 
lai Sodom leh Gomorrah, Adma leh Zeboiim khōpuihei amanhmang kapōa 
kachang sik hei. 

24Khava pha raleichung pumpui in ṭong ander sik, ‘RŌNGPU’n anrama heijâra mo 
khanga atlo? Ama ahnuk natna jâr kha heimo kae?’ 

25Ṭong masônna kha hinga kachang sik, ‘Khava ajâr khachu RŌNGPU mihe’n 
Egypt a inphut aheiṭhōisōt hei pha, anpu anpahei Pathen leh anlei intepna kha 
ansukkhōia kae. 

26RŌNGPU’n ahnenga kamuk mak sik a aleiting, anta leikamuk phungmak 
pathenhei kha anrazen heia kae. 

27Khava jâra RŌNGPU’n amihei chunga ahnuk kana joa lekha shunga a’nzet 
inrimna kha anrama amathlung kae. 

28RŌNGPU kha ahnuk leikana hêr, ahnuk natna vâng khan anrama inphut 
aphoisōt heia miram a ahlon sōt jo hei kae, khana khan tuning katlung laka-om 
hei.’ 

29“RŌNGPU ni-Pathen in athup ajing laka-om; tâk a-Dân khachu aphôngsōt jo, eini 
leh nisōn he’n ahei tik a nijui sik kasōk a kae. 

Dânrabu Inhnina 30 

Syem therna leh Vâng Chenna sik Ahlamhei 
1“Tûn ke’n vângṭhat leh hâksêr kadeina sik a kapek jo chei. Hivaseng hi 
nanhnenga asōk pha RŌNGPU nan-Pathen in inchek-chaia adana chei jât-hei kâra 
nan-om pha, ke’n kadei sik a kapek chei hi nanhei mandonsōt sik. 



367 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

2Nangni leh nansōn he’n RŌNGPU hneng nanhong inlea tuninga kapek chei 
ṭongpek-hei hi malung kahlut a nanjui inchu, 

3RŌNGPU nan-Pathen in maritna anei sik chei. Akathekna chei jât-heia inphut 
aheiṭhōi male nôk sik chei, amankhang nôk sik chei. 

4Ralei rakir kahla pena khan aleikathek jo chei inum, RŌNGPU nan-Pathen in 
amanchun nôk sik chei, aheiṭhōi male sik chei, 

5nanpu nanpa he’n pha khat a anleiomna ram a vōi khat nan-om theina sik a kae. 
Nanpu sōnhei kanek a khangsōtna leh pungna amannei sik chei. 

6Nanmalung pumpuia ama nanlung setna sik khana khava ram a khan nan-
omṭhakna sik RŌNGPU nan-Pathen in ṭong juina malung apek sik chei. 

7Hiva hâksêrna rakip hi nangni inter leh inchok, nan-inrepuihei chunga amalet 
mathlak sik, 

8khan chu nangni’n ama nanjui nôk sik jo khana ke’n tuning kapek chei aṭongpek 
rakip hi nannit sik jo. 

9Nantlona rakip a RŌNGPU’n amankhang sik chei; tu leh sa leh ran katamtak 
nannei sik, nanhleia sâng leh be katamtak kasōk sik. Nanpu sōnhei mankhangna 
aleitlo kapōa nangni mankhangna chunga khan inpâk sik, 

10tâk nangni’n ama ṭong nantajui sik khana hiva ama mantheina lekha shunga 
a’nzet adân rakip nantanit sik kae. Nanmalung pumpuia ahnenga a’nhe sik chei 
kae. 

11“Tuninga ke’n kapek chei ṭongpek-hei hi khangtuk a’ntak leh nantajui tor mak 
sik kha changmak. 

12Hivahi bōirōk a aka-om changmak. ‘Nithei leh nijui torna sik, eini sik a tu’n mo 
chunga akakea ahei choi mathlak pek sik me?’ tia nantader sik changmak. 

13Hivahi tui-ôngpui rekhat ting aka-om um changmak. ‘Eini’n nithei leh nijuina 
sik tui-ôngpui rekhat ting tu mo avakasea ahei choi pek sik me?’ tia nantader sik 
kha changmak. 

14Changmak, nankâra hin aka-om kae. Nanmanhret, nanhri tor, khava jâra tûn 
jui jo ruh. 

15“Tuning ke’n akaṭha leh akaṭhamak khana thi leh hringna kâra inkhat kadeina 
sik a kapek jo chei. 

16Tuning kapek chei RŌNGPU nan-Pathen ṭongpek-hei hi nanjui inchu, ama 
nanlungset a, ama nanjuia, adânhei rakip nannit a achang inchu, nangni kakhang 
sik chei, mi kapung jât kachang sik chei. Nanta hlō sik ram khan RŌNGPU nan-
Pathen in mahâmṭhat apek sik chei. 

17Ṭong nanjuimak a, nanrangei hnōm mak inchu, khana pathen hlop nankamuk 
inchu, 

18suk manram sik chei kae, tûn hinahin karakôk chei kae. Nanta hlō sik Jordan 
rekhat a ram a khan akasôttak om mak tin chei. 

19Tûn nanhnenga thina leh hringna khana Pathen vângpek leh hâksêrna kâra 
nankadeina sik a kapek jo chei kae, nantakadei chunga khan sâkhi sik a ke’n 
marvân leh ralei kabek hei. Hringna kha kadei ruh. 

20RŌNGPU nan-Pathen kha lungset ruh, ama jui ruh khana taksenthei chang ruh, 
nanpu nanpa Abraham, Isaac leh Jacob hei hneng pek sik a ale’ntepna ram a khan 
pha kasôttak ka-om sik chei.” 

Dânrabu Inhnina 31 

Moses Kathlenga Joshua 
(Mj 27.12–23) 

1Moses’n Israel mipuihei hneng ahri manjôna, 

2khan ati, “Tûn kei kum 120 katluk jo eng, nanhlam kakei chang tor mak jo ning. 
Hiva chunga, Jordan rekemak jo ning tia RŌNGPU’n amanthei jo eng. 

3Anram kha nanhlō theina sik a, RŌNGPU nan-Pathen khet nanhma kase sik a kha 
khana aleika-om jât-hei asuk manhmang sik hei; khana RŌNGPU’n ahri kapōa, 
Joshua kha nanhlam kakei kachang sik. 

4RŌNGPU’n Amorhei reng Sihon leh Og ator heia anram asuk manhmang kapōa, 
khava mihei kha asukmanram sik hei kae. 

5RŌNGPU’n anmani chunga retorna kha apek sik chei, ke’n kamanthei chei 
kapōhrep a nantatlo sik hei kae. 

6Intluk ruh khana inhlamrin ruh. Nan-Pathen RŌNGPU khet khan athlop sik chei. 
Masō mak chei ning, dahlon mak chei ning.” 

7Khava sōa Moses’n Joshua abek a ati, “Intluk roh khana inhlamrin roh; anpu 
anpahei hneng RŌNGPU’n aleitep pek ram kahlō sik mihei kaṭhōi sik kha nang che 
kae. 

8RŌNGPU khet in aṭhōi sik che khana a-ompui sik che. Ama’n masō mak che ning, 
dahlon mak che ning, achang jâra malung mathlak mak roh khana ṭitmak roh.” 

Dân kha Kum 7 Kataia Tei sik 
9Khava jâra Moses’n Pathen Dân kha amazet a RŌNGPU Intepna Thingbôm 
katinta levi thempuhei hneng leh Israel hlamkakeihei hneng apek hei. 

10Ama’n ṭong apek heia, “Kum 7 achaina kataia, bat hei bângna sik kum ajōng 
tlung sik jo pha, Rabuk Kût shunga hivahi inhnaktak a teisōt ruh. 

11Kamukna hmun inkhat a RŌNGPU nan-Pathen inmuk sik a anhong pha, Israel 
mipuihei hneng teisōt ruh. 

12Pase, nuhmei leh sahei, khana nankhōpui shunga ka-om khōhme rakip bek 
mantûp hei ruh, mi rakip in antheia RŌNGPU nan-Pathen kajana anmanhretna sik 
khana aman theinahei kha taksentak a anjuina sik. 

13Hing’hin RŌNGPU nan-Pathen Dân alakathei hêrmak nansōn he’n anthei sik jo. 
Khan chu Jordan rea nanta hlō sik ram a nan-omlai seng aṭong juije kha 
anmanhret sik jo.” 

Moses hnenga Achaina RŌNGPU Mansena 
14Khava sōa RŌNGPU’n Moses hneng ati, “Nang akasôt hringmak jo tin che. Joshua 
kha mansena kanei theina sik a heibek roh, Pōn-inn shunga heiṭhōi roh.” Moses 
leh Joshua kha Pōn-inn shunga leikahlut hei, 

15Pōn-inn kot hnenga akangir sumtuk chopui inkhat a RŌNGPU kha jōng inlâr jo. 

16 RŌNGPU’n Moses hneng ahri, “Nang inranga kathi sik jo che, nathisōa mipuihei 
hi kei hneng taksenthei changmak hei ning, anmani leh intepna kaleisyem kha 
anvōkkhōi sik. Kei andahlon sik eng, anvahlutna sik ram a jât-hlop hei pathen 
anvakamuk sik hei. 

17Khavakha asōk pha, anchunga kahnuk kana sik; kadahlon sik hei, anmani suk 
manram kachang sik hei. Ṭit ka-om inrimna katamtak anchunga jōng katlung 
sik, khava sōa chu an-Pathen ke’n ka-ompui mak jâr heia hiva omchen hi akasōk 
jo kae tia anhong manhret sik jo. 

18Khava pha anmani inthōpui sik ke’n hnōm mak ning, ajârchu anmani’n 
ṭhatmak antlo jo khana pathen alak ankamuk joa kae. 

19“Tûn, hiva hla hi mazet roh. Ankadōia sâkhi achang ṭhakna sik a Israel mipui 
hneng manthei hei roh. 

20Anpu anpahei hneng kale’ntep kapōa, hiva haona leh thai omna ram a hin 
kaṭhōi sik hei. Khana khan antamadu thlai rakip anhmu sik, inchûng nenga ka-
om sik hei. Tâk anmani inhe sik heia kha pathen alak anvakamuk sik. Andahlon 
sik eng, kaṭong tepna anvōkkhōi sik, 

21ṭit ka-om inrimna katamtak anchunga jōng katlung sik. Tâk hiva hla hichu 
ansakṭhak sik, hivahin ankadōia sâkhi kachang sik. Tûnhin um, pek sik heia 
kale’ntepna ram a kaṭhōi mak hma hei hin, heimo antamandon kamanhret.” 

22Khava ning bât khan Moses’n hla kha amazet a Israel mipui hnenga amanthei 
jo hei. 

23Khava sōa RŌNGPU’n Nun sapa Joshua hnenga ṭong ahri, “Inngamna nei roh 
khana intluk roh. Anhnenga kale’ntepna ram shunga Israel mipuihei kha hlam 
nakei sik hei kae.” 

24Moses khan Pathen Dân kha heite dahlon makna sik a inrintak a lekharabu 
inkhat a amazet jo. 

25Achai pha, RŌNGPU Intepna Bôm katintahei, levi thempuhei hneng ati, 

26“Hiva Pathen Dân lekharabu hi inlo ruh, amihei kadōia sâkhi inkhat a a-om 
ṭhakna sik a RŌNGPU nan-Pathen Intepna Bôm hnenga da ruh. 

27Heituk a ṭong inngeimak leh rahe kasehei mo ti hi kamanhret. Kei hringkhō 
shunga RŌNGPU kadōia anrahe leikase, kathisōa chu kakhe chet a anrahe kase 
sik. 

28Nanphung hlamkakei leh ṭōnpui karôn rakip hiva omchenhei hi kaman theina 
sik hei, kahmai kunga mantûp hei roh; anmani kadōia, kei sâkhi kachang sik a, 
marvân leh ralei kabek sik hei. 

29Kathisōa chu mipuihei hong ṭhamak hei ning khana kaman theinahei hi lomak 
hei ning ti hi kamanhret. Akahong sik pha shunga inrimna anhong ratō sik, 
ajârchu RŌNGPU’n atheikada kha anhong tloa ahnuk anmannat pek sik a kae.” 

Moses Hla 
30Khava sōa Moses’n hla seng kha aleiteisōt khana Israel mi rakip in anleirangei. 

Dânrabu Inhnina 32 

1“Ralei leh bōirōk, kaṭong rangei ruh, malung kahlut a kaṭong hri rangei ruh. 

2Kei mantheina hi khōtui kapōa katla sik, raleichunga radaitui ka-ang sik. Kaṭong 
hi hardông chunga khō rahme kapōa katla sik phidông chunga khōtuidi ka-ang 
sik. 

3 RŌNGPU rahming kachoi ka-ân sik, ami he’n alûrna anhri manthang sik. 

4“RŌNGPU kha ratha kanei nankahrung kae, Atlona rakip a pui katluk leh akadik 
kae; Nan-Pathen chu taksenthei leh akadik kae; akadik leh akaṭha kha atlo. 

5Tâk nangni chu taksenthei changmak chei, ami sik a rahōi changmak chei, setna 
leh maleisei kasip jât chei kae. 

6Mikamo, mandonna kaneimak mihei, Hinga mo RŌNGPU kha nantatlo sik? Ama 
chu nanpa, nankasyem kae, ama’n nangni jât inkhat a asyem chei kae. 

7“Akasesa tenlaia omchen kha mandon ruh; Nannu nanpa hneng heimo 
aleikasōk, der hei ruh, Upahei hneng hmalai heimo aleikasōk, der hei ruh. 

8A’nshângpen in jât-hei ram apek hei; khon mo mihei omna sik amandon pek 
hei. Jât rakip hneng marvân mihring inkhat sasâm apek hei, 

9Tâk Jacob sōnhei chu ami sik a akadeisōt jo hei. 

10“Nêrdiram a akalôn hei kha ahmu hei, inrengna, thli tasêm ram thōia. Ama’n 
ahrung hei, a-ensui hei, abinga anhrung kapōtak a. 

11Mârhmu khan ate jōngna sik amanthei hei kapōa, amathla azâr chunga kaṭha 
ada hei kapōa, RŌNGPU’n Israelhei kha antlâk makna sik a ada hei. 

12Ramlak a pathen inthōpuina inveiloa, RŌNGPU’n abinga amihei hlam akei hei. 

13“Ram inshâng heia vai amanrôn hei, hleia kakek hei amansâk hei. Hlungpui 
kâra khōihning anleihmu, anmani olive hlung kâra kakhangsōt hei. 

14Ansehrat pui, ankepui he’n sene pui katluk a anpek hei, kemōng, ke leh se 
kaṭhapen, gehu kaṭhapen leh madu ka-ompen vomhrui theiju annei hei. 

15“RŌNGPU mihei kha kahao chet-chet hei, tâk anrahe kase; antak kha kathai jo 
khana sâk in a-ê jo hei ankasyempa Pathen kha anmasō jo, ratha kanei huksōtpa 
kha anhlonsōt jo. 

16Lim ankamukna khan RŌNGPU thang amanset; Ṭhatmak antlona khan ama 
ahnuk anmannat. 

17Akadik mak pathen hneng inthoina antōk, anpu anpa he’n antamanhret 
hêrmak pathen ather hei, Israel in anta leijui hêrmak pathenhei. 

18Anmani hringkhō kapek ratha kanei ankahuksōtpa, an-Pathen kha anmahngi 
jo. 

19“Hivahei hi RŌNGPU’n ahmu pha ahnuk leikana khana asapa leh asanuhei kha 
ahlon sōt hei. 

20Ama’n ati, ‘Ke’n anmani inthōpui nôk mak jo hei ning.’ ‘khava sōa heimo 
kachang hei ti kha ka-en sik hei, sova ṭong inngeimak leh taksenthei 
kachangmak mihei so. 

21Antasyem limhei jâra kahnuk anmannat, Pathen changlo pathenhei kha, 
pathen anphō hei jâra kathang anmanset. Khava jâra anhnuk mannatna sik a jât-
hlop antati hei kha kahmang sik hei; akamo jât-hei chunga anthang kamansit sik. 

22Kahnuk kana hi hmei kapōa heikasûk sik, raleichunga ka-om rakip kakâng sik. 
Hivahin thōi raleia katlung sik, khana tlânghei rajung akâng manram sik hei. 

23“‘Anchunga bângtik neilo inrimna kamathlung sik khana anmani dōina sik 
kathe rakip kahmang sik. 

24Anmani vonṭâm tuihrea khana hritluna kathi sik hei; Ṭit ka-om hrisea kathi sik 
hei. Ankabuhlu sik ramsha kajōngtir sik hei, an-inchuk sik a tûr kanei mari 
kajōngtir sik hei. 

25Re’n hlamlena thina amansōk sik; ṭit-inpirna’n innshung akatlir sik. 
Khangdông nuhmei-pase kathi sik hei; naite leh kater he’m ṭhenmak ning. 

26Tûte inkhat inum anmani anmandonsōt makna sik hei ankhenga kaman 
rampet sik heia kae. 

27Tâk kei khet in kakahnur hei pha hin, an-inrepui he’n kamihei antor hei leh 
inlensakna antanei sik kha hnōm tor mak eng.’ 

28“Israel hi singna kase jât inkhat kae; singna neitet mak hei. 

29Heijâra mo anhmai akabōk ti kha hmumak hei; hei omchen mo kasōk kha 
manhret mak hei. 

30Mi inkhat in 1,000 aleitor hei kha, mihlop mi 2 rōk in 10,000 ator jo hei, heijâra 
mo? RŌNGPU an-Pathen in adahlon jo hei; anmani ratha kanei Pathen in amasō 
jo hei. 

31Ankadōi he’n anmani pathenhei kha katlasam hei, Israelhei Pathen kapōa 
ratha neimak hei ti anmanhret. 

32Ankadōihei kha Sodom leh Gomorrah kapōa ṭhamak hei, akakha leh tûr kanei 
vomhrui thei kapō hei kae. 

33Mari tûra inphut a’nsyem vomhrui ju ka-ang hei. 

34“Ankadōi he’n heimo antatlo kha RŌNGPU’n amandonsōt. Anmani karâkna sik 
pha kaṭha ahngâk a kae. 

35 RŌNGPU’n phu ahlō sik hei, khana akarâk sik hei; anpûrna sik pha kha lakahong 
sik; an-inhmangna sik kani kha hong kahnai jo. 

36 RŌNGPU’n anmani ratha katlangsō jo ti kha amanhret a, amihei ahuk sik jo hei. 
Atlona sik heite neimak jo hei ti ahmu pha, ama inzenhei chunga lungsetna anei 
sik jo hei. 

37Khava sōa RŌNGPU’n amihei ader sik hei, ‘Nanta taksen ratha kanei pathenhei 
kha khon mo aka-om jo hei? 

38Nan-inthoina shathai vâng nanvei hei, anhnenga in sik a vomhrui ju nanpek 
hei. Anmani tûn hong hei rasoh khana inthōpui chei rasoh; nangni kahuk sik a 
hongtlân hei rasoh. 

39“‘Kei khana kei rōk Pathen eng kae, ahlop pathenhei kha akadik changmak hei. 
Ke’n kathat khana ke’n hringkhō kapek, ke’n kamantôn khana ke’n kaman dam, 
katlona rakip a tûte’num akhârtor mak hei. 

40Akahring khet Pathen kachang jâra, Kakut kakalâng khana intep enga 

41akavâr jap kachemjâm kakatât sik akadik antlo mo tia ka-en sik hei. Kakadōi 
hei chunga phu kahlō sik hei ani kahōt hei kakarâk sik hei. 

42Kathe hei kha anthisenna kaphûm sik hei, Kakadōi rakip kachemjâm in athat 
sik hei. Kei chunga re katlo inkhatbek ṭhenmak hei ning; taksa intôn leh khuma 
aka-om mihei kapha kathi sik hei.’ 

43“Eh jât-hei, RŌNGPU mihei kha nantamanpâk sik hei kae, anmani kathat rakip 
hei kha akarâk hei. Ama kadōihei chunga phu ahlō khana amihei setna chu 
arangei mandam hei.” 

44Israel he’n antheina sik a Moses leh Nun sapa Joshua’n hiva hla hi anlei teisōt. 

Achaina Moses Mansena 
45Moses’n Pathen mantheina hei mipuihei hneng apeksō pha 

46ama’n ati, “Tuning kapek chei ṭongpek rakip hi juina sik a intluk ruh. Nansahei 
hneng Pathen mantheina hei hi taksen theitak a anjuina sik, ave-avea manthei 
hei ruh. 

47Hiva mantheina hei hi akarōksai changmak; hihei hi nanhringna khet kae. Jui 
hei ruh khana nanta hlō sik Jordan rekhat ram a khan kasôttak ka-om sik chei.” 

48Khava kani ning bât RŌNGPU’n Moses hneng ahri, 

49“Jericho khōpui hmai inhngetpui Moab ram a Abarim Tlâng heia se roh. Nebo 
Tlânga ke ina ke’n Israel mihei hneng kapek sik jo hei Canaan ram kha enroh. 

50Na-upa Aaron in Hor Tlânga akathi kapōa, nang um Nebo Tlânga kathi sik jo 
che, 

51ajârchu nan inhni bât a Israel mihei hmaikunga kaṭong leijui mak chei. Zin ram 
thōia Kadesh khōpui hnenga Meriba tuipanga nan-omlai, mipuihei hmaikunga 
kei kajana aleipek mak chei. 

52Nang in ram kha kahlatak a inphut nathlir sik, tâk Israelhei hneng kapek sik 
ram khachu hlutmak tin che.” 

Dânrabu Inhnina 33 

Moses’n Israel Phunghei Vâng Apek 
1Pathen mi, Moses’n athimak hma Israel mipuihei hneng aleiphông vângṭhat hei 
kha hihei hi kae. 

2Sinai Tlânga inphut RŌNGPU kha kajōng; Edom chunga kani kapōa heikasōk 
khana Paran Tlânga inphut amihei chunga jōng kavâr. Ngeva 10,000 hei leh jōng 
inṭhōi hei, achangting hmeihrui amatu. 

3 RŌNGPU’n amihei alungset hei ama tahei kha ahrung hei. Khava jâra akekunga 
inkun me khana aṭongpek nijui. 

4Eini’n jât karōi kaṭhapen nimanbuk Moses’n apek me Dân kha nijuia kae. 

5Anphung hei leh anhlam kakeihei anlei intûp pha khan RŌNGPU’n ami Israelhei 
reng leikachang. 

6Moses’n Reuben phung chungchânga aleihri: “Reuben hi inram chermak rasoh, 
Anmihei antlôm ravâng.” 

7Judah phung chungchânga ahri: “RŌNGPU, inthōpui derna anṭap rasa theipek hei 
roh; Phung inkhat hei leh manchun nôk hei roh. RŌNGPU, anmani sik a re tuk roh, 
Khana an-inrepuihei dōina inthōpui hei roh.” 

8Levi phung chungchânga aleihri: “RŌNGPU, nang lungdo kha Urim leh Thummim 
vânga malârsōt roh Levihei, taksenthei nasōk heia inphut; Massa a enmansinna 
naneihei Khana Meriba tuia khan andikna namanchên. 

9Annu anpa, ansōpui leh ansahei chunga kanek a, Anhnōmna che kha kalentak a 
anmalâr. Naṭongpek anjui Khana nang intepna kha anjui mathlung. 

10Nadân juina sik a namihei anmanthei sik hei; Nang maichâma inthoina antōk 
sik. 

11 RŌNGPU, anphung hei hrat chet-chetna sik a inthōpui hei roh; Antlona rakip a 
tlaipek hei roh. An-inrepuihei suk rabun hei roh; Avea thōi nôk mak jo hei 
rasoh.” 

12Benjamin phung chungchânga aleihri: “Hivahi RŌNGPU’n alungset leh ahrung 
phung kae; Ama’n sûn nilun ahrung hei, Khana ama ankâra ka-om.” 

13Joshep phung chungchânga aleihri: “RŌNGPU’n anram kha khōsûr leh Ralei 
thōia tuipûtna vângṭhat kha pek rasoh. 

14Anram kha kanisat a thei hminna vângṭhat kha chen rasoh, Aphatina kara 
kaṭhapen kha sip rasoh. 

15Tenlaia anhmebung hei, madu ka-om theikara khan katōm rasoh. 

16Anram kha akaṭha rakip in sip rasoh, Thingbur kakânga inphut ṭong leikahri 
RŌNGPU ṭhatna khan mahâmṭhat pek hei rasoh. Hiva mahâmṭhat hei hi Joseph 
phung chunga tlung rasoh, Ajârchu ama hi asōpuihei kâra hlamkakei leikachang. 

17Joseph in sehratche ratha anei, Ram sehratche raki anei. Araki hei kha 
Manasseh lishing lishing hei kae Khana Ephraim lishing sôm sômhei kae. Raki 
hei vâng khan jât-hlop hei asuk hei Ralei inchaina katlunga akathor hei.” 

18Zebulun leh Issachar phunghei chungchânga aleihri: “Zebulun hi tuipui 
inveina tlona khang sōt rasoh, Khana Issachar nei leh hao hi inna hongkhang 
chet rasoh. 

19Antlâng chunga khōhmehei anbek hei Khana khan akadiktak inthoina kha 
antlosōt. Tuipuia inphut nei leh haona Khana tuipanga nêrdi kâra inphut nei 
anchen.” 

20Gad phung chungchânga aleihri: “Anramri inlensōtpa, Pathen kha choi ka-ân 
ruh. Mibân leh luvun kakeihler hrep sik a Shabakkai kapōa Gad in ahngâk a ka-
om. 

21Aram kaṭhapen kha an-inlo; Hlamkakei chen kha anhnenga inpek hei. Israel 
hlamkakeihei anlei intûp pha khan RŌNGPU ṭongpek leh dân kha anjuia kae.” 

22Dan phung chungchânga aleihri: “Dan hi shabakkai tere inkhat kae; Bashana 
inphut jōng inthok a kae.” 

23Naphtali chungchânga ahri: “Naphtali chu RŌNGPU lungsetna’n katluk a vâng 
apek; Anram kha Galilee Dîra inphut thlang katlung kae.” 

24Asher phung chungchânga aleihri: “Phung alak kanek a Asher mahâmṭhat 
inpek chet. Asōpuihei talungset pen kha chang rasoh, Aram kha olive thing pung 
rasoh. 

25Akhōpuihei kha thir kekot vâng inhrung rasoh, Ahei tik a kangamtak a om 
rasoh.” 

26Israel mipuihei, nan-Pathen kapō pathen lak om mak, bōirōk arakana kalûrtak 
a kajōng, nankabôm sik a sûmtuk ajōng petan a kae. 

27Pathen kha heitik a nankahrung kae; bângtik neiloa khan amatu ṭhak chei. 
Nangni’n hmalang nanjōn pha nankadōihei kha ahnong sōt hei, khana suk 
manram hei ruh tia amanthei chei. 

28Khava jâra Jacob sōnhei kamōnga ka-om hei, bōirōk a radaitui in ralei tui 
apekna hmun a hmuchi leh vomhrui ju siptakna ram a inngama ka-om hei. 

29Eh Israel, heituk a akahōi che mo! RŌNGPU’n ahuksōt jât nang kapō tûte inkhat 
om mak. Nang hrungna sik leh torna nakapek sik a, RŌNGPU khet kha nang pho 
leh chemjâm kae. Nakadōi he’n lungsetna kangek sik a kahong sik hei, khana 
nang in nachōn rachi sik hei. 

Dânrabu Inhnina 34 

Moses Kathi 

1Moses kha Moab phaichama inphut Nebo Tlânga, Jericho nisōtinga Pisga Tlâng 
hmora kake jo, khana khan RŌNGPU’n ram rakip kha aleimanhmu: Gilead ram 
inphut sak tinga Dan khōpui katlung; 

2Naphtali ram shung; Ephraim leh Manasseh ramhei; Judah ram tlaitlâk tinga 
Mediterranean tuipui katlung; 

3thlang tinga Judah ram seng; Zoar a inphut Jericho, kahno thing kekna khōpui 
katlunga phai incham. 

4Hivasōa RŌNGPU’n Moses hneng ahri, “Ansōnhei hneng pek sik a Abraham, Isaac 
leh Jacob hnenga kalei intepna ram kha hivahi kae. Ke’n hivahi kamanhmu jo 
che, tâk sovason manse mak che ning.” 

5Khava jâra RŌNGPU sōkpa, Moses kha RŌNGPU hrina dungjuia Moab ram a kathi 
jo. 

6RŌNGPU’n ama kha Bethpeor khōpui inhngetpui Moab phaichama avûm jo, tâk 
tuning katlung tûte’num ama vûmna kha manhret mak hei. 

7Moses kha athi pha akum 120 katluk jo; angaia kapōa aratha kahrat hi, ahmit 
hmu lakaṭha hêra kae. 

8Israel mipui he’n ni 30 Moab phaichama ṭajai anlei sui. 

9Nun sapa Joshua kha singna hongkasip a kae, ajârchu Moses’n akahlang 
kathleng sik a akadei jo. Israel mihe’n Joshua anjui khana Moses 
hneng RŌNGPU ṭongpek-hei kha anleinit a kae. 

10Israelhei kâra Moses kapō sânkathem inkhatbek leiom mak, RŌNGPU’n ama chu 
hmai leh hmai intōa ale’nbekpui. 

11RŌNGPU’n Moses atira Egypt reng, aṭōnpui karônhei leh aram pumpuia ṭōn-
inlak leh det-hla ka-om aleitlo kapōa, thempu inkhatbek inum latlomak. 

12Israel mipuihei hmaikunga Moses’n ṭit ka-om leh ṭōn kalen aleitlo kapōa 
sânkathem tûte inkhatbek inum latlotor mak hei. 

Joshua 

Joshua 1 

Canaan Hlōna sik Joshua hneng Pathen Ṭongpek 
1 RŌNGPU sōk Moses athisōa, Moses inthōpuipa, Nun sapa Joshua 
hneng RŌNGPU’n ṭong aleihri. 

2Ama’n ati, “Kasōkpa Moses kathi jo. Nang leh Israel mipui rakip intluk jo ruh, 
khana ke’n kapek hei ram shunga Jordan Tuidung rakan jo ruh. 

3Moses hneng kaleihri kapōa, nangni’n nantahro sik ram akhenga nang leh kami 
seng hneng kapek jo chei kae. 

4Nanramri kha thlâng tinga nêrdiram leh sak tinga Lebanon Tlânghei akatlung 
sik kae; nisōtinga Euphrates Tuidung kalena inphut, Hit ram apetanna, taitlâk 
tinga Mediterranean Tuipui katlung sik kae. 

5Joshua, nang nahring lai seng tûte inkhat in re tor mak hei tin. Moses ka-ompui 
kapōa nang ka-ompui sik che; nang ahei tik a dahlon hêrmak che ning. 

6Inrin roh khana inngam roh, ajârchu nanpu sōnhei hnenga kalei intepna ram hi 
anchen pha leh nang in hiva mihei hlamkakei a’nṭang sik che kae. 

7Inrin rōk kha inrin roh, inngam roh; kasōkpa Moses’n aleipek che Dân seng kha 
jui ngerna sik tlo roh. Khavakha ṭhen inkhatbek heisak lo tlomak roh khan chu 
nasena rakip a chung kasōk sik che. 

8Nankamukna phatina Dânrabu teiṭhakna sik a intluk ruh. Sûn leh jân tei ruh, 
ashunga a’nzet rakip ajuina sik a tlo ruh. Kha achang inchu nangni kahao sik chei 
khana chung kasōk sik chei. 

9Na-inrinna sik leh inngamna sik a kaṭong pek che kha mandonsōt roh! Ṭitmak 
roh khana malung mathla mak roh, ajârchu RŌNGPU na-Pathen ke’n nasena chen 
a ka’nṭhōipui sik che.” 

Joshua’n Mipuihei Ṭong Apek 
10Khava sōa Joshua’n hlamkakeihei hneng 

11rephōra anvasena sik leh mipuihei hneng anvahrina sik a ṭong apek hei, “Sâk 
leh in ṭhahrep mantluk ruh, ajârchu RŌNGPU nan-Pathen in apek sik chei ram 
kahlō sik a ni 3 shunga Jordan Tuidung re akake sik chei kae.” 

12Joshua’n Reuben, leh Gad leh Manasseh phung aṭimkhat hei hneng ahri, 

13“Nangni omna sik a Jordan nisōtinga ram RŌNGPU nan-Pathen in apek sik chei 
kha RŌNGPU sōk Moses’n heikhonga mo ahri pek chei kha mandon ruh. 

14Nannuhmei, nansa, nanranhei hinahin ka-om sik hei, tâk re hmangchâk a-
invon nanremihei chu ansap changpui Israelhei inthōpui sik, anmani hmating re 
anrakan sik, 

15RŌNGPU nan-Pathen in apek hei Jordan tlaitlâk tinga ram kha anhlō mak 
kârseng. Israel phung rakip ram kha kaṭha apek hei phatō leh khan RŌNGPU sōk 
Moses tapek chei hiva Jordan nisōa nanram hin hong inle sik cheia kha ka-om 
thei sik chei.” 

16Anmani’n Joshua anmasôn, “Namanthei rakip kantlo sik khana natirna rakip a 
kase sik ung. 

17Moses ṭong ahei tik a kantajui kapōa, nang kanjui sik che, khana RŌNGPU na-
Pathen in Moses a-ompui kapōa nang ompui che rasoh! 

18Nang ratha neina chunga akahnōm mak hei leh naṭongpek heikhat kajuimak 
hei that sik hei kae. Inrin roh khana inngam roh anti!” 

Joshua 2 

Joshua’n Jericho Ka-en inthlip Atir hei 
1Khava sōa Joshua’n Acacia rephōra inphut mi 2 Canaan ram rirûk a ka-en inthlip 
sik a atir hei, akakhôk pena Jericho khōpui sik a. Khōpuia khan antlung pha, 
Rahab intinu notinu inna jân karek sik a leikase hei. 

2Jericho rengpa’n khava ning jân Israel ṭhahrep ram ka-en inthlip kahong hei ti 
hi aleithei jo, 

3khava jâra Rahab hneng ṭong aleitir: “Na-inn shunga mihei kha ram pumpui ka-
en inthlip a akahong hei kae! Heikeisōt hei roh!” 

4-6Amanu’n amasôn, “Mi ṭhahrep ka-inna kahong hei, tâk anmani khona inphut 
kahong hei mo manhret mak hei eng. Kani tlâksōa, khōpui kot a’nkam mak hma 
kasesōt jo hei. Khonting akase hei mo manhret mak eng, tâk inranga nanhnong 
he’nchu nansur tor sik hei.” (Tûnchu Rahab in khō ka-en inthlip 2 hei kha innphu 
chunga aṭhōi heia khana aleida sapôt hlom thōia athup jo hei.) 

7Rengpa mihei kha khōpui kha andahlon jo, khana kot kha ankam jo. Jordan re 
kena katlunga ram ka-en inthlip Israelhei ka-en sik a vakase hei. 

8Aka-en inthlip he’n jâna anje mak hma, Rahab kha phuchunga kakea, 

9anhnenga avahri, “Hiva ram hi RŌNGPU’n nanhnenga apek jo chei ti hi 
kamanhret. Ram shunga mi rakip in nangni anṭit hêr jo chei. 

10Nangni’n Egypt nanhei dahlon pha RŌNGPU’n Tuipui Kasen amanchâr kha 
kanthei jo. Jordan nisōtinga Amor reng 2, Sihon leh Og nantathat hei kha’m 
kanthei jo. 

11Khahei kha kanthei lim leh kaṭisō jo ung; nangni jâra kanmalung hratna rakip 
inhmangsō jo. RŌNGPU nan-Pathen kha marvân chung leh hiva raleichunga 
Pathen kae. 

12Tûn ke’n nangni chunga katlo kapōa ka-innshung chunga lungset a kantlo sik 
tia ama rahminga inhâksêr ruh, khana kataksena sik chei mêrchîkna ṭhahrep 
apek ruh. 

13Kapa, kanu, khana kasōpuihei leh an-innshung rakip kanhuk sik hei tia 
kahnenga intep ruh! Keini amanthat mak hei ruh!” 

14Pasehei kha’n amanu hneng anti, “Kantahri kapōa kantlosōt mak inchu Pathen 
in kanhringkhō lo rasoh! Keini ṭōntlo hi tûte hneng nahrisōt mak inchu 
nahnenga keini intep ung khachu hiva ram hi RŌNGPU’n apek ung pha, kaṭha 
kanhrung sik che.” 

15Rahab kha khōpui shunga bang leh a’nkop inna aka-om kae, khava jâra mihei 
kha hrui inkhat vâng amakhei maṭhum jo hei. 

16Amanu’n ati, “Hmebungting son se jo ruh, achangmak inchu rengpa mihe’n 
anhmusōt sik chei. Khana khan anmani anhong inlemak kârseng ni 3 inthup ruh. 
Khava sō leh nanhlam nanhro thei sik.” 

17Pasehei khan amanu hneng anti, “Intepna namantlo ung kha keini’n kannit sik. 

18Nang in natlo nger sik khachu hi kae. Keini’n narama re kanhei kōn pha, hiva 
patsen hrui hi namaṭhumna ung nathlikōt a leikhit roh. Khan chu napa nanu 
nasōpuihei seng hiva innshunga hin intûp ruh. 

19Tu inkhat in inn hinna inphut vâng asōk inchu, ama thina kha abing ṭhena 
kachang sik, keini’n themmô chenmak ning; tâk tu inkhat nang leh innshunga 
aka-omsap kha antôn inchu, khachu keini’n themmô kanchen sik. 

20Achang ravâng, kanṭōntlo kha tu inkhat hneng nahrisōt inchu, nahnenga 
tlopek sik chea intepna namannei ung kha nitmak ning anti.” 

21Amanu kahnōma amanse jo hei. Anmani ansesōt pha, amanu’n pat-hrui kasen 
kha thlikot a akhit jo. 

22Aka-en inthlip hei kha hmebungting kase heia va’nthup jo hei. Rengpa mihei 
khan anmani kha ni 3 ram shunga akir akâk a anleijong hei, tâk leihmu mak hei, 
khava jâra Jerichoa he’nle hei. 

23Khava sōa aka-en inthlip hei kha hmebunga inphut heikaṭum hei, tuidung 
anrakana, Joshua hneng inle jo hei. Omchen kasōk rakip kha ama hneng 
anleimanthei, 

24khana anti, “RŌNGPU’n ram pumpui so apek jo me tia inngamna kannei. Sonna 
ka-om mi rakip in eini anṭit hêr jo me.” 

Joshua 3 

Israel Mipui he’n Jordan Antarakan 
1Abân jîngkâra Joshua leh Israel mi rakip in hmatak a kathōi heia, Acacia rephōr 
kha anleidahlon jo, Jordanna leikase hei, khana khan tuidung kha rakanna sik 
antlo lai seng khan le’nhnga hei. 

2Ni 3 sōa hlamkakei he’n rephōr shunga leikase hei 

3khana mipuihei hneng anleiti, “RŌNGPU nan-Pathen Intepna Bôm kha thempu 
he’n antakadom nanhmu pha, rephōr ṭhet unna ankahnung jui hei ruh. 

4Hinahin nangni hmalai khan lahong phungmak chei, achang jâra sena sik hlam 
kha anmanthei sik chei. Tâk Intepna Bôm hnenga chu hnaimak ruh; kilometre 
inkhat kapō inkâra jui ruh.” 

5Joshua’n mipuihei hneng ati, “Nanbinga intheng sōtna tlo ruh, ajârchu jîng 
kania RŌNGPU’n nankâra ṭōn-inlak atlo sik kae.” 

6Khava sōa ama’n thempuhei kha Intepna Bôm ankadoma mipuihei hmating 
ansena sik amanthei hei. Ama tahri kapōa anmani’n antlo jo. 

7 RŌNGPU’n Joshua hnenga ati, “Tuninga katlosōt ṭōn hin mikalen inkhat 
nachangna kajana kha Israel mi rakip hei amannei manphut sik hei, khana ke’n 
Moses kaleiompui kapōa nang ka-ompui che ti hi anmani’n anhong manhret sik 
jo. 

8Intepna Bôm indom hei kha manthei hei ruh khan anmani’n tuidung kha 
antlung pha, tuipanga dôp kâra akangir sik hei kae.” 

9Khava sōa Joshua’n mipuihei hneng ati, “Hin hong ruh khana RŌNGPU nan-
Pathen in heimo ahri varangei ruh. 

10Nangni’n hmating nan-injôk pha, ama’n Canaan, Hit, Hiv, Periz, Girgash, Amor, 
Jebush-hei kha ahnong sōt nger sik hei. Ralei pumpui Pathen Intepna Bôm khan 
nanhma Jordan arakan pha 

11akahring Pathen kha nankâra ka-om ti nanhong manhret sik. 

12Tûnchu Israel phung rakip a, pase inkhat et kadei ruh. 

13Ralei pumpui RŌNGPU Intepna Bôm indom thempu he’n anke tui anchōn lim 
leh, Jordan tuilōng kha inting sik, tui ajōng kalōng kha hmun khat a hong inshâng 
sik.” 

14-15Khava phat kha sâng khôm pha kae, tuidung khachu tui leikalen. Jordan 
rakan sik a mipui he’n rephōr anhei dahlon pha, thempu he’n Intepna Bôm 
ankadoma, anhma kase hei. Thempu he’n tuidung shunga anke anheichōn lim 
leh 

16tui akalōng kha intinga chungtinga Zarethan hnenga Adam khō katlunga hong 
inshâng jo. Tuipui Kathia alōng inthla sik kha intingrep jo, mipuihei kha Jericho 
hnenga tuidung kha anrakan tor jo. 

17Mipui he’n ramchâr kapōa anrakansō mak kârseng, RŌNGPU Intepna Bôm 
indom thempuhei kha Jordan alaiṭima ramchâra kangira ka-om hei. 

Joshua 4 

Mandon sōtna Hlungphun 
1Mipui he’n Jordan kha anhei rakansō pha, RŌNGPU’n Joshua hneng ati, 

2“Pase 12, phung rakip a inkhat et kadei hei roh, 

3khana Jordan laiṭim a hlung 12, thempuhei leingirna hmunkhet a inphut, 
anvalona sik a ṭong pek hei roh. Hlunghei kha heikadom hei sona tuninga nan-
inṭhumna sik hmun a andana sik manthei hei roh.” 

4Khava sōa Joshua’n akadeisōt pase 12 hei kha abek heia, 

5ati, “RŌNGPU nan-Pathen Intepna Bôm hmating Jordan shunga se ruh. Nangni 
Israel phung inkhat et a, mi inkhat et in nandâra hlung inkhat et heikadom ruh. 

6Hiva hlunghei hin RŌNGPU’n heimo atlosōt kha mipui hneng mandonsōtna 
amannei sik hei. Hnunga, nansa he’n hlunghei hi heijâra mo a’nphun hei tia 
ander chei pha, 

7RŌNGPU Intepna Bôm khan Jordan anrakan pha tuilōng kha le’nting tia nanhri 
pek sik hei. Hiva hlung hin hei omchen mo aleikasōk jo ti kha Israel sahe’n 
anmandonsōt ṭhak sik jo.” 

8Mihei khan Joshua ṭong kha anjuia kae. RŌNGPU’n Joshua hnenga ṭong apek 
kapōa, Israel phung rakip a mi inkhat et, Jordan alaiṭima inphut hlung 12 anvalo 
jo, an-inṭhumna hmun a anchoi heia anda jo hei. 

9Joshua’num Intepna Bôm indom thempuhei leingirna Jordan alaiṭima hlung 12 
aleiphun. (Hlunghei kha tûn katlung laka-om hei.) 

10RŌNGPU’n Joshua hneng mipuihei ṭōn tlo sik amanthei sik a ṭong apek kha, 
heirakip a’ntlosō mak kârseng thempuhei kha Jordan alaiṭima leikangir hei. 
Moses ṭong leipek kha hivahi kae. Mipui he’n tuidung kha inranga anleirakan jo. 

11Anmani ankhenga tui rekhat ting an-om jo pha, RŌNGPU Intepna Bôm indom 
thempuhei khan mipuihei hmating kase hei. 

12Moses’n tlo sik a amanthei hei kapōa, Reuben, Gad leh Manasseh phung 
ṭimkhat a mihei kha revon invon heia mipuihei hmating tuidung kha anleirakan. 

13RŌNGPU hmaikunga pase re intuk sik 40,000 he’n Jericho hnenga phaicham 
anleirakan jo. 

14RŌNGPU’n khava ninga ṭōn atlosōt khan Joshua kha mikalen inkhat kae tia 
Israel mihei hneng mandonna amannei jo hei. Moses anta leikaja kapōa, 
ahringkhō katlung bit a Joshua anleikaja a kae. 

15Khava sōa RŌNGPU’n Joshua hneng amanthei, 

16Intepna Bôm indom thempuhei kha Jordana inphut anhei kesōtna sik ṭong 
apekna sik heia. 

17Joshua’n khanga atlo jo, 

18khana thempuhei khan tuipang anhei phâklim leh tuidung kha vōi khat lōng 
aphut nôk jo khana apang kha ahongsei-er nôk jo. 

19Mipuihei khan thla hma inkeia ni 10 ning Jordan kha anleirakan khana Jericho 
nisōa Gigal a rephōr anleisyem. 

20Khana khan Joshua’n Jordana inphut a’nlosōt hlung 12 kha aleiphun hei. 

21Ama’n Israel mipui hneng ati, “Hnunga, nansa he’n hiva hlunghei hi heisik a 
mo a’nphun hei tia ander chei pha, 

22Israel sahe’n Jordan kachârbera anleirakana chungchânga nanta manthei sik 
hei kae. 

23Ama’n Tuipui Kasen eini sik a aleimanchâr kapōa, nangni sik a Jordan tuidung 
kha RŌNGPU nan-Pathen in aleimanchâr tia manthei hei ruh. 

24Hiva jâra hin raleichunga aka-om mi rakip in RŌNGPU ratha hi heituk akalen 
mo anmanhret sik jo, khana nangni’n RŌNGPU nan-Pathen kha ahei tik a nankaja 
sik joa kae.” 

Joshua 5 

1Jordan tlaitlâk tinga Amor reng rakip, Mediterranean Tuipui panga Canaan 
reng rakip in Jordan kha Israel mipui he’n anrakansō mak kârseng RŌNGPU’n 
amanchâr pek hei ti kha anleithei jo. Israelhei jâra anmani leikaṭi hei khana an-
in ngamna le’nhmang jo. 

Gilgal a Vuntan 
2Khava sōa RŌNGPU’n Joshua hneng ati, “Hmeituk hlung vânga chemcha syem 
roh khana Israelhei kha anvun tanpek hei roh.” 

3Khava jâra RŌNGPU ṭongpek dungjuia Joshua’n atlo jo, khana Israel sahei vun 
leitanna hmun kha vuntan hmebung le’nti. 



383 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4-6Israel mipui he’n Egypt andahlon pha, pase rakip chu vun le’ntan jo hei. 
Achang ravâng, kum 40 shung kha mipui he’n nêrdiram rakanna anleihmang, 
pase naipang inkhatbek vun leitan mak hei. Khan nôk chu, khava pha inchaiting 
re tuktheina kum katluk jo pasehei seng kha Egypt anhei dahlon laia hei kha 
leikathi jo hei ajârchu RŌNGPU ṭong leijui mak heia kae. Ama ale’ntep kapōa, ralei 
haona leh ralei thaina ram anpu sōnhei pek sik a ale’ntepna kha, anmani tahmu 
sik a leihnōm pek mak jo hei. 

7Hiva mihei sahei kha vun anle’ntan hêrmak jâra, Joshua’n vun aleitan hei kha 
hiva khangtherhei hi kae. 

8Vuntan kha a’nchaisō leh, annatbi kha andammak kârseng jât pumpui kha 
rephōra leika-om hei. 

9RŌNGPU’n Joshua hneng ati, “Tuning Egypt ram nansōk changna inzakna kha 
nangnia inphut kalosōtpek jo chei.” Khava jâra hiva hmun hi Gilgal anphō jo kae, 
rahming hi tûn katlung laka-om. 

10Israelhei kha Jericho hnenga phaichama Gilgal a rephōr anmatunglai, khava 
thla shunga ni 14 tluk ning khōhleia Rakan Kût anleihmang. 

11Abân kani kha Canaan ram hmuchi kakek ansâkna hma kakeipen kae: hmuchi 
kara antakathei leh chephiloa ansyem buhlom kae. 

12Manna jōngtlâk kha kabâng jo, Israel he’n heite sâk mak jo hei. Khava pha 
inphut Canaan ram a akakek thlai ansâk jo. 

Joshua leh Chem Indom mi 
13Joshua kha Jericho hnenga aleiomlai, manhret manloa mi inkhat ahmai kunga 
chemjâm amatua akangir aleihmu. Joshua’n ahnenga kasea aleider, “Nang 
kanremihei kâra inkhat che mo a-emak leh kankadōi che mo?” 

14Mipa khan amasôn, “Inkhatbek changmak eng. Kei hin RŌNGPU remihei rehlam 
kakeia aka-om eng kae.” Joshua kha raleia inkuna akamuk a ati, “Kei nasōk eng 
kae, apu. Heimo namantlo hnōm eng?” 

15Khana RŌNGPU remihei rehlam kakeipa khan amanthei, “Nakekōk kha losōt 
roh; nang a’ntheng hmun a akangir che kae.” Amanthei kapōa Joshua khan 
aleitlo. 

Joshua 6 

Jericho Achimna 
1Jericho khōpui kha asōngkot ankam, Israel sahei kha sōk leh hlut antlo thei 
makna sik a anleihrunga kae. 

2RŌNGPU’n Joshua hneng ati, “Jericho hi areng leh aremi kahrânghei leh inṭhōia 
nakut chunga kapek jo che. 

3Nang leh naremi he’n khōpui akimvea ni khat a vōi khat sâm a’njôk cheia ni 6 
nantave sik kae. 

4Thempu 7 he’n pengkun inkhat et anchoia, Intepna Bôm hma a kase sik hei. Ni 
7 tluk ning thempu he’n pengkun anheitum pha, nang leh naremi he’n khōpui 
kimvea ve 7 a’njôk sik chei kae. 

5Khava sōa anmani’n pengkun kha antum mansei sik. Khavakha nantheilim leh, 
mipui in inhnaktak a aka-ông sik hei kae, khan chu khōpui banghei kha kachim 
sik jo hei. Khava sōa remi rakip khōpui shunga akahlut sik hei kae.” 

6Joshua’n thempuhei kha abek heia anhnenga ati, “Intepna Bôm kha indom ruh, 
nangni mi 7 chei in pengkun matu unna ahmating se ruh.” 

7Khava sōa ama’n mipuihei kha khōpui kimvea, RŌNGPU Intepna Bôm akahrung 
hmatinga akase hei leh, an-injôkna sik ṭong apek jo hei. 

8-9Joshua ṭongpek kapōa, pengkun katum thempuhei hmating, remi akahrung 
hei khan se anphut jo; hihei kahnunga Intepna bôm indom thempu kahong hei, 
hihei kahnunga remi akahrung he’n anheijui hei. Hiva pha shung senga pengkun 
kha anheitum. 

10Tâk-kha Joshua’n ṭong apek mak lai seng, mipui in an-ông makna sik, ṭong 
inkhatbek anhrisōt makna sik, ṭong pekna aleinei hei. 

11Khang’khan ama’n hiva mi ṭhahrep hei hneng RŌNGPU Intepna Bôm kadoma 
khōpui vekhat et vena sik a amanthei hei. Khava sōa anmani rephōra hong inle 
heia khana khan jân kha karek hei. 

12-13Joshua kha abân kania jîngkâra hmatak leikathō, khana vōi 2 changna, 
thempuhei leh remi he’n hma kania a’ntlo kapōa khōpui kimvea le’njôk nôk hei: 
hmapena, akahrung remi hma-inkeihei; abâna, pengkun 7 katum thempu 7 hei; 
khava sōa, RŌNGPU Intepna Bôm indom thempuhei; khana achaina, hnungtinga 
akahrung remihei. Hiva pha shung senga pengkun kha anheitum. 

14Hiva ni 2 tluk ning khōpui kimvea va’njôk nôk hei khana rephōra he’nle nôk 
hei. Anmani’n khanga ni 6 anleitloa kae. 

15Ni 7 ning chu khō ahong vâr pha anmani kathōi heia antatlo ri kapōa, ve 7 anvea 
kae, anmani’n ve 7 anvea an-injôkna kha khava ning rōk kha kae. 

16Ve 7 tlukna, thempu he’n pengkun antum sik jo pha, mipuihei khan an-ôngna 
sik Joshua’n ṭong apek heia ati, “RŌNGPU’n khōpui hi apek jo chei! 

17RŌNGPU hnenga inthoina kapōa khōpui leh ashunga ka-om rakip suk 
manhmang sik kae. Notinu Rahab leh an-innshung rōk kha tônmak sik hei kae, 
ajârchu amanu’n eini ram ka-en inthlip hei kha aleithup heia kae. 

18Tâk-kha nangni’n suk manhmang sik a ka-om neinâk inkhatbek nanta’nlo mak 
sik kae; kha nantlo’nchu Israel rephōr shunga inrengna leh insuksetna 
nantaheirôn sik kae. 

19Dangka, sana, sum-êng leh thir heia ansyem neinâk rakip RŌNGPU sik a ṭhensōt 
hei kae. Khahei kha RŌNGPU nei manbukna da sik hei kae.” 

20Khan chu thempu he’n pengkun antum jo hei. Mipui he’n antheilim leh, kare 
inhnaktak a ka-ông jo hei, khana banghei kha kachim jo. Khava sōa remi rakip in 
hmebunga khōpui shunga kahlut hrek heia anhlō jo hei. 

21Anchemjâm vânga khōpuia aka-om rakip pase, nuhmei, naipang leh kater 
anthat jo hei. Se, kemōng leh shakōrtung he’m anthatsa hei. 

22Joshua’n ram ka-en inthlip mi 2 hei hneng amanthei hei, “Nangni’n nanlei 
intepna kapōa, notinu inna se ruh khana ama leh a-innshung heiṭhōi hei ruh.” 

23Khava jâra anmani kase heia Rahab, apa leh anu, anaipa hei leh an-innshung 
mi seng anhei ṭhōisōt jo hei. Anmani ankhenga, innshung mi leh sōk-hei Israelhei 
rephōr hnenga anthōi jo hei. 

24Khava sōa khōpui leh ashunga ka-om seng kha hmei anro manvâm jo; sana, 
dangka, sum-êng leh thir vânga ansyem neinâk-hei khachu RŌNGPU neinâk 
manbukna anda jo hei. 

25Tâk-kha Joshua’n Rahab notinu leh a-innshung seng chu aṭhen jo hei, ajârchu 
ama’n Jerichoa aleitir ram ka-en inthlip 2 hei kha amanu’n aleithup heia kae. 
(Tuning katlung amanu sōn leh pâr Israelhei kâra laka-om hei.) 

26Khava pha Joshua’n ka-ôrtak a ṭongpek kangar inkhat aleimasō: “Tu inkhat 
Jericho khōpui hi sak nôk sik a a’ntluk kha RŌNGPU hâksêrna thōia aka-om sik 
kae. Tu inkhat innhmun kadeng mi kha asapa upapen kha inhmang sik; Tu 
inkhat sōngkot-hei akasyem kha asapa mathlum pen kha inhmang sik.” 

27Khanga RŌNGPU’n Joshua kha aleiompui, khana aṭong kha ram pumpuia 
le’nthanga kae. 

Joshua 7 

Achan Setna 
1Suk manhmang sik a ka-om neinâk inkhatbek Jerichoa inphut lomakna sik 
a RŌNGPU’n Israel hnenga ṭong apek kha, Achan inti mi inkhat in ṭongpek kha 
juimak jo, khava jâra RŌNGPU’n Israel chunga ahnuk kana hêr jo. Achan kha 
Carmi sapa khana Zabdi tupa kae, Zerah innshunga mi kae, Judah phungṭhen 
inkhat kae. 

2Joshua’n mi ṭhahrep Jerichoa inphut Bethaven hnenga, Bethel nisōtinga ka-om 
khōpui inkhat Ai a, anvase leh ram anvatetōkna sik ṭongpek leh inṭhōia, aleitir 
hei. Khanga antlo pha, 

3Joshua hnenga ṭong anhei mathlung: “Mi rakip in Ai chunga vabuhlu sik rangei 
mak. Pase 2,000 a-emak leh 3,000 kapō rōk tir hei roh. Sonna re katlo sik a remi 
ankhenga tir mak hei roh; khōpui kalen changmak.” 

4Khava jâra Israel mi 3,000 kapō he’n re anleituk, tâk anmani rumhrat a anhei 
hnong male jo hei. 

5Ai mihe’n khōpui sōngkot a inphut suktlâk ṭhahrep katlunga anhei hnongsōt hei 
khana tlâng thōiting anhong tlânna kâra mi 36 anleithat jo hei. Khanachu 
Israelhei kha an-in ngamna kha inhmang jo khana kaṭi jo hei. 

6Joshua leh Israel hlamkakeihei kha anmalung nat a anpōn ankeihler 
jo, RŌNGPU Intepna Bôm hmaikunga inbok jo hei, anmalung inrengna malârna 
anlu chunga ravut ankanoa khōhlei katlung khan leika-om hei. 

7Khana Joshua’n ati, “Chunghnung RŌNGPU! Heisa mo Jordan re namankea nahei 
thōi ung? Keini Amorhei hneng pek sōtna sik a mo? Keini suk manhmangna sik 
a mo? Jordan rekhat ting khanga heisa mo aka-om mak ung? 

8O RŌNGPU, tûn ke’n heimo kahri sik, Israelhei leh kha kan-inrepui heia inphut 
hong inle jo hei? 

9Canaanhei leh ram shunga aka-om rakip in hiva chungchânga anthei sik jo. 
Anmani’n ankekhum sik jo ung khana anthatsō sik jo ung! Khan chu nang kajana 
heikhong inmo aka-om sik jo?” 

10 RŌNGPU’n Joshua hneng ati, “Ṭhōi roh! Heisa mo nang raleia hinga a’nbok che? 

11Israel in setna atlo jo! Ke’n anmani tajui sik a kapek hei intepna kha anvōkkhōi 
jo. Suk manhmang sik neinâk ṭhahrep anlo jo. Anmani’n anmarûk a maleisei 
anhria anneinâk hei kâra andasap jo hei. 

12Hiva jâra hin Israel he’n an-inrepuihei kadōia ngir tor mak hei. Anmani 
anhnenga inphut hong inle hei ajârchu anmani kalalen hi suk manhmang sik a 
themmô manchen jo hei kae! Nangni’n inlomak ruh tia ṭong a’npek chei neinâk 
kha nansuk manhmang mak inchu nangni ke’nchu ompui mak chei ning! 

13Thōi roh! Mipui suk manthengsōt hei roh khana kahnenga anhongna sik a 
mantluk hei roh. Ajîng kania an-intluk dekna sik manthei hei roh, 
ajârchu RŌNGPU kei, Israelhei Pathen in hivahi hri sik a kanei: ‘Israel, ke’n 
manhmang ruh tia ṭong kapek chei neinâk ṭhahrep nanhnenga ka-om jo! Khava 
neinâk-hei kha nanhnenga inphut nanlosōt mak inchu nan-inrepuihei kadōia 
ngir tor mak tin chei!’ 

14Khava jâra jîngkâra anmani anphung anphung et a hmating nahei thōisōt sik 
hei kae. Ke’n kakhing phung kha, phungkhai phungkhaia hmating akahong sik 
hei kae. Ke’n kakhing phungkhai kha innkō inkōa hmating akahong sik hei kae. 
Ke’n kakhing innkō kha mi inkhat inkhat a hmating akahong sik hei kae. 

15Khava sōa ke’n kakhing khana maset neinâk-hei leh a’nsur jo mi inkhat kha, 
an-innshung leh aneinâk seng ro mankâng sik kae, ajârchu Israel chunga inzak 
ka-om tak ahei rôn sōt khana kei intepna kha asuk khōia kae.” 

16Abân jîngkâr hmatak a Joshua’n Israel kha hmating aheiṭhōisōt jo hei, anphung 
anphunga, khana Judah phung kha akhing jo. 

17Ama’n Judah phung kha hmating aheiṭhōisōt jo, phungkhai phungkhaia, khana 
Zerah phungkhai kha akhing jo. Khava sōa Zerah phungkhai kha hmating 
aheiṭhōisōt jo, innshung innshunga, khana Zabdi innshung kha akhing jo. 

18Khava sōa ama’n Zabdi innshung kha hmating aheiṭhōisōt jo, mi inkha-khat a, 
khana Carmi sapa, Zabdi tupa Achan kha akhing jo. 

19Joshua’n ahnenga ati, “Kasapa, Israel Pathen, RŌNGPU hmaikunga inthenga 
hrisōt roh, khana naṭhena kha phôngsōt roh. Heimo natlo amanthei roh. 
Kahnenga thup mak roh.” 

20Achan in amasôn, “Kadik, Israel Pathen, RŌNGPU kadōia setna katlo jo, kei tatlo 
kha hivahi kae. 

21Nichomsōt jo neinâk-hei kâra, Babylonhei pōn kaṭhatak inkhat, dangka 
kilograme 2, sanatlōn kilograme aherkhat kahrik kaleihmu hei. Kamadu rei heia 
kaleilo jo hei. Kapōn-innshunga kaphûm, dangka kha athōipena nanvahmu sik 
hei.” 

22Khava jâra Joshua’n mi ṭhahrep atir hei, pōn-innting katlân heia khava maset 
neinâk-hei kha kadiktak a, dangka khan athōipena anvahmu jo. 

23Pōn-inna inphut anheilosōt heia, Joshua leh Israel pumpui hei hmaikunga 
anheichoi, khana RŌNGPU ângshunga anda jo hei. 

24Joshua leh Israel pumpui in Achan leh dangka, pōn, sanatlon, khana Achan 
sapa leh sanuhei, se, shakōrtung leh kemōnghei, apōn-inn, anei ahao rakip ansur 
jo; khahei kha Inrengna Phaichama anchoi jo hei. 

25Khana Joshua’n ati, “Heisa mo hiva inrengna hi kanchunga nahei rôn sōt? 
Tûn RŌNGPU’n nachunga inrengna amathlung jo!” Khava sōa mipui in Achan kha 
hlung vâng andengthat jo; a’nshung mihe’m andenghlon heia anei ahao rakip leh 
anro mankâng jo hei. 

26Achunga hlung katamtak anbuk a tuning katlung khanga laka-om. Khava jâra 
khava hmun kha Inrengna Phaicham antia kae. Khava sōa chu RŌNGPU kha 
ahnuk namak jo. 

Joshua 8 

Ai Hlōna leh Sukkhōina 
1 RŌNGPU’n Joshua hneng ati, “Remi rakip ṭhōi hei roh khana Ai a vase ruh. Ṭitmak 
roh khana malung mathla mak roh. Ai reng chunga torna kapek sik che; Ai mi, 
akhōpui leh aram nangta sik hei kae. 

2Jericho leh areng chunga naleitlo kapōa Ai leh areng chunga natlo sik kae; tâk 
tuna chunga hinchu anneinâk leh anranhei kha nangni sik nan-inda thei sik hei. 
Khōpui chôr tinga inphut manhret manloa buhluna sik a intluk ruh.” 

3Khava jâra Joshua kha aremi seng leh Ai a sena sik intluk jo. Ama’n aremi 
kaṭhapen 30,000 akadei heia jân a atir jo hei 

4ṭong hi apek heia: “Khōpui lang khat ting inthup ruh, tâk akahlareia om mak 
ruh; khan buhluna sik intluk ruh. 

5Kei leh kami rup khat he’n khōpui kha kanheisor sik. Ai mihe’n nikadōia 
anheisōk pha, ahma inkeia nileitlo kapōa, keini inhe sik unga kha katlân sik ung. 

6Anmani khōpuia inphut kankeisōtna sik hei hmun katlunga anhei hnong sik 
ung. Anmani’n chu keini kha, hma nileitlo kapōa, anhnenga inphut akatlân jo 
chei kae tia anmandon sik. 

7Khava pha nangni rup nan-inthupna inphut heikasōk sik chei khana khōpui kha 
nanta hlō sik kae. RŌNGPU nan-Pathen in nanhnenga apek sik chei. 

8Khōpui kha nanlo pha, RŌNGPU ṭong pek chei kapōa, hmeia ro ruh. Hihei hi 
nangni ṭong pekna chei kae.” 

9Khava jâra Joshua’n atirsōt jo hei, an-inthupna hmun a kase jo hei, Ai tlaitlâk 
tinga, Ai leh Bethel kâra anhngâk a ka-om hei. Joshua, jân kha rephōra karek jo. 

10Jîngkâr hmatak a Joshua kha kathōisōt a remi rup seng abek mantûp jo hei. 
Khana ama leh Israel hlamkakei he’n Ai ting inṭhōi jo hei. 

11A’nṭhōipui remi he’n khōpui hlutna kotpui ting kase heia sak intonga rephōr 
anmatung, anmani leh Ai kâra phaichama khan. 

12Ama’n pase 5,000 aṭhōi heia khōpui tlaitlâk ting, Ai leh Bethel kâra amanthup 
hei. 

13Khōpui sak tinga rephōra leh tlaitlâk tinga mihei khan re tuk sik a intluk jo hei. 
Joshua jân kha phaichama karek. 

14Ai rengpa’n Joshua mihei kha ahmu hei pha, inranga intluk jo. Ama leh ami 
seng hma intukna hmun mama, Jordan Phaichama Israel re katuk sik a heikasōk 
jo hei, ama kahnungtinga inphut anta heibuhlu sik khachu manhret mak. 

15Joshua leh ami he’nchu kahnung inle inhlem heia ramhâng ting katlân jo hei. 

16Anmani kahnong sik a khōpuia aka-om mi rakip anbeksōt hei, Joshua kha 
anhnonga khōpuia inphut kahlajap jo hei. 

17Ai a aka-om mi rakip Israel kahnonga kase jo hei, khana khōpui kha akahrung 
sik tûte omloa, inhlângkanga andahlon jo. 

18Khava sōa RŌNGPU’n Joshua hneng ati, “Nakasei kha Ai a khing roh; Ke’n kapek 
jo che kae.” Ahnenga a’nhri kapōa Joshua’n atlo jo, 

19khana akut kha ahei kalânglim leh, lang khat tinga ale’nthup mihei kha inranga 
heikangirsōt heia khōpui shunga katlân inhlut jo heia anvahlō jo. Inrangtak a 
khōpui kha hmei vâng anro jo. 

20Ai mihe’n ankahnung anhei en pha, hmeikhu chungtinga ake kha anleihmu. 
Anmani tlânsōtna sik ahlam leiom mak jo, ajârchu ramhâng ting aleikatlân 
Israelhei kha anmani re katuk sik a tûnchu hong inle jo hei. 

21Anloi ṭhahrep in khōpui kha anhlōa hmei vâng antaro kha Joshua leh ami he’n 
anhmu pha, hong inle heia Ai mihei kha that anphut jo. 

22Khōpui shunga Israelhei kha re tuk invei sik a tûnchu heikaṭumsuk jo hei. 
Khang’khan Ai mihei kha Israel mihe’n ankakekhumsō jo hei, khana ankhenga 
anthat jo hei. 

23Inkhatbek sōksōt mak jo hei, khan hringsōt mak jo hei, Ai rengpa tei loa. Ama 
chu ansura Joshua hneng anheikei. 

24Israel he’n an-inrepuihei kha anmani anta leihnongna ramhânga khan 
anthatpet hei. Khana Ai ting inle nôk heia khana aka-om rakip anthatsō hei. 

25-26Joshua khan akasei kha Ai ting akhinga khana aka-om mi rakip anthatsō mak 
kârseng khavakha kei mathla mak. Khava ning Ai mi pumpui anthat manramsō 
hei, pase nuhmei 12,000 hei kae. 

27Khōpuia anta heichom ranhringhei leh neinâk-hei kha RŌNGPU’n Joshua hneng 
aleihri pek kapōa, Israel he’n an-inda hei. 

28Joshua’n Ai kha hmei vâng aroa karam chera adahlon. Tuning katlung khanga 
laka-om. 

29Ai rengpa kha thinglera amakheia khōhlei katlung ada. Kani ahongtlâk pha 
Joshua’n akalōng kha keimathlâkna sik ṭong aleipek hei, khōpui sōngkot hlutna 

anleihlōn mathlâk a kae. Khava chunga hlung katamtak anbuk khum, khavakha 
tuning katlung laka-om. 

Ebal Tlânga Dân Teina 
30Khava sōa Joshua’n Ebal Tlâng chunga RŌNGPU Israelhei Pathen hnenga 
maichâm inkhat aleisyem. 

31Ama’n RŌNGPU sōk Moses’n Israel hnenga mansena aleipek dungjuia khavakha 
aleisyem, Moses Dân shunga ahri kapōa: “thir hmangchâk vânga a’nkheng mak 
hlung vânga a’nsyem maichâm,” kae. Achunga khan romanvâm 
inthoina RŌNGPU hneng anleitōk, khana anmani inlôikhômna inthoina kha’m 
antōksa. 

32Khana khan, Israelhei hmit-hmua, Joshua’n Moses talei mazet Dân kha hlung 
chunga aleimazet nôk a kae. 

33Israelhei, anhlam kakeihei, ṭōnpui karônhei, ṭongkatanhei, khana ankâra aka-
om jât-hlop hei khan RŌNGPU Intepna Bôm asir inhnia kangir hei, khava indom 
levi thempuhei kha anhnget heia. Mipui ṭimkhat in Gerizim Tlâng kha hnung 
ansungsi, aṭim inkhat in Ebal Tlâng kha hnung ansungsi. Anmani mahâmṭhat 
rahlângna pha kha ahong tlung pha RŌNGPU sōk Moses’n hinga antatlo sik a 
aleimanthei hei. 

34Khava sōa Joshua’n Dân kha, mahâmṭhat leh hâksêrna hei seng kha, kare 
inhnaktak a, ashunga ale’nzet kha atei jo. 

35Moses Dân ṭongpek rakip Joshua’n a’ntûp seng, nuhmei leh naipang, khana 
ankâra ka-om jât-hlop hei hneng atei jo. 

Joshua 9 

Gibeon he’n Joshua Antahōn 
1Jordan tlaitlâk tinga reng rakip in Israelhei retorna hi anmanhretsō jo, 
hmebunghei leh akhama, Mediterranean tuipui pang kajuia phaicham rakip, sak 
tinga Lebanon katlung; hihei hi Hit, Amor, Canaan, Periz, Hiv leh Jebush renghei 
kae. 

2Anmani hong intûppet heia Joshua leh Israel chunga re katuk sik a anremi 
anmanchun jo hei. 

3Tâk-kha Gibeon mihei, Hivhei khan chu Joshua in Jericho leh Ai hnenga aleitlo 
kha anthei jo, 

4khana ama hōn sik a anmandon jo. Anmani kase heia sâk leh in ṭhahrep leh bora 
kaṭetsâp hei, khana ju shavunpeng a’nphôt leh anshakōrtung chung heia anrôna 
kase jo hei. 

5Anmani kha pōn kase leh kekōk kaṭet antaphôt hei ansia ankei heia kae. 
Anbuhlom choi kha’m akachâr jo khana aka-ap jo kae. 

6Khava sōa anmani Gilgal rephōra vakase heia Joshua leh Israelhei hnenga anti, 
“Keini ram kahlatak a inphut akahong ung kae. Keini’n inhnōmna inkhat 
nantaneipui sik ung kanmadu.” 

7Tâk-kha Israel he’n anti, “Heisik a mo inhnōmna kantaneipui sik chei? 
Kanhneng vena aka-om um kachang thei chei.” 

8Anmani’n Joshua hneng anti, “Keini nangni inzen ung kae.” Joshua’n ader hei, 
“Nangni tu chei mo? Khona inphut akahong chei mo?” 

9Khanachu hiva thuhming hi anleihri pek: “Apu, keini ram kahlatak a inphut 
akahong ung kae, ajârchu RŌNGPU nan-Pathen chunga kanleithei jo. Ama’n Egypt 
a aleitlo rakip chunga 

10khana Jordan nisōa Amor reng 2 hei: Heshbona Reng Sihon leh Ashtaroth a ka-
om, Bashana Reng Og chunga aleitlo rakip kanthei jo. 

11Kanhlam kakeihei leh kanram shunga aka-om mipui seng in kanhlam hrona 
sik a sâk leh in ṭhahrep anmantluk a hin kanhongna sik leh nangni inhmupuina 
sik a anmanthei ung. Keini’n nangni razen sik khana keini leh inhnōmna inkhat 
nantaneipui sik unga anmanthei ung. 

12Kanbuhlom hei hi enruh. Inn kanhei dahlona nangni inhmupui sik kanhei 
inphut pha khan chu alakalum hei kae. Tâk enruh! Tûnchu kachârber jo hei 
khana ka-ap jo hei. 

13Hiva jupeng hei hi kanmansip pha, atherpet hei kae, tâk enruh hi! Inhlersō jo 
hei. Kanhlam hro ahlarei jâra kanpōn hei leh kankekōk hei kaṭet jo hei.” 

14Israel he’n anmani sâk leh in ṭhahrep anleirahlâng, tâk khava 
chunga RŌNGPU hneng chu leider mak jo hei. 

15Joshua’n Gibeon mihei leh inhnōmna aneipui heia anka-om sik a ahnōm pek jo 
hei. Israel jât hlamkakei he’num an-inhnōmna kha kannit sik tia intep jo hei. 

16Inhnōmna kha ansyemsō ni 3 ning, khava mihei kha anhneng vena aka-om mi 
anchang kha Israel he’n anhong manhret jo. 

17Khava jâra Israel he’n inphut heia nithumsōa khava mihei omna khōpui heia 
heikatlung jo hei: Gibeon, Chephirah, Beeroth, leh Kiriath Jearim. 

18Tâk Israel he’n leithat tor mak jo hei, ajârchu anhnenga anhlam kakei he’n ka-
ôrtak a RŌNGPU, Israelhei Pathen rahminga intepna anleineipui jo hei. Hiva 
chungchânga mipui he’n anhlam kakeihei chunga inphin jo hei, 

19tâk anmani’n anmasôn hei, “Keini’n RŌNGPU, Israelhei Pathen rahminga ka-
ôrtak a intepna anhnenga kanleinei jo. Tûnchu anmani sukset theimak min. 

20Nilei intepna dungjuia nimanhring sik hei kae; khanga nitlo mak inchu, Pathen 
in eini akarâk sik jo me. 

21Hring jo hei rasoh, tâk anmani’n nithing antuk pek sik me khana nitui anthepek 
sik me.” Hivahi hlamkakeihei mantlukna kha kae. 

22Joshua’n Gibeon mihei kha ahnenga anheiṭhōina sik heia ṭong apek hei khana 
anhnenga ader hei, “Heisa mo nantahōn unga ram kahlatak a akahong ung kae 
nantati, ami leh kha hinahin ka-om cheia? 

23Nangni’n hi nantlo jâra, Pathen in maset apek jo chei. Nanmipuihei ahei tik a 
sōk kachang sik hei, keini Pathen hmun inthenga hmang sik a thing antuk sik 
khana tui anthe sik.” 

24Anmani’n anmasôn, “Apu, kanleihōn jo chei, ajârchu RŌNGPU nan-Pathen in 
nanhnenga ram pumpui hi pek sik a leh ram nanheihlō chenna ashunga ka-om 
mihei kha thatpetna sik a Moses hneng ṭong aleipek kha akadik khet kae ti kha 
keini’n kanmanhret. Keini’n kanleihōn jo chei, ajârchu nangni kanṭit hêr chei; 
kanhringkhō sik a leikaṭi jo ung. 

25Tûnchu keini hi nanratha neina shunga ka-om jo ung; kadik nantati dungjuia 
kanchunga tlo jo ruh.” 

26Khava jâra Joshua’n aleitlo khachu hi kae: ama’n ahrung heia Israel mihe’n 
antathat sik hei kha leihnōm mak jo. 

27Tâk-kha anmani sōk amanchang jo hei, Israelhei sik leh RŌNGPU maichâm sik a 
thing karôn leh tui kathe sik a. Tuning katlung RŌNGPU kamukna sik kadeisōt 
hmun a hiva ṭōn hi antlo manjōm a kae. 

Joshua 10 

Amor Antorna hei 
1Jerusalem reng Adonizedek in Joshua’n Jericho leh arengpa chunga aleitlo 
kapōhrep a, Ai kha ahlōa asuk manhmang cherna leh arengpa athatna kha 
aleithei jo. Ama’n Gibeon he’n Israelhei leh inhnōmna ansyema ankâra ka-om jo 
hei ti hi’m athei jo. 

2Jerusalema mipuihei hiva ṭong hin malung inrimna kalentak apek jo hei, 
ajârchu Gibeon hi reng kanei khōpui ralak-hei kapōa akalen inkhat kae; Ai kanek 
a kalen chet, khana amihei re tuk kathemheia kae. 

3Khava jâra Adonizedek in Hebrona Reng Hoham, Jarmuth a Reng Piram, 
Lachish a Reng Japhia, Eglon a Reng Debir hei hneng ṭong aleimanrôn hei: 

4“Hong ruh, Gibeon chunga re tuk sik avabôm ruh, ajârchu ami he’n Joshua leh 
Israelhei hneng inchamna ansyema kae.” 

5Hiva Amor reng 5 hei, Jerusalem, Hebron, Jarmuth, Lachish, Eglon reng he’n 
anremi anmanchun jo, Gibeon ankakekhuma anbuhlu jo. 

6Gibeon mihe’n Gilgal a ka-om Joshua hneng ṭong anleipek jo: “Apu, keini 
adahlon mak roh! Inranga hong inna ava’nthōpui roh! Ahuk roh! Tlângrama 
Amor reng rakip inthō heia keini anbuhlu jo ung!” 

7Khava jâra Joshua leh aremi seng Gilgal a inphut kasesōt jo hei. 

8RŌNGPU’n Joshua hneng ati, “Anmani ṭitmak hei roh. Retorna kha kapeksa jo che 
kae. Nangni kadōia tûte inkhat ngir tor mak hei ning.” 

9Joshua leh aremihei kha jân kathang Gilgal a inphut Gibeona le’njôk hei, khana 
Amorhei chunga sōkphutrōi buhluna anleinei jo hei. 

10RŌNGPU’n Amorhei kha Israel remi anhmu pha ṭit-inpirna aleimannei hei. 
Israel he’n anmani Gibeona anleithat hei, khana tlâng rakanna Beth Horon 
katlunga anleihnong hei, thlânga Azekah leh Makkedah katlung anleibuhlu heia 
kae. 

11Amor he’n Israel remi heia inphut tlâng rakanna ting antlânlai, Azekah kajōna 
antlânlai, RŌNGPU’n kare-hlung kalen tatak anchunga ajōng mathlâk a kae. 
Hlungkare khan Israelhei tathat kanek a athatdet heia kae. 

12 RŌNGPU’n Israelhei kha Amorhei chunga retorna apek ning khan, 
Joshua’n RŌNGPU hneng ṭong aleihri. Israel senghei hmaikunga ati, “Kani, Gibeon 
chunga ngir ṭhak roh; Thla, Aijalon Phaicham chunga inṭâng roh.” 

13Jât he’n an-inrepuihei anhlōsō mak kârseng kani kha kangira ka-om khana thla 
kha inhling mak. Hivahi Jashar Lekharabu shunga inzet. Kani kha bōirōk alaitak 
a kangira ka-om khana ni khat katlung bit a leitlâk mak jo. 

14Hiva amak hma hiva kapō kani leiom phungmak, mihring ṭong Pathen in aleijui 
omphung mak. RŌNGPU’n hiva kapō Israel langting ale’nṭanga re aleitlona hi! 

15Hivasōa, Joshua leh aremihei kha Gilgal rephōra le’nle jo hei. 

Joshua’n Amor Reng Ranga Asur hei 
16Kha achang jo’num Amor reng 5 hei kha katlânsōt heia Makkedah hlungkhura 
le’nthup hei. 

17Mi inkhat in avahmu heia Joshua hneng an-inthupna kha aleihri pek. 

18Ama’n ati, “Hlungkhur hlutna hma son hlung kalen ṭhahrep heimakhōn ruh. 
Akahrung sik mi ṭhahrep da hei ruh, 

19nangni chu khan om mak ruh. Inrepuihei kha en madip hei ruh khana 
kahnungtinga inphut buhlu hei ruh; ankhōpui mantlung mak hei ruh. 
Nan RŌNGPU Pathen in anmani chunga retorna ratha apek jo chei.” 

20Joshua leh ami he’n anleithat hei, mi ṭhahrep chu ankhōpui shunga bang heia 
inhuk theina anhmua leithat mak hei. 

21Joshua mihei seng chu kadam senga Makkedah rephōra ahnenga he’nle hei. 
Ram shunga ka-om tûte inkhat in Israelhei kadōia ṭong hri tor mak jo hei. 

22Khava sōa Joshua’n ati, “Hlungkhur hlutna kha mahlâng jo ruh khana khava 
reng 5 hei kha kahnenga heiṭhōi hei ruh.” 

23Khava jâra hlungkhur kha anmahlânga, Jerusalem, Hebron, Jarmuth, Lachish 
leh Eglon renghei kha anhei ṭhōisōt jo hei 

24khana Joshua hneng anṭhōi hei. Joshua’n Israel mi rakip ahnenga abek hei 
khana amale ale’nṭhōi ṭōnpui karônhei kha anhongna sik khana anke vâng 
renghei hrak a anchōnna sik ṭong apek hei. Anmani’n khanga anleitlo. 

25Khava sōa Joshua’n aṭōnpui karônhei hneng ati, “Ṭitmak ruh khana nanmalung 
mathla mak ruh. Intluk ruh khana inngam ruh ajârchu nan-inrepui rakip hei 
hnenga RŌNGPU’n atlo sik kha hing’hina kae.” 

26Khava sōa Joshua’n renghei kha athat heia thingkung 5 lera amakhei hei, khana 
khan ankalōng kha khōhlei katlung ka-om hei. 

27Kani tlâk a Joshua’n ṭong apek heia, ankalōng kha anlo mathlâk heia anlei 
inthupna hlungkhur mama a khan anvahlon manhlut hei. Hlung kalen tatak hei 
hlungkhur hlutna khan anbuk hei, khahei kha tûn katlung khan laka-om hei. 

Joshua’n Amorhei Ram Ahlōsa 
28Joshua’n khava Makkedah reng abuhlua aleitha jo, arengram kha ahlō jo. 
Khōpui shunga aka-om rakip athat hei; akahringa tûte inkhat damak. Jericho 
reng hnenga aleitlo kapōa Makkedah reng hnenga atloa kae. 

29Hivasōa, Joshua leh ami he’n Makkedah inphut Libnah a kase heia anbuhlu jo. 

30RŌNGPU’um Israelhei kha hiva khōpui leh areng chunga torna apek hei. Tûte 
inkhat ṭhenmak hei, khana aka-om mi rakip anthatsō hei. Jericho reng hnenga 
ale’ntlo kapōa rengpa chunga antloa kae. 

31Hivasōa, Joshua leh aremi kha Libnah inphut Lachish a kase heia, anva 
kekhuma anbuhlu jo. 

32RŌNGPU’n Israelhei kha retukna ni 2 tluk ning Lachish chunga torna apek hei. 
Libnah chunga ale’ntlo kapōa, tûte inkhat ṭhenmak hei, khōpuia aka-om mi rakip 
anthatsō hei. 

33Gezar a Reng Horam in Lachish inthōpui sik a kahong, tâk Joshua’n ama leh 
aremihei ator heia inkhatbek kahringa damak hei. 

34Abânna, Joshua leh aremi he’n Lachish a inphut Eglon a kase heia, anva 
kakekhum heia anvabuhlu jo. 

35Khava ning bât anhlō joa, Lachish a anta leitlo kapōa khana aka-om rakip 
anthat jo hei. 

36Hivasōa, Joshua leh aremi he’n Eglon a inphut Hebron hmebung chungting 
kake heia anbuhlua 

37khan anhlō jo. Rengpa leh khōpuia aka-om rakip khana anhnenga ka-om 
khōpui heia aka-om hei seng anthat jo hei. Eglon a aleitlo kapōa Joshua’n khōpui 
kha pui katluk a suk manhmangna kha aleinei jo. Inkhatbek kahringa damak a 
kae. 

38Khava sōa Joshua leh aremi he’n Debirting hong inle heia khan anbuhlu jo. 

39Ama’n ahlō jo, areng leh khava hnenga khōpuihei seng leh inṭhōia. Khana aka-
om mi rakip anthat hei. Joshua’n Hebron leh Libnah khana anrenghei hneng 
aleitlo kapōa Debir chunga atlo jo. 

40Joshua’n ram pumpui ahlō jo. Tlaitlâk tlângkhama, thlang tinga ram chârna hei 
seng leh inṭhōia, tlângram renghei hmaimôk apek jo hei, nisō tlâng panga, tûte 
inkhat ṭhensōt mak; mi rakip aleithat hei. RŌNGPU, Israelhei Pathen ṭongpek kha 
hivahi kae. 

41Joshua ramtlâk hi thlâng ting Kadesh Barnea inphut tuipui pang hnenga Gaza, 
Goshen ramkei seng leh, sak tinga akahlapena Gibeon katlung kae. 

42Joshua’n hiva renghei rakip leh anramṭhen hi vōi khat tlâk a atorsō hei 
ajârchu RŌNGPU Israelhei Pathen in Israel sik a re aleituk a kae. 

43Hivasōa, Joshua leh aremi he’n Gilgal a anrephōra he’nle jo hei. 

Joshua 11 

Joshua’n Jabin leh A’nloipui hei Atorna 
1Israelhei retorna ṭong kha Hazora Reng Jabin in athei pha, ama’n Madon Reng 
Jobab, Shimron leh Achshaph renghei hneng, 

2khana sak tinga tlângrama renghei hneng, Galilee Dîr thlânga Jordan Phaicham 
shunga, tlângkhama ka-om hei hneng, khana Dor hnenga tuipui panga ka-om hei 
hneng ṭong aleitir. 

3Ama’n Jordan pang lang hnia ka-om Canaan, Amor, Hit, Periz, khana tlângrama 
Jebush-hei hneng, inṭhōia Mizpah ram Hermon Tlângkhama ka-om Hivhei hneng 
um ṭong aleitir jo. 

4Anmani anremi rakip leh kahong hei, remihei kha tuipui panga nêrdi ja kapōa 
mi katam hei. Shakor leh shakor gâri he’m annei heia kae. 

5Hiva renghei hin anremi anmanchun heia kahongsap hei khana Israelhei re 
katuk sik a Merom Kōk a rephōr anlei matunga kae. 

6 RŌNGPU’n Joshua hneng ati, “Anmani ṭitmak hei roh. Ajîng kania hiva phatak a 
hin anmani ankhenga Israelhei sik a kathatpet sik hei kae. Nangni’n anshakorhei 
ke nantuk mathlek pek sik hei khana anshakor gârihei hmeia nanro sik hei.” 

7Khava jâra Joshua leh ami seng in manhret manloa Merom Kōk a anbuhlu jo hei. 

8Anmani chunga RŌNGPU’n Israelhei kha torna apek jo hei; Israel he’n anbuhlu 
heia sak tinga Misrephoth Maim leh Sidon katlung, khana nisōtinga Mizpah 
phaicham katlung anhnong hei. An-inrepuihei kha inkhatbek kahringa an-om 
mak katlunga re kha le’ntuk hei. 

9RŌNGPU’n ṭong apek kapōa Joshua’n anhnenga aleitlo jo: ama’n anshakorhei 
anke antuk mathlek pek hei khana anshakor gârihei kha hmei aro pek hei. 

10Joshua khan hon’hea Hazor ram ahlōa areng kha’m athat jo. (Khava lai pha 
Hazor kha rengram rakip hei kanek a ratha kaneipen leikae.) 

11Khana khan mi rakip anthat hei; tûte inkhat kahringa damak hei, khōpui kha 
hmei anro jo. 

12Joshua’n hiva khōpui rakip leh anrenghei RŌNGPU sōk Moses ṭongpek dungjuia 
asursō hei, khana athatsō hei. 

13Achang ravâng, bung chunga ale’nsak khōpuihei inkhatbek Israel he’n hmei 
romak hei, Joshua’n aleiro Hazor tei loa. 

14Israel mipui he’n khōpui heia inphut mankatam neinâk leh ranhringhei kha 
anmani chen sik a an-inda hei. Tâk mi rakip chu anleithat manram hei; kahringa 
tûte damak hei. 

15RŌNGPU’n aṭongpek kha asōkpa Moses hneng aleipek, Moses’n khahei kha 
Joshua hneng aleipek, khana Joshua’n aleijui heia kae. RŌNGPU’n Moses hneng 
ṭong apek rakip kha ama’n aleitloa kae. 

Joshua Talo Ramṭhenhei 
16Joshua’n ram pumpui ahlō jo, tlângram leh tlânghmor hei, sak leh thlâng, 
Goshen ramhōm rakip khana khava thlânga ram kachâr seng, inṭhōia Jordan 
Phaicham leh. 

17-18Edom hnenga thlang tinga Halak Tlânga inphut ramṭhen kha kasea, sak ting 
in Hermon Tlâng thlanga ka-om Lebanon phaichama, Baalgad katlung kae. 
Joshua kha hiva ramṭhen a renghei leh pha kasôttak re le’ntuk hei, tâk ama’n 
aleisurpet heia aleithatsō pet hei. 

19Israel mipuihei leh inchamna aleikatlo khōpui khachu Hiv ṭhahrep hei omna 
Gibeon kae. Alakseng chu rea tor rōk hei kae. 

20RŌNGPU’N anmani kha Israel kadōi sik a intlukna malung amannei hei, 
khavakha anmani pui katluk a suk manhmangna sik leh lungsetna kasea that 
manram theina sik a kae. RŌNGPU’n Moses ṭong aleipek kha hivahi kae. 

21Hiva pha hin Joshua kasea tlângrama ka-om Anakim inti takpum kalen jât-hei 
asuk manhmang hei — Hebron, Debir, Anab khana Judah leh Israel tlângram 
rakip a. Joshua’n anmani leh ankhōpuihei pui katluk a asuk manhmang hei. 

22Israel ram Anakim inkhatbek dahlon mak hei; kha’num ṭhahrep chu Gaza, 
Gath, khana Ashdod a andahlon hei. 

23 RŌNGPU’n Moses ṭong apek kapōa, Joshua’n ram pumpui kha ahlō jo. Joshua’n 
khavakha Israelhei hneng anchen sik a aṭhen pek hei, phung inkhat a ṭhen khat 
et asempek hei. Khana mipuihei kha retlo le’nhnga jo hei. 

Joshua 12 

Moses’n Aleitor Renghei 
1Israel mipui he’n Jordan nisōtinga ram hi anleitor joa anleihlōsa jo, Arnon 
Phaichama inphut Jordan Phaicham katlung khana sak tinga Hermon Tlâng 
katlung. Reng 2 anleitor hei. 

2Inkhat kha Sihon kae, Heshbona vaikarôn Amor reng kae. Ama rengram shunga 
Gilead ṭhen khat inveisa: khachu Aroer leh khava phaicham aṭimtak a khōpuia 
inphut, Ammon ramri, Jabbok Tuidung katlung kae; 

3hiva shunga Jordan Phaicham inveisa, Galilee Dîr thlânga inphut Beth 
Jeshimoth (Tuipui kathi nisōting) leh Pisga Tlânghnōi lang katlung kae. 

4Anmani’n Bashana Reng Og, Rephaim jât-hei achainapen inkhat kha’m anleitor; 
ama’n Ashtaroth leh Edreia vai aleirôn. 

5Ama rengram shunga Hermon Tlâng, Salecah, khana Bashan pumpui Geshur leh 
Maacah ramri katlung, khana Gilead aṭimkhat katlung, Heshbona Reng Sihon 
ramṭhen katlunga inveisa. 

6Hiva reng 2 hei hi Moses leh Israel mipui he’n anleitor hei. RŌNGPU sōk Moses’n 
Reuben leh Gad khana Manasseh phung aṭimkhat hei hneng anchen sik a apek 
jo hei. 

Joshua’n Ator Renghei 
7Joshua leh Israel mipui he’n Jodan tlaitlâk tinga ramṭhen heia reng rakip 
anleitor hei, Lebanon phaichama Baalgad a inphut thlang tinga Halak Tlâng, 
Edom hneng katlung. Joshua’n hiva ram hi phunghei hneng asempek hei, anchen 
kachang thang sik a aleipek hei. 

8Hiva ṭhen shunga tlângram, tlaitlâk a tlânghnōi, nisōa tlângsira tlângkung 
inveisa hei, thlanga ram chârna hei inveisa hei. Hiva ram hi Hit, Amor, Canaan, 
Periz, Hiv leh Jebush-hei leiomna kae. 

9Israel mipui he’n athōia khōpui renghei hi anleitor hei: Jericho, Ai (Bethel 
hnenga), 

10Jerusalem, Hebron, 

11Jarmuth, Lachish 

12Eglon, Gezer, 

13Debir, Geder, 

14Hormah, Arad, 

15Libnah, Adullam, 

16Makkedah, Bethel 

17Tappuah, Hepher, 

18Aphek, Lasharon, 

19Madon, Hazor, 

20Shimron Meron, Achshaph 

21Taanak, Megiddo, 

22Kedesh, Jokneam (Carmel shunga), 

23Dor (tuipui panga), Goiim (Galileea) 

24khana Tirza – akhenga reng 31 hei kae. 

Joshua 13 

Losa sik a Alaka-om Ram 
1Joshua tûnchu kater hêr jo. RŌNGPU’n ahnenga ati, “Nang kater hêr jo che, tâk 
tûnhin um lo sik a ram laka-om: 

2Philisti leh Geshur ramṭhen rakip, 

3inṭhōia thlâng tinga Avvim ramṭhen seng. (Egypt hei ramria, Shihor kavakōk a 
inphut ramri katlung, sak tinga Ekron ramri katlunga Canaan tia a’nhret seng; 
Gaza, Ashdod, Ashkelon, Gath leh Ekrona ka-om Philisti renghei.) 

4Tûn katlung Canaan rengram leh Meara (Sidonhei ram), Amor ramria ka-om 
Aphek katlunga ram rakip laka-om; 

5Gebal-hei ram; nisōtinga Lebanon ram rakip, Hermon Tlâng thlânga aka-om 
Baalgad a inphut Hamath Rakanna katlung laka-om. 

6Hivahin Lebanon Tlâng leh Misrephoth Maim kâra tlângrama aka-om hei, 
Sidonhei ramṭhen rakip inveisa. Israel mipui he’n anhei injôk pha hiva mihei hi 
ke’n kahnong sōt pet sik hei. 

7Ke’n kahri pek che kapōa tûnchu ram hi phung kō hei leh Manasseh phungṭhen 
khat hei hneng, anmani karōi akachang thang sik a, sempek hei roh.” 

Jordan Nisōa Ram Semna 
8Reuben leh Gad leh Manasseh phung ṭim hei chu RŌNGPU sōk Moses’n aleipek 
ram kha anchen jo; khavakha Jordan Tuidung nisōtinga kae. 

9Anramṭhen kha Aroer (Arnon Phaicham khama) leh khava phaicham alaiṭima 
khōpui khana Medeba a inphut Dibon katlunga tlâng phaicham akhenga inveisa. 

10Khanga kasea Ammon ramri katlung khana Heshbona vai leikarôn, Amor reng 
Sihon vaihōmna khōpui rakip inveisa. 

11Geshur leh Maacah ramtlâk Gilead, Hermon Tlâng rakip, Bashan rakip Salecah 
katlung inveisa hei. 

12Ashtaroth leh Edreia vai leikarôn, Rephaim hei reng hnung kakhôrpen, Og 
rengram inveisa. Moses’n hiva mihei hi aleitor heia aleihnongsōt hei kae. 

13Achang ravâng, Israel mipui he’n Geshur leh Maacah a mihei chu leihnongsōt 
mak hei; Israel ram a ka-om ṭhak hei. 

14 Moses’n Levi phunghei hneng chu ram leipek mak hei. RŌNGPU’n Moses hneng 
amanthei kapōa, RŌNGPU Israel Pathen maichâm chunga romanvâm inthoina 
ṭhen hei kha anmani chen a antarahlâng sik kae. 

Reuben Ram Manchen 
15Moses’n ramṭhen inkhat Reuben phunga innshunghei hneng karōi chen sik 
apek hei. 

16Anramṭhen kha Aroer (Arnon Phaicham khama) leh khava phaicham alaiṭima 
khōpui khana Medeba kimvea tlângphai inveisa hei. 

17Heshbon leh tlâng phaichama khōpui rakip inveisa: Dibon, Bamoth Baal, Beth 
Baalmeon, 

18Jahaz, Kedemoth, Mephaath, 

19Kiriathaim, Sibma, tlâng chunga phaicham shunga Zerethshahar, 

20Bethpeor, Pisga Tlângpang, khana Beth Jeshimoth hei. 

21Tlâng phaichama khōpui rakip leh Heshbona ka-om, Amor reng Sihon rengram 
seng. Moses’n ama leh Midian vaikarônhei leh aleitorsa hei: Evi, Rekem, Zur, Hur 
leh Reba hei seng. Ankhengpet a Reng Sihon sik a vai anleirôn. 

22Israelhei tathat hei kâra khan Beor sapa Tlâ-kasânpa Balaam hi’m kae. 

23Jordan hi Reuben phunghei sik a tlaitlâk tinga ramri kae. Hivahei hi Reuben 
phung innshunghei hnenga karōi chen sik a a’npek khōpui leh khō kalenhei kae. 

Gad Ram Manchen 
24Moses’n Gad phung innshunghei hneng um ramṭhen apek hei. 

25Anmani ramṭhen kha Jazer leh Gilead khōpui rakip, Rabbah nisōtinga, Ammon 
ram laiṭim Aroer katlung; 

26anmani ram kha Heshbona inphut Ramath Mizpe leh Betomim, Mahanaima 
inphut Lodebar ramri katlung kae. 

27Jordan Phaicham shunga Beth Haram, Bethnimra, Sukkoth, khana Zaphon, 
Heshbona Reng Sihon rengram seng kae. Anmani tlaitlâk tinga ramri kha Jordan 
Tuidung, sak tinga Galilee Dîr katlung kae. 

28Hihei hi Gad phung innshunghei karōi chen sik a khōpui leh khō kalen a’npek 
hei kha kae. 

Nisō Manasseh Ram Manchen 
29Moses’n Manasseh phung ṭimkhat innshunghei hneng karōi chen sik a 
ramṭhen aleipek hei. 

30Anramṭhen kha Mahanaim leh Bashan rakip inveisa hei, Bashan reng, Og 
rengram rakip, Bashana Jair khō 60 seng. 

31Gilead alaiṭim inveisa, Ashtaroth leh Edrei, Bashana Og rengram apui karôn 
khōpuihei inveisa hei. Hihei rakip hi Manasseh sapa Machira inphut ajōng kakōn 
innshung ṭimkhat hei hneng aleipek hei. 

32 Hing’hin Moses’n Moab phaichama aleiomlai Jericho nisōtinga ram leh Jordan 
kha aleisem jo. 

33Tâk-kha Moses’n Levi phung hnenga chu ram chen inkhatbek leipek mak hei. 
Anmani neichen sik khachu RŌNGPU Israel Pathen hnenga inthoina ṭhensōt 
inkhat kha kachang sik tia amanthei hei. 

Joshua 14 

Jordan Tlaitlâk tinga Ram sem 
1Abân kajui khachu Jordan tlaitlâk tinga Canaan ram kha heikhonga mo Israelhei 
kâra antasem ti chungchâng kha kae. Thempu Eleazar, Nun sapa Joshua, khana 
Israel phung innshung hlamkakei he’n mihei seng hnenga anleisem pek hei. 

2RŌNGPU’n Moses hnenga ṭong apek kapōa, Jordan tlaitlâk tinga phung kō leh 
aṭimkhat hei ramṭhen kha vâng-enna neia anleisem jo. 

3-4Moses’n Jordan nisō apang kha phung 2 leh aherkhat hei hneng amanchen dek 
jo hei kae. (Joseph sōn leh pârhei kha phung hnia inṭhen hei: Manasseh leh 
Ephraim.) Achang ravâng, Moses’n Levihei hneng ramṭhen inkhatbek leipek 
mak hei. Khava kanek a, anmani’n omna sik a khōpui leh anran leh ankemōnghei 
sik a hleipuk le’npek hei. 

5Israel mipui he’n RŌNGPU’n Moses hnenga ṭong apek dungjuia ram kha le’nsem 
jo hei. 

Caleb hneng Hebron Pekna 
6Ni khat Judah phunga mi ṭhahrep Gilgal a Joshua hneng kahong hei. Ankâra 
inkhat, Kenizz mi Jephunneh sapa Caleb inti kahonga ahnenga ati, “RŌNGPU’n 
Kadesh Barnea a nang leh kei chungchânga Pathen mi, Moses hneng aleihri kha 
nang in namanhret. 

7Hiva ram ka-en inthlip sik a Kadesh Barnea inphut RŌNGPU sōk Moses’n aheitîr 
eng pha khan kei kum 40 katluk jo eng. Ke’n akadiktak ṭong thangkōina ahnenga 
kaleinei. 

8Kha’num kale’nṭhōipui mi he’nchu nimipuihei ṭitna anlei mannei hei. Tâk-kha 
kei chu taksentak a RŌNGPU ka-Pathen kaleijui. 

9Khanga katlosōt jâra, Moses’n kasahei leh ke’n kaleichōnna ram kha karōi chen 
sik a kanrahlâng nger sik tia le’ntep a kae. 

10Tâk-kha tûnchu, enroh. RŌNGPU’n Moses hnenga aleitina inphut kum 45 
kathleng jo. Khavakha Israel in nêrdiram aleilônlai kae, khana inphut RŌNGPU’n 
aṭong tepna dungjuia kahringa aheida eng. Kei hi a-en roh! Kum 85 katluk jo eng 

11Moses’n aleitirsōt lai eng kapōa khan tuning um lakahrat eng. Re tlona leh 
heikhat tlona sik a ratha kalaneiṭhak. 

12Khava jâra tûn, kei leh kami he’n ṭong thangkōina kanleinei laia RŌNGPU leitep 
pek eng tlângram kha apek jo roh. Khava lai takpum kalen jât Anakim inti hei 
kha khana khan khōpui bang kalen ankhôna ka-om hei tia kanlei 
manthei. RŌNGPU’n a-ompui eng inchu, RŌNGPU’n ahri kapōa, kahnong sōt sik 
hei.” 

13Joshua’n Jephunneh sapa Caleb kha mahâmṭhat apek jo khana Hebron khōpui 
karōi chen sik a apek jo. 

14Tûn katlung Hebron hi Kenizz mi Jephunneh sapa Caleb sōn leh pârhei tachen 
lakae, ajârchu ama’n Israel Pathen, RŌNGPU kha taksentak a ajuia kae. 

15hiva mak hma, Hebron hi Arba khōpui tia le’nhret. (Arba hi Anakimhei khōpui 
kalenpen leikae.) Tûnchu ram shung kha mōngna kaleng jo. 

Joshua 15 

Judah Ram Manchen 
1Judah phung innshung he’n athōia a’nhri ramṭhen hi anleichen: Ram kha thlang 
tinga Zin ramhâng thlang intongpen ahmor, Edom ramri katlung kae. 

2Hiva thlanga ramri hi Tuipui Kathi thlânga ahmora inphut katlâna, 

3Akrabbim Rakanna inphut thlang ting kasea Zin katlung. Kadesh Barnea 
thlanga katlâna, Hezron leh Addar katlunga asuktan a, Karka ting inhea, 

4Azmon katlunga kase, khana Egypt ramria tuikōk ajuia Mediterranean Tuipuia 
avasun, khana khan aramri kha inchai jo. Khavakha thlâng tinga Judah ramri kae. 

5Nisō ting ramri chu Tuipui Kathi kae, khana khan Jordan tuidung ahong tlâkna 
kekâk dung katlung bit. Khana inphut sak tinga ramri inphut jo, 

6Beth Hogla katlung thlanga Jordan Phaicham hmutheina jo hlungkare sak ting 
khanga kase. Khava sōa Bohan Hlung langa kaketou (Bohan hi Reuben sapa 
kae.), 

7Inrengna Phaichama inphut Debir katlung, khana sak tinga Gilgal ting inhe, 
khavakha phaicham thlang intonga Adummim Rakanna inti kha leh inhnget hei. 
Khava sōa Enshemesh tuiripût a khanga kasea Enrogel a kasōk, 

8Jerusalem Jebush khōpui omna hmebung thlang panga Hinnom Phaicham 
shung katlunga kae. Ramri kha Hinnom Phaicham tlaitlâk panga tlânglêr katlung 
kakea, Rephaim Phaicham sak tinga akham katlung kae. 

9Khana inphut Nephtoa Tuiripût a kasea Ephron Tlâng hnenga khōpui heia 
kasōk. Khana inphut Baalah (a-emak leh Kiriath Jearim inti) ting inhe, 

10khana inphut Baalah tlaitlâk a inphut Edom tlângram ting akimvea, Jearim 
Tlâng (a-emak leh Chesalon inti) sak intonga kase, Beth Shemes thōia, Timnah 
apetan. 

11Ramri kha Ekron sak a hmebunga kasōk, Shikkeronting inhe, Baalah Tlâng 
apetan, khana Jamnia a katlung. Khavakha Mediterranean Tuipuia kabâng, 

12khavakha tlaitlâk tinga ramri kae. Hiva ramri shung heia Judah innshunga 
mihe’n ka-om jo hei. 

Caleb in Hebron leh Debir Ahlō 
(Ṭt 1.11–15) 

13 RŌNGPU’n Joshua hneng ṭong apek kapōa, ramṭhen ṭhahrep Judah phunga 
Jephunneh sapa Caleb hneng apek jo. Ama’n Anak pa, Arba khōpui chen, Hebron 
kha alo jo. 

14Caleb in khōpuia inphut Anak sōnhei–Sheshai, Ahiman khana Talmai phunghei 
kha ahnong sōt hei. 

15Khana inphut Debir a ka-om mihei kabuhlu sik a kase. (Hiva khōpui hi Kiriath 
Sepher tia’m inhret.) 

16Caleb in ati, “Kiriath Sepher kahlōa hme kasō hnenga kasanu Achsah kaman 
ompui sik.” 

17Caleb naipa sapa Kenaz sapa Othniel in khōpui kha ahlō jo, khava jâra Caleb in 
asanu Achsah ama hneng a-ompui sik a apek jo. 

18Luhông ning Othniel in anuhmei hneng, napahneng hleihmun kaṭha inkhat 
inder roh ati. Amanu’n Shakōrtung chunga inphut jōng kaṭuma Apa Caleb in 
heimo amadu tia aleider. 

19Amanu’n amasôn, “Tuisōkna tuikhur ṭhahrep kamadu. Napek eng ram hi ram 
chârna hmun a kae.” Khava jâra Caleb in chung leh thōia tuiri pûtna hei kha apek 
jo. 

Judah Khōpuihei 
20Judah phunga innshung he’n ankarōi chen inkhat a antarahlâng kha hiva ram 
hi kae. 

21Anmani tachen thlâng intongpena khōpuihei, Edom ramri hnenga ka-om hei 
kha, Kabzeel, Eder, Jagur, 

22Kinah, Dimonah, Adadah, 

23Kedesh, Hazor Ithnan, 

24Ziph, Telem, Bealoth, 

25Hazor Hadattah, Kerioth Hezron (a-emak leh Hazor), 

26Amam, Shema, Moladah, 

27Hazar Gadda, Heshmon, Bethpelet, 

28Hazar Shual, Beersheba, Biziothiah, 

29Baalah, Iim, Ezem 

30Eltolad, Chesil, Hormah, 

31Ziklag, Madmannah, Sansannah, 

32Lebao, Shilhim, Ain, leh Rimmon hei kae: akhenga khōpui 29, ankimvea 
khōpuihei leh. 

33Tlâng khōpuihei khachu Eshtaol, Zorah, Ashnah, 

34Zanoah, Engannim, Tappuah, Enam, 

35Jarmuth, Adullam, Socoh, Azekah, 

36Shaaraim, Adithaim, Gederah, leh Gederothaim khōpui 14, ankimvea 
khōpuihei leh. 

37Khana khan Zenan, Hadashah, Migdalgad, 

38Dilean, Mizpah, Joktheel, 

39Lachish, Bozkath, Eglon, 

40Cabbon, Lahmam, Chitlish, 

41Gederoth, Bethdagon, Naamah, khan Makkedah ka-omdea kae: khōpui 16, 
ankimvea khōpuihei leh. 

42Khana khan Libnah, Ether, Ashan, 

43Iphtah, Ashnah, Nezib, 

44Keilah, Achzib, khana Mareshah ka-omsa hei: khōpui 9, ankimvea ka-om 
khōpuihei seng leh. 

45Khana khan Ekron inti ashunga khōpuihei leh khōte hei ka-om 

46khana Ekrona inphut Mediterranean Tuipui akâra Ashdod hnenga, khōpui leh 
hmunpui rakip hei ka-om hei. 

47Khana khan Ashdod leh Gaza, Egypt ramria tuikōk leh Mediterranean Tuipui 
katlung, khō leh khōpuihei leh ka-om hei. 

48Tlângrama Shamir, Jattir, Socoh ka-om hei, 

49Dannah, Kiriath Sepher (a-emak leh Debir), 

50Anab, Eshtemoa, Anim, 

51Goshen, Holon, khana Giloh ka-om hei: khōpui 11, ankimvea khōpuihei leh. 

52Khana khan Arab, Dumah, Eshan, 

53Janim, Beth Tappuah, Aphekah, 

54Humtah, Hebron, khana Zior ka-om hei: khōpui 9, ankimvea khōpuihei leh. 

55Khana khan Maon, Carmel, Ziph, Juttah, 

56Jezreel, Jokdeam, Zanoah, 

57Cain, Gibeah, khana Timnah ka-om hei: khōpui 10, ankimvea khōpuihei leh. 

58Khana khan Halhul, Bethzur, Gedor, 

59Maarath, Bethanoth, khana Eltekon ka-om hei: khōpui 6, ankimvea khōpuihei 
leh. 

60Khana Kiriath Baal (a-emak leh Kiriath Jearim) khana Rabbah ka-om hei: 
khōpui 2, ankimve khōpuihei leh. 

61Nêrdiram shunga Beth Arabah, Middin, Secacah, 

62Nibshan, Chi khōpui, khana Engedi ka-om hei: khōpui 6, ankimvea khōpuihei 
leh. 

63Tâk-kha Judah hei khan Jerusalema ka-om Jebush-hei kha leihnongsōt tor mak 
jo hei. Jebush-hei kha Judah hei leh tûn katlung laka-omsap hei. 

Joshua 16 

Ephraim leh Tlaitlâk Manasseh-hei Ram Manchen 
1Ram a thlang ramri intong kha Joseph sōnhei hneng amanchêna kae, Jericho 
hnenga Jordana inphut, Jerichoa tuiripût heia inphut nêrdiram ting kahlut. 
Jerichoa inphut tlângram ting kakea Bethel katlung kase. 

2Bethel a inphut Luz ting kase, Archite hei omna Ataroth Addar apetan. 

3Khava sōa Japhlet hei ramkei tlaitlâk ting kasea Ram-inkōk Beth Horon ramkeia 
katlung. Khana inphut kasea Gezer a khana Mediterranean Tuipuia abâng. 

4Joseph sōn, Ephraim leh Tlaitlâk Manasseh phung he’n hiva ram hi karōia 
anrahlâng. 

Ephraim 
5Hivahi Ephraim innshunghei ramṭhen kae: anramri kha Ataroth Addara inphut 
nisōtinga Chung intong Beth Horon a katlân, 

6khana inphut Mediterranean Tuipuia katlung. Khahei sak ting khan 
Michmethath kha ka-om. Khava nisōtinga ramri kha Taanath Shilo ting inhe 
khana nisōting apetana Janoa kase. 

7Khava sōa Janoa inphut Ataroth leh Naarah a kaṭumsuk, Jericho aphâk a 
Jordana kabâng. 

8Ramri kha Tappuah inphut tlaitlâk ting kasea Kana kavakōk a katlung khan 
Mediterranean Tuipuia kabâng. Hivahi Ephraim phung innshunghei hneng 
ankarōi sik a a’npek ram kha kae, 

9Manasseh ramri shunga aka-om khōpui leh khōte hei ṭhahrep, inṭhōia Ephraim 
le’npek hei. 

10Tâk-kha anmani’n Gezer a aka-om Canaanhei kha leihnongsōt mak hei, khava 
jâra Canaan he’n Ephraimhei kâra tuning katlung laka-om hei, tâk anmani sōk 
kapōa rumhrat a ṭōn anmantlo hei. 

Joshua 17 

Tlaitlâk Manasseh 
1Jordan tlaitlâk tinga ramṭhen inkhat Joseph sapa upa Manasseh sōnhei 
innshung ṭhahrep hneng manchen hei kae. Gilead pa Machir kha Manasseh sapa 
upapen kae khana remi kahrâng inkhat kae, khava jâra Jordan nisōa Gilead leh 
Bashan kha amanchen jo. 

2Jordan tlaitlâk tinga ram kha Manasseh innshung alakseng hnenga manchen hei 
kae: Abiezer, Helek, Asriel, Shechem, Hepher, khana Shemida. Hihei hi Joseph 
sapa Manasseh sōn leh pâr pasehei kae, khana anmani hi innshung upahei kae. 

3Manasseh sapa Machir, Machir sapa Gilead, Gilead sapa Hepher, Hepher sapa 
Zelophehad khan sapase inkhatbek neimak, sanuhngâk rōk anei. Anmani 
rahming kha Mahla, Noah, Hogla, Milcah, khana Tirza hei kae. 

4Anmani thempu Eleazar leh Nun sapa Joshua leh hlamkakeihei hneng kase hei, 
khana anti, “RŌNGPU’n Moses hneng keini leh kansōpui pasehei hnenga ramṭhen 
ṭhahrep pekna sik a ṭong aleipek ung tia anvahri.” Achang jâra, RŌNGPU ṭongpek 
dungjuia, anmani ansōpui pasehei ram chen kha le’npek jo hei. 

5Khava jâra Manasseh in Jordan nisōtinga Gilead leh Bashan achenna chunga 
ram chen 10 achensa, 

6ajârchu nuhmei sōn leh pase sōn he’n ram chen anchen et a kae. Gilead ram hi 
Manasseh sōn leh pâr ralak-hei anmanchen jo hei. 

7Manasseh ramṭhen hi Asherah inphut Shechem nisōa, Michmethath katlung 
kae. Ramri kha thlang ting kasea Entappua mihei avahōm hei. 

8Tappuah kimvea ram kha Manasseh ta kae, tâk ramritak a Tappuah khōpui 
khachu Ephraim sōn leh pârhei ta kae. 

9Ramri kha Kana kavakōk a katlâk a kae. Kavakōk thlanga khōpuihei, Manasseh 
ramṭhen shunga an-omjen ravâng Ephraim tahei kae. Manasseh ramri hi 
kavakōk sak tinga asirdung ajuia Mediterranean Tuipuia akabâng kae. 

10Ephraim kha thlânga, Manasseh khan sak a ramri Mediterranean Tuipui kha 
anmani tlaitlâk tinga anramri kae. Asher in sak leh tlaitlâk, Issachar in sak leh 
nisōa ka-om. 

11Issachar leh Asher ramṭhen shunga, Manasseh in Beth Shan leh Ibleam, khana 
ankimvea hmunpui hei, inṭhōia Dor (tuipanga khō inkhat), Endor, Taanak, 
Megiddo, khana ankimvea khōpuihei aleichensa hei. 

12Achang ravâng, Manasseh mipui he’n khōpui heia aka-om mihei kha 
leihnongsōt tor mak hei, achang jâra Canaanhei kha khana khan ka-om injôn 
heia kae. 

13Israel he’n anhong hrat chet jo enum, Canaanhei kha ankhenga leihnongsōt 
mak hei, tâk ansik a rumhrat tak a ṭōn anleimantlo heia kae. 

Ephraim leh Tlaitlâk Manasseh he’n Ram Antadersa 
14Joseph sōn leh pâr he’n Joshua hneng anti, “Kankarōi sik a heisa mo ramṭhen 
inkhat rōk napek ung? Keini mi katam ung ajârchu Pathen in mahâmṭhat apek 
ung.” 

15Joshua’n amasôn, “Nangni mi nantam inchu Ephraim tlângram khachu kasin 
rei sik, khan chu Periz leh Rephaim ram ratu shunga hlut ina ralei manhleng jo 
ruh.” 

16Anmani’n anmasôn, “Tlângram so keini sik a lenrei mak, tâk phaichama aka-
om Canaanhei so thir shakor gâri annei hei, Beth Shan leh akimve khōpui heia 
ka-om hei khana Jezreel Phaichama ka-om heia kae.” 

17Joshua’n Ephraim leh Tlaitlâk Manasseh phunghei hneng ati, “Nangni mi 
katamtakbak chei, khana ratha kahrat chei. Nangni chen khat kakhea chenhlam 
kasōk chei. 

18Tlângram hi nangni chen ruh. Ratu shung achang inum nanmanhleng sik 
khana ramhmor inkhat a inphut ahmor inkhat katlung karōia nan inlo sik jo. 
Canaanhei chu, thir shakor gâri anneia anhratjen ravâng nanhnongsōt tor sik 
hei.” 

Joshua 18 

Ram ralak-hei An-insemna 
1Ram mihei kha antorsō hei pha, Israel jât mi rakip Shiloa intûp 
heia RŌNGPU omna Pōn-inn anmatungsōt a kae. 

2Khana khan Israel phung 7 hei ram chen inpekloa laka-om ṭhak hei. 

3Achang jâra Joshua’n Israel mipuihei hneng ati, “RŌNGPU, nanpu sōnhei Pathen 
in apek jo chei ram kha akahlut cheia nanta lo sik kha heituk kasôt mo nanta 
lahngâk sik? 

4Phung rakip a mi 3 et ahei pek ruh. Ke’n khahei kha ankarōi chenhnōm seng 
ramri ka-en inhret sik a, ramṭhen pumpuia katir sik hei. Khan anmani kahnenga 
hong inle sik hei. 

5Ankâra ram kha ṭhen saria kasem pek sik hei; Judah’n thlanga aramṭhen shunga 
ka-om sik, Joseph in sak tinga aramṭhen shunga ka-om sik. 

6Hiva ramṭhen 7 hei malârna kha lekha vânga mazet hei una kahnenga heichoi 
ruh. Khava sōa ke’n nangni sik a RŌNGPU ni-Pathen hneng ṭongderna, vâng-enna 
kanei sik: 

7Kha’num, Levihei chu nangnihei kapōa ram chen neimak hei ning, anmani chen 
chu RŌNGPU thempu inṭanga razen sik kha kae. Khana Gad, Reuben leh Nisō 
Manasseh-hei chu RŌNGPU sōk Moses’n aleipek hei Jordan nisōting anram kha 
anchendek jo.” 

8Joshua’n hiva mansena hi apek hei sōa mihei kha ramri ka-en sik a kase jo hei: 
“Ram pumpuia se una ramri vamanhret ruh, khana kahnenga hong inle ruh. Hiv 
Shiloa hin ke’n vâng-enna kaneia RŌNGPU hneng derna kanei sik.” 

9Khava jâra, mihei kha ram pumpuia kase jo hei khana anramṭhen 7 kha 
anmazetsōt jo, khōpuihei agôra ansyem jo. Khava sōa Shilo rephōra Joshua 
hneng inle jo hei. 

10Joshua’n anmani sik a RŌNGPU derna vâng-enna anei, khana a’nhlei Israelhei 
kha ramṭhen amanchên pek jo hei. 

Benjamin Ram Manchen 
11Benjamin phung innshunghei ramṭhen chen kha hmapena pekmanchen sik hei 
kae. Anmani ram kha Judah leh Joseph phunghei kâra ka-om. 

12Sak a anramri kha Jordana inphut Jericho pang kaketoua tlaitlâk tinga 
tlângram apetana Bethaven nêrdiram katlung. 

13Ramri kha A’nhnemdet Beth Horon thlanga tlâng chunga, Luz (Bethel um anti) 
thlang panga kase. 

14Ramri kha ramkei inkhat ting kase jo, thlang ting ahnget a hiva tlâng tlaitlâk 
panga inphut Judah phung ram chen, Kiriath Baal (a emak leh Kiriath Jearim) 
shunga kase. Hivahi tlaitlâk tinga ramri kae. 

15Thlâng tinga ramri kha Kiriath Jearim ahmora inphut tlaitlâk ting Nephtoa 
Tuiripût a kase. 

16Khava sōa Hinnom Phaicham hmutheina jo khava tlânghnōi ting katumsuk a, 
Rephaim Phaicham sak hmora katla. Khava sōa thlâng ting, Jebush kare thlânga, 
Enrogelting, kasea Hinnom Phaicham apetan. 

17Khava sōa Enshemesh sak ting inhea Adummim Rakanna leh inhnget a ka-om 
Geliloa kase. Ramri kha Bohan Hlunga (Bohan hi Reuben sapa kae) katumsuk a 

18khava kareri kha Jordan phaicham hmutheina sak ting apetana kae. Khan chu 
phaichama kasesuk, 

19Beth Hogla kareri sak ting apetan, khana Tuipui Kathi sak a tuikekōk a inhnga 
jo, khana khan Jordan tuidung kha akatla kae. Hivahin thlang tinga ramri kae. 

20Jordan kha nisō ramri kae. Hivahi Benjamin innshung he’n karōia antachen 
ramri kha kae. 

21Benjamin phung innshunghei khōpui chen khachu Jericho, Beth Hogla, Emek 
Keziz, 

22Beth Arabah, Zemaraim, Bethel, 

23Avvim, Para, Ophrah, 

24Chepharammoni, Ophni, leh Geba: khōpui 12, ankimvea khō kalenhei leh. 

25Khana khan Gibeon, Rama, Beeroth, 

26Mizpah, Chephirah, Moza, 

27Rekem, Irpeel, Tarala, 

28Zela, Haeleph, Jebush (a-emak leh Jerusalem), Gibeah, khana Kiriath Jearim: 
khōpui 14, ankimvea ka-om khōpuihei inveisa hei. Hivahi Benjamin phung 
innshung he’n karōi sik a antachen ram kha kae. 

Joshua 19 

Simeon Ram Manchen 
1Inhni changna ram manchen hi Simeon phung innshunghei hnenga kae. Khava 
ram khan Judah phung manchen ram katlung avasuna kae. 

2Hivahi Beersheba, Sheba, Moladah, 

3Hazar Shual, Bala, Ezem, 

4Eltolad, Bethul, Hormah, 

5Ziklag, Beth Marcaboth, Hazar Susa, 

6Beth Lebaoth, khana Sharu hei: khōpui 13, akimvea khōpuihei leh. 

7Khana khan Ain, Rimmon, Ether, khana Ashan: khōpui 4, ankimvea khōpuihei 
inveisa hei. 

8Hivahin khōpuihei kimvea ka-om khōlen rakip thlang tinga Baalath Beer 
(achangmak leh Rama) katlung ahōmsō. Hivahi Simeon phung innshunghei 
karōi chen ram kha kae. 

9Judah ram chen kha arangei kakhea alen rei jâra, ṭhen khat chu Simeon phung 
hnenga apek jo. 

Zebulun Ram Manchen 

10Inthum tlukna ram manchen kha Zebulun phung innshung sik a kae. Anmani 
ram chen kha Sarid katlunga kae. 

11Khana inphut ramri kha tlaitlâk tinga Mareal katlung, Dabbesheth leh Jokneam 
kavakōk atôna kase. 

12Sarid lang khat panga ajuia Kisloth Tabor ramri sak ting kase, khava sōa 
Daberath leh Japhia katlung. 

13Khana inphut nisōting kase nôk a Gath Hepher leh Ethkazin katlung, Nea ting 
inhea Rimmon asora kae. 

14Sak ting ramri kha Hannathon ahnget a kasea Iphtahel Phaichama kabâng. 

15Hivahin Kattath, Nahalal, Shimron, Idala, leh Bethlehem inveisa hei: khōpui 12, 
ankimvea khōpuihei leh. 

16Hiva khōpuihei leh khō kalenhei hi Zebulun karōi tachen ram shunga ka-om 
hei. 

Issachar Ram Manchen 
17Manli changna ram manchen kha Issachar phung innshunghei sik kae. 

18Hiva ramkei hi Jezreel, Chesulloth, Shunem, 

19Hapharaim, Shion, Anaharath, 

20Rabbith, Kishion, Ebez, 

21Remeth, Engannim, Enhadda, khana Bethpazzez ahōm hei. 

22Ramri hin Tabor, Shahazuma, leh Beth Shemes um atôna, Jordana inhnga. 
Hivahin khōpui 16 leh akimvea khōpuihei leh ahōmsa hei. 

23Hiva khō kalen leh khōpuihei hi Issachar phung innshunghei karōi chen ram 
shunga aka-om hei kae. 

Asher Ram Manchen 
24Ranga changna ram manchen kha Asher phung innshunghei sik a kae. 

25Hiva ramkei hi Helkath, Hali, Beten, Achshaph, 

26Allam Melech, Amad, khana Mishal ahōm hei. Tlaitlâk ting Carmel leh Shihor 
Libnath atôn hei. 

27Nisō ting ahnget a, ramri kha Bethdagon ting kase, sak tinga Bethemek leh 
Neiel hlam a Zebulun leh Iphtahel Phaicham atôn hei. Khavakha sak ting kase 
nôk a Kabul, 

28Ebron, Rehob, Hammon, leh Kana, Sidon katlunga kase. 

29Ramri kha khana inphut chu Rama ting inhea kur kakekhum Tyre khōpui 
avaphak; khava sōa Hosa ting inhea Mediterranean Tuipuia kabâng. Hivahin 
Mahalab, Achzib, 

30Umma, Aphek, leh Rehob ahōm hei: khōpui 22, ankimvea aka-om khōpuihei 
leh. 

31Hiva khōpuihei leh ankhō kalenhei hi Asher phung innshunghei karōi chen 
ram shunga aka-om hei kae. 

Naphtali Ram Manchen 
32Karuk changna ram manchen kha Naphtali phung innshunghei sik a kae. 

33Hiva ramri hi Heleph a inphut Zaanannim a sasōkung ting kase, Adaminekeb 
leh Jamnia kasea, Lakkum katlung kase thanga Jordana kabâng. 

34Khan chu ramri kha tlaitlâk ting inhea Aznoth Tabor asor, khana inphut 
Hukkok thlânga Zebulun, tlaitlâk a Asher, nisōtinga Jordan atôn hei. 

35Kur kekhum khōpuihei kha Ziddim, Zer, Hammath, Rakkath, Chinnereth, 

36Adam a, Rama, Hazor, 

37Kedesh, Edrei, Enhazor, 

38Yiron, Migdalel, Horem, Bethanath, leh Beth Shemes: khōpui 19, ankimvea 
khōpuihei. 

39Hiva khōpuihei leh khō kalenhei hi Naphtali phung innshunghei karōi chen 
ram shunga aka-om hei kae. 

Dân Ram Manchen 
40Sari tlukna ram manchen kha Dan phung innshunghei sik kae. 

41Khava ramkei kha Zorah, Eshtaol, Irshemesh, 

42Shaalbim, Aijalon, Ithla, 

43Elon, Timnah, Ekron, 

44Elteke, Gibbethon, Baalath, 

45Jehud, Beneberak, Gathrimmon, 

46Mejarkon leh Rakkon, Joppa kimvea ramṭhen ahōmsa hei. 

47Dan mihe’n anram anmanhmang pha, Laish a kase heia anvabuhlua kae. 
Amihei kha anthat hei, khana anchen sik a anram kha an-inlo jo. Khana ka-om 
heia khōpui rahming kha Laish a inphut Dan tia anthleng jo, anpu anpa rahming 
anmanrôn jo 

48Hiva khōpuihei leh ankhōpuihei hi Dan phung innshunghei karōi chen ram 
shunga aka-om hei kae. 

Achaina Ram chen 
49Israel mipui he’n ram sem kha anchaisōa, anmani’n Nun sapa Joshua hneng 
abing tachen sik a ramṭhen inkhat anleipek. 

50RŌNGPU’n ṭong apek kapōa, ama tader khōpuihei kha anleipek: Ephraim 
tlângram Timnath Serah kae. Khōpui kha asyem manther a khana khan ka-om 
jo. 

51Eleazar thempu, Nun sapa Joshua, khana Israel phung innshung hlamkakeihei 
seng in hiva ramṭhenhei hi Shiloa RŌNGPU hneng derna, tla sânna anneia 
anmanchen heia kae. Hing’hin ram insem kha anleichai jo. 

Joshua 20 

Inthupna Khōpui 
(Mj 35.9–34) 

1 Khava sōa RŌNGPU’n Joshua amanthei, 

2Israelhei hneng hinga hri sik a, “Moses’n nanhnenga ahri sik a ṭong kaleipek jo 
Inthupna Khōpui tihei kha kadei hei ruh. 

3Manhret lo theiloa mi inkhat kathat jo kha khana khan kasethei sik khana 
achunga phuhlōna inphut katlânsōt thei sik. 

4Hiva khōpui inkhat a amapa a-emak leh amanu katlân inhlut thei sik, ṭong tanna 
hmun khōpui sōngkot a vase sona, hlamkakeihei hneng omchen kasōk kha 
hrimantheng pet hei rasoh. Khava sōa anmani’n amanu a-emak leh amapa a-
omna sik a hmun anpek sik hei. Khan ka-om thei sik hei. 

5Phu kahlō hnōm inkhat in ahei jui he’nchu, khōpuia mihei khan ankut chunga 
antapek manhlut mak sik hei kae. Antahrung sik hei kae, ajârchu hnuknat a 
changloa manhret manloa aleithat kae. 

6Anmani mipui ṭong tanna anchen mak kârseng khana khava laia Thempu Kalen 
kha athimak leh kârseng khōpuia khan ka-om thei sik hei. Khava sōa anlei 
tlânsōtna ankhō et a inlethei sik hei.” 

7Khava jâra, Naphtali tlângram, Jordan tlaitlâk a Galilee shunga ka-om Kedesh; 
Ephraim ram a Shechem; Judah tlângram Hebron anṭhensōt jo hei. 

8Jordan nisōa, Jericho nisōa nêrdiram chunga phaichama, Reuben ramṭhen 
shunga Bezer; Gilead shunga Ramoth; khana Manasseh ramṭhen shunga Bashan 
shunga Golan anleikadei jo. 

9Hihei hi Israel mipui rakip sik a leh anram shunga aka-om ram hlop mihei sik a 
Inthupna Khōpui kadeisōt hei kha kae. Manhret manloa mikathat chunga phuhlō 

sik a a’ntluk heia inphut khana khan inhrungna anhmuthei sik; mipui ṭong tanna 
chenloa tûte inkhat that thei changmak a kae. 

Joshua 21 

Levihei Khōpuihei 
1Levi innshunga hlamkakei he’n Eleazar thempu, Nun sapa Joshua khana Israel 
phung rakip hei hlamkakeihei hneng vakase hei. 

2Canaan ram a Shiloa khan anmani’n anhnenga anleiti, “Moses hnenga 
inphut RŌNGPU’n ṭong pekna aleinei khachu kan-omna sik a khōpui pek sik leh 
kanranhring hei sik a ramhâng pek sik a aleihri.” 

3Achang jâra RŌNGPU ṭongpekna dungjuia Israel mipui he’n Levihei kha khōpui 
ṭhahrep leh ramhâng, anram shunga inphut anleipek hei. 

4Ahma inkeia manchen sik hei kha Kohath phungṭhena Levi innshunghei kae. 
Aaron thempua ajōng kakōn innshunghei hneng Judah, Simeon, leh Benjaminhei 
ramṭhen shunga inphut khōpui 13 anmanchen hei. 

5Kohath phungṭhen ralak-hei kha Ephraim, Dan leh Tlaitlâk Manasseh-hei 
ramṭhen shunga inphut khōpui 10 anmanchen hei. 

6Gershon phungṭhen kha Issachar, Asher, Naphtali leh Nisō Manasseh-hei 
ramṭhen shunga inphut khōpui 13 anmanchen hei. 

7Merari phungṭhen innshunghei kha Reuben, Gad, leh Zebulun hei ramṭhen 
shunga inphut khōpui 12 anmanchen hei. 

8Tlâ sânna anneia Israel mipui he’n hiva khōpui leh ramhâng hei hi RŌNGPU’n 
Moses hnenga ṭong aleipek kapōa, Levihei anleipek jo hei. 

9Hihei hi Judah leh Simeon hei ramṭhen heia inphut 

10Levi hnenga ajōng kakōn, Kohath phungṭhen, Aaron sōn leh pârhei hneng 
ale’npek khōpuihei rahming kae. Anmani manchanna hi hmapena syem sik 
leikasōk. 

11Anmani hi Judah tlângram, tûnchu Hebron anti jo, Arba (Arba hi Anak pa kae) 
khōpui kha akimvea ramhâng leh inṭhōia anleipek. 

12Kha’num, khōpui hleipuk-hei leh akhōpuihei khachu Jephune sapa Caleb karōi 
sik a le’npek dek jo hei. 

13Hebron ale’npeksa chunga khan (inthupna khōpuihei kâra inkhat) athōia 
khōpuihei hi’m Aaron thempu sōnhei Libnah hneng le’npeksa hei: 

14Jattir, Eshtemoa, 

15Holon, Debir, 

16Ain, Juttah, leh Beth Shemes, inṭhōia anram ramhâng hei: Judah leh Simeon 
phunghei khōpui 9. 

17Benjamin ram inphut khōpui 4 anhnenga le’npek hei: Gibeon, Geba, 

18Anathoth, leh Almon, inṭhōia anram ramhâng hei. 

19Akhenga khōpui 13 leh anram ramhâng hei Aaron sōn leh pâr thempuhei 
hneng anleipek hei. 

20Kohath phungṭhena Levi phung ralak hnenga Ephraim ramṭhen a inphut 
khōpui ṭhahrep anmanchen hei. 

21Anhnenga khōpui 4 anleipek hei: Shechem leh Ephraim tlângram ramhâng hei 
(inthupna khōpui inkhat), Gezer, 

22Kibzaim leh Beth Horon, anramhâng hei leh inṭhōia. 

23Dan ramṭhen shunga inphut khōpui 4 anpek hei: Elteke, Gibbethon, 

24Aijalon leh Gathrimmon, anramhâng hei leh inṭhōia. 

25Tlaitlâk Manasseh ramṭhen shunga inphut khōpui 2 anpek hei: Taanach leh 
Gathrimmon, anramhâng hei leh inṭhōia. 

26Hiva Kohath phungṭhen innshung he’n akhenga khōpui 10, anramhâng hei leh 
inṭhōia anchen jo. 

27Levi rup inkhat Gershon phungṭhen he’n Nisō Manasseh ramṭhen a inphut 
khōpui 2 anleichen: Bashana Golan (inthupna khōpui inkhat kae) khana 
Beeshtera, anramhâng hei leh inṭhōia. 

28Issachar ramṭhen shunga inphut khōpui 4 anleichen: Kishion, Daberath, 

29Jarmuth leh Engannim, anramhâng hei leh inṭhōia. 

30Asher ramṭhen shunga inphut khōpui 4 anleichen: Mishal, Abdon, 

31Helkath leh Rehob, anramhâng hei leh inṭhōia. 

32Naphtali ramṭhen shunga inphut khōpui 3 anleichen: Galileea Kedesh, 
aramhâng leh inṭhōia (inthupna khōpui inkhat kae), Hammoth Dor leh Kartan, 
anramhâng leh inṭhōia. 

33Gershon phungṭhen ralak he’n akhenga khōpui 13 leh anramhâng hei 
anleichen hei. 

34Mearari phungṭhena Levi ralak he’n Zebulun ramṭhen shunga inphut khōpui 4 
anleichen: Jokneam, Karta, 

35Dimna leh Nahalal, anramhâng hei leh inṭhōia. 

36Reuben ramṭhen shunga inphut khōpui 4 anleichen: Bezer, Jahaz, 

37Kedemoth, leh Mephaath, anramhâng hei leh inṭhōia. 

38Gad phung heia inphut khōpui 4 anleichen: Gilead a Ramoth, aramhâng hei leh 
(inthupna khōpui inkhat kae), Mahanaim, 

39Heshbon leh Jazer, anramhâng hei leh inṭhōia. 

40Khava jâra Merari phungṭhen hei kha akhenga khōpui 12 anleimanchen hei. 

41-42Israelhei ram chen shunga inphut, akhenga khōpui 48, ankimvea ramhâng 
hei leh inṭhōia Levi inpek jo hei. 

Israel Ram Karōi Hlōna 
43Achang jâra RŌNGPU’n anpu sōnhei hneng pek sik a kalûrtak a ale’ntepna ram 
rakip kha apek hei, anmani’n ram anhlō pha khana khan khō katla jo hei. 

44RŌNGPU’n anpu sōnhei hneng ale’ntep kapōa, ram pumpuia mōngna aleipek 
hei. An-inrepuihei inkhatbek ankadōia ngir tor mak hei, ajârchu RŌNGPU’n 
Israelhei kha ankadōi rakip amantor jo hei. 

45RŌNGPU’n Israelhei hneng ale’ntepna rakip hui amathlung pek hei. 

Joshua 22 

Joshua’n Nisōtinga Phunghei Atirsōt hei 
1Khava sōa Reuben, Gad, leh Nisō Manasseh phung seng Joshua’n abek mantûp 
hei. 

2Anhnenga ati, “RŌNGPU sōk Moses’n nanhnenga ṭong apek chei rakip nantlosōt 
jo, khana kaṭong pek rakip nanjui jo. 

3Pha hiseng shunga nan-Israel changpui inkhatbek donloa damak 
chei. RŌNGPU nan-Pathen ṭongpek-hei juina sik inrin ṭhak chei. 

4Tûnchu, ale’ntep kapōa, nan-Israel changpui hei chunga mōngna apek jo hei. 
Khava jâra, RŌNGPU sōk Moses tapek chei, Jordan nisōa, nankarōi ram hlō sik a 
nantamdu nan-inn langa inle jo ruh. 

5Moses ṭong pek chei kha jui ngerna sik a intluk ruh: RŌNGPU nan-Pathen lungset 
ruh, alungdo tlo ruh, aṭongpek-hei jui ruh, ahnenga taksenthei chang ruh, khana 
nanmalung nanrathla akhenga razen ruh.” 

6-8Vângṭhat apek heia khana hiva ṭonghei hi ahri pek heia an-inn langa atir jo 
hei: “Kahaotak a nan-inna inle jo ruh, ranhring katamtak leh, dangka, sana, sum-
êng, thir leh pōn katamtak leh. Nan-inrepui heia inphut nanta’nlo hei kha 
nanphung changpui hei hneng sempek hei ruh.” Khava sōa an-inn lang ansor jo. 

Jordan nisōa ram kha Joshua’n Manasseh phung her khat hei hneng apek hei, tâk 
aherkhat hei hnenga chu, phung hlop hei leh Jordan tlaitlâk tinga ram apek hei. 

9Khava jâra Reuben, Gad, leh Nisō Manasseh phung mihei kha an-inn langa inle 
jo hei. Israel alakseng hei kha Canaana Shiloa andahlon hei khana Moses a 
inphut RŌNGPU ṭongpek dungjuia, anta leihlō anram chen Gilead kajōna kasesōt 
jo hei. 

Jordan Panga Maichâm 
10Reuben, Gad, leh Nisō langa Manasseh he’n Geliloth a anhongtlung pha, Jordan 
tlaitlâk panga anmani’n akalen enhnōm kakaitak maichâm inkhat tuidung panga 
anleisyem. 

11Israel alak-hei hneng mihe’n hinga anleimanthei hei, “Rangei ruh! Reuben, Gad 
leh Nisō langa Manasseh he’n Geliloth a maichâm inkhat ansyem jo, eini langa 
Jordan panga!” 

12Israel he’n kha anthei pha, jât mi rakip nisōtinga phunghei chunga re katlo sik 
a Shiloa kahong hei. 

13Israel he’n Eleazar thempu sapa, Phinehas kha Reuben, Gad khana Nisō langa 
Manasseh-hei hneng Gilead a anheitir hei. 

14Phinehas leh tlaitlâk a phung inkhat a mi inkhat et, phungṭhen hei innshunga 
upa et, hlamkakei sôm leh he’nṭhōi hei. 

15Gilead ram a Reuben, Gad khana Nisō langa Manasseh mihei hneng kahong hei, 

16RŌNGPU a mipui ankhenga pumkhat anchangna anvahria, “Heisa mo hiva 
ṭhatmak hi Israelhei Pathen kadōia nantatlo? Hiva maichâm hi nansyemna 
hin RŌNGPU nantadōi kae! Ama juimak jo chei! 

17Peor a niset tlo kha mandonsōt mak chei mo, RŌNGPU’n amihei chunga hrise 
vânga akarâk hei kha? Khava jâra eini tûn katlung khōdeng nilathei kae. 
Khavakha set akatluk set changmak mo? 

18Tûn katlung ama jui sik lahnōm mak chei mo? Tuning nangni’n RŌNGPU nandōi 
inchu, jînga RŌNGPU’n Israel mi rakip chunga ahnuk kana sik jo. 

19Tûna chu, nanram kha kamukna sik a rahōi asōk mak inchu, RŌNGPU Pōn-inn 
matungna, aram a hin hong jo ruh. Kankâra inphut ram ṭhahrep vakadei ruh. 
Tâk RŌNGPU kadōia dekna neimak ruh khana ni-RŌNGPU maichâm a-om reireia 
maichâm inkhat syem nôk a keini dōina kha tlomak ruh. 

20Zerah sapa Achan in neinâk suk manhmangna sik a ṭongpekna aleijui mak kha 
mandonsōt ruh; khava sik a Israel mipui rakip karâkna anchen a kae. Asetna jâra 
Achan rōk kha akathi changmak a kae.” 

21Reuben, Gad khana Nisō Manasseh phung mipui he’n tlaitlâk tinga phung 
innshunghei hneng anmasôn hei: 

22“Akahratpen Inkhat kha Pathen kae! Ama kha RŌNGPU kae! Akahratpen Inkhat 
kha Pathen kae! Ama kha RŌNGPU kae! Hivahi heisa mo kantatlo ama’n 
amanhret, nangni’m nantamanhret sik a kanmadu! RŌNGPU dekna kantloa, 
taksena kha kannit mak inchu, keini kahringa adamak ruh! 

23Keini’n RŌNGPU kanjuimak a khana romanvâm inthoina, hmuchi inthoina 
khana inlôikhôm inthoina tlona sik a kanbing sik a maichâm kansyem 
inchu, RŌNGPU khet in kanchunga akarâk rasoh. 

24Kha changmak! Hiva kantatlona ajârpen chu hnung leh hma a nansōn nanpâr 
he’n keini sōnhei hneng hinga anti sik, ‘RŌNGPU Israelhei Pathen hnenga heimo 
nantatlo sik aka-om? 

25Jordan hi nangni, Reuben khana Gad mihei leh keini hei kâra ramri asyem jo 
kae. Nangni RŌNGPU leh heite nantatlo sik om mak jo. Khava sōa nangni sōn he’n 
keini sōn leh pârhei kha RŌNGPU inmuk ankhâm sik jo hei. 

26Khava jâra kae keini’n maichâm kantasyem hi, inthoina ro manvâm sik a leh 
nei tōkna sik changmak, 

27khava kanek a, nangni leh keini mipuihei mêrchîkna sik inkhat a, eini 
kahnunga khangtherhei sik a, ti chu keini’n romanvâm tōknahei leh inthoina 
khana inlôikhômna tōknahei leh ama Pōn-inn hma kanhong leh RŌNGPU kha 
kankamuk theina sik a kae. 

28Keini mandonna khachu hi kae, hivahi antlo jo’nchu, keini sōn he’n hinga 
anhongti tor sik, ‘Enruh! Kanpu sōn he’n RŌNGPU maichâm kapō inkhat anleisak. 
Hivahi romanvâm tōkna sik leh inthoina sik changmak, tâk nangni leh keini hei 
mêrchîkna sik a kae. 

29Keini romanvâm inthoina, hmuchi tōkna, khana inthoinahei seng sik a 
maichâm syema RŌNGPU kadōia dekna tlomak ni’ung khana tûnhin ama juina 
bângmak ni’ung. Keini’n ama omna Pōn-inn hmaikunga 
akangir RŌNGPU maichâm tei loa maichâm ralak syem mak ni’ung.” 

30Phinehas thempu leh ale’nṭhōipui, tlaitlâk tinga phung innshung upa, mipuihei 
hlamkakei 10 hei khan Reuben, Gad leh Nisō langa Manasseh-hei ṭonghri kha 
anthei pha, anmani katlâi jo hei. 

31Eleazar sapa Phinehas thempu’n anhnenga ati, “Tûnchu RŌNGPU’n a’nṭhōipui 
chei ti kanmanhret jo. Nangni ama dōimak jo chei, khana Israel 
mipuihei RŌNGPU’n akarâk sik heia inphut nanhûk jo.” 

32Khava sōa Phinehas leh hlamkakeihei kha Gilead ram Reuben leh Gad 
mipuiheia inphut kasesōt heia Canaan ram Israel mipuihei hneng inle jo hei, 
khana anhnenga thang anvakōi jo. 

33Israelhei kha katlâi jo heia Pathen anmanpâk jo. Reuben leh Gad mipuihei 
omna ram a re tloa suk manset sik inbek nôk mak jo hei. 

34Reuben leh Gad mihe’n anti, “Hiva maichâm hin RŌNGPU hi Pathen kae tina eini 
nikhenga hnenga sâkhi inkhat a kachang jo.” Khava jâra sâkhi tia anphō jo. 

Joshua 23 

Joshua Chibei Ṭong 
1Pha kasôttak RŌNGPU’n Israel sahei kha ankimvea an-inrepui heia inphut 
inhrungna aleipek jo hei. Khava pha khan chu Joshua kha leikater hêr jo, 

2khava jâra Israel seng ankhenga abek heia, upahei, hlamkakeihei, ṭongkatanhei, 
mipui ṭōnpui karônhei hnenga ati, “Tûnchu kei kater jo eng. 

3Nangni jâra RŌNGPU nan-Pathen in hiva jât-hei seng hnenga heirakip atlo hi 
nangni’n nanhmu jo. RŌNGPU nan-Pathen in nangni sik re atuk pek jo cheia kae. 

4Ke’n jât-hlop hei ram alaka-om leh kahlōsō jo hei, nisōa Jordan tuidunga inphut 
tlaitlâk a Mediterranean Tuipui katlung hi nankarōi sik a kamanchen jo chei. 

5RŌNGPU nan-Pathen khan anmani kha nangnia inphut ahnong male sik hei, 
khana nangni hmating nan-injôk pha anmani ahnong sōt sik jo hei, nan-RŌNGPU, 
Pathen ṭong intepna dungjuia anram kha nanhlō sik jo. 

6Khava jâra aṭong juina khan inrin ṭhak ruh, khana Moses Dânrabu shunga a’nzet 
rakip kha tlo ruh. Aṭhen inkhatbek donloa tlomak ruh, 

7khana hiva mi nankâra aka-om hei leh a’nthlop mak sik chei, khana an-
pathenhei rahming nantapan mak sik, khana intepna nannei pha rahminghei 
kha nanta hmangmak sik, pathenhei kha nantakamuk mak sik, khana anhma 
a’nkunmak sik chei kae. 

8Khava kanek a, tûn katlunga nantatlo kapōa, RŌNGPU hneng taksenthei chang 
ruh. 

9Nangni hmating nanhei injôk pha RŌNGPU’n akalen akahrat jât-hei kha ahnong 
sōt jo hei khana tûte inkhat nankadōia nanhmai kunga ngir tor mak a kae. 

10Nangni mi inkhat in mi 1,000 nanhnongsōt tor hei, ajârchu RŌNGPU nan-Pathen 
khan ale’ntepna kapōa, nangni sik re adōi pek chei. 

11RŌNGPU nan-Pathen lungsetna sik a intluk ruh. 

12Ṭong nanjuimak a nankâra alaka-om jât-hei leh nan-inmat a jōr nan-inloa 
achang inchu, 

13nangni hmating nanhong pha RŌNGPU nan-Pathen in hiva jât-hei hi hnongsōt 
ṭhak mak hei ning ti hi nantamanhret manchên sik kae. Akakhe chet a nangni sik 
a châng a-emak leh khur kapōa thinathei kachang sik hei khana nankhōna sunga 
vōkna kapōa kana sik khana nanhmit a rahling tasun kha ka-ang sik hei. Hiva 
omchen hi RŌNGPU tapek chei ram kaṭha shunga hin nangni inkhatbek nan-om 
mak kârseng akasōk sik kae. 

14“Tûnchu kei thina sik pha kahong jo. Nangni inkhat et in nanmalung nanrathla 
shunga RŌNGPU nan-Pathen in akaṭha rakip ale’ntepna dungjuia apek jo chei ti hi 
manhret ruh. Ale’ntepna rakip kha ama’n atlo jo; inkhatbek akatlasam om mak. 

15Nanhnenga ale’ntepna rakip atlosōt kapōa maṭhitna rakip atlosōt sik kae. 

16Nangni tajui sik a RŌNGPU nan-Pathen in ṭong apek chei intepna kha nanjuimak 
inchu khana pathen ralak nanrazena nankamuk inchu, ahnuknat a akarâk sik 
chei, khana hiva apek chei ram kaṭha shunga inrangtak a nangni tûte om mak tin 
chei.” 

Joshua 24 

Shechema Mipui hneng Joshua’n Ṭong Ahri 
1Joshua’n Israel phung rakip Shechema abek mantûp jo hei. Upahei, 
hlamkakeihei, ṭongkatanhei, Israel ṭōnpui karônhei, Pathen omna shunga 
kahong heia. 

2Joshua’n mipuihei hneng ati, “Hivahi RŌNGPU Israel Pathen tati kha kae: ‘Tenlai 
nanpusōn he’n Euphrates Tuidung lang khat ting leika-om hei khana pathen 
ralak anleikamuk hei. Khava pusōnhei kâra inkhat kha Abraham leh Nahor hei 
pa, Terah kae. 

3Khana inphut ke’n nanpusōn Abraham kha Euphrates rekhat a inphut kaṭhōisōt 
a Canaan ram katlung bit a kaheiṭhōia kae. Khana sōn leh pâr katamtak kaleipek. 
Ahnenga Isaac kaleipek, 

4khana Isaac hneng Jacob leh Esau kapek hei. Esau kha Edom tlângram akarōi 
sik a kapek, tâk nanpusōn Jacob leh asahei khachu Egypt a leikase suk heia kae. 

5Hnunga Moses leh Aaron katir heia Egypt chunga inrengna kamathlung. Tâk 
ke’n kaṭhōisōt chei; 

6Nanpu sōnhei kha Egypt a inphut kaheiṭhōisōt hei, khana Egypt he’n shakor 
gâri leh ke remi vânga anhei hnong hei. Tâk-kha nanpusōn he’n Tuipui 
Kasen anheitlung pha 

7inthōpuina sik a kahnenga ka-ông hei, khana anmani leh Egypt hei kâra khō 
inthim kadapek hei. Tuipui kha Egypt hei chunga kamaher malet pek heia 
kamanchûmsi jo hei. Egypt hei chunga kaleitlo kha nangni’n nanmanhret. “‘Pha 
kasôttak nêrdiram a leika-om chei. 

8Khava sōa Jordan nisōtinga aka-om Amorhei ram a kaheiṭhōi chei. Anmani’n re 
an-intukpui chei, tâk anchunga retorna kamannei chei. Anram nanhlō jo, khana 
nangni hmating nanhong nam pha ke’n kasuk manhmangsō ri hei. 

9Khava sōa Moab reng Zippor sapa Balak in nanchunga re aleituk. Beor sapa 
Balaam hneng ṭong apek a nanchunga hâksêrna sik a aleingek. 

10Tâk ke’n Balaam ṭong leilo mak eng, khava jâra ama’n nangni mahâmṭhat 
aleipek chei, hing’hin Balak a inphut kalei huksōt chei. 

11Jordan nanleirakan khana Jerichoa kahong chei. Jericho mihe’n nanchunga re 
anleituk, khanga Amorhei, Periz hei, Canaanhei, Hit-hei, Girgash hei, Hivhei, 
khana Jebush he’n anleituk chei. Tâk ke’n ankhenga chunga torna kaleipek chei. 

12Nangni’n hmating nanhei nam pha, Amor reng 2 hei hnongsōtna sik a anmani 
ṭit-inpirna kalei mannei hei. Nangni chemjâm leh saihei kha heite hmang sik a 
rangei mak. 

13Nangni’n nanta thlō hêrmak ram khana nantasak hêrmak khōpuihei kha ke’n 
nangni kapek chei. Tûnchu nangni khana khan ka-om cheia, khana nangni’n 
nantaling hêrmak vomhrui leh olive kara kha nansâk jo.’ 

14“Joshua’n ahrisa a, “Tûnchu, RŌNGPU kha kaja ruh khana malung inthengtak a 
leh taksentak a ama razen ruh. Mesopotamia leh Egypt a nanpusōn he’n 
antakamuk pathenhei kha hlonsōt ruh, khana RŌNGPU rōk kha razen ruh. 

15Ama nanrazen hnōm mak inchu, tu mo nanta razen sik kadei ruh, Tuning hin 
Mesopotamia nanpu sōnhei taleikamuk pathen mo a-emak leh tuna nan-omna 
Amorhei pathen mo? Kei innshung leh kei sik a chu, RŌNGPU kha kanrazen sik.” 

16Mipui he’n anmasôn, “Pathen ralak kadeina sik a RŌNGPU kha dahlon hêrmak 
ni’ung! 

17RŌNGPU ni-Pathen khan nipahei leh eini Egypt a sōk changna inphut 
aheiṭhōisōt me, khana ama’n ṭōn-inlak aleitlo hei kha nihmusō jo. Eini’n jât rakip 
hei kâra nipetan tor hei, phatina inhuktak a ada me. 

18Hiva ram shunga hmating ni-injôk pha khana aleika-om Amorhei seng kha 
ahnong sōt hei. Khava jâra eini’num RŌNGPU kha nikamuk sik kae; ama kha ni-
Pathen kae.” 

19Joshua khan mipuihei hneng ati, “Tâk-kha nangni’n RŌNGPU kha razentor mak 
tin chei. Ama chu a’ntheng Pathen kae khana nansetna arangei mandam mak 
ning. Akadōi inkhatbek desôttor mak ning, 

20ram hlop pathen razenna sik a ama nandahlon jo’nchu, nanchunga ahnget sik 
cheia kha akarâk sik chei. Hmalai khan nanchunga aleiṭhat hêr inum, tunchu 
asuk manhmang sik jo chei.” 

21Mipui he’n Joshua hneng anti, “Changmak! Keini’n RŌNGPU kanrazen sik.” 

22Joshua’n anhnenga ati, “Nangni’n RŌNGPU razen sik a nankadeina chunga hin 
nangni nanbing sik a sâkhi jo chei kae.” Anmani’n anti, “Kadik, keini sâkhi ung 
kae.” 

23Ama’n angek heia ati, “Khan chu, khava ram hlop pathenhei kha hlonsōt jo hei 
ruh khana RŌNGPU, Israelhei Pathen ṭong juina sik a intep jo ruh.” 

24Khava sōa mipui he’n Joshua hneng anti, “Keini’n RŌNGPU kan-Pathen 
kanrazen sik. Keini’n aṭongpek-hei kanjui sik.” 

25Khava jâra ama’n khava ning khan mipuihei sik intepna inkhat asyema khava 
Shechema khan antajui sik dân leh chôndânhei apek hei. 

26Joshua’n hiva ṭongpek-hei hi Pathen Dânrabu shunga amazet hei. Khava sōa 
hlung kalentak aloa RŌNGPU hmun intheng shunga sasōkung thōia aphun. 

27Mipuihei hneng ama’n ati, “Hiva hlung hi eini sâkhi sik kae. RŌNGPU’n nihnenga 
ahri ṭong rakip hivahin atheisō. Khava jâra nan-Pathen chunga dekna nannei 
makna sik hivahi nanchunga sâkhi kae sik.” 

28Khava sōa Joshua’n mipuihei kha atirsōt jo hei, anmani anramṭhen et a inle jo 
hei. 

Joshua leh Eleazar Thina 
29Khava sōa, Nun sapa Pathen sōk Joshua kha akum 110 a kathi jo. 

30Ama aram Gaash Tlâng sak a, Ephraim tlângram, Timnath Serah a ama 
anleihre jo. 

31Joshua kha ahring lai seng Israel mipui he’n RŌNGPU kha anleirazen, khana ama 
athisō a’m Israel sik a RŌNGPU ṭōn leitlo rakip aleikahmu hlamkakeihei anhring 
lai seng chu anrazen manjōm a kae. 

32Joseph kalōng Egypt a inphut Israel mipui he’n anta heichoi kha Jacob in 
Shechema, Hamor sahei hnenga inphut dangka 100 apek a arachôk ramhar 
shunga, Shechema anleihre jo. Hiva ram hi Joseph sōn he’n karōia anchen a kae. 

33Aaron sapa Eleazar kha kathia asapa Phinehas hneng ale’npek, Ephraim 
tlângram khōpui, Gibeah a anleihrea kae. 

Ṭongkatanhei 

Ṭongkatanhei 1 

Judah leh Simeon Phung he’n Adonibezek Antahlō 
1Joshua thisōa Israel he’n RŌNGPU hneng ṭong anleider, “Keini kâra tu rup inmo 
Canaanhei chunga hmapenna re avakasō sik?” 

2 RŌNGPU’n amasôna ati, “Judah phung in hmapenna kase sik. Anmani ratha 
hnōia ram kha kapek jo hei kae. 

3Judah mihe’n Simeon mihei hneng anti, “Keini chen ramṭhen a khan vase rih, 
eini intho me sona Canaanhei re vatuk rih. Khava sōa nangni ramṭhen shunga 
kase nôk sik me.” Khava jâra Simeon 

4leh Judah phunghei inthō heia re leikakōn hei. RŌNGPU’n Canaan leh Periz mihei 
chunga torna apek hei, khana Bezek a mi 10,000 re antor hei. 

5Khava hmun a khan Adonibezek anhmua achunga re anleitlo. 

6Ama leikatlânsōt, tâk anhnonga anleisur khana akutpui hei khana akepui hei 
anlei tanpek. 

7Adonibezek in ati, “Reng 70 hei ankutpui leh ankepui kaleitan he’n kabusâk 
bang kadokhâng thōia anleihrut. Anhnenga kataleitlo kha Pathen in kei hneng 
phu ahlō jo eng kae.” Ama Jerusalema anheiṭhōia khan kathi jo. 

Judah Mihe’n Jerusalem leh Hebron Antahlō 
8Judah he’n Jerusalem chunga re antloa anhlō jo. Ami seng antha hei khana 
khōpui kha hmei anleiro. 

9Hivasōa tlângram ka-om, tlângkea, tlâng tinga ram kachâra, Canaanhei chunga 
re anleitlosa. 

10Kiriath Arba tia’m a’nhret, Hebron khōpuia ka-om Canaanhei chunga re antloa 
kae. Khava khan Sheshai, Ahiman khana Talmai inti phunghei antor hei. 

Othniel in Debir Khōpui Ahlō 
(Jos 15.13–19) 

11Khana inphut Judah he’n Debir khōpui chunga re anvatlo, khava pha Kiriath 
Sepher tia le’nhret. 

12Ankâra Caleb intipa khan ati, “Kiriath Sepher kahlōtor mipa hneng kasanu 
Achsah anuhmei sik kapek sik.” 

13Caleb naipa Kenaz sapa Othniel in khōpui kha ahlō jo, khava jâra Caleb in asanu 
Achsah kha lu amanhông jo. 

14Luhông ning Othniel in amanu kha apa hneng ramhâng derna sik amathok. 
Amanu ashakōrtung chunga inphut heikaṭum, Caleb in ahnenga heimo namadu 
aleider. 

15Amanu’n amasôn, “Ke’n tuikhur ajing kamadu. Napek eng ram kha ram chârna 
kae. Khava jâra Caleb in chung leh hnōia tuiripût apeksa hei. 

Benjamin leh Judah Phunghei Retorna 
16Moses terpu sōn leh pârhei, Ken mihei khana Judah mihei leh inṭhōia kahno 
thing kekna khōpui, Jerichoa inphut Judah ram Arad thlang tinga ramhâng 
shunga leikase hei. Khana khan Amalek-hei kâra khō ansât a ka-om hei. 

17Judah hei kha Simeon hei leh inchun a kase heia Zephath khōpuia ka-om 
Canaanhei re anvator hei. Khōpui kha anhâksêra, ansuk manhmang, Hormah tia 
anphō jo. 

18-19RŌNGPU’n Judah hei a’nthōpui hei khana tlângram kha anhlō jo. Tâk-kha 
Gaza, Ashkelon leh Ekron, ankimvea aka-om ramṭhen seng leh leihlō mak hei. 
Hiva tuipanga ka-om mihe’n thir shakor gâri annei, khava jâra Judah he’n 
hnongsōt tor mak heia kae. 

20Moses’n aleihri dungjuia, Anak phungṭhen 3 khōpuia inphut a akahnong sōt, 
Caleb hnenga Hebron kha inpek jo. 

21Benjamin phung mipui he’n Jerusalema aka-om Jebush-hei leihnongsōt mak 
hei, khana inphut Benjaminhei leh Jebush tuning katlunga Jerusalema laka-om 
sōm heia kae. 

Ephraim leh Manasseh phung he’n Bethel Antahlō 
22-23Ephraim leh Manasseh phung he’n khava lai Luz anta leiti Bethel khōpuia re 
anvatlo. RŌNGPU’n a’nthōpui hei. Khōpuia khan mi ka-en inthlip anleitir hei, 

24khōpuia inphut pase inkhat ahei kasōk anhmua ander, “Khōpuia hlutna sik 
hlam namanthei ung roh, suk manrim mak che ni’ung.” 

25Khava jâra ama’n amanthei hei, khana Ephraim leh Manasseh he’n khōpuia ka-
om mi rakip, hiva hlam intheipa leh a-innshung mi tei loa, anthatpet heia kae. 

26Hiva mipa hin hnunga Hit-hei ram a vakasea khōpui inkhat asyem, Luz tia 
aphō, tuning katlung arahming lakae. 

Israel Tahnong sōt mak Mihei 
27Manasseh phung he’n Beth Shan, Taanak, Dor, Ibleam, Megiddo khana khava 
hnenga ka-om khōpui heia mihei kha leihnongsōt mak hei; Canaan mihei kha 
khana khan ka-om ṭhak hei. 

28Israel he’n ratha anhong neichet pha, Canaanhei kha rumhrat a anṭōn 
anmantlo hei, tâk leihnongsōt dekmak hei. 

29Ephraim phung he’n Gezer khōpuia ka-om Canaan mihei leihnongsōt mak hei 
khava khan anmani leh ka-om sōm hei. 

30Zebulun phung he’n Kitron khana Nahalal khōpui kalena ka-om mihei 
leihnongsōt mak hei, khava jâra Canaan he’n anmani leh ka-om sômhei khana 
Israel he’n rumhrat a anṭōn anmantlo hei. 

31Asher phung he’n Acco, Sidon, Ahlab, Achzib, Helba, Aphek, khana Rehob 
khōpuia mihei leihnongsōt mak hei. 

32Asher he’n Canaanhei kha anhnongsōt mak hei jâra anmani leh ka-om sōm 
heia kae. 

33Naphtali phung he’n Beth Shemes leh Bethanath khōpuia ka-om hei kha 
hnongsōt mak hei. Naphtali he’n Canaan ram mihei leh ka-om sōm hei, tâk 
rumhrat a anṭōn anmantlo hei. 

34Amoria he’n Dânhei kha tlângrama anhnongsōt heia phairama heimanṭum 
mak hei. 

35Amor he’n Aijalon, Shaalbim khana Heres Tlânga ka-om ṭhak hei, tâk Ephraim 
leh Manasseh phung he’n anvai rôna thōia anda hei khana rumhrat a anṭōn 
anmantlo hei. 

36Sela sak tinga, Edomhei ramri kha Akrabbim rakanna kha apetana kae. 

Ṭongkatanhei 2 

Bokhima RŌNGPU Ngeva 
1 RŌNGPU ngeva Gilgal a inphut Bokhima kasea Israelhei hneng ahri, “Ke’n nangni 
Egypt a inphut kaheiṭhōisōt chei khana nanpu sōnhei hneng kale’ntepna ram a 
kaheiṭhōi chei. Ke’n nangni hneng kaleihri, ‘Ke’n nanhnenga kale’ntepna ahei tik 
a’m makhōimak ning. 

2Hiva ram a ka-om mihei leh intepna heite inkhatbek nantanei mak sik kae. 
Anmani maichâm nantasuk manhmang sik kae.’ Tâk nangni’n kaman theina kha 
tlomak chei. Akalet rōk nantloa kae. 

3Khava jâra hiva mihei hi nangni hmating nanheisor pha ke’n hnongsōt mak jo 
hei ning. Anmani’n nangni kadōi hongkachang sik hei, khana antakamuk 
Pathenhei vânga nangni ansur sik chei.” 

4Ngeva khan hiseng ahrisō pha Israelhei kha ông leh ṭap anphut jo, 

5khava jâra khava hmun kha Bokhim tia anphō jo. Khava hmun a 
khan RŌNGPU hneng inthoina anleitōk a kae. 

Joshua Akathi 

6Joshua’n Israelhei kha anhlam et a atirsōt jo hei, anram et kahlō sik a kase jo 
hei. 

7Joshua’n ahring lai seng, Israel he’n RŌNGPU kha anleirazen, khana ama athisōa 
hlamkakeihei, RŌNGPU’n Israel sik a ṭōn kalen aleitlo rakip akahmu hei, anhring 
kârseng razenna kha anleitlo manjōm. 

8RŌNGPU sōk Nun sapa Joshua akum 110 atluk pha kathi jo. 

9Ama kha ama ramṭhen Gaash Tlâng sak tinga Ephraim tlângram Timnath Serah 
hmun a anhre jo. 

10Khava khang ankhenga kathisō jo hei, abân khang he’n RŌNGPU Israel sik a 
aleitlo pek hei kha anmahngi jo. 

Israel he’n RŌNGPU Kamuk Akahai hei 
11Israel mihe’n RŌNGPU dōina set antloa Baal kha kamuk anphut jo. 

12Egypt ram inphut anhei kaṭhōisōt RŌNGPU, anpu sōnhei Pathen kamukna kha 
kahai jo hei, ankimvea ka-om mihei pathenhei kha ankamuk manphut jo. An-
ângkunga inkun heia RŌNGPU hnuk anmannat a kae. 

13RŌNGPU kamuk anhaia Baal leh Ashtartes anleirazen jo hei. 

14Khava jâra RŌNGPU kha Israel chunga ahnuk kana hêr jo khana rerûk katlohei 
amanbuhlu heia amanchom jo hei. Ankadōihei amankimve bit heia amanhrat 
chet jo hei, Israel inhrung tor mak jo. 

15Rehmun a anse kataia RŌNGPU’n aleiti kapōa aleidōi jo hei. Anmani khōdeng 
anleithei hêr jo. 

16Khava sōa Israelhei kha rerûk katlo heia inphut hukna sik a RŌNGPU’n 
hlamkakei aleipek hei. 

17Tâk Israel he’n hlamkakeihei ṭonghri leidon mak hei. Israel kha RŌNGPU hneng 
taksenthei changmak jo khana pathen hlop hei ankamuk jo. Anpusōn 
he’n RŌNGPU ṭongpek anleijui, tâk hiva khangtherhei chu inrangtak a kabâng jo 
hei. 

18RŌNGPU’n Israel kha hlamkakei apek phatina, ama kha RŌNGPU’n athlop a ama 
hring lai seng mipuihei kha ankadōihei kut a inphut ahuk hei. RŌNGPU’n lungset 
a aleirôn hei, ajârchu Israelhei kha inrengna leh suk manrimna thōia inkōia ka-
om heia kae. 

19Tâk-kha hlamkakei kha athisō pha chu, mihei khan hma an-omchen marō tlit 
a inle nôk hei khana khang marō hei kanek a ṭhachet mak heia kae. Pathen hlop 
hei anrazena, ankamuk sik, anṭhatmakna masō sik hnōm mak hei. 

20Khava jâra RŌNGPU’n Israelhei chunga ahnuk kana hêr khana ati, “Ke’n anpu 
sōnhei hneng ka’ntepna kha hiva jât-hei hin anvōkkhōi jo. Ajârchu kei ajuimak 
jo hei, 

21Joshua thisōa ram shunga alaka-om ṭhak jât-hei kha hnongsōt mak hei ning. 

22Hiva Israel he’n kahlam antajui sik mo antajui mak sik mo, enna sik a anmani 
hi kahmang sik hei.” 

23Khava jâra RŌNGPU’n jât-hei kha ram shunga om sik ahnōm pek hei; Joshua kha 
re mantordek mak, khana Joshua thisōa anmani kha hnongsōtdek mak heia kae. 

Ṭongkatanhei 3 

Ram shunga Aka-om Jât-hlop hei 
1Canaan rea akahlutmak Israelhei enmansinna sik a RŌNGPU’n jât ṭhahrep khat 
ram a khan adahlon hei. 

2Ama’n hiva atlo hi Israel khang rakip a, adek a rehmun a ale’nvei phungmak 
mihei retlo manchuna sik a kae. 

3Khava dahlona aka-om hei kha Philistihei khōpui 5, Canaanhei seng, Sidonhei, 
khana Baal Hermon Tlânga inphut Hamath Rakanna katlunga Lebanon tlânga 
ka-om Hivhei kae. 

4Anmani hi Israelhei enmansinna sik, Moses a inphut anpu sōnhei hneng 
Moses’n ṭong apek hei kha Israel he’n antajui sik leh antajui mak sik manhretna 
sik a kae. 

5Khava jâra Israel he’n Canaan, Amor, Periz, Hiv khana Jebush mihei kâra leika-
om hei. 

6Anmani leh jōr inlotō hei khana anmani pathenhei ankamuk pui jo hei. 

Othniel 
7Israel he’n RŌNGPU an-Pathen kha anmahngi jo; ama dōina ṭōnse antlo khana 
Baal leh Asherah limhei ankamuk jo. 

8Khava jâra RŌNGPU kha Israelhei chunga ahnuk kana jo, khana Mesopotamia 
ram reng Kushan Rishathaim amantor jo hei, ama’n kum 8 vai arôn hei. 

9Khava sōa Israel he’n RŌNGPU hneng ka-ông hei, anmani insō sik mi inkhat atir 
pek hei. Ama kha Caleb naipa Kenaz sapa Othniel kae. 

10Ama chunga RŌNGPU rathla heikachōnga Israelhei hlamkakei hong kae. Ama re 
leikase, RŌNGPU’n Mesopotamia reng kha aleimantor. 

11Ram shunga kum 40 kamōnga leika-om hei, khava sōa Othniel kathi jo. 

Ehud 

12Israel he’n avea RŌNGPU kadōia setna antlo jo. Khava jâra RŌNGPU’n Moab 
rengpa Eglon kha Israel kanek a ratha amanhrat chet jo. 

13Eglon in Ammonhei leh Amalek-hei a’nchunpui hei, Israel re antora Jericho, 
kahno kung khōpui kalen anhlō jo. 

14Israelhei Eglon thōia kum 18 leika-om hei. 

15Khava sōa Israel he’n RŌNGPU hneng an-ôn, anmani insō sik a mi inkhat ahei tir 
pek hei. Ama kha Benjamin phunga Gera sapa veitalong, Ehud intipa kae. Israel 
mipui he’n Ehud kha Moab a Reng Eglon hneng kutchoi leh inṭhōia anleitir. 

16Ehud in centimetre 50 akasei alang hnia akangei chemjâm inkhat le’nvon. 
Achang tinga akhōna pōn thōia amansura kae. 

17Ama’n Eglon, mi katurtak pa hneng kutchoihei kha avathak jo. 

18Ehud in kutchoihei kha apeksō leh akutchoi manrôn mihei kha innlangting 
ani’nlena sik amanthei hei. 

19Tâk-kha Ehud chu Gilgal a hlung milim omnating inhea, Eglonting inle jo, 
khana ava ti, “Akalûr Rengpa, nang sik a rirûk ṭong kahei rôn.” Khava jâra 
rengpa’n asōk-hei hneng, “Sesōt ruh, kanbing rōk a om rung,” ati. Khana anmani 
ankhenga kasesōt jo hei. 

20Khava sōa, rengpa kha Chunga akadai neng den shunga abinga a-omlai, Ehud 
ahnenga kahlut a ahnenga ahri, “Pathena inphut nang sik a ṭong inkhat kahei 
rôn.” Rengpa kha kangirsōt. 

21Ehud in akhōn changtinga chemjâm kha akut veiting aradok a rengpa vona 
akadôt jo. 

22Chemjâm kha asung leh akhenga avona kahlut leo jo, athai khan amakhu jo. 
Ehud in rengpa vona chem kha radok mak, akhōn tinga ake 2 kâra kasōk a kae. 

23Hivasōa Ehud vângting kasōk jo, kot-hei akhara akirkhum hei, 

24khana adahlon jo. Asōk akahong hei khan kot a’nkirpet kha anhmua rengpa 
kha ashunga châm a’nhnga kachang sik tia anleimandon. 

25Anmani’n pha kasôttak, khanga anhngâk sō leh, kot kha ahei mahlâng hêrmak 
jo pha, chabi anloa anmahlâng jo. Khana khan ankapupa kha ṭonglaia leikathi jo. 

26Anmani’n khanga anhngâklai Ehud chu kasesōt jo. Hlung limsyem omna 
apetana Seira a leikatlânsōt jo. 

27Ama’n Ephraim tlâng atlung pha, pengkun aleituma Israelhei re katlo sik a 
aleibek hei; khana ama’n aheikei heia tlânga inphut jōng kaṭumsuk hei. 

28Ama’n ati, “Kakahnung ajui ruh! Nangni inrepui Moab-hei chunga RŌNGPU’n 
torna apek jo chei.” Anmani’n Ehud kha anjuia Moab he’n Jordan anrakanna 
hmun kha anhlō jo; khavakha tûte inkhat tarakan sik a leihnōm pek mak hei. 

29Khava ning Moab remi kaṭhapen 10,000 kapō anthat hei; inkhatbek tlânsōt 
mak hei. 

30Khava ning Israel he’n Moab-hei antor hei, khana khan kum 80 kamōnga khō 
anleihlō. 

Shamgar 
31Abân hlamkakei kha Anath sapa Shamgar kae. Ama’num Israelhei aleihuk hei, 
sekhemna rahling sung ahmanga Philistihei 600 athat heia kae. 

Ṭongkatanhei 4 

Deborah leh Barak 
1Ehud athisōa Israel he’n RŌNGPU kadōia setna anleitlo nôk jo. 

2Khava jâra RŌNGPU’n Israelhei kha Canaan rengpa Jabin, Hazor khōpui 
vaikarônpa amantor jo hei. Ama remi hlamkakeipa kha Sisera kae, ama hi Jât-
hlop hei Harosheth inti khōa aka-om kae. 

3Jabin in thir shakor gâri 900 anei khana Israelhei chunga êngset leh suk manrim 
tak a kum 20 vai aleirôn hei. Khava sōa Israel mipui he’n RŌNGPU hnenga 
inthōpui sik a leikaṭap hei. 

4Tûn Lappidoth nuhmei Deborah kha sânkathem kae, khava lai Israelhei chunga 
ṭongkatan inkhat a ṭōn aleitlo. 

5Amanu hi Ephraim tlânga Bethel leh Rama kâra kahno kung thōia in-ongri, 
khava hmun a Israelhei kha aṭong mathlâkna inngei sik a kase ri hei. 

6Ni khat Naphtali ram Kedesh khōpuia Abinoam sapa Barak kabek sik a mi atir 
hei khana hinga ati, “RŌNGPU Israelhei Pathen in hiva ṭongpek hi apek che: 
Zebulun leh Naphtali remi 10,000 Tobor tlâng ting ṭhōi hei roh. 

7Ke’n Jabin remi hlamkakeipa, Sisera kha nang leh re intuk sik a Kishon tuidung 
panga kaheiṭhōisōt sik. Ama shakor gârihei leh remi katamtak anei hei, tâk 
achunga torna kapek sik che.’” 

8Barak in amasôn, “Nang in na’nṭhōipui sik eng inchu kei kakōn sik eng, nang in 
na’nṭhōi puimak sik eng inchu kei kōntor mak ning.” 

9Amanu’n amasôn, “Kaṭha jo, kasepui sik che, tâk khava torna rahming ṭhatna 
kha nang in lothei mak tin, ajârchu RŌNGPU’n Sisera kha nuhmei inkhat hneng 
apek sōt sik kae.” Khava jâra Deborah kha Kedesh langting Barak leh inṭhōi jo 
hei. 

10Barak in Naphtali leh Zebulun phunghei Kedesh a abek heia mi 10,000 in ama 
kahnung anleijui. Deborah ama leh inṭhōi hei. 

11Khava pha Kenit mi Heber in Zanannim a sasōkung hnenga Kedesh inhnaitak 
a apōn-inn aleimatung. Ama hi Moses terpute, Hobab sōn leh pâr, Ken jât ahlop 
inkhat a inphut akasōksōt jo mi kae. 

12Barak kha Tabor tlâng heikatlung jo ti ṭong hi Sisera’n athei pha, 

13ama’n thir shakor gâri 900 leh ami rakip abek heia, Jât-hlop hei Harosheth a 
inphut Kishon tuidunga atir jo hei. 

14Khava sōa Deborah’n Barak hneng ati, “Se roh, RŌNGPU’n hlam akei che! Tuning 
Sisera chunga torna apek jo che.” Khana Barak in Tabor Tlânga inphut ami 
10,000 hei leh kasesuk jo. 

15Barak in abuhlu pha RŌNGPU’n Sisera kha ashakor gâri leh ami senghei 
inhmakna apek jo hei. Sisera kha ashakor gâria inphut he’nchoma akea katlân 
jo. 

16Barak in shakor gârihei leh remihei kha Jât-hlop hei Harosheth inti katlung 
ahnong hei, Sisera remi rakip athatsō hei. Mi inkhatbek kahringa damak. 

17Sisera kha Ke’n mi Heber nuhmei Jael pōn-inna katlân inhlut jo, ajârchu Hazora 
Reng Jabin leh Heber innshung kâra inchamna leika-oma kae. 

18Jael intinu kha Sisera inhmupui sik heikasōk. Khana ahnenga, “Heihlut roh, 
apu; kapōn-innshunga heihlut roh; ṭitmak roh,” ati. Ama pōn-inn shunga kahlut 
jo, khana amanu’n pōnzâr thōia athup jo. 

19Ama’n amanu hneng, “Katui kahre, lungsettak a tui apek roh,” ati. Amanu’n 
shavun penga inda sene amahlânga aman ina athup nôk jo. 

20Amanu kha amanthei, “Pōn-inn kot a ngir roh, tu mo inkhat ahonga hin mi aka-
om mo tia aderche’nchu, om mak ti roh.” 

21Sisera kha kachâm reia kaje hnger jo. Jael in hembung leh uchup aloa, marûk a 
ahnenga kasea, uchup kha angambea ralei leh ahem manhlut pek a athat jo. 

22Barak in Sisera ahei jōng pha, Jael in Barak intō sik a heikasōk a ahnenga ati, 
“Hin hong roh! Nami jongpa kha kamanhmu sik che.” Ama khan amanu ajuia, 
khana khan Sisera kha ralei ṭōnglaia amachea uchup inlinga kathia leika-om jo. 

23Khava ning Pathen in Canaan reng, Jabin chunga torna kha Israel apek jo hei. 

24Anmani’n ama kha anthatmak kârseng atak chunga annam manhnak det-det a 
kae. 

Ṭongkatanhei 5 

Deborah leh Barak Hla 
1Khava ning Deborah leh Abinoam sapa Barak in hiva hla hi anleisak: 

2 RŌNGPU kha choi ka-ân ruh! Israel he’n re tlona sik a intluk jo hei; mipuihei 
inpâktak a inpek sōt hei. 

3Renghei rangei ruh! Vaikarônhei rangei ruh! Hla kasak sik, mahring kanei 
kamanhring sik RŌNGPU Israelhei Pathen ângshunga. 

4Eh RŌNGPU Seir tlânga naheidahlon pha, Edom ramkeia inphut niheisōk pha, 
Simlei innok, bōirōk a inphut khō jōng kasûr. Kadik, sumtuk a inphut khōtui 
ajōng bun. 

5Sinaia RŌNGPU ângkunga RŌNGPU, Israel Pathen ângkunga. 

6Anath sapa Shamgar pha shunga, Jael pha shunga, Sharîngsei rup leh khōhme 
kase inlâr tor mak. Sharîngseia invei katlo he’m ram shung petan mak jo hei, 
khōhme kalônle he’m asir tinga hlam anjui jo. 

7Israel khōpuihei dahlona ka-om jo hei, Eh Deborah; nang nahong mak hma seng 
Israel sik a nu inkhat kapōa. 

8Israel he’n pathen ather ankadei pha, ram shunga re leikasōk, Israel mi 40,000 
hei mi inkhatbek in pho leh kasei anta leichoi mo? 

9Kamalung hi Israel rehlam kakeihei chunga leh mipui sik a inpâktak a a’npek 
sōt mihei chunga ka-om. RŌNGPU kha manpâk ruh! 

10Shakōrtung kabang shapher chunga kachōnghei, khana hlam kahro sik nangni 
nansena hmuntina, hiva ṭong hi hripek hei ruh 

11Rangei ruh! Tuikhur hnenga mipui rasa katamtak kachōr he’n RŌNGPU torna 
kha anhri, Israel mipuihei torna kha! Khava sōa RŌNGPU mipui he’n ankhōpui 
heia inphut jōng kaṭumsuk heia hong injôk hei. 

12Hlam kei roh, Deborah, hlam kei roh! Hlam kei roh! Hla sak roh! Hlam kei roh! 
Hmating nam roh, Abinoam sapa Barak, Natasur hei kha ṭhōisōt hei roh! 

13Khan chu taksen ka-om hei kha anhlam kakeihei hnenga kahong hei; 
RŌNGPU mihei kha re katuk sik intluktak a, ahnenga kahong hei 

14Ephraim a inphut phaichama kahong hei. Ephraim a inphut phaichama, 
Benjamin leh amihei kahnunga. Rehlam kakeihei kha Machira inphut jōng kaṭum 
hei ṭōnpui karônhei khan Zebuluna inphut jōng kaṭum hei. 

15Issachar a hlamkakei he’n Deborah leh inṭhōia kahong hei; kadik, Issachar leh 
Barak um kahong hei, anmani’n phaicham katlung anleijui. Tâk Reuben phung 
chu inṭhensōt hei; anmani hong sik a mandon tor mak hei. 

16Heisa mo anmani kemōng rup-hei kâra aka-om hei? Kemōng kakhemhei 
kemōng bek rasa inngei sik a mo? Kadik, Reuben phung inṭhensōt hei; anmani 
hong sik a mandon tor mak hei. 

17Jordan nisōting Gad phung ka-om hei, khana Dân phung, rakōng hnenga ka-
om hei. Asher phung tui-ôngpui panga ka-om hei, anmani tui-ôngpui pang dunga 
ka-om hei. 

18Tâk-kha Zebulun leh Naphtali mihei, rehmun a thi leh nat anthōk a ka-om hei. 

19Taanach a Megiddo tuikōk hnenga, reng kahong heia re antuk; Canaan reng 
he’n re antuk, tâk dangkahei chu leichom mak hei. 

20Ârsi he’n thangvâna inphut re antuk; thangvân kha anpe tanlai, Sisera dōina re 
antuk. 

21Kishon tuidung kalen in atlen jo hei, tuitlân inhnak Kishon tuidunga khan. Ke’n 
rahnaktak a hmating kanama kanamsôn sik! 

22Khava sōa shakor hong inchôm hei, anke pha khan raleia ankatat a. 

23 RŌNGPU ngeva khan ati, “Meroz chunga hâksêr roh, khana aka-om hei kha 
hâksêr hei roh, hâksêr hei roh. RŌNGPU inthōpuia anmani hongmak hei, remi 
rahōia ama sik re katuk hongmak hei.” 

24Revân kaṭhapen nuhmei kha Jael kae, Ken phunga Heber lômnu, pōn-inn 
shunga aka-om nuhmeihei kâra revân kaṭhapennu kae. 

25Sisera khan tui ader, tâk amanu’n sene apek; Kōklei kaṭhatak vânga kavur 
hlom ahei choi pek. 

26Akut inkhat a Pōn-inn uchup inkhat aloa, akut inkhat ting ṭōn katlohei 
hembung achoia, amanu’n Sisera kha alu ahem khōipek jo; amanu’n ama lu 
ahemtan jo. 

27Ama kha amarkhup a katlu jo; Amanu ke kunga ama kha amarkhup a inkuna 
kapûr jo, ralei ṭōnglaia katlua, kathi jo. 

28Sisera anu’n thlikot a’nphut alei enṭhak; Inn thlikot a inphut amanu’n khō 
aheithlir “Heisa mo ama shakor gâri kha ahei kasôt? Heisa mo ama shakor 
anhong inle kasôt hei?” tia ader hei. 

29Amanu nuhmei kasingpen aloi he’n anmasôn, amanu kha’n abibinga ave-avea 
inbek, 

30“Anmani’n neinâk chom sik leh insem sik rōk a anjong, remi inkhat in nuhmei 
inkhat a-emak leh 2 chenna sik, Sisera sik a pōn leh der katamtak, rengnu rînga 
jemna sik a ret kabek pōnpek atete hei.” 

31Eh RŌNGPU, nang kadōi rakip kha khang’khan thi hei rasoh. tâk naṭhōn rakip 
hei khachu kani ahong kasōk kapōa heivâr hei rasoh! Khana khan kum 40 
mōngna leikalenga kae. 

Ṭongkatanhei 6 

Gideon 
1Ave nôk a Israel he’n RŌNGPU kadōia setna antlo jo, khava jâra ama’n Israel 
chunga kum 7 Midian vai amanrôn hei. 

2Midian he’n Israelhei kanek a ratha annei chet jo, Israel he’n hlungkhurhei leh 
tlâng heia le’nthup hei. 

3Israel he’n hmuchi-bechi anling pha, Midi mi leh Amalek mi khana nêrdiram a 
phung he’n anchunga re anleitlo ri heia kae. 

4Anmani hin ram shunga rephōr anmatunga Israelhei hmuchi-bechi hei kha 
thlang tinga Gaza katlunga amanhmang pek hei. Kemōng, se leh shakōrtung hei 
anlopek hei, khana Israelhei hringna sik a heite dapek mak hei. 

5Anmani kha anran leh anpōn innhei leh inthōa kahong sik hei, tei torlo 
khaikhuhei kapōa. Anmani leh ansharîngsei hei kha teitor emak hei. Anmani 
kahong heia ram anchōn rachi jo, 

6khana Israel chu anmani dōina atloje neimak a kae. 

7Khava sōa Israel he’n Midianhei dōina Pathen inthōpuina sik leika-ông hei, 

8ama’n Israelhei hneng sânkathem RŌNGPU, Israelhei Pathena inphut hiva 
ṭongkarôn mi inkhat ahei tir pek hei: “Egypt a sōk nanchangna inphut 
kaheiṭhōisōt chei. 

9Egypt hei kut a inphut kahuksōt chei khana hiva ram a nangni ka-ôt hei kadōia 
ke’n re kaleituk pek chei. Nangni’n hma nanhei nam pha, ke’n anmani kahnong 
sōt heia anram kha nangni kapek chei. 

10Ke’n nanhnenga kei RŌNGPU nan-Pathen eng kae khana tuna nan-omna ram 
Amorhei pathen nantakamuk mak sik kae tia kahri pek chei. Tâk-kha nangni’n 
kaṭong rangei mak chei.” 

11Khava sōa RŌNGPU ngeva kha Ophrah khōa kahong khana Abiezer phungṭhena 
Joas tamankek sasōkung thōia le’n ong. Asapa Gideon in vomhrui epna hmun a, 
Midi he’n anheihmu makna sik a marûk a gehu avōk a leika-om. 

12RŌNGPU ngeva kha ama hneng inlâra ahri, “Inngamna kanei leh Ratha kahrat 
pase, RŌNGPU’n nang a’nṭhōipui che.” 

13Gideon in ahnenga ati, “Apu, ṭong kader thei sik che mo, RŌNGPU’n a’nṭhōipui 
ung inchu heisa mo hihei rakip hi kanchunga akasōk? Kanpu sōn he’n anta 

leihri, RŌNGPU ṭōntlo inlak-hei kha khon mo aka-om jo, heikhonga mo Egypt a 
inphut aheiṭhōisōt hei? Kachanga tûnchu RŌNGPU’n adahlon jo ung khana 
Midianhei kut a apek sōt jo ung.” 

14Khava sōa RŌNGPU’n ahnenga ṭong apek a ati, “Naratha neina rakip leh se roh 
Midianheia inphut Israel vahuk roh. Kei khet in katir che kae.” 

15Gideon in amasôna ati, “Tâk RŌNGPU, heikhonga mo Israel kahuksōt tor sik? 
Kei phungṭhen chu Manasseh phung kae, kei innshunga akatlasam pen milai 
inkhat eng kae.” 

16 RŌNGPU’n amasôn, “Natlo tor sik ajârchu ke’n ka’nthōpui sik che. Midianhei 
kha mi inkhat rōk inrepui kapōa nasuk rabun sik kae.” 

17Gideon in amasôn, “Nang in kachunga natlâi inchu, nang RŌNGPU nachangna 
manchênna ṭhahrep amanhmu roh. 

18Khana nahnenga thlai inthoina kahei choi mak hma seng leise mak roh.” Ama’n 
ati, “Nang nahe’nle hma seng leika-om sik eng.” 

19Khava jâra Gideon in a-inna kahlut a ke atere inkhat avathat a asōng jo khana 
che philo jâmdi kilograme 10 a buhlom asyema kae. Hme kha hraithuk inkhat a 
athōn khana tuibe inkhat vâng antui kha achoia sasōkung thōia RŌNGPU ngeva 
hnenga apek jo. 

20Ngeva khan ṭong apek a ati, “Hiva hlung chunga hme leh buhlom kha da roh, 
khahei chunga antui kha sun roh.” Gideon in khanga aleitlo jo. 

21Khava sōa RŌNGPU ngeva khan akut a achoi khōnghre hmora khan hme leh 
buhlom kha atôn jo. Hlunga inphut hmei hong kasuk a hme leh buhlom kha 
kakâng invâm jo. Khava sōa ngeva kha inhmu mak jo. 

22Gideon in aleihmu kha RŌNGPU ngeva kae tia ahong manhret jo, ṭitpum a ati, 
“Chunghnung RŌNGPU! Ke’n nang ngeva kha hmai leh hmai intōa kahmu jo.” 

23Tâk RŌNGPU’n ahnenga ati, “Kamōnga om roh. Ṭitmak roh. Nang thimak tin 
che.” 

24Gideon in khava hmun a khan RŌNGPU sik a maichâm asyema, khavakha, 
“RŌNGPU chu Mōngna kae,” tia aphō jo. (Abiezer phungṭhen hei ram chen Ophrah 
a lakangir ṭhak.) 

25Khava jân a RŌNGPU’n Gideon hnenga ahri, “Napa sehratche leh alak kum 7 
katluk jo, sehratche inkhat heikei hei roh, napa Baal kamukna maichâm kha 
sukset roh khana Baal hnenga Asherah limsyem kha’m tuktan roh. 

26Hiva bung philip chunga hin RŌNGPU na-Pathen sik a maichâm kaṭhatak a syem 
roh. Khava sōa 2 changna sehratche, inthoina inkhat a apum a ro-inthoina roh, 
natuktan jo Asherah hme ale’ntârna thingpek kha hmang hei inna.” 

27Khava jâra Gideon in asōk pase 10 akadeisōt heia, RŌNGPU’n ahnenga amanthei 
kapōa avatlo jo. Ama’n innshung mihei leh khōpui mihei aṭit hei jâra sûna tlo loa, 
jân a anleitlo. 

28Khava khōpui mihe’n jîngkâr anhong thōi pha, Baal maichâm Asherah limsyem 
târ kha ale’ntuktan anhmu jo, khana ale’nsyem maichâm chunga sehratche 2 
tlukna ale’ntōk kha anhmu jo. 

29Anmani khat leh khat inder heia anti, “Hivahi tu tatlo mo?” Anjongsuia Joas 
sapa Gideon tatlo kae ti anmanhret jo. 

30Khava pha Joas hneng anti, “Nasapa heitirsōt roh, ama that sik kae! Ama’n Baal 
maichâm leh khava hnenga aka-om Asherah lim târna kha atuk kachamsō jo.” 

31Joas in ama kadōi rakip hneng ati, “Baal sik a nangni akangir chei mo? Ama 
nantaksen mo? Ama sik a akangir rakip jîngkâr mak hma that sik hei kae. Baal 
kha Pathen achang inchu, abinga inhuk rasoh. Suk manset kha ama maichâm 
kae.” 

32Khana inphut Gideon hi Jerubbaal inti jo, hivahi Joas in, “Baal in abinga inhuk 
rasoh; a’nsukset jo kha ama maichâm kae,” aleiti jâra kae. 

33Hivasōa Midihei leh Amalek khana nêrdiram a phung rakip intûp heia Jordan 
tuidung anrakana Jezreel phaichama rekur antuk a kae. 

34RŌNGPU rathla’n Gideon kha athlop a ama’n pengkun atum, akahnung kajui sik 
a Abiezer phungṭhen hei abek hei. 

35Manasseh ramṭhen inhnia mihe’n ama anjuina sik, ankabek sik a ram pumpuia 
tlângva aleitir hei. Khana Asher, Zebulun, leh Naphtali phunghei hneng tlângva 
aleitir hei, anmani’m ama inthōpui sik a kahong hei. 

36Gideon in Pathen hneng ader, “RŌNGPU nang in Israelhei huksōtna sik a kei hi 
nahmang sik eng naleiti. 

37Kaṭha jo, gehu vōkna hmun a ke’n shahme ahlek kada. Jîngkâra khava chunga 
khan radai tuidi aleioma khana raleia chu a-om mak a achang inchu, kei hi 
Israelhei huksōtna sik a nahmang sik eng tia kamanhret sik jo.” 

38Khava kapōtak a leikasōk jo. Gideon in jîngkâr hmatak kathōia shahme chunga 
radai leika-om khana radai tuidi katluk a asômsōt a atui kha kōklei khat kasip. 

39Gideon in Pathen hneng ati, “Kei chunga nahnuk mannat mak roh; vōi khat nôk 
ṭonghri rong. Shahme vânga hin enmansinna vōi khat neinôk rong. Tûna hinchu 
shahme khan chârber sona ralei khan chor rasoh.” 

40Khava jân a Pathen in khahei seng kha atlo jo. Abân jîngkâra shahme kha 
kachârbera, ralei kha radai tuidi in aleimanchor jo. 

Ṭongkatanhei 7 

Gideon in Midihei Ator 
1Ni khat Gideon leh aloihei hmatak katho heia, Harod Tuiri pûtna hnenga rephōr 
ansyem. Midihei rephōr kha anmani rephōr sak tinga phaichama Moreh 
Hmebung hnenga ka-om. 

2 RŌNGPU’n Gideon hneng ati, “Midianhei torna sik a namihei katam rei hei. 
Anbinga re antator kae anti sik, kei tloman chu hrimak hei ning. 

3Mipui hnenga phôngsōt roh, ‘Tu achang inum ṭit kase rakip in a-inna a’nle sik 
hei kae, khana alakseng in Gilead Tlânga aka-om sik me kae.’” Khava jâra mi 
22,000 inna inle jo hei, khana 10,000 he’n khan ka-om jo hei. 

4Khava sōa RŌNGPU’n Gideon hneng ati, “Tûn katlung nami lakatam hei. 
Tuidunga ṭhōi hei roh, khana khan anmani kaṭhensōt sik hei. Mi inkhat nang in 
inṭhōipui roh kati kha kase sik, khana inṭhōipui mak roh kati kha semak ning.” 

5Gideon in mihei kha tuikhur panga aṭhōi jo hei. RŌNGPU’n ahnenga ati, “Ui in tui 
a-in kapōa amaleia amalek a tui ka-in seng, markhup kathlep a tui ka-in seng kha 
ṭhensōt hei roh. 

6Ankut vânga tui anlōk leh aka-in mi 300 hrep hei kae; Alak chu tui inna sik a 
anmarkhup anthlep a kae. 

7RŌNGPU’n Gideon hneng ati, “Tui kalōk a aka-in pase 300 hei vânga nang kahuk 
sik che khana Midihei chunga torna kapek sik che. Alakseng chu an-inn inlena 
sik hripek jo hei roh.” 

8Khava jâra Gideon in Israelhei, pase 300, neinâk leh pengkun kachoihei tei loa, 
an-inn et a atir male jo hei. Midihei rephōr kha anmani thōitinga phaichama 
ansyema kae. 

9Khava jântak a khan RŌNGPU’n Gideon hneng ṭong apek a, “Thōi roh, rephōr kha 
buhlu jo roh; ke’n retorna kha kapek jo che kae. 

10Buhlu sik a naṭit inchu, rephōra son nasōkpa Pura leh inṭhōia se roh. 

11Anmani’n heimo antahri nanthei sik, khava sō leh buhluna sik a inngamna 
nanei sik.” Khava jâra Gideon leh Pura ankadōihei rephōr ahmora vakase jo hei. 

12Midihei Amalek-hei, khana nêrdiram phunghei kha khaikhu rup kapōhrep a 
phaichama injeia ka-om jo hei. Khana tui-ôngpui panga nêrdi kapōa sharîngsei 
katamtak annei. 

13Gideon in rephōr atlung pha, mi inkhat in aṭhōnpa hneng arahmang aleihri 
pek. Ama’n hinga ati, “Karahmanga gehu vânga insyem buhlom inkhat jōng 
inkhōnna nirephōr a pōn-inn inkhat asuk a raleia inphajen jo.” 

14Aṭhōnpa khan amasôna ati, “Khavakha Israelhei chemjâm, Joas sapa Gideon 
kha kae, heite ralak changmak! Pathen in Midi leh eini remi pumpui chunga 
torna kha apek jo kae!” 

15Gideon in hiva mipa rahmang kha heitina mo ti kha amanhret pha amarkhup 
athlep a RŌNGPU akamuk jo. Khava sō leh Israel rephōr ting ho’nle nôk a, 
mipuihei hneng ati, “Ṭhōi ruh! RŌNGPU’n Midi remihei chunga torna apek jo 
chei!” 

16Ama’n ami 300 kha rup inthuma aṭhen a, mi inkha-khat kha ankut a pengkun 
inkha-khat leh, bephu inkha-khat khava shunga hmeiser inkhat et indet kha 
apek jo hei. 

17Ama’n amanthei hei, “Rephōr hmor nantlung pha, ahei-en ruh, kei tatlo tlo kha 
nangni’m tlo ruh. 

18Kei rup seng leh kei in pengkun kanheitum pha nangni’num rephōr kimvea 
tum et una ông ruh, ‘RŌNGPU leh Gideon sik a’ ti ruh!” 

19Gideon leh ami 100 khan jân ṭhangṭim kahnung bongkhat sōa, repa kahngâk-
hei inthlengsōtak a rephōr hneng kahong jo hei. Khana anpengkun et antum jo, 
ankut a antachoi bephu anvōkkhōi jo hei, 

20alak rup 2 hei kha’m khang’khan antlo jo. Anmani ankhenga ankut veiting 
hmeiser anchoia, anchang ting pengkun anlamatu, khana ka-ông jo hei. 
“RŌNGPU leh Gideon sik a chemjâm!” anti. 

21Mi rakip rephōr kimvea anhmun et a kangir hei, ankadōi remi ankhenga ka-
ông heia katlânsōt jo hei. 

22Gideon mihe’n anpengkun anheitum pha, RŌNGPU’n ankadōi rup-hei kha 
anmani leh anmani chemjâm vâng amantuk jo hei. Anmani Zarethan ting katlân 
hei, Beth Shitta katlunga, Tabbath hnenga Abel Mehola khōpui katlung. 

23Naphtali, Asher, khana Manasseh ṭhen hnia mihei anbeksōt heia Midihei kha 
anhnong jo hei. 

24Gideon in Ephraim tlângrama ka-om rakip hneng tlângva atira hinga amanti 
hei, “Hongṭum ina Midihei re vatuk ruh. Jordan Tuidung khana Bethbara 
katlunga kava dunghei matu ruh, Midi he’n tuidung antarakan sik kha tingna sik 
tlo ruh.” Ephraim mihei kha inbeksōt heia Jordan tuidung Bethbara katlunga 
kava dunghei anmatu jo hei. 

25Anmani’n Midi upahei, Oreb leh Zeeb rehringa ansur hei; khana Oreb kha Oreb 
Hlungpui inti chunga anthat jo, Zeeb kha Zeeb thei-epna hmun a anthat jo. 
Midihei kha anhnong manjôn heia, Oreb leh Zeeb hei lu kha Jordan nisōa aka-om 
Gideon hneng anheichoi pek. 

Ṭongkatanhei 8 

Midihei Achaina Antorna hei 
1Khava sōa Ephraim he’n Gideon hneng anti, “Nangni’n Midihei re nantlo hei pha 
keini heisa mo nantabek mak ung? Heisa mo hinga natatlo ung?” Anmani’n 
malung kana tak a ngorna anvanei. 

2Tâk ama’n ati, “Kei tatlo tor hei hichu, nangnihei tatlosōt hei kha leh tepui thei 
changmak. Ephraim nangni’n ajingte nanta leitlo kha kei phungṭhen rakip in 
antatlo kanek a kaṭhachet. 

3Hei-achanga, Pathen ratha jâra nangni’n Midihei upa Oreb leh Zeeb nanthat jo 
hei. Khavakha leh a’n-ang ke’n heimo katlo jo?” Ama’n hi ahri pha anmani 
anhnuk kana kha kadam jo. 

4Hiva pha hin Gideon leh ami 300 hei kha Jordan Tuidunga heikatlung heia 
anrakan jo. Kachâm hêr jo hei tâk ankadōihei kha anlahnong ṭhak hei. 

5Sukkoth anheitlung pha, khōpui mihei hneng ati, “Lungsettak a kamihei hi 
buhlom ajing pek hei ruh. Anmani kachâm hêr jo hei; Ke’n Midihei reng Zeba leh 
Zalmunna kalahnong hei kae.” 

6Sukkoth hlamkakei he’n ahnenga anti, “Heisik a mo naremihei sâk kantapek sik 
hei? Zeba leh Zalmunna kha tûn kapha lasurtor mak hei chea,” anti. 

7Khava jâra Gideon in ati, “Kaṭha jo! RŌNGPU’n Zeba leh Zalmunna hi kakut 
chunga apek ning eng khan chu nangni nêrdiram a rahling kanei sung vâng 
kajem sik chei kae!” 

8Gideon kha Penuel khō ting kase nôk a khang tlit a khan ader nôk hei, khana 
Penuel he’num Sukkoth hei tamasôn kapō-pōa anmasôn nôk. 

9Ama’n anhnenga ati, “Kei kahring leh kadam a hong inle sik eng, kahong inle 
pha, nan-inn inshâng hei hi kakei manphûr sik hei kae!” 

10Khava pha khan Zeba leh Zalmunna kha Karkora anremihei leh leika-om hei. 
Nêrdiram a phunghei remi ankhenga 15,000 rōk leika-om jo hei; 120,000 remihei 
chu anleithatsō jo hei. 

11Gideon in nêrdiram ahmor dunga hlam ajuia, Noba leh Jogbela nisōa kasea 
manhret manloa avasō jo hei. 

12Midi reng 2 hei, Zeba leh Zalmunna katlân jo hei, tâk ahnong heia rehringa asur 
jo hei, anremi rakip ṭit leh inpirna annei jo. 

13Gideon kha rehmun a inphut Heres rakanna hlam ahei juia ahong inle pha, 

14Sukkoth a rether naipang inkhat asura ṭong ader. Naipangpa khan khō 
karônhei rahming 77 amazet pek. 

15Khan chu Gideon in Sukkoth mihei hneng kasea ati, “Kei inthōpui sik a aleikada 
chei kha nanmandonsōt mo? Nangni’n karemi akachâm hêr jo hei hneng sâk sik, 
in sik pek mak ning ajârchu Zeba leh Zalmunna lasurtor mak hei che nanleiti eng. 
Kaṭha jo, anmani hin ka-om jo hei!” 

16Khava sōa ama’n nêrdiram a akakek rahling sung achoia Sukkoth khō upahei 
kha akarâkna jo hei. 

17Khana ama’n Penuel inn inshâng kha’m asuk mathlûk a khōpui kalena mihei 
kha’m athat hei. 

18Khava sōa Gideon in Zeba leh Zalmunna hneng ader hei, “Tabor a nanmithat 
hei chungchânga hri ruh?” Anmani’n anmasôn, “Anmani kha nangni leh inpō 
chei, inkhat et kha rengsa anpō.” 

19Gideon in ahri, “Anmani kha kasōpuihei kae, kanu khet sahei kae. Kei 
kangamtak a inhâksêr eng khachu anmani nanleithat mak he’nchu ke’n nangni 
that mak chei ning.” 

20Khana asapa upapen Jether hneng ati, “Hma kei inna that hei roh!” Tâk naipang 
khan achemjâm radok mak jo. Ama inkei-chioa ka-om jo ajârchu ama naipang 
lakae a kae. 

21Khava sōa Zeba leh Zalmunna’n anhria, “Hong roh, nangtak in athat ung roh. 
Pase inkhat ṭōn kha pase inkhat arangei kae.” Khang’khan Gideon in athat jo hei 
khana ansharîngsei hei rîng heia ret hei kha asōt a alo jo. 

22Khava sōa Israel he’n Gideon hneng anti, “Nang leh nasōnhei khang katlunga 
kanvai karôn achang pek roh, ajârchu nang in Midihei kut a inphut nahuksōt 
unga kae.” 

23Gideon in amasôn, “Kei nangni vaikarôn changmak ning, kasa he’m changmak 
hei ning. RŌNGPU kha nanvai karôn kachang sik.” 

24Ahri manjōma, “Ke’n nanhnenga ṭong inkhat der chei rong. Nangni inkhat et in 
nantachomsōt sana kōrton seng kha ahei pek ruh.” (Midihei kha, alak nêrdiram 
mihei kapōa sana kōrton antona kae.) 

25Mipui in anmasôn, “Nahnenga pek sik inpâk ung.” Pōn anpha a, anta leichom 
kōrton sanahei seng kha khava chunga anda jo hei. 

26Gideon in sana kōrton arahlâng kha kilograme 20 kahrik a kae, hivahin Midi 
renghei inretna neinâk, rînga maṭhi, khemachi pōnhei inteisa mak a kae khana 
ansharîngsei hei rînga retjem hei invei mak a kae. 

27Khava sanahei vâng khan Gideon in lim inkhat asyema akhōpui Ophrah intia 
anda jo. Israel mi rakip in Pathen andahlona khava hmun a kase heia limsyem 

kha anvakamuk jo. Khavakha Gideon leh a-innshung sik a chu chângkam inkhat 
jo kae. 

28Khava jâra Midihei kha Israel he’n antor heia avea ṭit sik leiom mak jo. Ram 
shunga kum 40, Gideon athimak hma seng kamōnga khō anleihlō. 

Gideon Thi 
29Gideon a-innting inlea khan vaka-om. 

30Sapa 70 anei, ajârchu nuhmei katamtak amanboa kae. 

31Sechem a anuhmei manbo ka-om; sapa inkhat amatet pek, arahming 
Abimelech aphō. 

32Joas sapa Gideon kater hêra kathi jo khana Abiezer phungṭhen hei khōpui 
Ophrah a, apa Joas thlânna anhre jo. 

33Gideon athisōa Israelhei, Pathen juiloa Baal ankamuk jo. Intepna Baal kha an-
pathen anmanchang jo, 

34ankimvea an-inrepuihei senga inphut ankahuksōt RŌNGPU an-Pathen kha 
razen mak jo hei. 

35Israelhei sik a khangtuk hrep ṭōn kaṭha aleitlo jâra kha’num Gideon innshung 
chunga inpâkna leinei mak hei. 

Ṭongkatanhei 9 

Abimelech 
1Gideon sapa Abimelech kha anu innkōhei omna Sechem a kasea 

2Shechema ka-om hei hneng antader sik a amanthei hei, “Gideon sa 70 he’n 
nanchunga vai antarôn leh mi inkhat rōk in arôn sik chei kha khomo nanmadu? 
Abimelech inti hi nangni taksa leh thisen kae ti mahngi mak ruh.” 

3Anu sōpuihei khan Shechema ka-om mihei hneng hiva ṭong hi ama kahlânga 
anhri jo, khana Shechema ka-om mihei khan Abimelech kahnung jui sik a 
anmandon ajârchu ama hi anmani innshung mi kae. 

4Anmani’n Intepna Baal bek-inna inphut dangka 70 anpek a; khava sêr vâng 
khan mikase rup khat anek heia akahnung amanjui jo hei. 

5Ama’n Ophrah a apa inna kasea, khana khan hlung inkhat rōk chunga Gideon 
sa, asōpui 70 hei kha ava thatpet jo hei. Tâk Gideon sapa mathlum pen Jotham 
chu inthupsōt a that mak jo. 

6Khava pha Shechem leh Bethmillo mi seng intûp heia Shechema sasōkung 
inthenga kase heia Abimelech kha reng anmanchang jo. 

7Jotham in ṭong hi athei pha, ama kasesōt a Gerizim Tlâng lera le’ntung khana 
anhnenga leika-ông, “Kei ṭong rangei ruh, Shechema mihei, Pathen in nangni 
arangei sik chei! 

8Pha khat a thingkung he’n anreng kadeina sik a le’ntûp hei. Anmani’n olive 
thingkung hneng, ‘Kanreng achang pek roh’ anti. 

9Olive thingkung khan amasôn hei, ‘Nangni chunga vairônna sik a, pathenhei leh 
mihringhei kajatak a antahmang kathai kasōk hi akahai sik jo eng mo kae.’ 

10Thingkunghei khan theipōng kunga anleider, ‘Nang hong ina kanreng achang 
pek roh.’ 

11Tâk theipōng kung khan amasôn hei, ‘Nangni vairônna sik a akathlum ka-inra 
hei hi akahai sik jo eng mo kae.’ 

12Khava jâra thingkunghei khan vomhrui kung hneng andera, ‘Nang hong ina 
kanreng achang pek roh.’ 

13Tâk-kha vomhrui kung khan amasôn heia, ‘Nangnihei vairônna sik a pathenhei 
leh mihringhei inpâkna kaju kasōk hi akabâng sik eng mo kae.’ 

14Hivasōa thingkung seng in rahlingbuk hnenga anti, ‘Nang hong ina kanreng 
achang pek roh.’ 

15Rahlingbuk khan amasôn hei, ‘Nangni’n malung inthengtak a nanreng sik a 
nanimadu eng inchu, hong ruh kadai hlima va-om ruh. Kha nantlomak inchu 
karahling bâk heia inphut hmei hong kasûk sik a kha Lebanona cedar thing hei 
kakângsō sik hei.’ ” 

16Jotham in ahri manjōm a, “Tûn Abimelech reng nantasyem hi malung 
inthengtak leh ahlam kasōk nanti mo? Gideon mandonna leh a-innshung chunga 
kaṭha nanta razen hei mo, aṭōn leitlona jâra rahōi kasōktak a nantlopek hei mo? 

17Kapa’n nangni sik a re aleitlo kha mandon ruh. Ama’n Midianheia inphut 
nangni huksōtna sik a ahringkhō aphesōt kae. 

18Tûnchu kapa innshung chunga nandōi jo. Asapahei nanthat jo hei, hlung inkhat 
rōk chunga, asōknu sapa Abimelech kha nan-innshung achang jâr rōk a, 
Shechema reng nanmanchang jo. 

19Tûnchu nangni’n Gideon leh a-innshung chunga tuninga nantatlo hi malung 
intheng leh tlohlam kasōk kae nanti’nchu, Abimelech leh inpâkna chen ruh, 
ama’m nangni leh inpâkna chen rasoh. 

20Tâk-kha achangmak inchu, Abimelech a inphut hmei hongsûk sona Shechem 
leh Bethmillo mihei kânghlon hei rasoh. Khana Shechem leh Bethmillo miheia 
inphut hmei hongsûk sona Abimelech kha kânghlon rasoh.” 

21Anaipa Abimelech kha aṭit jâra, Jotham kha katlânsōt a Beera om sik a kase jo. 

22Abimelech in Israel chunga kum 3 vai aleirôn. 

23Pathen in Abimelech leh Shechem mihei kâra khat leh khat inhōtna aman om 
pek heia, ama chunga inphinna annei jo. 

24Abimelech chunga leh ahnenga Gideon sapa 70 thatna sik a Shechem mihe’n 
mathokna anleipek jâra, anṭhena phuhlōna sik a hiva omchen hi akasōk kae. 

25Shechema mihe’n Abimelech kathat sik a tlâng lera mi anmanhlō, khana khava 
hlam kahro rakip neinâk anchom hei. Khavakha Abimelech anhri pek jo. 

26Ebed sapa Gaal khan a-u anaihei leh inṭhōia Sechem a kahong, khana Shechem 
mihe’n ama chunga taksenna anleinei. 

27Anmani vomhrui rahōnna kase heia thei anṭhōt a atui an-ep a revei 
anleihmang jo. An-pathen bek-inna kase heia ansâk an-ina Abimelech kha 
anhrimaset jo. 

28Gaal in ati, “Shechema ka-om eini hi heikhong mi me mo kae? Heisa mo 
Abimelech hi nirazen? Ama heimi mo kae? Ama Gideon sapa kae! Zebul in ama 
hnenga inphut ṭongpek alo, tâk heisa mo eini’n nirazen sik? Nangni sōn Hamor, 
nanphungṭhen kasyempa ṭong kha juijôk ruh! 

29Hiva mihei hlamkakei kachang inchu tia kamandon! Abimelech a inphut 
inṭhensōt sik eng! Ahnenga hinga kati sik, ‘Naremi syem ina hongsōk roh re intuk 
rih.’” 

30Gaal ṭonghri hi athei pha, khōpui kahngâk Zebul kha ahnuk kana jo. 

31Khava jâra Aruma a ka-om Abimelech hneng mi atira avamanhri hei, “Ebed 
sapa Gaal leh asōpuihei Shechema kahong heia khōpuia hin nang manhlut 
makna sik atlo jo. 

32Tûnchu, nang leh namihei jâna a’nthon cheia hlei laia a’nthup sik chei kae. 

33Jîngkâra kani ahei sōk pha, thōi una khōpui kha sōkphutrōia buhlu hei ruh. 
Gaal leh ami he’n nang kadōia anhei sōksōt pha natorchena suk manhnak hei 
roh!” 

34Abimelech leh ami rakip jân a kase hei, arup manlia inṭhen heia Shechem 
vângting inthup a ka-om hei. 

35Gaal kha heikasōk a khōpui kot a angir kha Abimelech leh ami he’n anhmu pha 
an-inthupna inphut heikasōksōt jo hei. 

36Gaal in ahmu hei pha Zebul hneng ahri, “Enruh! Tlânga inphut mi jōng kaṭum 
hei!” Zebul in amasôn, “Sohei so mihring changmak hei, tlâng chunga thingkung 
rahle hei kae.” 

37Gaal in avea ahri nôk, “Tlâng lera mi heikaṭum hei, rup khat in ṭong kasânhei 
sasōkunga inphut hlamdung anheijui jo!” 

38Khava sōa Zebul in ahnenga ati, “Nang in ṭong er nahri kha khon mo ka-om jo. 
Hiva mipa Abimelech hi eini’n heisik a mo nirazen sik kati kha nang che kae. 
Nang in hnōisetak a narazen hei kha hihei hi kae. Tûnchu nang vâng sōk ina re 
intlopui jo hei roh.” 

39Gaal in Shechem mihei aṭhōisōt heia Abimelech re atlopui jo. 

40Gaal kaphu jo, Abimelech in ahnong jo. Khōpui kot a kapha, mi katamtak intôn 
jo hei. 

41Abimelech Aruma a ka-om jo, Zebul in Gaal leh asōpuihei khana khan an-om 
thangmakna sik Shechema inphut ahnong sōt jo hei. 

42Ajînga kania Shechema mihei kha hleia akase sik a a’ntluk hei kha Abimelech 
in ahmu hei, 

43Ama’n amihei rup thuma asem heia, hlei laia ankahngâk sik a inthup hei. 
Khōpuia inphut mi ahei kasōk hei kha ahmu hei pha ankathat sik a a-inthupna 
inphut heikasōksōt a kae. 

44Abimelech leh asap he’n khōpui sōngkot kahrung sik a inranga antlânlai, rup 2 
hei khan hleia ka-om mihei kha anbuhlu heia ankhenga anthat jo hei. 

45Re intuk kha ni khat katluk set a intlo hei. Abimelech in khōpui kha ahlō jo, 
khōpuia mihei kha athat hei, asukset jo, khana ralei kha chi akathek khuma kae. 

46Shechem hlamkakei kalen rakip in hiva ṭong hi anthei pha, kaṭi heia Intepna 
Baal bek-inna, ratha neinapen kur shunga inhukna anjonga ka-om jo hei. 

47Khana khan anmani ka-om hei ti kha Abimelech anleimanthei jo, 

48khava jâra Abimelech leh asap-hei Zalmon tlânga kake jo hei. Ama’n hreicha 
inkhat achoia, thing bâk atuktana adâr chunga akadom. Amihei khan ama tatlo 
kapō-pōa inranga antlo etna sik amanthei hei. 

49Mi rakip in thing bâk inkhat ṭim antuktan; khana Abimelech kahnung anjuia 
thing kha Shechem ratha neina rekur hnenga anbuk jo. Thing bâk-hei kha hmei 
anro mankhut a kur shunga ka-om mi rakip kathisō jo hei, nuhmei leh pase 1,000 
kapō hei kae. 

50Hivasōa Abimelech in Tebez a kasea, khōpui kha akekhum jo, khana ahlō jo. 

51Hivahin chung inn kahnettak inkhat ka-om, khōpuia nuhmei-pase, 
hlamkakeihei inveina ankhenga katlân inhlut hei. Anbinga kot inkam khum heia 
innphu chunga kaketou jo hei. 

52Abimelech in chung inn kha buhlu sik a ahong pha, chung inn kha hmei rona 
sik innkot hnenga heikava. 

53Tâk nuhmei inkhat in satakna chakri hlung ajōng mathlâk a Abimelech 
luchunga jōngkatla a alu kakōi jo. 

54Ama’n inrangtak a ama hmangchâk kachoi retherpa abek a ṭong apek, 
“Nachemjâm radok ina aheithat jo roh. Nuhmei inkhat in athat eng antati sik kha 
kei madu mak eng.” Khava jâra retherpa khan akadôt a ama kathi jo. 

55Israel mipui he’n Abimelech athi kha anhmu pha an-inn et a inle jo hei. 

56Hing’hin Pathen in Abimelech in asōpui 70 athat a apa dōina aleitlo kha phu 
ahlō jo. 

57Pathen in Shechema ka-om mihei kha’m anmalung ṭhatmakna jâra inrengna 
amanchen hei, anchunga Gideon sapa Jotham in ahâksêr hei pha, khanga 
kachang sik hei aleiti kapōa kachang jo hei. 

Ṭongkatanhei 10 

Tola 
1Abimelech athisōa, Dodo tupa, Pua sapa, Tola intipa kha Israelhei masōsōtna 
sik a kahong. Issachar phung shunga inte, Ephraim tlângram Shamir a leika-om. 

2Ama’n kum 23 Israelhei hlamkakei le’nṭang. Ama kathia Shamir a anhre jo. 

Jair 
3Tola athisōa Gilead a inphut Jair kahong. Kum 22 Israelhei hlam aleikei hei. 

4Ama’n sapase 30 anei hei, shakōrtung 30 anchōng. Gilead ram khōpui 30 annei, 
tuning katlung Jair khō tia inhret hei. 

5Jair kathia Kamon a anhre jo. 

Jephtha 
6Israel he’n RŌNGPU kadōia setna antlo nôk jo. Baal leh Astarte, khana Syria, 
Sidon, Moab, Ammon khana Philistihei pathen limhei ankamuk joa kae. 

7Khava jâra Israel chunga RŌNGPU ahnuk kana jo, Philisti leh Ammonhei 
amanhlō hei. 

8Kum 18 shunga Ammon leh Philisti he’n Gilead a Jordan Tuidung nisōtinga 
Amorhei ram a aka-om Israelhei kha khōdeng anmanthei hei, ansuk manrim hei. 

9Ammon he’n Judah, Benjamin khana Ephraimhei re tukna sik a Jordan kapha 
anhei rakanna kae. Israel kha inrengna aleithōk hêr. 

10Khava sōa Israel he’n RŌNGPU hneng ka-ông heia anti, “Keini’n nang kadōia 
kaset jo ung, kan-Pathen nang kandahlon chea Baal kanlei kamuk jo.” 



444 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

11 RŌNGPU’n hiva masônna hi apek hei: “Egypt, Amor, Ammon khana Philisti 

12Sidon, Amalek, khana Maon he’n hmalai nangni khōdeng anleimanthei chei, 
nangni’n kei hneng ka-ông chei. Anmania inphut hukmak chei eng mo? 

13Tâk-kha tûn katlunga nandahlon enga, Pathen ralak nankamuk hei, khava jâra 
avea hukmak jo chei ning. 

14Nangni’n nanta madu pathenhei hneng se una vader ruh. Nangni’n khōdeng 
nanthei pha anmani’n huk chei rasoh.” 

15Tâk-kha Israel he’n RŌNGPU hneng anti, “Keini’n setna kantlo jo. Namadu 
chenna tlo roh, tâk lungsettak a, tuning ahuk roh.” 

16Israel he’n ram hlop pathenhei kha andahlona RŌNGPU kha ankamuk jo; khana 
Israelhei inrengna chunga ama kachâm joa kae. 

17Khava sōa Ammon remihei kha re sik a intluk hei khana Gilead a rephōr 
ansyem jo. Israel mipui he’n hong intûp heia Gilead a Mizpah khan rephōr 
anmatung jo. 

18Khana khan mipui leh Israel hlamkakeihei kha inbek heia, “Ammonhei leh re 
intukna hin tu’n mo hlam akei sik? Tu achang inum hlamkakei kha Gilead a mi 
rakip hlamkakei akae sik kae,” anti. 

Ṭongkatanhei 11 

1Gilead a Jephtha intipa kha mikahrâng tak remi kae, noti inkhat sapa kae. Apa 
Gilead khan 

2anuhmei leh sapase ralak um anei hei, anhonglen pha Jephtha hi rumhrat tak a 
inn anmandahlon jo. Anmani’n ahnenga anti, “Nang chu nipa karōi inkhatbek 
chenthei mak tin; nang chu nuhmei hlop sapa che kae.” 

3Asōpui heia inphut Jephtha kha katlâna Top ram a ka-om jo. Khava hmun a 
mikasehei amantûp heia, kalôn lele heia kae. 

4Pha bongkhat sōa Ammon he’n Israelhei chunga re anheitlo jo. 

5Hivahi asōk pha, Gilead hlamkakei he’n Top a inphut Jephtha anjōng bek jo. 

6Anmani’n anti, “Ammonhei leh re intukpui torna sik a hong inna kanhlam 
hongkei roh.” 

7Tâk Jephtha in amasôn hei, “Nangni’n kei nanmater enga rumhrat tak a kapa 
inn nanta mandahlon eng kae. Nangni nanchâm pha leh heisik a mo tûn 
kahnenga akahong chei?” 



445 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

8Anmani’n Jephtha hneng anti, “Tûnchu nahnenga akahong ung hi kae, ajârchu 
nang keini leh a’nṭhōi mea Ammonhei re nitlo sik khana Gilead a mi rakip 
hlamkakei nachangna sik a kanmadu jo che.” 

9Jephtha in anhnenga ati, “Kei hi Ammonhei leh re intuk sik a naniṭhōi 
malea RŌNGPU’n re animantor inchu, nangni hlamkakei akachang sik eng kae.” 

10Anmani’n anmasôn, “RŌNGPU’n nisâkhi kae.” 

11Hing’hin Gilead hlamkakeihei leh inṭhōi jo hei, khana mipui he’n anhlam kakei 
anvaikarôn anmanchang jo. Jephtha’n Mizpah a RŌNGPU ângkunga amadu 
arangei akhenga ahrisōt jo. 

12Jephtha’n Ammonhei rengpa hneng mi atir heia amanti hei, “Heisa mo keini 
na’nnâkpui ung? Heisa mo kanram re natlo?” 

13Ammonhei rengpa’n tirlehei hneng hing’hin amasôn hei, “Israel he’n Egypt a 
inphut anheisōk pha Arnon Tuidunga inphut Jabbok Tuidung leh Jordan 
Tuidung katlung anhlō jo. Tûn kadai hnenga nantapek male sik eng kae.” 

14Jephtha’n Ammon rengpa hneng tirle atir male nôk heia 

15hiva ṭong masônna hi amanhri hei, “Israel he’n Moab ram leh Ammonhei ram 
anhlō ti kha dikmak. 

16Akasōk kha hinga kae: Israel in Egypt aheidahlon pha Agaba tuikekâk a 
nêrdiram anpetana Kadesh a ka-om hei. 

17Khava sōa anmani’n Edom rengpa hneng mi antira aram shung anhro theina 
sik a hnōm pekna anleider. Tâk Edom rengpa khan leihnōm pek mak hei. 
Anmani’n Moab rengpa hneng ander nôk, tâk ama’num hnōmpek dekmak hei. 
Khava jâra Israelhei kha Kadesh a ka-om jo hei. 

18Khava sōa anmani nêrdiram kase hei, Arnon Tuidung rekhat a, Moab nisōting 
anhongtlung mak hma seng, Moab leh Edom ram kha anvea kae. Khana khan 
rephōr ansyem, tâk Arnon chu rakan mak hei ajârchu khavakha Moab ramri kae. 

19Khava pha Israel he’n Heshbonna Amor rengpa Sihon hneng tirlehei antira 
anram tlungna sik a ama ram petanna sik hnōm pekna ander. 

20Tâk Sihon in Israelhei kha aram leimanpe tan mak jo hei. Aremi rakip aheiṭhōi 
heia, Jahaz a rephōr ansyema, Israelhei abuhlu jo hei. 

21Tâk RŌNGPU Israelhei Pathen khan Sihon leh aremihei chunga Israel amantor 
jo hei. Khava jâra khava ram aka-om Amorhei ramṭhen pumpui Israel he’n 
karōia anhlō jo. 

22Israel he’n Amorhei ram pumpui thlanga Arnon a inphut sak a Jabbok katlung 
khana nisōa nêrdiram inphut tlaitlâk a Jordan katlung anhlōsō jo. 

23Khava jâra ami Israelhei sik a Amorhei kahnong sōt kha RŌNGPU, Israel Pathen 
kha kae. 

24Khavakha lo male nôk sik a a’ntluk che mo? Na-pathen Chemosh tapek che 
rakip kha nadathei sik. Tâk keini chu RŌNGPU, kan-Pathen tapek ung rakip kha 
kantada sik kae. 

25Nang hi Moab rengpa Zippor sapa Balak kanek a akaṭhachet a indon che mo? 
Ama’n Israelhei leidōilo hêra, aleitlo nâk mo? Keini chunga re aleitlo mo? 

26Israel he’n Heshbon leh Aroer, khana akimvea khōpui khana Arnon tuipanga 
khōpuihei seng kum 300 katlunga anleihlō joa kae. Khahei seng shunga heisa mo 
naleilo male mak? 

27Changmak, nahnenga heite akadik mak tlomak eng. Nang in kachunga re natlo 
hi dikmak. RŌNGPU kha ṭongkatan kae. Tuning Amorhei leh Israelhei kâra ama’n 
ṭong mathlâkna anei sik.” 

28Tâk Ammonhei rengpa’n Jephtha ṭong manrôn kha heite leisak mak a kae. 

29Khava sōa Jephtha chunga RŌNGPU rathla jōng kachua kae. Ama Gilead leh 
Manasseh ahroa Gilead ram Mizpah a hong inle khana Ammon a kase jo. 

30Jephtha in RŌNGPU hneng intepna inkhat aleinei, “Nang in Ammonhei 
namantor eng inchu, 

31ke’n retorna inphut kahong inle pha, kei inhmupui sik a ka-innshunga inphut 
ahei kasōk masa pen kha ro-inthoina katōksōt sik,” ati. 

32Hing’hin Ammonhei leh re intuk sik a Jephtha tuihre kake jo, khana RŌNGPU’n 
re amantor jo. 

33Ama’n anmani kha Aroer a inphut Minnith kimve katlunga akhenga khōpui 20, 
khana Abel Karamim katlunga athat jo hei. Mi katamtak thatna leika-om jo, 
Ammonhei kha Israel he’n anleitor jo hei. 

Jephtha Sanu 
34Jephtha Mizpah a ahe’nle pha, ama inhmupui sik a asanu kha kalâma khōngte 
asuk manhring pum a heikasōk. Amanu rōk kha asanei kae. 

35Ama’n asanu ahmu pha inrengtak a apōnsi akei hlera ati, “O-ah, kasanu! 
Kamalung namakhōi jo. Heisa mo kamalung kōina hi nangkhet akachang sik jo 
che? Ke’n RŌNGPU hneng intepna kanei jo, ke’n keimale tor mak jo eng!” ati jo!” 

36Asanu khan ahnenga ati, “RŌNGPU hnenga na’ntep jo achang inchu, RŌNGPU’n 
na’nrepuihei Ammonhei chunga phuhlōna amannei jo che jâra khan, kei chunga 
namantluk kha tlo jo roh.” 

37Tâk amanu’n apa hneng ader, “Kei sik a inkhat rōk hichu atlopek roh. Kaṭim 
kare hei leh tlâng chunga kanse leh kei hi nuhngâk intheng inkhat a kathi sik 
chunga inrimna pha kahmang sik a, thla 2 chu apek roh.” 

38Ama’n sena sik a ṭong apek a thla 2 sik a atirsōt jo. Amanu leh aloihei inṭhōi 
heia tlâng chung heia kaketou hei khana ṭajai suina anneia kae, ajârchu ama chu 
luhôngloa sa neiloa akathi sik jo kae. 

39Thla 2 atluksōa apa hneng hong inle jo. Ama’n RŌNGPU hneng ale’ntepna kha 
atlosōt jo, khana asanu kha nuhngâk intheng changpuma kathi jo. Hivahi 
Israelhei omchen inphutna kae, 

40akum katai Israel nuhngâk he’n Gilead a Jephtha sanu mandonsōtna ṭajai suina 
sik ni 4 vânga kasōk sik heia kae. 

Ṭongkatanhei 12 

Jephtha leh Ephraimhei 
1Ephraim he’n re katlo sik a intluk hei; anmani’n Jordan tuidung anrakana 
Zaphon ting kase hei, khana Jephtha hneng anhri, “Heisa mo Ammonhei re tlona 
sik a keini leh inṭhōina sik manthei loa ramri narakan? Khava jâra na-inn hi 
naluchunga hmei kanro khum sik che!” anti. 

2Tâk Jephtha’n anmani hneng ahri, “Kei leh kami he’n Ammonhei leh inrena 
inhnaktak kanleinei. Kabek chei, tâk anmania inphut ahuksōt mak chei. 

3Nangni nanse mak kha kahmu pha ke’n kahringkhō kaphesōt a, ramri kha 
karakan, khana RŌNGPU’n anchunga torna apek eng. Heisa mo tûn kei leh inre sik 
a ahong kakōn chei?” 

4Khana Jephtha’n Gilead mi rakip aheiṭhōi heia, Ephraimhei kha a’ntukpui jo hei, 
khana ator jo hei. (Ephraim he’n anti, “Nangni Gilead mihei, Ephraim leh 
Manasseh ram a inphut akatlânsōt chei kae!”) 

5Ephraimhei tlânsōt kha tingna sik a, Jordan rakanna hmun rakip kha Gilead 
he’n anhlōpet jo. Ephraim mi inkhat in tlânsōt sik a rakan theina ader hei pha, 
Gilead mihe’n ander sik, “Nang Ephraim mi che mo?” Ama’n, “Changmak eng,” 
ati’nchu, 

6anmani’n mipa hneng “Shibboleth” tia aṭongsōtna sik anmanthei sik. Tâk-kha 
ama’n “Sibboleth” aheiti sik, ajârchu hivahi inchênna hrisōt tor mak a kae. Khan 
chu, ama kha ansur sik jo khana Jordan rakanna hmun inkhat a ama kha anthat 
sik jo. Khava pha, Ephraim mi 42,000 anthat heia kae. 

7Jephtha’n kum 6 Israelhei aleiching hei. Khava sōa ama kathia akhōpui Gilead a 
anleihre. 

Ibzan, Elon khana Abdon 

8Jephtha athisōa Bethlehema Ibzan in Israel aleirôn hei. 

9Ama’n sapa 30 khana sanu 30 anei hei. Ama’n asanuhei kha phunglak-hei hneng 
inn amannei hei khana asapahei nuhmei sik a phunglak jōr 30 alopek hei. Ibzan 
in kum 7 Israelhei chunga vai aleirôn. 

10Khava sōa ama kathia Bethlehema anhre. 

11Ibzan sōa Zebulun phunga Elon in Israelhei kum 10 aleiching hei. 

12Khava sōa kathia Zebulun ramṭhen a Aijalona anleihre. 

13Elon sōa Pirathona Hillel sapa Abdon in Israelhei aleiching hei. 

14Ama’n sapa 40, tupa 30, shakōrtung 70 kachōng anei hei. Abdon in Israelhei 
kum 8 aching hei, 

15khava sōa kathia Amalek-hei tlângram Ephraimhei ramṭhen a Pirathona khan 
anhre jo. 

Ṭongkatanhei 13 

Samson Inte 
1Israel he’n RŌNGPU dōina ṭōnse antlo nôk jo, ama’n kum 40 Philistihei anchunga 
vai amanrôn hei. 

2Khava lai khan Zorah khōpuia inphut Manoa inti mi inkhat leika-om. Ama Dan 
phunga mi kae. Anuhmei kha sa neiloa akaching kae. 

3Amanu hneng RŌNGPU ngeva inkhat jo’nlâra ahri, “Nang sa nei hêrmak jo che, 
tâk-kha inranga nai navon sik a kha sapa inkhat nanei sik kae. 

4Ju a-emak leh juthlum a-emak leh akabōk neinâk sâk makna sik intluk roh; 

5khana sapa namatetsō leh asam navo mak sik kae, ajârchu ama a’ntetbia inphut 
Pathen hnenga nazir sik a tōksōt sik kae. Ama’n Israelhei kha Philistihei, kut a 
inphut huksōtna aphut sik kae.” 

6Nuhmeinu kha kasea apuise hneng avahri, “Pathen mipa inkhat kahnenga 
kajōng, ahme kha Pathen ngeva apō, ni-ena ṭit ka-om, khona inphut akajōng mo 
dermak eng, arahming um ahri pek mak. 

7Tâk ama’n kahnenga nai kavon sik khana sapa inkhat kanei sik tia amanthei 
eng. Ama’n ju a-emak leh akabōk heite samakna sik amanthei eng, ajârchu 
pasenai kha ahring lai seng Pathen hnenga nazir inkhat a tōk sik kae ati.” 

8Khava sōa Manoa khan RŌNGPU hneng ader, “Lungsettak a, RŌNGPU, nang in 
najōngtir Pathen mipa kha kanhnenga hong inle nôk rasoh, pasenai a’ntet pha 
heikhonga sik mo amanthei rasoh.” 

9Manoa derna kapōa Pathen in atlopek jo, nuhmeinu kha hleia ale’ntunglai ama 
ngeva kha ahnenga hong inle jo. Apuise Manoa chu amanu hnenga leiom mak, 

10khava jâra amanu inrangtak a apuise hneng katlâna, “Enroh! Ni khat kahnenga 
akajōng mipa kha kahnenga jo’nlâr nôk jo,” ati. 

11Manoa kathōia anuhmei kahnung ajui. Mipa hneng kasea ader, “Kanuhmei 
hnenga ṭongkahri kha nang che mo?” “Ôk,” tia amasôn. 

12Khava sōa Manoa’n ader, “Nahri hei hi ahongdik pha, pasenai hin heimo atlo 
sik? Heikhong hringkhō mo ahmang sik?” 

13 RŌNGPU ngeva khan amasôn, “Ke’n nanuhmei hnenga kamanthei seng kha ajui 
nger sik kae. 

14Amanu’n vomhrui rahōna a’nvei heite asâk mak sik kae; ju leh akabōk heite 
asâk mak sik kae. Kamanthei rakip atlo nger sik kae.” 

15-16Manoa’n RŌNGPU ngeva kae tia leimanhret mak khava jâra ahnenga ati, 
“Lungsettak a semak hi roh. Nang sik a keini’n kemōngte inkhat heisōng hi rung.” 
Tâk ngeva khan ati, “Ka-om inum nathlai chu sâk mak ning. Namantluk hnōm 
inchu RŌNGPU hnenga inthoina inkhat a tōk roh.” 

17Manoa in amasôn, “Naṭong hei hi ahongdik pha leh keini’n kajana kanpekna 
sik che, narahming amanthei roh.” 

18Ngeva khan ader, “Hei sik a mo karahming namanhret hnōm? Hivahi rahming 
inlak kae.” 

19Khava jâra Manoa in kemōngte leh hmuchi ṭhahrep aloa, ṭōn-inlak 
katlosōt RŌNGPU hnenga hlung chunga maichâma atōk jo hei. 

20-21Maichâma inphut hmeikhu chungting ake pha, RŌNGPU ngeva kha 
marvânting hmeimale kâra akake kha Manoa leh anuhmei in anleihmu. Khantō 
khan Manoa’n RŌNGPU ngeva kae tia amanhret jo, khana ama leh anuhmei in 
anhmai thōiting raleia an-ena inbok jo hei. Anmani’n ngeva kha avea hmu nôk 
mak jo hei. 

22Manoa’n anuhmei hneng ati, “Eini akathi nger sik me kae, ajârchu eini’n Pathen 
nihmu jo!” 

23Tâk-kha anuhmei in amasôn, “RŌNGPU’n aleithat hnōm me achang inchu, eini 
inthoina kha rahlâng mak ning; hihei rakip hi amanhmu mak ning khana tuna 
ṭonghei kha amanthei mak ning.” 

24Nuhmei khan sapa inkhat aneia arahming Samson tia aphō jo. Naite kha hong 
kakhanga RŌNGPU’n vângṭhat abepek jo. 

25Khana Zorah leh Eshtaol kâra Dan hei rephōra a-omlai RŌNGPU rathla khan 
rathahrat ahei pek manphut jo. 

Ṭongkatanhei 14 

Samson leh Timnah Khōa Nuhmei 
1Ni khat Samson hi Timnah khōa kasea, khana khan Philisti nuhmei inkhat 
aleihmu. 

2Inna hong inlea anu leh apa hneng ati, “Ke’n Timnah khōa Philisti nuhmei 
inkhat kahmu, amanu so kamadua kae. Kei sik a avader pek ruh; ama ka-ompui 
hnōm,” ati. 

3Tâk anu leh apa’n ahnenga ander, “Heisa mo sova pathen ka-oimak Philistihei 
hnenga nuhmei kader sik a akase sik che? Niphungṭhen kâra, nimi rakip kâra, 
nuhngâk hmutor mak jo che mo?” Tâk Samson in apa hneng ati, “Kei sik a amanu 
so kamander hnōm che. Amanu kamadua kae.” 

4 RŌNGPU’n hivahi Samson amantlo kae tia anu leh apa’n manhret mak hei, 
ajârchu RŌNGPU’n Philistihei chunga re tukna sik a ahlam ajong kae. Khava lai 
khan Israelhei chunga Philisti he’n vai anleirôna kae. 

5Khava jâra Samson kha anu-apa leh inṭhōia Timnah ting kase hei. Ama’n 
Timnah hei vomhrui hlei laia anselai shabakkai atele inkhat a’nhrung rasa athei. 

6Khava laitak khan Samson kha RŌNGPU’n ratha hratna amannei jo, shabakkai 
kha kete inkhat athat kapōa akut vâng rōk akei rachen jo. Tâk ama tatlo hi anu 
leh apahei hneng chu manthei mak. 

7Khava sōa ama kasea nuhngâk hnenga ṭong avahri, khana amanu kha amadua 
kae. 

8Pha bongkhat sōa Samson in amanu luhôngpui sik a kase nôk. Ahlam sena 
inphut shabakkai athatsa kalōng kha ava-en, khana akathisa shabakkai taksa 
shunga khōi aleikakaia anhning ajing um aleika-om kha avahmua inlak asak jo. 

9Khōihning kha aloa akut a achoia asepuma aleisâk jo. Khana anu leh apa hneng 
kasea ajijing apek hei. Anmani’n anleisâk, tâk-kha Samson in khōihning kha 
shabakkai akathisa shunga a’nlosōt kae ti khachu leiman theimak hei. 

10Samson apa kha nuhngâknu inna kase, khana Samson in sâktlâng atlopui hei. 
Hivahi khangdônghei chônngai inkhat kae. 

11Philisti he’n Samson anhmu pha, ama ka-ompui sik rether 30 anheitir hei. 

12-13Samson in anmani hneng ati, “Ke’n ṭongsai insikna der chei rong. Hiva 
ṭongsai insikna hi luhông revei bângna sik ni 7 mak hma nanhri tor mak inchu 

nangni inkhat et in rōipōn innem leh pōn kaṭha inkhat et nantapek sik eng kae.” 
“Naṭongsai chu hri jo roh. Rangei jo rih,” anti. 

14Ama’n ati, “Mihring kasethatpa a inphut sâk thei kasōk; “Akahratpa a inphut 
akathlum kasōk, heimo?” Ni 3 shunga ṭongsai kha masôn tor mak jo hei. 

15Nimanli ning Samson nuhmei hneng ander, “Napuise ṭongsai hi naman theina 
sik unga nang in hōn inna der roh. Kha achangmak inchu napa inn leh nang um 
hmei vâng kanro manhmang sik che. Nangni 2-in karōi kasutna sik hrep a revei 
nantabek ung kae, changmak a?” 

16Khava jâra Samson nuhmei in ahnenga hmit-rathli pum a ahri, “Nang in kei 
alungset mak che! Nahōt eng! Kaloihei hneng ṭongsai nahri kha kei chu heitina 
mo amanthei mak che!” Ama’n ati, “Enroh, hiva ṭongsai hi kanu leh kapa hneng 
um kahri mak kae. Heisik a mo nahnenga kahrisōt sik?” 

17Amanu’n rehōi ni 7 shunga kaṭap a ka-om jo. Ni 7 tluk ning chu amanu hneng 
amanthei jo, ajârchu rahnaktak ader joa kae. Khava sōa Philistihei hneng 
amanthei jo hei. 

18Khava jâra ni 7 tluk ning, Samson in a jena den a ahlutmak hma khōpuia mihe’n 
ahnenga anti, “Khōihning kanek a akathlum heimo kae sik? “Shabakkai kanek a 
akahrat heimo kachang sik?” Samson in amasôn heia, “Kasehrat rala vâng hlei 
nankhōi mak inchu, Tûn katlunga’m amasônna nantamanhret mak sik kae.” 

19Khavatak a khan RŌNGPU rathla’n amanhrat a, ama Ashkelona vakase, khana 
khan mi 30 athat heia anpōnsi kaṭhahei kha achom heia aṭongsai insôn tor hei 
kha apek heia kae. Khava sōa, a-innting inle jo, omchen kasōk jâra ahnuk kana 
hêr jo, 

20khana anuhmei kha’m aluhông ninga ama ṭhōn inṭangpa hneng anleipek joa 
kae. 

Ṭongkatanhei 15 

1Pha bongkhat sōa gehu ât laitak Samson kha anuhmei kaphâk a leikase khana 
kete inkhat aleikei. Aterpu hneng ati, “Kanuhmei innden a kahlut hnōm eng.” 
Tâk-kha aterpu’n leimanhlut mak. 

2Ama’n Samson hneng ati, “Ke’nchu nanuhmei kha namater khet jo kae katia, 
naṭhōnpa hneng kaleipek jo. Tâk, heirakip a, anainu hi ahme akaṭhadet kae. Ama 
hi nachen thei sik.” 

3Samson in ati, “Tûnlaia Philistihei chunga ṭōnse katlona hi ke’n themmô 
chenmak ning!” 

4Khava jâra ama ram thōia kasea ram-ui 300 avasur hei. Inhni ṭima anrahmei 
akhit manmat, akhit manmatna et a khan hmeiser hlom inkhat et amakheia kae. 

5Hmeiser hloma hmei amansûk a ram-uihei kha Philistihei sâng hlei laia amasō 
hei. Khang’khan ansâng ât hei rōk changloa la-ât lo hei leh olive rahōn he’m 
kakang jo hei. 

6Philisti he’n hivahi tu tatlo mo tia anjong pha, Timnah khōa ka-om aterpu’n 
Samson nuhmei kha aṭhōnpa hneng apek sōt jâra, Samson in atlo kae ti 
anmanhret jo. Khava jâra Philisti he’n anuhmei leh apa inn hmei vâng anro 
manvâm jo. 

7Samson in amanthei hei, “Nangni tatlo kha hinga kae jo! Nanchunga hiva phu 
kahlō mak kârseng bângmak ning, kei intep eng!” 

8Ama hnuk kana tak a ahlō heia mi katamtak athat jo hei. Khava sōa ama kasea 
Etama karekōk inkhat a inthup a ka-om jo. 

Samson in Philisti Ator hei 
9Philisti he’n kahong heia Judah ram a rephōr ansyema, Lehi khōpui chunga 
anbuhlu jo. 

10Judah he’n ander hei, “Heisa mo kanchunga re nanta hongtlo?” Anmani’n 
anmasôn hei, “Samson kasura, ama’n atlona ung kapōhrep a tlona sik a, akahong 
ung kae.” 

11Khava jâra Judah mi 3,000 Etama ka-om tlâng karea kase heia Samson hneng 
anvahri, “Philistihei hi eini chunga vaikarônhei kae ti hi manhret mak che mo? 
Eini sik a heipen mo natlo jo?” Ama’n amasôn heia, “Anmani tatlona eng dungjuia 
ke’num katlo hei kae.” 

12Anmani’n anti, “Anmani kut chunga pekna sik a, nang kakhit sik a akahong ung 
kae.” Samson in ati, “Nangni khet in that mak che ning tia inhâksêr ruh.” 

13Anmani’n anti, “Kaṭha jo, keini’n nang kankhit hnâm sik che, khana anmani 
hneng kanpek sōt sik che. Keini’n that mak che ni’ung.” Khava jâra anmani’n hrui 
therpet 2 vâng ankhit a tlâng karea inphut anhei ṭhōisōt jo. 

14Lehi anheitlung pha Philistihei ahneng langting ka-ông heia, heikatlân inhlut 
hei. Manhret manloa RŌNGPU ratha’n hratna apek a, abân leh akut a a’nkhit hrui 
hei kha hmei vâng a’nrotanpet kapōa akeitan jo. 

15Khava pha ama’n shakōrtung alakathibi makharu inkhat ahrut a khan vâng 
khan mi 1,000 avōkthat jo hei. 

16Khava jâra Samson in hranhla asak, “Shakōrtung inkhat makharu vâng mi 
1,000 kathat hei; Shakōrtung inkhat makharu vâng mi athō-athōa kamanbuk 
hei.” 

17Khava sōa, makharu kha ahlon jo. Khava omchen sōkna hmun kha Ramath Lehi 
tia anphō. 

18Hivasōa, Samson atui kahre hêr jo, ama’n RŌNGPU hneng ader, “Nang in hiva 
torna kalentak hi napek enga, tûn tuihre dang kachâra akathi sik jo eng mo, 
bekna kaneimak Philisti he’n antasur sik jo eng mo?” 

19Pathen in Lehia khan ralei khur kōk inkhat amavea tuisam amanpût pek jo. 
Samson in khava tui a-ina kahlimdet a athei jo. Khava jâra tuiripût kha Hakkore 
anti, tuning katlung Lehia laka-om. 

20Philisti he’n ram kha vai anleirônlai Samson in Israelhei chunga kum 20 
aleiching hei. 

Ṭongkatanhei 16 

Gaza a Samson 
1Ni khat Samson in Philisti khōpui Gaza a vakase, khana khan notinu inkhat 
a’ntōpuia rakhum a’nchunpui jo. 

2Gaza mihei khan Samson kha khana khan ka-om ti anmanhret a khava hmun 
kha ankakebit jo. Khana khōpui kalen kot khan jân kathang anleihngâk jo. 
Anmani kangamtak a ka-om hei, anbinga anmandon, “Khō ahong vâr katlunga 
nihngâk sik, khana ama nithat sik.” 

3Tâk Samson chu rakhum shunga jânṭim katlung rōk leika-oma kae. Ama 
kathōisōt a khōpui kalen sōngkot a, kot chopuihei, akirna hei leh akhengpet a 
akapotsōt a kae. Khahei kha adâra arôn heia Hebron khōpui hnenga hmebung 
bilik katlunga arôn mankepek jo hei. 

Samson leh Delilah 
4Hivasōa, Samson in Sorek Phaichama mi Delilah inti nuhmei inkhat, amalungset 
jo. 

5Philisti reng he’n nuhmei hnenga kase heia anti, “Heisa mo Samson in ratha 
aneihêr, heikhonga mo nisura, nikhit a ratha nimannei mak sik, hōnmathlâk inna 
manhrisōt roh. Keini inkhat et in dangka 1,100 kanpek sik che.” 

6Khava jâra Delilah in Samson hneng ati, “Hei-inmo hingtuk a ratha amannei che 
amanthei roh. Mihe’n ankhit hnōm chea ratha neiloa andahnōm che’nchu, 
heikhonga mo antatlo sik?” 

7Samson in amasôn, “Saihrui 7, alakachâr mak vâng anikhit inchu, mihring 
inkhat kapōa katlasam sik jo eng.” 

8Philisti reng he’n Delilah hneng saihrui alakachâr mak 7 anhongchoi, Delilah’n 
khan vâng khan Samson akhit jo. 

9Mi ṭhahrep innshung den inkhat a amanthup hei, khana amanu ka-ônga, 
“Samson! Philistihei kahong jo hei!” ati. Tâk saihrui hei kha, hmei in pat-hrui 



454 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

akângtan kapōa, intan jo hei. Khang’khan ama ratha hratna in-ip kha manhret 
sōt mak jo hei. 

10Delilah’n Samson hneng ati, “Enroh, kahnenga akadik nahri mak jâra, mi invet 
nasyem jo eng. Mihe’n heikhonga mo antakhit tor sik che, lungsettak a amanthei 
roh.” 

11Ama’n amasôn, “Hrui katherpet mi’n antalahmang hêrmak vâng annikhit 
inchu milak kapōa katlasam sik eng.” 

12Khava jâra Delilah’n hrui katherpet vâng Samson akhit nôk jo. Khava sōa 
amanu ka-ônga, “Samson! Philistihei kahong jo hei!” ati. Mihe’n innden ahlop a 
anleihngâk a ka-om hei. Tâk abâna ankhitna hrui kha pat rajang kapōa akeitan 
jo. 

13Delilah’n Samson hneng ati, “Tûn katlung akadik nahri mak jâra, invet a 
nasyem jo eng. Mihe’n nang heikhong mo antakhit tor sik che amanthei roh.” 
Ama’n amasôn, “Kasam hi pher saria pher ina chopui inkhat a khit roh. Milak 
kapōa katlasam sik jo eng.” 

14Delilah’n ama kha a jena sik a a-ôia, asam kha hlom saria aphera kae. Amanu’n 
chopuia akhit manchet a ka-ônga, “Samson! Philistihei kahong jo hei!” ati. Tâk 
ama kathōia asam inkhit kha aphoisōt jo. 

15Khava jâra amanu’n ati, “Heikhonga mo nang in kei kalungset che nati, 
natinatak inhret loa? Vōithumtak invet nasyem jo eng, tûn katlung hei-inmo 
amanhrat hêr che ahri pek mak che.” 

16amanu’n ahnenga ani katai aderṭhak jo. Khava chungchânga amanu’n ahnenga 
adei kathok jâra ama kha malung inhângna anei jo, 

17achaina chu ama’n akadik kha ahrisōt jo. “Kasam hi eptet mak eng,” ati. Ka-
intetbia inphut nazi inkhat a Pathen hnenga anleitōksōt jo eng. Kasam hi ni-ep 
inchu kahratna inhmang sik khana milak-hei kapōa katlasam sik jo eng.” 

18Delilah in akadik amanthei jo eng tia a’nhret jo pha, Philisti renghei hneng ṭong 
atira ahri, “Vōi khatbek chu hong inle hi ruh, ama’n akadik amanthei jo eng.” 
Khava pha sêr anheichoia kava jo hei. 

19Delilah in Samson kha arakō chunga a-ôi manjea, pase inkhat abek a Samson 
sam ahlom saria a’npher kha a-eptan jo. Khava sōa chu amanu’n ama hneng asuk 
karâk jo, ajârchu aratha nei kha katlasuk jo. 

20Khan chu amanu ka-ông jo, “Samson! Philisti kahong jo hei!” Ama heikathōia 
amandon, “Ahei tik a kapōa, kei insangsōt sik eng khana kasesōt sik eng,” ati. 
Pathen in adahlon jo khachu leimanhret mak a kae. 



455 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

21Philisti he’n ansura ahmit ankhersōtpek jo hei. Gaza ting ankeia, sum-êng hrui 
vâng ankhit a kurkhum a hlung chakria ṭōn anmantlo jo. 

22Tâk asam kha avea hong kakhang nôk jo. 

Samson Thina 
23Philisti renghei kha inhmutō heia an-pathen Dagon kamukna rōi nitna leh 
inthoina kalentak tōkna anleineia kae. Anmani’n hla ansak a, “Nipathen in 
nikadōi Samson chunga retorna apek jo me!” anti. 

24-25Anmani kahōi inpâk jo heia anti, “Samson kha heibek ruh, ama’n rehōi 
atlopek rasoh!” Kurkhum a inphut Samson kha anheikeisōt pha, anmani sik a 
rehōi anleimantlo khana kacho 2 kâra anlei man ngira kae. Mipui he’n ama 
anhmu pha an-pathen choi ka-ânna hla anleisak, “Kankadōipa, kanram 
kasuksetpa, khana keini mi katamtak anikathatpa kha kan-pathen in amantor jo 
ung!” 

26Akut amatua akakei naipangpa hneng Samson in ati, “Innpui karôn kachohei 
matu hei rong, inngaina kanei hnōm hei.” 

27Innpui kha nuhmei-pase kasip a leika-om hei. Philisti reng 5 ankhenga khana 
khan ka-om hei, nuhmei-pase 3,000 kapō innphu chunga Samson in rehōi 
atlopek hei kha aka-enna ka-om hei. 

28Khava pha Samson in vōi khat lim chu ader a ati, “Akahrat 
chunghnung RŌNGPU, lungsettak a ahei mandonsōt roh; kahmit 2 ankhersōt jâra, 
Philistihei hi hiva vōi khat kanokna hin kasuk manram torna sik a, Eh Pathen, 
lungset a vōi khatbek chu kahratna kha ahei pek roh.” 

29Khava jâra Samson khan innpui karôn alaia chopui 2 kha akut a amantu jo hei. 
Kacho inkhat et a akut inkha-khat ada heia, anam jo hei. 

30khana ka-ônga, “Philistihei leh kei thisap jo rung,” ati! Aratha nei rakip vânga 
anam mathlûk joa reng 5 hei leh aka-om rakip hei, chunga innpui kha hong 
kachimkhōi jo. Samson in ahring laia mi athat kanek a athi ninga athat katam jôk 
a kae. 

31Ama naipa hei leh a-innshung seng in akalōng kaloa kahong hei. Anmani’n 
anchoi malea Zorah leh Eshtaol kâra apa Manoa thlânna anhre jo. Samson in 
kum 20 Israelhei aleiching hei. 

Ṭongkatanhei 17 

Micah Limhei 
1Pha khat a Ephraim tlângrama, Micah inti pase inkhat leika-om. 

2Ama’n anu hneng ati, “Tu mo inkhat in dangka 1,100 nahnenga inphut amarûk 
pha, inrupa kha nang in nahâksêr. Nahâksêr kha ke’n kathei. Enroh, dangka kha 

kei hneng ka-om. Khava kalo kha kei eng kae.” Anu’n ati, “Kasapa, RŌNGPU’n 
mahâmṭhat pek che rasoh!” 

3Anu hneng apek male jo, khana amanu’n ati, “Kasapa chunga hâksêrna atlung 
makna sik a, kei khet in dangka hi RŌNGPU hneng inpâktak a katōksōt jo kae. 
Hivahi dangka vânga katōm sik, thinga lim inkhat syemna hmang sik kae. Khava 
jâra tûn sêr hi nang kapek male sik che kae.” 

4Khava sōa anu hneng khahei kha apek jo hei. Anu’n dangka 200 aloa thir 
kakheng hei hneng apek heia, lim amansyem jo, thing vâng aret asyema dangka 
vâng amantōma kae. Khavakha asapa Micah inna aleida. 

5Hiva Micah hin ama binga kamukna hmun anei. Ama’n lim ṭhahrep leh thempu 
von, Zakkō bong asyema, asapahei kâra inkhat thempu amanchang. 

6Khava lai khan Israel in reng leinei mak; mi rakip in antamadudu kha anleitloa 
kae. 

7Khava phatak a khan Judah ram Bethlehem khōpuia Levi rether inkhat leika-
om. 

8Ama’n Bethlehem khōpui adahlona hmun inkhat a omna sik aleijong. Ama 
khanga ahonglai Ephraim tlângram Micah inna kahonga kae. 

9Micah’n ahnenga ader, “Khona inphut akahong che mo?” Ama’n amasôn, “Kei 
Judah ram Bethlehema Levi inkhat eng kae. Kei omna sik a ram kajong kae.” 

10Micah’n ati, “Kei leh omsap rih. Nang kei insepa leh thempu chang roh, khana 
ke’n kum khat a dangka 10, khana pōn ṭhahrep, khana nang sâk leh in kapek sik 
che.” 

11Levi rether kha Micah leh om sik kahnōm joa asapa ang phunga ada jo. 

12Micah’n ama kha thempu amanchanga a-inna ka-om jo. 

13Micah’n ati, “Tûn ke’n Levi inkhat thempua kanei jo, Pathen in kei sik heirakip 
kaṭha atlopek sik eng ti hi kamanhret jo.” 

Ṭongkatanhei 18 

Micah leh Dan Phung 
1Khava lai khan Israel a reng leiom mak hei. Khava laitak khan Dan he’n ram hlō 
sik a anjōnga kae, ajârchu anmani hi Israel phunghei kâra ram leichenmak heia 
kae. 

2Khava jâra Dan he’n anphunga innshung rakip a inphut rahōi kasōk pase 5 
ankadei hei, khana Zorah leh Eshtaol khōpui heia inphut ram ka-en inthlip sik a 
antirsōt hei. Anmani Ephraim tlângram anheitlung pha, Micah inna leikatlung 
hei. 

3Khana khan an-omlai, Levi retherpa karesō kha anmanhret jo, khava jâra ama 
hneng kase heia ander, “Hin nang heimo natlo? Tu’n mo hin aheiṭhōi che?” 

4Ama’n amasôn heia, “Kei Micah leh ṭōn mantlukna kanei, ama thempu changa 
ṭōn katlona sik a hlō apek eng kae.” 

5Anmani’n ahnenga anti, “Keini kanhlam hrona hme kantasō sik mo Pathen 
hneng aderpek roh.” 

6Thempu khan amasôn hei, “Nanmalung dongna sik heite om mak. RŌNGPU’n 
nankhōhme sena hin athlop chei.” 

7Khava jâra mi 5 he’n ama andahlona Laish khōpuia kase jo hei. Khava hmun a 
mihei kha Sidonhei kapōa kahōia anka-om kha anvahmu hei. Kamōnga, kadaia 
aka-om mihei kae, tûte inkhat leh innâk-insena neimak hei; antarangei rakip 
anneia kae. Sidon heia inphut kahlatak a aka-om hei, jât-hlop tûte inkhat leh 
inmat mak hei. 

8Palai 5 he’n Zorah leh Eshtaol a anhei inle pha, heimo anta heihmusōt kha 
anram mihe’n anleider hei. 

9Anmani’n anmasôn hei, “Hong ruh, Laish hi buhlu jo rih. Keini’n ram kha 
kanhmu jo, kaṭha hêr. Hinahin heite tlo loa om mak jo ruh; inrang ruh! Vase me 
son vahlō jo rih! 

10Nangni sona son nantlung pha, sova mihei son neinâk heikhat chunga 
inhlamrin makna heite neimak hei ti hi nanhmusōt sik. Sova so ram kalentak 
kae; mihring inkhat tamadu rakip ka-om, Pathen in nanhnenga apek jo chei kae.” 

11Dan phung mi 600 re sik a a’ntluk hei khan Zorah leh Eshtaol andahlon jo. 

12Anmani kakōn heia Judah ram Kiriath Jearima tlaitlâk a rephōr ansyem jo. 
Khava jâra ahmun kha tuning katlung Dan hei Rephōr anti. 

13Khava hmun a inphut kase heia Ephraim tlângram Micah inna katlung jo hei. 

14Khava sōa Laish kimvea ram ka-en inthlip aleikase 5 hei khan anloihei hneng 
anti, “Hinahin innshung inkhat a thing vânga antasyem lim, dangka vânga 
a’ntōm, inkhat aka-om so nanmanhret mo? Khana khan limsyem ṭhahrep leh 
zakkō kabong um ka-omsa hei. Heikhonga mo tlo sik a nantamandon?” 

15Khava jâra Levi rether omna Micah inna kase hei, thempu hneng khan kajōng 
jo hei. Anmani’n Levi hnenga heikhonga mo alaka-om tia anleider. 

16Khava pha Dan remi, re tlo sik a a’ntluk hei kha, kekot a leikahngir hei. 

17thempu khan re hmangchâk invon mi 600 leh kekot a an-omlai, Ram ka-en 
inthlip 5 he’n innshunga kahlut hrek heia dangka vânga antakatōm thinga 
a’nsyem lim leh alak limhei, khana zakkō kabong kha anlosōt jo hei. 

18Mihei khan Micah innshunga neinâk intheng hei anlosōt lai thempu khan ader 
hei, “Heimo nantatlo jo.” 

19Anmani’n anti, “Sip ti roh. Ṭong inkhatbek hrimak roh. Keini ahei jui roh, 
kanthempu leh kan-inse vachang roh. Pase inkhat rōk innshunga thempu chang 
kanek a, Israel mipuihei thempu changhnōm mak che mo?” 

20Anṭong hri khan thempu kha inpâk jo, khava jâra neinâk intheng hei kha aloa 
anmani leh inṭhōia kase jo. 

21Anmani ankimvea khō anthlira sōk anphut jo, ansahei, anranhei, ankarōihei 
seng hma anmankei hei. 

22Anmani’n khana inphut hmun kahlajap antlung jo pha, Micah’n insak inthlang 
hei kha re kakōn sik a aleibek hei. Dan mihei kha anvaphâk jo hei 

23khana an-ôngsan hei. Dan mihei khan hong inhe heia Micah hneng ander, 
“Heimo kae? Mipuihei hi heisik a mo?” 

24Micah’n amasôn hei, “‘Heimo kae’ nantati chu heitina mo?” Nangni’n kathempu 
leh ka-pathen limhei nan-inloa kase jo chei! Heimo kei sik a nantadahlon aka-
om?” 

25Dan he’n anti, “Hiva mihei hi anhnuk ahong kana a nang antabuhlu sik che kha 
namadu mak inchu heite nahri mak sik kha kaṭha jôk. Achangmak inchu nang 
leh na-innshung mi rakip kathi sik chei.” 

26Hivasōa anmani khanga kase jo hei. Micah’n anmani kha ama inrepui sik a 
kahrat det hei ti ahmua inhea a-innting inle jo. 

27-28Micah ta’nsyem neinâkhei leh thempu kha an-inṭhōi sōa, anmani kase heia 
mōngna khōpui, mipui daina, Bethrehob phaichama aka-om Laish kha 
anvabuhlu jo. Khana ka-om hei kha anthat heia, khōpui kha anro jo. Anmani 
tûte’num hukmak hei, ajârchu Sidon le’m inhlajap hei, mihlop tu inkhat leh 
inthlop mak hei. Dan he’n khōpui kha athera ansak a anhlō jo. 

29Khōpui kha anpusōn Jacob sapa Dan rahming anloa Laish a inphut Dan tia 
anthleng jo. 

30Dan mihe’n limhei kha kamuk sik a anmatung jo hei, khana Moses tupa, 
Gershom sapa, Jonathan in Dan phung sik a thempua inṭang jo, khana mipuihei 
kha miram surmi anchang mak hma seng ama sōn he’n anmani thempu le’nṭang 
heia kae. 

31Micah limhei kha khava hmun a pha rakip a ka-om ṭhak hei khana Shiloa a 
Pathen kamukna Pōn-inn kha ka-om ṭhak. 

Ṭongkatanhei 19 

Levi leh Anuhmei Manbo 
1Israel he’n reng annei mak lai pha shunga, Levi mi inkhat Ephraim tlângram 
abera leika-om. Ama’n Judah ram Bethlehema anuhmei rabo sik a aleilo, 

2tâk amanu kha apuise chunga ahnuk leikana, apa inna inlea thla 4 vaka-om. 

3Khava sōa mipa khan akahnung ajuia ahnenga ahei inlena sik vajôr sik a 
aleimandon. Ama’n shakōrtung 2 leh asōkpa aṭhōi heia leikase. Nuhmei khan 
Levi kha a-inna aṭhōi manhlut, apa khan ahmu pha, kaṭha aleiralam. 

4Apa khan ama aka-omchot sik a amanthei, khava jâra ni 3 kachōnga ka-om. 
Sanghram hei kha ansâk an-ina jân a karek jo hei. 

5Nimanli ninga jîngkâr hmatak kathōi heia akase sik a intluk jo hei. Nuhmei apa 
khan Levi hnenga ati, “Heimo inkhat hmatak a sâk hi ruh. Nangni sik a kaṭha sik. 
Hnunga kasethei sik chei.” 

6Khava jâra mi 2 hei kha in-ong heia ansâk an-insap jo. Khava sōa nuhmei pa 
khan ahnenga ati, “Tuning jân um hin kahōia om hi ruh.” 

7Levi kha akase sik a kangirsōt jo, tâk aterpu’n aka-om sik a ahri jâra jân khat 
kachōng nôk jo. 

8Ni 5 ninga jîngkâr hmatak akase sik a aphut jo, tâk nuhmei apa khan ati, 
“Heikhat sâk hi ruh. Kani inhei det hngâk hi ruh.” Khava jâra mi 2 hei kha 
ansâksap jo. 

9Levi leh anuhmei rabonu khana ansōkpa akase sik a anphut pha, anpa khan ati, 
“Enruh, khōhlei heikatluk vet jo; jân hi rek jo ruh. Inranga khō inthim sik jo; hin 
om-una kahōia pha hmang jo ruh. Ajînga hmatak nanhlam hrona sik a kaṭhōi sik 
chei, khana nan-inn nanjōn sik.” 

10-11Tâk-kha ama khan jân rek sik kha madu mak jo, ama leh anuhmei manbonu 
khan ansōkpa leh shakōrtung 2 anshapher hei anmankop a se anphut jo. Jebush 
(khavakha, Jerusalem kae) khō hnenga anheitlung pha khōhlei ting leikae jo, 
ansōkpa khan akapupa hnenga ati, “Heisa mo hinahin a’nhnga mea Jebush-hei 
khōpuia hin jân akarek mak sik me?” 

12-13Tâk akapu khan ati, “Israel aka-emak mihei khōpui kalena eini inhnga mak 
min. Eini nirakan sik a kha ajing kasedet sik mea kha Gibeah achangmak leh 
Rama a jân karek sik me.” 

14Khava jâra Jebush anrakana khanga anhlam anleihro. Anmani Benjamin 
phunghei ram Gibeah anheiphâk jo pha kani katla jo. 

15Anmani hlam hro kha anbânga khana khan châm inhnga jo hei. Anmani khōpui 
kalen shunga kahlut heia tetlânga inhnga jo hei, tûte inkhat in khava jân kha 
innshunga ṭhōi manhlut mak hei. 

16Khana khan anleiom lai, mi kater inkhat hleipuk a aṭōn avatlosōa anhnenga 
kahong. Ama kha a’nphutbia chu Ephraim tlângram mi kae, tûnchu Gibeah khōa 
abêra aka-om kae. (Benjamin phunga mi ralak khana khan leika-om hei.) 

17Katerpa khan tetlânga khōhmehei kha ahmu hei khana ader hei, “Nangni 
khona inphut akajōng chei mo? Khon mo akase sik chei?” 

18Levi khan amasôn, “Keini Judah ram Bethlehema vakase ung, tûn keini 
Ephraim tlângram shunga kan-inn hlam kajōna akase ung kae. Kan-shakōrtung 
hei tasâk sik sapôt leh thingbō kanei, kansōkpa leh kanuhmei rabonu khana kei 
tasâk sik buhlom leh ju kannei inum, 

19jân hi tûte’num inna amathlung mak jo ning. Kantarangei rakip chu kannei.” 

20Katerpa khan ati, “Kei inna karalam chei. Ke’n ka-ensui sik chei, tetlânga rek 
mak ruh.” 

21Ama’n a-inna aṭhōi heia anshakortung hei avei pek hei. Ama khōhme he’n anke 
ansôp a bu ansâk jo. 

22Anmani kahōia an-omlai, manhret manloa khōpuia inphut jông leh kîk katlo 
he’n an-inn kha ankimvea innkot anhei raki jo. Anmani’n katerpa hneng anti, 
“Nang in naheiṭhōi mipa kha heikeisōt roh! Ama kha kanjepui hnōm!” 

23Tâk-kha katerpa kha vâng heikasōk a anhnenga ati, “Kaṭhōnhei, kha 
changmak! Lungsettak a! Hiva kapō ṭhatmak, jông leh kîk hi tlomak ruh! Hiva 
mipa hi kei khōhme kae. 

24Enruh! Hinahin ama nuhmei manbo leh kei sanu nuhngâk intheng ka-om hei. 
Tûn kahei thōisōt sik hei, nangni’n nanchen thei sik hei. Nanta madu chen kha 
tlo jo paruh. Tâk-kha hiva mipa hnenga chu khava mater ka-om omchen kha 
atlopek mak ruh!” 

25Tâk-kha mihei khan aṭong hri kha rangei mak hei. Khava pha Levi khan 
anuhmei rabonu kha vânga atirsōtpek jo hei. Jân kathang anjepuia, an-indeina a 
khōvâr mak hma seng leibâng mak hei. 

26Khō ahong vârbup a nuhmeinu kha apuise omna katerpa inna kahonga kot 
kunga kapûr jo. Kani ahei sōk katlunga khana khan ka-om jo. 

27Jîngkâra apuise hong kaṭhōia ahlam hrona sik a kot ahei mahlanga, anuhmei 
rabonu kha inn hma khan akut in kot langa atinga akajea a-om kha ahmu jo. 

28Ama’n ati, “Thōi roh. Se jo rih.” Tâk heite masôn mak. Khava pha ama’n akalōng 
kha shakōrtung chunga abângsōt a an-innting se aphut jo. 

29A-inna atlung pha, innshunga kahlut a chemcha alo jo. Anuhmei rabonu kalōng 
kha atuktana abong 12 asema Israel phung 12 hei hneng inkhat et amanrôn jo 
hei. 

30Hiva akahmu rakip in anti, “Hiva kapō hi lahmu phung hêrmak me! Israel in 
Egypt anhei dahlona inphut hinghiva kapō hi lasōk hêrmak! Hiva chunga heimo 
inkhat chu tlo sik kae! Hivahi heikhong pen sik jo mo?” 

Ṭongkatanhei 20 

Israel in Re tlo sik a A’ntluk 
1Sak tinga Dan a inphut thlang tinga Beersheba katlung, khana nisōtinga Gilead 
ram inphut Israel mi rakip in bekna kha anhei masôn jo. Anmani Mizpah 
a RŌNGPU ângshunga inkhat rōk a hong intûp hei. 

2Israel phung rakip a hlamkakeihei, Pathen mipuihei intûpna hin leikatla hei, 
khana khan ke remi 400,000 ka-om hei. 

3Khava pha Benjamin mihe’n Israel ralak seng Mizpah a intûp jo hei ti hi anthei 
jo. Israel he’n ander hei, “Heikhong inmo khava ṭōnse kha akasōk, amanthei 
ruh?” 

4Anuhmei antathatpek mipa khan amasôn hei, “Benjamin ram Gibeah a 
kanuhmei manbonu leh kei jân khat rekna sik a kase ung. 

5Gibeah mihe’n kei kabuhlu sik a kantlungna inn kha jân a anjong kimvea kae. 
Kei that sik a intluk hei; khava kahlanga kanuhmei manbonu kha ansetpuia 
amanu kathi jo. 

6Ke’n ama kalōng kha kaloa, abong 12 a katuktana, Israel phung 12 hnenga inkhat 
et kahei tir kae. Hiva mihei hin nikâra ṭhatmak leh jông leh kîk hi antloa kae. 

7Hina ka-om nankhenga Israel chei kae. Hiva chungchânga hin heimo nitlo sik?” 

8Mipui seng kha ankhenga kangirsōt heia anti, “Eini inkhatbek, pōn-inna ka-om 
achanga, inntak a ka-om achanga, inle theimak min. 

9Hinga nitlo sik kae: vâng-enna nineia Gibeah re katlo sik mi ṭhahrep nikadei sik. 

10Israel phunga pase sôma inkhat in remihei bu leh thlai anpek sik hei, alakseng 
in kase heia Israelhei kâra hiva jông leh kîk hi antlo jâra Gibeah anva karâk sik 
hei.” 

11Hing’hin Israel pase rakip khōpui kabuhlu sik, mantlukna inkhat jâra intûp jo 
hei. 

12Israel phung he’n Benjamin ram pumpuia tlângva antir heia hinga anmanti hei, 
“Nangni tatlosōt ṭhena hi heimo kae? 

13Tûn Gibeah a ka-om mikajônghei kha eipek sōt ruh, anmani kha that heia, 
Israel a inphut ṭhatmak kha losōt sik kae.” Tâk Benjamin he’n Israel ralak-hei 
kha heite rangei mak hei. 

14Benjamin khōpui rakip a inphut anmani Gibeah a kahong heia Israel ralak-hei 
intukpui sik a kahong jo hei. 

15-16Khava ning khan remi 26.000 ankhōpui heia inphut anbeksōt hei. Khava tei 
loa, Gibeah pase 700 ahlopdet a kadeisōt hei le’ntûpsa hei. Anmani inkhat et in 
sam rahme rehrep hi saiphia ankâp masōk tor, masōk lo tlohêr mak hei. 

17Israel ralak seng khan re resik kathem rōk 400,000 anmantûp hei. 

Benjamin Chunga Re Kōn 
18Israel he’n Bethel a kamukna hmun a kase heia Pathen hneng anhongder a, “Tu 
phung inmo hmatak a Benjamin chunga re atuk masa sik?” anti. RŌNGPU’n 
amasôn heia, “Judah phung in,” ati. 

19Khava jâra abân jîngkâra se anphut a Gibeah khōpui hnenga rephōr ansyem jo. 

20Benjamin remihei chunga re katlo sik a kase jo hei, khana anremihei kha 
khōpui kahnget a anda jo hei. 

21Benjamin remihei kha khōpuia inphut heikasōk heia, kani kha atlâk mak hma 
Israel remi 22,000 anthat jo hei. 

22-23Khan chu Israelhei kha kamukna hmun a kase nôk heia RŌNGPU ângkunga 
khōhlei katlunga ṭajai ansuia kae. Ahnenga ander, “Keini kansōpui Benjaminhei 
kadōia avea re akakōn nôk sik ung mo?” RŌNGPU’n “Ôk”, tia amasôn heia. Israel 
remihei kha mathokna apek heia, ahma kakei kania kapōa anda jo hei. 

24Anmani’n Benjaminhei dōina vōi 2 tlukna re kakōn jo hei. 

25Khava vōi 2 tlukna khan Benjaminhei Gibeah inphut heikasōk heia hiva ning 
Israel remi kathem 18,000 anthat hei. 

26Khan chu Israel mi rakip Bethel a kase heia ṭajai ansui nôk jo. Khana 
khan RŌNGPU ângkunga khōhlei katlunga bu anngōia kae. Inlôikhômna inthoina 
leh apum a ro-inthoina, akhenga RŌNGPU ângkunga antōk a kae. 

27-28Khava lai Pathen Intepna Bôm kha Bethel a leika-om, khana Aaron tupa, 
Eleazar sapa Phinehas kha khava ka-ensui le’nṭang. Mipui he’n RŌNGPU hneng 
ander, “Kansōpui Benjaminhei chunga re alakakōn nôk sik ung mo? Achangmak 
leh akahai sik ung mo?” RŌNGPU’n amasôn heia, “Re tlo ruh. Jînga chu anmani 
kamantor sik chei.” 

29Israel he’n remi ṭhahrep Gibeah kimvea anthup jo hei. 

30Ni 3 tluk ning anmani Benjamin remihei kadōia injôk a kase jo hei, anremihei 
kha anilak a antatlo kapōa Gibeah kahnget a anda jo hei. 

31Benjaminhei re katuk sik a heikasōk jo hei, khana khōpuia inphut kasesōt jo 
hei. Hma kapōa, Bethel sena hlam a leh Gibeah sena hlam heia ramhânga Israel 
ṭhahrep that anphut jo. Anmani’n Israel 30 kapō anleithat hei. 

32Benjamin he’n anti, “Tena nitha hei ângphunga, nitha sik jo hei,” Tâk-kha 
Israelhei khan lungthim antloa hnungting inlesak heia khōpuia inphut hlamlena 
anṭhōisōt jo hei. 

33Israel remi apui karônhei kha ankahnung inle heia Baaltamara intûp kaṭha jo 
hei, Gibeah kimvea a’nthup a ka-om hei kha khava phatak a khan khōpui kimvea 
hlung kâra heikasōksōt jo hei. 

34Israel shunga ahlopdet a kadeisōt remi 10,000 hei khan Gibeah kha anbuhlu jo, 
re kha rahnak a intuk hei. Benjamin he’n suk manhmanga an-om sik kha 
manhret mak hei. 

35RŌNGPU’n Israel kha Benjaminhei chunga torna apek jo hei. Khava ning Israel 
he’n mi 25,100 anthat hei, 

36Benjamin he’n hmaimôk anchen jo ti kha ani’nhret jo. 

Israel he’n Heikhonga Re Antator 

Apui karôn Israel remihei khan Benjamin heia inphut ale’nle jo hei khachu 
Gibeah kimvea inthup a antada mihei chunga inngamna annei jâra kae. 

37Hiva mihei hi inranga Gibeah ting katlân inhlut hei; khōpui shunga inchek heia 
khana aka-om rakip anleithat jo hei. 

38Apui karôn Israel remihei leh a’nthup a ka-om hei kha inhrettōna mêrchîkna 
inkhat anleinei. Khōpuia inphut hmeikhu katamtak sumphaia akaketou 
anhmu’nchu, 

39rehmun a inphut akatlânsōt Israelhei kha rehmun a ahong inhe male sik hei 
kae. Khava pha khan Benjamin he’n Israel mi 30 chu anleithatdek jo hei. Anmani 
anbinga inbek heia, “Ôk, hma kapōa eini’n nitor jo hei,” anti. 

40Khava pha mêrchîkna kha hong inlâr jo: khōpuia inphut hmeikhu sumphai 
chungting kaketou jo. Benjamin he’n ankahnung ting an-enna khōpui pumpui 
kha hmeimale akasûkpet kha anhmua inlak ansâk jo. 

41Khava sōa Israelhei kha hong inhe jo hei, Benjaminhei kha ṭit-inpir jo hei, 
ajârchu anmani suk inhmang sik kha anleimanhret jo. 

42Israel heia inphut inle jo hei, ramhâng langa kaphu jo hei, tâk inphesōt tor 
dekmak hei. Anmani kha apui karôn remihei leh khōpuia inphut ahei kasōk 
remihei kâklak a ka-om jo hei, khana anthat manram jo hei. 

43Israel he’n an-inre hei kha ankakebit heia, Gibeah nisōting katlung anhnong 
heia, antlânpuma anleithat hei. 

44Benjamin remi akahratpen 18,000 anleithat jo hei. 

45Alakseng he’n ramhâng tinga Rimmon Hlungpuia kaphu hei. Hlamdunga 
anmani 5,000 anthat hei. Israel he’n anmani alakseng hei kha Gidom katlunga 
anhnong hei, 2,000 anthat hei. 

46Khava ning Benjamin mi antathat hei kha ankhenga 25,000 hei kae, rekathem 
rōk hei kae. 

47Tâk mi 600 hei chu ramhânga katlân heia Rimmon Hlungpuia thla 4 va’nthup 
hei. 

48Israel he’n Benjamin ralak-hei kha andōi heia ankhenga anleithat jo hei, pase, 
nuhmei, naipang leh ranhei. Khava ramkeia khōpuihei seng hmei vâng anro sō 
hei. 

Ṭongkatanhei 21 

Benjamin Phung Nuhmei sik 
1Israel he’n Mizpah a anle’ntûplai, RŌNGPU hneng intepna anleinei: “Benjamin 
inkhat in eini jōr a-ompui sik eini’n nihnōm mak sik kae.” 

2Israel mipuihei kha Bethel a kahong heia RŌNGPU hma khōhlei katlung leika-om 
hei: kare inshângtak a malung kana tak a ṭajai ansuia ka-om hei: 

3“RŌNGPU Israelhei Pathen, hivahi heijâra mo akasōk? Heijâra mo Israel a inphut 
Benjamin phung a’nhmang sik jo?” anti. 

4Ajîng kania jîngkâr hmatak mipui he’n khana khan maichâm inkhat ansyem jo, 
inlôikhômna leh apum a ro-inthoina ṭhahrep annei jo. 

5Anmani’n ander, “Mizpah a RŌNGPU ângkunga intûpna akase mak rup aka-om 
hei mo?” (Mizpah intûpna ahong invei mak rup kha that sik kae tia intepna 
anleineia kae.) 

6Israel mihe’n ansōpui Benjamin sik a anmalung kachâma anti, “Tuning Israel in 
aphung inkhat amanhmang jo.” 

7Pase alaka-om hei sik a nuhmei pekna sik a heimo nitlo sik? Eini’n nisanuhei 
anmani nuhmei sik a pek yamak tia RŌNGPU hneng intep et jo me.” 

8Mizpah a intûpna khan Israel kâra rup ṭhahrep akase mak aka-om hei mo tia 
an-inder pha, Gilead a Jabesh phunga inkhatbek hongmak hei ti anmanhret jo; 

9remi inteina Jabesh a inphut inkhatbek in masôn mak hei. 

10Khava jâra a’ntûp seng khan mikahrat rōk 12,000 ṭongpek hi leh antir hei, 
“Nangni se una Jabesh a aka-om rakip nuhmei naipang ṭhenloa vathat hei ruh.” 

11Pase leh nuhmei a’nthengmak hei seng chu thatpet hei ruh. 

12Jabesh mihei kâra nuhngâk intheng 400 anhmusōt hei, anmani kha Canaan 
ram a ka-om Shilo rephōra anheiṭhōi hei. 

13Khava sōa mipui intûp hei khan Rimmon Hlungpuia ka-om Benjamin mihei 
hneng ṭong anmanrôn heia re tlomakna sik anvati. 

14Benjaminhei kha he’nle jo hei, Israel ralak he’n Jabesh nuhngâk antathat mak 
hei kha anpek jo hei. Tâk-kha anmani sik a nuhmei kha kakip a lachen mak hei. 

15Mipuihei khan Benjaminhei sik malung natna annei jo ajârchu Israel phunghei 
pumkhat changna kha RŌNGPU’n avōk khōipek jo heia kae. 

16Khava jâra intûpna hlamkakeihei khan antia, “Benjaminhei sik a nuhmei om 
mak jo. Pase alaka-om hei sik a nuhmei pekna sik a heimo nitlo sik? 

17Israel phung 12 kâra inkhat inhmang yamak ning. Benjamin hringna sik a 
ahlam inkhat nijongsōt nger sik kae, 

18tâk nisanuhei chu, annuhmei sik a pek sik hi hnōm mak me, ajârchu eini kâra 
inkhat in asanu Benjaminhei hneng akapek mi khachu nihâksêr joa kae. 

19Anmani’n anmandona anti, “Shiloa kumtin a RŌNGPU revei tlo sik kha kahnai 
jo.” (Shilo hi Bethel sak ting, Lebona thlang ting, Bethel leh Shechem kâra 
hlampui nisōting aka-om kae.) 

20Benjaminhei hneng anti, “Nangni vomhrui rahōna inthup ruh 

21khana khō rangei ruh. Shiloa nuhngâk-hei kha revei shunga akalâm sik a 
anhong pha, rahōna inphut heisōk ruh. Rumhrattak a nangni inkhat et in nuhmei 
sur hei una Benjamin ram a inṭhōi hei ruh. 

22Khana anpa leh an-u hei nanhnenga anhonga an-inphin inchu, ‘Lungsettak a 
keini’n inda jo hei rung, ajârchu anmani hei hi re shunga kannuhmei sik a 
kantachom chei changmak. Khana keini hnenga nantapek ung um achangmak 
jâra, nan-intepna kha nanvōk khōi inum heite ṭhemak chei,’ ti hei ruh.” 

23Benjamin he’n hing’hin antlo jo, anmani’n Shiloa akalâma akahong nuhngâk 
ansur heia anṭhōi jo hei. Anramting inle jo hei, ankhōpui ansyem manther nôk a 
khana khan ka-om jo hei. 

24Khana Israel seng in inle heia, ama ama phung leh innshunga khana ankarōi 
omna kase jo hei. 

25Khava lai Israel he’n reng leinei mak hei. Mi rakip in antamadudu anleitloa kae. 

Ruth 

Ruth 1 

Elimelech leh A-innshung Moab a A’nthon hei 
1-2Tenlai, Israel he’n reng annei mak hma, vonṭâm leikatla. Khava jâra Elimelech 
intipa, Ephrath phungṭhen Judah ram Bethlehema ka-om mi khan alômnu 
Naomi leh asapa 2 Mahlon leh Chilion aṭhōi heia pha bongkhat sik a Moab ram a 
kase hei. Khana khan anleiom lai 

3Elimelech kha kathi jo, Naomi kha asapa 2 hei leh dahlona ka-om jo hei, 

4asapahei khan Moab jōr Orpah leh Ruth an-ompui jo hei. Kum 10 kapō an-
omsōa, 

5Mahlon leh Chilion um kathi jo hei. Naomi kha asapa leh apuise omloa abing 
rōk a leika-om. 

Naomi leh Ruth In Bethlehema An-inle 
6Pha ṭhahrep sōa RŌNGPU’n amihei sâng leh be kaṭha amankhôm heia vâng apek 
jo hei tia Naomi’n aleithei jo, khava jâra ahmōinu hei leh Moab ram dahlon sik a 
le’ntluk jo. 

7Judah ramting inlena sik a kase inphut jo hei, tâk hlam a anselai, 

8amanu’n anhnenga ati, “Nan-inna inle inna nannu hei leh va-om jo ruh. 
Nangni’n kei hneng leh akathi jo hei hneng akaṭha chei kapōa RŌNGPU’n 
nanchunga kaṭha ompui chei rasoh. 

9Nan-inhnia lu nanhong nôk a inn nanhlō nôkna sik RŌNGPU’n mantlukpek chei 
rasoh.” Khava jâra anmani kha amajôp heia mathlâna chibei apek jo hei. Tâk 
anmani kha kaṭap jo hei 

10khana ahnenga anti, “Changmak! Nang leh inthoia namihei hneng kase sik 
ung.” 

11Naomi’n amasôn hei, “Kahmōi hei, nangni a’nle nger sik chei kae. Heisik a mo 
nanta juihnōm eng? Nanka-ompui sik a sapa kalamatet tor sik tia nantamandon 
eng mo? 

12Inle jo ruh, kei avea inn neinôk sik a chu kater hêr jo eng. Khana apha kha a-
oma tuning jân hin inn kaneia sapa kalanei sik achang inum, 

13anmani honglen sik kha nantalahngâk sik mo? Hivahin mi inkhat leh nanka-
om sik kha khârmak chei ning mo? Ethei mak ning, kahmōi hei, khavakha ethei 
mak ning ti kha nanmanhret. RŌNGPU’n kei adōi jo eng, khana nangni sik a 
kamalung kana hêra kae.” 

14Ave nôk a anmani kaṭap jo hei. Khava sōa Orpah khan aterpi kha amajôp a 
chibei atlosōa a-inna inle jo, tâk Ruth inchu Naomi kha amatutlit a kae. 

15Khava jâra Naomi’n ati, “Ruth, nanainu chu amihei leh apathen hnenga inle jo. 
Ama leh inṭhōia innhlam inle jo roh.” 

16Tâk Ruth in aleimasôn, “Nang dahlonna sik chea ati mak roh. Nasena hmuntina 
kase sik eng, na-omna hmuntina, ka-om sik eng. Namihei kha kami kachang sik 
hei, khana na-Pathen kha ka-Pathen kachang sik. 

17Nathina hmun a khan kathi sik eng, khana khava hmun kha ka’nvûmna 
kachang sik. Thina tei loa, heikhat jâra nanga inphut inṭhenna kanei 
inchu RŌNGPU’n kachunga karâkna inhnakpen kha mathlung rasoh!” 

18Ruth in ama leh inṭhōia sena sik a a’ntluk kha amanhret pha, heite hrisa mak 
jo. 

19Anmani Bethlehem katlunga khanga kase hei. Antlung pha, khōpuia ka-om 
rakip inlak ansak a nuhmei he’n anhri, “Hivahi Naomi khet kha mo?” 

20Amanu’n amasôn heia, “Naomi ati mak jo ruh; Marah tia ahei bek jo ruh, 
ajârchu Chunghnung Pathen in kahringkhō hi akakha amanchang pek jo eng. 

21Hiva hmun hi kadahlon pha, katluk a kaleinei, tâk kahong inle pha, RŌNGPU’n 
kakarōk a aheiṭhōi jo eng. Chunghnung RŌNGPU’n themmô apek enga inrengna 
amathlâk jo eng pha hin heisik a mo kei hi Naomi tia nantalabek sik eng?” 

22Hing’hin, Naomi khan Moab a inphut ahmōinu Moab jōrnu Ruth leh ahong inle 
hei kae. Bethlehema anhongtlung pha sâng khôm le’nphut bia kae. 

Ruth 2 

Boaz Hleipuk a Ruth Ṭōn Avatlo 
1Naomi puise Elimelech innkō kasōk mikanei, aṭong kase arahming Boaz inti 
inkhat leika-om. 

2Ni khat Ruth in Naomi hneng derna aneia, “Hleia sâng kakhôm he’n sapâr 
antadahlon akahrut sik a vase rong . Kei leh ṭōn anikatlopui sik mi inkhat 
kavahmu nger sik,” ati. Naomi’n amasôna, “Vase roh, kahmōinu,” ati. 

3Khana Ruth kha hleipuk a vakasea sakakhôm hei kahnunga antamathlâk sapâr 
hei ahrut heia kae. Amanu kha Boaz intipa hleipuk a avakase kachang jo. 

4Pha chomkhat sōa Boaz atak-khet Bethlehema inphut ahlei hmun a heikatlung 
jo, khana ṭōn leikatlo hei kha inpâk a achibei hei, “RŌNGPU’n ompui chei rasoh!” 
ati. “RŌNGPU’n mahâmṭhat pek che rasoh,” tia anmasôn. 

5Khava sakakhôm katinta hneng Boaz in ader, “Sova nuhngâknu so tu mo?” 

6Mipa khan amasôn, “Naomi leh ahong inṭhōi hei Moab a nuhngâk kae. 

7Amanu’n ṭōn katlohei kahnung juia savui hrutna sik a kahnenga ader enga kae. 
Ama jîngkâra inphut ṭōn atloa tûnpek a khan kabânga inhngana hmun a a’nhnga 
kae.” 

8Khava sōa Boaz in Ruth hneng ati, “Ke’n ṭong ajing manthei che rong. Hiva hleia 
tei loa hmun ralak a sâng vahrut mak roh. Hina ṭōn katlohei hi leh tlosap ruh; 

9khon mo sâng anta-ât en hei roh khana anmani leh omsap ruh. Kami he’n nang 
andeikathok makna sik che kamanthei jo hei. Natui ahre pha, se ina anmani tui 
mansipsa tuibea va-in roh.” 

10Ruth in inkuna ahmai in raleia amantôna Boaz hneng ati, “Heisik a mo kei sik 
a hingtuk a namandonpek eng? Heisik a mo ram hlop nuhmei inkhat sik a 
khangtuk a lungset narôn sik?” 

11Boaz in amasôn, “Napuise athia inphut naterpi hneng natlopek heirakip kalei 
thei jo. Nang in heikhonga mo nanu napa khana naram natui nadahlonna hmalai 
namanhret hêrmak mihei kâra nahonga nava om hi kamanhret jo. 

12Naṭōntlo jâra RŌNGPU’n vâng pek che rasoh. Ahrungna sik chea nahonghnai, 
Israelhei RŌNGPU Pathena inphut pui katluk tloman nahmu chang rasoh!” 

13Ruth in amasôn, “Nang kei hnenga lungset kathem hêr che, apu. Nasōk inkhat 
leh kei hi kan in-ang makjen ravâng ṭong innem vâng narakôk enga kahōidet a 
kathei jo.” 

14Busâk pha Boaz in Ruth hneng ati, “Hong roh, buhlom har hi antui leh vasâk 
roh.” Khava jâra Ruth in ṭōn katlohei kâra in-ong jo, Boaz in amanu kha thangpêr 
ajing apek a kae. Amanu’n avon akhop mak lai seng aleisâk, khana a’nhlei ajing 
um aleisâk nôk a kae. 

15-16Amanu’n sabor hrut sik a ase pha Boaz in ṭōn katlohei hneng ṭong apek hei, 
“Saphe a’nbuk hei kha’m inhrut rasoh, abângna sik a ahnenga heite hrimak ruh. 
Khava tei loa, saphe kâra inphut ajing ajing losōtpek una ahrutna sik a dahlon 
pek ruh.” 

17Khang’khan Ruth in khōhlei katlunga sabor ahrut, khana avōk rachi pha 
kilograme 10 kapō ahmu jo. 

18Ama’n ahmu hei kha arôna khōpuia kasea aterpi hneng ava malâr jo. Amanu’n 
sâk inhlei ahei rôn kha’m ahnenga apek jo. 

19Naomi’n ader, “Khona inphut mo hihei rakip hi navakhôm mantûp? Tu hleipuk 
a mo ṭōn navatlo? Nang hnenga malung kanei mi kha Pathen in vâng pek rasoh.” 
Khava jâra Ruth in Naomi hneng Boaz intipa hleipuk a ṭōn kavatlo kae atipek. 

20Naomi’n ka-ônga, “RŌNGPU’n Boaz chunga vâng pek rasoh. RŌNGPU’n akahring 
leh akathihei chunga a’ntepna ajuia kae. Khana ahrisa nôk a, “Mipa kha keini leh 
a’nhnaitak innshung mi kae, eini ka-ensui sik hei kâra inkhat kae.” 

21Khava sōa Ruth in ati, “Akaṭhapen chu, sâng khôm kha anchaimak kârseng, 
aṭōn katlohei leh sâng kakhômsapna sik a amanthei eng.” 

22Naomi’n Ruth hneng ati, “Ôk, kasanu, Boaz hleipuk a nuhmeihei leh ṭōn navatlo 
sik kha kaṭhadet sik. Mihlop hleipuk a nase’nchu andeikathok sik che.” 

23Khava jâra Ruth in anmani leh ṭōn antlosap jo khana bunim leh gehu 
ankhômsō mak hma seng sabor aleihrut a kae. Khana aterpi leh leika-om sōm 
heia kae. 

Ruth 3 

Ruth in Puise Ahmu 
1Pha chomkhat sōa Naomi’n Ruth hneng ati, “Nang sik a puise inkhat kajōng pek 
sik che, nabinga inn nahlōna sik. 

2Nang in ṭōn navatlosap pui nuhmeihei kapupa Boaz kha eini innshung 
inhnaipui kae ti hi mandon roh. Tûn kaṭong rangei roh. Tuning khōhlei bunim 
avōk sik kae. 

3Khava jâra tui insi roh, marim katui inchaikhum roh, pōn kaṭhapena invon roh. 
Khana asâng vōkna vase roh, tâk asâk a-insō mak hma seng nang in khana na-
om kha manthei mak roh. 

4Ama khon mo akaje manhret manchên roh, khana ama aje jo pha, se ina apōnsi 
kha hlik inna akethlōna vaje roh. Ama’n heimo natlo sik kha amanthei sik che.” 

5Ruth in amasôna ati, “Nahri rakip ke’n katlo sik.” 

6Khava jâra Ruth in savōkna hmun a vakasea aterpi’n amanthei kha avatlo jo. 

7Boaz khan asâk a-insō leh amalung kahōitak a leika-om. Bunim buk chunga jena 
sik a inthlong jo. Ruth in sip atia kase jo, apōnsi kha ahlik jo khana akethlōna 
vakaje jo. 

8Jâna manhret manloa hong inṭhang jo, khō athlir, nuhmei inkhat akethlōna 
akaje kha ahmu pha inlak asâk jo. 

9“Nang tu che mo?” tia ama’n ader. “Ruth eng kae,” tia amanu’n amasôn. “Ajârchu 
nang hi kei inhnaipui innshung mi che kae, kei ka-ensui sik a inkhat che kae. 
Khava jâra lungsettak a a-ompui roh,” ati. 

10Ama’n ati, “RŌNGPU’n vâng pek che rasoh. Naterpi sik a nang in ṭōn natlo hei 
kanek a tuna natlosōt ṭōn hin innshung kajana akalen chet namalâr jo kae. Nang 
in akanei mo, sara mo, rether inkhat naleijong thei, tâk tlomak che. 

11Tûnchu namalung mandong mak roh, Ruth. Khōpuia mi rakip in nang hi 
nuhmei kaṭha che kae ti hi anmanhret che jâra, nangek eng rakip kha katlosōt 
sik. 

12Nang innkō inhnaipui eng kae, akadik kae, nang ka-ensui sik eng kae; kachanga 
kei kanek a a’nhnaichet inkhat laka-om. 

13Tuning jânchu hivahin rek jo roh khana jîngkâra ama’n nang chunga a’nkhang 
tor sik mo enhi rih. A’nkhang inchu kaṭha jo; achangmak 
inchu, RŌNGPU rahminga intep eng, ke’n inkhang sik eng. Tûnchu hinahin je inna 
jîngkâr katlunga om jo roh.” 

14Khang’khan amanu kha akethlōna karek jo, tâk amanu hme hmutheina sik kani 
kha ahong vâr mak hma katho jo, ajârchu khana khan a-om kha mi inkhat in 
antamanhret sik a Boaz in madu mak a kae. 

15Boaz in ahnenga ati, “Napōnsi kha hinahin mazer ina pha roh.” Amanu’n 
khanga atlo jo, ama’n bunim kilograme 20 kapō abunpek a adâr chunga amanṭan 
jo. Khan chu khōpuia amanu hong inle jo. 

16Inna ahong tlung pha, aterpi’n aleider, “Kahmōinu, heikhonga mo nahei tlo?” 
Boaz in ama sik a atlo rakip aterpi hneng ahri pek jo. 

17Amanu’n ahrisa, “Kut karōk a nahnenga inle theimak tin ati enga, hiva bunim 
rakip hi apek enga kae,” ati. 

18Naomi’n amanu hneng ati, “Tûnchu, Ruth, hihei rakip hi heimo ahong kachang 
sik nahmu mak kârseng, dehrat roh. Tuning Boaz in hiva ṭonghei hi achaisō mak 
kârseng inhnga mak ning.” 

Ruth 4 

Boaz in Ruth A-ompui 
1Boaz in khōpui keithe tlânga intûpna hmun a kasea va’n-ong jo. Khana 
Elimelech hei innkō leh a’nhnaipen, Boaz in aleihridekpa kha khan kahong, abek 
a ati, “Hin hong hi roh, kaṭhōnpa, khana in-ong hi roh.” Khana ama kha vakasea 
va’n-ong jo. 

2Khava sōa Boaz in khōpuia hlamkakei 10 he’m abek a khan aman ong hei. 
Anmani an-inong jo pha, 

3A-innkōpa hneng ati, “Tûnchu Naomi hi Moab a inphut hong inle jo; ni innkōpa 
Elimelech hleipuk kha ajōr hnōm jo, 

4khana nang in namanhret sik hlam kasōk tia kamandon. Tûn nang in khavakha 
namadu’n chu hinna in-ong mihei hmaikunga rachôk jo roh. Tâk narachôk hnōm 
mak inchu hri jo roh, ajârchu hiva rachôkna ratha kanei hi ahma kakeia nang che 
kae, abânna kei eng kae.” Mipa khan ati, “Kei in karachôk sik.” 

5Boaz in ati, “Kaṭha jo, tâk-kha hleipuk kha Naomia inphut narachôk inchu, Moab 
jōr renghmeinu Ruth um narachôksa jo kae, kha achang inchu hleipuk kha 
akathipa rahminga ka-om sik. 

6Mipa khan amasôn, “Kha achang inchu hleipuk rachôkna ratha kanei kha 
kamasō sik jo, ajârchu kasa he’n khavakha chenmak hei ning. Nang in rachôk jo 
roh; ke’n karachôk mak a kaṭha sik.” 

7Khava laia khan chu, karōi jōr sik a-enum, thleng sik a-enum, akajor sikpa khan 
akekōk alosōt a a’ncho sik hneng apek sik hi tlongai kae. Hing’hin Israel he’n 
ṭongchaina anmalâra kae. 

8Khava jâra mipa khan Boaz hneng “Nang in rachôk jo roh,” ati pha akekōk alosōt 
a Boaz hneng apek jo. 

9Khava sōa Boaz in hlamkakeihei leh alak ka-om hei seng hneng ati, “Tuning 
nangni sâkhi jo chei kae, ti chu Elimelech leh asapa Chilion leh Mahlon karōi 
rakip Naomia inphut kei in karachôk jo kae. 

10Khava chunga, Mahlon nuhmei renghmei, Moab jōrnu hi kanuhmei akachang 
jo kae. Hivahin karōi kha akathihei innshunga ka-om sik, khana a-innshung kha 
amihei kâra leh akhōpui shunga ka-om ṭhak sik. Tuning hiva sâkhi hi nangni 
akachang chei kae.” 

11Hlamkakeihei leh alakseng khan anti, “Ôk, keini sâkhi ung kae. RŌNGPU’n 
nanuhmei kha Jacob hnenga sa katamtak injōrpek hei Rachel leh Leah kapōa 
manchang pek che rasoh. Ephrath phungṭhen shunga mikanei hongchang roh 
khana Bethlehema rahming inthang hongchang roh. 

12RŌNGPU’n hiva nuhngâknua inphut apek sik che sahei khan nang innshung kha 
Judah leh Tamar hei sapa Perez innshung kapōa syem hei rasoh.” 

Boaz leh Asōnhei 
13Khava jâra Boaz in Ruth kha anuhmei sik a a-inna aṭhōi jo. RŌNGPU’n vâng apek 
a achung kahrik a sapa inkhat anei jo. 

14Nuhmei he’n Naomi hneng anti, “RŌNGPU manpâk a om rasoh! Nang ka-ensui 
sik a tupa inkhat tuning apek jo che. Naipangpa hi Israel shunga rahming inthang 
hongchang rasoh! 

15Nahmōinu’n lungset a arôn che, khana sapa 7 hei tatlo sik kanek a ama’n 
atlochet a kae. Nahnenga hringkhōther anikapek sik leh nater pha nakahrung 
sik a, tupa inkhat apek jo che.” 

16Naomi’n nai kha aloa, apomtlit a kae, khana arazen kaṭha a kae. 

17A-inn vena nuhmei he’n pasenai rahming kha Obed tia anphō jo. Anmani’n mi 
rakip hneng, “Naomi’n sapa inkhat anei jo,” tia anhri. Obed hi Jesse pa 
hongkachang, Jesse hin David pa kae. 

18-22Hivahi Perez inphut David katlunga innshung hrui kae: Perez, Hezron, Ram, 
Amminadab, Nahshon, Salmon, Boaz, Obed, Jesse khana David kae. 

Samuel Inkhatna 

Samuel Inkhatna 1 

Shiloa Elkana leh A-innshung 
1Ephraim tlângram shunga Rama inti khōpuia aka-om Ephraim phunga inphut 
Elkana inti mi inkhat leika-om. Ama kha Elihu tupa khana Jehoram sapa kae, 
Zuph phungṭhena Tohu innshung mi kae. 

2Elkana hin nuhmei 2 amanbo hei. Hannah leh Peninnah kae. Peninnah hinchu 
sa anei, tâk Hannah hinchu sa neimak. 

3Akum katai Elkana hin Rama a inphut Shiloa Chunghnung RŌNGPU kamukna leh 
inthoina tōkna sik a kase ri, khana khan Eli sapa 2 hei Hophni leh Phinehas hei 
kha RŌNGPU thempu inṭanga leika-om hei. 

4Elkana hin inthoina ran atōk kataia, ran hme kha a nuhmei Peninnah hneng 
chen inkhat khana asahei seng sik a chen inkha-khat asempek hei. 

5Khana Hannah kha alungset hêr ravâng chen inkhat rōk apek ri, 
ajârchu RŌNGPU’n sa mannei mak a kae. 

6Ama in-erpuinu, Peninnah khan ama kha RŌNGPU’n sa amannei mak jâra, êngset 
leh hnōisetak a atloa kae. 

7Hing’hin akum akum kha leikathleng jo; anmani RŌNGPU inna anse pha, 
Peninnah hin Hannah kha khang hrep a amalung manhōi pek mak a, kaṭap a 
heite sâkri mak a kae. 

8Apuise Elkana khan ader, “Hannah, heisa mo akaṭap che? Heisa mo bu nasâk 
mak? Heisa mo namalung ahei tik a akana? Sapa 10 kanei kanek a ke’n nang jôk 
kamandon che changmak mo?” 

Hannah leh Eli 
9-10Ni khat hin, Shiloa RŌNGPU inna bu ansâksō lim leh Hannah kha kangirsōt jo. 
Amalung kana reia rahnak a kaṭap a RŌNGPU hneng aleider. Khava pha khan, Eli 
thempu kha kot kunga a’n-ongna chunga le’n onga kae. 

11Hannah’n ka-ôrtak a intepna inkhat aneia, “Ô Chunghnung RŌNGPU, nasōknu 
inrengna hi jōng enroh, ajōng mandon roh! Amahngi mak roh! Sapa inkhat napek 
eng inchu, ahringkhō katlung bit a ke’n ama kha nahnenga katōk sik tia intep 
eng, khana asam ep hêrmak ning.” 

12Hannah’n pha kasôttak RŌNGPU hneng ader manjōm, khana Eli’n amanu ahner 
makhap kha a-ena kae. 

13Amanu’n rasa sōkloa derna anei, ahner chu inhling, tâk ṭongsōt mak a kae. 
Khava jâra Eli’n amanu kha ju inrui kae tia amandon, 

14Khana ati, “Naju inrui malârna kha bâng jo roh! Naju inrui kha bâng ina 
hlimseng jo roh.” 

15“Changmak, kei ju inruimak eng, apu,” tia amasôn. “Kei ju inmak eng! Kei 
malung inreng mi eng kae; kei derna kanei kae, ka’nrengna RŌNGPU hneng kabun 
mathlâk kae. 

16Kei hi nuhmei hnemna kase inkhat a amandon mak roh. Hinga ke’n derna 
kaneina ajârchu kei hi hinghrep a kamalung inrenga kae.” 

17Eli’n ati, “Malung kamōnga se jo roh, Israel Pathen in naderna kha pek che 
rasoh.” 

18Amanu’n amasôn, “Nang in ahei tik a lungset a amandon roh.” Khava sōa 
amanu kase jo, bu ajing asâk jo, amalung inreng nôk mak joa kae. 

Samuel Intet khana Tōksōt 
19Ajîng kania jîngkâr hmatak a Elkana leh a-innshung mi kathōi 
heia, RŌNGPU ankamuk sōa Rama a an-innting inle jo hei. Elkana in a nuhmei 
Hannah kha rakhum a’nchunpuia, RŌNGPU’n amanu derna amasôn pek joa kae. 

20Khang’khan Hannah kha nai avona, sapa inkhat anei jo. Amanu’n arahming 
Samuel ati, ahri manchênna, “Ke’n ama hi RŌNGPU hnenga inphut kadersōt kae,” 
ati. 

21Elkana leh a-innshung mi Shiloa RŌNGPU hnenga kum a inthoina leh ama 
intepna ahlopdet a inthoina tōkna sik a pha kha kahong nôk jo. 

22Tâk hiva pha a hin Hannah chu semak jo. Apuise hneng ahri, “Naipang hi 
alendet pha leh ke’n ama RŌNGPU inna ahringkhōa aka-omthang sik a kaṭhōi sik 
jo.” 

23Elkana’n amasôn, “Kaṭha jo, namandonna kha tlo jo roh; navei manlenmak 
kârseng inna om jo roh. RŌNGPU’n na’ntepna kha pui mathluk pek che rasoh.” 
Khava jâra Hannah kha inna ka-oma asapa aveia kae. 

24Avei manlendet pha, Shiloa aṭhōi jo, sehratche kum 3 katluk jo inkhat leh jâmdi 
kilograme 10, khana ju kasiptak shavunpeng inkhat leh. Amanu’n Samuel kha 
anaipang chang laia hin Shiloa RŌNGPU inna aṭhōi jo. 

25Sehratche kha anthatsōa, naipang kha Eli hnenga anṭhōi manhlut jo. 

26Hannah’n ahnenga ati, “Apu, arangei roh. Namandonsōt eng mo? Kei hi vōi 
khat hinahin akangira RŌNGPU hneng akader nuhmei eng kha kae. 

27Hiva naipang sik a kaleider kae, khana ke’n kaleider kha apek jo eng. 

28Khava jâra ke’n ama hi RŌNGPU hneng katōksōt kae. Ahring lai seng RŌNGPU ta 
akachang sik kae.” Khava sōa anmani khava hmun a RŌNGPU ankamuk jo. 

Samuel Inkhatna 2 

Hannah Derna 
1 Hannah’n ader: “RŌNGPU’n kamalung hi inpâkna amansip; Ama ṭōntlo pekna 
eng jâra heituk a a’npâk jo eng mo! Kaka-en kadahei kamanuisō hei; Pathen in 
a’nthōpui eng jâra heituk a akahōi jo eng mo! 

2“RŌNGPU kapōa a’ntheng inkhatbek om mak; ama kapō om hêrmak; Ni-Pathen 
kapōa ani kahrung alak om mak. 

3Inlensak a ṭong inhnak nahri kha hai roh; Na’nlensakna ṭong kha sip manti roh. 
Ajârchu RŌNGPU kha a’nhretsō Pathen kae, Ama’n mihei ṭōntlo rakip ṭong atan a 
kae. 

4Rekahrat remihei thepui kha ador thlek, tâk akatlasam amanhrat. 

5Pha khat a von kakhop hei kha tûnchu sâk hmuna sik a ratha hlona kase hei, tâk 
von kaṭâm hei kha anvon ṭâm nôk mak jo. Akaching nuhmei khan sa 7 anei jo, Sa 
katamtak kaneinu kha abinga andahlon jo. 

6 RŌNGPU’n mi athat hei, khana amanhring nôk hei; ama’n mihei kathirama atir 
hei, khana aheiṭhōi male nôk hei. 

7Mi ṭhahrep sara amanchang hei; khana alak amanhao hei, ṭhahrep amansinsak 
hei, alak in amanlen hei. 

8Sarahei kha vaiphin kâra inphut akei mathō hei akaneimak hei kha an-inrengna 
inphut akadom manshâng hei. rengsahei kâra aman omsap hei, kajana hmun a 
aman ong hei. Raleichung kunghmun kha RŌNGPU ta kae; khahei chunga ralei hi 
asak kae. 

9“Ama’n taksenthei kachang mihei hringkhō kha ahrung, tâk mikaṭhamak-hei 
khachu inthim thōia inhmanghei; mi inkhat hi arathahrat vânga hme asō 
changmak. 

10 RŌNGPU kadōihei kha suk manhmang kachang sik hei; marvâna inphut anmani 
kadôia khōjang jōng kapōk sik. RŌNGPU’n vânhnōi pumpui ṭong atan sik, arengpa 
kha ratha apek sik, areng kadei kha torna amannei sik.” 

11Khava sōa Elkana kha Rama a a-inna inle jo, tâk naipang Samuel khachu Shiloa 
ka-om jo khana Eli thempu thōia RŌNGPU arazen jo. 

Eli Sapahei 
12Eli sapahei kha malung kadikmak hei kae. anmani RŌNGPU kha heite donmak 
hei 

13khana mipuihei hneng thempu ngekna chôndânhei chungchânga donmak hei. 
Khava kanek a, mi inkhat in inthoina ran atōk pha, thempu sōkpa khan makhe 
abâk 3 indo kha ahei choi sik. Hme kha ansōng lai khan, 

14an sōngna be shunga khan makhe kha aphum sik, makhe tahonglōksōt seng 
kha thempu chen akachang sik kae. Khang’khan Israel mi Shiloa inthoina sik a 
akahong rakip hei kha hinga antatlo hei kae. 

15Hiva chung nôk a, athai kha anlosōt a anro mak hma, thempu sōkpa kha 
kahonga inthoina katōkpa hneng, “Thempu taro sik a hme ajing apek roh; ama’n 
nasōngsa hme chu rahlâng mak ning, hme kahring rōk amadu,” ati sik. 

16Mipa khan, “Ahlam kasōk kha tlo hi me sona, athai kha ahma inkeia ro hi rih; 
khava sōa namadu kha inlo roh,” ati’nchu, thempu sōkpa khan hinga ati sik, 
“Changmak! Tûn apek roh! Napek mak eng inchu, rumhrat a kalo sik!” 

17Hiva Eli sahei setna kha RŌNGPU hmit-enna kakhôk hêr jo, 
ajârchu RŌNGPU hnenga inthoina kha khanga kajana neiloa anleitloa kae. 

Samuel Shiloa A-om 
18Khava lai khan Samuel naipang khan a’ntheng hruipōn zakkō kasei 
akeia, RŌNGPU razenna aleitlo manjôn. 

19Akumtina anu’n zakkō kasei, akasin inkhat et akaṭhui pek a, akumtina inthoina 
katōk sik a apuise ajui pha ahnenga achoi pek sik. 

20Khava sōa, Eli’n Elkana leh anuhmei kha vâng apek sik hei, khana Elkana hneng 
ati sik, “Nangni’n sapa inkhat nantōksōt jo, ama kahlânga hiva nuhmeia 
inphut RŌNGPU’n sa alak pek che rasoh.” Khava sōa anmani an-innting inle nôk 
hei. 

21 RŌNGPU’n Hannah kha mahâmṭhat apek a sapa 3 leh sanu 2 aneisa nôk hei. 
Naipang Samuel chu RŌNGPU ṭōn tlona shunga hong kalen jo. 

Eli Khana Asapahei 
22Eli kha tûnchu kater hêr jo. Asapa he’n Israelhei chunga antatlo rakip khana 
anmani khan RŌNGPU Pōn-inn kot kunga ṭōnkatlo nuhmeihei antajepui hei ṭong 
kha athei ṭhak jo. 

23Khava jâra anhnenga ati, “Heisa mo hinga nantatlo? Nanṭōn tlo akaṭhamak kha 
mi rakip in anhri pek jo eng. 

24Kasahei, hivahi hai ruh! RŌNGPU mihe’n antahri manthang hi mater ka-om tak 
kae! 

25Mi inkhat in mi inkhat kadôia aset jo’nchu Pathen in ahrung thei; 
tâk RŌNGPU dōina aset jo’nchu tu’n mo ahrung sik?” Tâk anpa ṭonghri kha rangei 
dekmak hei, ajârchu RŌNGPU’n anmani kha that sik a amantluk jo hei. 

26Naipang Samuel kha hong kakhang jo khana mihring leh RŌNGPU lungsetna 
achen jo. 

Eli Innshung Kadōia Sânsōtna 
27 RŌNGPUa inphut sânkathem inkhat in ṭong hi ahei rôna Eli hneng kahonga ahri: 
“Nanpusōn Aaron leh a-innshung he’n Egypt rengpa sōk anchang lai, Aaron 
hnenga kei kabinga lei-inlâr jo eng. 

28Israel phung rakip a inphut ama innshung hi kei thempu sik a kakadei kae, 
kamaichâm inzen sik a, marim katui karo sik a, zakkō katôi invona kei hneng 
ṭong ani kader sik a. Khana maichâm chunga ro-inthoina inphut chen inkhat an-
indana sik a ratha kapek hei kae. 

29Ke’n kamipuihei inthoina leh tōkna kangek hei chunga heisik a mo phâmrai 
setpuma nanta-enhla. Eli, kami he’n kei hneng inthoina anta heitōk akaṭhapen 
antaṭhen vânga heisa mo nasahei navei manthai heia, nang in kei kanek a 
nasahei namanlûr jôk hei? 

30RŌNGPU Israel Pathen ke’n nang innshung leh nang phungṭhen he’n kumkhōa 
thempu akachang cheia kei nanta razen sik eng kae tia le’ntep eng. Tâk tûnchu 
kahri hi kae, khavakha nei hêrmak jo ning. Khava kanek a, kei kajana anikapek 
hei kha kakaja sik hei, anikahnōise hei kha kahnōise sik hei. 

31Rangei roh, ke’n nang leh nang phungṭhen shunga rether rakip kathatna sik a 
pha kahong jo, na-inn shunga pase inkhatbek katerbera om mak hei ning. 

32Nang inreng sik che khana Israel mi alak-hei hnenga kapek sik hei vâng rakip 
kha thangset pum a na-en sik, tâk nang innshung mi inkhatbek in kater a 
hringmak jo hei ning. 

33Achang innum, nasōn inkhat chu kahringa kada sik, ama’n thempu inkhat a 
arazen sik eng. Tâk ama ahmit hong kacho sik khana a’nhōrna rakip inhmangpet 
sik, khana nang sōn alak-hei kha innâk-insea kathisō pet sik hei. 

34Nasapa 2 hei Hophni leh Phinehas kha ni khat a anthi pha, khava khan kaṭong 
hri rakip hongkadik sik tia nahnenga amalâr sik. 

35Kei ṭong kajui sik leh kamantlo hnōm rakip akatlosōt sik thempu inkhat 
kakadeisōt sik. Ke’n kakadeisōt rengpa ângshunga pha rakip a a’nzen sik a, asōn 
apâr kapek sik. 

36Nang sōn akahring seng he’n khava thempu hneng kase sik hei khana sêr leh 
bu anvader sik, sâk thei heikhat hmun a sik a thempu kha inthōpui che rung anti 
sik.” 

Samuel Inkhatna 3 

Samuel hneng RŌNGPU Inlâr 

1Khava lai khan, Eli hlamkeina thōia naipang Samuel in RŌNGPU ṭōn atloa a-
omlai, RŌNGPUa inphut ṭong hongrei mak, khana ama a inphut hmangtalâr 
inhmurei mak a kae. 

2Jân khat hin, ahmit khō hmu manchênlo Eli kha a-inn den a kajea leika-om. 

3Samuel kha a’ntheng Intepna Bôm omna, hmun intheng shunga leikaje. Khōvâr 
mak hma, thaihmei kha’m la’ndet a laka-om, 

4RŌNGPU’n Samuel kha ajōng bek. Ama’n amasôn, “Ôk, apu!” 

5khana ama Eli hneng katlâna avader, “Nabek eng kha, hin ka-om eng.” Tâk Eli’n 
amasôn, “Bekmak che eng, vaje nôk jo roh.” Khava jâra Samuel inlea vakaje jo. 

6-7 RŌNGPU’n Samuel kha abek nôk. Naipangpa khan RŌNGPU tabek eng kae tia 
leimanhret mak, ajârchu ahnenga RŌNGPU’n ṭong leihri phungmak. Khava jâra 
ama kathōi jo, Eli hneng vakasea ahri, “Nabek eng kha, hin ka-om eng.” Tâk-kha 
Eli’n amasôn, “Bekmak che eng, sapa, vaje nôk jo roh.” 

8Vōithum tlukna RŌNGPU’n Samuel kha abek nôk; kathōa Eli hneng kasea ati, 
“Nabek eng kha, hin ka-om eng.” Khan chu naipang kabek kha RŌNGPU kae tia 
Eli’n amanhret jo, 

9khava jâra Eli’n Samuel hneng ati, “Vaje nôk roh; abek nôk che’nchu, ‘RŌNGPU, 
heihri roh, nasōkpa’n karangei, ti roh.’” Khava jâra Samuel kha vakaje nôk jo. 

10 RŌNGPU kha kajōnga khan kangira amak hma kapōa abek jo, “Samuel! Samuel!” 
Samuel in amasôn, “Heihri roh; nasōkpa’n karangei.” 

11 RŌNGPU in ahnenga ati, “Kani ṭhahrep sōa Israel mihei kâra ṭōn heikhat kajōng 
tlo sik, khavakha ṭit ka-omhêr, akathei rakip in malung inhmak sik hei. 

12Khava kani ning Eli innshung chunga, a’nphut in achaina katlunga, kamaṭhitna 
hei kha katlosōt sik. 

13Ahnenga kahri pek dek jo, khachu ama innshung ahei tik a kakarâk sik kae, 
ajârchu asapa he’n kei dōina ṭongse anhria kae. Eli’n hiva antlona hi amanhret, 
tâk manhai mak hei. 

14Khava jâra Eli innshunghei sukṭhena kha inthoina a-emak leh neinâk tōkna 
vânga hiva set kakhôktak karahei hi losōtthei changmak jo tia inchêntak a 
kaphông pek hei.” 

15Samuel kha jîngkâr katlunga jekhuma kajea ka-om; khava sōa 
kathōa RŌNGPU bek-inn kot-hei kha amahlâng hei. Eli hnenga hmangtalâr ahmu 
kha hrisōt sik kha kaṭi jo. 

16Eli’n Samuel abek a ati, “Eh Samuel, kasapa!” Samuel in amasôn, “Ôk, Apu,” 

17Eli’n ader, “RŌNGPU’n heimo ahri pek che. Heirakip kha kahnenga hrisōt lo 
tlomak roh. Ahri rakip kha kahnenga nahri pek mak eng inchu, Pathen in 
karâkna apek sik che.” 

18Khava jâra Samuel in akhenga ahrisō pet jo; heite thup neimak jo. Eli’n ati, 
“Ama kha RŌNGPU kae; ama’n kaṭha sik ati kha atlo sik kae.” 

19Samuel kha ahonglen jo pha, RŌNGPU’n ama a-ompui khana Samuel ṭonghri hei 
kha hongkadik jo. 

20Ram inkhat a inphut inkhat katlunga Israel mi rakip in Samuel 
kha RŌNGPU sânkathem inkhat kae ti hi anmanhret joa kae. 

21RŌNGPU’n Shiloa Samuel hneng ale’nlâra ṭong aleihri pekna hmun a 
khan RŌNGPU kha inlâr ṭhak jo. Khana Samuel in ṭong ahri pha Israel mi rakip in 
anrangeia kae. 

Samuel Inkhatna 4 

Intepna Bôm Antasur 
1Khava pha Philisti he’n Israelhei chunga re tlo sik a intûp hei, achang jâra Israel 
he’n anmani re katuk sik a kasesōt jo hei. Israel he’n Ebenezer a rephōr 
anleimatung khana Philisti he’n Aphek a anmatung. 

2Philisti he’n antuk manphut jo hei, rekahrat a an-intuksōa Israelhei kha antor 
jo hei khana rehmun a pase 4,000 kapō anleithat jo hei. 

3Akahring senghei khan rephōra anhong inle pha, Israel hlamkakei he’n anti, 
“Tuning heisa mo RŌNGPU’n Philistihei amantor me? Se me sona 
Shiloa RŌNGPU Intepna Bôm kha valo rih, ama’n eini asepui mea nikadōi heia 
inphut anihukna sik me tlo rih.” 

4Khava jâra Shiloa tlângva antir heia mathla kanei ranhringhei chunga 
antamantung Chunghnung RŌNGPU Intepna Bôm kha anvalo jo. 

5Intepna Bôm kha aheitlung jo pha, Israelhei kha inpâk a ka-ông heia ralei kapha 
le’nnok a kae. 

6Philisti he’n anka-ông kha antheia anti, “Hebrew rephōra aka-ông heirakip so 
rangei ruh! Heijo mo kae? Hebrewhei rephōra RŌNGPU Intepna Bôm kha 
heikatlung jo ti anmanhret pha, 

7kaṭi jo heia anti, “Anrephōr shunga pathen inkhat kahong jo! Eini inhmang sik 
jo me! Hmalai khan hinghiva hi nihnenga lasōktet mak! 

8Khava ratha kanei pathen heia inphut tu’n mo ahuk tor sik me? Nêrdiram a 
Egypt hei kathat pathenhei kha anmani kha kae! 

9Philistihei, re tloa kahrâng song ruh! Pase kasōk a re tuk ruh, achangmak inchu, 
anmani eini sōk aleikachang hei kapōa, Hebrewhei sōk akachang sik me kae. 
Khava jâra pase kasōk a re tuk ruh!” 

10Philisti he’n rahnak a re antuk a, an-innting akatlân inhlut Israelhei kha antor 
jo hei. Mi katamtak anleithat hei: Israel remi 30,000 anleithat hei. 

11Pathen Intepna Bôm kha ansur jo, khana Eli sapahei, Hophni leh Phinehas 
anthat jo hei. 

Eli thina 
12Benjamin phunga mi inkhat rehmun a inphut Shiloa katlâna khava ning bât 
khan katlung jo. Amalung inrengna kha malârna, apōn ader akei hlera alu 
chunga vaiphin ada a kae. 

13Eli kha hlampanga in-ongna chunga intunga, Intepna Bôm chungchânga 
atheihnōm hêra ahmit kasanga alei-en. Mipa khan ṭong kha khōpui pumpuia 
ahri manthanga, mi rakip in anṭit lôtna leika-ông jo hei. 

14Eli khan mihei rasa kachōr kha atheia ader hei, “Hiva rasa inhnok hi heimo 
kae?” Mipa khan hripek sik a inrangtak a Eli hneng kase. 

15(Eli kha akum 98 jo kae khana ahmit hmuhêr mak jo.) 

16Mipa khan ati, “Kei rehmun a inphut ahong katlânsōt eng kae khana tuning 
hiva katlunga ahong katlân eng kae.” Eli’n ader, “Kasapa, heimo akachang jo?” 

17Ṭong karônpa khan amasôn, “Israelhei kha Philisti heia inphut katlânsōt jo hei; 
hivahi eini sik a ṭit ka-om tak mitorna me kha kae! Khava chunga, nasapa Hophni 
leh Phinehas anthat jo hei, khana Pathen Intepna Bôm ansur jo!” 

18Mipa khan Intepna Bôm kha ahrisōt pha, Eli kha kot hnenga a’ntungna inphut 
akahnungting inlet-hlon jo. Ama kha kater hêr jo khana atak katur hêr, a’nletna 
khan arîng asuk thlek a kathi jo. Ama kha Israelhei hlamkakei kum 40 le’nṭanga 
kae. 

Phinehas nuhmei Hmeithainu Thina 
19Eli hmōinu, Phinehas nuhmei, kha nai aleivon, asanei sik pha hong kahnai jo. 
Amanu khan Pathen Intepna Bôm ansur jo khana aterpu leh apuise anthat jo hei 
ti ṭong athei pha, khava phatak a khan anaiha kaphu inphut a sa amatet jo. 

20Amanu kha akathi sik a a-om jo pha, nai inneinu khan ahnenga ati, “Inngam 
roh! Sapa inkhat nanei jo!” Tâk amanu’n heite donmak khana masôn mak jo. 

21Amanu’n naidông kha Ichabod tia aphō khava tina khachu, “Pathen lûrna’n 
Israel adahlon jo”, Intepna Bôm surna leh aterpu leh apuise thina kha atina kae 
jo. 

22“Pathen lûrna’n Israel adahlon jo, ajârchu Pathen Intepna Bôm kha ansur jo,” 
amanu’n ati. 

Samuel Inkhatna 5 

Philistihei kâra Intepna Bôm 
1Intepna Bôm kha Philisti he’n ansursōa, Ebenezer a inphut ankhōpui Ashadod 
a ankadom jo, 

2an-pathen Dagon bek-inna anchoi manhlut jo, khana syemlim hnenga khan 
anda jo. 

3Abâna jîngkâr hmatak Ashdod a mipuihei khan Dagon limsyem 
kha RŌNGPU Intepna Bôm hmaikunga katlua ahmai raleia abea aka-om kha 
anleihmu. Khava jâra anmani’n ankadoma ahmun a anda nôk jo. 

4Abân jîngkâr hmatak a limsyem kha Intepna Bôm hmaikunga akatlu kha 
anvahmu nôk jo. Hiva pha hinchu alu leh adâr hei katlek heia kot hnenga leika-
om hei; atakpum rōk kha intônmak. 

5(Khava jâra tuning katlung Dagon thempuhei leh Ashdod a kamukna kanei 
rakip in khava hmun kha rakanna anneia anke vâng chōnphung mak hei.) 

6 RŌNGPU’n Ashdod mihei kha kakhôktak a akarâk heia ṭitna aleipek hei. Anmani 
leh ramṭhen kimvea aka-om hei kha a’nhnak khōihli amannat heia akarâk hei. 

7Akasōk kha anhmu pha, anti, “Israel Pathen in eini leh ni-pathen Dagon akarâk 
me kae. Hinahin pha kasôttak Intepna Bôm hi dator mak min.” 

8Khava jâra tirle antira, Philisti reng 5 hei anbek mantûp jo hei khana ander hei, 
“Israelhei Pathen Intepna Bôm chunga heimo nitlo sik jo?” Anmani’n anmasôn, 
“Gath a vada ruh,” khava jâra Philistihei khōpui inkhat Gath a anvada jo. 

9Tâk khana khan atlung pha, RŌNGPU’n khōpui kha’m akarâk a ṭit-inpirna 
kalentak kasōk jo. Khōihli nat vânga akarâk jo hei, khōpui shunga khangdông leh 
kater, mi rakip anrôn jo. 

10Khava jâra Intepna Bôm kha Philistihei khōpui inkhat Ekrona antir jo; tâk 
khana khan atlung pha, mipuihei kha ka-ông heia, “Einihei thatsōna sik a, 
Israelhei Pathen Intepna Bôm kha hin anheichoi jo!” anti. 

11Khava jâra ave nôk a Philisti renghei inbek heia anti, “Eini leh ni-innshung 
athatsō makna sik me, Israelhei Intepna Bôm kha a-omna tlit a khan vada jo ruh.” 
Pathen in inhnaktak a akarâk hei jâra khōpui shunga khan ṭit-inpirna kasip jo. 

12Akathimak hei kha’num khōihli anrôna mipuihei khan an-pathenhei hnenga 
inthōpuina sik ka-ông jo heia kae. 

Samuel Inkhatna 6 

Intepna Bôm Thakmalena 
1 RŌNGPU Intepna Bôm kha Philistihei kâra thla 7 a-omsōa, 

2mipui he’n thempu leh dôi kathemhei kha anbek heia ander hei, 
“RŌNGPU Intepna Bôm hi heimo kantamanlo sik? A-omna hmun a ṭhak male sik 
achang inchu hei leh mo tir sik?” 

3Anmani’n anmasôn, “Israelhei Pathen Intepna Bôm kha nantir male sik achang 
inchu, nansetna jâra ahnenga pek sik a kutchoi leh inṭhōia nantatir sik kae. 
Intepna Bôm kha kutchoi kasea inlemak ning. Hing’hin nangni kadam sik chei, 
khana heisa mo akarâk ṭhak chei ti kha nanhong manhret sik jo.” 

4Mipui he’n ander, “Hei kutchoi leh mo nitir sik?” Anmani’n anmasôn, “Khōihli 
lim kapō saihlung 5 leh sana chaichîm 5, inkhat et kha Philisti reng 5 hei kahlanga 
kae. Khava nat kha nangni nankhenga leh reng 5 hei chunga ajōngtir kae. 

5Nanram shunga inrengna heikarôn sōt hiva khōihli leh chaichîm lim kapō hi 
nantasyem nger sik kae, khana Israelhei Pathen hneng kajana nantapek sik kae. 
Kha achang inchu, nangni leh nan-pathen khana nanram chunga karâkna kha 
kahaikhet sik. 

6Egypt rengpa leh Egypt mipuihei kapōa heisa mo nanracham akase sik? 
Israelhei kha Egypt anmandahlon mak kârseng Pathen in amanmo hei kha 
mahngi mak ruh. 

7Khava jâra gâri atherpet inkhat leh sehrat pui, phur alakarôntet mak, 2 mantluk 
hei ruh; gâria khan khit manchun hei ruh khana ante hei khachu se ina hnong 
male hei ruh. 

8RŌNGPU Intepna Bôm kha inlo una, gâri chunga da ruh, khava hnenga khan sana 
limsyem, nansetna sik a kutchoi nantapek hei kha thingbôm inkhat shunga thōn 
hei ruh. Gâri kha ahlam kajui sik a manse manphut ruh khana abinga se rasoh. 

9Asena kha enruh; Beth Shemes khōpuiting ase’nchu hiva nichunga ṭit ka-om 
inrengna hi Israelhei Pathen tahei tir kae. Kha achangmak inchu, nat kha ama 
tahei tir changmak ti hi ni’nhret sik; vângset a akana me kae.” 

10Anmantheina dungjuia antlo jo: sehrat pui 2 anlo jo khana gâria khan ankhit jo 
hei, ante hei khachu se-inna ankhum jo hei. 

11Gâri chunga Intepna Bôm kha anda jo, chaichîm leh khōihli kapō sana limhei 
thōnna thingbôm kha leh inṭhōia. 

12Sehrat pui hei kha Beth Shemes hlamting ansor jo khana anlu anhnget a 
anjuihrek jo, hlamsir pehêr mak hei. Ansepum a inhrâm hei. Beth Shemes ramri 
katlunga Philisti reng 5 he’n anjui hei. 

13Beth Shemes a mipuihei khan phai hleia gehu anleivōklai manhret manloa khō 
anheithlir pha, Intepna Bôm kha anleihmu jo. Kha anhmu jâra le’npâk hêr hei. 

14Gâri kha Beth Shemes a aka-om Joshua intipa hleipuk a kahong jo, khana 
hlungpui hnenga inhnga jo. Mipuihei khan thing gâri kha antuk rachen a, sehrat 
pui hei kha anthat heia RŌNGPU hnenga ro-inthoina antōk jo heia kae. 

15Levi he’n Intepna Bôm leh sana limsyem omna thingbôm hei kha anlosōt heia 
hlung kalentak chunga anda jo hei. Khava sōa Beth Shemes a mipui 
he’n RŌNGPU hnenga romanvâm inthoina leh inthoina alak antōk jo hei. 

16Philisti reng 5 he’n anmani kha anlei en ravet hei, khava sōa Ekron ting khava 
ning bât hong inle jo hei. 

17Philisti he’n khava sana khōihli lim 5 kha, inkhat et in Ashdod, Gaza, Ashkelon, 
Gath leh Ekron khōpuihei kahlânga, ansetna kutchoi pekna a RŌNGPU hneng anta 
heitir kae. 

18Anmani’n sana chaichîm, inkhat et Philisti reng 5 hei vai rôna khōpui, rekur 
kanei leh bang kaneimak khōhei kahlanga anheitirsa hei. RŌNGPU Intepna Bôm 
antadana, Beth Shemes a Joshua hleipuk a Hlung kalentak kha omchen kasōk 
sâkhi inkhat a tûn katlung laka-om. 

19Intepna Bôm ashung an-en jâra Beth Shemes a pase 70 RŌNGPU’n athat hei. 
Khang khava ankâra mi katamtak thatna kha RŌNGPU’n amansōk jâra mipuihei 
khan ṭajai anleisuia kae. 

Kiriath Jearima Intepna Bôm 
20Khava jâra Beth Shemes a mihe’n anti, “Hiva a’ntheng 
Pathen, RŌNGPU hmaikunga tu mo akangirtor sik? Einia inphut asesōtna sik 
tirsōt sik jo kae?” 

21Anmani’n Kiriath Jearim hei hneng hinga avakati sik a mi anleitir hei, “Philisti 
he’n RŌNGPU Intepna Bôm kha anheitir male jo. Hongṭum ina va’nlo jo ruh.” 

Samuel Inkhatna 7 

1Khava jâra Kiriath Jearima mipuihei khan RŌNGPU intepna Bôm anvaloa tlâng 
chunga ka-om Abinadab intipa inna anda jo. Asapa Eleazar kha aka-ensui sik a 
ansuk mantheng jo. 

Samuel in Israel Vai Arôn 
2 RŌNGPU Intepna Bôm kha Kiriath Jearima pha kasôttak leika-om, kum 20 kapō. 
Hiva shung senga Israel he’n RŌNGPU hnenga inthōpuina anleider. 

3Samuel in Israel mipuihei hneng ati, “Nangni’n RŌNGPU hneng nanmalung 
pumpuia nanhong inle’nchu ram hlop hei pathenhei leh pathennu Astarte hei 
kha nantahlonsōt sik hei kae. Nantaksa pumpui RŌNGPU hnenga a’npek sōt sik 

chei kae khana ama rōk nantakamuk sik kae, khana ama’n Philistihei ratha neina 
inphut ahuksōt sik chei.” 

4Achang jâra anlim Baal leh Astarte anhlonsōt heia RŌNGPU rōk kha ankamuk jo. 

5Khava sōa Samuel in Israel rakip Mizpah a intûpna sik a aleibek hei, hinga ati, 
“Khana khan ke’n nangni sik a RŌNGPU hneng kader sik. 

6Khan chu anmani ankhenga Mizpah a intûp jo hei. Tui ajing 
anthea RŌNGPU hnenga inthoina inkhat a anleibun khana khava ning sûn nilun 
bu anhngōia kae. Anmani’n anti, RŌNGPU dōina keini kaset jo ung.” (Hivahi 
Mizpah a Israelhei kâra innâk-insena, Samuel in intōk inchamna aleitlona kha 
kae.) 

7Israel he’n Mizpah a intûp jo hei ti ṭong Philisti he’n anthei pha, Philisti reng 5 
he’n anmihei leh anmani kabuhlu sik a he’nphut jo hei. Khavakha antheia Israel 
he’n leikaṭi hei, 

8khana Samuel hneng anti, “RŌNGPU ni-Pathen hnenga derṭhak inna om roh, 
Philisti heia inphut anihûkna sik me.” 

9Samuel in kemōng tere inkhat athat a RŌNGPU hneng inthoina inkhat a apum a 
aleiro jo. Khava sōa Israelhei inthōpuina sik a RŌNGPU hneng aleider, 
khana RŌNGPU’n aderna kha aleimasôn. 

10Inthoina kha Samuel in aleitōklai, Philisti he’n ankabuhlu sik a hmating 
anheinam; tâk khava laitak khan RŌNGPU’n anchunga khō ajōng manphepek jo 
hei. Anmani pui katluk a inhmak jo heia ṭitpum a katlânsōt jo hei. 

11Israelhei kha Mizpah inphut hma annama Philistihei kha Bethkar katlunga 
anhnong hei, hlamdunga anleithat jo hei. 

12Khava sōa Samuel in hlung inkhat aloa, Mizpah leh Shen kâra aleimatung, 
khana ati, “Heirakip a RŌNGPU’n a’nthōpui me” – khana ama’n “Ebenezer”, 
Inthōpuina Hlung tia aphō jo. 

13Khang’khan Philistihei kha antor jo hei, khana, Samuel ahring lai seng Israelhei 
chunga re antlo makna sik a RŌNGPU’n aleikhâr hei. 

14Ekron leh Gath kâra Philisti he’n anta leihlō khōpui kalen rakip Israelhei hneng 
anpek male jo hei, khang’khan Israel in anramṭhen seng chu anchensō nôk jo. 
Khana Israel leh Canaanhei kâr a’m mōngna leika-oma kae. 

15Samuel in ahring lai seng Israel vai aleirôn hei. 

16Akum katai Bethel, Gilgal leh Mizpah heia leikasea innâk-inse alei mancham 
heia kae. 

17Khava sōa Rama a a-inna inle sik, khana kha’num ṭongkatan inṭang sik. Rama 
a khan RŌNGPU hneng maichâm inkhat aleisyem. 

Samuel Inkhatna 8 

Mipui he’n Reng Inkhat Antader 
1Samuel kha ahongter jo pha, asapahei kha Israelhei ṭongkatan amanṭang jo hei. 

2Asapa upa kha Joel khana naipang khan Abijah tia aphō hei, anmani Beersheba 
a ṭongkatanhei kae. 

3Tâk anmani kha anpa chônhlam juimak hei; sêr hmun a rōk a anratha kahrok, 
khava jâra marûk sêr anrahlâng khana malung inthenga ṭong tanmak hei. 

4Khava sōa Israel hlamkakei rakip intûp heia, Rama a Samuel hnenga vakase hei, 

5khana ahnenga anti, “Enroh, nang kater jo che khana nasapa he’n nang 
chônhlam juimak hei. Khava jâra kanvai karôn sik a reng inkhat akadeipek roh, 
ram alak-hei kapōa reng kanneitheina sik a.” 

6Anmani’n reng inkhat anderna kha Samuel in madu mak a kae; khava 
jâra RŌNGPU hneng aleider, 

7khana RŌNGPU’n ati, “Mipui he’n nahnenga antahri rakip kha rangei roh. 
Antahnōm mak kha nang changmak che; anreng sik a antahnōm mak kha kei eng 
kae. 

8Egypt a inphut kaheiṭhōisōt heia inphut, anmani keia inphut inhesōt hei khana 
pathen ralak ankamuk joa kae; ahei tik a kei hneng anta leitlo kha tûn nang 
hneng antlo joa kae. 

9Khava jâra rangei hei roh, tâk gîkna inhnaktak pek hei roh khana heikhonga mo 
anreng he’n antarazen sik hei ti kha hrimanchên pek hei roh.” 

10 RŌNGPU’n ahnenga amanthei rakip kha, Samuel in reng neina sik a akader 
mipuihei hnenga amanthei jo hei. 

11Samuel in ahri manchên pek hei, “Hing’hin nanreng in arazen sik chei. 
Nansahei kha remia asyem sik hei; loikhat in ama re shakor gâri anrazen sik, 
loikhat in ashakor remia, loikhat in ashakor gâri hma a katlân sik hei. 

12Loikhat chu mi 1,000 ka-ensuia ṭōnkarôn amanchang sik, loikhat in mi 50 ka-
ensuia amanṭang sik. Nansa he’n ama hlei ankhōi sik, asâng ankhômpek sik, re 
hmangchâk khana ashakor gâri hmangchâk-hei ansyem sik. 

13Nansa nuhngâk he’n ama sik a marim katui ansyem sik khana abu kasōng leh 
abuhlom kasyem inṭang sik hei. 

14Nanhleipuk kaṭhapen, vomhrui rahōn, olive rahōn alo sik hei khana ama 
ṭōnpui karônhei apek sik hei. 

15Nansâng leh nanvomhrui kha sem sôma inkhat ṭong tanna ṭōnkarônhei leh 
aralak ṭōnkarônhei sik a alo sik hei. 

16Nansōk-hei leh nanran kaṭhapen khana shakōrtung hei aloheia ama ṭōn 
amantlo sik hei. 

17Nankemōng rup sem sôma inkhat alo sik. Nangni khet um ama sōk 
hongkachang sik chei. 

18Khava pha kha ahong pha, nanbinga nantakadei nanreng chungchânga rahnak 
a inphin sik chei, tâk RŌNGPU’n chu nan-inphinna kha rangei mak ning.” 

19Samuel ṭonghri kha mipui he’n rangei mak hei, khana anti, “Changmak! Keini’n 
reng kanmadu, 

20keini jât-hlop hei kapōa kan-omna sik a, kanreng khet in kanchunga vai arôna, 
re leh sha a kanhlam akeia, kanre atukpekna sik ung.” 

21Antati rakip kha Samuel in arangei khana kasesōt a RŌNGPU hneng avahri pek. 

22RŌNGPU’n amasôn, “Antamadu kha tlopek hei roh, reng inkhat pek hei roh.” 
Khava sōa Samuel in mi rakip kha an-ina ani’nlena sik amanthei jo hei. 

Samuel Inkhatna 9 

Saul in Samuel A’nhmupui 
1Benjamin phunga Kish inti mikahao leh aṭong kase mi inkhat leika-om; ama 
Abiel sapa khan Zeror tupa kae, Aphia phungṭhen, Bekorath innshung mi kae 

2Ama’n Saul inti, akhangdông laitak a ahme kaṭhatak sapa inkhat aleinei. Saul 
kha Israel shunga a’nshângdet leh hme kaṭhadet mi kae. 

3Kish shakōrtung ṭhahrep kalôn-invai hei, khava jâra saul hneng ati, “Sōk-hei 
kâra inkhat ṭhōi ina shakōrtung vajong roh.” 

4Anmani Ephraim ram shung leh Shalisha ramkei shunga kase hei, tâk hmumak 
hei; khava jâra Shaalim ramkei shunga khanga kase hei, tâk shakōrtung hei kha 
leihmu mak hei. Khava sōa Benjaminhei ramṭhen shunga kase nôk hei, tâk 
leihmu mak hei. 

5Zuph hei ramkei shunga anhong pha, Saul in asōkpa hneng ati, “Innting inle jo 
rih, akinchu kapa khan shakōrtung hei sik a khôk sakloa eini sik a amalung 
leikadong sik.” 

6Sōkpa khan amasôn, “Khō rangei roh! Hiva khōpui shunga hin mi intheng aṭong 
hri rakip adik jâra mihe’n antakaja hêr inkhat ka-om. Ahnenga se rih, shakōrtung 
hei kha khon mo nihmu sik amanthei tor khakhat sik me.” 

7Ahnenga nise’nchu, heimo nipek sik? Saul in ader. Nimârsha shunga thlai heite 
om mak jo, pek sik a heite neimak jo me, nilanei mo?” 

8Sōkpa khan amasôn, “Ke’n dangka kasintek inkhat kanei. Khavakha kapek sik, 
khana ranhei kha khon mo nivahmu sik hei amanthei sik me.” 

9-11Saul in amasôn, “Mandonna kaṭhatak kae! Se jo rih.” Khang’khan mi 
inthengpa omna khōpuia khan kase jo hei. Khōpui hlam a tlâng kha anke pha, tui 
kathe sik a ahei kasōk nuhngâk ṭhahrep hei leh intō hei. Nuhngâk-hei kha ander 
hei, “Hmangtalâr kahmupa kha khōpui shunga ka-om mo?” 

(Khava lai chu sânkathemhei kha hmangtalâr kahmuhei tia anbek hei, tu inkhat 
in Pathen hnenga ṭong aderhnōm inchu, “Hmangtalâr kahmu hnenga se rih,” ati 
sik a kae.) 

12-13“Ôk, ka-om,” tia nuhngâk he’n anmasôn hei. “Ama nangni hmadet a khan 
kase jo. Inranga nanse’nchu nanvaphâk man sik. Khōpui shunga nanhluttak leh 
nanvahmu sik. Tuningbia ama khōpui ajōng katlung kae, ajârchu mipuihei tlânga 
maichâma inthoina katōk sik a akase sik hei kae. Khōhmelâk hei kha ama 
inveiloa sâk leh in phut theimak hei, ajârchu inthoina kha ama’n mahâmṭhat 
apek masa sik kae. Tûn nangni nanse’nchu, tlânga thlai kasâk sik a ase mak hma 
nanvahmu sik,” anti. 

14Khava jâra Saul leh asōkpa kha khōpuiting kase jo hei, anhlut pha, Samuel kha 
kamukna hmun kajōn sik a anhnengting heikasôk jo. 

15Amak hma kania RŌNGPU’n Samuel hneng aleiti, 

16“Ajîng kania hiva pha hin ke’n Benjamin phunga mi inkhat nahnenga kahei tir 
sik; ama kha kami Israelhei vai karôn sik a thai manthi roh, ama’n Philisti heia 
inphut ahuk sik hei kae. Kamihei inrengna kahmu jo khana inthōpuina sik a 
anpengna kathei jo. 

17Samuel in Saul kha aheihmulim leh, RŌNGPU’n ahnenga ati, “Ke’n kahri pek che 
mipa kha hi kae. Ama’n kamihei vai arôn sik hei kae.” 

18Khava sōa Saul in kot hnenga aka-om Samuel hneng asora ader, “Khon mo 
hmangtalâr kahmupa kha aka-om, amanthei roh?” 

19Samuel in amasôn, “Hmangtalâr kahmu kha kei eng kae. Kamukna hmun ting 
hma kei inna se ruh. Tuning nan-inhnia kei leh bu nisâksap sik kae. Ajînga 
jîngkâra nanṭongder rakip kamasôn sik chei khana nanhlam kamanhro sik chei. 

20Ni 3 ale’nhmang jo hei shakōrtung hei sik a nanmalung mandong mak ruh; 
khahei kha inhmudek jo hei. Tâk-kha Israel mipui he’n khangtuk hrep a 
antamadu mi kha tu mo? Khavakha nang che kae, nang leh napa innshung kae.” 

21Saul in amasôn, “Kei Benjamin phung mi eng kae, kei innshung chu phunghei 
kâra akasinpen kae. Kha achang inchu heisa mo kahnenga khanga nati?” 

22Khava sōa Samuel in Saul leh asōkpa kha innden kalen inkhat shunga aṭhōi 
heia khōhmehei, 30 kapō a’n-ong hei, omna dokhâng hmating hmun apek hei. 

23Samuel in bu kasōng hnenga ati, “Ke’n ahlop a da roh tia kapek che hmetlang 
inkhat kha heichoi roh.” 

24Khana bu kasōngpa khan shakea inphut kadeisōt hmetlang kha ahei choia Saul 
hmaikunga ada jo. Samuel in ati, “Enroh, nang sik a hmetlang kha hin ka-om jo. 
Kha sâk roh. Ke’n kabek hei mipuihei hi leh hiva pha sâk sik a ke’n kadapek che 
kae.” Khang’khan Saul in khava ning Samuel leh asâksap jo. 

25Anmani kamukna hmun a inphut khōpuia heikaṭum jo hei, Saul sik a rakhum 
inkhat Innphu chunga ansyempek, 

26ama khana khan kaje jo. 

Samuel in Saul kha Vaikarôn inkhat a Thai Akano 

Jîngkâr hmatak Samuel in Saul kha innphu chunga abek a, “Thō roh, nahlam a 
kamanse sik jo che,” ati. Saul kha kathōi jo, ama leh Samuel kha inṭhōi heia hlam 
anjui. 

27Khōpui hmor kha anheitlung pha, Samuel in Saul hnenga ati, “Sōkpa kha nihma 
ting aleisena sik manthei roh.” Sōkpa kha asesōa, Samuel in ahri manjōm a ati, 
“Hin bongkhat inhnga roh, Pathen in heimo ati kamanthei sik che.” 

Samuel Inkhatna 10 

1Khava sōa Samuel in olive thaikōk kha aloa Saul luchunga amanthi jo, amajôp a 
ati, “RŌNGPU’n hiva Israelhei vai karôn sik a thai amanthi jo che kae. Nang in 
amihei chunga vai narôn sik khana ankadōi rakip heia inphut nahrung sik hei 
kae. RŌNGPU’n amihei chunga vai karôn sik a akadei jo che ti mêrchîkna kha 
hivahi kae: 

2tuning nang in nadahlon eng pha, Benjamin ram a Zelza khōa Rachel thlân 
hnenga mi 2 na’ntōpui sik hei. Anmani 2 he’n nahnenga, shakōrtung nantajong 
hei kha kanhmu jo hei, khana napa kha shakōrtung hei sik a amalung dongmak 
joa, nangni sik a amalung inrima, ‘Kasapa chungchânga heimo katlo sik jo?’ tia 
aderṭhak jo hei. 

3Khana inphut Tabor a thingkung intheng natlung mak hma seng khanga se roh, 
khana khan mi 3 hei Bethel a Pathen hneng inthoina katōk sik a hlam antajui 

navaratō sik hei. Ankâra inkhat in keche tere 3 ahe sik hei, inkhatpa khan 
buhlom pheng 3 arôn sik, khana inthumpa khan shavunpeng inkhat vomhrui ju 
kasiptak arôn sik. 

4Anmani’n anchibei sik che, khana buhlom pheng hni anpek sik che, khavakha 
nang in narahlâng sik kae. 

5Khava sōa Gibeah ram a Pathen Tlânga Philistihei rephōra khan vakase sik che. 
Khōpui hlutna khan tlâng chunga maichâma inphut sânkathem rup khat 
serângdâr, sumkutben, bunglir leh ṭingṭang manhring pum a akajōng suk hei 
na’ntōpui sik hei. Anmani kalâm sik hei khana ka-ông sik hei. 

6Manhret manloa RŌNGPU rathla khan nachunga ajōnghlim sik che, nang um 
anmani beklanga lâmna leh pengna kâra invei sik che, khana mi inlak inkhat 
kachang sik jo che. 

7Hivahi ahong sōk pha, Pathen in akeina che rakip kha tlo roh. 

8Kei Gilgal a kasemak hma nang hma leikase sik che, khana khan ke’n 
ka’nhmupui sik che khana ro-inthoina leh inlôikhôm inthoina katlosōt sik. Kei 
kahong leh heimo tlo sik kamanthei mak che kârseng khana khan ni 7 aleihngâk 
roh.” 

9Saul in Samuel dahlon sik a ahe’nhe pha, Pathen in Saul kha lungri ahlop inkhat 
apek jo. Khana Samuel in amanthei rakip kha khava ning kasōksō pet joa kae. 

10Saul leh asōkpa kha Gibia anjōngtlung pha, sânkathem rup khat in anleiratō 
hei. Pathen rathla’n manhret theiloa achunga hongkachu jo, khana akalâm leh 
akapenga inveisa joa kae. 

11Amak hma Saul a le’nhret he’n hiva atlo hi anhmu pha inkhat leh inkhat inder 
hei, “Kish sapa chunga heimo akasōk jo? Saul hi sânkathem akachang jo mo?” 

12Khava hmun a ka-om mi inkhat in ader hei, “Hiva sânkathem alak hei-e 
heikhonga, anpahei kha heikhonga mo nantamandon hei?” Hiva ṭong hi ṭongchîk 
inphutna kachang jo, “Saul kapha’m sânkathem akachang jo mo?” 

13Saul rathla a lâmna leh ôngna achaisō pha, tlâng chunga maichâm ting kase jo. 

14Saul pakasin in ama leh asōkpa ahmu heia anhnenga ati, “Khon mo avakase 
chei?” Saul in amasôn, “Shakōrtung kajonga kase ung? Kanhmumak hei pha, 
Samuel hneng vakase ung.” 

15Saul pakasin khan ader a, “Ama’n heimo amanthei chei.” 

16Saul in amasôna, “Ranhei kha inhmu jo hei tia amanthei ung,” ati, tâk reng 
achang sik ṭong Samuel tahri khachu apakasin hneng hrisōt mak. 

Saul kha Reng sik a Phôngsōtna 

17Samuel in mipuihei kha Mizpah a beklanga intûpna sik aleibek hei, 

18khana anhnenga ati, “RŌNGPU Israelhei Pathen in ati, ‘Egypt a inphut kaheiṭhōi 
chei khana Egypt mihei leh nangni inrimna kape rakip heia inphut kahuksōt 
chei. 

19Kei nan-Pathen eng kae, nankhōdeng theina leh nan-intakna rakip a inphut 
nankahuksōt inkhat eng kha kae, tâk tuning chu nandahlon jo eng khana reng 
inkhat pekna sik a nander jo eng. Kaṭha jo, nanphung et leh nanphungṭhen et 
a RŌNGPU ângkunga hong intûp jo ruh.’” 

20Samuel in phung inkhat et a hmating amanhong hei, khana RŌNGPU’n Benjamin 
phung kha akadei jo. 

21Khana Samuel in Benjamin phunga innshung et hmating amanhong hei, Matri 
innshung akadei jo. Khava sōa Matri innshunga mihei kha hmating kahong hei, 
khana Kish sapa Saul kha akadei jo. Anmani’n Saul kha anjong jo, tâk anhmumak 
jo pha, 

22anmani’n RŌNGPU hneng ander, “Mi alaka-omsa mo?” RŌNGPU’n amasôn hei, 
“Saul kha sona son ka-om, neinâk-hei kâra inthup.” 

23Khava jâra mihei katlân heia Saul kha mipui kâra anheiṭhōi, mi alak kanek a 
a’nshângdet kha anhmusōt a kae. 

24Samuel in mipuihei hneng ati, “RŌNGPU’n akadeisōt mi kha hin ka-om jo! Nikâra 
ama kapō tûte om mak.” Mipui he’n, “Rengpa ahringsei sôt rasoh!” antia ka-ông 
hei. 

25Samuel in reng inkhat ratha neina leh aṭōnhlam ahri manchên pek hei, khana 
amazet manhlut hei, khavakha hmun inthenga ada a kae. Khava sōa mi rakip an-
inn et a atir jo hei. 

26Saul kha’m Gibeah a-inn kajōna kase jo. Pathen in anmalung atônpek hei, ratha 
kanei pase ṭhahrep leh inṭhōi jo hei. 

27Tâk inṭangna kase mi ṭhahrep in, “Hiva mi hin heikhong mo eini sik akaṭha 
inkhat atlo tor sik a?” anti. Saul kha heite sakmak heia kutchoi heikhat um pek 
mak hei. 

Samuel Inkhatna 11 

Saul in Ammon Mihei Re Ator hei 
1Thla khat kapō athlengsō kahnunga Ammonhei Reng Nahash in aremi 
aheiching heia Gilead ram a Jabesh khōpui kadōia hong kakōn hei khana akake 
khum jo. Jabesh mihe’n Nahash hneng anti, “Keini leh inhnōmna nei rih khana 
nang kanvai karôn sik a kanrahlâng sik che.” 

2Nahash in amasôn hei, “Ahlam inkhat a nangni leh inhnōmna kasyem sik: 
khachu nanhmitsai changtinga rakip kakhersōt sik khanga Israel rakip sik a 
rahming setna achangna sik.” 

3Jabesh hlamkakei he’n ahnenga anhri, “Israel ram rakip a ṭong hi tlânga kantir 
theina sik a ni 7 ahngâk roh. Kan-inthōpui sik tûte a-om mak jo’nchu, keini 
nahnenga hongkahlut sik jo ung.” 

4Antlângva hei kha Saul omna Gibeah khō hong katlung jo hei, mipuihei kha 
malung nat a kaṭap jo hei. 

5Saul kha hleia inphut sehratchehei leh lakahongbi, kachanga Saul in ader hei, 
“Heimo aka-om jo? Heisa mo mi rakip akaṭap hei?” Jabesh tlângvahei ṭong heirôn 
kha anhri pek jo. 

6Khavakha Saul in athei pha, Pathen Rathla’n achunga jōng kachōnga, ahnuk 
kana hêr jo. 

7Ama’n sehratche 2 athat a, ahme kha atlanga a-ât hei, khahei kha tirle amanchoi 
heia Israel ram rakip a hiva gîkna hi leh amansem hei, “Tu a-enum Saul leh 
Samuel kahnung kajuia re kakōnmak kha sehratche chunga a’ntlo kapō hi achen 
sik kae!” RŌNGPU’n heimo aheitlo sik tia Israel mipui he’n anleiṭit a kae, anmani 
inkhatbek kaitlâkloa heikasōk heia kae. 

8Saul in anmani Bezek a amantûp hei: Israel a inphut mi 3,00,000 khana Judah a 
inphut mi 30,000 hei kae. 

9Anmani’n Jabesh a tlângvahei hneng anti, “Nanmihei hneng vahri ruh, ajînga 
sûnṭim mak hma anmani huksōt sik hei kae.” Jabesh mihe’n ṭong kha anthei pha 
inpâk hranghra jo hei 

10khana Nahash hneng anti, “Jînga hin nahnenga kahlut sik jo ung, kanchunga 
natlo hnōmchen natlo thei sik jo.” 

11Khava ning jân a khan, Saul in amipuihei kha rup thuma aṭhen jo hei, jîngkâr 
hmatak ankadōihei rekur a katlân heia Ammonhei kha anbuhlu jo hei. Sûnṭim 
laia anthat jo hei. Akahring hei kha inchek-chai jo hei, anbing et a katlânsō jo hei. 

12Khava sōa Israel mipui he’n Samuel hneng anti, “Saul in kanreng changmak 
ning tia akahri hei kha tupen hei mo? Kankut chunga ahei pek roh, kanthat sik 
hei!” 

13Tâk-kha Saul in ati, “Tuning tûte inkhat inthat theimak ning, ajârchu tuning 
hi RŌNGPU’n Israelhei ahuk sōtna kani kae.” 

14Samuel in anhnenga ati, “Nikhenga Gilgal ting se rih, Saul in nireng achangna 
hi vaphôngsōt nôk rih. 

15Khava jâra anmani ankhenga Gilgal ting kase heia khana hmun inthenga khan 
Saul reng changna kha anphôngsōt a kae. Anmani’n inlôikhômna inthoina antlo 
jo, Saul leh Israel mi rakip in omchen kasōk kha inpâk a annit jo. 

Samuel Inkhatna 12 

Samuel in Mipui hnenga Ṭong ahri 
1Khava sōa Samuel in Israel mipui hnenga ahri, “Tlo roh nantati kha ke’n katlo 
jo. Nanvai karôn sik a reng inkhat kapek jo chei, 

2tûnchu nankaching sik a ama nannei jo. Kei chu, kater jo eng khana kasam 
kabang jo, kasapahei chu nankâra ka-om hei. Ke’n karether chang laia inphut tûn 
katlung nanhlam kakei hongkachang jo eng. 

3Kei hin ka-om jo eng. Heikhat kaṭhena a-om inchu, tûn RŌNGPU leh akadeisōt 
rengpa hmaikunga amaher ruh. Ke’n tu inkhat sehrat pui leh shakōrtung kalo jo 
mo? Ke’n tu inkhat kahōn achangmak leh kasuk manrim aka-om mo? Ke’n tu 
inkhat a marûk a sêr kalo aka-om mo? Ke’n heikhat kalôna a-om inchu, kaleilo 
kha ke’n kapek male sik.” 

4Mipui he’n anmasôn, Changmak, nang in ahōn mak che, asuk manrim mak che; 
tu inkhat neinâk heikhat lomak che.” 

5Samuel in amasôn hei, “Ke’n ṭhenakase kachangna nanhmusōtna eng kha 
tuning RŌNGPU leh akadeisōt reng in sâkhi jo hei kae. Anmani’n anmasôn, 
“Kadik, RŌNGPU’n nisâkhi kae,” anti. 

6 Samuel in amanjōm a, “Egypt ram a inphut nanpusōn ankaṭhōisōt Moses leh 
Aaron indeisōt kha RŌNGPU kha kae. 

7Tûn nan-omna khan ngir ruh, nangni leh nansōn nanpâr hei hukna sik 
a RŌNGPU’n atlosōt jo ṭōn kahrat rakip mandonsōtna chei vânga 
hin RŌNGPU hmaikunga themmô kapek sik chei. 

8Jacob leh a-innshung he’n Egypt a anselai khana Egypt he’n ansuk manrim hei 
lai, nanpusōn he’n inthōpui derna RŌNGPU hneng kapeng hei, khana ama’n 
Moses leh Aaron atir hei, khana anmani’n Egypt a inphut anhei ṭhōisōt heia hiva 
ram a hin aman om hei. 

9Tâk mipui he’n RŌNGPU an-Pathen kha anmahngi jo, khava jâra ama’n 
Philistihei kha, Moab reng leh Hazor khōpuia rehlam kakeipa Sisera kha nanpu 
sōnhei chunga re ajōng mantlo hei khana amantor hei. 

10Khava sōa RŌNGPU hnenga inthōpuina kader a kapeng heia anti, ‘Keini kaset jo 
ung, ajârchu nanga inphut inhe jo ung, RŌNGPU, khana Baal leh Astarte limhei 
kankamuk jo hei. Kan-inrepui heia inphut ahuk roh, nang kankamuk sik che!’ 

11Khana RŌNGPU’n Gideon, Barak Jephtha, khana achaina pena kei ajōngtir eng. 
Keini inkhat et in nankadōi heia inphut kanhuk chei, khana nangni kamōng tak 
a ka-om chei. 

12Tâk-kha Ammon Reng Nahash in nangni buhlu sik a atlo kha nanhmu 
pha, RŌNGPU kha nanreng inkhat a lomak cheia kei hneng nanhonghri, ‘Keini’n 
kanvai karôn sik a reng inkhat kanmadu.’ 

13“Tûnchu nantakadei reng kha hin ka-om jo; ama sik a derna nannei, khana 
tûnchu RŌNGPU’n ama hi nanhnenga apek jo chei. 

14RŌNGPU nan-Pathen kha nankaja a, nanrajena, aṭong narangeia, aṭongpek 
nanjuia, khana nangni leh nanreng in nanjui inchu, nanchunga heirakip inzen 
sik. 

15Tâk-kha RŌNGPU ṭong nanrangei mak a aṭongpek nanjuimak a achang inchu, 
ama’n nangni leh nanreng chunga adōi sik chei. 

16Khava jâra nan-omna hmun a ngir ruh, RŌNGPU’n atlo sik ṭōn kalenhei kha 
nanhmu sik. 

17Hivahi khōchar pha kae, changmak mo? Tâk ke’n derna kanei sik, RŌNGPU’n 
khō inphe leh khō ajōng mansur sik. Hivahi asōk pha, nangni’n reng inkhat 
nantader kha RŌNGPU dōina setna kalentak nantlo jo tia nanhong manhret sik.” 

18Khava jâra Samuel in derna anei jo, khava ning bât khan RŌNGPU’n khō inphe 
leh khō ajōng mansur jo. Khava sōa chu mi rakip in RŌNGPU leh Samuel kha anṭit 
jo hei, 

19khana Samuel hneng anti, “Apu, lungsettak a keini kanthimakna sik 
a RŌNGPU na-Pathen hnenga aderpek roh. Tûnchu kanmanhret jo, kansetna alak-
hei chunga reng inkhat kandera setna kantlo jo.” 

20Samuel in amasôn hei, “Ṭitmak ruh. Khang khava ṭhatmak kha nantlo jo 
ravâng, RŌNGPU a inphut inhe mak ruh, tâk nanmalung pumpuia ama razen ruh. 

21Akadik mak pathenhei kahnung juimak hei ruh; inthōpui tor mak hei chei ning 
khana ahuk tor mak hei tin, ajârchu anmani kha akadik khet changmak hei. 

22RŌNGPU’n inthenga intepna anei, nangni dahlon mak chei ning, ajârchu nangni 
hi ama mi manchang sik cheia intluk a kae. 

23Kei sik a chu, nangni sik derna neiloa oma, ama dōina setna tlo sik hi RŌNGPU’n 
ahnōm pek mak a kae. Khava kanek a, akaṭha leh akadik nantatlo sik kha 
kamanthei sik chei. 

24RŌNGPU ṭong jui ruh khana nanmalung pumpuia taksentak a ama razen ruh. 
Nangni sik a ṭōn kalen atlo hei kha mandonsōt ruh. 

25Tâk setna kha khanga nantlo’nchu, nangni leh nanreng suk manhmang sik chei 
kae.” 

Samuel Inkhatna 13 

Philistihei Dōina Re 
1Saul in reng arôn manphut a khan ama pui katluk mi kachang jo khana kum hni 
Israel a vai aleirôn. 

2Saul in mi 3,000 akadei hei, mi 2,000 ama leh inṭhōia Bethel tlânga Michmash a 
ada hei, mi 1,000 chu asapa Jonathan leh inṭhōia Benjamin phunghei ram shunga 
Gibeah a atir hei. Alakseng chu Saul in innting atir male jo hei. 

3Jonathan in Geba a ka-om Philisti rehlam kakei athat jo, khana Philisti rakip 
anthei jo. Khava pha ram pumpuia pengkun antum leh re katlo sik Hebrewhei 
kabek sik a Saul in tirle atir hei. 

4Israel mi rakip hnenga Saul in Philistihei rehlam kakei athat jo hei khana Philisti 
he’n anhōt jo hei ti hi anmanthei hei. Khava jâra mipuihei khan Gigal a Saul kajuia 
va’nvei sik kha kahnōm jo hei. 

5Philistihei, Israelhei re tuk sik a intûp jo hei; anmani’n re shakor gâri 30,000, 
shakor kachōng 6,000, khana ke remi antamdân kha tui-ôngpui panga nêrdi ja 
kapōa katam hei. Philistihei kha Bethaven nisōtinga Michmash a kase heia 
rephōr anva matung jo. 

6Khava sōa Israelhei chunga inhnaktak a anbuhlu jo hei, malung inhmaktak a 
anda jo hei. Israel ṭhahrep chu khur kōk a hlungkōk a a-emak leh hlungpui kâra, 
tuikhur shung heia inthup jo hei; 

7alak he’n Jordan re kake heia Gad leh Gilead ram shunga katlân jo hei. Saul chu 
Gilgal a laka-om ṭhak, khana amale aka-omsap mihei kha kaṭi heia innok jo hei. 

8Samuel in amanthei kapōa, ama’n Samuel kha ni 7 aleihngâk a kae, tâk Samuel 
kha Gilgal a tûn katlung lahong mak. Mipui he’n Saul kha andahlon manphut jo, 

9khava jâra ama’n ati, “Kahnenga ro-inthoina leh inloikhômna inthoina sik kha 
heichoi ruh.” Ama’n ro-inthoina kha atōksōt jo, 

10achai sik ting khan Samuel hong katlung jo. Saul kha Samuel inhmupui sik leh 
inhlâng sik a leikasōk, 

11tâk Samuel in ati, “Heimo natlo jo?” Saul in amasôn, “Mipui in andahlon jo eng, 
khana kahong sik eng natina pha khan hongmak jo che; khava chung nôk a, 
Philistihei Michmash a intûp jo hei. 

12Khava jâra kamandon, ‘Philisti he’n Gilgal a hin re anheituk sik jo eng, khana 
kei chu RŌNGPU a inphut lungset chenna sik lader mak eng. Khava jâra inthoina 
kha ke’n katōk sik jo kasōk tia kamandona kae.” 

13Samuel in amasôn, “Khavakha akamo ṭōn kae.” RŌNGPU na-Pathen ṭong pek che 
kha juimak jo che. Naleijui inchu, nang leh nasōnhei Israelhei chunga ahei tik a 
vai amanrôn sik che kae. 

14Tâk nang vairôn hi injônmak jo ning. Ajârchu nang in ama juimak jo 
che, RŌNGPU’n ami madu ajong sik jo khana amihei vaikarôn asyem sik jo.” 

15Samuel in Gilgal adahlona ahlam ajōn jo. Mipui alakseng in Saul in aremihei 
inthōpui sik a ase pha anleijui jo. Anmani Gilgal a inphut Benjamin ram a Gibeah 
a kase hei. Saul in aremi a-en hei chun, pase 600 kapō ka-om hei. 

16Saul leh asapa Jonathan, khana anmi he’n Benjamin ram a Geba khōa rephōr 
anmatung jo; Philistihei rephōr kha Michmash a ka-om. 

17Philisti remihei khan rup thuma re kasō kasōk hei: rup khat in Shual ram a 
Ophrah ting kase hei, 

18rup inkhat in Beth Horon ting kase hei, alak inkhat khan Zeboim Phaicham leh 
ramthip hmun a ramri ting kase hei. 

19Israel ram shunga thir kakheng inkhatbek om mak hei ajârchu Philisti he’n 
Hebrewhei hi chemjâm leh kasei ansyem makna sik intluk heia kae. 

20(Israel he’n lôngkhum, katute, hreicha, khana kôite kalo sik a Philistihei hneng 
akase ri hei kae. 

21Hreicha inkhat manngeina leh sehrat khimna thir injûm syem mantherna man 
kha dangka her inkhat anlo khana lôngkhum leh katute syemna kha dangka 2 
anlo.) 

22Hiva jâra retlo ning chu Saul leh Jonathan tei loa chemjâm leh kasei kachoi tûte 
om mak jo hei. 

23Philisti he’n Michmash rakanna hlam kha khârna sik a remi rup khat antir heia 
kae. 

Samuel Inkhatna 14 

Jonathan in Ṭōn Kakhôk Atlo 
1Ni khat chu Jonathan in are hmangchâk kachoipa hneng ati, “Philisti rephōr ting 
vase rih.” Tâk Jonathan in apa Saul hneng chu hripek mak, 

2apa chu Gibeah inphut hlareilo Migron a kapothei kung thōia rephōr amatunga 
pase 600 a-ompui hei. 

3(Zakkō kabong kachoi thempu kha Ahijah kae, ama hi Ichabod naipa Ahitub 
sapa, ama hin Phinehas sapa khana Eli, Shiloa RŌNGPU thempu, tupa kae.) 
Jonathan asesōt kha khanna ka-om mihe’n manhret mak hei. 

4Michmash rakanna, Jonathan in Philistihei rephōr tlungna sik a ajōn sik hlam a 
khan hlung kaphok kalentak 2 hlamsir inhnia inkhat et ka-om hei: inkhat kha 
Bozez, inkhat kha Sene anphō hei. 

5Inkhat kha hmun rakanna hlamsir sak ting, Michmash ahnget, inkhat khan 
thlâng ting, Geba ahnget. 

6Jonathan in retherpa hneng ati, “Sova khōvel Philistihei rephōr ting rakan jo 
rih. RŌNGPU’n abôm sik me; ama’n atlo’nchu, retorna apek sik me kha heite 
inkhat in tingtor mak ning, hinahin eini nitlômtek inum heite khôkmak.” 

7Retherpa khan amasôn, “Natlo hnōm rakip kha katlopui sik che.” 

8Jonathan in ati, “Kaṭha jo, nirakan sik jo hi Philisti he’n ahmu hei rasoh. 

9Anmani’n aleihngâk ruh anti’nchu ni-omna hin nihngâk sik hei. 

10Khana anhnenga hong ruh anti’nchu, kase sik me; ajârchu khavakha eini’n re 
nitorna sik a RŌNGPU’n mêrchîkna apek me kachang sik.” 

11Khava jâra Philisti he’n anheihmuna sik heia antlo jo, khana Philisti he’n anti, 
“Enruh! Hebrew ṭhahrep an-intûpna khur kōk heia inphut heikasōk jo hei!” 

12Khan chu anmani’n Jonathan leh retherpa kha anbek hei, “Hin heisōk ruh! 
Heikhat hripek sik chei kannei!” Jonathan in retherpa hneng ati, “Ahei jui 
roh. RŌNGPU’n anmani chunga torna kha Israel hnenga apek jo.” 

13Jonathan in akut leh amarkhup a hmun rakanna kha kakea retherpa kha’num 
aleijui. Jonathan in Philistihei kha abuhlu heia avōk mathlâk jo hei, khana 
retherpa khan athat jo hei. 

14Khava ahma kakei mithatna khan Jonathan leh retherpa khan hectare ṭhen 
manlia inkhat shunga mi 20 anleithat hei. 

15Khō leh vena aka-om Philisti rakip ṭit inper jo hei; rephōr shunga ka-om re 
kasōhei khana remi seng kha anṭit reia innok jo hei; ralei innok jo, ṭit-inpirna 
kalentak kasōk jo. 

Philistihei chunga Retorna 
16Benjamin ram a Gibeah khōa aka-ensuia aka-om Saul mihei khan Philistihei 
inhmak pum a ankatlân kha anleihmu. 

17Khava jâra Saul in amihei hneng ati, “Remihei kha anja tei hei ruh, tu mo 
a’nhmang jongsōt ruh.” Anmani’n khanga antlo pha anrevon anchoia Jonathan 
leh retherpa kha inhmang jo hei ti anmanhret jo. 

18Saul in Ahijah thempu hneng, “Zakkō kabong kha hin heichoi roh,” ati. (Khova 
ning Ahijah khan khavakha Israel mipui hmaikunga aleichoi.) 

19Saul in thempu hnenga khanga ṭong ahrilai, Philistihei rephōr shunga 
inhmakna kha akhe chet-chet jo, khava jâra Saul in ahnenga ati, “RŌNGPU hneng 
derna sik pha om mak jo!” 

20Khan chu ama leh amihei kha Philistihei, inhmaktak a anmani leh anmani 
a’ntuk hei chunga vadōina sik a rehmunting va’nṭang jo hei. 

21Hebrew ṭhahrep, Philistihei lang tinga aleika-om hei khana anrephōr katlunga 
ale’nṭhōi hei khan anhmai anhei mahe nôk a Saul leh Jonathan anheijōm jo hei. 

22Aralak, Ephraim tlânga a’nthup he’num, Philistihei katlânsōt jo hei ti anthei jo, 
khava jâra anmani’m he’nvei jo heia Philistihei anbuhlu jo hei, 

23Bethaven kakhea re le’ntuk hei. Khava ning RŌNGPU’n Israel aleihuk jo hei. 

Retuk kahnunga Omchen Kasōk hei 
24Khava ning Israelhei kha vonṭâma katlasam hei, ajârchu Saul in ka-ôrtak a 
ṭongpek aleimasō: “Kei inrepuihei chunga phu kahlō mak hma seng tuninga bu 
akasâk mi kha hâksêr chen rasoh.” Khava jâra khava ning sûnsôt tu inkhat in 
heite sâk mak hei. 

25anmani ankhenga ratukōk thōia kahong heia hmun rakip a khōihning anhmu 
jo. 

26Ratu thōi kha khōihning kasip a kae, tâk tu inkhat in sâk mak hei ajârchu Saul 
hâksêrna kha anṭit a kae. 

27Tâk Jonathan inchu apa’n hâksêrna inkhat vâng mipuihei amaṭhit hei ti kha 
leithei mak jo; akut a achoi sung vânga khōihning thâr kha asun a khōihning 
ajing aleisâk jo. Khava phatak a khan ratha ahongneidet jo. 

28Tâk-kha ankâra inkhat in ati, “Eini nikhenga vonṭâma katlasam jo me, tâk 
napa’n amaṭhit mea hinga ati, ‘Tuninga heikhat kasâk mi kha hâksêr chen 
rasoh.’” 

29Jonathan in amasôn, “Heikhonga ṭit ka-om tak ṭōn mo kapa’n nimihei chunga 
atlo jo! Enruh khōihning ajingte kasâk jâra heituk a ratha kaneidet jo mo! 

30Nimihe’n nikadōi hei antor hei pha antachomsōt thlaihei kha anleisâk inchu 
heituk a ratha antaneidet sik mo? Heimandon hngap ruh, heituk akatamdet 
Philisti antathat sik hei mo!” 

31Khava ning Israel he’n Philistihei kha Michmash a inphut Aijalon katlunga 
hlamdunga intuk heia anleitor jo hei. Hiva pha Israelhei kha vonṭâma katlasam 
hêr jo hei, 



498 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

32khana ankadōi heia inphut antachomsōt hei, kemōng leh ranhei anlo heia 
khava hmun a anthat jo hei khana hme kha thisen ala-ompum a anleisâk jo. 

33Saul hneng anleihri pek, “Enroh, mipui he’n hme thisen ompuma ansâk 
a RŌNGPU dōina setna antlo jo.” Saul in ka-ônga, “Nangni jât kajōr chei kae!” 
Kahnenga hin hlung kalentak heimakhōn ruh,” ati. 

34Khava sōa ṭong inkhat apek nôk hei: “Mipuihei kâra se ruh khana anranhei leh 
ankemōnghei hinahin anheikeina sik manthei hei ruh. Khahei kha hinahin 
antathat heia antasâk sik hei kae; hme kha thisen ompuma ansâk 
a, RŌNGPU hneng setna antatlo hêrmak sik kae.” Khava jâra khava ninga jân a 
ankhenga anranhei anheikei heia khana khan anleithat jo hei. 

35Saul in RŌNGPU sik a maichâm asakna hma inkeipen kha anleisak jo. 

36Saul in amihei hneng ati, “Eini ṭumsuk me sona jân a Philistihei re tuk hei rih, 
jîng khōvâr katlunga ankarōi chom me sona thatpet hei rih.” Anmani’n anmasôn, 
“Akaṭhapen namandon kha tlosōt roh.” Tâk thempu khan ati, “Ahma kakeia 
Pathen derna nei hi rih.” 

37Khava jâra Saul in Pathen hneng ader, “Ke’n Philistihei re katuk sik hei mo? 
Keini torna napek sik ung mo? Tâk-kha khava ning khan Pathen in masôn mak a 
kae. 

38Khava sōa Saul in mipui hlamkakeihei hneng ati, “Hin hong ruh, tuning hei 
setna mo nilei tlona aka-om jo jongsōt ruh. 

39Ke’n Israelhei retorna anikapek akahring RŌNGPU rahminga intepna kanei, 
akaṭhe mi khachu kasapa Jonathan achang inum that sik kae.” Tâk tu inkhat in 
heite hrimak hei. 

40Khava sōa Saul in anhnenga ati, “Nangni nankhenga khanting ngir ruh, kei leh 
Jonathan in hinting kangir sik ung.” “Akaṭhapen namandon kha tlo roh,” tia 
anmasôn. 

41Saul in Israelhei Pathen RŌNGPU hneng ati, “RŌNGPU, tuning heisa mo namasôn 
mak eng? RŌNGPU, Israelhei Pathen, hlung intheng hei hina inphut amasôn roh. 
Ṭhena kha Jonathan a-emak leh kei kachang inchu Urim hin amasôn roh; tâk 
ṭhena kha nami Israel anchang inchu Thummim hin amasôn roh. Amasôna kha 
Jonathan leh Saul chunga katla jo; mipuihei chu changmak jo hei. 

42Khava sōa Saul in ati, “Kasapa Jonathan leh kei kâra akhing roh.” Khana 
Jonathan chunga katla jo. 

43Khava sōa Saul in Jonathan hnenga ader, “Heimo natlo jo?” Jonathan in 
amasôn, “Ke’n kasung choi vânga khōihning ajing kaloa kaleisâk jo. Kei hin ka-
om eng, akathi sik a intluk eng.” 

44Saul in ahnenga ati, “Nang thatsōt nachangmak inchu Pathen in kei athat 
rasoh!” 

45Tâk mipui he’n Saul hneng anti, “Israelhei sik a hiva retorna kalentak ahei 
kachoi Jonathan hi that sik jo mo? Changmak! Akahring RŌNGPU rahminga a’ntep 
ung kae, alu chunga asam inkhatbek kapha inhmang mak ning. Tuninga nitlosōt 
hi Pathen inthōpui jâra nitlosōt kae.” Khava jâra mipui he’n Jonathan kha athi 
sik a inphut anhuk jo. 

46Khava sōa, Saul in Philisti ahnong hei kha kahai jo, khana anramṭhen ting inle 
jo hei. 

Saul Vairôn leh A-innshung 
47Saul in reng ahongchang sōa, hmun rakip a akadōihei chunga re aleituk hei: 
Moab, Ammon, Edom mihei, khana Zoba leh Philisti renghei. Are tukna rakip a 
hme aleisō. 

48Ama kahrâng tak a re atuk a Amalek-hei kapha’m aleitor hei. Re buhluna rakip 
a Israelhei aleihuk hei. 

49Saul sahei kha Jonathan, Ishvi, khana Malchishua hei kae. Asanu upanu kha 
Merab anti, naipangnu kha Michal anti. 

50Anuhmei kha, Ahimaaz sanu Ahinoam kae; aremi hlamkakei kha apakasin Ner 
sapa, Abner kae. 

51Saul pa Kish leh Abner pa Ner kha Abiel sahei kae. 

52Ahring lai seng Saul in Philistihei kadōia re inhnak a atuk sik kasōk. Kha achang 
jâra mikahrat leh mi kahrâng ahmuna hmuntina aremi kâra amanveisa a kae. 

Samuel Inkhatna 15 

Amalek-hei dōina Re 
1Samuel in Saul hneng ati, “Ami Israelhei reng sik a nachunga thai manthina sik 
a RŌNGPU’n ajōngtir kha kei eng kae. Tûn Chunghnung RŌNGPU ṭonghri kha 
rangei roh. 

2Ama’n Amalek mihei kha akarâk sik jo hei kae ajârchu Israel he’n Egypt a inphut 
anheisōklai anpu sōnhei khan anleidōi heia kae. 

3Se ina Amalek-hei vabuhlu hei ruh khana annei rakip suk manhmang pek hei 
ruh. Heite inkhat dahlon mak ruh; pase, nuhmei, naipang, khana naidông rakip 
khana ran kemōng, sharîngsei leh shakōrtung rakip thatpet hei ruh.” 

4Saul in aremihei abek mantûp heia Telem a a-enmansin hei: Israel a inphut remi 
2,00,000 khana Judah a inphut remi 10,000 leika-om hei. 

5Ama leh amihei kha Amalek khōpuia kase heia tuidung chârna shunga anhlō 
hei. 

6Israel he’n Egypt a inphut anheisōk pha lungset a aleikatlo mipui, Kenhei hneng 
chu gîkna aleipek hei: “Sesōt ruh Amalek-hei kha dahlon hei ruh, anmani leh 
inṭhōia kathat makna sik chei.” Khava jâra Kenhei kha kasesōt jo hei. 

7Egypt nisōa Havilah leh Sur kâra re intuk heia Saul in Amalek-hei kha ator jo 
hei; 

8Amalek-hei Reng Agag kha kahringa asura mipuihei khachu athatsō hei. 

9Tâk Saul leh ami he’n Agag hringkhō chu anṭhensōt jo khana kemōng, ran, sete 
leh kemōngte akaṭhapen khana ran akaṭha rakip hei chu leithat mak hei; 
hmangna kase leh hnemna kasehei rōk kha ansuk manhmang hei. 

Saul Rengchang Hnōmpek makna 
10 RŌNGPU’n Samuel hneng ati, 

11“Saul reng kamanchang hi kamalung hōimak jo; keia inphut inhesōt a khana 
kaṭong pek juimak jo.” Samuel kha ahnuk kana jo, jânsôt RŌNGPU hneng ngekna 
aneia kae. 

12Abâna jîngkâr hmatak Saul kajong sik kasōksōt jo. Saul kha ama abinga 
mandonsōtna sik inn asakna, Carmel khōpuia vakasea Gilgal ting kase thang jo 
tia ṭong aleithei. 

13Samuel kha Saul hneng katlunga ama’n chibei aleipek a, “RŌNGPU’n mahâmṭhat 
pek che rasoh, Samuel! Ke’n RŌNGPU ṭong kajui jo,” ati. 

14Samuel in ader, “Chu achang inne, heisa mo sehei leh kemōnghei inhrâm rasa 
kathei?” 

15Saul in amasôn, “Kami he’n Amalek-heia inphut antachomsōt kae. Anmani’n 
kemōng leh se akaṭhapen hei RŌNGPU na-Pathen hneng inthoina tōk sik a antada 
hei kae, alakseng chu kansuk manhmangsō pet jo hei.” 

16Samuel in ṭong apek a, “Naṭong hri bâng roh, jân a khan RŌNGPU’n heimo ahri 
kha manthei che rong.” “Amanthei roh,” Saul in ati. 

17Samuel in amasôna, “Nang in nabinga apui karôn inkhat a na’ndonmak inum, 
nang Israelhei hlamkakei che kae. RŌNGPU’n Israelhei reng sik a thai amanthi che 
kae, 

18Mikaṭhamak Amalek-hei kasuk inhmang sik a ṭongpekna leh inṭhōia aleitir 
che. Anmani nathatsōmak kârseng re natuk sik a ahri pek che. 

19Kha achang inchu heisa mo aṭong najuimak. Heisa mo neinâk chom sik a 
akatlân inhlut che, khanga RŌNGPU tlai makna sik kha natlo?” 

20Saul in amasôn, “Ke’n RŌNGPU ṭong kajui. Aman theina eng dungjuia kei kase 
eng, Reng Agag kaheiṭhōi, Amalek-hei ankhenga kathatsō hei. 

21Tâk kami he’n antalo kemōng leh se akaṭhapen hei kha that mak hei; khava 
kanek a, RŌNGPU na-Pathen hnenga inthoina tōk sik a Gilgal a hin anheiṭhōi hei.” 

22Samuel in ati, “Khō kha mo RŌNGPU’n amadu: ṭongjui mo a-emak leh tōkna leh 
inthoina mo? Ahnenga kemōng kaṭhapen inthoina natōk kanek a chu aṭong najui 
kha kaṭha jôk. 

23Ama inrepui hi, dôi kachoihei kapōa ṭhamak, khana êngset hi syemlim 
kamukna kapōa setna kae. RŌNGPU ṭongpek nahlon sōt jâra, ama’n nareng 
changna alosōt pek jo che.” 

24Saul in amasôn, “Ôk, kaset jo eng. Ke’n RŌNGPU ṭongpek leh nang mansena 
juimak jo eng. Ke’n kamihei kaṭit heia anmani tamadu kaleitlo jo. 

25Tâk tûnchu nahnenga kader che, kasetna arangei mandam roh, RŌNGPU kha 
kakamuk theina sik a kei leh inṭhōia inle rih.” 

26Samuel in amasôn, “Nang leh inṭhōia inlemak ning. Nang in RŌNGPU ṭongpek 
nahlon sōt, khana ama’n Israelhei reng changna inphut ahlon sōt jo che.” 

27Khana Samuel kha inle sik a inhe jo, tâk Saul in azakkō kasei kha amatua inhler 
jo. 

28Samuel in ahnenga ati, “Tuning Israel rengram kha nahnenga inphut RŌNGPU’n 
akeihler jo khana nang kanek a akaṭhadet mi inkhat hnenga apek jo. 

29Israelhei akalûr Pathen kha maleisei tlomak khana amalung thlengmak. Ama 
mihring inkhat changmak, amalung thlengmak.” 

30Saul in amasôn, “Kei kaset jo eng. Tâk-kha kamipui hlamkakeihei leh Israel 
rakip hei hmaikunga bekchu kajana anei roh. RŌNGPU na-Pathen kha kamukna 
kanei theina sik kei leh inṭhōia inle rih.” 

31Khava jâra Samuel kha ama leh inṭhōia inle jo, khana Saul in RŌNGPU ava 
kamuk jo. 

32“Reng Agag kha hin heiṭhōi roh,” Samuel in ṭong apek. Agag kha ahnenga 
kahong, aṭit reia innok jo, abinga amandon, “Thi sik hi heituk a akahōi mak jo 
mo!” 

33Samuel in ati, “Nang chemjâm in nu katamtak sa neiloa ada hei kapōa, tûnchu 
nanu kha sa neilo akachang sik jo kae.” Khana ama’n Agag kha Gilgal a maichâm 
hmating atuk rachen jo. 

34Khava sōa Samuel kha Rama a kase jo khana Reng Saul kha Gibeah ting a-inna 
kase jo. 

35Samuel ahring lai seng, rengpa hneng inlârtet mak jo; tâk ama sik a amalung 
kadong hêr. Saul kha Israelhei reng amanchang kha RŌNGPU amalung hōihêr 
mak a kae. 

Samuel Inkhatna 16 

David Reng sik a Thai Manthina 
1 RŌNGPU’n Samuel hneng ati, “Heituk kasôt mo Saul sik a alakachâm sik che? 
Ke’n ama hi Israelhei reng sik a rahlâng mak jo eng. Tâk tûnchu olive thai ajing 
jong roh khana Bethlehema Jesse intipa hneng se roh, ajârchu ama sahei kâra 
inkhat reng sik a kakadei jo.” 

2Samuel in ader, “Heikhonga mo katlo tor sik? Saul in athei inchu athat sik eng!” 
RŌNGPU’n amasôn, “Sehratte inkhat inṭhōi roh khana khan RŌNGPU hneng 
inthoina katōk sik kae ti roh. 

3Inthoina khan Jesse kha bek roh, khana heimo tlo sik kha kamanthei sik jo che. 
Ke’n kamanthei che mi kha reng sik a thai namanthi sik kae.” 

4 RŌNGPU’n amanthei kha Samuel in atlo jo, Bethlehema kase jo, khōpuia 
hlamkakeihei kha ṭitpum a ama inhmupui sik kahong hei khana ander, 
“Hmangtalâr kahmupa, hivahi kamōng tak a akahong che mo?” 

5“Ôk,” tia amasôn. RŌNGPU hnenga inthoina tōk sik a akahong eng kae. Nanbinga 
inthengsōt una ahei jui ruh.” Ama’n Jesse leh asahei kha’m an-inthengsōtna sik 
amanthei hei, khana inthoina sik a abek hei. 

6Anmani anhongtlung pha Samuel in Jesse sapa Eliab kha ahmua abinga ati, 
“Kadeisōt kha hiva RŌNGPU hmaikunga akangirpa hi kachang nger sik.” 

7Tâk RŌNGPU’n ahnenga ati, “Heituk a’nshânga ahme aṭhat inum malung manhlut 
mak roh. Ke’n ama rahlâng mak eng, ajârchu mihei ta-en kapōa ke’n enmak eng. 
Mi’nchu avânga ahmesō an-en, ke’nchu anmalung shunga ka-en kae.” 

8Khava sōa Jesse khan asapa Abinadab abeksōt a Samuel hneng aheiṭhōi. Tâk 
Samuel in ati, “Changmak, RŌNGPU’n ama hi’m kadei mak.” 

9Khana Jesse’n Shammah aheiṭhōi. “Changmak, ama hi’m RŌNGPU’n kadei mak,” 
Samuel in ati. 

10Hing’hin Jesse khan asapa 7 hei kha Samuel hneng aheiṭhōi hei. Khana Samuel 
in ahnenga ati, “Changmak, RŌNGPU’n hihei hi inkhatbek kadei mak.” 

11Khava sōa ahnenga ader, “Sapa alak nalaneisa mo?” Jesse’n amasôn, 
“Matlumpen laka-om, tâk ama chu kemōng kakhem ramhânga kase jo.” Samuel 
in ati, “Ama hin ahongna sik manthei roh. Ama ahong mak hma seng inthoina hi 
tōkmak min.” 

12Khava jâra Jesse’n mi ava manbek jo hei. Ama kha ahme kaṭha, ataksa kaṭha 
rether inkhat, khana ahmit kaharsenga kae. RŌNGPU’n Samuel hneng ati, “Hivahi 
kae, thai manthi jo roh!” 

13Samuel in olive thai kha aloa David kha a-uhei seng hmaikunga amanthi jo. 
Khava phatak a RŌNGPU rathla khan David kha athlop manphut jo khana khava 
ninga inphut a-ompui jo. Khava sōa Samuel kha Rama a hong inle jo. 

Saul Ṭongtan hmun a David 
14 RŌNGPU rathla khan Saul kha adahlon jo, khana RŌNGPU tajōngtir rathla 
kaṭhamak khan amanrim jo. 

15Asōk he’n ahnenga anti, “Pathen tajōngtir rathla kaṭhamak khan nang 
amanrim jo che ti hi kanmanhret jo. 

16Khava jâra ṭingṭang inhringthei kanta manhret mi kanjongsōt sik. Rathla 
kaṭhamak kha nachunga ahong pha, mi khan aṭingṭang amanhring sik, khana 
nang kaṭha nôk sik che.” 

17Saul in ṭong apek jo hei, “Kaṭhadek a mahring inhringthei kha heijongsōt ruh 
khana kahnenga heiṭhōi ruh,” ati. 

18Ama inzen inkhat in ati, “Bethlehem khōpuia Jesse khan mahring inhring 
kathem sapa inkhat anei. Ama hi ṭit kaneimak, hme kaṭha, remi kaṭha, khan 
ṭongkahri kathem inkhat kae. RŌNGPU’n a’nṭhōipui.” 

19Khava jâra ama’n tirle atira Jesse hnenga hinga amanti, “Nasapa David, 
kemōng kakhempa kha kei hneng heitir roh.” 

20Jesse’n David kha Saul hneng kemōng tere inkhat, buhlom phur karôn 
shakōrtung inkhat khana ju kasip shavunpeng inkhat leh atir jo. 

21David kha Saul hneng kahonga rengpa inzen invei jo. Saul in ama kha amanṭhat 
hêr khana are hmangchâk kachoi sik a akadei jo. 

22Khava sōa Saul in Jesse hneng ṭong aleitir: “Ke’n David hi kamadu. Kei ṭōn tlona 
hin om jo rasoh.” 

23Khana inphut chu, Pathen in rathla kaṭhamak Saul chunga ahei tir kataia, David 
in aṭingṭang amatua amanhring sik. Rathla kaṭhamak kha kasōk sik khana Saul 
kha kaṭhadet sik khana kadam nôk sik. 

Samuel Inkhatna 17 

Goliath in Israelhei Indōina sik Achōi hei 
1Philistihei re sik a Judah hei khōpui inkhat Socoh a intûp hei; Socoh leh Azekah 
kâra ka-om Ephes Dammim inti hmun inkhat a anrephōr anmatung. 

2Saul leh Israel he’n intûp heia Elah Phaichama rephōr anmatung, khana khan 
Philistihei re tukna sik intluk hei. 

3Philistihei kha tlâng inkhat chunga injôk jo hei, khana inkhat ting khan Israelhei 
ka-om hei, ankâra phaicham inkhat ka-om. 

4Goliath inti mi inkhat Gath khōpuia inphut Israelhei re katuk sik a Philistihei 
rephōra inphut heikasōk. Ama hi metre 3 kapō inshâng 

5kilograme 57 kapō kahrik sum-êng revon khana sum-êng lukhu inkhat leh 
invona kae. 

6Akehei kha sum-êng vânga akatōm hei khana sum-êng kasei sung adâr chunga 
achoi. 

7Akasei kha pōnkhôngna thingtlōnhei kapōa insâ, akasei thirhmur kha 
kilograme 7 kapō kahrik. aphō indoma remi inkhat ahmating kase. 

8Goliath kha kangira Israelhei hneng ka-ônga ati, “Nangni khan heimo nantatlo, 
re sik a a’njôk chei? Kei Philisti eng kae, nangni’n Saul sōk chei kae. Kei kadōi sik 
a nanmi inkhat kadei ruh. 

9ama’n ator enga athat eng inchu, keini nansōk kachang sik ung; tâk ke’n katora 
kathat inchu, nangni kansōk akachang sik chei kae. 

10Hinahin tûn ke’n Israel remihei re kachōi chei kae. Kei kadōi sik a mi inkhat 
nantakadei sik a kangam chei!” 

11Saul leh ami he’n hivahi anthei pha, anṭit hêr jo. 

Saul Rephōra David Aka-om 
12David kha Judah ram a Bethlehema inphut Ephrathah mi, Jesse sapa kae. Jesse 
kha sapa 8 anei hei, khana Saul in reng achanglai ama chu leikater hêr jo. 

13Asapa upa 3 hei chu Saul leh re katlo sik a inṭhōi hei. Upapen kha Eliab, abân 
kha Abinadab khana inthumna kha Shammah kae. 

14David kha matlumpen kae, khana unai upapen 3 hei khan Saul leh anleiom lai, 

15David kha apa kemōnghei kakhem sik a Bethlehema kâklalak leh inlea kae. 

16Goliath in Israelhei kha jîngkâr leh khōhlei katai ni 40 aleichoi heia kae. 

17Ni khat chu Jesse’n David hnenga ati, “Hiva hmuchi katheisa hi kilograme 10 
leh buhlom 10 hi choi roh, rephōra na-uhei hneng inranga choi hei roh. 

18Khana hiva sene inha hei hi rehlam kakeipa hnenga pek roh. Heikhonga mo 
na-uhei kha aka-om hei va-en hei roh khana anmani navahmu hei leh kahōia 
anka-om manhretna sik heimo inkhat heichoi male roh. 

19Reng Saul leh na-uhei, khana Israel mi rakip Elah Phaichama Philistihei re 
katuk sik a ka-om hei.” 

20David kha ajînga jîngkâr hmatak kathōia, kemōnghei ka-ensui sik a mi inkhat 
adahlona, thlai kha aloa, Jesse’n ahri pek kapōa kase jo. Ama kha, Israel he’n re 
khō-ông antloa, re injôkna hmun a ansesōt laitak, rephōra khan vakatlung jo. 

21Philistihei leh Israel remihei kha re intuk sik a, inhngettō heia anhmuna kangir 
jo hei. 

22David khan thlai kha sâk leh in katintapa hneng adahlona, rehmun a katlân 
inhlut jo, a-uhei hneng kasea, heikhonga mo aka-om hei ader hei. 

23Anmani hneng ṭong ahrilai, Goliath kha hmating kahonga hma aleitlo kapōa 
Israelhei kha binga re tukna sik a achōi jo hei. Aṭong kha David in athei jo. 

24Israel he’n Goliath kha anhmu pha, anṭit a katlân jo hei. 

25Anmani khat leh khat inbek heia, “Ama so enruh! Ama chōina me so rangei 
ruh! Ama kathat hnenga Reng Saul in inpâkman kalentak apek sik a intep jo; 
khana rengpa’n ahnenga asanu a-ompui sik a apeksa sik khana apahei innshung 
in ramsêrṭhei antapek sik rangei mak jo,” anti. 

26David in ahnenga ka-om mihei hneng ader hei, “Hiva Philisti kathat leh hiva 
inzakna inphut Israelhei insōsōt mipa khan heimo achen sik? Hei-hei chang 
rasoh, akahring Pathen remihei in-erpui khōvel Philisti hi tu mo kae?” 

27Anmani’n Goliath kathat mipa hneng tloman pek sik kha anleimanthei. 

28David in mihei hneng ahri kha, a-u upapen, Eliab in athei jo. David hneng ahnuk 
kana a ati, “Khan heimo natlo? Ramhânga ka-om nakemōnghei kha tu’n mo a-
ensui hei? Nang mikajana inhret mak naipang, nang do? Re intuk ka-ena nang 
akahong che changmak a!” 

29“Tûna khan ke’n heimo katlo?” David in amasôn. “Ṭongder kapha yamak mo?” 

30Mi inkhat hnengting inhea aṭong mama kha aleider, ader hei katai, ṭong masôn 
mama kha aleithei. 

31Mi ṭhahrep in David ṭonghri kha antheia, Saul hneng anvahri pek a Saul in abek 
jo. 

32David in Saul hneng ati, “Kaja ka-om Reng, tu inkhat in hiva Philisti hi aṭitmak 
sik kae! Kei kase sik eng khana ka’nrepui sik.” 

33Saul in amasôn, “Changmak. Heikhonga mo ama na’nrepui tor sik? Nang chu 
naipangtek che kae, khana ama chu ahringkhō shunga hin remi ahong kae jo 
kae!” 

34David in amasôn, “Kaja ka-om Reng, ke’n kapa kemōnghei kakhemhei. 
Shabakkai leh kavom he’n kemōngte antlen pha rakip a, 

35kahnonga, kabuhlu, khana kemōngte kha kahuksōt. Khana shabakkai leh 
kavom khan ahnget eng inchu, ahrak kakarâk a kavōk hlon ri. 

36Ke’n shabakkai leh kavom kathat hei, khava kapōa hiva akahring Pathen 
remihei in-erpui Philisti hnenga hin katlo sik. 

37RŌNGPU’n shabakkai leh kavom heia inphut ahuk eng; ama’n hiva Philisti hinna 
inphut ahuk sik eng.” Saul in amasôn, “Kaṭha jo. Se roh, RŌNGPU’n ompui che 
rasoh.” 

38Ama’n arevon kha David hneng a’nvon sik a apek: sum-êng lukhu, David 
luchunga amankhu khana ôm-mârsha amanhak a kae. 

39David in Saul chemjâm kha arevon chunga amansura sesōt sik a atlo, tâk setor 
mak, ajârchu ama’n khahei kha hmangphung mak a kae. Ama’n Saul hneng ati, 
“Hihei hi leh chu re tlotor mak ning. Kei hmangphung mak eng.” Khava jâra 
alosōtpet jo hei. 

40Ama’n akemōng khemna sung khana hlung inpumneng 5 kava dunga inphut 
aloa amârsa shunga athōn hei. Dengna saiphi amantluk a Goliath inhmupui sik 
kase jo. 

David in Goliath Ator 
41Philisti mipa kha, ahma a aphō kachoipa kha kasea, David langting heihong 
aphut jo. Ama heikahnai det-det jo, 

42khan David kha kaṭha ahei-en pha, hmumasina anei jo, ajârchu ama kha a’njen 
neng, hme kaṭha naipang hrep kae. 

43Ama’n David hneng ati, “Sung kha heisik a mo? Kei hi ui mo nati eng?” Khana 
apathen hnenga inphut hâksêrna kha David chunga atlungna sik a alei-ôn. 

44David kha achōia ati, “Hong roh, nataksa kha vahei leh shahei tasâk sik kapek 
sik hei.” 

45David in amasôn, “Nang in chemjâm, kasei, sungtlōn leh kahnenga kahong che, 
tâk-kha kei chu nang in na’n-erpui, Israel remihei Pathen, 
Akahratpen RŌNGPU rahminga nang kadōi sik akahong eng kae. 

46Tuningtak hin RŌNGPU’n nang kei ratha neina thōia ada sik che kae; ke’n kator 
sik che khana nalu katan sik kae. Philisti remihei taksa kha va leh shahei tasâk 
sik a kapek sik hei. Khan chu Israel in Pathen anei ti hi vânhnōi in anhong 
manhret sik, 

47khana RŌNGPU’n amihei hukna sik a chem leh the rangei mak ti hi hiva hmun a 
aka-om rakip in anhmu sik. Ama hi rehmun a torna kanei kae, nangni nankhenga 
keini ratha neina shunga ada sik chei.” 

48Goliath kha David hnengting hong aphut nôk jo, khana David khan Philistihei 
re injôkna hnengting inranga inrepui sik a katlân jo. 

49Akut kha amârsa shunga athōna hlung inkhat akeisōt, Goliath kha adengna jo. 
Amachetak a amasuk a alusai kakōi jo, khana Goliath kha ahmai raleia amakhup 
a katlu jo. 

50Khang’khan, chemjâm kasea, David in Goliath kha hlung dengna leh 
hlungpumte vânga athat a ator jo! 

51Ahnenga katlân, atak chunga vakangir, Goliath chemjâm kha apaia inphut 
aradoksōt a alu atan a athatna jo. Philisti he’n ankahratpa thi kha anhmu pha, 
katlânpet jo hei. 

52Israel leh Judah mihei khan ka-ông heia anhnong hei, Gath leh Ekron sōngkot 
katlunga anjui hei. Philistihei kha Shaaraim jōnna hlamdung heia intôn heia 
katlu hei, Gath leh Ekron tlungna akâr heia. 

53Israel he’n Philistihei kha anvahnongna inphut anhong inle pha, anrephōr hei 
kha anhei chom hei. 

54David in Goliath lu kha aloa Jerusalema achoi jo, khana Goliath re hmangchâk-
hei khachu ama pōn-inn shunga ada hei. 

Saul hneng David Malârna 
55David in Goliath inrepui sik a asōk kha Saul in ahmu pha, aremi hlamkakei 
Abner hnenga ader, “Abner, ama so tu sapa mo?” Abner in amasôn, “Kaja ka-om 
Rengpa, kei manhret mak eng. 

56“Khan chu se’na vamanhret roh,” Saul in ṭong apek jo. 

57Khang’khan David in Goliath athatsōa rephōra ahong inle pha, Abner in Saul 
hneng aleiṭhōi jo. David in Goliath lu kha alachoi ṭhak hia kae. 

58Saul in ahnenga ader, “Rether, nang tu sapa che mo?” David in amasôn, “Kei 
Bethlehema nasōk Jesse sapa eng kae.” 

Samuel Inkhatna 18 

1Saul leh David inbekna inchai jo. Khava kahnunga, Saul sapa Jonathan khan 
David inthloppui sik a amaduhêr jo khana abinga a’nlungset kapōa aheilungset 
jo. 

2Khava ninga inphut Saul in David kha a-ompui jo, a-inna manlemak jo. 

3Khang’khan Jonathan in David kha alungset hêr jâra aheitik a inthloppui sik a 
intepna anei jo. 

4Ama’n apōn ahliksōt a David hneng apek jo, inṭhōia arevon, achemjâm, asâi 
khana akhōnkir apeksa jo. 

5Saul in David atirna rakip a hmesōna anei, khava jâra Saul in David kha remihei 
chunga rehlam kakeia amanṭang. Hivahin Saul ṭōnkarôn leh mi rakip katlai jo 
hei. 

David Chunga Saul Thangset 
6David in Goliath athatsōa ahon’le pha khan remi he’n inna anho’nle pha, Israel 
khōpui rakip a inphut nuhmei heikasōk heia Reng Saul hlam intōpui sik a 
heikasōk hei. Inpâkna hla ansak, kalâm hei, sumkutben leh ṭingṭang anmanhring 
hei. 

7Anmani inpâkna nitna khan nuhmei he’n hinga hla ansak, “Saul in lishing lishing 
athat, David in lishing sôm sôm athat.” 

8Saul in hivahi rangei hnōm mak khana ahnuk kana hêr jo. Ama’n ati, “David sik 
a lishing sôm sôm, kei sik a lishing lishing rōk anhrisōt. Abâna anmani’n inthlop 
puina anneia ama hi reng anmanchang sik jo!” 

9Khava jâra khava ninga inphut David chunga thangsetna leh hlamrin môna anei 
jo. 

10Ajîng kania khan Pathena inphut rathla kaṭhamak khan Saul chunga jōng 
kachu nôk joa innshunga a’nvet kapōa hnuk kasetak a kaṭong jo. David in anilak 
a atlori kapōa aserângdâr akarôt a kae, khana Saul in akasei akut a amatu. 

11Saul in abinga ahri, “Ke’n David hi bang leh kakakho rabek sik,” tia amandon, 
khana vōi 2 kasei vâng akakho tâk David inthoksōt ṭhak a kae. 

12Saul in David kha aleiṭit ajârchu RŌNGPU’n Saul adahlona David a-ompui joa 
kae. 

13Khava jâra Saul in David kha atirsōt jo khana remi lishing hlamkakeia ada jo. 
David in amihei kha rehmun a aṭhōi hei 

14khana atlona rakip a hme asō ajârchu RŌNGPU’n a’nṭang puia kae. 

15Saul in David hmesōna hi amanhret khana aṭitsa chet jo. 

16Tâk-kha Israel leh Judah mi rakip in David anlungset, ajârchu ama hi hmesōna 
kanei hlamkakei kae. 

David in Saul Sanu A-ompui 
17Khava sōa Saul in David hneng ahri, “Hin kasanu upanu Merab ka-om, 
nanuhmei sik a kapek sik che, amirōkchu remi kahrâng leh ṭong kajui inkhat a 
narazen sik eng kae, khana RŌNGPU re akakōn sik che kae.” (Hinga achang inchu 

Philisti he’n David kha anthat sik jo, ama khet in that mak jo ning, tia Saul in 
amandon). 

18David in amasôn, “Kei reng kamâk akachang sik eng hi, kei hi tu eng mo, khana 
ka-innshung hi heimo akae a?” ati. 

19Tâk-kha Merab kha David hneng pekna sik ahnai jo pha, Mehola mi Adriel 
intipa hnenga anpek jo. 

20Kha’num, Saul sanu Michal kha David leh inlungset hei, khavakha Saul in athei 
pha le’npâk a kae. 

21Saul in amandon, “Michal hi David kapek sik, ama man-ôkna chânga kahmang 
sik, khana Philisti he’n anthat sik.” Khava jâra Saul in vōi 2 changna David hneng 
ati, “Nang kei kamâk akachang sik che kae.” ati. 

22Aṭōn karônhei kha binga David hneng hinga amanti hei: “Rengpa’n nachunga 
katlai khana aṭōn karôn rakip in anmadu che; tûn hi asanu ompuina sik a pha 
kaṭha jo kae.” 

23Khava jâra anmani’n David hneng khanga anvati jo, ama’n amasôn heia ati, 
“Reng kamâk chang sik kha kaja ka-om tak inkhat kae, kei kapō sara leh hnemna 
kase inkhat sik a chu kalenrei.” 

24David ṭonghri kha aṭōn karôn he’n Saul hneng anmanthei jo, 

25Saul in David hnenga hripek sik kha anhnenga hinga ṭong apek hei: “Rengpa’n 
nanga inphut hmōinu man amadu khachu, aremi kathihei phuhlōna Philisti 
akathihei vun 100 heitan sik kha kae.” (Hivahi Philisti he’n David kha anthatna 
sik a Saul mantlukna kae.) 

26Saul ṭonghri kha aṭōn karôn he’n David hneng anhri pek jo, David um reng 
kamâk chang sik kha amandona inpâk jo, luhôngna kani atluk mak hma, 

27David leh ami he’n kakōn heia, Philisti mi 200 anvathat hei. Ama’n anvuntan 
kha rengpa hneng achoia akamâk achang theina sik a, khaseng kha ama tathat a 
anteipet jo. Khava jâra Saul in asanu Michal kha David hnenga nuhmei sik a apek 
sik kasōk jo. 

28 RŌNGPU’n David kha a’nṭhōipui jo khana asanu Michal in David kha alungset jo 
ti hi Saul in inthengtak a amanhret jo. 

29Khava jâra Saul in David kha aṭit chet jo khana ama ahring lai seng a’nrepui 
kachang jo. 

30Philisti remihei kahong heia re intuk hei, tâk Saul ṭōnkarôn ralak-hei kanek a 
David in hme asōpek a kae. Khava jâra David kha arahming inthang hêr jo. 

Samuel Inkhatna 19 

Saul in David Asuk manrim 
1Saul in David thatna sik a aṭōn mantluk kha asapa Jonathan leh aṭōn karôn rakip 
hneng ahri pek hei. Tâk Jonathan chu David kha arangei hêr, 

2khava jâra ahnenga ahri, “Kapa’n nang that sik chea intluk jo. Ajîng jîngkâra 
inrin ṭhak a om roh, hmun khat a marûk a om roh khana inthup roh. 

3Kei kase leh nang inthupna hleipuk a kapa hnenga kangir sik eng, khana nang 
chungchânga ahnenga kahri sik. Hei-inkhat kamanhret inchu, nang kamanthei 
sik che.” 

4Saul hnenga Jonathan in David kha amanpâk a ati, “Apa, nasōkpa David hneng 
dikmak tlomak roh. Ama’n akadik mak heite nahnenga tlomak; khava kanek a 
atlo rakip hi nang sik a inthōpuina kalentak kae. 

5Goliath athat lai ahringkhō manerlo kae, khana RŌNGPU’n Israel sik a torna anei 
kae. Khan chu heijâra mo ṭhenakase mi inkhat hnenga dikmak natlo hnōm khana 
ajâr kasea David nathat hnōm?” 

6Jonathan ṭonghria khan Saul kha amanhnōm jo khana David kha that mak jo 
ning tia RŌNGPU rahminga intepna anei jo. 

7Khava jâra Jonathan in David kha abek a heirakip ahri pek jo; khana Saul 
hnenga aṭhōia hma aleitlo kapōa David in rengpa kha arazen jo. 

8Philistihei leh re kasōk nôk jo hei. David in abuhlu heia ator jo hei khana 
leikatlân jo hei. 

9Ni khat chu RŌNGPU a inphut rathla kaṭhamak khan Saul chunga kachu nôk jo. 
Akut a kasei achoia a-inna le’n onga ka-om, khana David chu aṭingṭang 
amanhringa kae. 

10Saul in David kha akasei vânga banga kakhô manbek sik a intluk jo, tâk David 
kha inchômsōt a kasei khan banga kahlut inphun jo. David chu katlâna kasesōt 
jo. 

11Khava ning jân a David inn kha anhngâk a ajînga jîngkâra anthatna sik a Saul 
in mi ṭhahrep atir hei. David nuhmei Michal in gîkna apek, “Tuning jân natlânsōt 
mak inchu ajînga chu kathi sik jo che.” 

12Thlikot a inphut amanu’n amanṭum a, ama kha katlâna kasesōt jo. 

13Khava sōa amanu’n inna limsyem inkhat aloa, rakhum chunga ada a, ke hme 
vânga a’nsyem lukham kha luthlōnting ada a pōn inkhat vâng amakhu jo. 

14Saul mihe’n David kasura anhong pha, Michal in ama kana jo tia amanthei hei. 

15Tâk-kha anmani khet in David kha an-enna sik a Saul in ahei tir male jo hei. 
Ama’n ṭong apek hei, “Arakhuma inphut hin heiṭhōi ruh, ke’n kathat sik kae.” 

16Anmani innshunga kahlut heia rakhum chunga innshung pathen limsyem 
inkhat khana aluthlōna ke hme lukham kha anvahmu jo 

17Saul in Michal hneng ader, “Heikhonga mo hing’hin kei nahōn enga ka’nrepui 
pa kha namasōsōt?” Amanu’n amasôn, “Ke’n ama tlânsōtna kha ka’nthōpuimak 
inchu athat sik enga ahri jâra kae.” 

18David kha katlânsōt a Rama a Samuel hneng kase jo khana Saul in ahnenga atlo 
rakip kha ahri pek jo. Khava sōa ama leh Samuel kha Naioth a kase heia vaka-om 
jo hei. 

19Rama a Naioth a khan David ka-om ti kha Saul hneng anleihri pek jo, 

20khava jâra mi ṭhahrep ama kasur sik a atir hei. Samuel hlamkeina thōia, 
sânkathem rup khat akalâm leh aka-ông hei anvahmu hei. Khava sōa Pathen 
rathla in Saul mihei chunga kachu heia anmani’m akalâm leh aka-ông anphut jo. 

21Saul in hivahi athei pha, tirle katam det ahei tir jo hei, anmani kha’m akalâm 
leh aka-ông anphut nôk jo. Vōithum changna ama’n tirle ahei tir hei, anhnenga 
khang tlit a leikasōk nôk jo. 

22Khan chu ama khet Rama sik a se aphut jo. Ama tuikhur kalentak Seku intia 
khan aheitlung pha, khon mo David leh Samuel aka-om hei tia ader hei, Naioth a 
ka-om hei tia anhri pek. 

23Khava hmun a ase pha, ama kha’m Pathen rathla’n kachu jo, Naioth hlamdunga 
kalâma ka-ông joa kae. 

24Apōn leh ader alosōt a Samuel hmaikunga kalâma ka-ông joa kae, khava ning 
sûn nilun leh jânsôt akarōkpet a inthlong jo. (Ṭongchîk, “Saul kapha sânkathem 
ahong kae jo mo?” tina hi hina a’nphut kae.) 

Samuel Inkhatna 20 

Jonathan in David A’nthōpui 
1David kha Rama a Naioth khōa inphut katlânsōt a Jonathan hnenga kase jo. 
Ama’n ader, “Ke’n heimo katlo jo?. Hei ṭhena mo kanei jo? Hei dikmak mo napa 
chunga katlo joa that sik a amadu eng?” 

2Jonathan in amasôn, “Nang nathi sik hi Pathen in hnōm mak! Kapa’n atlona 
rakip, akakhôk leh akakhôk mak, amanthei eng, hivahi kei hneng thup mak ning. 
Nahri hi dikmak!” 

3Tâk-kha David in amasôn, “Nang in kei heituk a nalungset eng mo ti hi napa’n 
kaṭhadek a amanhret, aṭōn mantluk kha nang manthei mak sik chea amandon 
kae, nang malung atônhêr sik ti jâra kae. Akahring RŌNGPU rahminga nahnenga 
a’ntep eng kae, kathina sik kethon khat rōk ka-om jo!” 

4Jonathan in ati, “Namadu heikhat kha katlo pek sik che.” 

5David in amasôn, “Ajing kani khi Thlather Revei kae, kei hi rengpa leh bu kanta 
sâksap sik kasōk; atip ninga khōhlei katlunga hleipuk a inthup sik eng. 

6Napa’n busâkna dokhânga ka-om mak amanhret inchu, ka-innshung akhenga 
sik a kum a inthoina tōkna pha achang jo jâra, inna inranga kase theina sik a ke’n 
nang hneng hnōm pekna kader chea namanse eng kae tia khan hripek jo roh. 

7Ama’n, ‘Kaṭha jo,’ ati’nchu kei inhuk sik eng; tâk ahnuk ahong nat jo’nchu, kei 
suksetna sik a intluk jo ti namanhret sik jo. 

8Lungsettak a hivahi atlopek roh, khana nang in kei hneng a’ntheng intepna 
nanei kha anitpek roh. Tâk kaṭhe inchu, nangkhet in athat roh! Heisik a mo napa 
hnenga anthatna sik eng naṭhōi sik eng?” 

9Jonathan in amasôn, “Khang khavakha mandonbek um mandon mak roh! 
Kapa’n nang sukset sik a a’ntlukna kamanhret khet inchu, kamanthei mak sik 
chea mo?” 

10Khan chu David in ader jo, “Napa’n nahnenga hnuk nattak a amasôn che’nchu 
tu’n mo kei amanthei sik eng?” 

11Jonathan in amasôn, “Hleipukting sesōt rih.” Anmani khanga kase jo hei, 

12khana Jonathan in David hneng ati, “RŌNGPU Israel Pathen kha eini sâkhia 
chang rasoh. Ajîng kania leh abân kania hiva phatak a kapa hneng kader sik. Ama 
omje kha aṭhat inchu., ṭong kahei manrôn sik che. 

13Ama’n sukset sik chea amandon inchu, khana kahri pek mak chea, kadam 
senga kamantlânsōt mak che’nchu RŌNGPU’n avōk hlon rasoh. RŌNGPU’n kapa 
hneng aleiompui kapōa nang ompui che rasoh! 

14Kei kalahring inchu, lungsettak a nang in na’ntepna intheng kha nit roh khana 
kei lum lona nei roh; tak kei kathi jo’nchu 

15khava lum lona kha ka-innshunga ahei tik a malâr roh. Khana RŌNGPU’n nang 
inrepuihei asuk manhmangsō phale’m 

16eini khat leh khat intepna kha kōimak rasoh. Akōi jo’nchu, RŌNGPU’n akarâk sik 
che.” 

17Ave nôk a Jonathan in, ama kha David in alungsetna sik a intepna amannei, 
ajârchu Jonathan in abinga a’nlungset kapōa David kha alungset a kae. 

18Khava sōa Jonathan in David hneng ahri, “Jîng kani khi Thlather Revei achang 
jâra bu sâkna na’nveimak inchu inhretseng sik. 

19Ajing bân atip a na’nveimakna kha inhretchet sik jo, khava jâra khan vōi khat 
na’nthupna khan se roh, khana hlung inbuk panga khan va’nthup roh. 

20Ke’n bitin inkhat karadin kapōa, thesang 3 kahei kâpsōt sik hei. 

21Khava sōa kasōk hnenga se’na va’nlo roh kati sik. Ahnenga hinga, ‘Enroh, 
thesanghei kha nasira ka-om jo hei; hrut hei roh,’ kati’nchu nang sik ṭhatmak om 
mak ning tina kae, heikasōk thei che. Nachunga thi leh nat om mak ning, 
akahring RŌNGPU rahminga intep eng. 

22Tâk-kha ke’n ahnenga “Thesanghei kha nanga inphut hmunlak ting ka-om hei 
kati’nchu; nang sesōt jo roh; ajârchu RŌNGPU’n atirsōt jo che kae sik. 

23Eini khat leh khat ni-intep chunga hin, eini’n ahei tik a ninit theina 
sik RŌNGPU’n pui amathluk sik.” 

24Khan chu David kha hleipuk a inthup jo. Thlather Rehōia khan, Saul Rengpa 
kha busâkna kahong jo, 

25angaia a’n-ongna bang hnenga in-ong jo. Abner in abâna in-ong, khana 
Jonathan kha ahmai inhnget a in-ong. David in-ongna chu karōk jo, 

26tâk Saul in khava ning chu heite hrimak, ajârchu amalunga amandon, “David 
chunga heikhat akasōk a beklanga a’nthengmak kae.” 

27Abân kani ning, Thlather Revei kahnunga ni khat, David hmun kha karōktlit 
nôk jo, khana Saul in Jonathan kha ader, “Heijâra mo David jâning um tuning um 
busâkna akahongmak?” 

28Jonathan in amasôn, “Ama’n Bethlehema sena sik a kei hneng ader eng. 

29Ama’n, ‘Amanse roh, ajârchu ka-innkō he’n khōpuia inthoina tōkna antlo sik, 
khana ka-u he’n hong ngar roh tia ṭong anheipek eng,’ ati. Khava jâra ama 
nadokhânga ahmun alo mak kae.” 

30Saul kha Jonathan chunga ahnuk kana hranghra jo khana ati, “Nanu kha heituk 
a racham kase leh taksenthei akachangmak mo! Tûnchu nang in David kha nasan 
kha kamanhret khana nabinga leh nang nu kha hmaimôk napek jo! 

31David ahring lai seng nang in hiva ram reng chang hêrmak tin ti hi manhret 
mak che mo? Tûn se roh, hin heiṭhōi roh, ama akathi nger sik kae!” 

32Jonathan in amasôn, “Heisik a mo akathi sik? Heimo atlo jo?” 

33Khan chu, Saul in Jonathan kha thatna sik a akasei vâng aheikakho jo, khan chu 
apa’n David kha that nger sik a amantluk jo ti hi Jonathan in amanhretsōt jo. 

34Jonathan ahnuk kana hêra dokhânga inphut kangirsōt jo khana khava ning 
heite sâk mak jo, khava thlather Revei ni 2 tluk ning khan. David jâra amalung 
kachâm hranghra jo, ajârchu Saul in inzak apek joa kae. 

35Abâna jîngkâra David leh an-inhnōmna dungjuia, Jonathan kha David 
inhmupui sik a hleilai ting kase jo. Rether naipang inkhat a’nṭhōi 

36khana ahnenga ahri, “Tlân ina thesang kakâp sik hei hi vajongsōt hei roh.” 
Retherpa kha atlân pha ama kakhe chet a Jonathan in thesang inkhat akâpsōt a 
kae. 

37Retherpa khan thesang tlâkna hmun kha aphâk pha, Jonathan in retherpa 
hneng ka-ônga, “Thesang kha akahladet a ka-om! 

38Khan ngir hnâm mak roh! Inrang roh!” ati. Retherpa khan thesang kha aloloia 
akapu hneng hong inle jo, 

39khahei seng kha heitina mo ti manhret mak; David leh Jonathan rōk in 
anmanhret a kae. 

40Rether naipang hnenga Jonathan in are hmangchâk-hei kha apek a khōpuia 
aleichoi malena sik ahri pek. 

41Rethernai kha asesōt jo pha, hlung inbukna panga inphut David kha hong 
kasōk, amarkhup athlep a vōi 3 raleia ahmai abia kae. Ama leh Jonathan injôp 
heia kaṭap jo hei; David malung inrimna kha Jonathan kanek um akhe hêr jo. 

42Khan chu Jonathan in David hneng ahri, “RŌNGPU’n ompui che rasoh. Eini khat 
leh khat kâra a’ntheng intepna nineina kha, nang leh kei kâra, nang sōn leh kei 
sōnhei kâra, ahei tik a ninitna sik RŌNGPU’n pui mathluk rasoh.” Khava sōa David 
kasesōt jo; Jonathan kha khōpuiting inle jo. 

Samuel Inkhatna 21 

Saul hnenga inphut David Tlânsōt 
1David kha Nob khōa Ahimelech thempu hneng kase jo. Ahimelech kha innok 
pum a David inhmupui sik heikasōk khana ati, “Heisik a mo nabing rōk a hin 
akahong che?” 

2David in amasôn, “Rengpa ṭōn inkhat a akahong eng kae.” Ahei tir enga katlo sik 
ṭōn hi tûte inkhat in manhret mak hei rasoh ati. Kamihei chu, hmun inkhat a 
inhmu rih tia kahri pek jo hei. 

3Khan chu tûn nang in heimo sâk thei nanei? Buhlom pheng 5 leh heikhat nanei 
kha apek roh.” 

4Thempu’n ati, “Ke’n buhlom sâkngai chu neimak eng, a’ntheng buhlom rōk 
kanei; namihei tûnlai nuhmei leh a’ntônmak anchang inchu nansâk thei sik.” 

5David in amasôn, “Ôk, inchunpui mak hei. Ṭōn heikhat a kansōksōt inum, 
kamihei beklanga inthenga aka-om ṭhak hei kae; tûnlaia ṭōn kakhôktak a 
kanhonglai hinchu heituk-hrep a a’nthengdet sik hei mo!” 

6Khava jâra thempu’n buhlom intheng kha David apek jo; ajârchu anei buhlom 
kha Pathen hnenga a’ntōksōt rōk kha kae, khavakha a’ntheng dokhânga inphut 
anloa buhlom ather vâng anthleng jo. 

7(Khava ning khan Saul ran ka-ensuihei hlamkakei, Edoma Doeg intipa kha 
beklanga ṭōn inkhat jâra khana khan leika-om.) 

8David in Ahimelech hneng ati, “Kasei nanei mo achangmak leh chemjâm napek 
tor sik eng mo? Rengpa ṭongpek eng khan ahei manhnot rei enga, kachemjâm 
leh kahmangchâk alak-hei jongsōt tor mak jo eng.” 

9Ahimelech in amasôn, “Elah Phaichama nang in naleithat Philisti mipa Goliath 
chemjâm kha kanei, zakkō katôi dana kahnungting pōn vânga a’nzea inda. 
Namadu’n chu inlo roh, hina aka-om hmangchâk chu kharōk kha kae.” David in 
ati, “Chu apek roh. Khona achang innum akaṭhachet chemjâm om mak!” 

10Khan chu David kha Saul a inphut katlânsōt a, kasesōt jo, Gath a Reng Achish 
hnenga kase jo. 

11Rengpa sōk he’n Achish hneng anti, “Hiva mi hi anrama reng kachang jo David 
kha changmak a mo? Nuhmei he’n anlâm pum a ama chungchânga hla ansâk a, 
‘Saul in lishing lishing athat, David in lishing sôm sôm athat,’ tia anhla phōpa kha 
hiva mi hi kae.” 

12Anṭonghri hei khan David malung atôn jo, khana Reng Achish kha aṭit hêr joa 
kae. 

13Khava jâra anmani’n ahnenga anhong pha David in mikamotak inkhat a inhlem 
jo khana hei-inkhat athemna sik anmanchu pha a’nvet kapōa inhlemsak jo, 
khōpui kekot heia akarit heia ama kha ahner hmea achihrui amankai heia kae. 

14Khava jâra Achish khan aṭōn karônhei hneng ahri, “Enruh! Mi hi a’nvet kae! 
Heisa mo kahnenga nantahong ṭhōi? 

15Ke’n mi invet katluk a kaneimak a mo? Heisa mo ahlop inkhat amona ṭōn vânga 
kei inhângna kapek sik a ka-innshunga nantahong ṭhōi?” 

Samuel Inkhatna 22 

Thempuhei Antathat hei 
1David kha Gath khōpuia inphut katlâna, Adullam khōpui hnenga hlungkōk a 
vaka-om jo. Asopui hei leh a-innkō he’n khana aka-om kha anthei pha, ahnenga 
kahong jo hei. 

2De inrimna kathok rakip, bat leh râk kaneihei, malung akatlaimak hei, pase 400 
ahnenga kase hei, anmani hlamkakeia inṭang jo. 

3David kha Moab ram a Mizpah a khanga kase, khana Moab rengpa hneng avahri, 
“Pathen in kei sik a heimo amantluk pek eng ti kamanhret sōt mak kârseng 
lungsettak a kanu leh kapahei nahnenga hong hei sona hin aman om pek hei 
roh.” 

4Khang’khan David in anu leh apahei kha Moab rengpa hnenga adahlon jo hei, 
khur kōk shunga a-omlai seng anu leh apahei kha Moab rengpa hneng leika-om 
jo hei. 

5Khava pha sânkathem Gad kha David hneng kahonga ahri, “Hin om mak roh, 
Judah ram a tûntak se jo roh.” Khava jâra David kasōksōt a Hereth ratu thōia 
kase jo. 

6Ni khat chu Saul kha Gibeah tlângbung chunga tamarisk thingkung thōia in-ong, 
akut a kasei achoia aṭōn karôn rakip akimvea kangir hei. David leh aloihei kha 
an-omna anhmu jo ti ṭong Saul hneng anhri pek, 

7aṭōn karônhei hneng ati, “Rangei ruh, Benjamin mihei! David in nangni 
nankhenga hlei leh vomhrui rahōn apek sik cheia khana aremi kâra ṭōnkarôn 
amanchang sik chei tia nantamandon mo? 

8Khava sik jâra mo kei kadōia a’ntluk chei? Kasapa khet leh David inmattōna 
atanei kha tûte inkhat in ahri pek mak chei. Tûte inkhat in amandon mak chei 
khana kamihei kâra inkhat, David in tûnlai hin kei thatna sik a ahlam a-en leh 
kasapa’n mathokna anei kha tûte inkhat in amanthei mak chei!” 

9Doeg intipa kha Saul ṭōnpui karônhei kâra khan kangir, ama’n ati, “Nob khōa 
David kha Ahitub sapa Ahimelech hneng kavaselai kahmu. 

10David in heimo atlo sik kha Ahimelech in RŌNGPU hnenga aderpek, khava sōa 
David kha thlai ahlek apek a Philisti mi Goliath chemjâm kha apek jo.” 

11Khava jâra Reng Saul in Ahimelech leh a-innshung mi rakip, Nob a thempu 
kachang hei kha’m, ava manbek jo hei, khana anmani kahong hei. 

12Saul in Ahimelech hneng ati, “Rangei roh, Ahimelech!” Ama’n amasôn, “Apu, 
nasōk ka-om eng.” 

13Saul in ader, “Heisa mo nang leh David in kei kadōia a’ntluk chei? Heisa mo 
ahnenga bu leh chemjâm napek, khana ama sik a Pathen derna nanei pek? 
Tûnchu kei adōi jo eng khana kei thatna sik a ahlam ajong jo!” 

14Ahimelech in amasôn, “David hi ṭong kajuipen ṭōnkarôn inkhat nachen kha 
kae! Ama hi nakamâk, nakahrung raja-hlamkakei, khana reng-innpui shunga mi 
rakip in kajana antanei mi kae. 

15Kadik, ama sik a ke’n Pathen hneng ṭongderna kanei, khana hivahi ahma kakei 
changmak. Nang kadōia intlukna chungchânga chu, Reng kalûr nang in kei leh 

ka-innshung tûte inkhat in nantadem mak sik ung kae. Hiva chungchânga kei 
heite manhret mak eng!” 

16Rengpa’n ati, “Ahimelech, nang leh na-innshung mi rakip akathi sik chei kae.” 

17Khan chu ahnenga kangira ka-om remihei hneng, “Rōngpu thempuhei hi that 
hei ruh! David leh marûk a ṭōn anmantluk khana atlânsōt kha anmanhret pet 
inum amanthei mak hei.” Tâk akahngâk remi he’n RŌNGPU thempuhei thatna sik 
a ankut kalâng hnōm mak heia kae. 

18Khava jâra Saul in Doeg hneng, “Nang in that hei roh!” ati–Deog in athatpet jo 
hei. Khava ning thempu von zakkō kabong invona rahōi kasōk thempu 85 athat 
hei. 

19Saul in thempuhei khōpui Nob a aka-om rakip thatna sik a ṭong apeksa jo hei: 
nuhmei-pase, naipang leh naite, sehrat, shakōrtung leh kemōng, ankhenga 
anthatpet hei. 

20Tâk-kha Ahimelech sahei kâra inkhat Abiathar kha leikatlânsōt man a David 
hneng kahlut jo. 

21Heikhonga mo Saul in RŌNGPU thempu athat hei kha ahri pek. 

22David in ahnenga ati, “Khava ning Doeg kha khana khan kahmu pha, Saul 
hneng avahri nger sik tia kamanhret. Achang jâra na-innshung mi rakip thina 
kha kei jâra kae. 

23Kahnenga om roh, ṭimak roh. Saul in nang leh kei athat hnōm me kae, khana 
kei leh om hin nang inhukna kachang sik.” 

Samuel Inkhatna 23 

David in Keilah Khōpui Ahuk 
1Philisti he’n Keilah khō re antloa antalōk ther sâng anchomsō jo ti hi David in 
aleithei. 

2Khava jâra David in RŌNGPU hneng ader, “Philistihei re kasō sik akase sik eng 
mo?” RŌNGPU’n amasôn, “Ôk. Buhlu hei roh khana Keilah kha huk roh.” 

3Tâk-kha David mihei khan anti, “Judah a hin ṭit sik katluk a ninei; Keilah a nisea 
Philistihei nivasōrep he’nchu kakhôk chet sik jo!” 

4Khava jâra David in RŌNGPU hneng ṭong ader nôk, khana RŌNGPU’n ahnenga ati, 
“Se roh Keilah vasō roh, ajârchu Philistihei chunga torna kapek sik che.” 

5Khava jâra David leh amihei kha Keilah a kase heia Philistihei anvasō jo hei; mi 
katamtak anthat hei khana anranhei anchom heia kae. Khanga kae David in 
Keilah ahuksōt kha. 

6Ahimelech sapa Abiathar khan atlânsōt a khana Keilah a David hneng avahlut 
pha, thempu invona zakkō kabong kha ahei choia kae. 

7Keilah a David kase jo ti ṭong kha Saul hneng anhri pek jo, ama’n ati, “Pathen in 
karatha neina thōia ada jo. Khōpui bang ka-om leh rekur kot aka-om khōpuia 
David kasea abinga chânga in-ôk jo.” 

8Khava jâra Saul in re katlo sik a, Keilah a sea David leh amihei katuk khum sik 
a aremihei abek jo hei. 

9Saul in ama chunga buhlu sik intluk jo ti kha David in athei pha, thempu 
Abiathar hneng ati, “Thempu von zakkō bong kha hin heichoi roh.” 

10Khava sōa David in ati, “RŌNGPU Israel Pathen, nasōk kei jâra Saul in Keilah a 
jōnga suk manhmang sik tia a’ntlukna kha kathei jo. 

11Keilah mihe’n Saul kut chunga kei hi antapek sōt sik eng mo? Ke’n ṭong kathei 
kapōa Saul kha akahong khet sik mo? RŌNGPU Israel Pathen, amasôn roh tia 
kader che!” RŌNGPU’n amasôn, “Saul kajōng sik.” 

12David in avea ader nôk, “Keilah mihe’n kei leh kamihei hi Saul kut a antapek 
sōt sik ung mo?” RŌNGPU’n amasôn, “Anpek sōt sik chei.” 

13Khava jâra David leh amihei 600 kapō hei kha Keilah andahlona khanga 
kasesōt jo hei. David kha Keilah a inphut katlânsōt jo ti hi Saul in athei pha, aṭōn 
mantlukna kha kahai jo. 

Tlângrama David 
14David kha tlângrama inthup a ka-om, Ziph hnenga ramhânga. Saul in ama kha 
surna sik a intluk ṭhak, tâk Pathen in David kha akut a pek sōt mak a kae. 

15David in ama kathat sik a, Saul jōng kakōn ti hi amanhret. David hi Ziph hnenga 
ramhâng, Horesh a leika-om. 

16Khana khan Jonathan in ahnenga kasea Pathen hrungna ahrimanhnet pek a 
avamathok, 

17ahnenga ati, “Ṭitmak roh. Kapa Saul in kahmei masōk mak tin che. Israelhei 
reng kha nang che kae ti hi leh nang thōia kei ka-om sik kha ama’n amanhret.” 

18Anmani 2 ṭhōn inchangna a’ntheng intepna annei joa kae. David kha Horesh a 
ka-oma, Jonathan kha a-innting inle jo. 

19Ziph a mi ṭhahrep in Gibeah a ka-om Saul hneng kase heia anvahri, “David kha 
kanram Judah ramhâng thlâng tinga Hachila Tlânga Horesh a inthup a ka-om. 

20Akalûr Reng, nang in heituk a ama nasurhnōm mo ti hi kamanhret; khava jâra 
kanrama hong roh; nasur ngerna sik kantlopek sik che.” 

21Saul in amasôn hei, “Nanilungset hêr jâra RŌNGPU’n mahâmṭhat pek chei rasoh! 

22Vōi khat nôk se ina vamanchên ruh; khon mo aka-om khana tu’n mo ahmu 
vamanchên ruh. Ama mi kaliptak kae tia ke’n kathei. 

23A’nthupna tak kha manhret ruh, khana inrangtak a kei hneng ṭong pekna sik a 
tlo ruh. Khan chu nangni leh kei kase sik me, khan ama khava ramkei shunga a-
om inchu, Judah ram pumpuia achang inum kamanlōi sik kae.” 

24Khava jâra ama anhei dahlona Saul hongmak hma Ziph a he’nle jo hei. David 
leh aloihei kha Judah ramhânga thlâng ṭhen shunga phai kachâr, Maon ramhâng 
thōia ka-om hei. 

25Saul leh amihei kha David kajong sik a kasesōt hei, tâk ama’n khavakha atheia 
Maon ramhâng thōia hlung hmebunga kasea vaka-om jo. Hivahi Saul in athei 
pha, David kajonga kase jo. 

26Saul leh amihei kha tlângpang inkhat ting ka-om hei, lang khat ting aka-om 
David leh ami heia inphut ahlop a ka-om hei. Anmani kasur sik a anlangting 
kahong heia inhnai jo hei, Saul leh ami heia inphut tlânsōtna sik a inranga intluk 
jo hei. 

27Khava laitak tirle inkhat heikatlunga Saul hnenga ati, “Inrangtak a hong inle 
roh! Philisti he’n ram hi anbuhlu jo!” 

28Khava jâra Saul in David amanlōi kha kahai jo, Philistihei re katuk sik a kase 
jo. Hiva jâra ahmun kha Inṭhenna Hmebung anti jo. 

29David in ahmun kha adahlona Engedi ramkeiting kasea va’nthup jo. 

Samuel Inkhatna 24 

David in Saul Hringkhō Aṭhensōt 
1Saul in Philistihei re avatuksōa ahe’nle pha, David in Engedi ramhânga aka-om 
kha anmanthei jo. 

2Saul in Israel shunga remi kahrângpen 3,000 aṭhōi heia David leh amihei 
kajonga Sharja Hlungpuia nisōting kase hei. 

3Ama kha hlam sira kemōnghei kur hnenga hlungkhur shunga, te akasōk sik a 
kahlut jo. Hinga leikasōk jo, hlungkhur shung khan David leh ami he’n amak hma 
a khan ale’nthupdek jo hei kae. 

4Aloi he’n ahnenga anti, “Hivahi nang sik pha kaṭha jo kae! RŌNGPU’n 
na’nrepuihei kha naratha hratna thōia kada sik hei ati kae; khana namadu hrep 
kha ahnenga natlo thei jo.” David kha inchômsōt a Saul manhret loa azakkō hmor 
atuktanpek jo. 

5Khava sōa David mandon ṭhen theina khan ama malung jôk asuk manbōi jo, 

6amihei hneng ati, “RŌNGPU’n reng inkhat a akadeisōt jo, kakapupa chunga 
suksetna heikhat katlo makna sik a RŌNGPU’n aṭhensōt rasoh! Ama rōk chu 
sukset mak rong, ajârchu ama hi RŌNGPU takadeisōt reng kae.” 

7Khang’khan ami he’n Saul kha re antukmakna sik a amanhnōm jo hei. Saul kha 
indinga, hlungkhur kha adahlona ahlam se aphut jo. 

8Akahnunga David in ajuia abek, “Akalûr Reng!” Saul kha hong inhe, ama kajana 
pekna David in raleia inkuna 

9ati, “Ke’n nang kasuk manset sik che tia mihei ṭong kha heisa mo narangei? 

10Tûntak khan hlungkhur shunga RŌNGPU’n nang kei ratha hratna thōia ada jo 
che kha nabinga namanhret thei sik. Kami ṭhahrep he’n nang that sik a anmanse 
eng, tâk nang sik a kamalung inrima kati, sukset mak che rong ajârchu RŌNGPU’n 
reng sik a akadeisōt inkhat che kae. 

11Apa, ke’n kamatu napōn hmor hi enroh! Kathat tor jo che kae, khava kanek a 
hirōk hi katansōt kae. Hivahin namanhret thei sik khachu ke’n nachunga redōi 
sik a, sukset sik a intluk mak eng ti kha. Ke’n heite nahnenga dikmak 
katlomakjen ravâng, nang inchu that sik a namanlōi enga kae. 

12Eini kâra tu mo akaṭhe me RŌNGPU’n ṭong tan rasoh! Kei kadōia naṭōntlo jâra 
khan Pathen in karâk che rasoh, ajârchu ke’n nang sukset mak che eng. 

13Ṭong marōa a’nhri kha namanhret, ‘Ṭhatmak hi mikaṭhamak rōk in atlo.’ 
Khava jâra ke’n sukset mak che ning. 

14Israel reng in that sik ati mi kha enroh! Ama’n ahnong kha enroh! Ui kathi, 
uihrik hrep kae! 

15RŌNGPU’n ṭong atan sik, eini kâra tu mo akaṭhe me, ama’n ṭong amathlâk sik. 
Hiva ṭong kasōk hi ama’n ensin rasoh, ahrung rasoh, khana nanga inphut kei 
ahuk rasoh.” 

16David in ṭong ahrisō pha, Saul in ati, “David kasapa, nangkhet che mo?” Khana 
ama ṭap aphut jo. 

17Khava sōa David hneng ati, “Nang kadik che, khana kei dikmak eng. Ke’n 
nachunga khava dikmak katlolai khan, nang chu kachunga kaṭha hêr che! 

18Tuning kei chunga heituk-hrep akaṭha che mo ti kha namalâr jo, 
ajârchu RŌNGPU’n naratha neina thōia ada jo eng kapha, nang in athat mak che. 

19Heituk mo mi inkhat in a’nrepui asura khana sukset loa amasō ṭhak sik? 
Tuning kei hneng natlona jâra khan RŌNGPU’n vâng pek che rasoh! 

20Nang Israelhei reng hongkachang sik che khana nang vairôn thōia rengram hi 
aka-om sik kae tia tuning hin kamanchên jo. 

21Tâk kei leh ka-innshung rahming mahngia a-om makna sik, kei sōnhei chu 
ṭhensōt sik heia RŌNGPU rahminga kahnenga intep roh.” 

22David in katlo sik tia le’ntep jo. Khava sōa Saul kha inna inle jo, khana David 
leh ami he’n an-inthupna hmun a inle jo hei. 

Samuel Inkhatna 25 

Samuel Thina 
1Samuel kha kathi jo, khana Israel rakip intûp heia ama sik a ṭajai ansuia kae. 
Khava sōa Rama a a-inna anvûm jo. 

David leh Abigail 

Hivasōa, David kha Paran ramhânga kase jo. 

2-3Maon khōpuia inphut Caleb phungṭhen mi arahming Nabal inti inkhat leika-
om, Carmel khōpui hnenga ram kanei mi kae. Mi kaneitak kae, kemōng 3,000 leh 
ke 1,000 hei kapu kae. Anuhmei Abigail hi ahme kaṭha khana kasing, tâk ama chu 
amalung kasin khana ahnuk kase. Nabal in Carmel a akemōnghei anhme alei-ep 
hei, 

4ramhânga aka-om David in hivahi athei jo, 

5khava jâra Carmel a akase sik, Nabal kajōng sik khana ama chibei inthlung sik 
a rether 10 atir hei. 

6Nabal hneng vahri sik kha amanthei hei: “Kanṭhōnpa, David in chibei ahei pek 
che, nang leh na-innshung nami rakip chunga ṭhatthei om rasoh! 

7Nakemōnghei sam navoa ka-om che ti hi ama’n athei, khana nakemōng 
kakhemhei kha keini leh ka-omsap ung khana sukset mak hei ung ti hi 
namanhret sik a amadu. Carmel khōa an-omshung senga anneinâk heikhat 
mihe’n marûk pek mak hei. 

8Namihei der hei roh, anhri pek sik che. Revei kani sik a akahong ung kae, khana 
David in keini hi lungset a narahlâng sik unga aheingek che. Lungset a nator 
khama nasōk keini leh naṭhōn David sik a thlai apek roh.” 

9David mihe’n David rahminga ṭong hi Nabal hneng anhri pek jo. Khana 
anmani’n anhngâk a ka-om hei, 

10Nabal in achaina amasôn hei, “David? Ama hi tu mo kae? Ama chungchânga 
latheihêr mak eng! Tûnlai hi sōk katamtak ankapu hnenga inphut ahei katlânsōt 
mihe’n ram hi kasip sō jo hei! 

11Kakemōng sam kavo hei sik kathat ran hme, khana kabuhlom leh katui kha 
heichoi mak ning khana khona inphut akahong hei mo ti inhret lo mihei hneng 
pek mak hei ning!” 

12David mihei kha ahnenga inle jo hei khana Nabal ṭonghri kha anhri pek jo. 

13Ama’n ṭong apek hei, “Nanchemjâm kha kir mankop et ruh.” Ankhenga antlo 
et jo. David inum achemjâm akir mankop jo khana ami 400 kasesōt jo hei, mi 200 
hei chu thlai aka-om seng leh andahlon jo hei. 

14Nabal sōk inkhat in Nabal nuhmei Abigail hneng ati, “Nathei jo mo? David in 
ramhâng thōia inphut kanpu hneng chibei leh inṭhōia mi ahei tir hei, tak ama’n 
inzak apek heia kae. 

15Tâk-kha anmani eini sik a akaṭha hêr hei kae; pha rakip a hlei laia anmani leh 
kan-omsap shunga, kanneinâk heite marûk mak hei. 

16Kemōng kankhemna anmani leh kan-omsap lai seng sûn leh jân anhrung ung. 

17Hivahi mandon kaṭha roh khana heimo tlo sik intluk roh. Hivahi kanpu leh a-
innshung pumpui sik a ṭōnse hongkachang thei. Kanpu chu akamo, ṭong 
inngeimak kae khana tûte ṭong rangei mak ning!” 

18Abigail in inrangtak a buhlom 200 leh ju shavunpeng 2 kasip phet, ro manhmin 
kemōng 5 hme, hmuchi katheisa kilograme 17, vomhrui kachâr abor 100, 
theichang kachâra insyem buhlom 200 hi shakōrtung amanrôn jo. 

19Khana amanu’n sōk-hei hneng ahri, “Kahma nangni leise ruh, nankahnunga 
kahong sik eng.” Apuise hneng chu heite hrimak. 

20Ashakortung chunga tlânghlam inhek ahrolai manhret manloa David leh 
amihei kha ama hnengting anhei jōn a aratō heia kae. 

21David in aleimandon “Heisik a mo sova mipa karōihei kha kaleihrung pek hei? 
Aneinâk inkhatbek mihe’n marûk pek mak hei, tâk kei inthōpuina man chu hinga 
mo apek male eng? 

22Jîngkâr mak hma sova mihei so achaina katlunga kathatsō mak he’nchu Pathen 
in athat eng chang rasoh!” 

23Abigail in David kha ahmu pha inrangtak a kaṭuma David ke kunga raleia 
inchôm inthla jo 

24khana ahnenga ati, “Apu, lungsettak a arangei roh! Ṭhemo kha ke’n chen rong 

25Lungsettak a, heite kahnemmak Nabal ṭong kha alopek mak roh! Ama chu 
arahming leh intōk a akamo kae! Nasōk he’n kan-inna anhonglai kei leiom mak 
eng, apu. 

26Phuhlōna leh nakadōihei thatsōna sik a inphut ani kaṭhensōt kha RŌNGPU kae. 
Khana tûn akahring RŌNGPU rahminga intep eng khachu nakadōihei leh nang 
sukset sik a a’ndu rakip Nabal kapōa karâk sik hei kae. 

27Apu, lungsettak a nang sik kutchoi kahei rôn hi arahlâng pek roh, khana 
namihei hneng pek hei roh. 

28Dikmak heikhat katlona chunga lungsettak a arangei mandam roh, 
apu. RŌNGPU’n nang leh nasōnhei renga amatungsōt sik chei, ajârchu ama sik re 
natlo kae; khana nahring lai seng ṭōnse tlomak tin che. 

29Tu inkhat in anbuhlu chea that sik a anrei che’num, RŌNGPU na-Pathen in, mi 
inkhat in mankatamtak karōi manbukna ahngâk kapōa, ahuk sik che. Nang 
inrepuihei khachu ahlon sōt sik jo hei, mi inkhat in saiphia hlungte akâpsōt 
kapōa. 

30RŌNGPU’n nahnenga a’ntepna akaṭha rakip atlopek chea Israelhei reng 
amanchang jo che pha, 

31ajâr kasea thisen namasō mak khana nabinga phu nahlō mak jâra, apu, malung 
inrimna neimak tin che. RŌNGPU’n vângṭhat apek che pha, apu, kei amahngi mak 
roh.” 

32David in amanu hneng ati, “Tuning kei inhmupui sik a nang nahong 
katir RŌNGPU, Israel Pathen kha manpâk a om rasoh! 

33Nang akaṭha manhret theina leh tuning kei in mikathat kachang sik leh 
kabinga phuhlōna katlo sik heia inphut tingna sik a naṭōntlo jâra hin Pathen 
manpâk ka-om. 

34RŌNGPU’n nangni sukset sik a inphut kei ating eng kae. Tâk kei akahring Pathen 
rahminga a’ntep eng kae, nang inrangtak a naleihong mak inchu, jîngkâra chu 
Nabal mi rakip akathisō sik hei kae.” 

35Khang’khan David in amanu neinâk heirôn hei kha arahlânga ahnenga ahri, 
“Innting se jo roh, malung mandong mak jo roh. Namadu kha katlo pek sik jo 
che.” 

36Abigail kha, inna reng revei kapōtak a akatloa ka-om Nabal hnenga inle jo. Ju 
inruia kahōia ka-om, khava jâra jîngkâr mak hma seng heite hripek mak jo. 

37Khava sōa ama ahong hlimseng jo pha, heirakip ahri pek jo. Ama kha ahip-
manpûra katlu joa, atak kathipet joa kae. 

38Ni sôm sōa Nabal kha RŌNGPU’n avōk a kathi jo. 

39Nabal kathi jo ti ṭong David in athei pha, ama’n ahri, “RŌNGPU kha manpâk a 
om rasoh! Kei inzak anikapek Nabal chunga phu ahlō jo khana asōkpa kei 
dikmak katlo sik a inphut ating eng. Nabal ṭhatmak jâra RŌNGPU’n akarâk jo. 
Khava sōa David in Abigail hneng a-ompuina sik maduna ṭong aleipek jo. 

40Asōk-hei Carmel a amanu hneng vakase heia ahnenga anti, “David in anuhmei 
sik a nakaṭhōi ahei tir ung kae.” 

41Abigail kha raleia ahmai abia ati, “Kei asōknu eng kae, asōk-hei ke kasôp sik a 
intluk eng.” 

42Inrangtak a intluk a, ashakōrtung achōng jo. Asōk nuhmei 5 hei aṭhōi heia, 
David sōk-hei kahnung ajuia David nuhmei vakachang jo. 

43David khan Jezreel khōa Ahinoam aleiompui dek jo, tûn Abigail hi’m anuhmei 
hongkachang nôk jo. 

44Hiva pha shunga, Saul in asanu Michal, David nuhmei kha Gallim khōa Laish 
sapa Palti hneng aleipek jo. 

Samuel Inkhatna 26 

David in Saul Hringkhō Avea Aṭhensōt 
1Ziph a mi ṭhahrep in Gibeah ka-om Saul hneng kahong heia Judea ramhâng 
hmora Hachila tlânga David inthup a ka-om tia anvahri pek. 

2Saul kha David kajonga Ziph ramhânga Israel remi kahrângpen 3,000 aṭhōi heia 
khava phatak a kase jo, 

3Hachila Tlâng chunga hlam sira arephōr amatung jo. David chu ramthip shunga 
laka-om hi, Saul in ama kajonga kahong jo ti hi athei pha, 

4aka-en inthlip mi atir heia Saul kha khana a-omtakbak kha amanhret jo. 

5Inranga ama kasea Saul leh Ner sapa Abner, Saul remihei hlamkakei jena kha a-
enmanchên jo. Saul kha rephōr shunga kaje, ami he’n ankakebit a kae. 

6David in Hit mi Ahimelech leh Joab naipa Abishai (Annu chu Zeruiah) hneng 
ader hei, “Nankâra tu mo Saul rephōra akase sik me?” Abishai in amasôn, “Kei 
kase sik eng.” 

7Khan chu khava jân a khan David leh Abishai in Saul rephōr shunga kahlut jo 
hei khana Saul in rephōr alaitak a kajea akasei kha aluthlōn tinga raleia aphun a 
kae. Abner leh remihei kha akimvea kaje hei. 

8Abishai in David hneng ati, “Tuning jân Pathen in nang inrepui mi naratha neina 
thōia ada jo. Akasei mama hin sun hlon eng sona vōi khat rōk a raleia manbek jo 
rong, vōi 2 kadôtmak ning!” 

9Tâk David in ati, “Nasuk manset mak sik kae! RŌNGPU’n akadeisōt reng 
akasukset mi kha ama’n akarâk nger sik kae.” 

10David in ahri manjōm a, “Akahring RŌNGPU rahminga, ke’n kamanhret 
khachu RŌNGPU khet in Saul hi athat sik kae, athi pha ahong katluk joa angaia 
thina a-emak leh re shunga thina aratō sik kae. 

11RŌNGPU’n reng amanṭang inkhat kha ke’n kasukset sik hi RŌNGPU’n hnōm mak 
a kae! Akasei leh atuipeng rōk hei hi inlo me sona se jo rih.” 

12Khana David in kasei leh tuipeng rōk kha Saul luthlōna inphut aloa, ama leh 
Abishai kha kasōk jo hei. Omchen kasōk kha tûte inkhat in hmumak hei, manhret 
mak hei khana thōisōt mak hei, anmani ankhenga kaje hnger hei, 
ajârchu RŌNGPU’n kahōia jena kha ankhenga apek hei. 

13Khana David in phaicham rekhat ting arakana tlâng lera kase jo, inhuk theina 
akahlajap a, 

14khana Saul remi rup-hei leh Abner hneng hong ka-ông jo, “Abner! Nathei eng 
mo?” Abner in ader, “Aka-ônga reng inthōisōt chu tu mo?” 

15David in amasôn, “Abner, nang Israel shunga akalenpen che changmak mo? 
Khan chu heisa mo nakapu, reng kha nahrung mak? Tûntak khan mi ṭhahrep 
nakapupa kathat sik a rephōra kahlut jo hei. 

16Abner, naṭōnhlam kaṭha tlomak che! Akahring RŌNGPU rahminga intep eng 
khachu nangni nankhenga akathipet sik a rahōi kasōk cheia kae, 
ajârchu RŌNGPU’n renga amatung, nankapupa kha hrungmak cheia kae. Enruh! 
Rengpa kasei kha khon mo aka-om? Aluthlōna atuipeng kha khon mo aka-om?” 

17Saul in David karesō kha amanhret a ader, “David, nang che mo, kasapa?” 
David in amasôn, “Ôk, Reng kalûr.” 

18Khana ama’n amanjōmsa, “Apu, heisa mo nasōkpa nahnong ṭhak eng? Heimo 
katlo jo? Hei ṭhena mo katlo jo? 

19Reng kalûr, ke’n kahri sik hi rangei roh. RŌNGPU’n nang hi kei kadōia amanṭang 
che achang inchu, inthoina inkhat tōk roh, amalung thlengna anei sik; mihring 
tatlo achang inchu RŌNGPU hâksêrna kha anchunga tlung rasoh. Ajârchu kei 
hi RŌNGPU ram a inphut, jât-hlop pathenhei rōk kamuk theina ram a anhnongsōt 
enga kae. 

20RŌNGPU ram a inphut inkârtak a, jât-hlop hei ram a athat mak hei rasoh. Heisa 
mo Israel reng in kei kapō uihrik kathat a akahong? Heisa mo ram va kapōa kei 
ahnong sik eng? 

21Saul in amasôn, “Ke’n kaṭhe jo. Kasapa David, hong inle roh! Avea sukset mak 
jo che ning, ajârchu tuning jân kahringkhō nahuk jo enga kae. Kei mikamotak 
kachang jo eng! Ke’n ṭit ka-om tak ṭōn katlo jo!” 

22David in amasôn, “Hina nakasei ka-om, Reng Kalûr. Nami inkhat hin hong sona 
va’nlo rasoh. 

23RŌNGPU’n aṭong kajuihei leh akadik-hei kha tloman apek hei. Tuning kei ratha 
neina thōia aleida jo che kae, tâk-kha RŌNGPU’n reng amanṭang nang kha sukset 
mak che eng. 

24Tuning nahringkhō kahukpek che kapōa, RŌNGPU’n khava kapōhrep a tlo rasoh 
khana bōina rakip a amasō rasoh!” 

25Saul in David hneng ati, “Pathen in vâng pek che rasoh, kasapa! Natlona rakip 
a hme nasō sik!” Khanga David kha ahlam ahro jo, khana Saul in a-inna inle jo. 

Samuel Inkhatna 27 

David in Philistihei kâra Aka-om 
1David in abinga ati, “Ni khat chu Saul in alathat sik eng. Kei sik a akaṭhapen chu 
Philistine a akatlân sik eng hi kae. Khanachu Saul in Israel ram shunga ajōngmak 
jo ning, inhukthei sik jo eng.” 

2Khava jâra David leh ami 600 hei kha inrangtak a Gath rengpa Maoch sapa 
Achish hneng kase jo hei. 

3David leh amihei an-innkōhei leh khana khan ka-om jo hei. David in anuhmei 2, 
Jezreel khōa Ahinoam leh Carmel khōa Nabal renghmeinu Abigail leh khan ka-
om jo hei. 

4David kha Gath khōa katlân jo ti Saul in athei pha, abâna jōng nôk mak jo. 

5David in Achish hneng ahri, “Nang kaṭhōn nachang inchu, ka-omna sik khōpui 
kasin inkhat nei rong. Apu, na-innpui shunga nang leh omsap sik hi rangei mak.” 

6Khava jâra Achish in Ziklag khōpui kha apek jo; khava jâra tuning katlunga 
Ziklag hi Judah reng he’n anchanthang joa kae. 

7Philisti ram shunga David kha thla 6 ka-oma kae. 

8Khava pha shunga khan David leh ami he’n Geshur, Girzi leh Amalek mihei 
khava ramkeia pha kasôttak aka-om jo hei chunga re anleisō ri hei. Shur 
katlunga anramshung kha ansō hei, Egypt hlam senadung katlunga 

9nuhmei, pase, kemōng, sehrat, shakōrtung, sharîngsei anthat hei khana pōn leh 
der anchom hei. Khava sōa ama Achish hneng hong inle nôk, 

10ama’n ader, “Tûnlai khonting mo rerûk a akase chei?” David in amasôn, “Judah 
thlâng tinga ramṭhen a khana Jerahmeel phungṭhen hei ram a khana Kenhei 
omna ramheia kae.” 

11David in nuhmei-pase athatpet hei, ama leh ami he’n heimo antatlo khet kha 
tûte inkhat in Gath a anse leh anvahri makna sik a aleitlo jo. Philisti ram shunga 
a-omlai seng David tatlo khachu hivahi kae. 

12Tâk-kha Achish in David kha ataksen khana abinga ati, “Ama hi ami Israel he’n 
anhōt hêr jo. Khava jâra ahringkhō katlung bit a kei arazen sik jo enga kae.” 

Samuel Inkhatna 28 

1Pha ṭhahrep sōa, Philisti he’n anremi Israel kadōi sik a anleimantûp hei, khana 
Achish in David hneng ati, “Nang leh nami he’n kei langa sik a re nantatuk sik jo 
kae ti hi namanhret.” 

2David in amasôn, “Ôk, kamanhret. Kei nasōk eng kae, heimo katlo tor kha 
nangkhet in nahmu sik.” Achish in ati, “Kaṭha! Kei kahrung kamanchang thang 
sik jo che.” 

Saul in Tlâ kasân Ṭong ader 
3  Tûnchu Samuel kathi jo, Israel rakip in ama sik a ṭajai ansuia akhōpui Rama a 
anhre jo. Saul in tlâ kasânhei leh rathla kahmuhei seng Israel ram rumhrat a 
amandahlon jo hei. 

4Philisti remi he’n intûp heia Shunem khōpui hnenga rephōr anmatung jo; Saul 
in Israelhei amantûp heia Gilboa Tlânga rephōr amatung jo. 

5Saul in Philisti remihei ahmu pha, leikaṭi hêr, 

6khava jâra RŌNGPU hneng heimo tlo sik kha aleider. Tâk RŌNGPU’n arahmanga, 
Urim leh Thummim hmangna vânga leh sânkathemhei vânga anchanga masôn 
hêrmak jo. 

7Khava sōa Saul in aṭōn karônhei hneng ṭong apek hei, “Rathla kahmu tor 
nuhmei inkhat ajongpek ruh, ke’n ṭongderna nei rong,” ati. “Endora a inkhat ka-
om,” tia anmasôn. 

8Khava jâra Saul kha ahme athleng jo; pōn leh der ahlop invona, khō ahong 
inthim jo pha ami 2 hei leh nuhmei kha inhmupui sik a kase jo. Amanu hneng ati, 
“Rathla kha aderpek roh khana hei omchen mo akasōk sik ahri pek roh. 
Arahming kahrisōt mipa rathla kha beksōt roh.” 

9Nuhmei khan amasôn, “Saul reng in heikhonga mo tla kasânhei leh rathla 
kahmuhei rumhrat tak a Israel ram amandahlon hei kha nang in namanhret 
khet. Heisa mo kei surna sik leh thatna sik a nantatlo?” 

10Khan chu Saul in inthenga intepna aneipek. Ahnenga amanthei, 
“Akahring RŌNGPU rahminga kei intep eng hiva tlo jâra nang karâkna chenmak 
tin che.” 

11“Tu mo kabeksōt pek sik che,” nuhmei khan ader. “Samuel,” tia amasôn. 

12Nuhmei khan Samuel kha ahmu pha, aṭit a ka-ông jo khana Saul hneng ati, 
“Heisa mo nahōn eng? Nang Saul reng che kae!” 

13Reng in ahnenga ati, “Ṭitmak roh! Heimo nahmu?” “Raleia inphut rathla inkhat 
ahong kaketou kahmu,” ati. 

14Ama’n ader, “Heimo apō?” Amanu’n amasôn, “Katerpa inkhat hong kaketou. 
Pōn kasei inkhat invon.” Khan chu khavakha Samuel kae ti kha Saul in amanhret 
jo, khana kajana apek a raleia kakhup jo. 

15Samuel in Saul hneng ati, “Heisa mo namanbōi eng? Heisa mo kahong inlena 
sik natlo?” Saul in amasôn, “Kei inrim hêr jo eng! Philisti he’n re andōi jo eng, 
khana Pathen in adahlon jo eng. Amasôn mak jo, Sânkathemhei vânga leh 
rahmanga achanga. Khava jâra, heimo katlo sik naman theina sik eng kabek che 
kae.” 

16Samuel in ati, “Pathen in adahlon jo che pha khana nang kadōia ahong jo pha, 
heisa mo nabek eng? 

17RŌNGPU’n kei hnenga inphut amanthei che kha nahnenga atlo jo kae: nanga 
inphut rengram kha alosōt jo khana David hneng apek jo. 

18Nang in RŌNGPU ṭongpek juimak che khana Amalek-hei leh ankarōi rakip suk 
manhmang mak chea kae. Khava jâra RŌNGPU’n hivahi nahnenga atlo jo kae. 

19Ama’n nang leh Israelhei Philistihei hneng apek sōt sik chei kae. Ajîng kania 
nang leh nasapa’n kei nanhei jui sik jo eng, khana RŌNGPU’n Israel remi he’m 
Philistihei hneng apek sōt sik hei.” 

20Khava phatak a khan Saul kha Samuel ṭonghri kha aṭit reia raleia katlu jo, 
inthlonga ka-om jo. Ama katlasam jo, ajârchu sûnsôt leh jânsôt heite sâk mak a 
kae. 

21Nuhmei kha ahnenga kasea ama’n aṭit hêr jo kha ahmu jo, khava jâra ahnenga 
ati, “Apu, alungset roh, nang ngekna kha kahringkhō kaphesōt a katlo pek jo che. 

22Tûnchu kei ngekna atlopek jo roh. Thlai ajing sōng pek che rong. Nahlam hrona 
nangarna sik a nasâk nger sik kae.” 

23Saul in hnōm mak a heite sâk mak ning ati. Ama ṭōnkarôn he’num asâkna sik a 
anngek. Hnungpena kahnōm joa, raleia inphut kangirsōt a, rakhum chunga in-
ong jo. 

24Nuhmei khan inrangtak a asehrat tere amanthai hêr jo kha athat jo. Khana 
jâmdi ṭhahrep aloa akachep a che philo buhlom asyem jo. 

25Amanu’n thlai kha Saul leh aṭōn karônhei hmaikunga adônpek hei, khana 
anmani’n ansâk jo. Khava jânbât khan anmani kasesōt jo hei. 

Samuel Inkhatna 29 

Philisti he’n David Antahlonsōt 

1Philisti he’n Aphek a anremi rakip anmantûp hei, Israel he’n Jezreel Phaichama 
tuiripût hnenga rephōr ansyem. 

2Philisti reng 5 hei kha anremi rup 1,000 leh 10,000 sâma hong injôk jo hei; David 
leh aremihei kha Reng Achish leh inṭhōia, hnung intonga hong injôk hei. 

3Philisti rehlam kakei he’n anhmu heia inder hei, “Hiva Hebrew mihei hi, hin 
heimo antatlo?” Achish in amasôn hei, “Hivahi David antati, Israelhei Reng Saul 
ṭōnpui karôn inkhat kae. Tûn ama hi pha kasôttak kahnenga hong ka-om jo. Kei 
hnenga ahonga inphut aṭhena heikhat kahmuthei latlomak a kae.” 

4Tâk-kha Philisti rehlam kakei he’n Achish chunga anhnuk kana joa ahnenga 
anti, “Khava mipa kha ahnenga napek jo khōpuia khan tir male roh. Keini leh 
rehmun a amanse mak roh; re intukna shunga keini macheng ahong dōi sik ung. 
Eini mihei thina vânga akapu ajôrmantlai tei loa ama sik a akaṭhadet heihlam 
mo aka-om? 

5Hei-achang inum, hivahi David kae, nuhmei he’n anlâm pum a hla ansâk, “Saul 
in lishing khat sâm athat, David in lishing sôm sâm athat.’” 

6Achish in David kha abek a ahnenga ahri, “Nang kaṭong kajui che kae ti hi 
akahring Israelhei PATHEN rahminga intep eng; nang hi kei leh inṭhōia hiva re 
vatuk sik hi kamadu che kae. Kahnenga nahonga inphut naṭhena heikhat 
hmumak eng. Tâk-kha reng alak he’nchu nang hi hnōm mak jo hei che. 

7Khava jâra innting kadaia inle jo roh, anmani tlai makna sik heikhat tlomak jo 
roh.” 

8David in amasôn, “Apu, ke’n akadik mak heimo katlo jo? Nang in nahri kapōa, 
ke’n nang kahong razen che kani ninga inphut katloṭhena ahmu mak che, heisa 
mo kareng kakapu nang leh a’nṭhōimak sik me, khana nakadōihei kha 
ka’ntukpui mak sik hei?” 

9Achish in amasôn, “Nahri kha kahnōm eng. Ke’nchu nang hi Pathen ngeva kapōa 
ṭong kajui inkhat che kae tia kamandon che. Tâk-kha reng alak he’nchu nang hi 
keini leh inṭhōia rehmun a se yamak ning anti jo. 

10Khava jâra, David in, ajînga jîngkâra Saul kadahlona kei hneng akahong seng 
chei kha, hmatak a akathōi cheia khō ahong vârbia khan akasesōt sik jo chei kae.” 

11Khan chu David leh amihei seng kha ajing jîngkâr hmatak a Philisti ram a inle 
sik a inphut jo hei, khana Philisti he’n Jezreel ting kase jo hei. 

Samuel Inkhatna 30 

Amalek-hei Dōina Re 
1Nihni sōa David leh ami he’n Ziklag a he’nle hei. Amalek he’n Judah thlâng ting 
kha re anleisō jo khana Ziklag anbuhlu jo. Khōpui kha anrokhum jo 

2khana nuhmei rakip ansur jo hei; tûte inkhat chu that mak hei, tak ansesōt pha 
mi rakip anhesōt jo hei. 

3David leh amihei anheitlung pha, khōpui kha hmei anleiro jo khana annuhmei, 
ansapahei, ansanuhei anta leiṭhōi jo hei kha anva manhret jo. 

4David leh amihei kha kaṭap jo hei khana anṭōiber mak hma seng bângmak hei. 

5David nuhmei 2 hei, Ahinoam leh Abigail kapha anleiṭhōi jo hei. 

6David kha amalung inrim hêr jo, ajârchu amihei kha ansahei inhmang jâra khan 
ama anhōt jo, khana hlung vânga denghlon sik a anmaṭhit jo; 
tâk RŌNGPU apathen in mathokna apek a kae. 

7David in Ahimelech sapa Abiathar hneng ati, “Zakkō kabong kha heichoi roh,” 
khana Abiathar in ahei choi pek. 

8David in RŌNGPU hneng ader, “Re kasōhei so kahnong sik hei mo? Kasurtor sik 
hei mo? Ama’n amasôn, “Hnong hei roh; navasur sik hei khana antasur mihei 
kha navahuk sik hei.” 

9Khava jâra David leh ami 600 hei kha inphut jo hei, khana Besor kavadung 
anheitlung pha, ṭhahrep chu khan ka-om jo hei. 

10David in ami 400 hei leh kase nôk hei; alak 200 hei khachu kavadung rakan sik 
kha katlasam rei jo heia hnung ankhora ka-om jo hei. 

11David leh a’nṭhōi mihe’n Egypt mi inkhat anhmusōt a David hneng anheiṭhōi. 
Sâk leh in ajing, 

12theichang kachâr ajing leh vomhrui kachâr abōr 2 anpek. Asâksō leh, ratha 
ahongneidet jo; ama kha ni 3 sâk leh in heite aleinei mak jo kae. 

13David in ahnenga ader, “Nakapu kha tu mo, nang khona inphut che mo?” “Kei 
Egypt mi eng kae, Amalek-hei sōk eng kae,” tia amasôn. “Kakapu khan kadam 
mak jâra adahlon eng kae, khana ni 3 katluk jo. 

14Keini’n Judah thlâng tinga Chereth leh Caleb phungṭhen hei ram shunga re 
kanvasō, khana Ziklag hmei kanvaro jo.” ati. 

15David in ader, “Re kasōhei hneng naṭhōi sik ung mo?” Ama’n amasôn, “Nang in 
that mak che ning khana kakapu hnenga pek sōt mak che ning tia Pathen 
rahminga na’nhâksêr inchu kaṭhōi sik chei.” 

16David kha anhnenga aṭhōi jo. Re kasōhei kha, Philisti leh Judah heia inphut 
neinâk chomsōt kha hingja achang jâra khan ansâk an-ina, hōina anhmanga, 
khava hmun a khan inchek-chaia ka-om jo hei. 

17Ajînga jîngkâr hmatak a David in ahlō heia khōhlei katlunga a’ntukpui hei. 
Sharîngsei kachōng mi 400 hei tei loa, tûte inkhat tlânsōt manmak hei. 

18David in Amalek-hei tachomsōt mi rakip leh heirakip, a nuhmei 2 hei inveina, 
ahuksōt hei; 

19heite inkhat inhmang mak. David in amihei sapa leh sanuhei, khana Amalek-
hei tachomsōt rakip achen male jo. 

20Ama’n kemōng rup-hei leh ke rup achen male hei; ami he’n anhmating 
ranhring rakip anhe heia anti, “Hihei hi David tahei kae!” 

21Khava sōa David in ami 200 hei, antlâksam jâra Besor kava dunga ale’ndahlon 
jo hei hneng inlea vakase. Anmani David leh amihei intōpui sik a kahong hei, 
David kha anhnengting kasea kahōia chibei apek hei. 

22Tâk David ta’nṭhōipui mi ṭhahrep malung kasin leh hnemna kase he’n anti, 
“Anmani hi eini leh sesap mak me, achang jâra nihei chomsōt inkhatbek pek mak 
hei min. Annuhmei leh ansahei inṭhōi hei sona se jo hei rasoh.” 

23Tâk David in amasôn hei, “Kasōpuihei, RŌNGPU’n apek me neinâk chunga khan 
nangni khanga tlothei mak chei ning! Eini ahuk jo me khana re kasōhei chunga 
torna apek jo me. 

24Tu’num nanta hri kha hnōm mak hei ning! In-anghrep a a’nsem sik me kae: 
neinâk kahrunga ale’nṭang hei leh rea akase hei leh in-anghrep a antachen sik 
kae.” 

25David in hiva dân hi asyem jo, khana hivahi Israel shunga anhmang thang jo. 

26David in Ziklag a ahong inle pha, neinâk heichomsōt ṭhahrep aṭhōn, Judah 
hlamkakeihei hneng, hiva ṭong leh inṭhōia aleitir, “Hinahin nangni sik a 
kutchoi RŌNGPU kadōi heia inphut chomsōt kanhei manrôn chei.” 

27Bethel a, Judah thlang tinga Rama a, Jattira, 

28Aroer a, Siphmoth a, Eshtemoa a, 

29khana Racal a ka-om mipuihei hneng aleitir; Jerahmeel phungṭhen hei, Kenhei, 

30khana Hormah, Borashan, Athach, 

31khana Hebrona ka-om hei hneng aleitir. Ama leh amihei leilônna hmun rakip 
a khavakha aleitira kae. 

Samuel Inkhatna 31 

Saul leh Asapahei Thina 
(1 Th 10.1–12) 

1Philisti he’n Israelhei leh Gilboa Tlânga re le’ntuk hei. Israel mi katamtak 
anleithat hei, a’nhleiseng kha, Reng Saul leh asapahei inveina katlân jo hei. 

2Tâk Philisti he’n Saul sapa 3, Jonathan, Abinadab leh Malchishua anthat jo hei. 

3Saul kimvea intukna kha inhnak a kae, ama kha indōipui he’n ṭhe vânga ankâp 
masuk jo khana intôn hêr jo. 

4Arevon karônpa hneng ati, “Nachemjâm radok ina athat jo roh, hiva Philisti 
khōvel he’n ningṭhat pum a anthat makna sik eng.” Tâk-kha retherpa kha khava 
tlo sik kha kaṭirei joa kae. Khava jâra Saul in achemjâm aradok a insunhlon jo. 

5Retherpa khan Saul thi kha ahmu pha ama’m achemjâm vâng insunhlon jo 
khana Saul leh kathisap jo hei. 

6Khang’khan Saul leh asapa 3, khana retherpa kha kathihei; khava ning Saul 
mihei seng kathisō jo hei. 

7Jezreel Phaicham rekhat a ka-om leh Jordan Tuidung nisōtinga ka-om Israel 
remihei kha rehmun a inphut katlânsōt jo hei khana Saul leh asapa anthat jo hei 
ti ṭong anthei pha, ankhōpuihei andahlona katlân jo hei. Khava pha Philistihei 
kahong heia khōpui kha anhlō jo hei. 

8Re intuk ning ajîng kania Philisti he’n rehmun a mi kathi manhretna sik kase 
hei, Saul leh asapa 3 Gilboa Tlânga anleikathi hei kha anvahmu sōt jo. 

9Anmani’n Saul lu kha antana, arevon anhliksōt pek a, Philisti ram shunga 
anmihei leh anmilim bek-inn rakip a ṭong kaṭha kahrile sik a tirle antir hei. 

10Ama re hmangchâk kha pathennu Astarte bek-inna anda jo, khana ataksa kha 
Beth Shan khōpui kurbanga anrabek a kae. 

11Saul chunga Philistihei tatlo kha Gilead ram a Jabesh khō mipui he’n anthei pha 

12rekahrâng pasehei inphut heia, jânsôt Beth Shana kase hei. Saul leh asapa 
taksa kalōng kha kurbanga inphut anlo mathlâk a Jabesh a anheichoi male hei, 
khana hmei vâng anro hei. 

13Anruhei kha anchom mantûp a khōa Tamarisk thingkung thōia anvûm, khana 
ni 7 thlai anhngōia kae. 

Samuel Inhnina 

Samuel Inhnina 1 

David in Saul Thi Amanhretsōt 
1Saul thisōa David kha Amalek-hei avatorna heia inphut hong inle jo khana 
Ziklag a ni 2 leikachōng. 

2Ajîng kania Saul rekur a inphut rether inkhat hong katlung. Amalung inrim 
malârna apōnhei akei hlera alua ravut ada. David hneng kasea kajatak a raleia 
inkun jo. 

3David in ader, “Nang khona inphut akahong che mo?” Ama’n amasôn, “Israelhei 
rephōra inphut ahei katlânsōt eng kae.” 

4David in ader, “Heimo akasōk ahri pek roh.” Ama’n amasôn, “Niremi hei kha 
rehmun a inphut katlânsōt jo hei khana nimi katamtak he’m anthat jo hei. Saul 
leh asapa Jonathan kha’m anthat jo hei.” 

5David in ader, “Saul leh Jonathan kathi kha heikhonga mo namanhret?” 

6Ama’n amasôn, “Gilboa Tlânga kahong sōk a khan Saul kha ama kasei vânga 
ale’nthia akangir kha kahmu khana ahneng vena inrepuihei shakor gâri leh 
shakor kachōnghei heikahnai jo hei. 

7Khava sōa, ama he’nhea anihmua anibek eng. Ke’n, “Ôk, apu!” tia kamasôn. 

8Tu che mo tia aleider eng, ke’n Amalek mi eng kalei ti. 

9Khava sōa ama’n, ‘Hin va-ina avathat roh, intôn inhnak hêr jo eng, akathi sik jo 
eng kae,’ ati. 

10Khana ahnenga kase enga kathasōt jo, ajârchu raleia atlulim leh kathi sik jo ti 
kalei manhret. Khava sōa alu chunga inphut alenlukhu kalosōt a khana akutbâna 
inphut azakser kalosōtpek khana khahei kha nahnenga kahei choi jo hei kae. 

11David amalung a’nreng jâra apōn akeihler khana ami he’num khanga anleitlo. 

12Saul, Jonathan, khana Rōngpu mi Israelhei sik a malung inrima, ṭajai ansuia 
thlai anhngōi jo, ajârchu rehmun a mi katamtak anthat jo hei. 

13David in rether ṭong heikarônpa hneng ader, “Nang khona inphut che mo?” 
Ama’n amasôn, “Kei Amalek mi eng kae tâk nanram shunga ka-om eng.” 

14David in amasôn, “RŌNGPU takadeisōt reng kha heikhonga mo nathat ngam?” 

15Khava sōa David in ami inkhat abek a, “Ama hi that roh,” ati. Mipa khan Amalek 
mi kha avōk a thina theia intôn jo, 

16khana David in Amalek mipa hneng ati, “Hivahi nabinga nahei rôn sōt 
kae. RŌNGPU’n reng sik a akadeisōt jo mi nathat kha nabinga kahnōm chea kae.” 

David in Saul leh Jonathan sik Ṭajai Asuina 
17David in Saul leh asapa Jonathan chunga hiva ṭajai suina hi aleisak, 

18hivahi Judah mihei hneng mantheina sik a ṭong apek hei. (Hivahi Jashar 

lekharabu a insun.) 

19“Israel tlâng heia kanhlam kakei kathihei! Kanremi kahrângpen hei kapûr jo 
hei! 

20Gath khōshunga achangmak leh Ashkelon hlamdunga phôngsōt mak ruh. 
Philisti nuhmeihei inpâkna manchang mak ruh; pathen ka-ôimak sanuhei hōina 
mannei mak hei ruh. 

21“Gilboa tlâng heia khōtui achangmak leh radaitui tlamak rasoh; ahleihei kha 
ahei tik a ram inhrong chang rasoh! Ajârchu mikahrâng hei pho hei kha hme 
kasetak a khana khan inhlon inthla jo hei; Saul pho kha thai innojen mak jo. 

22Jonathan sai kha thinathei kae, Saul chemjâm kha lungsetna kase kae, akahrat 
hei atuk maphûr hei, inrepuihei athat hei. 

23“Saul leh Jonathan hei, inlak-hei, lungset ka-om hei; kahringsōm hei, kathisōm 
hei; Hmuvânlai kanek a kayâng hei, shabakkai kanek a kahrat hei. 

24“Israel nuhmeihei, Saul sik a inrim ruh! Ama’n pōnsen lâr kaṭha vâng amansi 
chei khana hlung mankatam hei leh sana vâng amanret chei. 

25“Remi kahrânghei kha kapûr jo hei; rehmun a anthat jo hei. Jonathan kha tlâng 
chunga kathia intehlon jo. 

26“Sōpui Jonathan, nang sik a inrim eng; heituk a kalungset che mo! Nalungsetna 
eng kha heituk a a’nlak jo mo, nuhmeihei lungsetna kanek a inshâng jôk. 

27“Remi kahrânghei kapûr jo hei, anhmangchâk hei andahlon jo hei khana 
hmangna kase kachang jo hei.” 

Samuel Inhnina 2 

David Judah hei Reng Antamanchang 
1Hivasōa, David in RŌNGPU hneng ader, “Kei akase enga Judah khōpui inkhat so 
kavahlō sik mo?” RŌNGPU’n, “Ôk,” tia amasôn. David in ader, “Khopen mo?” 
RŌNGPU’n ati, “Hebron,” ati. 

2Khava jâra David in a nuhmei 2 hei: Jezreel ram a Ahinoam leh Carmel ram a 
Nabal nuhmei renghmeinu Abigail aṭhōi heia kase jo. 

3Ama’n amihei leh an-innshung aṭhōi heia, Hebron kimvea khōpui heia hong ka-
om jo hei. 

4Khava sōa Judah mihei Hebrona kava heia David kha Judah reng sik a thai 
anmanthi jo. David in Gilead ram a Jabesh mihe’n Saul kha anvûm jo ti ṭong athei 
pha, 

5ama’n mi ṭhahrep ṭong hi amanrôn heia atir hei, “Nangni’n nanrengpa chunga 
kajana nanmalâra nanvûm jâra RŌNGPU’n mahâmṭhatna buk chei rasoh. 

6Tûnchu, RŌNGPU’n nanhnenga maritna leh taksenthei chang jo rasoh. Nanṭōn tlo 
ṭhat jâra ke’num kaṭhatak a katlo sik jo chei. 

7Akahrat leh akahrâng chang ruh! Nanrengpa Saul kathi jo, Judah he’n anreng 
sik a thai anmanthi jo eng.” 

Ishbosheth in Israelhei Reng Akachang 
8Saul remi hlamkakei Ner sapa Abner leh Saul sapa Ishbosheth kha Jordan re 
kake heia Mahanaima katlânsōt jo hei. 

9Khana khan Abner in Ishbosheth kha Gilead Asher, Jezreel, Ephraim leh 
Benjaminhei ram shunga khana Israel pumpui chunga reng amanṭang jo. 

10Ama Israelhei renga ahon’ṭang kha akum 40 katluk jo, ama’n kum 2 vai aleirôn. 
Tâk-kha Judah phunghei chu, David ṭong jôk anjuia kae, 

11khana ama’n kum 7 leh aher Hebrona Judah chunga vai aleirôn. 

Israel leh Judah kâra Re 
12Abner leh Ishbosheth ṭōnpui karônhei kha Mahanaima inphut Gibeon khōpuia 
leikase hei. 

13Zeruiah intinu sapa Joab leh David ṭōnpui karôn he’n tuikhur hnenga intō hei, 
khana khan ankhenga in-ong hei, rup khat in tuikhurpang khat ting, rup hlop in 
apang khat ting hmai inhnget a in-ong hei. 

14Abner in Joab hneng, “Alang alang et a rether ṭhahrep masōk hei me sona re 
man er hei rih,” ati. Joab in, “Kaṭha jo,” tia amasôn. 

15Khava jâra Ishbosheth leh Benjamin phung kahlâng kathlenga, mi 12 he’n 
David mi 12 leh intuk jo hei. 

16Ama ama ta’ntukpui et kha anchemjâm vâng indôt tō heia, mi 24 hei kha kapûr 
heia, kathisōm jo hei. Khava jâra Gibeon ram shunga khava hmun kha “Chemjâm 
hleipuk” tia anphō jo. 

17Khava sōa re inhnaktak intuk hei, Abner leh Israel mihei kha David mihe’n 
antor jo hei. 

18Khana khan Zeruiah sapa 3 Joab, Abishai leh Asahel ka-om hei. Asahel kha ram 
shakhi kapōa tlân kahrat, 

19Abner kha ahnong jo, akasur sik a athlûr hrek jo. 

20Abner in akahnungting ahei ena ati, “Nang Asahel che mo? “Ôk.” tia ama’n 
aleimasôn. 

21Abner in ati, “Amanloi mak roh. Remi inkhat manlōi ina anei kha lopek roh.” 
Tâk-kha Asahel in amanlōi ṭhak a kae. 

22Ave nôk a Abner in ahnenga ati, “Amanloi mak roh! Heisik a mo nang thatna 
sik a rumhrat natlo eng? Nasōpuipa Joab hmai heikhong mo ka-entor sik?” 

23Tâk-kha Asahel in masō dekmak; khava jâra Abner in akahnungting akasei 
vâng ahei sun a, avonlai akathia akhōn ting kathleng joa kae. Asahel kha raleia 
kapura kathi jo, ama lei-intehnâm jo, akahong rakip inhnga heia kangir hei. 

24Tâk Joab leh Abishai inchu Abner kahnung anthlûr manphut jo, kani tlâk pha 
Gibeon ramhâng sena hlam a Gia nisō intonga Amma tlânga kava jo hei. 

25Benjamin phunga mihe’n intûp heia Abner kha ankakekhum nôk jo, tlâng 
chunga inrin jo hei. 

26Abner in Joab kha ahei bek, “Eini hi re a’ntloṭhak sik me mo? A’nchai sik ting 
heite emak ning, tâk inhōtna kachang sik ti hi manhret mak che mo? Keini naram 
mi changpui ung kae. Nami he’n antamanloi ung manbângna sik naṭong pekna 
kha heituk mo alakasôt sik?” 

27Joab in amasôn, “Akahring Pathen rahminga a’nhâksêr eng, nang in ṭong hi 
nahei hrimak inchu, kami he’n ajing jîngkâr katlunga antamanlōi sik che kae.” 

28Khava sōa ami he’n Israelhei manlōi anbângna sik a mêrchîkna pengkun Joab 
in atum jo; re intlo kha kabâng jo hei. 

29Abner leh ami he’n jân kathang Jordan Phaicham anpetan jo; Jordan tuidung 
re kake hei, khana ajîng jîngkâr kalôn heia, Mahanaima heikatlung nôk jo hei. 

30Joab in ami manlōi abâng pha, amihei kha ankhenga amantûp hei khana Asahel 
inveina mi 19 avât jo hei. 

31David mihe’n Benjamin phunga inphut Abner mi 360 anthat jo hei. 

32Abner leh ami he’n Asahel kalōng kha anrôna Bethlehema a-innshung thlâna 
anvûm jo. Khava sōa, anmani jân kathang injôk heia, khōvâra Hebron heikatlung 
nôk jo hei. 

Samuel Inhnina 3 

1Saul innshung kathlop leh David innshung kathlop hei inrena kha pha kasôttak 
khanga leika-om. David kha aheihrat chet-chet jâra khan ama indōipuihei kha 
kadōi chet-chet jo hei. 

David Sapahei 
2David in Hebrona sapa karuk anei hei, an-intetna dungjuia upa naipanghei kha: 
Ammon, anu chu Jezreel a Ahinoam kae; 

3Chileab, anu chu Carmel a Nabal nuhmei renghmeinu Abigail; Absolom, anu chu 
Geshura Reng Talmai sanu Maacah; 

4Adonijah, anu chu Haggith; Shephatiah, anu chu Abital; 

5Ithream, anu chu Eglah. Hiva asapa senghei hi Hebrona anei hei kae. 

Abner in David Ajōm 
6David remihei leh Saul innshung kajui remihei kha re an-intuk injôn jâra, Saul 
kahnung kajuihei kâra Abner kha aratha hong kangar chet-chet jo. 

7Ni khat Saul nuhmei manbo Rizpa, Aiah sanu kha Abner in ajepui atia Saul sapa 
Ishbosheth in ahri vângveia kae. 

8Hivahin Abner ahnuk kana hêra kae. Ama’n a-ôngsan, “Ke’n Saul hi kahōn khâk 
sik tia namandon mo? Judah inzen eng kae tia namandon khet eng mo? Ahma 
inkeibia inphut napa Saul, asōpuihei leh aṭhōn-arehei kajatak a ṭong kajui eng 
kae khana David in ator sik chea inphut kahuk che kae; kha’num nuhmei inkhat 
jâra themmô nalapek eng mo! 

9-10RŌNGPU’n Saul leh asōnheia inphut rengram kha alosōt sik a kha, ramri rakir 
inkhat a inphut inkhat katlunga Israel leh Judah an-inhnibât sik a David kha reng 
amatung sik jo. Tûnchu hivahi pui kamathluk mak inchu Pathen in avōkthat 
rasoh!” 

11Ishbosheth in Abner kha aṭit hêr joa ṭongrahme inkhatbek hri tor mak jo. 

12Abner in khava lai Hebrona aka-om David hneng mi atir heia, hinga amanti hei, 
“Tu’n mo hiva ram hi vai arôn sik? Kei leh inhnōmtōna syem roh, Israel pumpui 
nalangting an-inṭangna sik ke’n ka’nthōpui sik che.” 

13David in amasôn, “Kaṭha jo! Ke’n ahlam inkhat a nang leh inhnōmtōna kasyem 
sik, kei inhmupui sik a nava pha Saul sanu Maichal kha naheiṭhōi nger sik kae.” 

14Khana David in Ishbosheth hneng hinga akahri sik a’m mi atir hei, “Kanuhmei 
Michal kha apek male roh. Amanu ompuina sik a Philisti mi 100 vun kaleitan 
kae.” 

15Khava jâra Ishbosheth in amanu puise Laish sapa Paltiela inphut Maichal kha 
aṭhōisōt jo. 

16Paltiel in amanu kha Bahurim khōpui hlamdunga ajuia, asepuma kaṭap a kae. 
Tâk-kha Abner in, “Innting inle roh,” ati pha, inle jo. 

17Abner kha Israel hlamkakeihei hneng kasea anhnenga ati, “David hi nanreng 
manchang sik a pha kasôttak nanlei ngeitō jo. 

18Tunhi nangni sik a pha kaṭha jo kae. RŌNGPU’n, ‘Ke’n kasōk David kahmanga 
kami Israelhei kha Philistihei leh alak ankadōi rakip heia inphut kamanhuksōt 
sik hei,’ tia aleihri kha mandonsōt ruh,” ati. 

19Abner in Benjamin phunghei hnenga’m ahri jo, khava sōa Benjamin mihei leh 
Israel he’n tlo sik tia an-inhnōmna kha David hnenga manthei sik a Hebrona kase 
jo. 

20Abner kha mi 20 leh inṭhōia David hneng anhong jo pha, David in revei atlopek 
hei. 

21Abner in David ahri pek, “Tûn kase sik enga kha, Israel pumpui nang langa an-
inṭangna sik a kamanhnōm sik hei. Reng sik a anrahlâng sik che, khana namadu 
hlamtak kha nachen sik jo, ram pumpuia vai narôn sik jo.” David in Abner kha 
inhukna sik inngamna apeksōa ahlam a amanjōn jo. 

Abner Antathasōt 
22Hnunga, Joab leh David ṭōnpui karôn ralak he’n mihei anvachomna inphut 
neinâk katamtak anheirôna hong inle hei. Achang ravâng, Abner chu David leh 
Hebrona leiom mak jo hei, ajârchu, David in inhukna sik inngamna ṭong ahri 
peksōa aleitirsōt joa kae. 

23Joab leh amihei anheitlung pha, Abner kha reng David hneng kahonga khana 
rengpa’n inhukna sik inngamna ṭong apeksōa aleitirsōt jo tia mihe’n anhri pek 
jo. 

24Khava jâra Joab kha rengpa hneng kasea ahnenga ati, “Heimo natlo jo? Abner 
nahnenga akahong kha, heisik a mo khang’khan nalei manse jo? 

25Ama kha nang kahōn sik leh naṭōntlo rakip leh nase nahongna rakip ka-en sik 
a hina akahong kae. Kha namanhret kae!” 

26David adahlon sōa, Joab in Abner kajongsōt sik a ṭongkarôn atir jo hei, 
anmani’n Sira tuikhura inphut anheiṭhōi male jo; tâk David in khava 
chungchânga heite leimanhret mak. 

27Abner kha Hebron aheitlung jo pha, Joab in kotting aṭhōisōt, marûk katia 
inbekpui sik kapōa, khana avonlaia akadôtpek jo. Khanga Abner kha Joab naipa 
Asahel aleithat jâra aphuhlōna ama kha athat joa kae. 

28David in ṭong kha athei pha ama’n ati, “Kei leh kamihei chu Abner anthatna 
chunga hin ṭhena nei hêrmak ung ti hi RŌNGPU’n amanhret. 

29Joab leh a-innshung rakip chunga hiva karâkna hi tlung rasoh! Akhang 
akhanga an-innshunga pase ṭhahrep anneinâk a, nat kakhôk, vunnat kakhôk, 
nuhmei ṭōn rōk akatlo tor, rea akathi, achangmak leh vonṭâm kadea omṭhak hei 
rasoh tia ahâksêr jo hei.” 

30Khang’khan, Joab leh anaipa Abishai in, Gibeona rehmun a Abner in annaipa 
Asahel athatpek jâr heia, achunga phu antahlō jo kae. 

Abner Antavûm 
31Khava sōa David in, Joab leh ami he’n anpōnhei ankeihlera borapōn an-insina 
sik, khana Abner sik a jai andena sik a ṭong apek hei. 

32Abner kha Hebrona anhre jo, rengpa kha thlâna kare kasōktak a kaṭap jo, 
khana mipuihei kha’m ankhenga kaṭap jo hei. 

33David in Abner sik a hiva in-ôina hla hi aleisak: “Heisik a mo Abner in mikamo 
inkhat kapōa akathi sik? 

34Akut-hei inkhōpmak, Ake leh kha inkhit mak; Mikaṭhamak-hei mithat kapōa 
kathi jo!” Mipuihei kha avea kaṭap jo hei. 

35David in thlai heikhat asâkna sik a mipui he’n sûn nilun anjôr, tâk ama’n ka-
ôrtak a intep jo, “Kani tlâk mak kârseng thlai heikhat kasâk inchu Pathen in kei 
avōkthat rasoh!” ati. 

36Hivahi anmanhret a katlai jo hei. Akadik kae, rengpa ṭōntlo rakip a mipui 
malung katlaia kae. 

37Abner thatna chunga hin rengpa chu inṭang mak ti hi David mihei seng leh 
Israel rakip in anmanhret jo. 

38Aṭōnpui karônhei hneng reng in ati, “Tuning Israel shunga hlamkakei kalen 
inkhat kathi jo ti hi manhret mak chei mo? 

39Pathen takadeisōt reng kachangjen ravâng, tuning chu kamalung katlasam hêr 
jo eng. Hiva Zeruiah sapahei hi, kei hnenga chu innâk-inse induhêr hei 
kae. RŌNGPU’n hiva ṭhena kaneihei hi anrahōi kasōk hrep a karâk hei rasoh!” 

Samuel Inhnina 4 

Ishbosheth Antathasōt 
1Saul sapa Ishbosheth in Abner kha anthat jo ti athei pha ama kaṭi jo, khana 
Israel mi pumpui inrim jo hei. 

2Ishbosheth in aṭōn karôn 2 re kabuhlua rehlam kakei anei hei, Benjamin phunga 
Beeroth ram a Rimmon sapahei Baana leh Rechab kae. (Beeroth hi Benjamin 
ṭhen khat a inteisa. 

3Hina aleika-om mihei hi Gittaim a leikatlân heia, khava hmun a khan ka-om 
thang jo hei.) 

4Saul sōn leh pâr alak inkhat chu, Jonathan sapa Mephibosheth kha kae, Saul leh 
Jonathan anleithat lai hei khan kum 5 leikatluk jo. Anmani kathi ṭong kha Jezreel 
khōpuia inphut anthei jo pha, anai kahngaknu’n ahrut a aleitlânpui jo, tâk inhnot 
reia amathlâk joa ake inkhôi jo. 

5Rechab leh Baana kha Ishbosheth inna sik a heikasōk hei khana sûna châm 
ale’nhnga laitak, sûnṭima heikatlung hei. 

6Kot kunga ka-om nuhmei inkhat kha agehu maṭheppuma innguia kajethang jo, 
khana Rechab leh Baana kha innshunga kahlut jo hei. 

7Vōi khat hlut a Ishbosheth jena den shunga kahlut heia, ajehnger laitak 
anvathat jo. Khava sōa alu antansōt a, anheirôna jân kathang Jordan phaicham 
anhei hropui jo. 

8Anmani’n Hebrona ka-om Reng David hneng alu anvapek a ahnenga anti, “Nang 
that sik a aleikarei ṭhak na’nrepui Saul sapa Ishbosheth lu kha hin ka-om jo. 
Tuning chu Saul leh asōn leh pârhei chunga phuhlōna sik Kaja ka-om 
Reng RŌNGPU’n ahnōm pek jo che.” 

9David in amasôn hei, “Thinathei heirakip a inphut ani kahuksōt akahring 
ṭhak RŌNGPU rahminga a’ntep eng kae! 

10Ṭong karônle inkhat in Ziklag a kahnenga kahonga, ṭong kaṭha karôn kae atia 
Saul kathi ṭong ahong manthei eng. Ama kha kasura kaleithat jo. Aṭong kaṭha 
rônman kha ke’n khavakha kapek kae! 

11Ṭhena kaneimak mi inkhat a-inna aje kathia akatukthat mikaṭhamak heihrep 
sik a khan heituk a a’nhnak sik mo! Tûn ama nanthat jâra nanchunga ke’n phu 
kahlō sik kae khana raleichunga inphut kalosōt sik chei kae!” 

12David in ṭong apek heia, aremi he’n Rechab leh Baana anthat jo hei khana 
ankut anke antansōt heia Hebron tuikhur hneng anmakhei jo hei. Anmani’n 
Ishbosheth lu kha anloa Hebrona Abner thlâna anvûm jo. 

Samuel Inhnina 5 

David Israel leh Judah hei Reng Ahongchang 
1Khava sōa Israel phung rakip Hebrona David hneng kahong heia anti, “Keini 
naravōi leh nathisen khet ung kae. 

2Tenlai, Saul in Kanreng achanglai kha’num, Israel mipuihei re tlona hlam 
naleikei hei, nang in amipuihei naching sik hei khana anvaikarôn kachang sik 
che tia RŌNGPU’n nahnenga ṭongtepna aleinei.” 

3Khava jâra Israel hlamkakei rakip Hebrona David hneng kahong jo hei. Ama’n 
anmani leh akarôn pen inhnōmna inkhat asyem, anmani’n thai anmanthia ama 
Israelhei reng hongkachang jo. 

4David in reng ahong inṭanga khan kum 30 katluk jo, khava sōa kum 40 vai arôna 
kae. 

5Hebrona Judah hei chunga kum 7 leh aṭim vai arôn, khana Jerusalema Israel leh 
Judah hei chunga kum 33 vai aleirôn. 

6Reng David leh ami he’n Jerusalem buhluna sik a anhe’ntôrna pha kha 
heikatlung jo. Khana aleika-om Jebush he’n David in khōpui kha hlotor mak ning 
tia anleimandon, khava jâra ahnenga anti, “Nang hiva shunga hlut tor hêrmak 
tin, hmitkacho leh ke katlek he’num annamsōt tor sik che.” 

7(Tâk David in Zion kurpui kha ahlō jo, khava jâra “David Khōpui” tia inhret jo.) 

8Khava kani ning khan David in amihei hneng ati, “Ke’n Jebush-hei kahōt hei 
kapōa akahōt aka-om chei mo? Ankathat sik a katluk hrep a aka-om chei mo? 
Kha a-enchu, tui lona tôngdung kha jui una sara hmitkacho ke katlek heiso vasō 
hei ruh” (Khava jâra “Hmitkacho leh ke katlek in RŌNGPU inna hlutthei mak hei 
ning” anti.) 

9David in kurpui kha ahlōsōa, ashunga ka-om jo, khana “David Khōpui” tia inphō 
jo. Tlânga inphut nisō intonga ram omnasenga khan aphut a, akimvea khan 
khōpui kha asak jo. 

10RŌNGPU Pathen Akahratpen khan a’nthōpui jâra, pha rakip a kahrat chet-chet 
jo. 

11Tyre ram a Reng Hiram in David hneng invei tlona sik a mi atir hei; areng-
innpui sakna sik a Cedar thingpum leh mistrihei leh hlung kakamthei hei apek 
hei. 

12Khan chu RŌNGPU’n Israelhei renga amatung kae khana amihei sik a arengram 
kha amankhangsōt pek kae ti hi David in abinga ahong manhret jo. 

13Hebrona inphut Jerusalem aheitlung sōa, David in nuhmei leh nuhmei manbo 
alosa hei, sanu leh sapa aneisa hei. 

14Jerusalema sa anei hei kha; Shammua, Shobab, Nathan, Solomon, 

15Ibhar, Elishua, Nipheg, Japhia, 

16Elishama, Eliada khan Eliphilet hei hi kae. 

Philistihei Chunga Torna 
(1 Th 14.8–17) 

17Philistihei kha David in Israel reng inṭang jo tia anhri pek hei, khava jâra ama 
kasur sik a anremihei kasesōt hei. David in ṭong kha athei pha, kur omna hmun 
ting kasesuk jo. 

18Philistihei kha Rephaim Phaicham hong katlung heia, anhlō jo. 

19David in RŌNGPU hneng ader, “Philistihei hi kabuhlu sik hei mo? Torna napek 
sik eng mo?” RŌNGPU’n amasôn, “Ôk, buhlu hei roh! Torna kapek sik che!” 

20Khava jâra David in Baal Perazima kasea khana khan Philistihei kha ator jo hei. 
Ama’n ati, “Ka’nrepuihei kha RŌNGPU’n tuikalen kapōa asuktlen hei.” Khava jâra 
khava hmun kha Baal Perazim anti jo. 

21Philistihei kha antlânsōt jo pha, an-syemthulim andahlon hei khana, David leh 
ami he’n anrôn sōt jo. 

22Khava sōa, Philistihei kha Rephaim Phaichama inle heia anvahlō nôk jo. 

23David in RŌNGPU kha avea ader nôk a ahei masôn, “Khana inphut buhlu mak 
hei roh, se una, asir khat tinga Balsam thingkung hnenga inphut buhlu sik a inrin 
ruh. 

24Thingkung luchung heia khan injôkna rasa nathei pha leh buhlu hei roh 
ajârchu Philistihei hmaimôk kapek sik a nahma kei akase sik eng kae.” 

25David in Rōngpu ṭongpek kapōa atlo jo. Philisti mihei kha Gaba inphut Gezer 
jōnna hlam katlung bit a ahnong male jo hei. 

Samuel Inhnina 6 

Jerusalema Intepna Bôm Anta heirôn 
(1 Th 13.1–14; 15.25—16.6,43) 

1David in Israel remi kaṭhapen abek mantûp nôk hei, ankhenga pase 30,000, 

2Judah ram a Baalah a aṭhōi hei, khana inphut mathla kanei ranhringhei chunga 
alen in-ongna a’n-ong, Akahrat chunghnung RŌNGPU rahming karôn, Pathen 
Ṭongtep Bôm kha valona sik a atlo jo. 

3Tlânga Abinadab inna inphut anvalosōt a sehrat gârither inkhat a anhap jo. Gâri 
kha Abinadab sapa Uzzah leh Ahio he’n an-ensui, 

4Ahio in ahmating kase. 

5David leh Israelhei seng in RŌNGPU kajana kalâm heia ankare kapenga hla ansak 
a kae. Anmani ṭingṭang, serângdâr, khōng, sumkutben, mahring kanei 
anmanhringa kae. 

6Nakon saphōr hmun anheiphâk a khan sehratche kha inpai inthlûk jo khana 
Uzzah’n intepna Bôm kha amatu jo. 

7Khava phatak a Uzzah chunga Pathen ahnuk kana jo khana ṭit leh kajana 
aneimak jâra athat jo. Uzzah kha Intepna Bôm hnenga khan kathi jo, 

8khava jâra khava hmun kha Perez Uzzah inti jo. RŌNGPU’n Uzzah kha hnuk kana 
tak a akarâk jo jâra David ahnuk kana hêr jo. 

9Khava sōa David in RŌNGPU kha aṭit joa ati, “Tûn heikhong mo Intepna Bôm kha 
ke’n karôn tor sik?” 

10Khava jâra Jerusalema rôn manhlut makna sik a intluk jo; khava kanek a, 
ahlam kha inhesōt a Gath khōpuia mi Obed Edom innting arôn manhlut jo. 

11Khana khan thla thum ka-om, RŌNGPU’n Obed Edom leh a-innshung mihei kha 
mahâmṭhat apek jo hei. 

12Intepna Bôm jâra Obed Edom innshung leh anei rakip chunga RŌNGPU’n 
ṭhatthei abōk jo ti ṭong Reng David in athei jo, khava jâra Obed inna inphut 
Jerusalema rôn manhlutna sik a inpâkna rehōi atlo jo. 

13Intepna Bôm karôn mihei khan ankethon vōiruk anthon pha, David in 
amanhngat heia sehratche inkhat leh ate kathai inkhat RŌNGPU hneng inthoina 
atōk jo. 

14David kha, hruipōn innem akhōna asuia, ratha kahroktak a RŌNGPU kajana 
kalâm jo. 

15Hing’hin, David leh Israel mi rakip in inpâk kare-ôn leh pengkun tumpuma 
Jerusalem katlunga anrôn jo. 

16Intepna Bôm kha khōpuia anhei manhlut jo pha, Saul sanu Michal in thlikot a 
inphut ahei ena Reng David in a’ntheng lâmna shunga akalâma a’nchôm kha 
ahmua a’njapui jo. 

17Anmani’n Intepna Bôm kha anhongrôna David in adana sik tia Pōn-inn 
aleisakna shunga anda jo. Khava sōa ama’n RŌNGPU hneng inthoina leh 
inlôikhômna tōkna anei jo. 

18Ama’n inthoinahei kha atōksō pha, mipuihei kha 
Chunghnung RŌNGPU rahminga ṭhatthei abōk jo hei 

19khana ankhenga hnenga thlai asempek jo hei. Ama’n Israel shunga pase leh 
nuhmeihei kha buhlom pheng inkhat leh a’nrosa hme atlang khat leh vomhrui 
kachâr ṭhahrep apek et hei. khava sōa an-ina kase et jo hei. 

20Khava kahnunga, David in a-innshunghei chibei kapek ase pha, ama intōpui sik 
a Michal kha heikasōk. Amanu’n ati, “Tuning chu Israel reng in abinga arahming 
inchoi inshâng jo! Ama’n aṭōnpui karônhei sōk nuhngâk-hei hmit-hmua mi invet 
inkhat kapōa inlârsōt jo!” 

21David in amasôn, “Kei hi napa leh a-innshung kahlâng kathlenga amipui 
Israelhei hlam kaṭhōi sik a ani-indei RŌNGPU kajana akalâm eng kae. 
Khana RŌNGPU kajana kalâm ṭhak sik eng, 

22khana hiva kakhea kabinga hmeset la’npek sik eng. Nang inchu kei hi heite 
kaemak a namandon thei eng, tâk nuhmeihei khan chu inshângtak a anlo sik 
eng!” ati. 

23Saul sanu Michal kha, sa inkhatbek neimak jo. 

Samuel Inhnina 7 

David hnenga Nathan Ṭonghri 
(1 Th 17.1–15) 

1Rn David kha a-innpuia leika-oma, RŌNGPU’n a’nrepui rakip a inphut ahuk joa 
kae. 

2Khava sōa reng in sânkathem Nathan hneng ati, “Hin cedar thinga a’nsak inna 
kei chu ka-om eng, tâk Pathen Intepna Bôm chu pōn-inna la’nda a kae!” 

3Nathan in amasôn, “Namalunga aka-om kha tlo roh, ajârchu RŌNGPU’n a-ompui 
che.” 

4Tâk khava ning jân a khan RŌNGPU’n Nathan hneng ati, 

5“Se roh kasōkpa David hripek roh, ‘Ka-omna sik Bek-inn kasak sik kha nang 
changmak che. 

6Egypt a inphut Israel mipuihei kahuksōt hei laia inphut tûn katlung, Bek-inna 
la-omphung mak eng; pōn-inna ka-om enga kalônle enga kae. 

7Israel mipuihei leh kalônlena rakip a ke’n kakadeisōt hlamkakeihei hneng heisa 
mo cedar thing vânga bek-inn antasakpek mak eng tia derphung tet mak hei 
eng.’ 

8“Khava jâra kei Chunghnung RŌNGPU’n hinga ati tia kasōk David hneng hripek 
ruh, ‘Ke’n ramhânga kemōng nakhemna inphut kavaṭhōi che khana kami 
Israelhei vai karôn sik kamanṭang che kae. 

9Nasena hmun rakip a ka’nṭhōipui che, nasesōt pha na’nrepui rakip kator pek 
hei che. Ke’n vânhnōi raleia hlamkakei kalenpen hei kapōa kasyem sik che. 

10-11Kami Israelhei sik a hmun inkhat, anka-ôt lele omlo, an-omna sik a kakadei 
pek hei. Anmani’n hiva ram shunga anheihlut a inphut re leh sha indu he’n 
anbuhlu ṭhak heia kae, tâk hivahi avea sōk mak jo ning. Nakadōi heia inphut 
inhuk a na-omna sik khana sōn leh pâr pek sik chea intep eng. 

12Nathi leh napusōn hei leh na’nvûm sōm pha, nasapahei kâra inkhat renga 
kamatung sik khana arengram kamanhnet pek sik. 

13Ama kha kei sik a Bek-inn inkhat ahong kasak kachang sik khana areng phung 
hrui kha ahei tik a kamanjōm pek sik. 

14Kei apa kachang sik eng, ama kasapa kachang sik. Ama’n atloṭhe pha, pa’n sapa 
akarâk kapōa kakarâk sik. 

15Tâk-kha ke’n nang reng changna sik a Saul chunga katlo kapōa, inkaisōt mak 
ning. 

16Pha rakip a sōn naneiṭhak sik a kha, narengram ahei tik a kamatung ṭhak sik. 
Nareng phung hrui inchaitik neimak ning.’” 

17Nathan in Pathen ṭongphông rakip kha David hneng ahri pek jo. 

David in Manpâkna Derna 
(1 Th 17.16–27) 

18Khava sōa Reng David kha RŌNGPU omna pōn-inn shunga kahlut a, in-onga 
derna anei jo, “Chunghnung RŌNGPU, kei leh ka-innshung chunga nalei tlopekna 
ung kha kei chu rahōi sōk mak eng. 

19Kha’num Chunghnung RŌNGPU, tûn katlung akakhe chet a nalatlo pek eng; 
akahong sik pha kasōn leh pârhei sik a intepna nasyempek eng. Khana 
Chunghnung RŌNGPU, hihei hi mi inkhat hneng nala manhmua kae. 

20Nahnenga heimo kala hrisa hi sik! Nasōkpa hi namanhret eng. 

21Hivahi nalungdo hlam leh tlo sik a namantluk kha leikachang; ṭōn kalen rakip 
hei hi kei mantheina sik a natlo jo. 

22Chunghnung RŌNGPU, heituk a akalen che mo! Nang kapō tûte om mak; nang 
rōk Pathen che kae ti hi pha rakip a kamanhret. 

23Israel jât kapōa nami manchang sik a ansōk changna inphut nalei huksōt 
raleichunga phunglak om mak. Anmani sik a ṭōn kalen leh ṭōn-inlak naleitlo pek 
hei, raleichung pumpuia narahming inthang. Nang in nahnong sōt hei khan 
vânhnōi raleia narahming anmanthang. Nami sik a Egypt a inphut namasōsōt 
hei khan hmating anhei jōn pha, jât-hlop hei leh an-pathenhei kha nahnong sōt 
pek ri hei. 

24Israelhei kha ahei tik chenna namia nasyem jo hei, khana RŌNGPU nang an-
Pathen hongkachang che. 

25“Khana tûnchu, RŌNGPU Pathen, kei leh kasōn leh pârhei chunga na’ntepna kha 
pha rakip a hui mathlung jo roh, khana tlo sik nati kha tlo jo roh. 

26Narahming rahnak a inthang sik, mipui he’n ahei tik a anti sik, 
‘Chunghnung RŌNGPU hi Israelhei Pathen kae.’ Khana nang in pha rakip a ka-
innshung hrui nahrungpek sik eng. 

27Chunghnung RŌNGPU, Israelhei Pathen! Ke’n hiva derna hi kader ngam che, 
ajârchu nasōk kei hnenga hiseng hi naphôngpek jo eng, khana kasōnhei reng 
naman chang sik hei tia namanthei jo eng. 

28“Khana tûnchu, Chunghnung RŌNGPU, nang Pathen che kae; pha rakip a 
na’ntepna hei kha najui, khana hiva intepna inlak hi kahnenga nanei jo. 

29Kasōn kapâr he’n nang maritna kha anchenṭhak theina sik a ṭhatthei napek sik 
heia kahngek che. Chunghnung RŌNGPU, nang in hivahi intepna nanei jo, nang 
mahâmṭhatna kha kasōnhei chunga ahei tik a ka-om ṭhak sik jo.” 

Samuel Inhnina 8 

David Retorna hei 
(1 Th 18.1–17) 

1Pha bongkhat sōa Reng David in Philistihei kha abuhlu nôk heia ator jo hei, 
khana khava ram a anvai rônna kha inchai jo. 

2Khava sōa Moab-hei re ator hei. Ama’n asur mihei kha raleia amanje hei, khana 
mi 3 rakip a mi inhniṭim atha heia kae. Khava jâra Moab-hei kha ama ram mi 
kachang jo hei khana ahnenga ramsêrṭhei anpek jo. 

3Khava sōa ama’n, Syria ramṭhen Zoba rengpa Rehob sapa Hadadezer, ama hin 
Euphrates sak intonga ramkei lo male sik atlona chunga khan re atora kae. 

4Ashakor remi 1,700 leh remi 20,000 asurpek hei. Shakor gâri 100 sik a ashakor 
akatluk hrep a’nda a, alakseng chu anke amathlek pek jo hei. 

5Damascus a Syria mihe’n Hadadezer rengpa inthōpui sik a remi anheitir hei 
pha, David in aleisō heia mi 22,000 athat hei. 

6Khava sōa anramṭhen shunga remi rephōr amatungsōt a, ama mi hongkachang 
jo hei khana ramsêrṭhei anpek jo. RŌNGPU’n David kha hmun rakip chung sōkna 
amannei jo. 

7David in Hadadezer ṭōnpui karôn he’n sana pho antamatu hei kha achoma 
Jerusalemting arôn jo. 

8Hadadezer vai leirônna khōpui Beta leh Berothaia inphut sum-êng katamtak 
um ahei rôn. 

9David in Hadadezer remi rakip atorpek hei kha Hamath rengpa Toi in athei jo. 

10Khava jâra, Toi rengpa’n rehmun katamtak ale’ntukpui jo Hadadezer kha 
David in ator jâra, inpâkna ṭong leh chibei kabōk sik a asapa Joram kha ahnenga 
atir. Joram in David sik a sana, dangka khana sum-êng kutchoihei arôn pek. 

11Rn David in khahei kha kamukna hmangchâk sik a atōk jo hei, inṭhōia dangka 
leh sanahei, aram leihlō 

12Edom, Moab, Ammon, Philisti, leh Amalek-heia inphut khana Hadadezer a 
inphut aleichomsōt ṭhahrep um atōksa a kae. 

13David in Chi Phaichama Edom mi 18,000 avathatna inphut ahe’nle pha 
arahming inthangsa chet jo. 

14Ama’n Edom ram pumpuia remi rephōr amatung jo, khana ka-om hei kha aram 
mi kachang jo hei. RŌNGPU’n David kha hmun rakip a re amantor jo. 

15David in Israel pumpui chunga vai arôna amihei chunga kaṭhatak leh kadiktak 
a razenna sik atlo. 

16Zeruiah intinu sapa Joab kha rehlam kakei kae; Ahilud sapa Jehoshaphat kha 
ṭong inzet lekharabu ka-ensui kae. 

17Ahitub sapa Zedok leh Abiathar sapa Ahimelech he’n thempuhei kae; Seraiah 
kha ṭongtan inna ṭong inzet kae. 

18Jehoida sapa Benaiah kha David reng kahngâklea inṭang khana David sapahei 
kha thempu le’nṭang hei. 

Samuel Inhnina 9 

David leh Mephibosheth 
1Ni khat David in ader, “Saul innshung mi inkhat tou alakahringa alaka-om mo? 
A-om inchu, Jonathan jâra achunga lungsetna kamalâr hnōm,” ati. 

2Saul innshunga arahming Ziba inti sōk inkhat leika-om, ama kha David hneng 
akase sik a anleitir. Rengpa’n ader, “Nang Ziba kha che mo?” Ama’n, “Apu, naṭōn 
katlopa eng kae.” tia amasôn. 

3Rengpa’n ahnenga ader, “Ke’n tlosō sik a kale’ntepna, lum lona leh maritna 
kamalârna sik a Saul innshung mi tu mo inkhat dahlon aka-om tâk mo?” Ziba’n 
“Jonathan sapa inkhat laka-om hi. Ake katlek kae,” tia amasôn. 

4Rengpa’n ader, “Ama khon mo aka-om?” Ziba’n amasôn, “Lodebar khōa Ammiel 
sapa Machir inna ka-om.” 

5Khava jâra rengpa’n akabek sik mi atir jo. 

6Saul tupa, Jonathan sapa, Mephibosheth kha ahong tlung pha, David hmaikunga 
kajatak a inkun jo. David in, “Mephibosheth,” tia abek, khana ama’n amasôn, 
“Apu, naṭōn katlopa eng kae.” 

7David in amasôn, “Ṭimak roh, napa Jonathan jâra lungset karôn sik che. Napu 
Saul tanei ram rakip kapek male sik che, khana pha rakip a kei kadokhânga bu 
nahong sâk sik a rahlâng che kae.” 

8Mephibosheth inkun nôk a ati, “Kei chu ui kathisa inkhat kanek a ṭhadet mak jo 
eng, apu! Heisik a mo hinghrep a kei sik a akaṭha sik che?” 

9Khava sōa rengpa’n Saul sōk Ziba kha abek a ahnenga ati, “Saul leh a-innshung 
mihei karōi rakip kha nakapupa tupa Mephibosheth hneng kapek jo kae. 

10Nang, nasapahei khana nasōk he’n, nakapupa Saul innshung sik a ram kha thlō 
una, nantasâk sik a sapâr heirôn manhlut ruh. Tâk-kha Mephibosheth chu pha 
rakip a kadokhânga kasâkpui ṭhak sik jo.” (Ziba’n sapa15 leh sōk 20 aleinei hei.) 

11Ziba’n amasôn, “Reng kalûr naṭongpek hei akhenga katlo sik.” Khava jâra 
Mephibosheth in rengsapa inkhat kapōa reng busâkna dokhânga bu asâk jo. 

12Mephibosheth in sa rether arahming Micah inti inkhat aleinei. Ziba innshung 
mi rakip Mephibosheth sōk kachang jo hei. 

13Khava jâra ake inhnibât akatlek jo Mephibosheth chu Jerusalema ka-oma, 
rengpa busâkna dokhânga thlai aleisâk ṭhak a kae. 

Samuel Inhnina 10 

David in Ammonhei leh Syriahei Ator hei 
(1 Th 19.1–19) 

1Pha bongkhat sōa Ammon rengpa Nahash kathi jo, asapa Hanun in reng 
hongkachang jo. 

2Rn David in ati, “Apa Nahash in aleitlo kapō enga, asapa Hanun chunga ṭhōn 
maritna kanei sik.” Khava jâra David in ṭongkarôn mi atir heia alungsetna 
amalâra kae. Anmani Ammon khō antlung jo pha, 

3Ammon hlamkakei he’n rengpa hneng anti, “David in lungsetna ṭong kahri sik a 
mi ahei tir hei hi, napa kajana kae tia namandon mo? Kha changmak! Eini hlōna 
sik a khōpui ka-en inthlip sik mi ahei tir hei kae.” 

4Hanun in David ṭongkarônhei kha asur jo hei, anhnerhme aṭimkhat avo pek 
heia, ankahnung tinga anzakkō hmor a-eptan pek heia, atir jo hei. 

5Inna anhe’nle sik kha inzak hranghra jo hei. David in omchen kasōk kha athei 
pha, anmani kha anhnerhme aseimak kârseng anhe’nle makna sik Jerichoa an-
omna sik a ṭong atir jo. 

6Ammon he’n David kha indōipui inkhat a ansyem jo, khava jâra Bethrehob leh 
Joba ram a Syria remi 20,000, Tob ram a 12,000 khana Maacah rengpa hnenga 
1,000 anleinêk hei. 

7David in athei joa, remi rakip leh Joab kha atir jo. 

8Ammonhei kha hong intôrsōt heia, ankhōpui kalenpen Rabbah hlutna khan 
inrin a ka-om jo hei, alakseng, Syriahei leh Tob a leh Maacah a mihei chu 
ramhânga inrin a ka-om hei. 

9Joab in ankahnungting leh anhmating anta heibuhlu sik a ahmua, Israel remi 
kathem pen akadeisōt heia Syria intongting ada hei. 

10A’nhleiseng kha asōpuipa Abishai hlamkeina thōia Ammonhei kahnget a ada 
hei. 

11Joab in ahnenga ati, “Syria he’n antor jo eng inchu hong ina ava’nthōpui roh, 
khana Ammon he’n antor che’nchu akahong enga kava’nthōpui sik che. 

12Ratha kahrat leh akahrâng chang roh! Nimihei sik leh ni-Pathen khōpuihei sik 
a inhnaktak a re tuk rih. Khana RŌNGPU lungdo kha intlo rasoh!” 

13Joab leh ami he’n re kasō sik a anhma annam jo, Syriahei kha katlân jo hei. 

14Ammon he’n Syriahei tlânsōt kha anhmu pha, Abishai a inphut katlânsōt heia 
khōpui shungting inle jo hei. Khava jâra Joab kha Ammonhei leh an-intukna 
inphut hong inlea Jerusalem ting kase jo. 

15Israel he’n antor jo ung ti kha Syria he’n ani’nhret a anloirup rakip anbek 
mantûp jo hei. 

16Hadadezer rengpa’n Euphrates tuidung nisōtinga aka-om Syriahei kabek sik a 
mi atir hei, Zoba a ka-om Hadadezer rengpa rehlam kakei Shobach hlamkeina 
hnōia Helam a kava jo hei. 

17David in athei pha, Israel remihei amantûp hei, Jordan tuidung re kakea 
Syriahei re inrin a Helam ting anjōn jo. Re intuk anphut jo, 

18Israel he’n Syria remihei kha anhnong male jo hei. David leh ami he’n Syria 
shakor gâri katôr 700 leh shakor remi 40,000 anthat jo hei, khana ankadōi 
rehlam kakei Shobach um antôn masuk a rehmun a kathi jo. 

19Hadadezer thōia aleika-om reng he’n Israel in antor jo me ti ani’nhret pha, 
anmani leh inchamna antloa anram mi kachang jo hei. Khava jâra Syria he’n 
Ammonhei kha abân inthōpui nôk sik kaṭi jo hei. 

Samuel Inhnina 11 

David leh Bathsheba 
1Akum nôk a zerthla renghei anngaia re katlo ansesōt ri pha, David in Joab leh 
aṭōn karônhei khana Israel remihei kha atir jo hei; Ammonhei kha antor heia 
Rabbah khōpui kha anhlō jo. Tâk David chu Jerusalema leika-om. 

2Ni khat, sûnṭim inhesōa, David ajekhuma inphut kathōisōt a areng innphu 
chunga kakea kae. Chungting aketou pum a, nuhmei inkhat a’nsi ahmu jo. Amanu 
kha ahme kaṭha hêr. 

3Khava jâra tu mo kae manhretna sik tirle inkhat atira, amanu kha Hit mi Uriah 
nuhmei Eliam sanu Bathsheba kae tia amanhret jo. 

4David in amanu kaṭhōi sik mi atir hei, amanu anheiṭhōia David in hmun 
a’nchunpui jo. (Amanu athla apōn ka-om alachaibi kae.) Khava sōa amanu a-
innting inle jo 

5Hnunga chu anaivon aheimanhret joa David hneng akahri sik a mi inkhat atir 
jo. 

6David in Joab hneng ṭongkarôn inkhat atira, “Hit mi Uriah kha kahnenga heitir 
roh,” ati. Khava jâra Joab in Uriah kha David hneng atir jo. 

7Uriah aheitlung pha, Joab leh asap-hei akadam hei mo, heikhonga mo re tuk kha 
akase inthla tia David in ahnenga ader jo. 

8Khava sōa ama’n Uriah hneng, “Inna se ina pha bongkhat va’nhnga roh,” ati. 
Uriah kase jo, David in a-inna sik kutchoi atir jo. 

9Tâk Uriah kha inna vase mak jo; khava kanek a reng-innpui kekot a reng 
kahngâk-hei leh kareksap jo. 

10David in Uriah kha inna semak ti ṭong athei pha ahnenga ader, “Pha kasôttak 
vânga sesōtna inphut ahon’lelim che kae; heisa mo inna akase mak che?” 

11Uriah’n amasôn, “Israel leh Judah he’n re katuk sik a kasesōt hei, Ṭongtep Bôm 
kha an-ompui; kahlam kakei Joab leh aṭōn karônhei kha ramhânga rephōra ka-
om hei. Ke’n heikhong mo kasâk ka-inna kanuhmei leh akaje sik eng? Khavakha 
akhôk jâra khan, ke’n khang khava ṭōn kha tlotor hêrmak ning tia a’ntep eng 
kae!” 

12David in ati, “Khan chu tuning chu hin inhnga jo roh, ajîng kania katir male sik 
jo che.” Khava jâra Uriah kha khava ning leh ajîng kania Jerusalema ka-om jo. 

13David in bu kasâk sik abek a ju amanrui jo. Tâk khava ning jân nôk a’m inna 
semak jo; se kanek a reng-innpui kot kahngâk-hei innden shunga akampor 
a’nsia kaje jo. 

14Abân jîngkâra David in Joab sik a chithi inkhat amazet a Uriah kha amanchoi. 

15Hinga amazet, “Uriah hi retlo inhnakna hmun a hmakakeia manṭang roh, 
heidahlon ina, manthat jo hei roh.” 

16Khava jâra Joab in khōpui kha akekhumlai, ankadōihei ratha hratna 
amanhretna hmuntak a Uriah kha atir jo. 

17Khōpuia inphut inrepuihei kha kasōk heia Joab sepeihei leh intuk jo hei; David 
ṭōnkarôn ṭhahrep leh Uriah kha anthat jo hei. 

18Khava sōa Joab in re chungchânga thangkakōi sik David hneng mi atir jo, 

19ṭong karônpa hnenga amanthei, “Re intuk omdân rakip kha rengpa hneng 
nahrisō pha, 

20ahnuk hongkana a ader thei che. ‘Heisik a mo anmani re katuk sik a khōpui 
hnengtak akase chei? Kurpui banga inphut thepui anheikâp sik ti manhret mak 
chei mo? 

21Gideon sapa Abimelech kha heikhong mo antathat mandonsōt mak chei mo? 
Nuhmei inkhat in kurpui banga inphut chakri hlung inkhat amathlâk a athat kha 
Thebez hmun a kae. Achang inchu, heisik a mo kurbang kha nanta vahnai ret?’ 
Hinga rengpa’n aderche’nchu, ‘Naṭōn karôn Uriah kha’m anthatsa jo,’ tia 
manthei roh.’” 

22Khana ṭong karônpa kha David hneng kasea Joab in hri sik a ṭong apek hei kha 
ahri pek jo. 

23Ama’n, “Niinrepuihei kha eini nek a kahrat det hei khana khōpuia inphut 
ramhânga re katuk sik a heikasōk hei, tâk khōpui sōngkot katlunga kanhnong 
male heia kae. 

24Khana kurbanga inphut the vâng anheikâp unga Reng Kalûr, naṭōn karôn 
ṭhahrep anthat jo hei; naṭōn karôn Uriah kha’m anthatsa jo.” 

25David in ṭong karônpa hneng ati, “Joab kha malung ngarna pek roh amalung 
amandong makna sik hripek roh, rea tu mo akathi sik ti hi nang in hri tor mak 
che. Re inhnaktak a tloa khōpui kha hlōna sik a manthei roh.” 

26Bathsheba’n apuise kathi jo ti ṭong athei pha, apuise sik a ṭajai asui jo. 

27Ajaide kha a’nchai pha, David in amanu kha reng-innpuia ahongna sik a mi atir 
jo; amanu kha anuhmei kachang joa sapa inkhat anei jo. Tâk-kha RŌNGPU’n David 
ṭōntlo chunga amalung tlaimak jo. 

Samuel Inhnina 12 

Nathan Ṭongrôn leh David Insir 
1 RŌNGPU’n sânkathem Nathan kha David hneng atir jo. Nathan kasea David 
hneng ati, “Khōpui inkhat shunga pase 2 leika-om hei; inkhat chu kahao khana 
ahlop inkhat chu sara kae. 

2Mikahaopa khan sehrat leh kemōng katamtak anei hei, 

3mi Sarapa chu a’nchôksōt kemōng inkhat rōk anei. Ama’n lum alohêra a-
innshunga asahei leh ansei amanlensōm hei. Ama khet in abu ṭhahrep apek a, 

akōklei vâng tui aman in, khana arakō chunga apomria kae. Kemōng kha asanu 
kapōhrep kae. 

4Ni khat khōhme inkhat mikahaopa inna hong katlung. Ama’n aranhei kâra 
inkhat khōhmepa sâk sik a that hnōm mak; khava kanek a, sarapa kemōng kha 
aloa khōhme katlungpa sik athat a asōng pek a kae.” 

5David kha mikahaopa chunga ahnuk kana hranghra joa ati, 
“Akahring RŌNGPU rahminga intep eng, hiva katlo mi kha that sik arahōi! 

6Khava êngset ṭōn atlo jâra, aleilo aja 4 amale sik kae.” 

7Nathan in David hneng ati, “Khava mipa kha nang che kae. 
Israelhei RŌNGPU Pathen tahri kha hi kae, ‘Israelhei reng kamanchang che khana 
Saul a inphut kahuksōt che. 

8A rengram leh a nuhmeihei kapek che; Israel leh Judah renga kasyem che. 
Hiseng hin alatluk mak inum, aja 2 katlunga kalapeksa thei chea kae. 

9Khan chu, heisik a mo kaṭong pek najuimak? Heisik a mo hiva ṭōn kaṭhamak hi 
natlo? Nang in Uriah kha rehmun a namanthat hei; Ammonhei namanthat hei, 
khana anuhmei kha na’nlo? 

10Tûnchu akhang akhanga nasōn leh pârhei ṭhahrep thisea kathi sik hei, ajârchu 
nang in kaṭong pek nalera Uriah nuhmei kha na-inloa kae. 

11Na-innshungtak a inphut mi inkhat in nachunga bōina nakapek sik a kahong 
masō sik. Nanga inphut nanuhmeihei kalosōt a mihlop kapek pha khan nang in 
nahmu sik jo; ama’n anmani kha sûnṭim laia rakhum a’nchunpui sik hei. 

12Nang in marûk a setna naleitlo, tâk ke’n hiva ṭōn hi Israel pumpui tahmu sik a 
khōvâra kamasō sik kae.’” 

13David in ati, “RŌNGPU dōina setna katlo jo.” Nathan in amasôn, “RŌNGPU’n 
arangei mandam che; nang thimak tin che. 

14Tâk-kha nang in khavakha natloa RŌNGPU dōina namalârsōt jâra, nasa hi kathi 
sik jo.” 

15Khava sōa Nathan kha innting kase jo. 

David Sapa Thina 

RŌNGPU’n David sapa Uriah nuhmei tamatet kha rahnak a amannat pek jo. 

16Naite kha ahringna sik David in Pathen hneng ader. Heite inkhat sâk sik hnōm 
mak jo, ajân katai a-inn den shunga kahlut a raleia kajea kae. 

17Areng inna ṭōnpui karônhei ama inṭhōisōt sik a ahnenga kase hei, tâk hnōm 
mak a anmani leh heite leisâk mak a kae. 

18Nisarisōa naite kha kathi jo, David ṭōnpui karônhei khan ahnenga hripek sik 
kha kaṭi jo hei. Anmani’n anti, “Naite kha ahring lai, ahnenga ṭong nihri kha 
David in amasôn mak. Khan chu heikhong mo asapa kathi hi nihripektor sik? 
Abinga insuksetna aneina hrep sik a kae!” 

19David in anmani khat leh khat mitheiloa an-inbek kha athei pha, naite akathi 
kha amanhret jo. Khava jâra ama’n ader hei, “Naite kha akathi jo mo?” Anmani’n 
anmasôn, “Ôk, kathi jo.” 

20David kha ṭonglaia inphut kathōisōt a, insia, asam akhuia, khana aret hei 
athleng jo. Khava sōa ama RŌNGPU inna kasea ava kamuk jo. Areng-innpuia 
ahe’nle pha thlai ader hei khana anheidôn pha asâk jo. 

21Aṭōnpui karôn he’n ahnenga anti, “Keini manhret theimak jo ung. Naite kha 
ahring lai chu, ama sik a kaṭap chea heite sâk mak che; tâk ama athisōlim leh 
kathōi chea bu nasâk bât a kae!” 

22David in amasôn hei, “Kadik, ama ahring lai seng thlai kahngōia kaṭap 
eng. RŌNGPU’n alungset sik enga kha naite kha manthi mak ning tia kaleimandon. 

23Tâk tûnchu ama kathi jo, heisik a mo thlai kalahngōi sik? Naite kha kamanhring 
nôk thei sik mo? Ke’m ni khat chu ama omna akase sik eng kae, tâk ama chu 
kahnenga jo’nle hêrmak jo ning.” 

Solomon Intet 
24Khava sōa David in a nuhmei Bathsheba kha lungmōng athlâk a kae. Ajepuia 
sapa inkhat aneia, ama kha arahming Solomon tia aphō jo. RŌNGPU’n naipangpa 
kha alungset a, 

25sânkathem Nathan hnenga arahming Jedidiah, tia phōna sik ṭong aleipek, 
ajârchu RŌNGPU’n ama alungset a kae. 

David in Rabbah Ahlō 
(1 Th 20.1–3) 

26Khava pha Joab in Ammon khōpui karônpen Rabbah hlōna sik a retlo amanjōm 
nôk a khana ahlōvet jo pha. 

27Ama’n David hneng hiva ṭong kahri sik a tirle atir, “Ke’n Rabbah kha re katuk 
a atui hmun chu kahlō jo. 

28Tûn alak remihei kha mantûp hei ina, khōpui kha re sō roh khana nang in 
va’nlo roh. Hiva ram hlōa rahming ṭhatna chen sik hichu madu mak eng.” 

29Khava jâra David in aremihei amantûp heia, Rabbah a kasea re anvatuk a ahlō 
jo. 

30David in Ammonhei limsyem pathen Molech lua inphut sana lukhu kilograme 
35 kapō kahrik, ashunga hlung mankatam inkhat ka-om kha alosōt a alu chunga 
a’nkhu jo. Ama’n khōpuia inphut chomsōt neinâk katamtak um achoisōt, 

31khana khava mihei kha thing ka-ât, thir chemcha leh thir hreicha kakheng ṭōn 
amantlo hei, khana rumhrat tak a ṭek amansyem heia kae. Ama’n hing’hin 
Ammon khōpui rakip a mihei kha ṭōn amantlo hei. Khava sōa ama leh amihei 
Jerusalema inle jo hei. 

Samuel Inhnina 13 

Amnon leh Tamar 
1David sapa Absolom in pase lakanei mak hme kaṭhatak asernu arahming Tamar 
inti inkhat aleinei. David sapa hlop inkhat Amnon in amanu amadua kae. 

2Amadu rei jo jâra natna aleinei jo, ajârchu khava nuhngâk ompui sik kha 
akaethei hêrmak sik kae; nuhngâk intheng alachang jâra amanu kha pase leh 
manhmu mak heia kae. 

3Tâk ama’n ṭhōn inkhat aleinei, ama kha David upa Shammah sapa, ṭhatmak a 
mikasing tak Jonadab kae. 

4Jonadab in Amnon hneng ati, “Nang hi rengsapa inkhat che kae, kha’num ni khat 
ni khat a malung kachâmtak a kahmu che. Ajâr heimo kae?” Ama’n amasôn, “Ke’n 
kasōpui inkhat kachang Absolom sernu kamadua kae.” 

5Jonadab in ahnenga ati, “Akana inhlemsak ina jekhuma je roh. Naka-en sik a 
napa ava pha leh, ahnenga hinga ti roh, ‘Kasernu Tamar kha kahnenga ahong leh 
thlai aveina sik eng ahei tir pek roh. Ama’n hinahin kahmit hmua thlai amantluk 
pek enga, ama khet in amansâk sik eng hi kangeitui.’” 

6Khava jâra Amnon kha akana inhlemsak a jekhuma kaje jo. Reng David kha aka-
en sik a kase, khana Amnon in ahnenga ati, “Lungsettak a Tamar kha ahei tir pek 
roh, hinahin kahmit hmua buhlom ajing syem rasoh, khana ama’n amansâk 
rasoh.” 

7Khava jâra David in reng-innpuia ka-om Tamar hneng ṭong amanrôn: “Amnon 
inna se roh bu leh thlai vamantluk pek roh.” 

8Amanu kha vakasea khana jekhuma Amnon akaje kha avahmu. Amanu’n jâmdi 
ṭhahrep aloa, amantluk a, ahmit hmu khet a buhlom ṭhahrep asyem jo. Khana 
buhlomhei kha akathei jo 

9khana mansâk sik a buhlomhei kha khângbea inphut athursōt jo, tâk ama’n sâk 
mak jo. “Mihei kha tirsōt hei ruh,” ati jo, anmani’n andahlon pet jo. 

10Khava sōa ama’n amanu hneng ati, “Buhlomhei kha kajekhuma heichoi ina 
nangtak in amansâk roh,” ati. Amanu’n buhlomhei kha achoia ahnenga vakase 
jo. 

11Amanu’n buhlomhei kha apek pha, amapa’n asura ati, “Jekhuma varoh jesap 
rih!” 

12Amanu’n ati, “Changmak. Khava thōi tlâkna omchen kha tlona sik rumhrat 
tlomak roh! Khavakha ṭit ka-om tak kae! 

13Heikhong mo mihei kâra kahmai avea kamalârtor sik? Nang um Israelhei kâra 
hmeset nachanhêr sik kae. Lungsettak a rengpa hneng va’nder roh, kei hi 
nahnenga apek nger sik eng tia inhōr eng.” 

14Tâk-kha amanu ṭong rangei pek mak jo; amanu nek a ratha kahrat achang jâra, 
asurtor joa asetpui jo. 

15Khava sōa chu Amnon in amanu kha ning ache hêr jo. Amak hma aleimadu 
kanek a tûnchu ning achechet jo. Ama’n, amanu hneng ati, “Sesōt roh!” 

16Amanu’n amasôn, “Changmak, tûntak a natlo kanek a, hinga natirsōt eng hi 
akalen chet ṭhena kae!” Tâk Amnon in amanu ṭong rangei pek mak a kae; 

17ama’n asōk inkhat abek a ati, “Hiva nuhmei hi kahmit hmua inphut tirsōt roh! 
Vângting keisōt ina kot kirsi roh!” 

18Asōkpa’n vângting athaksōt a kot akirsi jo. Tamar in khava laia puise lakanei 
mak reng sanuhei invon ngai, bân kasei zakkō inse inkhat asia kae. 

19Amanu’n alua ravut inthek khuma, azakkō inse akei hlera, khan chu akut vânga 
ahmai amakhusia, ṭappuma kasesōt jo. 

20A-upa Absolom in ahmu pha, ader, “Amnon in amaset jo che mo? Kanainu, 
khava khan namalung mantônhêr mak che rasoh. Ama na-u akasōk kae, khava 
jâra hiva ṭong hi tûte hneng hrimak roh.” Khava jâra Tamar kha Absolom inna 
tûte inhmupui loa kachâmtak a ka-om jo. 

21Rn David in ṭong kasōk kha athei pha ahnuk kana hranghra jo. 

22Khana Absolom khan Amnon kha asernu Tamar rumhrat a asetpui jâra aning 
ache reia avea inbekpui mak jo. 

Absolom Phuhlō 
23Kumhnisōa Absolom in Ephraim khōpui hnenga Baal Hazor hmun a akemōng 
hme aleivoa, khava hmun a khan rengsapa rakip abek heia kae. 

24Ama David rengpa hneng kasea ati, “Reng Kalûr, ke’n kakemōng hme kavoa 
kae. Nang leh naṭōnpui karônhei akava cheia rehōia hin avakatla sik chei mo?” 

25Rengpa’n amasôn, “Sapa, ethei mak ning. Nisepet inchu nang khōdeng 
natheirei sik.” Absolom in angek hêr, tâk rengpa’n hnōmpek mak a, Absolom in 
adahlona sik ahri jo. 

26Tâk Absolom in ati, “Khan chu kaṭha jo, kanaipa Amnon bekchu namanhong 
sik mo?” “Heisik a mo ama akahong sik?” reng in ader. 

27Tâk David in Amnon leh asapa lak-hei seng Absolom leh ansesōm sik ahnōm 
mak lai seng Absolom in angek ṭhak a kae. Absolom in reng inkhat sik a rahōi 
kasōk revei amantluk jo. 

28khana asōk-hei kha ṭong amanthei hei: “Amnon in ju rahnak a ahong in pha 
kha manhret ruh, ke’n ṭong kahei pek chei pha, that ruh. Ṭimak ruh, kabinga 
rahno kha karôn sik. Nanvak manṭha ruh, inkei-chio mak ruh.” 

29Khana sōk-hei khan Absolom mansenahei kha anjuia Amnon kha anthat jo. 
David sapa alak-hei seng kha anshakōrtung hei anchōnga katlân jo hei. 

30Anmani’n an-inn anjōna anselai, David kha mihe’n anleihri pek: Absolom in 
nasapahei athatsō pet jo hei, inkhatbek um ṭhenmak jo!” 

31Rengpa kha kangirsōt jo, malung inrimtak a apōnhei kha akeihler jo, raleia 
inlet-hlon jo. Khava hmun a asōk he’m anpōn ankeihler jo. 

32Tâk David upa Shammah sapa Jonadab in ati, “Reng Kalûr, nasapa rakip that 
mak hei. Amnon rōk akathi kae. Absolom na-ena nasânsōt tor sik, Amnon in 
asernu Tamar rumhrat a asetpuilai khana inphut hiva ṭōn hi tlo sik a aleimantluk 
jo kae. 

33Khava jâra nasapahei kathipet jo hei ti ṭong kha taksen mak roh! Amnon rōk 
antathat kae.” 

34Khava pha khan Absolom kha katlânsōt jo. Khava sō lim leh remi kot 
kahngâkpa’n, Horonaim a inphut tlâng hlamlena akajōng suk ahmu jo hei. Ama 
rengpa hneng kasea ahmu hei kha ava manthei jo. 

35Jonadab in David hneng ati, “Ke’n kahri kapōa, akahong heiso nasapahei kae.” 

36Ama’n hivahi ahrisō lim leh, David sapahei heikahlut jo hei; ṭap inphut jo hei, 
David leh aṭōnpui karôn he’m inhnak hêra kaṭap jo hei. 

37-38Absolom chu katlânsōt a Geshur rengpa, Ammihud sapa Talmai hneng kasea 
khana khan kum 3 vaka-om jo. David in pha kasôttak asapa Amnon sik a jai ade 
jo; 

39tâk-kha Amnon thina kha athōk tor jo pha, asapa Absolom kha arangei hêr joa 
kae. 

Samuel Inhnina 14 

Absolom Hong inlena sik Joab Mantlukna 
1Rn David in Absolom arangei hêr jo ti hi Joab in amanhret, 

2khava jâra Tekoa ka-om nuhmei kaliptak inkhat kabek sik a mi atir jo. Amanu 
aheitlung pha, ama’n amanu hneng ati, “Jai kadea inhlem roh; jaidena pōn invon 
roh, nasam khuimak roh. Pha kasôttak jai kade jo nuhmei inkhat inhlemsak roh. 

3Khava sōa rengpa hneng se ina hri sik a kamanthei che hi vahri roh.” Khana Joab 
in ahri sik kha amanthei jo. 

4Nuhmeinu kha rengpa hneng kasea, kajatak a raleia inbok a ati, “Reng Kalûr, 
a’nthōpui roh!” 

5Amanu hneng ader, “Heimo namadu?” “Apu, kei misara renghmei inkhat eng 
kae,” tia amasôn. “Kapuise kathi jo. 

6Apu, sapa 2 kaneihei, ni khat an-inhnia ramhânga innâk hei, ankaṭhen sik om 
mak a, inkhat in inkhatpa kha athat jo. 

7Khana tûnchu apu, ka-innshung mi rakip in kei andōi jo eng, kasapa’n asōpuipa 
aleithat jâra ama kha thatna sik a ankut chunga pek sik a anngek jo eng. Hivahi 
antlo jo’nchu sapa neiloa ka-om sik jo eng. Anmani’n ka’nhōrna ansuk 
manhmang sik jo khana kapuise kha arahming omṭhakna sik sapa neiloa anda 
sik jo.” 

8Rengpa’n amasôn, “Na-innting inle roh, hiva ṭong hi ke’n ka-ensui sik.” 

9Amanu’n ati, “Reng Kalûr, hei enum natlo rakip chunga themmô kha kei leh ka-
innshung in kanrôn sik; nang leh reng innshung chu ṭhenakase chei kae.” 

10Rengpa’n amasôn, “Tu mo inkhat in amaṭhit che’nchu, kahnenga heiṭhōi roh, 
ama’n avea suk manbōi mak tin che.” 

11Amanu’n ati, “Reng Kalûr, kasapa thi chunga phu kahlō sik a aka-om ka-innkō 
he’n kasapa inkhatpa kha anthat nôk a akakhe chet ṭhena kha antlo makna sik a 
lungsettak a RŌNGPU na-Pathen hnenga der roh.” David in amasôn, 
“Akahring RŌNGPU rahminga intep eng, nasapa kha heite intônmak ning.” 

12Nuhmei khan ati, “Reng Kalûr, lungsettak a ṭong vōi khat hri nôk rong.” Ama’n 
amasôn, “Kaṭha jo, hri roh.” 

13Amanu’n ahnenga ati, “Heisik a mo Pathen mihei chunga ṭōn kanimak natlo? 
Nasapatak kha hnongsōtna inphut ahe’nle sik a phemak che, khava jâra tûntak a 
naṭong hri khan nang themmô a’npek che kae. 

14Eini nikhenga lakathi et sik me; raleia tui inlei inthla nilōkthei nôk mak kapō 
me kha kae. Pathen inum akathisa jo kha manhring nôk mak, tâk rengpa’n chu 
mihring inkhat hnongsōtna inphut ṭhōimale nôkna sik a ahlam asyemthei. 

15Tûnchu, Reng Kalûr, nahnenga honga hri sik katina ajârpen chu, mihe’n 
anmaṭhit eng, khava jâra kangekna che hi natlopek sik eng tia inhōrna kaneia, 
nahnenga kahong hri kae. 

16Kaṭong narangei pek sik eng khana kei leh kasapa kathat sik hei leh Pathen in 
amihei apekna ram a inphut anikalosōt sik heia inphut nanihûk sik ti kamandon. 

17Apu, na’ntepna khan, anihûk sik kati, ajârchu reng hi Pathen ngeva kapō kae, 
akaṭhamak leh akaṭha aṭhentora kae. RŌNGPU na-Pathen in ompui che rasoh!” 

18Rengpa’n amasôn, “Ke’n ṭong inkhat der che rong, akadiktak kha nahri pek sik 
eng kae.” Amanu’n amasôn, “Reng Kalûr, hei a-enum ader roh.” 

19“Joab in hiva sik a ada che mo?” tia ader jo. Amanu’n amasôn, “Reng Kalûr, 
inthengtak a a’nhâksêr eng kae, naṭongder eng hi masôn makna sik a ahlam om 
mak jo. Hivahi naṭōn karôn Joab in tlo sik leh hri sik hei hi amanthei dek eng kae. 

20Tâk-kha hiva ṭōn hi suk mandikna sik a atlo kae. Reng Kalûr nang chu Pathen 
ngeva kapō che kae khana akasōk rakip namanhret a kae.” 

21Hnung leh chu rengpa’n Joab hneng ati, “Namadu kha tlo sik a intluk eng. Se 
roh, Absolom rether kha vajongsōt ina hin heiṭhōi male roh.” 

22Joab kha David hmaikunga kajatak a raleia inkuna ati, “Reng Kalûr, Pathen in 
ṭhatthei pek che rasoh! Kangekna nalopek jâr enga, kachunga namalung katlai ti 
hi kamanhret.” 

23Khava sōa ama kangirsōt a Geshura kasea Absolom kha Jerusalema avaṭhōi 
male jo. 

24Achang ravâng, rengpa’n Absolom kha reng-innpuia a-om makna sik a ṭong 
apek. Rengpa’n, “Ke’n ama hmuhnōm mak eng,” ati. Khava jâra Absolom kha a-
inna ka-oma rengpa hmaikunga inlârmak a kae. 

Absolom in David A’nchampui 
25Israelhei shunga Absolom kapōa hme kaṭha ale’nthang inkhatbek leiom mak; 
alua inphut ankepha katlung heite avât om mak. 

26Asam kaṭha hêr, ahongseia ahrikrei pha kum khat shunga vōi khat rōk avori. 
Renghei tenadân dungjuia asam kha kilograme 2 kakhea kahrik. 

27Absolom in sapa 3 leh hme kaṭhatak sanuhngâk arahming Tamar inti inkhat 
anei hei. 

28Absolom kha Jerusalema kum 2 rengpa hmutet loa leika-om. 

29Khava sōa Absolom in rengpa hnenga kase sik a Joab kabek mi atir; tâk Joab 
kha hongmak. Mi inkhat atir nôk, hnōmpek nôk mak. 

30Khava pha, Absolom in asōk-hei hneng, “Enruh, Joab hlei kha kei hlei bântak a 
ka-om, bunim butun kakek. Se una varoṭhut ruh,” ati. Khava jâra kase heia hlei 
kha anvaroṭhut jo. 

31Joab kha Absolom inna kasea ader, “Heisik a mo nasōk he’n kahlei 
antavaroṭhut?” 

32Absolom in amasôn, “Ajârchu nakabek a mi kahei tirlai vamak chea kae. Nang 
reng hnenga nase leh kei sik a hinga nader sik a kamadu che: ‘Heisik a mo Geshur 
kahei dahlona hiva hmun a akava eng? Sona ka-om kha kei sik a akaṭha jôk sik 
kae.’” Khana Absolom in ahrisa, “Rengpa kahmu theina sik a namantluk pek sik 
eng hi kamadu, ṭhena kanei inchu amanthat bât roh.” 

33Khava Jâra Joab in David rengpa hneng kasea Absolom in ahri hei kha ava 
manthei jo. Reng in Absolom ava manbek hei, Absolom kasea reng hmaikunga 
raleia inkun jo. Reng in amajôp a arahlâng jo. 

Samuel Inhnina 15 

Re tlona sik a Absolom Ṭōnmantluk 
1Hivasōa, Absolom in shakor gâri inkhat leh shakorhei khana akajuile sik pase 
50 amantluk jo. 

2Jîngkâr hmatak kathōia kasea khōpui kekot a hlamlena vakangir ria kae. Innâk-
inse jâra tu mo inkhat reng in ṭong achaipek sik a indua akahong kha, Absolom 
in ama kha abek ria, khona inphut a mi mo ader ri. Amapa khan heiphunga ajōng 
kakōn mo ti kha amantheisō pha 

3Absolom in amasôn sik, “Enroh, dân dungjuia chu nang akadik che kae, tâk 
rengpa kahlânga naṭong inngei sik mi om mak.” 

4Khana ahrisa nôk a aleiti, “Kei hi ṭongkatan kaleichang inchu, tia kamandon! Tu 
mo inkhat maherna leh tup kanei kahnenga kahong thei sik khana mandikna 
kamanchen sik a kae.” 

5Mipa khan Absolom asora ahmai kunga a’nkun pha Absolom in akut atinga 
amatua, amajôp ria kae. 

6Absolom in rengpa hnenga akadik jongna sik akahong Israel rakip hnenga 
hivahi atlori, khava jâra anmani kajana kha achen a kae. 

7Kum 4 sōa Absolom in Reng David hneng ati, “Apa, Hebrona se eng 
sona RŌNGPU hneng ka’ntepna kha vatlo rong. 

8Syria ram Geshura kalei omlai, ama’n Jerusalema aheiṭhōi male eng inchu, ke’n 
ama Hebrona kakamuk sik tia le’ntep eng.” 

9Rengpa’n, “Malung kamōnga se roh,” ati. Khava jâra Absolom Hebrona kase jo. 

10Tâk-kha Israel phung rakip hnenga hinga akahri sik a mi atir hei, “Nangni’n 
pengkun mahring nanthei pha, ‘Absolom kha Hebrona reng kachang jo!’ tia ôn 
ruh.” 

11Absolom in abek a akahong seng Jerusalema inphut ahe’nṭhōipui pase kha 200 
hei kae, anmani’n ashung ṭong manhret phâkloa taksentak a kase inhlut jo hei. 



560 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

12Khana ama’n inthoina atlolai, Gilo khōpuia ka-om David rengpa ṭong-inse hei 
kâra inkhat Ahithophel kabek sik mi atir hei. Reng dōina ṭōnmantluk kha kangar 
chet-chet a, Absolom kahnung kajui kha katamsa chet-chet jo hei. 

David Jerusalema Inphut Atlânsōt 
13Ṭongkarôn inkhat in David hneng thang akōia, “Israel he’n Absolom ṭong juina 
sik a intep jo hei,” ati. 

14Khava jâra David in Jerusalema a-ompui aṭōnpui karônhei hneng ati, “Absolom 
a inphut tlânsōt nimadu’nchu tûntak akasesōt sik jo me kae! Achangmak inchu, 
hin inrangtak a kahong sik jo khana hmaimôkna apek sik me khana khōpui 
shunga aka-om rakip athasō sik jo me!” 

15Anmani’n anmasôn, “Ôk, Reng Kalûr, nahri rakip kha tlo sik a intluk jo ung.” 

16Khava jâra reng-innpui kahngâk sik a anuhmei manbo 10 hei tei loa, aṭōnpui 
karônhei leh a-innshung mi rakip in anjuia, reng kha kasōksōt jo. 

17Reng leh amihei seng in khōpui andahlon pha, vâng intongpen inna inhnga jo 
hei. 

18Reng kahrunghei kha ahmating an-intôr pha, aṭōnpui karônhei seng kha 
ahnengtak a kangir hei. Gath a inphut akahnung heikajui remi 600 hei kha’m 
anjuia intôr jo hei, 

19reng in anhlam kakei Ittai hneng ati, “Heisik a mo keini leh akase sik che? Inle 
ina rengther hneng va-om roh. Nang ram hlop mi inkhat che kae, narama inphut 
a ahei katlânsōt che kae. 

20Nang hina na-omna lakahnaitek kae, heisik a mo kei leh inṭhōia kamanlôn lele 
sik che? Kei sena sik kapha, manhret tor mak eng. Inle roh, naram mihei 
inṭhōipui hei roh, RŌNGPU’n lungset a rôn che rasoh khana taksenthei chang 
rasoh.” 

21Tâk Ittai in amasôn, “Reng Kalûr, khova hmun a nasena, thina hmun achang 
inum, nang leh inṭhōia kase sik eng tia RŌNGPU rahminga intep eng.” 

22David in amasôn, “Kaṭha jo! Injôk jo ruh!” Khava jâra Ittai leh amihei seng 
khana ansa a’nte hei seng khanga kase jo hei. 

23David kahnung kajui he’n andahlon jo hei pha, mipuihei kha rahnak a kaṭap jo 
hei. Rengpa kha ami he’n anjuia, Kidron kavadung anrakan jo, khana ankhenga 
ramhâng ting kase jo hei. 

24Zadok thempu khan leika-oma, ama leh inṭhōia Levi he’n Intepna Bôm intheng 
ankadom jo. Anmani’n anmaṭhuma anda, khana khōpui kha mipui he’n 
andahlonsō mak lai seng Intepna Bôm kha kadomsōt nôk mak hei. Abiathar 
thempu kha’m khana khan leika-om; 

25Khava sōa rengpa’n Zadok hneng ati, “Intepna Bôm kha khōpuia rôn male jo 
ruh. RŌNGPU’n kachunga atlai inchu, ni khat chu Intepna Bôm omna hmun a hin 
aka-en sik a aniheiṭhōi male sik eng. 

26Tâk kachunga atlaimak jo’nchu, heidôm, alungdo kha kachunga tlo jo rasoh.” 

27Ama’n Zadok hneng ahri manjōm a, “Enroh, nasapa Ahimaaz leh Abiathar sapa 
Jonathan ṭhōi hei ina khōpuia kamōnga inle ruh. 

28Khava shung senga, ke’n ramhânga tuidung rakanna hmun a nanga inphut 
ṭong katheimak kârseng kaleihngâk sik che.” 

29Khava jâra Zadok leh Abiathar in Intepna Bôm kha Jerusalemting anrôn malea, 
khana khan vaka-om jo hei. 

30David in olive Tlâng kakea kaṭap jo; ake hrempet a kalôn khana inrimna 
mêrchîkna pōnlu a’nkhua kae. Akahnung kajui rakip he’m pōnlu an-inkhua 
kaṭap jo hei. 

31Ahithophel in Absolom re mantlukna kha ajom jo ti ṭong kha David anhri pek 
jo pha, ama’n derna anei, “RŌNGPU, lungsettak a Ahithophel mansena kha 
hnemna kase manchang pek roh!” 

32David in kamukna hmun tlâng bilik atlung pha, ataksentak aṭhōn Archite 
phung Hushai in apōn inhlera, alu chunga vaiphin inno pum a aleiratōa kae. 

33David in ahnenga ati, “Kei leh inthoia nahong inchu, kei hnenga nahnemna om 
mak ning, 

34tâk khōpuia na-inlea Absolom hneng apa hneng taksentak a natarazen kapōa 
ama narazenna sik navahri pek inchu, khan vâng khan na-inthōpui tor enga kae. 
Khana Ahithophel in mansena apek kha atingna sik a nator chen a tlo roh. 

35Khana khan Zadok leh Abiathar thempu leika-om sik hei; reng-innpuia 
naṭongthei rakip kha manthei hei roh. 

36Anmani’n ansapa Ahimaaz leh Jonathan an-ompui hei, naṭongthei rakip 
anmani naheimanrôn thei hei.” 

37Khava jâra Absolom kha khōpui aheitlung pha khan, David ṭhōnpa Hushai kha 
khōpuiting inle jo. 

Samuel Inhnina 16 

David leh Ziba 
1David in tlângbung bilik kha akhedet pha, manhret manloa Mephibosheth 
sōkpa Ziba in shakōrtung 2 vâng buhlom 200, vomhrui kachâr abor 100, antavei 
therbi theibōr 100 leh ju kasiptak shavunpeng inkhat ahei rôna aratō jo. 

2Rn David in ahnenga ader, “Khavahei seng kha heimo manlo sik nati?” Ziba’n 
amasôn, “Shakōrtung hei hi Reng Kalûr, nang reng innshung mihei tachōng sik, 
buhlom leh theihei hi namihei tasâk sik, khana ju hichu ramhâng shunga anchâm 
pha anta-in sik kae.” 

3 Reng in ader, “Nakapu Saul tupa Mephibosheth kha khon mo ka-om?” Ziba’n 
amasôn, “Jerusalema laka-om, ajârchu Israel he’n apu Saul rengram kha tûnchu 
anmanhlō sik jo eng tia ahlamrina kae.” 

4Reng in Ziba hneng ati, “Mephibosheth nei rakip kha nangta jo kae.” Ziba’n 
amasôn, “Kei nasōkpa eng kae. Ahei tik a Reng Kalûr nang mantlai che rong!” 

David leh Shimei 
5David rengpa kha Bahurim atlung pha, ama hlam intō sik a Saul innshung mi, 
Gera sapa Shimei heikasōk, ahong pum a ahei hâksêra kae. 

6David kha amihei leh akahrung he’n ankakekhum ravâng, David leh aṭōn 
karônhei kha Shimei in hlung vânga adeng manphut jo hei. 

7Shimei in ahâksêra ati, “Sesōt roh! Sesōt roh! Mikathatpa! Akaṭhepa! 

8Nang in Saul rengram nalopek, khana a-innshung mi katamtak nathat hei jâra 
tûnchu RŌNGPU’n karâkna anei jo che kae. RŌNGPU’n rengram kha nasapa 
Absolom apek jo, nang insuk inhmang jo che, mikathatpa!” 

9Zeruiah intinu sapa Abishai in rengpa hneng, “Reng Kalûr, heisik a mo hiva ui 
hin nang ahâksêr che? Ahnenga vase eng sona alu vatan rong!” 

10Reng in Abishai leh a-upa Joab hneng ati, “Hivahi nangni insalerna sik 
changmak. RŌNGPU’n kei hâksêrna sik amanthei achang inchu heisa mo atlo tia 
derna ratha kha tu’n mo anei sik?” 

11Khana David in Abishai leh aṭōn karônhei senghei hneng ati, “Kasapa’num that 
sik a anirei jo eng; heisik a mo hiva Benjamin chunga inlak nasak? RŌNGPU’n 
hâksêrna sik amanthei kae; kachanga abing rōk a dahlon ruh, khanga tlo rasoh. 

12RŌNGPU’n ka’nrengna hi amanhret pek enga, khana hiva mipa hâksêrna eng 
kahlânga ṭhatthei ajingtebek abōkthei enga kae.” 

13David leh amihei kha hlamlena kase nôk jo hei. Shimei khan tlângsira ajui ṭhak 
hei; asepuma ahâksêr hei, hlung vâng leh pitlang vâng adeng hei. 

14Reng leh amihei seng kha Jordana antlung pha kachâmneng jo hei, khana khan 
inhnga jo hei. 

Jerusalem Shunga Absolom 
15Absolom leh ama inṭhōipui Israelhei seng kha Jerusalem kahlut jo hei, khana 
Ahithophel kha’m anmani leh inṭhōi hei. 

16David tataksentak aṭhōnpa Hushai in Absolom kha a’ntōpui pha, “Rengpa 
hringsôt rasoh! Rengpa hringsôt rasoh!” tia ka-ông jo. 

17Absolom in ama hneng ader, “Naṭhōnpa David chunga lum nalona kha heimo 
akasōk jo? Heisik a mo ama leh ale’nṭhōi mak che?” 

18Hushai in amasôn, “Heikhong mo katlo tor sik a? Kei chu RŌNGPU leh hiva 
mipuihei khana Israelhei seng takadeisōt hnengting aka-om eng kae. Kei 
nanhnenga ka-om sik eng. 

19Hei-achanga, kakapupa sapa teilo tudôm mo karazen sik a? Napa kaleirazen 
kapōa, tûn nang karazen sik che kae.” 

20Khava sōa Absolom in Ahithophel hneng inhea ati, “Tûnchu hin ka-om jo me, 
heimo tlo sik a namanthei hnōm ung?” 

21Ahithophel in amasôn, “Se ina napa’n reng-innpui ka-ensui sik a adahlon 
anuhmeihei so vajepui hei roh. Kha achang inchu napa’n nang hi a’nrepui inkhat 
a aloche ti kha Israel mi rakip in anhong manhret sik a kha, nakahnung kajui he’n 
malung mathokna annei hêr sik.” 

22Khava jâra reng-innpui phuchunga khan Absolom sik pōn-inn inkhat 
anmatung jo, mi rakip hmit-hmua Absolom kahlut a apa nuhmei manbohei kha 
ajepui jo hei. 

23Khava laia Ahithophel ṭong leipek rakip kha Pathen ṭongpek kapōtak a anleijui, 
David leh Absolom in anleijuia kae. 

Samuel Inhnina 17 

Hushai in Absolom Aṭhōimanvet 
1Sôt lo jen a, Ahithophel in Absolom hneng ati, “Pase 12,000 kadeisōt hei rong, 
tunjân David kahnong vase rong. 

2ama achâmlai tak leh aratha set laitak ke’n kabuhlu sik. Ama ṭit a inper sik 
khana amihei seng um katlânsōt sik jo hei. Rengpa rōk kha kathat sik 

3khana amihei seng chu hmōi inkhat in apuise hnenga ahe’nle kapōa nahnenga 
kaheiṭhōi male sik hei. Nang in mi inkhat rōk nathat hnōm kae, a’nhleibang mihei 
seng chu kahring sik hei.” 

4Hivahi Absolom leh Israel hlamkakei rakip sik a ṭongpek kaṭhatak apō jo. 

5Absolom in ati, “Tûn Hushai kha bek ruh, heimo ahri sik kha rangei rih.” 

6Hushai ahong tlung pha, Absolom in ahnenga ati, “Hivahi Ahithophel in 
mansena anei ung kae, kantajui sik mo? Kha achangmak inchu, heimo tlo sik 
amanthei roh.” 

7Hushai in amasôn, “Tûnlaia Ahithophel ṭong pek chei hi akaṭha changmak. 

8Napa David leh amihei kha re tuk kahrânghei kae ti namanhret, ate antalopek 
jo kavompui kapōa kahrâng heia kae. Napa hi retloje inhret remi inkhat kae, jân 
a amihei leh omsap rimak a kae. 

9Tûntak hin khur kōk achangmak leh hmunlak a ka-om sik. David in namihei 
chunga abuhlu hei pha, namihei kha antor jo hei tia khava ṭong kathei rakip in 
anti sik jo. 

10Khava sōa shabakkai kapōa mi kahrânghei kapha, kaṭisō sik jo hei, ajârchu 
Israel mi rakip in napa hi remi kahrat khana amihei kha retlo kahrat hei kae ti hi 
anmanhret. 

11Kei mansena khachu, tui-ôngpui panga nêrdi rahme katam kapō, ramri inkhat 
a inphut inkhat katlunga Israel rakip, mantûp hei ina, nataksa khet in re tlona 
hlam kei hei roh. 

12David kha khova hmun a a-om inum nihmusōt sik, khana mantlukna hei hi 
amanhret mak hma nibuhlu sik kae. Ama leh amihei inkhatbek hringmak hei 
ning. 

13Khōpui inkhat shunga ahlut inum, nimihe’n hrui anheichoi sik khana phaicham 
thōiting ankeiphûr bât sik. Hlung inkhatbek um khava hmebung chunga khan 
indahlon mak ning.” 

14Absolom leh Israelhei seng in anti, “Ahithophel kanek a Hushai ṭongmanthei 
hi kaṭha jôk.” Absolom chunga insukmona kha atlungna sik a RŌNGPU’n 
Ahithophel ṭongpek kaṭha kha anjui makna sik a amantluk jo. 

David Gîkna leh Inphesōtna 
15Khava sōa heiṭong mantheina mo ama hi Absolom leh Israel hlamkakeihei 
hnenga aleipek hei khana Ahithophel in heiṭong mantheina mo aleipek hei ti kha 
Hushai in Zadok leh Abiathar thempu hnenga amanthei jo hei. 

16Hushai in ahrisa, “Tûnchu, inrang ruh! Ramhâng shunga tuidung re kena hmun 
a jân arek makna sik, ama leh amihei ankhenga ansur heia anthatpet makna hei 
sik inrangtak a Jordan arakanna sik, David hnenga ṭong manrôn jo ruh.” 

17Abiathar sapa Jonathan leh Zadok sapa Ahimaaz in Jerusalem khōpui vâng 
intonga Enrogel tuiripût hmun a khan anleihngâk hei ajârchu khōpui shunga 
hlut a mi tahmu sik kha inngammak heia kae. Sōk nuhmei inkhat kase ria ṭōn 
kasōk hei kha amanthei hei, khava sōa anmani kase heia Reng David 
anvamanthei ria kae. 

18Tâk ni khat chu pase naipang inkhat in ahmu sōt jo hei, Absolom hneng 
amanthei jo; khava jâra anmani inrangtak a kasesōt heia Buhurim a pase inkhat 
inna inthup jo hei. A-inn hnenga tuikhur inkhat anei, khava shunga kahlut jo hei. 

19Mipa nuhmei in, asing khumna inkhat aloa, tuikhur bei kha amakhu jo khana 
tûte’n anmanhret makna sik a achunga sâng aleiphōi jo. 

20Absolom ṭōnpui karônhei kha inna khan kahong heia nuhmeinu hneng, 
“Ahimaaz leh Jonathan kha khon mo aka-om hei?” tia ander. Nuhmeinu’n, 
“Anmani tuidung re kake jo hei,” tia amasôn hei. Anmani’n anjong hei tâk hmutor 
mak heia Jerusalem ting inle jo hei. 

21Anmani’n andahlon sōa Ahimaaz leh Jonathan tuikhura inphut hong kasōk 
heia kase jo hei khana Reng David hneng ṭong anva mathlung jo. Anmani’n 
Ahithophel in ama dōina ṭōn amantluk kha anhri pek jo khana, “Inrangtak a 
tuidung reke loi ruh,” antipek. 

22Khava jâra, David leh ami he’n Jordan anrakan joa, khō ahong vâr pha 
ankhenga re kakesō pet jo hei. 

23Ahithophel in aṭong mantheina antajuipek mak kha ahmu sōt pha ashakōrtung 
achōnga akhōpuiting inle jo. Innshung ṭong leh hla akimsōa, abinga inkheihlon 
jo. A-innshung thlâna anvûm jo. 

24Absolom leh Israel he’n Jordan re anheike pha khan David chu Mahanaim 
khōpui leikatlung jo. 

25(Absolom in Joab kathlenga Amasa kha remi hlamkakei amanṭang jo. Amasa 
kha Ishmael mi Jether sapa kae; anu kha Joab nu Zeruiah nainu Nahash sanu 
Abigail kae.) 

26Absolom leh ami he’n Gilead ram a rephōr anmatung jo. 

27David in Mahanaim aheitlung jo pha, Amnon ram a Rabbah khōpuia inphut 
Nahash sapa Shobi leh Lodebara inphut Ammiel sapa Machir khana Gilead ram 
a Ragelima inphut Barzillai hei hin anvaratō. 

28-29Anmani’n David leh amihei sik thlengkam, ralei be, jena pōn, leh David leh 
amihei sik a thlai: gehu, satun, busâk sik, behmu-kathei, be leh behmu, 
khōihning, senea ansyem sâk thei, khana seneda leh kemōng ṭhahrep anheirôn 
pek hei. Anmani’n David leh amihei kha anvon kaṭâm sik, antui kahre sik khana 
ramhâng thōia kangōi dâk sik jo hei tia anmanhret a kae. 

Samuel Inhnina 18 

Absolom Antator khana Antathat 
1Rn David in ami rakip amantûp jo hei; anmani kha 1,000 leh 100 ruprup a 
asemṭhen hei, anhlam kakei sik ṭōnkarôn ada hei. 

2Khava sōa rup thuma amansesōt jo hei, Joab leh anaipa Abishai khana Gath mi 
Ittai hei hi arup et a hlam amankei jo hei. Reng in amihei hneng, “Katak khet 
nangni leh inṭhōi sik me,” ati. 

3Anmani’n anmasôn, “Nang keini leh sesap mak min, keini seng kanlei inhea 
kanhei tlân inum khana aṭimkhat anithat jo unga achang inum ni’nrepui he’n 
inlakdet a anlona sik heite omdek mak; tâk nang chu keini lishing sôm leh a’n-
ang che kae. Nang chu khōpuia hin aka-om chea kan-inthōpui sik nahei tir sik 
kha kaṭhachet sik.” 

4Rengpa’n amasôn hei, “Nanmandona akaṭhapen kha katlo sik.” Khana amihei 
1,000 leh 100 ruprup a anjōng injôksōt lai khan ama kekot sira kangira ka-om. 

5Ama’n Joab, Abishai khana Ittai hneng ṭong apek hei: “Kei hmai ena rether 
Absolom kha heisukset mak ruh.” Khana David in hlamkakeihei hnenga ṭong 
pekna anei kha remi rup rakip in antheipet a kae. 

6David remihei kha ramhâng ting kasesōt heia Ephraim ratu shunga Israelhei 
leh re intuk jo hei. 

7Israelhei kha David mihe’n hmaimôkna anpek jo hei; khavakha ṭit ka-om tak 
torna re kae, khava ning mi 20,000 anleithat hei. 

8Re intuk kha aram pumpui katlung jo, khana rehmun a a’nthat hei kanek a ratu 
shunga kathichet jo hei. 

9Manhret manloa Absolom in David mi ṭhahrep a’nsuktōpui jo hei. Absolom in 
shakor muksen inkhat achōnga sasōkung kalentak inkhat hnōia asena thing bâk 
heia khan alusam a intok a in-ôk inkhei jo. Shakor muksen khachu katlânthang 
joa Absolom chu chunga inkheia ka-om jo. 

10David mi inkhat in avahmua Joab hneng thang akōia ati, “Apu, Absolom kha 
sasōkunga a’nkhei kahmu!” 

11Joab in amasôn, “Nahmu’nchu heisa mo ahmun a nahei thatmak? Ke’n dangka 
10 leh khōnkir inkhat kapek sik che kae.” 

12Tâk mipa khan amasôn, “Nang in dangka 1,000 napek sik eng inum, rengsapa 
chunga kakut pâr inkhat um kalâkmak ning. Rengpa’n, ‘Kei hmai en-una rether 
Absolom kha heitôn mak ruh,’ tia nang leh Abishai khana Ittai hnenga ṭong apek 
chei kha nithei et a kae. 

13Khana ke’n rengpa ṭong kha kajuimak a Absolom kha kahei thatbât inchu 
rengpa’n aheithei sik, ama’n heirakip atheipet, nang in ahuk tor mak tin che.” 

14Joab in ati, “Nang leh pha heite manhmang mak jo ning.” Ama’n kasei 3 aloa, 
sasōkunga ala’n kheia alakahring ṭhak Absolom ôp a akakho manhlut jo. 

15Khava sōa Joab remi 10 he’n Absolom kha anhnaia anthatsōt jo. 

16Joab in re tuk bângna sik pengkun ṭumna sik ṭong apek jo hei, aremi rup he’n 
Israelhei manloina inphut he’nle jo hei. 

17Anmani’n Absolom kalōng kha ankadoma ramhâng shunga khur kōk inthûk 
inkhat a anhlon manhlut a, hlung anbuk khum jo. Israel rakip hei kha an-inna 
inle jo hei. 

18Absolom in sapa aleinei mak jâra arahming omṭhakna sik a, ahring lai ama 
mandonsōtna sik inn inkhat Reng Phaichama aleisak a kae. Khava jâra ama’n 
arahming amanrôna tuning katlunga Absolom Mandon sōtna tia inhret jo. 

Absolom Kathi David Antamanthei 
19Khava sōa Zadok sapa Ahimaaz in Joab hneng ati, “RŌNGPU’n ama inrepui heia 
inphut ahuksōt jo ṭong kaṭha kha rôn eng sona rengpa hneng tlân jo rong,” ati. 

20Joab in ati, “Changmak tuning chu ṭong kaṭha inkhatbek rôntheimak tin. 
Kanilak a kasethei sik che, tâk tuning chu changmak, ajârchu rengsapa akathi 
kae.” 

21Khava sōa ama’n asōkpa Ethiopia mi hnenga ati, “Nang in nahmuhei kha 
rengpa hneng vamanthei roh.” Sōkpa kha inkuna katlânsōt jo. 

22Ahimaaz in inngamtak a ahri pek, “Hei-hei asōk inum ôrmo mak eng; 
lungsettak a ke’num ṭong kaṭha kha rôn rong.” Joab in, “Sapa, heisik a mo ṭong 
narôn hnōm? Khava sik a inpâkman rahlâng mak tin che,” ati. 

23Ahimaaz in ati nôk, “Hei-achang inum, “Kase hnōm eng.” Joab in ati, “Khan chu 
se roh.” Khava jâra Ahimaaz kha Jordan Phaichama hlamlen khan katlânsuk a 
sōkpa kha inrangtak a akhesōt jo. 

24David kha khōpui shung intong leh vâng intong kekot-hei kâra hmun karōk a 
le’n ong. Khō kahngâkpa kha kurbang chunga kaketoua kekot phuchunga kangir; 
khō athlira mi inkhat rōk ajōng katlân kha ahmu. 

25Ama’n rengpa ajōng bek a amanthei, rengpa’n ati, “Ama abing rōk achang 
inchu, ṭong kaṭha ahei rôn kae.” Ahei katlânpa kha heikahnai det-det jo. 

26Khava sōa khō kahngâkpa khan pase hlop inkhat abing rōk a ahei katlân ahmu 
nôk, kekot kahngâkpa kha ajōng bek a, “Enroh! Pase hlop inkhat heikatlân nôk,” 
ati. Rengpa’n amasôn, “Khava inkhatpa nôk kha’m ṭong kaṭha ahei rôn kae.” 

27Khō kahngâkpa’n ati, “Ahma inkeia ahong katlân so Ahimaaz apōa kahmu!” 
Rengpa’n ati, “Ama mikaṭha inkhat kae, ama’n ṭong kaṭha ahei rôn kae.” 

28Ahimaaz in rengpa hneng inpâkna chibei ahrisōt, ahmai kunga raleia inkuna, 
ati, “Reng Kalûr nang kadōi mihei chunga torna anikapek RŌNGPU na-Pathen kha 
manpâk a om rasoh!” 

29Rengpa’n ader, “Rether Absolom kha akahring nâk mo?” ati. Ahimaaz in 
amasôn, “Apu, naṭōn karôn Joab in ahei tir eng lai khan chu, mipui innok a kahmu 
hei, tâk hei kati mo hri tor mak eng.” 

30Rengpa’n ati, “Khana khan ngir roh;” khana ama khana khan kasea vakangir jo. 

31Khava sōa Ethiopia mi sōkpa kha heikatlunga ama’n rengpa hneng ati, “Ke’n 
Reng Kalûr sik a ṭong kaṭha kahei rôn! Tuning chu nang dōina aleikatlo rakip hei 
chunga RŌNGPU’N torna apek jo che!” 

32Rengpa’n ader, “Rether Absolom kha akahring mo?” Sōkpa khan amasôn, “Apu, 
ama chunga akasōk kapōa, na’nrepui heirakip chunga leh nang dōina re katlohei 
rakip chunga sōk rasoh kati.” 

33Rengpa kha inrimna’n amakhusi jo. Kekot chunga innden a khan kaketoua 
kaṭap jo. Akepum a kaṭap a, “O kasapa! Kasapa Absolom! Absolom, kasapa! Nang 
kathlenga kei macheng kalei thi’nchu tâk-e, kasapa! Absolom, kasapa!” ati jo. 

Samuel Inhnina 19 

Joab in David Arakôk 
1David rengpa kha Absolom sik a kaṭap a jai ade jo ti hi Joab anmanthei jo. 

2Khava jâra khava ning David rerup rakip sik a retorna inpâkna kha inrengna 
kachang jo, ajârchu rengpa’n asapa sik a jai ade jo ti kha anthei jo. 

3Anmani rehmun a inphut akatlânsōt remi a’nzak hei kapōa kadai hngera 
khōpuia hong inle jo hei. 

4Rengpa’n ahmai amakhua ka-ônga kaṭap jo, “O kasapa! Kasapa, Absolom! 
Absolom, kasapa!” ati jo. 

5Joab kha rengpa inna kasea ahnenga ati, “Tuning chu nahringkhō leh nasanu 
nasapahei khana nanuhmei leh nanuhmei manbohei hringkhō kahuksōt hei, 
namihei inzak napek jo hei. 

6Nakahōt hei kha nathlop heia na’nlungset hei kha nadek hei! Naṭōn karônhei 
leh namihei hi nahnenga heite hnemmak hei tia namalâr jo. Tuning hin Absolom 
aleihringa, keini seng hi kanleithipet inchu na-om kahōi hranghra sik tia kahmu. 

7Tûn se ina namihei kha hri kaṭhapek hei roh. Kei RŌNGPU rahminga a’nhâksêr 
eng kae, khanga natlo mak inchu, ajînga jîngkâra chu anmani inkhatbek inum 
ompui mak jo hei che ning. Khavakha nahringkhōa akaṭhamak tak nathōk 
inrengna kha kachang sik.” 

8Khava sōa rengpa kha kathōisōt a, khōpui kekot hnenga leikasea va’n-ong jo. 
Ami he’n khana a-om kha anthei jo, khana ankhenga ankimvea intûp hei. 

Jerusalema David Inle nôk 

Khava pha Israelhei kha an-inn kajōn et a katlân jo hei. 

9Ram pumpui shunga anmani leh anmani innâk anphut jo. Anmani khat leh khat 
inbek hei, “Reng David in ni’nrepui heia inphut alei huksōt me kae. Ama’n Philisti 

heia inphut alei huksōt me, tâk tûnchu ama’n Absolom a inphut katlânsōt a 
niram adahlon jo. 

10Eini’n Absolom kha nireng sik a thai nimanthi jo, tak ama rehmun a kathi jo. 
Khava jâra heisik a mo mi ṭhahrep in David rengpa heiṭhōi malena sik antatlo 
mak?” anti. 

11Israel he’n antahrisōt ṭong kha Reng David hneng katlung jo. Khava jâra David 
in Judah hlamkakeihei hneng avakader sik a Zadok leh Abiathar thempu atir jo 
hei, “Heisik a mo rengpa kha areng-innpuia ṭhōi malena sik a’nṭhōipui ahnung 
kakhôrpen kha nangni akachang sik chei? 

12Nangni ka-innshung, karavōi leh kathisenkhet chei kae; heisik a mo nangni ani 
kaṭhōi inle ahnung kakhôr akachang sik chei?” 

13David in Amasa hnenga antahri sik amantheisa hei, “Nang ka-innshung mi che 
kae. Tûna inphut nang Joab kathlenga remihei ka-ensuia kada sik che kae. Hivahi 
katlomak inchu Pathen in kei avōk hlon rasoh!” 

14David ṭonghri khan Judah renghei leh mi rakip lum lona kha achensō joa, ama 
kha aṭōnpui karônhei seng leh anhe’nlena sik a ahnenga ṭong antir jo. 

15Rengpa kha ajōng inle pha, Jordan tuidung mankan nasik a Gilgal a akahong 
Judah mihei leh Jordan tuidunga intō jo hei. 

16Khava phatak a Bahurima inphut Benjamin mi Gera sapa Shimei kha Jordan 
tuidunga Reng David hlam intō sik a he’nnot hêra kae. 

17Ama’n Benjamin phunga pase 1,000 ahe’nṭhōi hei. Khana Saul innshung sōkpa, 
Ziba’num asapa 15 leh asōk 20 leh kava heia, Jordan tuidunga rengpa hmaikunga 
heikatlung jo hei. 

18Anmani’n rengpa tamadu katlo sik a khana reng innshung mihei kahrunga re 
inke sik a Jordan tuidung anrakan jo. 

David in Shimei Chunga Maritna Amalâr 

Rengpa’n re kena sik a a’ntluk pha, Shimei in ahmai kunga inkun joa, 

19khana ati, “Reng Kalûr, nang in Jerusalem nadahlon ninga katloṭhena kha 
amahngi pek jo roh. Khahei kha kei kadōia amatutlit pek mak roh khana 
amandon pek nôk mak jo roh. 

20Apu, ke’n setna katlo jo tia kamanhret, khava jâra tuning Reng Kalûr inhmupui 
sik a sak tinga phunghei kâra akahong hma inkeipen inkhat eng kae.” 

21Zeruiah sapa Abishai in ahei hrisōt, “Shimei hi that hlon sik kae 
ajârchu RŌNGPU’n reng sik a akadei jo inkhat kha ahâksêra kae.” 

22Tâk David in Abishai leh anaipa Joab hneng ati, “Nanmandonna kha tu’n mo 
ader chei? Inrimna mo nantapek sik eng? Tûnchu kei Israelhei reng inkhat jo eng 
kae, khana tuning Israel mi inthat theimak ning.” 

23Khana ama’n Shimei hneng ati, “Ke’n ṭong kapek jo che nang tûte’n that mak 
hei tin che.” 

David in Mephibosheth Chunga Maritna Amalâr 
24Khava sōa Saul tupa Mephibosheth kha rengpa intō sik a kahong. Rengpa’n 
Jerusalem adahlona inphut kasesōt a torna leh inṭhōia ahe’nle mak kârseng, ama 
kha ake sôplo, ahnerhme eploa, khana apōnhei sôplo jo kae. 

25Mephibosheth kha Jerusalema inphut rengpa inhmupui sik a aheitlung pha, 
rengpa’n ahnenga ati, “Mephibosheth, nang chu kei leh leisesap mak jo me. Heisa 
mo?” 

26Ama’n amasôn, “Reng Kalûr, kei hi ke katlek eng kae ti namanhret eng. Ke’n 
nang leh inṭhōia sena sik a kashakōrtung chōngna sik mantluk roh tia kasōkpa 
hnenga kamanthei, tâk ama’n anileihōn jo eng. 

27Ama’n Reng Kalûr hnenga maleiseia atlo jo eng, tâk nang chu Pathen ngeva 
kapō che kae, khava jâra kadik nati kha tlo jo roh. 

28Kapa innshung mi rakip Reng Kalûr nang in nathat sik a rahōi jo hei kae, tâk 
nang in nadokhânga bu kasâkna sik a kei hi ratha napek eng. Ke’n hiva kakhea 
lungsetna Reng Kalûr hneng kangekna sik ratha neimak eng.” 

29Rengpa’n amasôn, “Ṭong hrisa sik neimak jo che. Saul karōi kha nang leh Ziba 
a’nsem sik cheia kamanṭhat jo.” 

30Mephibosheth in amasôn, “Ziba’n akhenga chenpet jo rasoh. Kei sik a chu Reng 
Kalûr in kadam senga nahong inle hi katluk set jo.” 

David in Barzillai Chunga Lungsetna Amalâr 
31 Gilead a, Barzillai kha’m Reng Kalûr in Jordan re akena akahrung sik a 
Rogelima inphut kajōng. 

32Barzillai kha akaterber kum 80 jo kae, ama mikahaotak kae, reng in 
Mahanaima aleiomlai ama’n bu leh thlai aleipek a kae. 

33Rengpa’n ama hneng ati, “Kei leh inṭhōia Jerusalema varoh, ke’n nang ka-ensui 
sik che.” 

34Tâk Barzillai in amasôn, “Kei akasôt hringmak jo ning; heisik a mo Reng Kalûr 
leh Jerusalema alakasesap sik me? 

35Kei kum 80 kae dek jo eng, heite’n ningṭhatna apektor mak jo. Kasâk ka-in um 
akatui akathai manhret tor mak jo eng, khana hlakasak hei rasa he’m theimak jo 
eng. Reng Kalûr phur hrikna hrep kachang sik jo eng. 

36Khang khava tloman kalen kha kei rahōi sōk mak. Khava jâra Jordan rea 
bongkhat ka’nṭhōipui sik che. 

37Khava sō leh inna inle rong khana kanu kapahei thlân hnenga vathi jo rong. 
Hin kasapa Chimham ka-om, nang anrazen sik che; inṭhōi roh, Reng Kalûr, nang 
in kaṭha nati kha ama chunga tlopek jo roh.” 

38Rengpa’n amasôn, “Ke’n ama kaṭhōi sik khana nang in namaduchen kha katlo 
pek sik che. Khana nang in nangek eng rakip kha katlo pek sik che.” 

39Khava sōa David leh amihei seng in Jordan kha anrakan jo. Ama’n Barzillai kha 
amajôp a vâng apek jo, khana Barzillai kha innting inle jo. 

Rengpa Chunga Judah leh Israelhei Inkhena 
40Judah mihei seng leh Israel mi her khat in anhrunga, Rengpa’n re akesō pha, 
Gilgal katlunga kase jo, khana Chimham in a’nṭhōipui. 

41Khava sōa Israel mi rakip rengpa hneng kase heia ahnenga anti, “Reng Kalûr, 
heisik a mo kansōpui Judah he’n nang leh na-innshung mi khan chu namihei 
Jordan rakanna katlunga ṭhōisōtna sik che ratha kannei tia antamandon?” 

42Judah mihe’n anmasôn hei, “Keini’n hivahi kantlona ajârchu Rengpa hi kanmi 
inkhat kae. Khava jâra heisik a mo hivahin nanhnuk akana sik? Ama’n kanbu leh 
thlai aman apek ung changmak khana heikhat apek ung um changmak.” 

43Israel he’n anmasôn, “David rengpa kha nanmi achang ravâng, nangni kanek a 
keini ta manchangna sik a ahlam 10 kannei. Heisik a mo hnōi nantase ung? 
Rengpa vaṭhōi malena sik a ṭongkahri hma-inkei kha keini ung kae!” Tâk Judah 
mihe’n antâ manchang sik a antahri kha, Israelhei kanek a hnuk kasetak a anhri 
jo. 

Samuel Inhnina 20 

Sheba Retlo 
1Gilgal a, Benjamin phunga Bikri sapa arahming Sheba inti hnemna kase inkhat 
leika-om. Ama’n pengkun atuma ka-ông, “David a inphut inkaisōt ruh! Eini’n 
ama juimak min! Israelhei, inna se jo rih!” ati. 

2Khava jâra Israel he’n David kha andahlona Sheba leh kasesap jo hei, tâk Judah 
he’nchu David kha lum anloa Jordana inphut Jerusalem katlung anjui jo. 

3David kha Jerusalema a-innpui ahong tlung pha, ama’n innpui kaensui sik a 
aleidahlon anuhmei manbo 10 hei kha aṭhōi heia, mikahrunghei thōia ada jo hei. 
Ama’n antarangei rakip amantluk pek hei, tâk rakhum chu inchunpui mak jo hei. 
Anmani kha renghmeihei hringkhō hmang kapōa, anhringkhō katlung bit a ka-
om hnâm jo hei. 

4Rengpa’n Amasa hneng ati, “Judah mihei kha bek mantûp et hei ruh, atip sûna 
anmani leh hivahin he’nle ruh.” 

5Ankabek sik a Amasa kase jo, tâk rengpa’n atep pek phatak a khan he’nle mak 
jo. 

6Khava jâra rengpa’n Abishai hneng ati, “Sheba’n Absolom kanek a inrengna 
apek chet sik jo me kae. Kami heiṭhōi hei ina vahnong ruh, kha achangmak inchu 
ama’n khōpui kur kahnet hei ahlō sik a kha einia inphut katlânsōt khâk sik.” 

7Khava jâra reng kahngâk Joab mihei leh alak remi rakip Abishai leh inṭhōia 
Sheba kahnong sik a Jerusalem andahlon jo. 

8Anmani Gibeon hnenga hlungpui kalen hmun kha antlung pha, Amasa’n 
aleiratō hei. Joab kha re sik a invona, akhonkir leh a’nsur inmat chemjâm apaia 
athōn. Ahmating avase det pha, chemjâm kha ho’ndoksōt jok jo. 

9Joab in Amasa hneng ati, “Kaṭhōnpa heimo akachang nâk che?” akabeng 
majôpna sik a akut changting ahnerhme asurtlitpek jo. 

10Joab in akut inkhat tinga chemjâm achoi kha Amasa’n ôrmona leinei mak, 
khana Joab in avon akadôtpek jo, khana akari hei kha raleia jōngkatla inthla jo 
hei. Inrangtak a ama kathi joa, Joab in abâna vōk nôk mak jo. Khava sōa Joab leh 
anaipa Abishai in Sheba kahnong kase jo hei. 

11Joab mi inkhat Amasa kalōng hnenga kangira ka-ônga, “Joab leh David langa 
a’nṭang rakip in Joab kahnung jui ruh!” ati. 

12Amasa kalōng kha thisen in akachûm bit a, hlamlen laiṭim a intejen jo. Joab mi 
inkhat in, akase akahong rakip a’nhngat hei kha ahmu pha, akalōng kha 
hlamlena inphut ramhâng ting akeisōt a pōn insâ inkhat achunga amakhu jo. 

13Akalōng kha hlamlena inphut anthonsōtsō pha, mi rakip Sheba kahnong sik a 
Joab kha anjui jo. 

14Sheba’n Israel phung rakip hei ramri shunga kahlut a khana Abel Beth Maacah 
inti khōpuia kahong jo, khana Bikri phungṭhena mihei intûp heia khōpui 
shungting akahnung anjui jo. 

15Joab mihe’n Sheba kha khana khan ka-om jo ti anthei jo, khana khōpui kha 
ankimve jo. Anmani’n kurbang vâng intong langting khan ralei pi vânga kena sik 
andenga khana kurbang kha apurna sik abang ṭhōi kha ancho manphut jo. 

16Khōpui shunga khan nuhmei kasing inkhat leika-oma kurbanga inphut heika-
ônga ati, “Rangei ruh! Rangei ruh! Joab kha hin ajōngna sik a manthei ruh; ama 
ka’n bekpui hnōm.” 

17Joab kha kase, khana amanu’n ader, “Nang Joab che mo?” Ama’n, “Ôk, kei eng 
kae,” tia amasôn. Amanu’n, “Apu, kaṭong hri rangei kaṭha roh,” ati. Ama’n, 
“Karangei,” tia amasôn. 

18Amanu’n ati, “Tenlai hing’hin mihei leihrina ka-om, ‘Abel khōpuia se ina 
namadu kha valo roh,’ khang’khan anta leitlo kae. 

19Kankhōpui hi akalen inkhat kae, Israelhei shunga chamna leh taksen ka-
ompen inkhat kae. Heisik a mo sukkhōi sik a natlo? RŌNGPU karōi hi nasuk 
manhmang hnōm mo?” 

20Joab in amasôn, “Chang hêrmak! Ke’n nankhōpui hi suk manset mak ning 
khana suk manhmang hêrmak ning! 

21Khavakha keini mantlukna changmak. Ephraim tlângrama Bikri sapa 
arahming Sheba intipa’n David rengpa dōina re atlophut jo. Hiva mipa rōk hi 
ahei pek sōt ruh, khōpuia inphut kasesōt sik eng.” Amanu’n ati, “Alu kha kurbang 
chunga inphut kanjōng mathlâk pek sik che.” 

22Khava sōa amanu kha khōpuia mihei hneng khan aṭōn mantluk leh inṭhōia 
kasea, Sheba lu kha antansōt a, kurbang chunga inphut Joab hneng anmathlâk 
pek jo. Ama’n, ami he’n khōpui kha andahlonna sik a mêrchîkna pengkun atum 
jo, khana anmani an-innting inle jo hei. Khana Joab chu Jerusalema rengpa hneng 
inle jo. 

David Ṭōnpui Karônhei 
23Joab kha Israel remihei hlamkakei kae; Jehoiada sapa Benaiah kha David 
kahngâk sik a nganse kae; 

24Adoniram kha rumhrat ṭōnmihei ka-ensuia nganse kae jo. Ahilud sapa 
Jehoshaphat kha ṭong inzet rabuhei katinta sik a nganse kachang jo; 

25Shevah kha ṭongtan rabu inzet sik a; Zadok leh Abiathar kha thempu kachang 
sik a, 

26khana Jair khōpuia Ira kha’m David thempuhei kâra inkhat kachang jo. 

Samuel Inhnina 21 

Saul Sōn leh Pârhei Thatsōtna 
1David vairôn shunga, kum 3 set ṭâm inhnaktak leikatla. Khava jâra David in 
khava chunga RŌNGPU ngekna anei, RŌNGPU’n ati, “Saul leh a-innshung in mi 
anthat jâra ṭhena annei; ama’n Gibeon mihei aleithat hei.” 

2(Gibeon mihei kha Israel changmak hei; anmani kha Israel he’n hrung sik a 
ale’ntep Amor mi rup katlômtek hei kha kae, tâk Saul in Israelhei leh Judah hei 
thangtôm puina jâra anmani suk manhmang sik a aleitlo hei.) 

3Khava jâra David in Gibeon mihei kha abek heia anhnenga ati, “Ke’n heimo katlo 
pek tor sik chei? Nangni’n RŌNGPU mihei kha mahâmṭhat nanpek theina sik a 
nanchunga ṭōnse le’ntlo kha kamandikpek hnōm chei.” 

4Anmani’n anmasôn, “Keini’n Saul khana a-innshung mihei leh kan-innâk hi sana 
leh dangka vânga mancham thei um changmak, khana Israel mi inkhat rōk that 
hnōm mak hei ung.” David in ader hei, “Kha achang inchu heimo katlo pek sik 
cheia, nanta madu?” 

5Anmani’n anmasôn, “Saul in keini hi suk manhmang sik leh Israelhei omna 
hmun rakip a inkhatbek akahringa damak sik ung ti hi amadu kae. 

6Khava jâra ama sōn leh pâr pase 7 hei kha apesōt roh, keini’n RŌNGPU takadei 
reng, Saul khōpui Gibeah hnenga RŌNGPU hmaikunga kanmakhei hlon sik hei.” 
Rengpa’n amasôn hei, “Anmani kahei pek sōt sik chei.” 

7Tâk ama leh Jonathan in inthengtak a intepna anleinei jâra, David in Jonathan 
sapa Mephibosheth kha aṭhensōt jo. 

8Achang ravâng, ama’n Aiah sanu Rizpa leh Saul hei sapa Armoni leh 
Mephibosheth hei 2 kha aṭhōi jo hei; khana Saul sanu Merab in, Mehola ram mi 
Barzillai sapa Adriel leh antanei sapa 5 hei kha’m aṭhōi jo hei. 

9David in anmani kha Gibeon mihei kut a apek sōt jo hei, tlâng 
chunga RŌNGPU hmaikunga anmakhei jo hei, mi 7 hei kha ankhenga kathisap jo 
hei. Anmani thatna kha zerthla shunga bunim ât inphut laia kae. 

10Khava sōa Aiah sanu, Saul nuhmei manbonu khan akathi kalōnghei omna 
hlungpui chunga khan borapōn vâng buk inkhat asyema, sâng khôm anphutbia 
inphut kajîng thla, khōtui ahongtlâk mak kârseng khana khan ka-om jo. Sûn pha 
kathi kalōnga vahei kha ahnong sōt hei, jân pha ramsha heia inphut ahrung hei. 

11David in Rizpa ṭōntlo kha athei pha, 

12Gilead ram shunga Jabesh miheia inphut Saul leh asapa Jonathan ru leh chang 
anvalo jo. (Gilboa Tlâng chunga Saul anthat ning Philisti he’n ankalōng 
antamakheina, mipui intûpna telai Beth Shan khana inphut anta leimarûk hei 
kae.) 

13David in Saul leh asapa Jonathan ruhei kha avaloa mi 7 antamakhei hei ruhei 
kha leh amantûp jo hei. 

14Khava sōa Saul leh Jonathan ruhei kha Benjamin ramria Zela khōa Saul pa Kish 
thlâna anvûm jo hei, rengpa ṭongpek-hei kha akhenga antlo jo. Khava sōa Pathen 
in ram shung sik a anderna hei kha arahlâng pek jo hei. 

Philisti Mipum kalenhei leh Re Tukna 
(1 Th 20.4–8) 

15Philistihei leh Israelhei kâra rehlop inkhat kasōk nôk a David leh amihei kha 
kase heia, Philistihei kha re anvatuk hei. Rehmun inkhat a David kha 
kachâmneng jo. 

16Mipum kalen arahming Ishbibenob inti inkhat in, sum-êng kasei kilograme 3 
leh aṭim kahrik achoi, khana chemjâm katherpet inkhat achoia David kha athat 
tor sik a amandon. 

17Tâk Zeruiah sapa Abishai kha David inthōpui sik a kava a mipum-kalenpa kha 
anbuhlua athat jo. Khava sōa, David mihe’n David kha anmani leh re katuk 
asesōm nôk makna sik a ṭong anmantep jo. Anmani’n, “Nang Israelhei inhōrna 
che kae, nathi sik madu mak ung,” anti. 

18Hivasōa Gob a Philistihei leh re intlona leika-om, khava lai Hushah mi Sibecai 
in mipum kalen arahming Saph intipa kha aleithat. 

19Gob a Philistihei leh re intukna vōi khat ka-om nôk, Bethlehema Jair sapa 
Elhanan in Gath a Goliath athat nôk, ama kasei sung kha pōn khōngna ṭatem 
kapō kae. 

20Khava sōa Gath a re leika-om nôk, khana khan re katlo hnōm mipum kalen 
inkhat leika-om. Akutpha inkhat a kutpâr karuk et, khana ankepha inkhat a 
kepâr karuk et aneia kae. 

21Ama’n Israel mihei kha ahmumasi hei, khana ama kha David naipa Shammah 
sapa Jonathan in athat jo. 

22Hiva 4 hei hi Gath ram a mipum kalenhei sōn leh pârhei kae, David leh ami he’n 
anthat heia kae. 

Samuel Inhnina 22 

David Retorna Hla 
(Hl 18) 

1 RŌNGPU’n David kha Saul leh alak inrepui heia inphut ahuksōt pha David in hiva 
hla hi RŌNGPU hneng aleisak: 

2 RŌNGPU kha ani kahrungpa kae; kakurpui kahnettak kae. 

3Ka-Pathen kha ani kahrungpa kae, ama leh om hin kei inhuk eng. Ama’n pho 
inkhat kapōa akhâr eng; ama’n aka-un enga anihuk eng; Ama anikahukpa kae; 
ama’n innâk-insena inphut ahrung enga ahuk eng. 

4Ke’n RŌNGPU hneng kabek, khana ama’n ka’nrepui heia inphut ahuk ri eng. 
RŌNGPU kha manpâk a om rasoh! 

5Thina tuipui in-nông in akake khum jo eng; inhmangna tuipui in-nông khan 
kachunga inlet-hlon. 

6Thina khan akatōm jo eng, khana thlân khan achâng akampek jo eng. 

7Kakhōdengthei pha RŌNGPU hneng kabek, inthōpuina sik a ka-Pathen kabek. 
Abekna innshunga kakaresō athei; Ama’n inthōpuina sik a kapengna arangei pek 
eng. 

8Khava sōa ralei inthinga innok jo; bōirōk kungpui hei kha innok inhling hei 
ajârchu Pathen kha ahnuk kana jo! 

9Ahnâr shunga inphut hmeikhu jo’nkhusōt, abei shunga inphut kâng hlontorna 
hmeimale leh kât in-ât aphusōt. 

10Ama’n marvân her khat akei hlera hnōi ting jōng kaṭumsuk, ankepha thōia 
sumtuk kadup kha aheichōnga. 

11Ama’n aranhring mathla kaneihei chunga kayâng tak a kajōng; ama kha thli 
mathla chunga kajōng lelea kalôn. 

12Ama akadup vâng intōmsi; tui kasiptak sumtuk insâtak he’n ankake khumsi; 

13ahmai kunga khō inphe khan kât hmeira-ê kha hmeimale amansûk rih. 

14Khava sō leh RŌNGPU’n bōirōk a inphut khō inri ahei masōa, Chunghnung 
Pathen karesō kha inthei ri. 

15Ama’n athe hei akâpsōt hei khana a’nrepuihei akachek kathek hei; khō inphe 
vânga amantlân kathek hei. 

16 RŌNGPU’n a’nrepuihei arasei hei pha ahnuknat a a’nhrung pha, tui-ôngpui 
thōia ralei kachâra ka-om, ralei kungpui akarōkpet a ka-om. 

17 RŌNGPU’n chunga inphut thōia ajōng kabân eng; tui inthûk heia inphut 
anikeisōt eng. 

18Ka’nrepui ratha kaneitak heia inphut leh ani kahōt rakip heia inphut anihuk 
eng, anmani kha kei sik a chu kahrat hêr hei. 

19Kei ka’nreng pha, anmani’n anbuhlu eng, tâk RŌNGPU’n ani ka-un ri eng. 

20Thina theia inphut a’nthōpui eng; kachunga ama atlai jâra ahuk ri eng. 

21Ṭōn kaṭha katlo jâra RŌNGPU’n tloman apek ri eng; ṭhenakase kachang jâra 
mahâmṭhatna apek eng. 

22Ke’n RŌNGPU dân kha kajui jo; ka-Pathena inphut inkaisōt mak eng. 

23Adân rakip kajui jo, aṭongpek-hei juimak tlomak eng. 

24Ṭhenakase eng kae ti hi amanhret, khan chu ṭōnse tlona sik a inphut inkaisōt 
ri eng. 

25Khava jâra ama’n tloman apek eng ajârchu akadik kha katloa kae, ajârchu kei 
ṭhenakase eng kae ti hi amanhret. 

26O RŌNGPU, nang inngei inlûr hei kha narangei manlûr hei, khana pui katluk hei 
hnenga pui katluk a kaṭha chea kae. 

27Malung intheng hei hnenga namalung intheng; tâk mikaṭhamak-hei hnenga 
na’nrepuihei. 

28Mi insinsak hei nahuk hei, tâk mi inlensak-hei nasuk mathlâk hei. 

29 RŌNGPU, nang kavâr che kae; kei inthimna kha nahnong sōt pek eng. 

30Ka’nrepuihei vasōna sik ratha napek eng, khana ani’nhrungna hei torna sik 
ratha napek eng. 

31Hiva Pathen hi, heituk a aṭōn tlohei pui akatluk jo mo, aṭonghei heituk a nganse 
thei akachang jo mo! Inhrungna kajōng hei sik a, ama kha pho kapō kae. 

32 RŌNGPU rōk kha Pathen kae; Pathen rōk kha ani ka-un kae. 

33Hiva Pathen hi ka’n-ungna kae; ama’n kahlam hro kha inhuknathei 
amanchang. 

34Ama’n shakhi kapōa kechōn kahnet inkhat a asyem eng; tlâng inshâng chunga 
aka-unsi eng. 

35Sai kangar tak kahmang torna sik, ama’n re tlodân amanthei eng. 

36O RŌNGPU nang in naka-un enga nahuksōt eng; na’nthō puina eng khan kei 
amanlen eng. 

37Sura ka-om sik a inphut naṭhensōt eng, khana tluhêr mak eng. 

38Ke’n ka’ndōipui hei kahnong heia hmaimôk kapek hei; kasuk manram mak 
kârseng kei haimak eng. 

39Kavōk mathlûk hei, khana thōi tor mak hei; kahmai kunga hmaimôk anchen a 
katlu hei. 

40Re tlona sik ratha napek eng khana ka’nrepuihei torna sik a. 

41Ka’nrepuihei kahnenga inphut namantlân hei; Ani kahōt hei kha kasuk 
manrim hei. 

42Anmani inthōpui sik anjong, tâk tûte’num hukmak hei; RŌNGPU hneng anbek, 
tâk ama’n masôn mak hei. 

43Ke’n anmani karachi neng heia vaiphin kapō kachang hei; khōlai hlam a 
bōnthlōk kapōa kachōn dek-dôk hei. 

44Re anikatlo kamipui heia inphut nahuk eng, khan chu jât-hei chunga kavai 
rônna nasyem; kamanhret mak mihei tûnchu kami kachang jo hei. 

45Ramlak mihei kha kahmai kunga inkun hei; kaṭong anthei pha, anijui eng. 

46Anmani inngamtor mak hei khana anrekur heia inphut ratha innok pum a 
heikasōk hei. 

47 RŌNGPU chu kahring! Kei anika-unpa kha choi manshâng ruh! Ani kahuk, ratha 
kanei Pathen lenna kha phôngsōt ruh! 

48Ka’nrepuihei chunga torna apek eng; jât rakip kathōia ada hei, 

49khana kakadōi heia inphut ahuksōt eng. O RŌNGPU, nang in ka’nrepuihei 
chunga torna napek eng, khana mikase heia inphut nahrung eng. 

50Khava jâra jât rakip hei kâra kamanpâk che; nang manpâkna hla kasak a kae. 

51Pathen in areng manchang hnenga retorna kalen apek; akadeisōtpa chunga 
lungset inthlenglo kha amalâr, David leh asōn apârhei hneng ahei tik a sik. 

Samuel Inhnina 23 

Achaina David Ṭonghri 
1Jesse sapa David kha Pathen in alei manlen, Jacob Pathen in renga aleikadei, 
khana Israelhei sik a hla kahōi tatak aleikaphō kha kae! Hihei hi David ṭonghri 
achaina hei kha kae: 

2 RŌNGPU rathla khan keia inphut ṭong ahri; aṭong hri kha kahner heia kachōng. 

3Israel Pathen khan ṭong ahri; Israelhei kahrungpa khan kahnenga ati: “Ṭongdik 
a vaikarôn rengpa kha, Pathen ṭong kajuia vaikarôn kae, 

4sumtuk kaimakna jîngkâr kani tajōngsat ka-ang, khōsûrsō lim a kani tajōngsat 
phi kadi rik-rak kapō kae.” 

5Khang’khan Pathen in kasōn kapâr hei kha vâng apek sik hei, ajârchu ama’n 
ahei tik chen a sik a a’nteppui jo eng, akakōimak sik inhnōmna, a’nthleng mak 
sik jo intepna kae. Khavakha kei tamadu kae; khavakha kei retorna kae, khana 
Pathen in alatlosōt sik kae. 

6Tâk-kha Pathen neilo hei khachu rahling hlonsōtsa kapō hei kae; tute’num kut 
hrema tônthei mak hei. 

7Thir hmangchâk achangmak leh kasei nahmang sik kae; ro-inthoina reng sik 
hei kae. 

David Remi Rahming Inthang hei 
(1 Th 11.10–41) 

8David remi rahming inthang hei khachu hihei hi kae: ahma kakeipen kha 
Takhemon ram a Josheb Basshebeth kae, ama hi “3” hei hlamkakei kae; ama’n 
akasei vânga mi 800 re adōi heia rehmun khat rōk a ankhenga aleithatpet hei. 

9Rahming inthang 3 hei kâra 2 tluknapa kha Aho phungṭhena Dodo sapa Eleazar 
kha kachang. Ni khat ama leh David in Philistihei re katuk sik a a’ntûp hei kha 
anle’n-erpui hei. Israelhei kha hnungting inle jo hei, 

10tâk ama chu ahmun a khan kangirtlit a akut ahong ngōia achemjâm akalektor 
mak jo kapha’m a’ntukpui heia kae. Khava ning khan RŌNGPU’n retorna kalentak 
aneia kae. Re kha a’nchaisō pha, Israelhei kha Eleazar omna hmun a he’nle heia 
akathihei revon anlosōt pek hei. 

11Inthum hei kâra rahming inthang 3 tluknapa kha, Harara Agee sapa Shammah 
kae. Philistihei kha Lehia be hmôngna hleipuk inkhat a le’ntûp hei. Israelhei kha 
Philisti heia inphut katlânsōt jo hei, 

12tâk Shammah chu re intukna hmun hleipuk a kangirtlit a ating heia, Philistihei 
kha athat hei. RŌNGPU’n khava ning retorna kalentak anei. 

13Sapâr khôm inphut sik ting, “30 hei” kâra mi 3 kha, Philisti mi rup khat he’n 
Rephaim Phaichama rekur anmatunglai, David leiomna Adullam hlungkōk a 
khan kasesuk hei. 

14Khava lai khan David kha rekur intuk khum tlâng inkhat a leika-om, khana 
Philisti mi rup khat in Bethlehem anhlōa ka-om hei. 

15David in inn arangeia kana joa ati, “Tu mo inkhat in Bethlehem kekot hnenga 
tuikhura tui kha aniheithe pek a ka-in inchu nu!” 

16Rahming inthang mi 3 he’n Philistihei rephōr anpetana kase heia tuikhura tui 
kha anheithea David sik a anheichoi pek jo. Tâk ama’n tui kha inmak jo, khava 
kanek a RŌNGPU hneng inthoina inkhat a asun mathlâk jo 

17khana ati, “RŌNGPU, hivahi intor hêrmak ning! Hivahi mi 3 hringkhō kaphe 
ngam hei thisen ka-in kapō kachang sik jo!” Khava jâra in sik kha hnōm mak jo. 
Khavakha remi inthang mi 3 hei invakna ṭōntlo kae. 

18Joab naipa Abishai (annu Zeruiah) kha “A’nthang 30” hei hlamkakei kae. Ama’n 
akasei vâng mi 300 re alei intukpui hei khana athatsō hei, khava jâra “30” hei 
kâra a’nthang hongkachang. 

19Ama kha “30” hei kâra a’nthangpen kae, khana anhlam kakei inṭang jo, tâk “3” 
hei kapōa chu inthangmak. 

20Kabzeel a Jehoiada sapa Benaiah kha remi inthang hei kâra inkhat kae; ama’n 
Moab rekahrat 2 aleithat hei leh inṭhōia ṭōn invakna katamtak aleitlo. Ni khat 
kavur tlâk ning kōk inkhat a kasesuk a shabakkai inkhat avathat a kae. 

21Ama’n kasei kachoi Egypt mi kalentak inkhat um aleithat. Benaiah in 
athingpum inkhat vâng abuhlua Egypt mipa kut a kasei kha akasut a, khan vâng 
khan athat a kae. 

22Khahei kha, “30” hei kâra inkhat Benaiah ṭōn invak leitlona kha kae. 

23Ama kha ankâra inthang hêr, tâk “3” hei kapōa a’nthang chu changmak. David 
in ama kha ama kahrunga amanngan jo. 

24-39“30” hei kâra alak mihei kha: Joab naipa, Asahel, Bethlehema Dodo sapa 
Elhanan Harod a Shammah leh Elika Pelet a Helez Tekoa a Ikkesh sapa Ira 
Anathoth a Abiezer Hushah a Mebunnai Aho a Zalmon Netophah a Maharai 
Netophah Baana sapa Heleb Benjamin shunga Gibeah a Ribai sapa Ittai 
Pirathona Benaiah Gaash hnenga phaichama Hiddai Arabah a Abialbon 
Bahurima Azmaveth Shaalbon a Eliahba Jashen sapahei Jonathan Harara 
Shammah Harara Sharar sapa Ahiam Maacah a Ahasbai sapa Eliphelet Giloa 
Ahithophel sapa Eliam Carmel a Hezro Arab a Paarai Zoba a Nathan sapa Igal 
Gad a Bani Ammon a Zelek Beeroth a Naharai, Joab revon karônpa Jattira Ira 
khana Gareb Hit mi Uriah Ankhenga remi inthang 37 leika-om hei. 

Samuel Inhnina 24 

David in Mija Atei 
(1 Th 21.1–27) 

1 RŌNGPU kha avea Israel chunga ahnuk kana jo, khana David kha ankasu inrim 
sik a amathok nôk jo. RŌNGPU’n ahnenga ati, “Se in a-Israel leh Judah mi aja tei 
hei roh.” 

2Khava jâra David in a remi hlamkakei Joab hneng ṭong apek a, “Naṭōn karônhei 
leh se una, ram pumpuia Israel phung rakip aja vatei hei ruh. Mija heija jo mo 
kamanhret hnōm.” 

3Tâk Joab in rengpa amasôn, “Reng Kalûr, RŌNGPU na-Pathen khan tuna aja 
kanek a Israel mipuihei kha araja araja a mantamsa hei rasoh, khana aṭōntlo kha 
akahmu sik hring hi roh. Tâk-kha heisik a mo Reng Kalûr in hivahi natlo hnōm?” 

4Tâk, rengpa’n Joab leh aṭōn karônhei kha aṭongpek amanjui jo heia; ama a-
omna kha andahlona Israel mihei katei sik a kase jo hei. 

5Anmani’n Jordan re kake heia Gad ramri shunga phaicham laiṭim a khōpui, 
Aroer thlâng ting rekur ansak jo. Khana inphut Jazer sak ting kase hei, 

6khana Hit mihei ram shunga Gilead leh Kadesh a kase hei. Khava sōa Dan a kase 
heia, Dan a inphut Sidon tlaitlâk ting kase hei. 

7Khava sōa kurbang intuk khum Tyre khōpui thlâng intonga kasesuk hei, khana 
Hiv leh Canaan khōpui rakip a khana achaina Judah thlâng intonga Beersheba a 
kase hei. 

8Khava jâra ram pumpui kha avachōna, thla 9 leh ni 20 sōa Jerusalem ting he’nle 
jo hei. 

9Anmani’n remia inṭangthei seng pase ankhenga Israel in 800,000 khana Judah’n 
500,000 hei kae tia rengpa hneng ṭong anmathlung jo. 

10Tâk David in mija ateisō jo pha, amandon ṭhen theina khan amanrim manphut 
jo, ama’n RŌNGPU hneng ati, “Ke’n hiva katlona hin ṭit ka-om tak setna katlo jo! 
Lungsettak a arangei mandam roh. Kamotak a kaleitlo jo.” 

11-12 RŌNGPU’n David sânkathempa Gad hneng ati, “Se ina David hneng 
vamanthei roh, akadei sik a ahlam 3 kapek sik. Akadeisōt inkhat kha katlo pek 
sik.” Ajîng jîngkâra David aṭhōisōt sōa, 

13Gad kha ahnenga kasea, RŌNGPU tahri pek hei kha avahri pek jo, khana ader, 
“Khō jôk mo naman-e hnōm? Naram shunga kum 3 ṭâm tlâk sik, achangmak leh 
thla 3 na’nrepui heia inphut tlânsōt sik, achangmak leh ni 3 naram shunga hrise 
katlung sik? Tûn hihei hi mandon roh, khana amanthei roh, hei ṭong masôn 
mo RŌNGPU hnenga kachoi male sik?” 

14David in amasôn, “Kei inrimtak a ka-om eng! Tâk mihring in karâkna apek sik 
eng khachu madu mak eng. RŌNGPU ama khet in karâkna anikapek kha chang 
rasoh, ajârchu ama chu lungset kathem kae.” 

15Khava jâra RŌNGPU’n jîngkâra inphut akani tepna kârseng Israelhei chunga 
hrise katlung jo. Ram shung rakir inkhat a inphut lang khat ting katlunga 
Israelhei 70,000 kathi jo hei. 

16RŌNGPU ngeva khan Jerusalem asuk manhmang sik jo pha, RŌNGPU’n ami karâk 
sik hei kha amalung athleng joa mikathat ngeva hneng “Bâng jo roh! Katluk jo!” 
ati. Ngeva kha Jebush mi, Arauna saphōr hmun hnenga leika-om. 

17David in mikathat ngeva kha ahmu, khana RŌNGPU hneng ati, “Kei akaṭhe eng 
kha kae. Akadik mak katlo kha kei eng kae. Hiva misarahei hin heimo antatloa? 
Kei leh ka-innshung jôk nakarâk sik ung kae.” 

18Khava ning khan Gad kha David hneng kasea ahnenga ati, “Arauna saphōr 
hmun a vase roh khana RŌNGPU sik a maichâm inkhat vasyem roh.” 

19David in RŌNGPU ṭong ajuia Gad in amanthei kapōa kase jo. 

20Arauna khan ahei ena rengpa leh aṭōnpui karônhei ahnenga anhongtou kha 
ahmu jo. Ama kha David hmaikunga raleia kakhup a, 

21ader jo, “Reng Kalûr, heisik a mo hin akahong che?” David in amasôn, “Hrise 
kalâng bângna sik a, naphōr hmun rachôk a RŌNGPU sik a maichâm inkhat sak 
sik akahong eng kae.” 

22Arauna’n ati, “Inlo roh Reng Kalûr, namadu seng kha RŌNGPU hneng tōksōt roh. 
Hinahin maichâma inthoina tōksōt sik sehratche ka-om hei; anrîngke hei leh 
savōkna cheirông hei hmeia ti sik a hin ka-om hei.” 

23Arauna in khahei seng kha akhenga rengpa hneng apek sōt a, khana ahnenga 
ati, “RŌNGPU na-Pathen in natōksōt inthoina kha rahlâng pek che rasoh.” 

24Tâk, rengpa khan amasôn, “Changmak, hiva man hi kapek sik che. Aman kapek 
mak kha RŌNGPU ka-Pathen hneng inthoina tōksōt mak ning.” Khava saphōr 
hmun leh sehratche kha dangka 50 vânga arachôk jo. 

25Khava sōa ama’n RŌNGPU sik a maichâm inkhat asyema, romanvâm inthoina 
leh inlôikhômna inthoina tōkna anei jo. RŌNGPU’n anderna arahlâng pek a, 
Israelhei chunga hrise kalâng kha kabâng jo. 

Renghei Inkhatna 

Renghei Inkhatna 1 

Reng David Upa Ahongchang 
1Tûnchu Reng David upa kachang hêr jo, asōk he’n pōn insâ anmansi ravânga 
atak lumtor mak jo. 

2Hiva jâra asōk he’n ahnenga anti, “Reng Kalûr, nang ka-ompui leh inzenle sik a 
nuhngâk inkhat jong rih. Amanu nahnenga kaje sik a kha amanlum sik che.” 

3Khava jâra Israel ram pumpuia nuhngâk hme kaṭha anvajonga Shunem shunga 
Abishag intinu anhmua amanu kha rengpa hneng anheiṭhōia kae. 

4Amanu hi ahme kaṭha hêr, ama’n rengpa kha ahngâk a a-ensui, tâk rengpa’n 
amanu kha inchunpui mak. 

Adonijah’n Reng Hmun Hlōna sik Atlo 
5-6Tûnchu Absolom kathi jo, David leh Haggith sapa Adonijah in akahring kâra 
sapa upapen kachang jo. Ama hme kaṭhatak pase inkhat kae. David inum heikhat 
jâra rasei phung hêrmak, ama hi reng inchang sik a amadua kae. Ama’n shakor 
gârihei, shakorhei leh akahrungle sik a pase 50 amatungsōt. 

7Ama’n Joab (anu Zeruiah) leh Abiathar thempupa ale’nbekpui heia anmani’n 
inṭangpui sik a leikahnōm hei. 

8Tâk-kha Zadok thempu, Jehoiada sapa Benaiah, Nathan sânkathem, Shimei, Rei, 
khana David kahrung senghei chu Adonijah langting inṭang mak hei. 

9Ni khat Adonijah hin kemōng, sehratchehei, khana sehratte kathai tatak 
Enrogel tuiripût hnenga Mari Hlungpui chunga inthoina atōk a kae. Reng David 
sapa ralak khana Judah ram a inphut reng ṭōnkarônhei hiva inthoina reveia hin 
hme alâk hei, 

10tâk-kha anaipa kasōk Solomon, Nathan sânkathem, Benaiah leh rengpa 
kahrung seng chu leibekmak hei. 

Solomon Reng Manchangna 
11Hiva pha Nathan in Solomon anu Bathsheba hneng kasea ader, “Haggith sapa 
Adonijah’n abinga reng inchang jo ti hi theimak che mo? Reng David in heite 
lamanhret mak a kae! 

12Nang leh nasapa Solomon hringkhō nahuksōt hnōm inchu, ke’n manse che 
rong 

13David hnenga vase ina hinga der roh, ‘Reng Kalûr, kasapa Solomon in nareng 
changna athleng sik chea ka-ôrtak a ale’ntep che changmak mo? Khan chu 
heikhonga jo, Adonijah reng hongkachang joa?’” 

14Khana Nathan in ahrisa nôk, “Nang in rengpa hneng ṭong nahrilai kei 
hongkahlut sik eng khana nang ṭonghei kha akadik kae tia kahri manchên sik.” 

15Khava jâra Bathsheba kha rengpa ka-ena ajena innden a kahlut a kae. Ama kha 
kater hêr jo, khana Shunema nuhngâk, Abishag in arazen kae. 

16Rengpa hmaikunga Bathsheba kha inkun, khana amapa’n aheider, “Heimo 
namadu?” 

17Amanu’n amasôn, “Reng Kalûr, nang kahnunga kasapa reng kachang sik 
tia RŌNGPU na-Pathen rahminga ka-ôrtak a le’ntep che. 

18Tâk-kha tûnchu Adonijah reng kachang joa, nang inchu hivahi heite manhret 
mak che. 

19Ama’n sehratche, kemōng, sehratte kathai tatak inthoina tōkna atlo jo khana 
nasapahei leh Abiathar thempu, naremi hlamkakeipa Joab reveia abek jo hei, tâk 
nasapa Solomon chu bekmak a kae. 

20Reng Kalûr, nang kathlenga reng kachang sik mi hi naman theina sik heia Israel 
mi rakip in anta-en jo che kae. 

21Kha natlo mak inchu, nang nathisōlim leh nasapa Solomon leh kei chu jât kadōi 
tia antalo sik ung kae.” 

22Amanu’n khanga ahrilai Nathan sânkathem kha reng-innpuia hong katlung jo. 

23Sânkathem kahong ti kha rengpa hneng anhri pek, Nathan kha innshunga 
kahlut a rengpa hmaikunga inkuna akamuk a kae. 

24Khava sōa ama’n ahri, “Reng Kalûr, Adonijah hin nang bânna reng akachang 
sik a naphôngsōtna aka-om jo mo? 

25Tuningtak hin ama kasea sehratche, kemōng khana sehratte kathai katamtak 
athat a inthoina tōkna atlo jo. Ama’n nasapahei, naremi hlamkakei Joab khana 
Abiathar thempupa abek hei, khana tûntak hin revei antloa khana hinga ka-ông 
hei, ‘Reng Adonijah ahringsei sôt rasoh!’” 

26Tâk-kha apu, kei leh Zadok thempu khana Benaiah leh Solomon chu abekmak. 

27Hiva rakip hi Reng Kalûr nang in namanṭhat jo mo khana nang kathlenga reng 
sik kha naṭōn karônhei hneng kapha’m hripeklo hei che mo?” 

28Reng David in ahri, “Bathsheba kha aheihlut malena sik a hripek ruh,” amanu 
kahonga ahmating hongkangir. 

29Khava sōa ama’n amanu hneng ati, “Khōdeng theina rakip a ani kahuksōt 
akahring RŌNGPU rahminga nahnenga intep eng, 

30khachu RŌNGPU, Israelhei Pathen rahminga nahnenga kale’ntepna kha tuning 
kanit sik kae, khachu nasapa Solomon in kei bânna reng akachang sik kae.” 

31Bathsheba khan inkuna ahri, “Kakapu rengpa kha ahei tik a hringṭhak rasoh!” 

32Rn David in Zadok, Nathan, leh Benaiah kabek sik a mi atir hei. Anmani seng 
anhong pha, 

33anhnenga ati, “Kei innpuia ṭōnkarôn heiṭhōi hei ruh; kasapa Solomon in 
kashakōrtung chōng rasoh, khana Gihon tuiripût katlunga thōi ruh, 

34khana khan Zadok leh Nathan in reng sik a ama thai antamanthi sik kae. Khava 
sōa pengkun tum ina ông ina, ‘Reng Solomon ahringsei sôt rasoh!’ ti ruh. 

35Kareng in-ongna a’n-ong sik a hiva katlunga nangni’n akahnung heijui male 
ruh. Ama’n kei rengchang athleng sik eng kae, ajârchu Israel leh Judah reng sik 
a kakadei kha ama hi kae. 

36Benaiah’n amasôn, “Hivahi intlo sik, RŌNGPU na-Pathen in ahnōm kha chang 
rasoh. 

37RŌNGPU’n Reng Kalûr a’nthōpui kapōa, Solomon um inthōpui rasoh, nang 
kanek a ama vairôn akakhangdet manchang rasoh.” 

38Khang’khan Zadok, Nathan, Benaiah leh reng kahrunghei seng khan Solomon 
kha David reng tachōngri shakōrtung anmanchōnga Gihon tuiripût ting anṭhōi 
jo. 

39Zadok in RŌNGPU omna Pōn-inna inphut ahei choi olive thaikōk kha aloa 
Solomon kha amanthi jo. Anmani’n pengkun antum, khana mipui seng in ka-ông 
heia, “Reng Solomon ahringsei sôt rasoh,” anti. 

40Khava sōa ankhenga anheijui male nôk a, inpâk a ka-ông hei khana bunglir 
antuma ralei ankatlir leoa leika-ông hei. 

41Adonijah leh atabek mi rakip in revei kha a’nchai pha, rasa kasōk hi anthei jo. 
Pengkun mahring kha Joab in athei pha, ader hei, “Khōpui shunga rasa kasōk so, 
heitina jo mo?” 

42Ama’n aṭong hri lachailo laia, Abiathar thempu sapa Jonathan kha heikatlung, 
Adonijah’n ati, “Heihlut roh. Nang chu mikaṭha inkhat che kae, ṭong kaṭha nahei 
rôn nger sik.” 

43Jonathan in amasôn, “Kei ṭitna neimak eng. Reng Kalûr David in Solomon reng 
amanchang jo. 

44Ama’n Zadok, Nathan, Benaiah khana reng kahrunghei Solomon kaṭhōile sik a 
atir hei. Anmani’n reng tachōngri shakōrtung amanchōng, 

45Zadok leh Nathan in ama kha reng changna sik a Gihon tuiripût a thai amanthi 
jo. Khava sōa anmani khōpuia kahlut hei, inpâk a ka-ông hei, khana mipui heiso 
tûnchu ka-ông kapeng jo heia kae. Nangni tathei kha anmani rasa kae. 

46Tûnchu Solomon hi reng jo kae. 

47Hiva chung nôk a, reng-innpuia ṭōnkarôn he’n ankajana malârna Reng Kalûr 
David hnenga kahlut heia anti, ‘Na-Pathen in Solomon kha nang kanek a 
arahming manthang rasoh khana Solomon vairôn kha nang kanek a mankhang 
chet rasoh.’ Khava pha, Reng David in arakhum chunga inkuna kamukna aneia 

48derna aneia, ‘Tuning kareng chang ani kathleng kasōn kâra inkhat ani kasyem 
pek, khana khava hmutheina ani inhring Israelhei Pathen, RŌNGPU kha choi ka-
ân rih!’ ati.” 

49Adonijah hmelâk-hei kha kaṭi jo hei, kangirsōt heia kase jo hei, anhlam et a 
inṭhen jo hei. 

50Adonijah hin Solomon aṭit hêr joa, RŌNGPU omna Pōn-inna kahlut a maichâm 
raki amatua ka-om jo. 

51Rn Solomon hneng hinga anhri pek khachu Adonijah’n rengpa aṭit hêra 
maichâm raki amatua ahri, “Ahma inkeipena, Reng Solomon in kei hi athat mak 
ning tia a’ntep sik kamadu.” 

52Solomon in amasôn, “Ama ṭong kajui mi achang inchu asam rajang inkhatbek 
intônmak ning; kha achangmak inchu akathi sik kae.” 

53Reng Solomon in mi atira Adonijah kha maichâma inphut anheiṭhōi jo. 
Adonijah kha reng hnenga kasea ahmai kunga inkun, khana reng in ahnenga ati, 
“Na-inna kasethei sik jo che.” 

Renghei Inkhatna 2 

Solomon hneng David Ṭong manse Achaina 
1David kha athi sik ahnai jo pha, asapa Solomon abek a mansena anei: 

2“Kei thina sik pha kahong jo. Inngam roh khana intluk roh, 

3RŌNGPU na-Pathen in tlo sik a ṭong apek che kha tlo roh. Khova hmun a nasena 
nakhang touna sik a, Moses Dânrabu a a’nzet ama dân leh aṭongpek rakip kha 
jui roh. 

4Nang in ama najui inchu, kasōn he’n ama ṭongpek taksentak a anmalung leh 
anrathla akhenga anpek sōt a anjuilai seng, Israel chunga vai anrônṭhak sik 
tia RŌNGPU’n kahnenga aleihri ale’ntepna kha anit sik. 

5“Ahlop inkhat laka-om nôk. Joab in Israel remihei hlamkakei 2 Ner sapa Abner 
leh Jether sapa Amasa athat heia kahnenga atlona eng hi nang in nanmandonsōt. 

Re tlolaia anmani’n mi thina antamasō kha re tlomakna, mōngna pha shunga 
phuhlōna athat heia kae. Ṭhenakasehei kha athat heia tûnchu ke’n khava antlona 
rahno kha karôn joa inreng eng. 

6Heimo tlo sik nang in namanhret; ama kha thi ngaia namanthi mak sik kae. 

7“Tâk-kha Gilead a Barzillai sapahei khachu lungset hei roh, ajârchu na-upa 
Absolom a inphut katlânsōt lai khan anmani’n lungset a anirôn eng. 

8“Khana Bahurim khōa Benjamin phung mi Gera sapa Shimei kha’m kae. 
Mahanaim kajōna kaselai ama’n kei ahâksêr eng, tâk Jordan tuidunga kei 
a’ntōpui eng lai khan, RŌNGPU rahminga ama that mak ning tia ahnenga intepna 
kanei jo. 

9Tâk-kha ama hi karâk loa nadamak sik kae. Atloje kha namanhret, khavakha 
ama thina naman chang sik kae.” 

David Thina 
10David kathi jo khana David khōpuia anvûm jo. 

11Ama Israelhei reng kum 40 le’nṭang, kum 7 Hebrona, kum 33 Jerusalema vai 
aleirôn. 

12Solomon in apa David kahlânga reng inṭang, khana arengram kha kahnettak a 
aphunsōt. 

Adonijah Thina 
13Khava sōa Adonijah, anu chu Haggith kae, ama’n Solomon nu Bathsheba hneng 
vakase. Amanu’n ader, “Innshung changna nahong phâkna eng mo?” Ama’n 
amasôn, “Khanga kae.” 

14khana ahrisa a, “Heikhat der sik chea kanei,” ati. Amanu’n ader, “Heimo kae?” 
ati. 

15Ama’n amasôn, “Kei hi reng akachang dôr eng kae ti namanhret khana Israel 
mi rakip inum khanga anleimandon. Tâk-kha akaletting kasōk jo, kanaipa reng 
kachang jo, ajârchu hivahi RŌNGPU lungdo kae. 

16Khana tûn ngek sik che inkhat lim kanei; hnōm mak atlopek mak roh.” 
Bathsheba’n ader, “Heimo kae?” 

17Ama’n amasôn, “Shunema nuhmei Abishag hi kanuhmei sik a, lungsettak a 
Reng Solomon hneng aderpek roh, nahnenga chu dâng timak ning ti kamanhret.” 

18Amanu’n amasôn, “Kaṭha hêr jo. Nang sik a rengpa hneng kahri sik.” 

19Khava jâra Bathsheba reng hnenga kasea Adonijah kahlanga ṭong avahri jo. 
Rengpa kha anu chibei buk sik a kangirsōt a, ahnenga inkun. Hivasōa areng in-

ongna in-ong jo, khana in-ongna sik inkhat anheichoia anu kha Solomon 
changting in-ong jo. 

20Amanu’n ahri, “Ke’n nahnenga ajingte der sik kanei; kei ṭong hi hnōm mak 
tlomak roh.” “Heimo kae, Anu,” tia ader? Ke’n hnōm mak tlomak ning.” 

21Amanu’n amasôn, “Na-upa Adonijah’n Abishag hi anuhmeia inlo jo rasoh.” 

22Rn in amasôn, “Heisik jâr pena mo ahnenga pek sik a Abishag nader eng?” 
Kareng inchang hi’m ama pekna sik a nader thei eng kae. Hei-achang inum ama 
chu ka-u kae, khana Abiathar leh Joab ama langting ka-om heia kae!” 

23Khava sōa Solomon in RŌNGPU rahminga intepna anei, “Tuning Adonijah’n 
hivahi ader eng jâra ahringkhō leh kathlengmak inchu RŌNGPU’n kei avōk hlon 
rasoh!” 

24Kapa David reng in-ongna hin RŌNGPU’n kei kahnet a aphunsōt jo eng; a’ntepna 
kha anit a kei leh kasōnhei hneng rengram kha apek jo ung. Tuningtak hin 
Adonijah akathi sik kae tia akahring RŌNGPU rahminga intep eng!” ati jo. 

25Khava jâra Solomon in Benaiah hneng ṭong apek a, vakasea Adonijah kha 
avathat jo. 

Abiathar Hnongsōtna leh Joab Thina 
26Khava sōa Reng Solomon in Abiathar thempu hneng ahri, “Nang naram shunga 
Anathoth ting inle roh. Nang akathi sik a rahōi jo che kae, tâk tûnchu that mak 
che rong, ajârchu kapa David hring lai RŌNGPU Intepna Bôm ka-ensui che kae, 
khana akhōdeng theina rakip a nalei thōkpuia kae.” 

27Khava sōa Solomon in Abiathar kha RŌNGPU thempu ale’nṭang kha amanbâng 
jo, hing’hin RŌNGPU’n Shiloa Eli leh asōnhei sik a ahrina kha katlung joa kae. 

28Omchen kasōk kha Joab in athei jo. (Ama’n Absolom changloa, Adonijah 
ale’nṭangpui.) Khava jâra RŌNGPU omna Pōn-inn shunga katlân inhlut a maichâm 
raki amatua ka-om jo. 

29Joab in pōn-inna atlân inhlut a maichâm hnenga a-omna ṭong hi Reng Solomon 
hneng atlung jo pha, Solomon in mi inkhat atira heisa mo maichâma akatlân 
inhlut ti kha ajōng mander. Solomon aṭit jâra ama RŌNGPU hneng akatlân kae tia 
Joab in amasôn. Khava jâra Reng Solomon in Joab kathat sik a Benaiah atir jo. 

30Ama RŌNGPU omna pōn-inna kasea Joab hneng ati, “Reng in heisōk roh tia ṭong 
apek che.” Joab in amasôn, “Dâng, kei hin akathi sik eng kae.” Benaiah kha reng 
hneng inlea Joab ṭonghri kha ava manthei nôk. 

31Solomon in amasôn, “Joab tahri kapōa vatlo jo roh. That ina vûm roh. Khava 
sōa chu kei leh David sōn inkhatbek in Joab in ṭhenakase hei athat hei jâra rahno 
kha rônmak jo ning. 

32Kapa David manhretna omloa khava mi athat hei jâra, RŌNGPU’n Joab kha 
akarâk sik kae. Joab in ama kanek a mikaṭha, ṭhenakase 2 aleithat hei: Abner, 
Israel remi hlamkakei, khana Amasa, Judah remi hlamkakei. 

33Anmani thatna jâra karâkna kha Joab leh asōnhei chunga ahei tik a akatla sik 
kae. Tâk-kha David leh asōnhei, areng in-ongna a’n-ong hei chunga hmesōna kha 
apek sik hei.” 

34Khava jâra Benaiah kha RŌNGPU omna pōn-inna kasea Joab kha athat jo, 
ramhânga ama inna khan avûm jo. 

35Reng in Joab inṭangna hmun a Benaiah kha remi hlamkakei amanṭang jo khana 
Zadok thempu ṭōnhmun a Abiathar amanṭang jo. 

Shimei Thina 
36Rengpa’n Shimei ava manbek heia ahri, “Jerusalema nang sik a inn insak roh. 
Khana khan om roh khana khōpui kha dahlon mak roh. 

37Nang vâng nasesōt a, Kidron kavadung rekhat narakan inchu akathi nger sik 
che kae, nang nabinga rahno narôn sik kae.” 

38Shimei in amasôn, “Kaṭha hêr jo, Reng Kalûr. Naṭong hri kha ke’n katlo sik.” 
Hiva jâra ama Jerusalema pha kasôttak leika-om. 

39Kum thum sōa, Shimei sōk 2 hi Gath rengpa, Maacah sapa Achish hnenga katlân 
jo hei. Gath khōa ka-om hei tia Shimei in athei pha, 

40ama’n shakōrtung achōnga Gath a Reng Achish hneng, asōk-hei kajōnga kase 
jo. Ahmu heia inna aheiṭhōi male hei. 

41Shimei in atlona hei kha Solomon in athei pha, 

42ama hneng mi atira ati, “Nang in Jerusalem nadahlon makna sik 
a RŌNGPU rahminga intepna naleinei. Khana nang in nadahlon inchu akathi nger 
sik che kae tia ṭong kaleipek che. Hivahi leihnōm mak che mo khana kei hi najui 
sik enga leihri mak che mo? 

43Achang inchu, heisa mo naṭongtepna kha nasuk khōi, khana kaṭong pek che 
najui mak? 

44Kapa David hnenga naleitlo ṭōnse rakip kha kaṭha namanhret. Khava sik 
a RŌNGPU’n akarâk sik che kae. 

45Tâk-kha kei chu mahâmṭhat apek sik eng, khana David rengram kha aheitik a 
aka-un ṭhak sik.” 

46Hivasōa rengpa’n Benaiah ṭong apek a, ama kasea Shimei kha avathat jo. 
Tûnchu Solomon in pui katluk a akut a heirakip ada jo. 

Renghei Inkhatna 3 

Solomon in Singna sik a Ader 
(2 Th 1.3–12) 

1Solomon in Egypt rengpa sanu a nuhmei sik a aloa inmatna aleisyem. Ama’n 
innpui, Bek-inn khana Jerusalem kurpui bang achaimak kârseng David Khōpuia 
aka-om sik a amanu kha aheiṭhōia kae. 

2RŌNGPU sik a Bek-inn la’nsakmak, khava jâra mipui he’n maichâm hlop-hlop a 
inthoina tōkna anleitlo ria kae. 

3Solomon in RŌNGPU alungset khana apa David mansena kha ajui, tâk ama’m ran 
athat heia maichâm hlop-hlop a inthoina aleitōk a kae. 

4Ni khat chu ama Gibeona inthoina katōk leikase ajârchu khana khan rahming 
inthangpen maichâm kha ka-oma kae. Hiva mak hma ama’n araja raja ro-
inthoina aleitlo joa kae. 

5Khava ning jânchu arahmanga RŌNGPU jōng inlâra ahnenga ader, “Heimo katlo 
pek sik che namadu?” 

6Solomon in amasôn, “Kapa David, nasōkpa sik nalungsetna kalen kha namalâr 
ṭhak khana ama kha nang leh inthlopna shunga akaṭha, ṭong kajui leh malung 
intheng leikae. Khana tuning chu ama kathlenga vai karôn sik sapa inkhat 
ahnenga napek a nalungsetna kalen leh akahnet kha ahnenga namalâr injôna 
kae. 

7O RŌNGPU Pathen, kei hi naipang lakachang hêr enga heikhonga vai rôn sik mo 
tia’m lamanhret mak hi eng, a-e’num kapa David kathlenga reng naman chang jo 
eng. 

8Hinahin, tei torlo mi katamtak ka-om hei, nami sik a nakadeisōt mipuihei kâra 
kei ka-om eng. 

9Hiva jâra namihei chunga kadiktak a vairôntorna sik a khana akaṭha leh 
akaṭhamak manhretṭhen theina sik a singna kha apek roh. Kha achangmak 
inchu, nami hingtuk hrep a akatam hei chunga heikhong mo vai karôn tor sik?” 

10Solomon in hivahi ader jâra RŌNGPU kha katlai joa kae, 

11khava jâra ahnenga ati, “Nang in nahringkhō sôtna sik, neina sik leh 
na’nrepuihei thina sik tia adermak chea, kadiktak a vairônna sik singna nader 
eng jâra, 

12nang in nader eng kha katlo pek sik che. Ahma inkeia’m hnunga’m aka-om mak 
sik jo akakhe chet a singna leh manhret theina kha kapek sik che. 

13Nang in nader mak eng kapha kapek sik che: nahringkhō shunga, reng ralak-
hei kanek a karōi leh kajana kapek sik che. 

14Khana nang in nanijui inchu khana kadân leh kaṭong pek, Napa David kapōa, 
najui inchu hringkhō kasei kapek sik che.” 

15Solomon kha hong inṭhang jo khana arahmanga Pathen in ṭong ahri pek eng 
kae ti kha amanhret jo. Hivasōa Jerusalema kasea RŌNGPU Intepna Bôm hma 
kangira RŌNGPU hmaikunga ro-inthoina leh inlôikhôm inthoina atōk a kae. 
Hivasōa aṭōn karônhei kha revei atlopek hei. 

Solomon in A’ntak hêr Ṭong Atan 
16Ni khat noti 2 hei Reng Solomon hma kahong hei. 

17Inkhat khan ahri, “Reng Kalûr, nuhmeinu hi leh kei inn inkhat a ka-omsap ung, 
khana khan ama a-omlai ke’n sapa inkhat kaneia kae. 

18Ke’n sa kaneia ni 2 sōa ama’num sapa inkhat anei. Inna khan keini 2 rōk ka-om 
ung, milak tûte om mak a kae. 

19Ni khat jân a hin asapa kha adehlona kathi jo. 

20Jân a khan ama kathōia, kaje kathi kasira kasapa kha aloa ama jekhuma achoi 
jo: akathi naidông kha kajekhuma ahongda jo. 

21Abâna jîngkâra, kaheithōi pha kasa kha netui man-inrong kati pha akathisa 
kahmu jo. Ke’n kaṭhatak a ka-en pha naidông kha kasa changmak jo.” 

22Tâk-kha nuhmei inkhatnu khan ahri, “Changmak! Akahring naidông hi keita 
kae, khana akathi naidông hi nangta kae!” Ahma inkei nuhmei khan amasôn, 
“Changmak! Akathi naidông hi nangta kae, akahring naidông hi keita kae!” 
Hing’hin rengpa hmaikunga inkhe jo hei. 

23Hivasōa Reng Solomon in ahri, “Nangni 2 et in akahring hi keita, khana akathi 
hi ama ta inti jo chei.” 

24Chemjâm inkhat ava manlo hei, khana anheichoi pha, 

25ama’n ati, “Akahring naidông kha aher inhnia hârkhōi ruh khana an-inhnia 
sempek hei ruh.” 

26Anu kadiknu kha, asapa lungsetna kasip a, rengpa hneng ahri, “Reng Kalûr, 
lungsettak a naipang kha that mak jo roh! Amanu hneng pek jo roh.” Tâk-kha 
nuhmei inkhatnu khan ahri, “Keini 2 kâra inkhat hnenga apek mak roh; nahrina 
kha tlosōt roh aher inhnia tuktan roh.” 

27Khava pha Solomon in ahri, “Naipang kha that mak ruh! Hma-inkei nuhmei 
hneng naipang kha pek ruh, amanu kha anu kadiktak kae.” 

28Solomon ṭong mathlâk kha Israel mihe’n anthei pha, achunga ankajana kasip 
jo, ajârchu ṭongdik tantheina Pathen in singna apek jo ti kha anmanhret a kae. 

Renghei Inkhatna 4 

Solomon Ṭōnkarônhei 
1Solomon kha Israel rakip hei reng kae, 

2khana hihei hi aṭōnpui karônhei kae: Thempu: Zadok sapa Azariah 

3Reng inna a’nzet hei: Shisha sapahei Elihoreph leh Ahijah Mazetna lekharabu 
ka-ensui: Ahilud sapa Jehoshaphat 

4Remi Hlamkakei: Jehoiada sapa Benaiah Thempuhei: Zadok leh Abiathar 

5Ramṭhen vaikarônhei: Nathan sapa Azariah Rn Innshung Inse: Nathan sapa 
Zabud thempu 

6Reng inna sōk-hei ka-ensui: Ahishar Rumhrat a Ṭōn katlohei ka-ensui: Abda 
sapa Adoniram 

7Solomon in Israel ram shunga ramṭhen vaikarôn mi 12 akadei hei. Anmani hin 
anramṭhen karōia inphut reng leh a-innshung sik a sâk antapek sik kae, kum 
khat shunga thla khat ramṭhen vaikarôn mi inkhat in arôn pek sik kae. 

8Hihei hi vaikarôn 12 leh anramṭhen rahminghei kae. Benhur: Ephraim tlângram 

9Bendeker: Makaz, Shaalbim, Beth Shemes, Elon khana Beth Hanan khōpuihei 

10Benhesed: Arubboth leh Socoh, khana Hepher ramṭhen rakip 

11Benabinadab: Solomon sanu Taphath ka-ompuipa: Dor ramṭhen seng 

12Ahilud sapa Baana: Taanak, Megiddo khōpuihei, khana Beth Shan hnenga, 
Zarethan khōpui hnenga, Jezreel thlang tinga, Abel Mehola khōpui katlunga leh 
Jokmeam khōpui katlunga ramkei hei seng 

13Bengeber: Gilead ram a Ramoth khōpui, khana Gilead ram shunga Manasseh 
sōn, Jair phungṭhen hei khō, khana Bashana Argob ramkei seng, akhenga khō 
kalenhei 60, rape ankursia ankekot heia sum-êng sungtlōn vânga ankhâr hei. 

14Iddo sapa Ahinadab: Mahanaim ramṭhen 

15Solomon sanu hlop Basemath nuhmeia ka-ompui Ahimaaz: Naphtali ramkei 

16Hushai sapa Baana: Asher ramkei leh Bealoth khōpui 

17Paruah sapa Jehoshaphat: Issachar ramkei 

18Elah sapa Shimei: Benjamin ramkei 

19Uri sapa Geber: Gilead ramkei, Amor Reng Sihon leh Bashana Reng Og vai 
leirôna Hiva 12 hei tei loa, ram pumpui vaikarôn inkhat leika-om. 

Solomon in Khangtoutak a Vai Arôn 
20Judah leh Israel mihei kha tui-ôngpuia nêrdi ja kapōa katam hei; ansâk an-ina 
kahōihei. 

21Solomon rengram kha Euphrates Tuidunga inphut Philisti leh Egypt ramri 
katlunga jât rakip inveisa. Ama ahring shung senga anmani hin ramṭhen anpek 
a amipui kachang hei. 

22Solomon in ni khat a sâk sik amantlukna kha jâmdi kilograme 5,000, sasai 
kilograme 10,000 kae; 

23a’nvei sehrat kathai 10, ramhânga vei manthai sehrat 20, kemōng 100, hiva 
chunga shakhi, shangai, keche leh va-âr hei kae. 

24Solomon in Euphrates Tuidung tlaitlâk a ram, Euphrates a Tiphsa inphut Gaza 
khōpui katlung. Euphrates tlaitlâk tinga ka-om reng rakip ama thōia ka-om hei, 
khana ama leh aram inhnaipui rakip kâra inchamna leikalenga kae. 

25Ama hring lai seng, Judah leh Israel ram shunga mihe’n inhuktak a leika-om 
hei, innshung rakip ama ama et vomhrui rahōn leh theipōng kung annei hei. 

26Solomon in gâri kakei shakor rōng 40,000 khana remi shakor 12,000 anei. 

27Aram vaikarôn 12 hei khan, inkhat et in thla khat et mannganna dungjuia Reng 
Solomon leh reng-innpuia akasâk rakip hei tlukna sik a thlai anpek a kae. 

28Vaikarôn rakip in gâri kakei shakor leh ramchâr hmun a shakorhei tasâk sik a 
bunim leh sapôt pek-hlam kasōk kha anheipek a kae. 

29Pathen in Solomon kha ahlopdet singna apek jo, khana manhretna kha tetheilo 
khangtuk hrep akalen kha apek jo. 

30Solomon kha nisōtinga mikasinghei leh Egypt mikasinghei kanek a kasingdet 
a kae. 

31Ama kha mi rakip kâra akasingpen kae: Ezra mi Ethan kanek a khana Mahol 
sahei Heman, Calcol, khana Darda hei kanek a’m kasingdet, khana arahming kha 
ram inhnaipui hei katlunga inthanga kae. 

32Ama’n ṭongchîk 3,000 asyem khana hla 1,000 kakhea aphōa kae. 

33Ama’n thingkung hleikung chungchânga ṭong ahri, Lebanon ram a Cedar 
thinga inphut a rape chunga kakek kahardông hei katlunga ahri; ama’n shahei, 
vahei, abok a insôn, khana ngahei chungchânga ṭong ahria kae. 

34Raleichung pumpuia reng he’n asingna antheia ahnenga ṭong inngei sik a mi 
antir hei. 

Renghei Inkhatna 5 

Solomon in Bek-inn Sak sik A’ntluk 
(2 Th 2.1–18) 

1Tyre Reng Hiram kha David ṭhōn kachang ṭhak, Solomon in apa kathlenga reng 
kachang jo ti ṭong athei pha ahnenga palai atir hei. 

2Solomon in Hiram hnenga hing’hin ṭong aleimanrôn: 

3“Kapa David khan akimvea a’nrepui aram inhnaipui hei leh re ale’ntuk ṭhak hei-
achang jâra, RŌNGPU apathen kamukna bek-inn kha RŌNGPU’n a’nrepui rakip 
chunga torna apek mak lai seng leisak tor mak ti kha namanhret a kae. 

4Tâk-kha tûnchu RŌNGPU ka-Pathen in karamri rakip a mōngna apek jo eng. 
Inrepui neimak jo eng, thitheina ani kabuhlu sik om mak jo. 

5RŌNGPU’n kapa David hneng intep a, ‘Nang kahnunga reng kamanchang sik 
nasapa khan kei sik a bek-inn asak sik kae.’ 

6Khava jâra namihei kha kei sik a Lebanona Cedar thing kaphûr sik a tir hei roh. 
Kami he’n anmani leh ṭōn antlosap sik, nang in namanṭhat dungjuia namihei kha 
anhlo kapek sik hei. Nang in kaṭha namanhret kha kae, namihei kapōa kei mihei 
chu thing phûrthei mak hei.” 

7Solomon ṭong manrôn kha athei pha Hiram kha inpâk hêra ahri, “Jât kalenhei 
reng sik a David kathlenga sapa kasing tak apek jâra RŌNGPU kha choi ka-ân 
chang rasoh. 

8Hivasōa Hiram in Solomon hneng ṭong hi amanrôn: “Naṭong heimanrôn eng kha 
kahmu jo khana naderna kha tlo sik a intluk jo eng. Cedar leh hmeila thing kapek 
sik che. 

9Kami he’n Lebanona inphut tuipuia thingtlōnhei kha anjōngtôr sik, khana 
namaduna hmun a tui chunga heitôr theina sik a phôp ansyema ankhit manchun 
sik hei. Khana khan nami he’n ansōt sik a kha thing hei kha ankim nôk sik hei. 
Keini langa sik a chu, kamihei sâk leh in kaman pek hnōm che.” 

10Hing’hin Hiram in Solomon tamadu cedar leh hmeila thing kha apek a kae, 

11khana Solomon in Hiram hneng gehu ton 2,000 leh olive thai intheng litre 
400,000 amihei veina sik a akum katai apek a kae. 

12 RŌNGPU’n a’ntepna anit a Solomon kha singna apek jo. Hiram leh Solomon kâra 
inchamna ka-oma, inhnōmtōna ansyema kae. 

13Reng Solomon in Israel pumpuia inphut pase 30,000 rumhrat a ṭōn mantlona 
sik asyem jo, 



595 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

14khana Adoniram kha anka-ensuia amatung. Anmani kha mi 10,000 et a rup 
thuma aṭhen hei, rup inkhat et kha Lebanona thla khat et vakaphai hei khana 
thla hni sâm inna he’nle heia ka-om hei. 

15Solomon in mi 80,000 tlângrama hlung kakheng sik, mi 70,000 hlung indom 
sik aneisa hei, 

16khana ama’n mi 3,300 hlam hmakakei anṭōn ka-ensui sik a ada hei. 

17Reng Solomon ṭongpek dungjuia Bek-inn sik a hlung kalen akaṭha ankheng jo. 

18Solomon leh Hiram mihe’n, khana Biblos khōpuia mihe’n hlung leh thing hei 
kha Bek-inn sakna sik a anmantluk jo. 

Renghei Inkhatna 6 

Solomon in Bek-inn Asak 
1Israel he’n Egypt ram anhong dahlona kum 480 sōa, Israelhei chunga Solomon 
reng achang kum 4 tlukna shunga, thla 2 tlukna Mavi thla Solomon in Bek-inn 
sak aphut a kae. 

2Ashungting metre adung 27 kasei, avai metre 9 inpek, khana metre 13.5 inshâng. 

3Ahlutna innden kha metre 4.5 inthûk khana metre 9 inpek, hmun intheng kapōa 
avai inpek a kae. 

4Bek-inn bang kha akhur kave ka-om hei, inn shungtinga kanek a avângting 
kapingdet a kae. 

5Bek-inn sira leh kahnungtinga, avâng intong bang heia, rabek mankop den athō 
3 insak, den khat kha metre 2.2 inshâng et a ansak. 

6Athōipen den kha metre 2.2 inpek, alaia athōa den kha metre 2.7 inpek, 
achungpen athōa den kha metre 3.1 inpek. Innden rakip a Bek-inn banghei kha 
athōipena kanek a inpa det-det hei, ajârchu chungden banghei kha kacho 
matungna kasea bang inkhat chunga inkhat anngir torna sik a kae. 

7Bek-inn ansaklai hlung hemna, hreicha, khana thir hmangchâk rasa asōk makna 
sik, Bek-inn sakna hlunghei kha hlung hmun a anleimantluk hei. 

8Inn sakmankop thōipen den a hlutna sik kot kha bek-inn thlâng ting indo, 2 leh 
3 tlukna den a kena sik a kechōnna ka-om. 

9Hing’hin Reng Solomon in Bek-inn asaksō jo. Achung tinga chungkhâr kha cedar 
thingtlōn leh thingpek vânga a’nsyema kae. 

10Inn sakmankop chungden 3, den inkhat et a metre 2.2 inshâng hei, Bek-inn 
vâng intong banga rabek mankop a ansak hei, khana Bek-inn leh manjōmna kha 
Cedar thingtlōnhei vânga ansuktō hei. 

11 RŌNGPU’n Solomon hneng ahri, 

12“Nang in kadân leh kaṭong pek rakip najui inchu napa hnenga kale’ntepna kha 
katlo pek sik che. 

13Nang in nasyemsōt Bek-inn shunga kamihei kâra ka-om sik eng, khana ke’n 
dahlon hêrmak hei ning.” 

14Hing’hin Solomon in Bek-inn asak kha achai jo. 

Bek-inn Ashung Manretna 
(2 Th 3.8–14) 

15Bek-inn ashunga bang kha athōia inphut chungkhâr katlung cedar thingpek 
vânga anrabek, khana innshung ralei hmai khachu hmeila thingpek anpha a kae. 

16Ashunga den inkhat, Hmun Inthengpen inti kha, Bek-inn kahnungpena ansak. 
Khavakha metre 9 kasei khana athōia inphut chungkhâr katlunga cedar 
thingpek vânga ankhârtana kae. 

17Hmun Inthengpen ahmatinga den inkhat kha metre 18 kasei. 

18Cedar thingpek chunga ûmṭhlum lim leh reipâr lim anhem manbet hei; abang 
hlung kha a’nhmu makna sik a, ashung intong akhenga cedar thingpek vâng 
ankatōmsō. 

19Bek-inn kahnungting RŌNGPU Intepna Bôm dana sik a den ashungpen inkhat 
ansak. 

20Hiva ashungden hi metre avai 9 kasei, avai metre 9 inpek, khana metre 9 
inshâng, akhengpet a sana intheng vâng ankatōm. Maichâm kha Cedar thingpek 
vâng anmakhu. 

21Bek-inn ashungting kha sana vânga ankatōm, ashunga den sana vânga a’ntōm 
kha’m ahlutna chunga akhangting sana hrui anmankei hei. 

22Bek-inn ashungting akhenga, hmun Inthengpen shunga maichâmhei kha’m 
sana vâng rōk a ankatōm. 

23Mathla kanei ranhring 2 hei olive thing vânga a’nsyem hei khana Hmun 
Inthengpen shunga anda hei, inkhat et kha metre 4.4 inshâng hei. 

24-26An-inhnia in-angtling hei. An-inhnia mathla 2 ṭim annei et, anmathla inkhat 
kha metre 2.2 ṭim kasei, khava jâra anmathla hmor inkhat a inphut ahmor inkhat 
katlung metre 4.4 kae. 

27Anmani 2 hi Hmun Inthengpen asir asira anda hei, anmathla kha anzera 
innden alaiṭima intō hei khana anmathla ahlop 2 hei khan banga antôna kae. 

28Mathla kanei ranhring 2 hei kha sana vânga ankatōm hei. 

29Innden apui karôn banghei kha leh ashungtinga den rakip hei kha mathla 
kanei ranhring, kahno bō, leh reipâr limhei anmazet a ret ansyema kae. 

30Athōia ralei hmai kapha’m sana vâng rōk a ankatōma kae. 

31Ahmun Inthengpen hlutna kot a olive thinga ansyem kot khâr 2 anmando; kot 
khâr chung kha alu anmanjûma kae. 

32Kot-hei hi mathla kanei ranhringhei, kahno kung khana reipâr limhei anmazet 
a anmanret. Kot-hei, mathla kaneihei, khana kahno kunghei kha sana vânga 
ankatōm hei. 

33Apui karôn den hlutna kot kha adung leh avai in-anghrep olive thingpek vânga 
ansyem. 

34Hinahin hmeila vânga insyem, thlep mankopthei kot 2 ka-om hei 

35khana mathla kanei ranhring, kahno kung, reipâr limhei inzet hei, anchunga 
hin sana vâng ankatōma amanret hei. 

36Bek-inn hmating khan ashung intong innden inkhat ansyem, bang in 
akekimpet, khavakha hlung athō 3 ankhang akaia cedar thingtlōn thōkhat sâm 
ankhanga kae. 

37Bek-inn innhmun kha Solomon vai rôna kum 4 tlukna, thla 2 tlukna, Mavi thla 
a khana andeng manphut a kae. 

38Solomon vairônna kum 11 tlukna, thla 8 tlukna, Bul thla, anta leimantluk 
kapōhrep a Bek-inn kha ansaksō jo. Hiva sakna hin Solomon kha kum 7 kahlut a 
kae. 

Renghei Inkhatna 7 

Solomon Innpui 
1Solomon in a-innpui um aleisak, kum 13 kahlut. 

2-3Lebanon Ratu Denpui inti kha metre 44 kasei, metre 22 inpâk, khana metre 
13.5 inshâng. Hivahin cedar kacho agôr 3, agôr inkhat a kacho 15 sâm intung hei, 
anchunga cedar thingtlōn ankhang heia kae. Achung khârna kha cedar vânga 
insyem, karōi manbukna den katlunga anmanjom, khahei kha kacho he’n anrôn 
hei. 

4Bang asir 2 heia khan thlikot agôr 3 et ka-om hei. 

5Kot-hei leh thlikot-hei kha adung avai a’n-anghrep kekim hei kae, khana bang 
rakip a thlikot agôr 3 hei kha lang khat a agôr hei kha leh inhngettō hei. 

6Chopuihei Denpui inti kha metre 22 kasei khana metre 13.5 inpâk. Hivahin 
chopuihei tarôn, achunga pōn makhu sumpuk inkhat ka-om. 

7Reng In-ongna Den, Solomon in ṭong atanna, Ṭong tanna Denpui tia’m inhret 
kha ralei hmaia inphut chunga innsun makheina, phuchung thōi katlung kha 
cedar thingpek vânga ashungting anrabek a kae. 

8Solomon omna inn, Ṭong tanna Denpui kahnungtinga inn hlop inkhat kha inn 
ralak-hei kapōa anleisyem. Ama’n inn kha leh in-anghrep a a nuhmei, Egypt 
rengpa sanu sik a inn inkhat aleisak. 

9Hiva inn rakip leh ṭongtan hmun kalen kha hlung kaṭhahei vânga innhmuna 
inphut chunga insun mankopna katlung ansak a kae. Hlunghei kha hlung omna 
hmun heia ansyem hei khana atena dungjuia ashunga leh avâng intong asir hei 
kha a-âtna vânga an-âttan heia kae. 

10Innhmun kha hlung hmun a hlung kalen tatak vânga ansyem hei, ṭhahrep chu 
metre 3.5 kasei hei alak he’n metre 4 sâm kasei hei. 

11Khahei chunga khan atena dungjuia a’n-âttan hlung ralak-hei leh cedar 
thingtlōn anda hei. 

12Reng-innpui innden, Bek-inn shungtinga innden leh Bek-inn hlutna innden 
banghei kha, an-âttan hlung thōthum ankhangsō akaia cedar thingtlōn thōkhat 
et ankhang heia kae. 

Huram Ṭōn 
13Reng Solomon in Tyre khōpui kalena ka-om sum-êng ṭōn kut kathem, Huram 
tia ava manbek hei. 

14Aka-om mak jo apa kha Tyre inphut kae, khana ama kha’m sum-êng ṭōna kut 
kathemtak inkhat kae; anu kha Naphtali phunga mi kae. Huram kha akathemtak 
leh pha kasôttak a kut ṭōn aleikatlo jo kae. Sum-êng ṭōn rakip katlosōt sik a Reng 
Solomon bekna kha leikahnōma kae. 

Sum-êng Chopui Inhni 
(2 Th 3.15–17) 

15Huram in sum-êng chopui 2 amatung hei, metre 8 sâm inshâng hei khana 
metre 5.3 sâm kalenhei, khana Bek-inn hlutna khan anmatung hei. 

16Ama’n chopui lera da sik heia, ret-thleng metre 2.2 inshâng 2 ansyem hei. 

17Chopuihei chung et a hrui antapher, 

18leh sum-êng kapothei agôr 2 vânga ret ansyem. 

19Chopui luburhei kha tharorei lim anpō, metre 1.8 inshâng hei, 

20khahei kha hrui a’npher ret chunga ahmor inpumna chung et a khan anda hei. 
Kacho luburhei kimve et a kapothei 200 agôr inhnia anda hei. 

21Huram in hiva sum-êng chopui 2 hi Bek-inn hlutna hmatak a amanngir hei: 
inkhat thlang tinga asira akangir kha Jachin tia anphō, khana sak tinga asira 
akangir khan Boaz tia anphō. 

22Tharo reipâr leh a’npō sum-êng lim kha chopui chunga ka-om jo hei. 
Khang’khan chopui chunga ṭōn kha inchai jo. 

Sum-êng Tuikōk 
(2 Th 4.2–5) 

23Huram in a’npum sum-êng tuikōk aleisyem, metre 2.2 inthûk, akhang kha 
metre 4.4 kasei, abei ka-âng kha metre 13.2 kae. 

24Tuikōk bei avâng intong bit a, sum-êng umthlum lim agôr 2 anmankop hei, 
khahei kha leh tuikōk kha sum-êng apek inkhat rōk vânga insyem hei. 

25Tuikōk kha sum-êng sehratche 12 anhmai vângting akahnget hei khōn chunga 
anda, 3 et in ramkei 4 anhnget et. 

26Tuibe bang kha millimetre 75 insâ. Ahmor kha, kōklei kapō kae, tharo reipâr 
kapōa avângting kalep. Tuikhur khan litre 40,000 kapō tui akan. 

Sum-êng Gârihei 
27Huram in sum-êng gâri 10 asyemsa; inkhat et kha metre 1.8 kasei, metre 1.8 
inpâk, khana metre 1.3 inshâng. 

28Khahei kha adung akhang in-angtling thingpek vânga abang ankim hei, 

29kha leh inṭhōia shabakkai, sehratche, khana mathla kanei ranhringhei lim 
thingpek chunga khan inzet hei; kekim chung heia, shabakkaihei leh 
sehratchehei chung leh athōia hrui inpherhei inzetsa. 

30Gâri inkhat a sum-êng kâng 4 leh kâng inherna atlōn ka-om hei. Arakir manlia 
gâri thlengkông karôn sik a sum-êng theksung ka-om hei; theksung hei kha hrui 
inher vânga ret ansyem hei. 

31Thlengkông sik a gâri chunga sōnke inkôikim inkhat ka-om. Khavakha gâri 
chunghmora inphut achungting centimetre 45 inshâng khana ashungting 
centimetre 18 kahlutdet. Khava chunga khan lim inzet hei. 

32Akâng hei kha centimetre 66 inshâng hei; khahei kha gâri thingpek inpha hei 
thōia ka-om hei, gâri kâng inherna thirtlōn hei kha gâri kha leh pumkhat hei kae. 

33Kâng hei kha shakor gâri kâng kapō hei kae; kâng inherna atlōn hei, gâri 
chungtinga ahmor hei, kâng sung, kâng alaitak a a’nherna hei ankhenga sum-êng 
rōk hei kae. 

34Gâri rakip a athōi tinga arakir 4 heia theksung ka-om hei, khahei kha gâri kha 
leh pumkhat hei kae. 

35Gâri rakip chunghei kimvea centimetre 22 inpek hrui vânga inkhit hei; hiva 
theksung hei leh thingpek hei kha gâri kha leh pumkhat hei kae. 

36Theksung hei leh thingpek hei chunga, ahmun rōkna rakip a mathla kanei 
ranhringhei, shabakkaihei leh kahno kung limhei vânga aret ansyem hei, inṭhōia 
ahmun tina hrui inpher lim anmazet. 

37Hing’hin gârihei kha ansyem; ankhenga in-angpet hei, anlenje leh anlim 
thakhat hei kae. 

38 Huram in thlengkông 10 aleisyemsa, inkhat et gâri inkhat et sik a. Thlengkông 
inkhat a metre 1.8 abei kave, litre 800 tui aken. 

39Ama’n gâri 5 kha Bek-inn thlang ting ada hei, khana alak 5 hei kha sak ting ada 
hei; tuikōk khan thlang-nisōting ada. 

Bek-inn Manhlengsōtna Ṭongbong 
(2 Th 4.11—5.1) 

40-45Huram in tuibehei, akabōk losōtnahei leh thlengkamhei asyemsa. Reng 
Solomon sik a RŌNGPU Bek-inn sakna kha akhenga achai jo. Asyem seng kha 
hihei hi kae: Chopui 2; Chopui chung heia thlengkam kapō ret-thleng 2; Ret-
thleng vângting chunga hrui inpher lim; Sum-êng kapothei 400, ret-thleng kimve 
chunga 100 sasâm agôr inhnia asyem; Gâri 10; Thlengkông 10; Tuikōk; Tuikōk 
karôn sehratche 12; Bephu hei, vutlōk hei, leh thlengkamhei kae. Bek-inna 
hmangchâk rakip Reng Solomon sik a sum-êng inne vânga ansyem kae. 

46Hivahei seng hi reng in asyemsōtna hmun, Jordan Phaichama Sukkoth leh 
Zarethan kâra asyem hei kae. 

47Solomon in hiva sum-êng neinâk-hei hi ankahrik temak hei, ajârchu khahei 
kha katam hêr hei, khava jâra ankahrik kha in-enmak jo hei. 

48Solomon in Bek-inn hmangchâk, sana vânga ansyem maichâm, Pathen hnenga 
buhlom tōkna dokhâng anei hei, 

49A’nthengpen Hmun hmatinga a’ntung thaihmei kung 10, thlâng tinga 5, sak 
tinga 5 hei; reipâr hei, thaihmei hei, khana chaiche hei kae; 

50kōkleihei, thaihmei sêmthatna hei, thlengkamhei, marim katui rona thlenghei, 
hmeira-ê choina khâng hei; Hmun Inthengpen kot leh Bek-inn vângtinga kot-hei 
kapacha hei. Hiva hmangchâk-hei seng hi sana vânga ansyem hei kae. 

51Rn Solomon in Bek-inn ṭōn rakip achaisō pha, apa David in RŌNGPU hneng 
aleitōksōt rakip kha bek-inn karōi bukna khan ada jo hei — dangka, sana, khana 
alak neinâk-hei. 

Renghei Inkhatna 8 

Intepna Bôm Bek-inna Anta heichoi Manhlut 

(2 Th 5.2—6.2) 

1Khava sōa Reng Solomon in phung leh phungṭhen rakip hlamkakei 
seng, RŌNGPU Intepna Bôm kha David khōpui Ziona inphut Bek-inna anvalo 
manhlutna sik a ahnenga abek hei. 

2Anmani ankhenga thla 7 changna, Ethanim, Murva thla shunga, Rabuk Kût 
shunga intûp jo hei. 

3Hlamkakei rakip kha an-intûp jo pha, thempuhei khan Intepna Bôm kha 
ankadoma 

4Bek-inn shunga anthōn manhlut jo. Levihei leh thempuhei khan RŌNGPU omna 
Pōn-inn kha leh ahmangchâk rakip Bek-inn shunga anchoi jo hei. 

5Reng Solomon leh Israel mipuihei kha Intepna Bôm hma khan intûp heia 
kemōng leh sehrat katamtak inthoina antōk jo, teitor emak. 

6Khava sōa thempu he’n Intepna Bôm kha Bek-inn shunga ankadoma Hmun 
Inthengpen, mathla kanei ranhringhei hnōia anda jo. 

7Anmani mathla heizer khan abôm leh akadomna thingtlōnhei kha anmakhusi 
jo. 

8Hmun Inthengpen hmatak a akangir tu mo inkhat inchu thingtlōn hmor hei kha 
anhmu tor sik, hmunlak a inphut chu inhmuthei mak. (Thingtlōnhei kha tûn 
katlung khana khan laka-om hei.) 

9Intepna Bôm shunga khan, Israel mipui he’n Egypt a inphut anhei sōksōt 
laia RŌNGPU’n intepna aleisyem, Moses’n khana khan Sinai Tlânga aleida, 
hlungpek 2 tei loa heite om mak. 

10Thempuhei khan Bek-inn andahlon pha, manhret manloa sumtuk hongkasip 
jo 

11RŌNGPU omna vâr khan jōng kadi rik-rak jo, khana anmani kha anṭōnhlam 
tlosōtna sik a avea hlut tor mak jo hei. 

12Khava sōa Solomon in ader: “RŌNGPU, nang in bōirōk a kani nada, kha’num 
nang chu sumtuk leh inthim kâra om sik a namadu. 

13Tûnchu ke’n bek-inn kalentak kasak pek jo che, ahei tik a na-omna sik hmun 
kha.” 

Mipuihei hneng Solomon Ṭonghri 
(2 Th 6.3–11) 

14Mipui he’n khana khan anngirlai, Reng Solomon in anmani ahnget heia, khana 
anchunga Pathen mahâmṭhat aderpek heia kae. 

15Ama’n ati, “Israelhei RŌNGPU Pathen choi ka-ân ruh! Kapa David hnenga 
ale’ntepna kha anit a, hinga aleiti, 

16‘Egypt a inphut kamihei kaṭhōisōtna pha khana inphut, kei kamukna sik a bek-
inn sakna sik Israel ram pumpuia khōpui inkhatbek kadei mak eng. Tâk-kha ke’n 
David, nang kamihei vai karôn sik a kakadeisōt che.’” 

17Khana Solomon in ahrisa a, “Israelhei RŌNGPU Pathen kamukna sik a bek-inn 
inkhat sakna sik kapa David in aleimantluk, 

18tâk RŌNGPU’n ahnenga ati, ‘Nang in kei sik a bek-inn sak sik namadu kha kadik 
che, 

19tâk nang in sak hêrmak tin che. Kei bek-inn kasak sik khachu, nasapa, nasapa 
khet kha kae.’ 

20“Tûnchu RŌNGPU’n a’ntepna kha anit jo. Israelhei reng kha ke’n kapa kathleng 
jo, khana Israelhei RŌNGPU Pathen kamukna sik a Bek-inn kha kasak jo. 

21Egypt a inphut ama’n aheiṭhōisōt lai hei RŌNGPU’n nipusōnhei leh ale’ntepna 
mazetna hlungpek hei, Intepna Bôm kha dana sik a Bek-inn shunga hmun 
kasyem jo.” 

Solomon Derna 
(2 Th 6.12–42) 

22Khava sōa mipuihei hmaikunga solomon kha kasea maichâm hmatak a 
vakangir, khana khan akut akalânga 

23khana ader jo, “Israelhei RŌNGPU Pathen, marvân chunga leh ralei thōia nang 
kapō pathen om mak! Namihei leh na-intepna kha nanit khana malung pumpuia 
nang anjui che pha nalungsetna kha namalârpek hei. 

24Kapa David hnenga na-intepna kha nanit; tuning chu ṭongrahme rakip hui 
katlung jo. 

25Tûnchu, Israelhei RŌNGPU Pathen, kapa hnenga naleihri pek kha ama’n malung 
kahluttak a ajui che kapōa ami he’n anjui che’nchu, asōn inkhat in Israelhei reng 
akachang sik kae tia nalei intepna ralak-hei hi’m nanit sik a derna kanei che. 

26Khava jâra tûnchu, O Israelhei Pathen, kapa David, nasōkpa hnenga 
nale’ntepna rakip kha dik jo rasoh. 

27“Tâk, Eh Pathen, nang raleichunga hin aka-om tor khet che mo? Marvân rakip 
innum akentor mak che kae, khan chu hiva Bek-inn kasak a hin heikhonga mo 
akatluk tor sik? 

28RŌNGPU ka-Pathen, kei chu nasōkpa eng kae. Kaderna athei pek roh, khana 
tuninga kangekna che hi ahnōm pek roh. 

29Hiva nang kamukna sik a nakadeisōt hmun a Bek-inn hi sûn leh jân ahrung pek 
roh. Ke’n Bek-inn hi kahnget a kader pha athei pek roh. 

30Kei derna leh namipui he’n hiva hmun langting anhnget a ander pha athei pek 
roh. Marvâna na-inna inphut athei pek ina arangei mandam roh. 

31Mi inkhat in ṭhena anei tia mihlop inkhat amaher pha, ama kha ṭhena neimak 
tina intepna kanei sik a hiva Bek-inna maichâma anheiṭhōi pha, 

32O RŌNGPU, marvâna inphut heirangei roh khana nasōk-hei kha ṭong tan roh. 
Ṭhena kaneipa kha arahōi hrep a karâk roh, khana ṭhena kasepa kha mandik roh. 

33“Nami Israel he’n nang kadōia anset jâra, an-inrepui he’n antor hei pha, khana 
anmalung insir heia hiva Bek-inna hin anhonga rangei mandam ander che pha, 

34marvâna inphut theipek hei roh. Namihei setna rangei mandam hei roh, khana 
anpu sōnhei hneng naleipek ram a khan heiṭhōi male hei roh. 

35“Nami he’n anset jâra nang in khō namansûr mak pha, khana anmani’n insir 
heia hiva Bek-inn hi anhnget a hnasatak a ander pha, 

36marvâna inphut theipek hei roh. Rengpa leh Israel mipuihei setna rangei 
mandam hei roh. Akadik kha antlona sik a manthei hei roh. Khava sōa, 
O RŌNGPU nang in namihei hnenga ahei tik a ankarōi sik napek jo hei hiva naram 
shunga hin khō jōng mansûr roh. 

37“Ram shunga hin vonṭâm atlâk a, natse atlâk a, thli kalum in sâng leh be akâng 
manchâra, khâikhu rup he’n ansâk manhmanga, namipuihei an-inrepui he’n 
anbuhlu heia, khana hrise atlâk a, ankâra natna achōr jo pha, 

38anderna che kha rangei pek hei roh. Israel mipuihei kâra tu mo inkhat in, 
malung kachâmtak a ankut anzera hiva Bek-innting derna annei inchu, 

39anderna kha rangei pek hei roh. Marvâna na-inna khan leitheipek hei roh, 
rangei mandam hei roh, khana inthōpui hei roh. Nang rōk in mihringhei malunga 
mandonna namanhret a kae. Mi inkhat et rahōi sōkna dungjuia razen hei roh, 

40nang in kanpu sōnhei hneng naleipek ram shunga an-omlai seng namipui he’n 
anjuina sik che. 

41-42“Ramlak mi inkhat, ram kahlatak a aka-om khan narahming inthang leh 
namihei sik a ṭōn kalen natlona hei kha atheia, khana nang inmuk sik leh ani 
kader sik a hiva Bek-inna hin ahong pha, 

43aderna kha rangei pek roh. Na-omna hmun marvâna heithei pek roh khana 
Israelhei tatlo kapōa, vânhnōia mi rakip in anmanhret chea anjuina sik che ader 
che kha tlopek roh. Kha achang inchu, hiva ke’n kasaksōt Bek-inn hi nang 
kamukna hmun kae tia anhong manhret sik jo. 

44“Anmani inrepuihei kadōia re katuk sik a nang in namihei ṭong napek hei pha, 
anmani omna hmun a khan ander chea, hiva nakadeisōt khōpuiting leh nang sik 
a kasaksōt Bek-inn hi anhei hnget pha, 



604 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

45anderna kha rangei pek hei roh. Marvâna inphut theipek hei roh, khana torna 
kha pek hei roh. 

46“Nami he’n nang kadōia anset jo’nchu, setna katlomak inkhatbek an-om mak 
inchu, nahnuknat a an-inrepuihei namantor he’nchu khana ram hlop a rehringa 
ansur jo he’nchu, khava ram kha akahlatak achang inum, 

47namihei derna che kha rangei pek hei roh. Khava ram a an-insira nahnenga 
derna annei inchu, khangtuk hrep ansetna leh anṭhatmakna kha anphôngsōt 
inchu, O RŌNGPU anderna kha rangei pek hei roh. 

48Khava ram a khan kadik leh inthengtak a an-insir inchu, khana hiva kanpu 
sōnhei hneng naleipek ram, nakadeisōt khōpui, khana ke’n nang sik kasaksōt 
hiva Bek-innting hin anhmai anhei hnget a ander inchu, 

49kha achang inchu, anderna kha rangei pek hei roh. Marvâna na-inna khan 
theipek hei roh khana lungset hei roh. 

50ansetna leh nang kadōia an-inphinna rakip rangei mandam hei roh, khana an-
inrepui he’n anchunga lungset a man-en hei roh. 

51Khava hmei kasuk ratap, Egypt a inphut naheiṭhōisōt anmani kha nami khet 
hei kae. 

52“Chunghnung RŌNGPU, nami Israelhei leh anrenghei chunga lungset a na-en 
ṭhak hei kha chang rasoh, khana inthōpui sik a anbekna che akaia anderna 
narangei pek chang rasoh. 

53Kanpu sōnhei hi Egypt a inphut naṭhōisōt hei pha, nang in Moses hneng 
namanthei kapōa, nami kachang sik a mi rakip hei kâra inphut nakadeisōt hei 
kae.” 

Achaina Derna 
54Solomon in RŌNGPU hnenga aderna achaisōa, amarkhup athlep a akut 
akalângna maichâm hma khan kangirsōt jo. 

55Khava hmun a a’ntûp mi rakip chunga Pathen mahâmṭhat atlungna sik a kare 
kasōktak a ader jo. Ama’n ati, 

56“Pek sik ale’ntepna dungjuia, amihei hneng mōngna anikapek RŌNGPU kha choi 
manshânga om rasoh. Asōkpa Moses hnenga malung kayâng tak a ale’ntepna 
kha anit joa kae. 

57RŌNGPU ni-Pathen khan nipusōnhei aleiompui hei kapōa, a-ompui ṭhak me 
rasoh; eini adahlon hêrmak rasoh khana ahlon sōt mak rasoh; 

58nikahring sik amadu kapōa nihring theina sik a, khana nipusōnhei hneng 
aleipek dân leh ṭongpek rakip nijui theina sik a, ama’n aṭong kajui amanchang 
rasoh. 

59Hiva ke’n derna leh ngekna ahnenga kanei hi ahei tik a RŌNGPU ni-Pathen in 
amandonṭhak pek rasoh. Ama’n Israel mipui leh anrenghei chunga, ani tina 
antarangei dungjuia, lungset ṭhak hei rasoh. 

60Khang’khan RŌNGPU rōk hi Pathen kae, alak om mak ti hi vânhnōia jât rakip in 
anhong manhret sik jo. 

61Amipui nangni, tuninga natatlo kapōa, adân leh aṭongpek jui una, ahei tik 
a RŌNGPU ni-Pathen taksenthei kha chang ruh.” 

Bek-inn Tōksōtna 
(2 Th 7.4–10) 

62Khava sōa Reng Solomon leh khana ka-om mipui rakip in RŌNGPU hneng 
inthoina antōk jo. 

63Ama’n inlôikhômna tōkna kha sehrat lu 22,000 leh kemōng 120,000 inthoina 
atōk hei. Khang’khan rengpa leh mi rakip in Bek-inn kha a’ntōksōt jo. 

64Khava ning bât khan reng-innpuia alaiṭim, Bek-inn hmatak a telai, hei kha’m 
ama’n mantheng sōtna anei jo, khava sōa ahmun a khan apum a ro-inthoina 
hmuchi, khana inlôikhôm inthoina sik a ranthai hei tōkna anei jo. Ama’n hiva 
atlona ajârchu sum-êng maichâm kha hiva inthoina sik a kasin reia kae. 

65Bek-inna khan Solomon leh Israel mipuihei kha Rabuk Kût nitna ni 7 
kachōnghei. Khana khan sak tinga Hamath Rakanna inphut thlâng tinga Egypt 
ramri katlunga hmun kahlatak a mi katamtak intûp hei. 

66Ni 8 tluk ning Solomon in mihei kha an-inn et a atirsōt jo hei. Ankhenga ama 
anchoi ka-ân khana mahâmṭhatna rakip RŌNGPU’n asōkpa David leh amipui 
Israel apek hei jâra inpâktak a innting inle jo hei. 

Renghei Inkhatna 9 

Solomon hneng Pathen A’nlâr nôk 
(2 Th 7.11–22) 

1Rn Solomon in Bek-inn leh reng-innpui asak hnōmseng asaksō pha, 

2RŌNGPU’n ahnenga Gibeona atlo kapōhrep a, avea inlâr nôk a kae. 

3RŌNGPU’n ahnenga ati, “Naderna kha kathei jo. Nang in nasaksōt Bek-inn hi ahei 
tik a kei kamukna sik a kaman thengsōt jo. Ke’n ahei tik a ka-ensui ṭhak sik khana 
kahrung ṭhak sik. 

4Napa David in atlo kapōa, malung inthenga leh malung kahlut a narazen eng 
inchu, kadân najuia kaṭong pek che rakip natlo’nchu, 

5napa David hnenga kale’ntepna, Israel chunga asōn he’n ahei tik a vai antarôn 
sik kae kalei ti kha kanit sik kae. 

6Tâk-kha nang leh nasōn he’n kei jui sik nanbâng inchu, ke’n kapek chei dân leh 
ṭongpek-hei kha nanjuimak inchu, khana pathen ralak nankamuk inchu, 

7khan chu ke’n kaleipek hei ram a inphut kami Israelhei kalosōt sik hei kae. 
Khana kei kamukna sik a kaman thengsōt hiva Bek-inn hi’m kadahlon sik kae. 
Hmuntina mihe’n Israel hi ṭongsaina annei sik jo khana hnōisetak a antlo sik jo. 

8Hiva Bek-inn hi suk manchim abuk hongkachang sik, khana khava hnenga 
akase rakip in anmalung atôn sik khana inlak ansak sik. Anmani inder sik hei, 
‘Heisa mo RŌNGPU’n hiva ram a leh Bek-inn chunga hinga atlo?’ 

9Mihe’n anmasôn sik hei, ‘Anpu sōnhei Egypt a inphut anhei 
kaṭhōisōt RŌNGPU an-Pathen kha andahlon jâra kae. Anmani’n pathen ralak an-
inloa ankamuk hei. Khava jâra RŌNGPU’n hiva inrengna hi anchunga amathlung 
kae.’” 

Solomon leh Hiram Inhnōmna 
(2 Th 8.1–2) 

10Solomon in Bek-inn leh areng-innpui asakna khan kum 20 kahlut a kae. 

11Aṭōn sik a amadu rakip Tyre Reng Hiram in cedar, hmeila, sana ahnenga 
aleipek. Achaisōa, Reng Solomon in Hiram hneng Galilee ramkeia khōpui 20 
aleipek jo. 

12Hiram kha khavahei ka-ena vakase, khana leimadu mak hei. 

13Khava jâra Solomon hneng ati, “Kasōpui, napek eng kha hiva khōpuihei hi mo!” 
Hiva jâra hin aramkei kha tûn katlung Kabul tia inhret jo. 

14Hiram in Solomon hnenga sana kilograme 4,000 kakhea aleitir pek. 

Solomon Hmesōna Ralak-hei 
(2 Th 8.3–18) 

15Reng Solomon in Bek-inn leh reng-innpui, khōpui nisōtinga ram a kasiptak a 
inn sakna sik leh khōpui bang sakna sik a rumhrat a ṭōnkatlo mi aleimatung hei. 
Ama’n anmani kha Hazor, Megiddo leh Gezer khōpui syem mantherna 
aleihmang hei. 

16(Egypt reng in Gezer kha abuhlua aleilo, ashunga aleika-om hei kha athat hei 
khana khōpui kalen kha hmei aleiro. Khan chu asanu’n Solomon hnenga inn 
aheinei pha ama’n luhông kutchoi inkhat a ahei pek, 

17khana Solomon in asyem manther a kae.) Solomon in rumhrat a ṭōn katlohei 
kha ahmang heia, Thōi intong Beth Horon, 

18Judah ramhânga Baalath, Tamar aleisyem manther hei, 

19ahnenga neinâk anta heipek hei dana sik khōpuihei, ashakor leh ashakor 
gârihei, khana Jerusalema, Lebanona, aram shunga hmun rakip a asak hnōm 
rakip sakna sik a kae. 

20-21Ama’n rumhrat a ṭōn amantlo hei kha, Solomon in Canaanhei sōn leh pârhei, 
Israel he’n anram anlopek hei pha anta leithat mak hei kha ahmang heia kae. 
Hihei hi Amor, Hit, Periz, Hiv leh Jebush inveisa hei, ansōn anpârhei kha tûn 
katlung hin sōk kachang thang heia kae. 

22Solomon in Israelhei chu sōk a hmangmak hei; anmani chu remia, ṭōn karôna, 
remi hlamkakeia, shakor gâri kachinga, khana shakor remi ṭōna ama anrazena 
kae. 

23Solomon in inn hlop-hlop sakna sik a rumhrat a ṭōn amantlo hei ka-ensui sik a 
ṭōnkarôn 550 leika-om hei. 

24Solomon in khōpui nisōting ram kha inn asak mansipsō jo, Egypt rengpa sanu, 
a nuhmei rahminga, amanu sik a Solomon in asaksōt reng-innpuia khan David 
khōpui kha athon jo. 

25 RŌNGPU sik a asaksōt maichâm chunga khan ro-inthoina leh inlôikhômna 
inthoina kum khat a vōi 3 sâm Solomon in aleitōk a kae. RŌNGPU hnenga marim 
katui rona’m aleineia kae. Khang’khan Bek-inn sakna kha achai jo. 

26Reng Solomon in thir rakōng rup Edom ram a, Elah hnenga, Agaba Tuikekâk 
panga, Eziongeber hmun a aleisyem. 

27Reng Hiram in athir rakōng rup heia inphut tui-ôngpuia ṭōnkatlo kathem 
ṭhahrep Solomon mihei leh ṭōn katlosap sik a ahei tir hei. 

28Anmani Ophir ram a rakōng anheitôra, Solomon hneng sana kilograme 14,000 
anheichoi male pek a kae. 

Renghei Inkhatna 10 

Sheba Rengnu’n Ahongphâk 
(2 Th 9.1–12) 

1 Solomon inthangna kha Sheba Rengnu’n atheia, ṭong intatak derna neia 
enmansin sik a Jerusalema kahong. 

2Ama inthōpui mi katamtak aheiṭhōi hei, khana marim katui, hira-mukta leh 
sana katamtak karôn sharîngsei rup katamtak aheiṭhōi hei. Amanu leh Solomon 
an-inhmutō pha, amalunga ka-om ṭongder rakip ader joa kae. 

3Amapa’n khahei rakip kha amasôn hei; ama sik a hrimanchên sik a’ntak hêr 
leiom mak a kae. 

4Sheba Rengnu’n Solomon singna kha aleithei khana areng-innpui asak hei kha 
ahmua kae. 

5Adokhâng chunga thlai antadôn, aṭōn karônhei omna inn, a reng-innpuia 
ṭōnkarônhei inlôikhômna leh an-invonna, khana reveina ama inzen asōk-hei, 
khana Bek-inn shunga inthoina atōksōt hei kha amanu’n ahmu hei. 

6Amanu’n Reng Solomon hneng ahri, “Karam a ka-omlai nachung chânga leh 
nasingna ṭong kathei kha kadik jo! 

7Tâk-kha kei honga katak khet in kahmu mak lai seng chu leitaksen mak eng. 
Tâk ke’n aṭim khatbek um leithei mak jo eng; kei hnenga anta leihripek eng 
kanek a nanei leh nasingna hin akhechet a kae. 

8Nanuhmeihei hi heituk a vâng kaṭha hei mo? Na-âng shunga aka-om ṭhak, 
nasingna ṭong inngeiṭhak a aka-om nasōk-hei hi heituk a vâng kaṭha hei mo? 

9RŌNGPU na-Pathen kha manpâk a om rasoh! Ama’n nang Israelhei reng 
amanchangna che chunga heituk a akatlai mo ti amalâr. Ajârchu Israelhei 
chunga alungsetna hi ahei tik a sik a kae, dân leh akadik kha nahmangna sik a 
anmani reng amanchang che kae.” 

10Rengnu’n Solomon hnenga kutchoi ahei rôn seng kha apek jo: sana kilograme 
4,000 kakhe, marim katui, hira-mukta katamtak. Amanu kutchoi apek marim 
katui hin pha ralak a aleirahlâng kanek a katampena kae. 

11(Hiram rakōng rup, Ophir a inphut sana heikachoi kha’num thing marim katui 
leh hira-mukta katamtak ahei choisa a kae. 

12Solomon in thing kha Bek-inn leh reng-innpui vângtinga akhârna ahmang hei, 
khana hlakasak hei serângdâr leh hmangchâk he’m asyemna hei. Hiva thing 
marim katui hi Israel shunga anta heichoi manhlut akaṭhapen kha kae; khava 
kapō kha avea inhmu nôk mak jo.) 

13Malung kalentak a amanu hneng kutchoi inpek ngaia apek hei kha tei loa, Reng 
Solomon in Sheba Rengnu kha, ader rakip apek jo. Khava sōa amanu leh 
a’nṭhōipui hei kha anramting inle jo hei. 

Reng Solomon Nei leh Hao 
(2 Th 9.13–29) 

14Akum katai Reng Solomon in sana kilograme 23,000 arahlâng ṭhak 

15hivahi revei katlo he’n anhnemna inphut anta heipek, khana Arab a renghei 
leh Israel ramṭhen shunga vaikarônhei ramsêrṭhei pekna chunga kae. 

16Solomon in pho kalen 200 asyem, inkhat et kha sana kilograme 7 sâma insyema 
kae. 

17Ama’n pho kasindet 300 asyemsa, inkhat et a sana kilograme 2 sâma insyem. 
Hiva pho rakip hei hi Lebanon Ratu Denpuia ada hei. 

18Reng in-ongna kalentak anei. Aṭhen aṭhen a saipui ha vânga akatōm hei khana 
alakseng kha sana inthengtak vâng akatōm hei. 

19-20Len in-ongna hi akena kechōnna 6 ka-om, kechōnna hmor rakip a shabakkai 
lim inkhat et insyem, akhenga shabakkai lim 12 kae. Len in-ongna kahnungting 
sehratche lu lim inzet, khana abân 2 hei ansira khan shabakkai lim inzet hei. Hiva 
kapō len in-ongna hi rengram ralak a omtetmak. 

21Solomon tui inna kōklei, akhenga sana rōk a asyem hei, khana Lebanon Ratua 
Denpui shunga hmangchâk be leh bûr rakip sana intheng rōk vânga insyem hei. 
Solomon pha shunga dangka hichu mankatam inkhat a inlomak, hiva jâra 
dangka chu leihmang mak hei. 

22Hiram rakōng rup leh inṭhōia a’ntôr, Solomon in tui-ôngpuia tôrthei rakōng 
rup anei hei. Kum 4 akaia athir rakōng he’n sana, dangka, saipui ha, yông kalen 
leh yôngte anheichoi heia hong inle hei. 

23Reng Solomon hi reng ralak-hei kanek a kahao chet khana kasing chet a kae, 

24khana vânhnōi pumpui in ahnenga honga Pathen in singna apek ṭong inngei 
sik a anmadu. 

25Akahong rakip in kutchoi anheichoi pek, dangka neinâk-hei leh sana, pōn, 
hmangchâk, marim katui, shakor leh shakor kasinhei, akum kum a injônjet. 

26 Solomon in shakor gâri remi 1,400 leh shakor remi 12,000 asyemsōt hei. 
Ṭhahrep chu Jerusalema ada hei, alakseng chu khōpui hlop-hlop a ada hei. 

27Ama vairônlai Jerusalema dangka hi hlung kapōa man kaneimak kae, khana 
cedar thing hi’m Judah tlâng kunga theipōng kung kapōa katamtak kahmônga 
ka-om. 

28Rengpa sōk he’n Musri leh Cilicia, inphut shakor ram hlop a antamasōsōṭ hi 
an-ensui heia kae. 

29khana Egypt a shakor gâri ram hlop a anta heitirsōt hi’m an-ensuia kae. Hit leh 
Syria renghei hneng shakor leh shakor gâri anleipek hei, shakor gâri inkhat a 
dangka 600 khana shakor inkhat a dangka 150 a anjōra kae. 

Renghei Inkhatna 11 

Solomon Pathena Inphut A’nhesōt 
1Solomon in ram hlop nuhmei katamtak amadu hei. Egypt Rengpa sanu rōk 
changloa, Hit nuhmeihei a-ompui hei khana, Moab, Ammon, Edom leh Sidona 
nuhmeihei a-ompui hei. 

2Anmani hin Israelhei kha pathen ralak anmanjui jôk sik hei ti jâra, RŌNGPU’n 
hiva mihei hi leh hmōi inlona mak ruh tia Israelhei hneng ṭong apek hei ravâng 
ama’n aleiompui jo hei. 

3Solomon in reng sanu 700 khana nuhmei manbo 300 aneisa hei. Anmani hin 
amalung Pathen hnenga inphut anmahepek a kae, 

4khana ama upa ahongchang jo pha anmani hin ram hlop pathen kamukna ting 
anthōi joa kae. Ama apa David kapōa RŌNGPU hneng taksenthei changmak jo. 

5Sidonhei pathennu Astarte, khana Ammonhei mater ka-om tak pathen Molech 
abek jo. 

6Ama RŌNGPU kadōia setna atlo jo khana apa David kapōa kadik a chônmak jo. 

7Jerusalem nisōtinga tlâng chunga Moab-hei pathen mater ka-om tak Chemosh, 
khana Ammonhei pathen mater ka-om tak Molech kamukna hmun amatung hei. 

8Ama’n anuhmei jât-hlop he’n an-pathen et hnenga marim katui leh inthoina 
antōk theina sik a kamukna hmun asyemsa hei. 

9-10 RŌNGPU Israelhei pathen khan Solomon hneng vōi 2 le’nlâra ram hlop pathen 
kamuk makna sik a ṭong aleipek jo ravâng, Solomon in RŌNGPU ṭong leijui mak, 
tak ama hnenga inphut inhe joa kae. Khava jâra Solomon chunga RŌNGPU ahnuk 
kana joa 

11ahnenga ati, “Nang in namanhret pupuma kei leh na’ntepna namakhōi jo, kei 
a’ntep eng kae khachu narengram hi nanga inphut kalosōt a naṭōn karônhei kâra 
inkhat hneng kapek sik jo kae. 

12Achang ravâng, napa David jâra nahring lai seng chu khavatak kha tlomak 
ning, nasapa vairôn shunga katlo sik. 

13Rengram akhenga ama hnenga inphut losōt mak ning; khava kanek a kasōkpa 
David leh ke’n keita kamanchang jo Jerusalem sik a phung inkhat chu kadahlon 
pek sik.” 

Solomon Inrepuihei 
14Khava jâra RŌNGPU’n Solomon inrepui sik a Edom reng innshunga mi Hadad 
intipa kha amandōi jo. 

15-16Hiva mak hma pha kasôttak a, David in Edom ram ahlōlai, aremi hlamkakei 
Joab kha mi kathi kalōng kavûm sik a khana khan vakase. Ama leh amihei Edoma 
thla 6 leika-om hei, khava pha Edoma pase rakip anleithat hei, 

17Hadad leh apa sōk, Edom mihei, Egypt a akatlân hei tei loa. (Khava pha khan 
chu Hadad chu naipangtek leikae.) 

18Anmani kha Midian andahlona Paran a leikase hei, khana khan mi ṭhahrep in 
anhnenga kahlutsa heia anleijui. Khava sōa Egypt katlunga kase heia reng hneng 
kahlut heia ram, omna inn khana sâk sik apek hei. 

19Hadad in reng kha thōn achangpuia, reng in ama nuhmei, Rengnu Tahpenes 
nainu kha, Hadad nuhmei sik a apek jo. 

20Amanu’n Genubath inti sapa inkhat aneipek, rengnu’n reng-innpuia avei 
mankhanga, reng sapahei leh ka-omsap hei. 

21Egypt a Hadad in David thina leh remi hlamkakei Joab kathi jo hei ti ṭong athei 
pha, Hadad in reng hneng ati, “Karamting inle jo rong.” 

22Rengpa’n ader, “Heisa mo? Heikhat kapek mak che aka-om mo? Khava jâra mo 
na-innting a’nlehnōm che? Hadad in rengpa amasôn, “Ase rōk kha se jo rong.” 
Khana ama kha aramting inle jo. Edom reng inkhat kachanga, Hadad kha 
Israelhei inrepui akaṭhamak tak inkhat kae. 

23Pathen in Eliada sapa Rezon kha Solomon kadōia amanṭangsa jo. Rezon kha 
akapu, Zoba Reng Hadadezer hnenga inphut katlânsōt, 

24khana dân kajuimak, mikachom hei hlamkakei inṭang jo. (Hivahi David in 
Hadadezer atorsōa khana a’nloipui Syriahei athatsō hei kahnunga akasōk kae). 
Rezon leh amihei kha Damascus a kase heia vaka-om hei, khana khan ami he’n 
Syriahei reng anmanchang jo. 

25Solomon hringkhō shunga ama hi Israelhei inrepui kha kae. 

Jeroboam hneng Pathen Ṭongtep 
26Reng Solomon kadōi ahlop inkhat kha, aṭōn karônhei kâra Ephraim shunga 
Zereda inphut Nebat sapa Jeroboam kae. Anu renghmeinu Zeruah inti. 

27Hivahi re intlona thuhming kha kae. Solomon in Jerusalem nisōtinga ram hi 
inn asaksō jo khana khōpui rekur asyem manthersō jo. 

28Jeroboam intipa hi pase rahōi kasōk leikachang, Solomon in aṭōntlo hratna kha 
amanhret a, Manasseh leh Ephraimhei ramṭhen shunga rumhrat a ṭōnkatlo 
rakip hei ka-ensui amanṭanga kae. 

29Ni khat chu, Jeroboam in Jerusalema inphut kasesōt a, Shiloa sânkathem 
Ahijah leh hlam a ramhânga binga intō hei. 

30Ahijah khan pōntherpet a’nsi kha alosōt a, ahar 12 a akei hlera, 

31Jeroboam hneng ahri, “Nang in ahar 10 hi inlo roh, ajârchu RŌNGPU, Israelhei 
Pathen khan nahnenga ati, ‘Solomon kut a inphut ram hi kalosōt sik jo, nang 
hnenga phung 10 kapek sik che. 

32Kasōkpa David khana Israel ram pumpuia inphut keita sik a kakadeisōt 
Jerusalem jâra, Solomon in phung inkhat chu alanei sik. 

33Hivahi katlo sik kae ajârchu Solomon in adahlon enga jât-hlop hei pathen 
akamuk a kae: Sidonhei pathennu Astarte; Moab-hei Pathen Chemosh; 
Ammonhei Pathen Molech. Solomon in kaṭong juimak jo; akadik mak atlo jo, 
khana apa kapōa kadân leh kaṭong pek nitmak jo. 

34Tâk-kha Solomon kut chunga inphut ram akhenga losōt mak ning, khana 
ahring lai seng ratha kamannei sik a kae. Ke’n kakadeisōt khana kadân leh 
kaṭong pek kajui kasōkpa David jâra ke’n hivahi katlo sik kae. 

35Rengram hi Solomon sapa kut chunga inphut kalosōt a phung 10 hi nang hneng 
kapek sik che, 

36kha’num kei kamukna hmun sik a kakadeisōt khōpui, Jerusalema hin kasōkpa 
David sōn leh pârhei kha Jerusalema vai kamanrôn ṭhak theina sik a, Solomon 
sapa kha phung inkhat kaman ompui sik a kae. 

37Jeroboam Israel reng kamanchang sik che, khana namaduna ram rakip a vai 
narôn sik kae. 

38Kasōkpa David in atlo kapōa, nang in pui katluktak a kaṭong najui inchu, 
kadâna khan nahringa, kaṭong pek kha natlosōt a kei hnōm pekna nachen inchu, 
ke’n ka-ompui ṭhak sik che. David hneng katlo pek kapōa, Israelhei reng 
kamanchang sik che, khana nang kahnunga nasōn he’n sôiloa vai anrôn nôk sik. 

39Solomon setna jâra David sōn leh pârhei kha karâkna kapek sik hei, tâk ahei 
tik a sik changmak ning.’” 

40Khava jâra Solomon in Jeroboam kha that sik a arei jo, tâk ama Egypt rengpa 
Shishak hnenga katlâna Solomon thimak lai seng khana khan vaka-om jo. 

Solomon Thina 
(2 Th 9.29–31) 

41Solomon in aleitlosōt rakip, achôndân leh asingna hei akhenga Solomon 

Thuhming Rabu shunga inzet hei. 

42Ama kha kum 40 Jerusalema Israel pumpui hei reng le’nṭanga kae. 

43Ama kha kathia David khōpuia anvûm, khana asapa Rehoboam in arengchang 
athlenga kae. 

Renghei Inkhatna 12 

Sak tinga Phunghei Rephut 
(2 Th 10.1–19) 

1Rehoboam khan, sak tinga Israel mipui he’n ama reng manchangna sik a an-
intûpna Shechema vakasea kae. 

2Nebat sapa Jeroboam, Reng Solomon a inphut akatlânsōt a Egypt a ka-ompa 
khan ṭong hi atheia Egypt a inphut he’nle jo. 

3Sak tinga mipui he’n ama kabek sik a mi antir heia, khava sōa ankhenga 
Rehoboam hneng kase heia anvahri, 

4“Napa Solomon khan êng kasetak a arazen ung khana kanchunga phur kahrik 
amanrôn ung. Kanphur hrik hi namanyâng det a khana hringkhō hi namanhōi 
det inchu keini naṭong kajui mipui kachang sik ung.” 

5“Ni 3 sōa hong nôk ruh, khan kamasôn sik chei,” tia amasôn hei. Khava jâra inle 
jo hei. 

6Reng Rehoboam in apa Solomon hnenga mansena aleikanei katerhei hnenga 
alei derheia “Hei ṭongpek mo hiva mihei hnenga masônna sik a nanta manthei 
sik eng” tia aleider hei. 

7Anmani’n anmasôn, “Hiva mihei hi kaṭha narazen hnōm he’nchu, anmani 
ngekna che kha antamadu hrep sik a masôn hei roh, khan chu ṭong kajuitak a 
anrazen ṭhak sik jo che.” 

8Tâk-kha ama’n katerhei mansena kha leidon mak a khangther, ama leh ahong 
kakhangsap hei khana tûntûna ama inse mihei hneng jôk vakase jo. 

9Ama’n ader hei, “Heimo tlo sik a nantamanse hnōm eng? Anphur hrik amanyâng 
det pek roh anikati mipuihei hnenga heimo kahri sik?” ati. 

10Anmani’n anmasôn, “Anmani hneng nahri sik kha hi kae: ‘Kakutte hi kapa khōn 
kanek a insâdet jôk! 

11Hripek hei roh, ‘Kapa’n phurhrik hei nanchunga aleida; ke’nchu khavakha 
kaman hrikdet sik hei. Ama’n sung vâng avōk chei ke’nchu shakor sung vânga 
kavōk sik chei!’” 

12Ni 3 sōa Jeroboam leh mipuihei kha Reng Rehoboam hneng, aman theinahei 
dungjuia he’nle jo hei. 

13Rengpa’n katerhei ṭong mantheina kha donmak joa mipuihei hneng êng 
kasetak a arakôk jo hei, 

14khangtherhei mansena dungjuia atloa kae. Ama’n ati, “Kapa’n phurhrik hei 
nanchunga aleida; ke’n khahei kha kaman hrikdet sik. Ama’n sung vânga avōk 
chei; ke’n shakor sung vânga kavōk sik chei!” 

15Hivahi Shiloa Ahijah thempu’n Nebat sapa Jeroboam hnenga aleihri kha hui 
mathlung sik hi RŌNGPU lungdo hei kae. Hiva jâra hin rengpa’n mipuihei chunga 
amalung leihlut mak jo. 

16Reng khan mipuihei ṭong kha rangei mak ning ti anmanhret jo pha, anmani ka-
ông heia, “David leh a-innshunga inphut inṭhen jo rih! Eini sik a heimo antatlo 

pek jo me? Israel mipuihei, inna inle jo rih! Rehoboam in abinga sik mandon jo 
rasoh!” anti. Khava jâra Israel mipuihei kha inphin jo hei, 

17Rehoboam kha Judah ram a ka-om mipuihei sik rōk a reng kachang sik a 
andahlon jo. 

18Hivasōa Reng Rehoboam in Adoniram, rumhrat a ṭōn mantlohei ka-ensuipa 
kha Israelhei hneng aleitir, tâk ama kha hlung vânga anleideng that jo. Khana, 
Rehoboam khan ashakor gâri chunga kaketoua Jerusalemting katlân inhlut jo. 

19Khava pha inphut Israel sak tinga mihei kha David phung hrui hei chunga 
andōi ṭhak jo heia kae. 

20Israel mipuihei khan Egypt a inphut Jeroboam hong inle jo ti ṭong anthei pha, 
ama kha mipui intûpna hmun a anbek a Israelhei reng anmanchang jo. Judah 
phung rōk kha David sōn leh pârhei chunga rangei inlûr kachang jo hei. 

Shemaiah Ṭongsân 
(2 Th 11.1–4) 

21Rehoboam khan Jerusalema ahong tlung pha, Judah leh Benjamin phunghei 
kâra remi kathem pen 180,000 abek mantûp hei. Ama’n sak tinga Israel phunghei 
chunga re tloa athōia da nôkna sik a le’ntluk. 

22Tâk-kha Pathen in Shemaiah sânkathem hneng 

23hiva ṭong hi Rehoboam leh Judah khana Benjamin mipuihei hneng amanthei 
sik heia ahri pek: 

24“Israel mipuihei, nansōpui khet hei chunga buhlu mak hei ruh. Nankhenga 
inna inle ruh. Akasōk seng hi kei lungdo kae.” Ankhenga RŌNGPU ṭongpek anjuia 
khana innting inle jo hei. 

Jeroboam in RŌNGPUa inphut A’nhesōt 
25Reng Jeroboam kha Ephraim tlângrama Shechem khōpui kha rekur akursia 
pha bongkhat leika-om. Hivasōa adahlona Penuel khōpui kha rekur avakur nôk. 

26-27Abinga amandon, “Tûn omchen kasōk dungjuia, kamihei hin Jerusalema 
ansea khana aka-om Bek-inna RŌNGPU inthoina antōk inchu Reng Rehoboam leh 
inhretna annei nôk sik a kha kei anthat sik jo eng.” 

28Khanga amandon joa, ama’n sehrat chere 2 sana vânga asyema amihei hnenga 
hinga ati, “Nangni Jerusalema kamukna sik pha kasôttak kase jo chei. Israel 
mipuihei, Egypt a inphut nankaṭhōisōt nan-pathen hei kha hin ka-om jo!” 

29Ama’n sana sehrat chere inkhat kha Bethel a inkhat khana Dan a ada hei. 

30Khang’khan mipuihei kha Bethel leh Dan a kamukna sik a kase heia setna antlo 
jo. 

31Jeroboam in bung inshâng chunga kamukna hmun asyemsa hei, khana Levi 
phung teilo thempu akadei jo heia kae. 

Bethel a kamukna Mandik makna 
32Jeroboam in, Judah ram a rehōi kapōa, thla 8 tlukna ni 15 ning beklanga rehōi 
um amatungsōt a kae. Bethel a maichâma sana sehrat chere hnenga inthoina 
atōk hei, khana Bethel a khan kamukna hmun asyem heia khan ṭōn inzen 
thempu ada jo heia kae. 

33Khana thla 8 tlukna kani 15 ning, ama tatepna kani ning hin, Bethel a kasea 
ama’n Israel sahei sik amatungsōt rehōi nitna sik a maichâm chunga khan 
inthoina atōk a kae. 

Renghei Inkhatna 13 

1 RŌNGPU ṭongpek dungjuia Judah inphut sânkathem inkhat Bethel a vakase 
khana Jeroboam in khana khan inthoina tōk sik a angirlai khan vakatlung jo. 

2RŌNGPU ṭongpek kha ajuia, sânkathem khan maichâm kha amaset a ati, “O 
maichâm, maichâm, RŌNGPU’n ṭong ahri kha hi kae: Naipang inkhat arahming 
Josiah inti David innshunga hong inte sik, Ama’n nachunga hiva khōvelhei 
maichâma ṭōn inzen inthoina katōk thempuhei hi athat sik hei, khana nachunga 
mihring ruhei aro sik hei kae.” 

3Sânkathem khan abân ahri nôk a, “Hiva maichâm hi ahar-ahak a kakōi sik, 
khana achunga ravut hei inchai kathek sik. Khava sōa RŌNGPU’n kei hneng ṭong 
ahri ti kha namanhret sik jo.” 

4Reng Jeroboam in hivahi athei pha, ahnenga akut akhinga ṭong apek hei, “Khava 
mipa kha sur ruh!” ati. Khava phatak khan rengpa kut kalâng kha kathi joa 
katumthei nôk mak jo. 

5Sânkathem in RŌNGPU rahminga ahri kapōa maichâm kha manhret manloa 
ahar-ahak a kakōi jo khana achunga ravut hei kha’m raleia inthek inchai jo. 

6Reng Jeroboam in sânkathem hneng ati, “Kakut hi adam nôkna sik RŌNGPU na-
Pathen hnenga aderpek roh!” Sânkathem khan RŌNGPU hneng ader a, rengpa kut 
kha kadam jo. 

7Hivasōa reng in sânkathempa hneng ati, “Kei leh inna se rih heikhat vasâk hi 
roh. Naṭōn tlona jâra tloman kapek sik che.” 

8Sânkathem khan amasôn, “Nanei rakip aṭimkhat kei napek eng inum, nang leh 
inṭhōia semak ning khana heite inkhat sâk leh in tlosap mak ning. 

9RŌNGPU’n heite sâk leh in tlothei mak tin tia ṭong apek eng, khana kahongna 
hlam a khan he’nle theimak tin ati.” 

10Khava jâra ahongna hlam a khana inlemak a ahlop inkhat a inle jo. 

Bethel a Sânkathem Kater 
11Khava lai khan Bethel a sânkathem kater inkhat leika-om. Asahei kahong heia 
Judah sânkathem khan khava ning Bethel a heimo atlo khana Reng Jeroboam 
hneng heimo ahri ti kha anhri pek. 

12Sânkathem katerpa khan anhnenga ader hei, “Ama kha ase pha khova hlam mo 
ahro?” Anmani’n hlam kha anmanthei. 

13khana ashakōrtung chōng sik antamantluk sik a amanthei hei. Anmantluk pek 
a achunga kachōng jo 

14Judah ram a sânkathem ajuia sasōkung inkhat thōia ale’n ong kha avahmu jo. 
“Judah ram a sânkathem kha nang che mo?” tia ader. Mipa khan amasôn, “Kei 
eng kae.” 

15Ama’n ati, “Ka-inna hong roh, bu sâk hi rih.” 

16Tâk-kha Judah ram a sânkathem khan amasôn, “Nang inna kei sethei mak ning, 
khana nang mi ralam theina kha’m rahlâng tor mak ning. Khana hinahin nang 
leh sâk leh in tlosap theimak ning, 

17ajârchu RŌNGPU’n sâk leh in tlothei mak tin che tia ṭong apek eng, khana 
kahongna hlam a khan hong inle theimak tin che tia ati eng.” 

18Khana Bethel a sânkathem katerpa khan ahnenga ati, “Kei um nang kapōa 
sânkathem inkhat eng kae, khana RŌNGPU ṭongpek a ngeva inkhat in kahnenga 
ahri pek eng dungjuia nang hi ka-inna kaṭhōi chea sâk leh in pek sik chea ahei tir 
eng kae.” Sânkathem katerpa khan maleiseia ahri kae. 

19Judah ram a sânkathem kha sânkathem kater kha leh kase heia ansâk an-in jo. 

20Anmani’n bu ansâk a an-omlai sânkathem katerpa hneng RŌNGPU ṭong kajōng 
jo, 

21ama’n Judah ram a sânkathempa hneng ka-ônga, ahri “RŌNGPU’n aṭong juimak 
jo che khana aṭongpek tlosōt mak jo che ati. 

22Khava kanek a ama’n sâk mak roh ati kha inle nôk chea nasâk jo khava jâra 
nang akathi sik che kae, nakalōng kha na-innshunghei thlânpuia invûm mak tin 
che.” 

23Sâk leh in kha a’nchai jo pha sânkathem katerpa khan Judah sânkathempa 
tachōng sik a shakōrtung amantluk pek jo, 

24ama kasesōt jo. Ahlam hrona shabakkai inkhat a’ntōpuia athat jo. Akathi 
kalōng kha hlamlena inthlonga ka-om, ahnenga shabakkai leh shakōrtung hei 
kha kangira ka-om hei. 

25Mi ṭhahrep khava hnenga kase he’n hlamlaia kathi kalōng inthlonga a-om leh 
ahnenga shabakkai kangira a-om kha anhmua kae. Anmani’n omchen kasōk 
antahmu kha Bethel a anvahri jo. 

26Bethel a sânkathem katerpa khan hiva ṭong hi athei pha hinga ahri, 
“Khavakha RŌNGPU ṭongpek kajuimak sânkathem kae! RŌNGPU’n tlo sik a ahri 
kapōa, RŌNGPU’n shabakkai kha ama kabuhlua akathat sik a ajōngtir kae.” 

27Hivasōa ama’n asapahei hneng ahri, “Kashakōrtung kha shapher adapek ruh.” 
Asa he’n anmantluk pek jo, 

28khana achōnga sânkathem kalōng kha hlamlen chunga inthlōnga a-om leh 
shakōrtung leh shabakkai he’n aleikangir sap hei kha avahmu jo hei. Shabakkai 
khan akathi kalōng kha’m sâk mak, shakōrtung kha’m thatmak. 

29Sânkathem katerpa khan akathi kalōng kha shakōrtung chunga ada a Bethel a 
ṭajai suina sik a ahei rôna avûm jo. 

30Ama’n a-innshung thlânpuia avûm jo, ama leh asahei seng in ṭajai ansuia anhri, 
“Oh kansōpuipa, kansōpuipa!” 

31Anvumsō pha, sânkathempa khan asahei hneng ahri, “Kei kathi pha leh, amapa 
hnenga hin ke’m avûm ruh. 

32Ama’n RŌNGPU ṭongpek a Bethel a maichâm leh Samaria khōpuia kamukna 
hmun rakip kadōia ṭong aleihri rakip kha hui akatlung nger sik kae.” 

Jeroboam Setna Kakhôktak 
33Israelhei Reng Jeroboam kha atlo dikmakna inphut tûn katlung hong inlemak 
a kae, michamhei innshunga inphut amaichâm syemna ṭōn inzen sik a thempu 
aleikadei ṭhak hei. Thempu akachang hnōm rakip hei kha manthengna anei heia 
kae. 

34Ama’n setna atlosōt jâra a-innshung mihei chunga akatluk set inhmangna jōng 
katlunga kae. 

Renghei Inkhatna 14 

Jeroboam sapa Thina 
1Khava lai khan Reng Jeroboam sapa Abijah kana a leika-om. 

2Jeroboam in anuhmei hneng ati, “Tu inkhat in anmanhret makna sik che nahme 
thup roh, khana kei hnenga reng akachang sik che kae anilei kati Ahijah thempu 
omna Shiloa vase roh. 

3Buhlom 10, khana khōihning kōklei inkhat choi pek roh. Khana ahnenga nisapa 
chunga heimo akasōk sik der roh, khana ama’n amanthei sik che.” 

4Khava jâra amanu Ahijah inn Shiloa vakase jo. Kater achang jâra Ahijah kha 
ahmit hmumak jo. 

5RŌNGPU’n ahnenga Jeroboam hnumei in asapa dammak chungchânga akader sik 
a kahong tia anhri pek. Khana RŌNGPU’n Ahijah hneng heimo hri sik amantheia 
kae. Jeroboam nuhmei kha ahong tlung pha, mi inkhat kapōa inhlemsak a kae. 

6Tâk-kha amanu hong kha Ahijah’n athei pha, ama’n ati, “Heihlut roh. Nang 
Jeroboam nuhmei che kae, kamanhret che. Heisa mo mihlop a’nhlemsak che? 
Nang sik a ṭong kaṭhamak kanei. 

7Se roh Jeroboam hneng hivahi RŌNGPU, Israelhei Pathen in ahnenga ahri kae tia 
manthei roh: ‘Mipuihei kâra inphut ke’n kakadei che khana kami Israelhei vai 
karôna kasyem che. 

8Ke’n David sōn heia inphut rengram hi kalosōt a nahnenga kapek che. Tâk-kha 
kei manṭhatna rōk akatlo, kaṭong pek kajui, kasōk David kapōa changmak jo che. 

9Nang hma vaikarônhei kanek a setna kalen chet natlo joa kae. Nang in nadahlon 
enga kamuk sik a limsyem leh thir limhei nasyem heia kahnuk namannat a kae. 

10Hiva jâra hin nang phung hruia inrimna kahei choi sik kae khana nasōn 
paseseng kathatsō sik kae, upa leh naipang ankhenga. Na-inn shunga inphut 
inkâr sik eng; anmani kha ek kapōa hlonsōt sik hei kae. 

11Na-innshung mi khōpui shunga akathi rakip kha uihe’n ansâk sik hei, khana 
ramhânga akathi rakip kha muthong he’n ansâk sik hei. RŌNGPU ke’n kahri jo 
kae.’” 

12Khana Ahijah khan Jeroboam nuhmei hneng ahri manjōm a, “Tûnchu inna inle 
jo roh. Khōpui kha natlunglim leh nasapa kha kathi sik. 

13Israel mipui in ṭajai ansui sik khana anvûm sik. Ama rōk kha Jeroboam 
innshunga injentak a antahre kha kachang sik, ajârchu ama rōk 
chunga RŌNGPU Israelhei Pathen in tlaina anei kae. 

14Jeroboam phunghei rengchang inbâng sik a RŌNGPU’n Israelhei chunga reng 
inkhat ada sik. 

15RŌNGPU’n Israel akarâk sik, amanu hi kava dunga pengkung kapōa innok 
inthing sik. Hiva anpu sōnhei aleipek ram kahōia inphut anrajung aphuksōt sik, 
khana Euphrates Tuidung rekhat ting akathek manchai sik hei, ajârchu 
pathennu Asherah lim ansyema ahnuk anmannat pek joa kae. 

16RŌNGPU’n Israel hi adahlon sik, ajârchu Jeroboam in setna atloa Israel mipuihei 
hi setna shunga aṭhōi manhlut heia kae.” 

17Jeroboam nuhmei kha Tirza ting inle jo. A-inn ahlut lim leh, naipang kha kathi 
jo. 

18Israel mipui he’n, RŌNGPU’n asōk Ahijah sânkathem hnenga aleihri kapōa, ama 
sik ṭajai ansuia anhre jo, 

Jeroboam Thina 
19Reng Jeroboam in aleitlo rakip, are leituk, heikhonga vai aleirôn, khahei seng 
kha Israel Renghei Thuhming Rabua inzet a kae. 

20Jeroboam in kum 22 reng inkhat a vai aleirôna kae. Ama kathia anvûm jo, 
khana asapa Nadab in arengchang athleng jo. 

Judah Reng Rehoboam 
(2 Th 11.5—12.15) 

21Solomon sapa Rehoboam kha Judah reng ahongchang pha khan kum 41 katluk 
jo, khana RŌNGPU’n ama kamukna sik a Israelhei ram pumpuia inphut akadeisōt 
khōpui, Jerusalema kum 17 vai arôna kae. Rehoboam nu kha Ammon a inphut 
Naamah inti. 

22Judah mipui he’n RŌNGPU kadōia setna anleitlo jo khana anpu sōnhei taleitlo 
kanek a kakhe chet a antloa anchunga ahnuk natna kha kachōr joa kae. 

23Akadik mak pathenhei kamukna hmun ansyem hei, khana hlung kacho 
anmatunga Asherah limsyem tlâng chunga leh thingkung thōi heia kamukna sik 
a antâr hei. 

24Akaṭhamakpen khachu, khava khōvelhei kamukna hmun heia khan nuhmei 
leh pase noti ṭōnkatlo ka-om heia kae. Israel he’n hma an-omchen RŌNGPU’n 
aleihnongsōt mipuihei taleitlo inzakpui ka-om rakip kha Judah mihe’n antlo joa 
kae. 

25 Rehoboam vai rôna kum 5 tlukna Egypt a Reng Shishak in Jerusalema abuhlua 
kae. 

26Bek-inn shunga karōi rakip khana reng-innpui shunga Solomon tasyem sana 
pho inveina achomsō pet a kae. 

27Khahei thlengna sik a, Reng Rehoboam in sum-êng pho asyema reng-innpui 
kekot kahrung ka-ensuihei hneng apek sōt jo hei. 

28Rengpa’n Bek-inna ase akaia, kekot kahrung he’n pho hei kha anmatu, khana 
ahrungna den shunga anda male nôk hei. 

29Reng Rehoboam in aleitlo rakip Judah Renghei Thuhming Rabua inzet a kae. 

30Hiva pha shung senga hin Rehoboam leh Jeroboam kâra re le’ntuk ṭhak hei. 

31Rehoboam kathia David khōpuia reng thlânpuia anhre jo, khana asapa 
Ahijah’n arengchang kha athleng jo. 

Renghei Inkhatna 15 

Judah hei Reng Abijah 
(2 Th 13.1—14.1) 

1Israelhei Reng Jeroboam vai rôna kum 18 tlukna, Abijah khan Judah hei reng 
kachang jo, 

2khana ama’n Jerusalema kum 3 vai aleirôn. Anu kha Absolom sanu Maacah kae. 

3Apa set-tlo in-angtlinga ama’num aleitlo khana apu David 
kapōa RŌNGPU apathen hnenga lum kalotak kha leichang mak. 

4Tâk-kha David jâra, RŌNGPU apathen in Abijah kha akahnunga Jerusalema vai 
karôn sik leh heite kōiloa akada sik asapa inkhat apek a kae. 

5David in ama tlaina sik a ṭōn aleitloa, Hit mi Uriah chungchânga tei loa, 
aṭongpek rakip heite juiloa a-om mak jâra RŌNGPU’n hivahi atlo jo kae. 

6Rehoboam leh Jeroboam hei kâra re ale’ntuk hei kha Abijah hringkhō katlung 
bit a injōmthanga kae. 

7Khana Abijah in aleitlo rakip Judah hei Thuhming Rabu a inzet a kae. 

8Abijah kha kathia David khōpuia anhre jo, khana asapa Asa’n arengchang 
athlenga kae. 

Judah Reng Asa 
(2 Th 15.16—16.6) 

9Israelhei Reng Jeroboam vairôn kum 20 tlukna, Asa’n Judah hei reng hong 
kachanga kae, 

10khana ama’n Jerusalema kum 41 vai arôna kae. Api kha Absolom sanu Maacah 
kae. 

11Asa hin apusōn David kapōa, RŌNGPU tlaina aleitloa kae. 

12Ama’n khōvelhei kamukna hmun a noti katlohei kha aram shunga inphut 
ahnong sōt hei, khana ahma kakeia renghei taleisyem lim rakip alosōtpet heia 
kae. 

13Api Maacah kha rengnu nu achangna hmun a inphut alosōt, ajârchu ama’n 
mater ka-om, sa leh te khana kara pungna pathen Asherah antinu kha 
amatungsōt a kae. Asa’n limsyem kha atuktana Kidron phaichama hmei aroa 
kae. 

14Asa’n bekna khōvelhei kamukna hmunhei kha asuk manhmangsō mak 
he’num, ahringkhō katlung bit a RŌNGPU taksenthei kachanga kae. 

15Apa’n Pathen hnenga aleitōksōt neinâk rakip, sana dangka neinâk ama’n 
atōksōt senghei kha leh inthoia Bek-inn shunga ada hei. 

16Judah Reng Asa leh Israel Reng Baasha kha vai anrônlai seng re le’ntuk ṭhak 
heia kae. 

17Baasha khan Judah ram a re atloa, Rama a khan rekur asyema Judah shunga 
leh vânga neinâk rônvângvei tingna sik a aleitloa kae. 

18Hiva jâra Reng Asa khan sana leh dangka Bek-inn shunga aka-om rakip kha 
aloa, aṭōnpui karôn ṭhahrep hei amanchoi heia Damascus a Hezion tupa, 
Tabrimmon sapa, Syria Reng Benhadad hneng hiva ṭong hi leh inṭhōia atir hei: 

19“Nipahei taleitlo kapōa, eini inthlop rih. Hiva sana leh dangka hi nahnenga 
kutchoi manrôn che kae. Tûnhin Israel a Reng Baasha’n kei ram shunga aremihei 
alosōtna sik a nan-inthlop kha bâng roh.” 

20Reng Benhadad khan Asa ṭōnmantluk kha kahnōma aremi hlamkakeihei leh 
anremi seng kha Israel khōpui kabuhlu sik a atir jo hei. Anmani’n Ijon, Dan, Abel 
Beth Maacah, Galilee Dîr hnenga ramkei seng, Naphtali ram pumpui anhlō jo. 

21Rn Baasha khan omchen kasōk kha athei pha, Rama a rekur asyem kha kahaia 
Tirza a kase jo. 

22Khava sōa Reng Asa’n, Rama a Baasha’n rekur syemna aleihmang hlung leh 
thing hei kha ankadom sōtna sik a Judah ram pumpuia tûte ṭhenna neiloa ṭong 
amasō jo. Hiva hmangchâk-hei vâng hin Asa’n Mizpah leh Geba, Benjamin ram 
shunga khōpui akakursina jo hei. 

23Reng Asa’n aleitlo rakip, alung-ngamna aṭhatna ṭōn leh khōpui aleikakur 
heirakip kha Judah Renghei Thuhming Rabua inzet a kae. Tâkkha ama ahongter 
pha chu ke nat in abôma inkhôi joa kae. 

24Asa kha kathia David khōpuia renghei thlânpuia anhre jo, khana asapa 
Jehoshaphat in arengchang kha athleng jo. 

Israelhei Reng Nadab 
25Judah Reng Asa vairôn kum 2 shunga, Jeroboam sapa Nadab in Israelhei reng 
hongkachang, ama’n kum 2 vai aleirôn. 

26Ama hma a apa kapōa, ama’n RŌNGPU kadōia setna atloa Israelhei kha setna 
shunga aṭhōi manhlut hei. 

27Issachar phunga Ahijah sapa Baasha khan Nadab chunga lungthim atloa, 
Nadab leh aremi he’n Philisti Gibbethon khōpui kalen anlei kakekhum lai khan 
anleithat jo. 

28Hivahi Judah Reng Asa vairôn kum 3 changna shunga aleikasōk kae. 
Khang’khan Baasha’n Nadab rengchang kha athleng joa kae. 

29Inrangtak a ama’n Jeroboam innshung rakip kha athatsō jo hei. RŌNGPU’n 
Shiloa asōkpa Ahijah thempu hnenga aleihri dungjuia, Jeroboam innshung mi 
seng athatsō jo hei; inkhatbek hringmak hei. 

30Jeroboam in setna atloa Israelhei setna amantlo nôk heina vâng 
khan RŌNGPU hnuk natna achang jâra hivahi akasōk kae. 

31Nadab in aleitlo rakip Israelhei Thuhming Rabu shunga inzet a kae. 

32Judah Reng Asa leh Israel Reng Baasha kha vai anrôna shung senga re le’ntuk 
ṭhak heia kae. 

Israelhei Reng Baasha 
33Judah Reng Asa vairôn kum thum tlukna shunga, Ahijah sapa Baasha khan 
Israel pumpui reng hongkachang, khana ama’n Tirza a kum 24 vai aleirôna kae. 

34Ama hma aleika-om Reng Jeroboam kapōa, RŌNGPU dōina setna aleitloa 
Israelhei setna ting aleiṭhōi manhlut heia kae. 

Renghei Inkhatna 16 

1 RŌNGPU’n Hanani sapa Jehu sânkathem hnenga ṭong ahri khana hiva ṭong hi 
Baasha sik a aleipek: 

2“Nang heite changmak che, tâk ke’n kami Israelhei hlamkakei kamanchang che. 
Tûnchu Jeroboam kapōa kaset jo che khana kamipuihei setna naṭhōi manhlut jo 
hei. Anmani setna khan kahnuk natna kachang jo, 

3khava jâra Jeroboam hnenga kaleitlo kapōa, nang leh na-innshung kei leh 
a’nṭhen sik jo me kae. 

4Na-innshung mi khōpui shunga akathi rakip uihe’n ansâk sik hei, khana 
ramhânga ankathi rakip hmuthong he’n ansâk sik hei.” 

5Baasha’n aleitlo rakip khana avak ṭhatna aleitlo hei kha Israelhei Thuhming 

Rabua inzet heia kae. 

6Baasha kha kathia Tirza a anhre jo, khana asapa Elah khan arengchang athleng 
jo. 

7Baasha khan RŌNGPU dōina setna atlo jâra khava ṭong kha Baasha 
chunga RŌNGPUa inphut sânkathem Jehu hneng ale’npek kae. Ama mak hma a 
Reng Jeroboam taleitlo kapōa ṭhatmak atloa RŌNGPU hnuknat akachōr rōk kha 
changmak, ama’n Jeroboam innshung rakip athatsa heia kae. 

Israelhei Reng Elah 
8Judah hei Reng Asa vairônna kum 26 tlukna shunga, Baasha sapa Elah khan 
Israelhei reng hongkachang, khana ama’n Tirza a kum 2 vai aleirôn. 

9Rengpa shakor gâri aṭimkhat ka-ensui ṭōnpui karôn inkhat, Zimri khan achunga 
lungthim atloa kae. Tirza a ni khat Elah kha reng-innpui ka-ensui Arza intipa 
inna ju le’nruia kae. 

10Zimri kha innshunga kahlut a Elah kha athat jo, khana arengchang kha athleng 
jo. Hivahi Judah Reng Asa vai rôna kum 27 tlukna shunga kae. 

11Zimri khan reng ahongchang tak leh Baasha innshung rakip athat jo hei. 
Innshunga pase leh aṭhōn changpui rakip athat jo hei. 

12Khang’khan, RŌNGPU’n Jehu sânkathem hnenga Baasha chunga aleihri 
dungjuia, Zimri’n Baasha innshung rakip athat jo heia kae. 

13Anmani limsyem kamukna leh Israelhei setna ting anṭhōi manhlut hei jâra 
Baasha leh asapa Elah khan RŌNGPU, Israelhei Pathen kha ahnuk anmannat pek 
jo. 

14Elah’n aleitlo rakip Israel Renghei Thuhming Rabu shunga inzet a kae. 

Israelhei Reng Zimri 
15Judah Reng Asa vai rôna kum 27 tlukna shunga, Zimri’n Israelhei chunga Tirza 
a ni 7 vai aleirôn. Khava lai Israel remi rup he’n Philistihei Gibbethon khōpui 
ankakekhuma kae, 

16Zimri’n reng chunga lungthim atloa athat jo ti ṭong anmani’n anthei pha, khana 
khava hmun bât a khan anmani rehlam kakeipa Omri kha Israelhei reng kachang 
jo tia anphông jo. 

17Omri leh aremi rup he’n Gibbethon andahlona Tirza anvakekhum jo. 

18Khōpui kha katlu jo ti Zimri’n ahmu pha, ama kha reng-innpui ashungpena 
rekur shunga kahlut jo, khana reng inn kha hmei aro jo, khana hmeimalea khan 
kathi jo. 

19Hivahi RŌNGPU chunga aset jâra akasōk jo kae. Ama mak hma a reng Jeroboam 
kapōa ama setna leh Israelhei setna langting aṭhōi manhlut hei jâra RŌNGPU kha 
mantlaimak a kae. 

20Zimri’n aleitlo rakip, kha ama lungthim tlona leh inṭhōia, Israel Renghei 

Thuhming Rabua inzet a kae. 

Israelhei Reng Omri 
21Israel mipuihei hi rup inṭhen jo hei: ṭhahrep he’n Ginath sapa Tibni kha reng 
anmanchang hnōm, khana ahlop he’n Omri anmadu. 

22Achaina chu, Omri indu hei khan antor jo hei; Tibni kha kathi joa Omri reng 
kachang jo. 

23Khava jâra Judah Reng Asa vai rôna kum 31 tlukna shunga, Omri kha Israelhei 
reng hongkachang, ama’n kum 12 vai aleirôn. Ahma kakei kum 6 kha Tirza inphut 
vai arôn, 

24khava sōa Samaria hmebung inkhat Shemer intipa hnenga inphut dangka 
6,000 apek a arachôk. Omri’n hmebung kha rekur atukkhum, khana khan khōpui 
asyem, khana khavakha ahma kakei akapupa Shemer rahming aloa Samaria tia 
aphō jo. 

25Omri’n ama mak hma a renghei kanek a RŌNGPU dōina setna atlo jo. 

26Ama mak hma a Jeroboam kapōa, ama setna leh mipuihei setna langting aṭhōi 
hei jâra RŌNGPU Israelhei Pathen kha ahnuk amannat pek jo. 

27Omri’n aleitlo rakip khana hme aleisōna rakip Israel Renghei Thuhming 

Rabu shunga inzet heia kae. 

28Omri kha kathia Samaria anhre jo, khana asapa Ahab in arengchang kha 
athleng jo. 

Israel Reng Ahab 
29Judah Reng Asa vai rôna kum 38 tlukna shunga Omri sapa Ahab kha Israelhei 
reng hongkachang, ama’n Samaria a kum 22 vai aleirôn. 

30Ama hma renghei kanek a setna aleitlochet a kae. 

31Rn Jeroboam kapōa aset tlo rōk khan leitluk mak; akakhea atloa Sidona Reng 
Ethbaal sanu Jezebel a-ompuia Baal akamuk a kae. 

32Ama’n Samaria a Baal bek-inn asyem, maichâm asyempek, khana bek-inn 
shunga ada manhlut. 

33Asherah pathennu limsyem kha’m adasa. Ama hma aleika-om Israel reng rakip 
hei kanek a RŌNGPU, Israelhei Pathen hnuk natna sik akakhea atlosōt a kae. 

34Ama vairônna shunga hin Bathel a Hiel in Jericho kha asyem 
manther. RŌNGPU’n Nun sapa Joshua hneng aleihridek jo kapōa, Hiel in Jericho 
innhmun adeng pha asapa upapen Abiram kathipek a kae, khana asapa mathlum 
pen Segup kha khōpui kekot-hei asyem lai kathipek a kae. 

Renghei Inkhatna 17 

Elijah leh Khōkang 
1Gilead a Tishbea inphut sânkathem arahming Elijah inti khan Reng Ahab hneng 
ati, “Ke’n karazen, Israelhei akahring Pathen RŌNGPU rahminga, ke’n kamanthei 
che kae, abâna kum 2 leh 3 hi radaitui leh khō sûrmak ning, ke’n sûr roh katimak 
hma seng.” 

2Khava sōa RŌNGPU’n Elijah hneng ati, 

3“Hiva hmun hi dahlon jo roh nisōting se ina Jordan nisōa, Kerith kavadung 
hnenga va’nthup jo roh. 

4Kavadung khan in sik a tui apek sik che, khana khan va-âk in bu leh thlai ahei 
rôn pekna sik che ṭong kapek jo.” 

5Elijah’n RŌNGPU ṭongpek kha ajuia kasea Cherith kavadung hnenga vaka-om jo. 

6Ama’n kava dunga inphut tui kha a-in, khana va-âk khan buhlom leh hme 
jîngkâr leh khōhlei katai ahei rôn pek. 

7Pha bongkhat sōa kavadung kha khō asûrmak jo jâra hong kachâr jo. 

Elijah leh Zarephath a Renghmeinu 
8Khava sōa RŌNGPU’n Elijah hneng ati, 

9“Tûnchu Sidon hnenga, Zarephath khōpuia vase roh, khana khan va-om roh. 
Nang kavei sik a khana ka-om renghmeinu ṭong kapek jo.” 

10Khava jâra Elijah kha Zarephath a kase jo, khōpui kot a aheitlung pha, meithai 
inkhat in thing akhôm mantûp aleihmu. Ama’n amanu hneng ati, “Tui in sik a 
ahei choi pek roh.” 

11Khava kalo sik a aselai, ama’n a-ôna, “Buhlom ajing um heichoisa roh,” ati. 

12Amanu’n amasôn, “Akahring RŌNGPU na-Pathen rahminga a’ntep eng kae, 
buhlom heite neimak eng. Kanei khachu kōkleia jâmdi kut maja khat leh be 
shunga olive thai arahme ajingte rōk kha kae. Hinahin thing ahlek akakhôma 
akahong eng kae, inna kachoi leh ajingte kanei kha kei leh kasapa sik a vasyem 
rong kati kae. Khavakha keini sik achaina thlai sâk sik kha kae, khava sō leh chu 
thi katlunga bu kantahngōi sik jo kae.” 

13Elijah’n ahnenga ati, “Namalung mandong mak roh. Nanei senga inphut 
buhlom kasintek inkhat ahma inkeia vasyem roh khana kahnenga heichoi roh, 
khana a’nhleiseng kha nang leh nasapa sik syem jo roh. 

14Ajârchu hivahi RŌNGPU, Israelhei Pathen tati kae, ‘RŌNGPU ke’n khō kamansûr 
mak kârseng, kōklei kha jâmdi tlangmak ning khana bephu kha thaitui tlangmak 
ning.’” 

15Renghmeinu kha kasea Elijah tamanthei kapōa avatlo jo, khana anmani 
ankhenga kani katamtak a antlukna sik thlai annei joa kae. 

16RŌNGPU’n Elijah hnenga a’ntep kapōa, kōklei kha jâmdi tlangmak khana bephu 
kha thaitui tlangmak a kae. 

17Pha bongkhat sō leh renghmeinu sapa kha kana jo; anat kha kakhôk chet-chet 
jo, achai-chaina kathi jo. 

18Amanu khan Elijah hneng ati, “Pathen mipa, heisa mo kei hneng hinga natlo? 
Kei setna Pathen in amandonsōtna sik a hinahin akahong che mo khana kasapa 
namanthi mo?” 

19Elijah’n ati, “Naipangpa kha kei hneng apek roh.” Amanu bânchunga inphut 
naipangpa kha ama’n alo jo, chunga a-omna inndenting akepui jo, khana rakhum 
chunga ada jo. 

20Khava sōa kare inhrektak a ader jo, “O RŌNGPU ka-Pathen, heisa mo hiva ṭit ka-
om tak hi renghmeinu hneng natlo? amanu hin kei chunga lum alo hêr enga kae, 
tûnchu nang in asapa nathat pek jo!” 

21Khava sōa Elijah kha naipangpa chunga vōi 3 inbok a derna anei, “O RŌNGPU ka-
Pathen, hiva naipangpa hi manhring nôk roh!” 

22RŌNGPU’n Elijah derna amasôna naipangpa kha kaphuk sân aphut a 
hongkahring jo. 

23Elijah khan naipangpa kha thōiting anu hneng athōia khana amanu hneng ati, 
“Enroh nasapa kahring jo!” 

24Amanu’n amasôn, “Tûnchu nang Pathen mi che kae khana RŌNGPU’n kadiktak 
a nahnenga ṭong ahri ti hi kamanhret jo!” 

Renghei Inkhatna 18 

Elijah leh Baal Sânkathemhei 
1Pha bongkhat sōa, khōkang kum 3 changna, RŌNGPU’n Elijah hneng ati, “Se roh 
natak khet Reng Ahab hneng va’nlâr roh, khana ke’n khō kahei tir sik jo.” 

2Khava jâra Elijah kha se aphut jo. Samaria ram a ṭâm kha inhnak hêra kae, 

3khava jâra Ahab in reng-innpui aka-ensui inṭang Obadiah kha abek. (Obadiah 
kha RŌNGPU kaṭit mi leikae, 

4khana Jezebel in RŌNGPU sânkathemhei athat lai hei, Obadiah hin sânkathem 
100 aṭhōi heia, 50 et a hlungkōk inhnia athup heia antasâk sik bu leh tui avathak 
hei.) 

5Ahab in Obadiah hneng ahri, “Eini se me sona ram shunga tuiripût leh tuidung 
shung va-en hei rih, shakor leh shakōrtung hei hringna sik a kahar vajong rih. 
Ranhei hi ankhenga manthipet loa ka-om thei khet sik heia kae.” 

6Anmani ramṭhen et a anse sik kha kahnōm heia ramkei ahlop-hlop a se anphut 
jo. 

7Obadiah kha khanga aselai manhret manloa Elijah leh intō jo hei. Ama kha 
amanhret a inkuna ahmai kunga akamuk, khana ader, “Apu, nangkhet che mo? 

8Ama’n amasôn, “Ôk, kei Elijah eng kae. Se ina nakapu Ahab hneng kei hin ka-om 
eng tia vamanthei roh.” 

9Obadiah’n amasôn, “Ke’n heimo katlo joa Reng Ahab in athat sik enga namadu 
eng? 

10Akahring ṭhak RŌNGPU Pathen kapan a kahri kae, rengpa’n nang hi raleichunga 
ram rakip a ajong che kae. Ram vaikarôn he’n anram shunga nang om mak che 
anti’nchu, Ahab in vaikarônhei kha nang ahmu makna che kha manchênna sik 
amanhâkser hei kae. 

11Khana tûnhin kei kase leh nang hin ka-om che tia avakahri sik namadu eng 
mo? 

12Kei kasesōt lim leh RŌNGPU rathla’n manhret theiloa ram inkhat a aṭhōisōt 
che’nchu heikhong sik? Khana, ke’n Ahab hnenga nang hin ka-om che tia kahri 
pek pha, ahmutor mak che’nchu, ama’n athat sik jo eng. Kei naipang kachang laia 
inphut RŌNGPU kaṭittak a a’nmuk eng kae mandon roh. 

13Jezebel rengnu’n RŌNGPU sânkathemhei athat lai khan anmani 100 kha, 50 et a 
rup hnia hlungkhur shunga kathup hei, khana bu leh tui kaleithak hei kha 
theimak che mo?. 

14Khava jâra heikhong inmo reng hnenga sea nang hin ka-om che tia ṭong akahri 
pek sik a ṭong napek tor eng? Ama’n athat sik eng!” 

15Elijah’n amasôn, “Ke’n karazen akahring RŌNGPU kapan a kei a’ntep eng kae, 
tuning katak khet rengpa ângkunga a’nlâr sik eng kae.” 

16Khava jâra Obadiah kha Reng Ahab hneng kasea ava manthei, khana ama kha 
Elijah inhmupui sik a kasesōt jo. 

17Ahab in ahmu pha, “Israel shunga akaṭhamak tak inrimna katlo nang hin ka-
om jo che!” 

18Elijah’n amasôn, “Tlo manrimna katlo kha kei changmak eng. Nang che kae, 
nang leh napa chei kae. Nangni’n RŌNGPU ṭongpek juimak cheia Baal limsyem 
nantakamuk kae. 

19Tûnchu Carmel tlânga kei inhmupui sik Israel mipui ṭong pek hei roh. Rengnu 
Jezebel in avei hei Baal sânkathem 450 leh Asherah pathennu sânkathem 400 hei 
heiṭhōisa hei ruh.” 

20Khava jâra Ahab in Israel mihei leh Baal sânkathemhei Carmel Tlânga abek 
mantûp jo hei. 

21Elijah kha mipui langting kaketoua ahri, “Nanmalung syemsōtna sik a heituk 
kasôt mo alaka-om sik chei? RŌNGPU hi Pathen achang inchu, ama kamuk ruh; 

khana Baal hi Pathen achang inchu, ama kamuk ruh! Tâk-kha mipui he’n ṭong 
inkhatbek hrisōt mak hei. 

22Khava pha Elijah’n ahri, “RŌNGPU sânkathem aka-om hi kei rōk jo eng kae, tâk 
Baal sânkathem chu 450 hin ka-om hei. 

23Sehratche 2 heikei ruh; Baal sânkathem he’n inkhat that heisona inlo hei rasoh, 
khana tuk rabun hei sona thingbuk chunga da hei rasoh, hmei chu mansûk mak 
hei rasoh. Sehratche inkhat kha ke’num khanga katuk rabuna kada sik. 

24Khava sōa Baal sânkathem he’n an-pathen hneng der hei rasoh, 
ke’num RŌNGPU hneng kader sik, derna amasôna hmei ajōng katir kha Pathen 
kae.” Mipuihei khan kahnōm heia ka-ông jo hei. 

25Hivasōa Elijah’n Baal sânkathemhei hneng ahri, “Nangni mi nantam jâra, 
nangni’n sehratche inkhat lona sik mantluk masa ruh. Nan-pathen hneng der 
ruh, tâk thinga chu hmei mansûk mak ruh.” 

26Anhnenga anta heikei sehratche inkhat kha anloa anmantluk a Baal hneng 
sûnṭim katlung ander jo. Anmani ka-ông heia, “Baal, amasôn roh!” antia 
antasyemsōt maichâm hnenga kalâm hei. Tâk masônna heite jōngmak. 

27Sûnṭim ahongtluk jo pha Elijah khan amanuisō jo hei: “Rahnaktak a beruh! 
Ama kha Pathen inkhat kae. Mandonna aneilaitak mo, khana a’nhnga laitak mo, 
khōhmea asesōt laitak mo kachang thei! Achangmak leh akaje kachang thei, 
khava jâra nantamathōi sik kae!” 

28Khava jâra sânkathemhei khan kare inhrekdet a anleider khana anmani 
bekdân kapōa thisen alōngmak kârseng chemcha vânga antaksa ankarittana 
kae. 

29Kani sûnṭim akhe jo katlunga hnuknat leh thangtôma rasa anneiṭhak a kae; tâk 
masônna inkhatbek hongmak, kare rasa inkhatbek um intheimak jo. 

30Khava sōa Elijah’n mihei hneng ahri, “Kahnenga heihnai ruh,” khana ankhenga 
ahnenga intûp jo hei. Ama’n RŌNGPU maichâm anset kha asyem manṭhat a kae. 

31Ama’n hlung 12 alo, inkhat et kha RŌNGPU’n Israel tia rahming aleiphō, Jacob 
sapa 12 hei phung rahminga aphō jo hei. 

32Khahei vâng khan RŌNGPU kamukna maichâm asyem jo. Khava kimvea a tui 
litre 14 kapō akan tuikhông achoa kae. 

33Hivasōa maichâm chunga thing kha ada, sehratche kha atuk rabun khana thing 
chunga ada. Ama’n ati, “Bephu 4 tui mansip ruh, inthoina leh thing chunga 
sunthlōn ruh.” Anmani’n khanga antlo jo, 

34khana ama’n ati, “Avea tlo nôk ruh,” anmani’n khanga antlo nôk jo. Ama’n ati 
nôk, “Vōi khat tlo nôk ruh,” anmani’n anleitlo nôk. 

35Tui kha maichâma inphut heikalōng inthla a akimvea tuikhông kha kasip jo. 

36Sûnṭimsōa inthoina pha khan sânkathem Elijah’n maichâm kha ahei hnaia 
derna anei jo, “O RŌNGPU Abraham, Isaac, Jacob Pathen, tûnhin kei Pathen 
nachangna leh kei nasōk kachangna khana nang ṭongpek a hihei rakip hi katlo 
kae ti hi jōng malâr jo roh. 

37Hiva mihei hin RŌNGPU nang hi Pathen che kae khana nahnenga anmani 
naheiṭhōi male hei kae ti hi manhret hei rasoh.” 

38 RŌNGPU’n hmei ajōng mathlâk jo, khava khan inthoina, thing leh hlunghei 
khana ralei katlunga akâng jo khana tuikhônga tui kha kachârsō jo. 

39Mipui he’n khavakha anhmu pha raleia inkun heia ka-ông heia anhri, 
“RŌNGPU hi Pathen khet kae; RŌNGPU rōk hi Pathen kae!” anti. 

40Elijah’n ṭong amasō, “Baal sânkathemhei kha sur hei ruh; anmani inkhatbek 
um mantlânsōt mak hei ruh!” Mipui he’n ankhenga ansur hei, khana Elijah’n 
anmani kha Kishon Tuidunga aṭhōisōt heia athat jo hei. 

Khōkang Bângna 
41Khana Elijah’n Reng Ahab hneng ahri, “Tûnchu se’na sâk leh in vatlo jo roh. 
Ke’n khō inri rasa akahong kathei jo.” 

42Ahab khan akasâk sik a aselai, Elijah kha Carmel Tlâng chunga kaketou jo, 
khava hmun a ake inhni kâk a alu ada a, raleia inkuna kae. 

43Ama’n asōkpa hneng ahri, “Se’na tui-ôngpui langa va-en roh.” Asōkpa kha 
kasea he’nlea ati, “Heite hmumak eng.” Vōi 7 Elijah’n se’na va-en roh atipek. 

44Vōi 7 tlukna khan chu ama he’nlea ati, “Mihring kutpha kakhemak sumtuk tui-
ôngpuia inphut ahong kaketou kahmu.” Elijah’n asōkpa hneng ṭong apek, “Ahab 
rengpa hneng se roh khana ashakor gâria achōng leh khōsûr in aphâk mak hma 
inna a’nlena sik vahri pek roh.” 

45Bongkhat kâra khan marvân kha sumtuk kadup in amakhu jo, thli kahrâng 
inphut jo, khana inhnaktak a khōsûr aphut jo. Ahab kha ashakor gâri achōnga 
Jezreel ting inle jo. 

46Elijah chunga RŌNGPU rathahrat jōng katlung jo; apōn vâng akhon kahnet a 
akhit a Ahab akhehlona Jezreel katlunga katlâna kae. 

Renghei Inkhatna 19 

Sinai Tlânga Elijah 
1Rn Ahab in anuhmei Jezebel hnenga Elijah ṭōntlo khana heikhonga mo Baal 
sânkathem rakip athatsō hei ti kha aleihri pek. 

2Amanu’n Elijah hneng ṭong amanrôn: “Nang in sânkathemhei hneng naleitlo 
kha in-anghrep a ajîng kania hiva phatak hin nahnenga katlomak inchu pathen 
he’n avōkthat hei rasoh.” 

3Elijah kha kaṭi jo, ahringkhō sik katlân jo; Asōkpa aṭhōia Judah ram a Beersheba 
a kase jo. Khana khan asōkpa adahlona, 

4Elijah kha sûn nilun ram thōia leikalôna kae. Ama inhnga a thingkung inkhat 
hnōia le’n ong khana akathi sik a le’ndona kae. Derna aneia, “Hichu akherei 
jo, RŌNGPU,” ati. “Kahringkhō hi losōt jo roh; kathi hin kaṭhadet sik jo!” 

5Thingkung thōia kajea, kaje hnger jo. Manhret manloa ngeva inkhat in atak 
atôna ati, “Thōi roh khana sâk jo roh.” 

6Akimvea a-en manvea, aluthlōn ting buhlom inkhat leh tuibete inkhat leika-om. 
Asâk a a-ina kaje nôk jo. 

7RŌNGPU ngeva kha he’nlea vōi 2 changna ava mathōia ati, “Thōi ina sâk roh 
ajârchu nahlam jōn sik hi kasei hêr sik.” 

8Elijah kha kathōia, asâk a-ina, abusâk khan Sinai, tlâng intheng katlunga ni 40 
lôntorna sik a ratha apek jo. 

9Khana khan jân rekna sik a hlungkhur shunga kahlut jo. Manhret 
manloa RŌNGPU’n ahnenga ṭong ahri, “Elijah, hin nang heimo natlo?” 

10Ama’n amasôn, “RŌNGPU Chunghnung Pathen, ke’n ahei tik a karazen che, nang 
rōk. Tâk-kha Israel mipui he’n nang leh nanle’ntepna kha ansukkhōi jo, 
namaichâm anṭhet maphûr jo, khana nasânkathemhei anthatsō jo hei. Kei rōk 
kahring jo eng, ke’m that sik a anrei eng!” 

11 RŌNGPU’n ahnenga ati, “Sesōt roh tlâng chunga kahmai kunga vangir roh.” 
Khava sōa RŌNGPU kha khava hnenga kathlenga thli inhnaktak ahei tira 
hmebunghei asem mantlir heia hlunghei amankikkhōi heia kae, tâk thli kâra 
khan RŌNGPU chu invei mak. Thli kahrâng kha ahaia, lingnu hong innok jo, tâk 
lingnu kâra khan RŌNGPU chu invei mak. 

12Lingnu a’nnok sōa, hmei hong kasûk jo, tâk hmei kâra RŌNGPU chu invei mak. 
Khana hmei bâna khan karesō kadaineng heikasōk. 

13Elijah’n kha athei pha, azakkō vâng khan ahmai amakhua kasōksōt a 
hlungkhur hlutna tak a khan kangira kae. Kare inkhat in ahnenga ati, “Elijah, hin 
nang heimo natlo?” 

14Ama’n amasôn, “RŌNGPU Chunghnung Pathen, ke’n ahei tik a nang rōk karazen 
che. Tâk-kha Israel mipui he’n nang leh nanle’ntepna kha anvōkkhōi jo, 
namaichâm anṭhet a anmaphûr jo, nasânkathem rakip anthatsō jo hei. Kei rōk 
kahring jo eng, ke’m that sik a anrei eng.” 

15 RŌNGPU’n ati, “Damascus hnenga ram thōia inle roh, khana khōpui kalen 
shunga hlut roh khana Hazael kha Syria reng sik thai manthi roh; 

16Nimshi sapa Jehu kha Israel reng sik a thai manthi roh, khana Abel Mehola a 
inphut Shaphat sapa Elisha kha nang kahlang kathlenga sânkathem kachang sik 
a thai manthi roh. 

17Hazael mithatna inphut akatlânsōt hei kha Jehu’n athat sik hei, khana Jehu 
hnenga inphut akatlânsōt hei kha Elisha’n athat sik hei. 

18A-e ravâng Israel shunga Baal hnenga a’nkunmak hei khana alim inmukmak 
hei, kei lum anikalo mihring 7,000 chu kahringa kada sik hei.” 

Elisha Bekna 
19Elijah kha kase jo khana Elisha khan sehratche rup khat vânga hlei aleikhōi 
kha avahmu jo; ahmating khan rup 11 he’n hlei ankhōi, ama chu hnung 
kakhôrpen kae. Elijah’n apōn alosōt a Elisha chunga amakhu jo. 

20Elisha khan asehratche hei kha adahlon heia, Elijah kahnung ajuia katlân jo, 
khana ati, “Kanu leh kapa hneng inṭhenna sik vamajôp hei hi rong, khava sōa 
nang kajui sik che.” Elijah’n amasôn, “Kaṭha jo, inle roh, ke’n ting mak che eng!” 

21Khava sōa Elisha kha asehratche kop hei kha, athat heia, anhme kha asōnga, 
anrîngke hei kha hmei mansûkna aneia kae. Anhme kha mipuihei apek heia, 
ansâk jo. Khava sōa Elijah inthōpui sik a ajui jo. 

Renghei Inkhatna 20 

Syria leh Re tlona 
1Syria Reng Benhadad in aremi rup rakip amantûp hei, reng 32 he’n anshakor 
leh anshakor gârihei vânga anbôm, ama kha injôk a Samaria akake khum jo, 
khana abuhlu jo. 

2Ama’n Israel Reng Ahab hnenga ṭongkarôn mi khōpuia atir, “Benhadad in 
hing’hin ngekna anei, 

3nadangka leh sanahei, nanuhmeihei leh nasa ratha kaneipen hei kha ahnenga 
heipek roh,” anvati. 

4Ahab in amasôn, “Kakapu, Reng Benhadad hneng hripek ruh, kei kahnōm eng; 
kei leh kanei rakip nangta kaetheia kae.” 

5Hnunga ṭong karônpa kha Benhadad a inphut ngekna inkhat leh inṭhōia Ahab 
hneng he’nle nôk a ati: “Ke’n ṭong kahei tira nasana dangka, nanuhmei leh 
nasahei napek sik eng kae kalei ti jo. 

6Hei-achang inum tûnchu, nareng-innpui leh naṭōn karônhei inn akajongsōt sik, 
khana anmani’n mankatam neinâk antati rakip akachomsōt sik a kaṭōn karônhei 

kahei tir sik jo hei. Anmani jîng kania hiva phatak a anmani khana khan 
heikatlung sik hei.” 

7Reng Ahab in ram shunga hlamkakei rakip abek heia ahri, “Hiva mipa hin eini 
inhmang sik amadu jo me. Ama’n mi ahei tir heia kanuhmei, kasa, kasan a 
dangkahei ahei ngek eng, kei kahnōm jo eng.” 

8Hlamkakeihei leh mipui he’n anmasôn, “Ama kha heite donmak roh; namalung 
mandong mak roh.” 

9Khava jâra Ahab in Benhadad ṭong karônpa hneng amasôn, “Kakapu rengpa 
hneng hripek ruh, ahma inkeia angekna khachu kahnōm eng, tâk vōi 2 tlukna 
ngekna khachu hnōm tor mak eng.” Ṭong karônpa kha kase jo khana ṭonghlop 
inkhat leh he’nle nôk, 

10Benhadad a inphut ṭong ahei rôn, “Nang khōpui kavōk-khōi sik a mi katluk a 
kaheiṭhōi sik hei, khana khava hlunghei kha ankut vânga anchoisōt sik hei. Ke’n 
katlosōt mak inchu pathen he’n avōkthat hei rasoh!” 

11Rn Ahab in amasôn, “Reng Benhadad hneng hri ruh, re kahrâng remi inkhat in 
retlo sōa inlensak, retlo mak hma inlensak phungmak.” 

12Benhadad in Ahab masônna kha, ama inthōpui hei, vaikarôn ralak-hei leh 
anpōn-inna ju an-ina an-om laitak aleithei jo. Amihei hneng khōpui kha buhluna 
sik a intlukna sik ṭong apek jo hei, khava jâra anngirna hmun ansor jo. 

13Hiva pha hin sânkathem inkhat in Reng Ahab hneng kasea ahong hri, 
“RŌNGPU’n ati, remi katamtak heiso ṭitmak hei roh! Tuning anchunga torna kha 
kapek sik che kae, khan chu kei hi RŌNGPU eng kae ti hi nahong manhret sik kae.’” 

14Ahab in ader, “Re buhluna kha tu’n mo hlam akei sik?” Sânkathem in amasôn, 
“Ramṭhen vaikarônhei hlamkeina thōia ka-om remi khangther he’n khavakha 
antatlo sik kae.” Reng in ader nôk a, “Tu’n mo apui karônpen remihei kha hlam 
akei sik hei?” Sânkathem in amasôn, “Nang in nakei sik kae.” 

15Khava jâra reng in ramṭhen hlamkakeihei thōia ka-om khangtherhei kha abek 
mantûp hei, ankhenga 232 hei kae. Khava sōa Israel remi abek mantûp hei, 
ankhenga pase 7,000 hei kae. 

16Re buhlu kha sûnṭima anphut, Benhadad leh ama inṭangpui 32 hei kha rebuk a 
ju inruia an-omlai. 

17Khangther remihei kha hmapena kase hei. Benhadad in atirsōt remihei khan 
ahnenga thang ankōia, Samaria inphut remi kahong jo hei anti. 

18Ama’n ṭong amasōa, “Anmani re katlo sik anchanga, inchamna kahri sik 
anchanga, kahringa sur hei ruh,” ati. 

19Khangther remi he’n re hma ankeia, Israel remi he’n anjui heia kae, 

20anmani inkha-khat in anta’ntukpui hei kha anthat heia kae. Syriahei katlân jo 
hei, Israel he’n rahnak a anhnong hei, tâk Benhadad chu shakor achōnga, shakor 
remi ṭhahrep hei leh katlânsōt jo. 

21Rn Ahab in hleipuk kha avahlōa, shakor leh shakor gâri asur heia kae, khana 
Syriahei chunga hme kasetak a torna anei heia kae. 

22Khava sōa sânkathem kha Reng Ahab hneng kasea ati, “Inle ina naremi vasyem 
kaṭha roh, khana mantlukna kaṭhadek a vanei roh, ajârchu Syria rengpa’n abân 
Zerkhō inchoi phatak a re ajōng kakōn nôk sik kae.” 

Vōihni changna Syria Re Kōn 
23Reng Benhadad ṭōnpui karôn he’n ahnenga anti, “Israelhei pathen chu 
chingtlâng pathen kae, hiva jâra anmani’n antator me kae. Phaichama re 
nitlo’nchu, eini’n nitor nger sik hei. 

24Tûnchu, vaikarôn 32 hei kha losōt hei ruh khana ram thōia hlamkakei sik he’n 
manthleng hei ruh. 

25Hivasōa nang ani kadahlon remi jahrep, shakor leh shakor gâri in-anghrep a 
bek mantûp nôk hei roh. Eini’n Israelhei hi phaichama re nituk sik hei, atunchu 
eini’n nitor sik jo hei.” Reng Benhadad in kahnōma anṭong mansena kha amajôm 
jo. 

26Zerkhō a’nchoi pha Benhadad in aremi amantûp a, Israelhei chunga re katlo 
sik Aphek khōpuia injôk jo hei. 

27Israelhei kha anbek mantûp heia revon invon jo hei; hmating insôn heia 
Syriahei leh hmai inhnget a rephōr inhnia intung hei. Israel remihei kha, 
ramhânga Syria remi kasip a aka-om hei kha leh nite hei pha, ke rup kasintek hei 
kapōa inhmu jo hei. 

28Sânkathem inkhat Reng Ahab hneng kasea ahri, “Hivahi RŌNGPU ṭonghri kae, 
‘Syria he’n kei hi chingtlâng Pathen kae, phaicham ta changmak anti eng, ke’n 
anmani remi katamtak hei chunga torna kapek sik chei, nang leh namipui he’n 
kei hi RŌNGPU eng kae tia nanmanhret sik eng.’” 

29Ni 7 hi Syria leh Israelhei kha, hmai inhngettō heia anrekura ka-om hei. Ni 7 
tluk ning khan re intlo jo hei, Israel he’n Syriahei kha 100,000 anthat hei. 

30Akahring seng kha Aphek khōpui kalen shunga katlân hei, khana khan khōpui 
kur kachima remi 27,000 adehlon nôk hei. Benhadad um khōpuia hin katlân 
inhlut jo, inn inkhat achortinga den a inthup a ka-om. 

31Aṭōn karônhei ahnenga kase heia anhri, “Israel renghei chu lungset kathemhei 
tia kanthei. Keini borapōn kankhōna kansuia khana kanhrak a hrui kanrôna 
Israel rengpa hneng hlutna sik a ṭong apek roh, nahringkhō ahuk thei khet chea 
kae.” 

32Khava jâra ankhôna borapōn anjema, hrui anhrak a an-ora Ahab hneng kase 
heia anvahri, “Nasōk Benhadad in ahringkhō sik ngekna anei che.” Ahab in 
amasôn hei, “Ama tûn kapha alakahring mo? Kaṭha! Ama kha kei hneng chu 
sōpui inkhat kapō kae.” 

33Benhadad sōk-hei khan akaṭha mêrchîkna anhngâk ṭhak a, Ahab in “sōpui” tia 
ahrisōt kha khava phatak a khan anmatua anhri jo, “Nang in nahri kapōa, 
Benhadad hi nasōpui kae!” Ahab in ṭong amasōa, “Kahnenga heiṭhōi ruh.” 
Benhadad kha aheitlung pha Ahab in ashakor gâria chōngpuina sik a abek jo. 

34Benhadad in ahnenga ahri, “Kapa’n napa hnenga inphut alopek khōpui rakip 
kha kamale sik che, khana kapa’n Samaria khōpuia invei tlona hmun asyem 
kapōa nang in Damascus a nasyem thei sik a kae.” Ahab in amasôn, “Khavakha 
achang inchu, ke’n nang kamasō sik che.” Ama leh inhnōmtōna ansyema amanse 
jo. 

Sânkathem in Ahab Themmô Apek 
35 RŌNGPU ṭongpek dungjuia sânkathem rup-hei kâra inkhat in aloi sânkathem 
inkhat hneng aheivōk roh tia ṭong apek. Tâk inkhatpa khan hnōm mak jo, 

36khava jâra ama’n inkhatpa hneng ati, “RŌNGPU ṭongpek nang in najui mak jâra 
nang in kei nadahlon lim eng leh shabakkai inkhat in athat sik che kae.” Khana 
ama’n adahlon lim leh, shabakkai kahonga inkhatpa kha athat jo. 

37Khava sōa hiva sânkathem hi ahlop inkhat hneng kasea ahri, “Kei eivō roh!” 
Hiva mipa hinchu avōk jo; inhnaktak a avōk a sânkathempa kha sungbi intôn jo. 

38Sânkathem kha ahme thupna sik, ahmai kha pōn vâng akatoma, kasea hlam 
sira kangir, Israel rengpa hong sik kha aleihngâk a ka-om jo. 

39Rengpa hlam a ahong pha, sânkathem in abek a ati, “Reng Kalûr, kei rehmun a 
re intuk enga remi inkhat in inrepui mi inkhat ahei sura kahnenga ahei thōia 
hinga ahri, ‘Hiva mipa hi hrung kaṭha roh, ama atlânsōt inchu khava sik a nang 
hringkhō napek sik kae, achangmak leh leichoia dangka 3,000 napek sik kae.’ 

40Tâk-kha ṭōn ralak a ka’nsaler kathi, mipa kha leikatlân jo.” Khava pha rengpa’n 
amasôn, “Nang karâkna sik kha nabinga na’nhri sōt jo, khava karâkna kha napek 
sik kae.” 

41Sânkathem khan ahmaia katōmna pōn kha ahliksōt jo, hiva phatak a hin 
rengpa’n ama kha sânkathem inkhat kae tia amanhret jo. 

42Sânkathem khan rengpa hneng ahri, “Hivahi RŌNGPU ṭonghri kae: ‘Ke’n that sik 
a ṭongpek kanei jo mipa kha nang in namasō jo jâra, ama hringkhō kathlenga 
nang hringkhō napek sik kae, khana ama remihei namasō hei jâra nang remihei 
suk manhmang sik hei kae.’” 

43Reng kha malung kana tak leh kachâmtak a Samaria a-inna inle jo. 

Renghei Inkhatna 21 

Naboth Vomhrui Rahōn 
1Jezreel a ka-om reng-innpui sira Naboth intipa vomhrui rahōn inkhat anei. 

2Ni khat hin Ahab in Naboth hneng ahri, “Navomhrui rahōn hi ke’n nei jo rong; 
kei innpui hnengtak kae, ke’n anse-hleina rahōn sik a ram hi kamadu. Hiva 
kathlenga vomhrui rahōn akaṭhachet kapek sik che, achangmak leh namadu’n 
chu aman katamtak kapek sik che.” 

3Naboth in amasôn, “Kapu kapa heia inphut hiva rahōn hi kachen kae. Nang pek 
sik hi RŌNGPU’n hnōm mak a kae.” 

4Naboth ṭonghri khan Ahab kha malung hōimakna leh hnuknat pum a a-inna 
kase jo. Ama rakhuma kajea ahmai bang lang ahnget a, bu sâk mak jo. 

5Anuhmei Jezebel kha ahnenga kasea ader, “Heisa mo hingtuk hrep namalung 
akahōi mak? Heisa mo bu nasâk mak?” 

6Ama’n amasôn, “Naboth in kei hneng ṭong ahri jâra kae. Ke’n avomhrui rahōn 
rachôk rong achangmak leh hiva kahlang kathlenga inkhat pek rong kava ti, tâk 
rahōn kha kei taneithei changmak atia kae!” 

7Jezebel in amasôn, “Nang reng che mo, a-emak leh changmak che mo? Rakhuma 
inphut thōi roh, kahōitak a om roh, bu sâk roh. Naboth rahōn kha ke’n 
kamanchen sik che.” 

8Hivasōa amanu’n chithi ahlek amazet, Ahab rahming asun, reng mêrchîkna kha 
akatat, khana ṭōnpui karônhei leh Jezreel a hlamkakeihei hneng atir jo. 

9Chithia khan hinga ati, “Thlai hngōina sik kani inkhat phôngsōt ruh, mipui 
ankhenga bek hei ruh, khana Naboth kha kajana hmun pek ruh. 

10Ahmai kunga Pathen leh reng kahâksêr che kae tia ama inher sik a 
mikaṭhamak 2 jongsōt ruh. Khava sōa ama kha khōpuia inphut keisō inna hlung 
vâng denghlon ruh.” 

11Ṭōnpui karônhei leh Jezreel a hlamkakei he’n Jezebel ṭongpek kha antlosōt jo. 

12Anmani’n thlai hngōina sik kani inkhat anphôngsōt a, mipuihei anbek mantûp 
hei, khana Naboth kha kajana hmun anpek a kae. 

13Mikaṭhamak 2 hei khan Naboth kha mipui hma, Pathen leh rengpa ahâksêr hei 
antia anmaher jo, khava jâra khōpui kalen vângting ama kha ankeisōt a hlung 
vâng andenghlon jo. 

14“Naboth kha anthat jo” tia Jezebel hnenga ṭong kha anleitir jo. 

15Jezebel in ṭong kha atheilim leh Ahab hneng ahri, “Naboth kathi jo. Tûnchu 
vomhrui rahōn nahnenga ajōr hnōm mak kha se ina valo jo roh.” 

16Khava phatak a khan Ahab kha vomhrui rahōn kalo sik a kase jo. 

17Hivasōa Tishbea sânkathem Elijah hneng RŌNGPU’n ahri, 

18“Samaria ka-om Reng Ahab hneng se roh. Ama Naboth vomhrui rahōnna 
navahmu sik, khava kalo sik a a’ntluk kae. 

19RŌNGPU ke’n ahnenga kahei hri kae tia hripek roh, ‘Mipa kha nathatsō leh 
akarōi kapha nalo sik jo mo?’ Hivahi kei tahri kae tia hripek roh, ‘Naboth thisen 
ui in amalekna hmuntak a khan, nang thisen um ui in amalek sik kae!’” 

20Ahab in Elijah ahmu pha ati, “Ka’nrepui, nang kahnenga akajōng nôk che mo?” 
Elijah’n amasôn, “Ôk, kei kahong eng, nang in RŌNGPU hmit-enna akadik mak ṭōn 
tlona sik a nabinga pui katluk a inpek sōt jo che. 

21Khava jâra RŌNGPU’n nahnenga ṭong hi ahria kae, ‘Ke’n nachunga inhmangna 
kahei choi sik. Nang leh inkâr sik me khana nang innshunga pase rakip, naipang 
leh upa ṭhenloa damak jo hei ning. 

22Nang innshung um Nabat sapa Jeroboam innshung leh Ahijah sapa Reng 
Baasha innshung kapōa hongkachang sik, ajârchu nang in Israelhei kha setna 
shunga naṭhōi manhlut hei jâra kahnuk namanthak chet-chet a kae.’ 

23Khana Jezebel chunga chu RŌNGPU’n ahri, amanu kalōng kha Jezreel khōpuia 
uihe’n ansâk sik. 

24Nang innshung mi, khōpuia akathi rakip uihe’n ansâk sik hei, khana ramhânga 
akathi rakip hmuthong he’n ansâk sik hei.” 

25(RŌNGPU hmit-hmua Ahab kapō akadik mak tlona sik a pui katluk a a’npek sōt 
tûte inkhat leiom mak, heirakip hi anuhmei Jezebel mathokna jâra kae. 

26Israel mipui he’n hma ansong pha RŌNGPU’n ahnong sōt jo hei, Amor mihei 
omchen kapōa, ama’n limsyem akamuk a inzakpui ka-om tak setna atloa kae.) 

27Elijah’n aṭong hri achai pha, Ahab in apōn akei hlera alosōt a, borapōn a’nsi jo. 
Bu sâk mak jo, borapōn a’nsi pum a kaje jo, malung kanguitak leh inrengtak a 
kalôn lele jo. 

28Sânkathem Elijah hneng RŌNGPU’n ati, 

29“Ahab in ka-âng shunga a’nsinsak dân so nahmu mo? Ama’n hinga atlo jâra 
ama hring kârseng chu inrengna kha achunga mathlung mak jo ning; asapahei 
hringkhō shunga Ahab innkōhei chunga inrengna kamathlung sik jo.” 

Renghei Inkhatna 22 

Sânkathem Micaiah’n Ahab Insing theina sik a Ahri pek 
(2 Th 18.2–27) 

1Abân kum 2 shunga Syria leh Israelhei kâra mōngna leikaleng, 

2tâk-kha kum 3 tlukna Judah Reng Jehoshaphat in Israel Reng Ahab inhmupui 
sik a leikase. 

3Ahab in aṭōn karônhei hneng ader hei, “Gilead a Ramoth hi Syria rengpa kut a 
inphut lo malena sik heite nitlo mak hi heijâra mo? Hivahi einita kae!” 

4Ahab in Jehoshaphat hneng ader, “Ramoth a re tlona sik a nasepui sik eng mo?” 
Jehoshaphat in amasôn, “Nang na’ntluk pha, kei intluk sik eng, karemihei, 
kashakor remi he’m intluk sik hei. 

5Tâk-kha hmatak a RŌNGPU ṭong der hi rih.” 

6Hiva Jâra sânkathem 400 kapō hei abek hei, khana ader hei, “Kei akase enga 
Ramoth kabuhlu sik mo, kabuhlu mak sik mo?” Anmani’n anmasôn, “Buhlu 
roh. RŌNGPU’n torna apek sik che.” 

7Tâk-kha Jehoshaphat in ader, “RŌNGPU avea nider theina sik a sânkathem ahlop 
om mak jo mo?” 

8Ahab in amasôn, “Imla sapa Micaiah inti inkhat laka-om. Tâk-kha ama chu 
kahōt, ajârchu ama’n heitikchena kei sik a akaṭha inkhatbek hriphung mak a kae; 
akaṭhamak rōk aphông.” Jehoshaphat in amasôn, “Khanga nahri mak sik kae!” 

9Hivasōa Ahab in ṭōnkarôn inkhat abek a Micaiah inrangtak a avakabek sik a 
amanthei. 

10Reng 2 hei kha rengpōn kalen an-insia, Samaria kur kekot kunga anlen in-
ongna an-dônna in-ong hei, anmani ângshunga sânkathem rakip he’n ṭong 
ansânsōt a kae. 

11Ankâra Chenaana sapa Zedekiah’n thir raki inkhat asyema Ahab hneng ahri, 
“RŌNGPU’n ahri kha hi kae: ‘Hiva vâng hin Syriahei re natlo sik hei kae, khana pui 
katluk a nator sik hei kae.’” 

12Sânkathem alakseng inum khanga anhri et jo. Anmani’n, “Ramoth chunga re 
tlo roh, nang in nator sik. RŌNGPU’n torna apek sik che,” anti. 

13Khava pha, Micaiah kabek sik a akase ṭōnpui karônpa khan ahnenga ahri, 
“Sânkathem alakseng in rengpa hmesōna sik anhri et jo, nang um khanga nahria 
kaṭha jôk sik jo.” 

14Tâk-kha Micaiah’n amasôn, “Akahring RŌNGPU kapan a intep eng ama tahri rōk 
kha ke’n kahrisōt sik!” 

15Reng Ahab hmaikunga asōk pha, reng in ahnenga ader, “Micaiah, kei leh Reng 
Jehoshaphat akase unga Ramoth kantabuhlu sik mo, kantabuhlu mak sik mo?” 
Micaiah’n amasôn, “Kōn ruh! Nangni’n nantor sik. RŌNGPU’n torna apek sik chei.” 

16Tâk-kha Ahab in amasôn, “RŌNGPU rahminga kei hneng nahri pha, akadik 
hrisōt roh! Heija hrep mo nahnenga khavakha kahri pek sik che?” 

17Micaiah’n amasôn, “Ke’n Israel remihei kha akakhem ka-om mak kemōng 
kapōa tlâng chunga khin a’nchai kathek sōpet hei kha kahmu. 
Khana RŌNGPU’N ahri, ‘Hiva mihei hi hlamkakei neimak hei; inna kamōnga se jo 
hei rasoh.’” 

18Ahab in Jehoshaphat hneng ahri, “Ama hin kei sik a heitik che’num akaṭha 
hrimak ning tia ke’n kahri pek che changmak mo? Ahei tik a akaṭhamak rōk ahri 
kae!” 

19Micaiah’n abân ahri nôk a, “Tûn RŌNGPU’n heimo ahri rangei ruh! 
Ke’n RŌNGPU kha angeva rakip ahnenga kangir heia, marvâna alen in-ongna a’n-
ong kha kahmu. 

20RŌNGPU’n ader, ‘Ahab kha Ramoth a asena sik leh anhei thatna sik a tu’n mo 
ahōn sik?’ Ngeva ṭhahrep he’n inkhat anhri, alak he’n ahlop inkhat anhri, 

21RŌNGPU hmating rathla inkhat kahonga ahri, ‘Ke’n ama kahōn sik.’ 

22RŌNGPU’n ader, ‘Heikhonga mo?’ Rathla khan amasôn, ‘Kei kase sik eng, Ahab 
sânkathem rakip akadik mak kamanhrisōt sik hei.’ RŌNGPU’n ahri, ‘Se roh. vahōn 
jo roh. Nang in nator sik,’ ati.” 

23Khana Micaiah’n achaina ahri, “Akasōk kha hinga kae. RŌNGPU’n 
nasânkathemhei hi maleisei amanhrisōt hei kae. Tâk ama khet inchu inrengna 
nachen sik a ṭong akam jo kae!” 

24Khava pha Zedekiah in Micaiah hneng ahnaia angambe akaben pek, khana 
ader, “Heitik pha khan mo RŌNGPU rathla’n kei adahlon enga nang hnenga ṭong 
ajōng hri?” 

25Micaiah’n amasôn, “Hiva ṭong hi nang in inchôrtinga den shunga inthupna sik 
a natlân inhlut pha leh na’nhret sik jo.” 

26Reng Ahab in aṭōnpui karôn inkhat hneng ṭong apek a, “Micaiah kha sur roh, 
khōpui vaikarônpa Amon leh rengsapa Joas hneng ṭhōi roh. 

27Kurkhum shunga thōnna sik khana kei kadam a kaho’nle mak kârseng buhlom 
leh tui rōk anleipekna sik a manthei hei roh,” ati. 

28Micaiah’n ka-ônga aphông, “Nang kadam senga nahong inle’nchu RŌNGPU’n kei 
hneng ṭong ahri mak jo e-nâng!” ati. Ama’n abân ahri, “Mi rakip in kaṭong hri hi 
rangei ruh,” 

Ahab Thi 
(2 Th 18.28–34) 

29Khan chu Israel Reng Ahab leh Judah Reng Jehoshaphat in Gilead a Ramoth 
khōpuia re katlo sik a kakōn hei. 

30Israel Reng Ahab in Jehoshaphat hneng ati, “Kei chu hme hlop a insyem sik eng, 
tâk nang chu narengpōn insi ina se roh.” Khang’khan Israel reng kha hme hlop a 
insyema rehmun a kase jo. 

31Syria rengpa’n shakor gâri katôr hlamkakei 32 hneng Israel reng tei loa alak-
hei hneng re antukmakna sik ṭong apek hei. 

32Achang jâra anmani’n Jehoshaphat anhmu pha, ama kha Israelhei reng kae tia 
anleilo, re tuk sik a ama langting inhe jo hei. Tâk Jehoshaphat kha ahei-ông pha, 

33anmani’n ama kha Israel reng changmak ti anmanhret a anretuk kabâng jo hei. 

34Khava pha shunga, Syria remi inkhat in the inkhat ahei kâpsōt a Ahab rengpa 
a-ômpho injōmna kâk kavea hong kathlenga akâp masuk jo. Ashakor gâri 
katôrpa hneng, “Kei intôn jo eng,” tia ka-ông. “Inhe inna rehmun a inphut 
vângting atôrsōt jo roh,” ati. 

35Re kha a’nhnak chet-chet jo pha, Reng Ahab in Syria mihei langting a-en ṭhak 
a, ashakor gâri chunga ka-oma kae. A’ntônna thisen kalōng khan ashakor gâri 
chung kha kachōr sōhêr jo, khana khōhleia chu kathi jo. 

36Kani atlâk sik jo pha Israelhei hneng ṭongpek inkhat anmanse, “Mi rakip ama 
ama ram leh khōpui et a inle jo hei rasoh!” anti jo. 

37Khang’khan Reng Ahab kathi jo. Akalōng kha Samaria khōpuia anrôna anvûm 
jo. 

38Ashakor gâri kha Samaria tuikhura ansôp, RŌNGPU’n hinga kasōk sik ati kapōa, 
khana khan uihe’n athisen kha anmalek khana noti he’num insi inthengna jo hei. 

39Ahab in aleitlo ṭōn rakip, saiha vânga a-innpui amanret khana khōpui asak 
rakip, Israel Renghei Thuhming Rabua inzet. 

40Ahab athi pha ama kathlenga asapa Ahaziah reng kachanga kae. 

Judah Reng Jehoshaphat 
(2 Th 20.31—21.1) 

41Israel a Reng Ahab vai rôna kum 4 tlukna shunga, Asa sapa Jehoshaphat in 
Judah reng hongkachang, 

42akum 35 achang pha, khana ama’n Jerusalema kum 25 vai arôna kae. Anu 
rahming Azubah inti, Shilhi sanu kae. 

43Ama hma aleika-om apa, Asa kapōa, RŌNGPU hmit-enna akadik atloa kae; tâk-
kha kamukna hmunhei chu suk manhmang mak hei, khana mihe’n marim katui 
rona leh inthoina khana khan antloṭhak a kae. 

44Jehoshaphat in Israel reng leh inchamna anleisyem. 

45Jehoshaphat in aleitlosōt rakip, ama kahrâng tak a are tlona hei, Judah Renghei 

Thuhming Rabua inzet a kae. 

46Apa, Reng Asa hringlaia aleika-om pase leh nuhmei noti a’nṭang hei, khōvelhei 
maichâma ṭōn inzenhei kha, ankhenga ama’n damak jo hei. 

47Khava pha Edom ram a reng leiom mak; Judah rengpa takadeisōt reng 
kathleng inkhat in vai aleirôn. 

48Jehoshaphat in Ophir ram a sana valona sik a tôr sik, tui-ôngpuia akalôn 
rakōng kalen aleisyem hei; tâk khahei kha Eziongeber hmun a kakōi heia katla 
inhlut heia intôrthang mak jo hei. 

49Khava pha Israel a Reng Ahaziah’n amihei leh Jehoshaphat mihe’n antôrsapna 
sik a aleihri, tâk Jehoshaphat in leihnōm mak jo. 

50Jehoshaphat kathi jo khana David khōpuia renghei thlâna anvûm jo, khana 
asapa Jehoram in ama kathlenga reng inṭang jo. 

Israel Reng Ahaziah 
51Judah Reng Jehoshaphat in avai rôna kum 17 atluk kum a Ahab sapa Ahaziah 
kha Israelhei reng hongkachang, ama’n Samaria a kum 2 reng inṭanga kae. 

52Ama’n akaṭhamak apa Ahab, anu Jezebel, khana Israelhei setna shunga a’nṭhōi 
inhlut Reng Jeroboam omchen kha ajuia, RŌNGPU kadōia setna atloa kae. 

53Ama hma a aleika-om apa kapōa, ama’n Baal kha akamuk arazen kae, khana 
Israelhei Pathen, RŌNGPU hnuk kha amannat chet-chet a kae. 

Renghei Inhnina 

Renghei Inhnina 1 

Elijah leh Reng Ahaziah 
1Israel rengpa Ahab thisōa, Israelhei chunga Moab he’n re anleidōia kae. 

2Rn Ahaziah kha Samaria areng-innpui chungden a inphut heikatla a rahnaktak 
a intôn a kae. Khava jâra ama’n Philisti khōpui Ekron hei Pathen Baalzebub 
hneng ama akadam sik mo, akadam mak sik mo, tia akader sik a mi atir hei. 

3Tâk-kha RŌNGPU ngeva inkhat in Tishbea ka-om sânkathem Elijah hnenga ṭong 
ahei pek, Reng Ahaziah ṭongkarônhei inhmupui sik leh anhnenga hinga akader 
sik a, “Heisa mo Ekron Pathen Baalzebub mansena kader sik a akase chei? Israel 
a Pathen om mak jo tia mo nantamandon? 

4RŌNGPU’n hing’hin ahri tia rengpa hneng vahri ruh, ‘Na’ntônna inphut dammak 
jo tin; kathi sik jo che!’” RŌNGPU ṭong apekna dungjuia Elijah khan avahri jo, 

5ṭongkarônhei kha rengpa hnenga inle jo hei. Ama’n, “Heisa mo ajōng inle chei?” 
tia ader hei. 

6Anmani’n anmasôn, “Keini’n pase inkhat kan-intōpui ama’n kanhong inlena sik 
leh RŌNGPU’n nahnenga hinga ahri tia amanthei ung, ‘Nang in heisik a mo Ekron 
pathen Baalzebub hneng ṭong kader sik a mi natir hei? Israel a Pathen om mak 
tia mo namandon? Natak intônna inphut dammak jo tin che, kathi sik jo che!’ 
ati!” 

7Rengpa’n aleider hei, “Mipa hme kha heikhonga mo kati?” 

8Anmani’n anleimasôn, “Ama kha shavun zakkō inse inkhat a’nsi khana akhōn 
shavun hrui vânga akhit.” “Rengpa’n ka-ôngsōt a, “Khavakha Elijah kae,” ati. 

9Ama’n Elijah kaṭhōi sik a, ṭōnkarôn inkhat leh mi 50 atir hei. Ṭōnkarônpa khan 
Elijah kha hmebung chunga avaratōa ahnenga anti, “Pathen mi, rengpa’n 
heihong roh ati.” 

10Elijah’n amasôn, “Kei hi Pathen mi kachang inchu chungvâna inphut hmei 
jōngtla sona nang leh namihei that chei rasoh!” Khava phatak a hmei 
jōngkatlasuk a ṭōnkarônpa leh amihei kha athatsō jo hei. 

11Rengpa’n ṭōnkarôn inkhat leh ami 50 atir nôk heia, tlâng kaketou heia Elijah 
hneng anvahri, “Pathen mi, rengpa’n inrangtak a jōng ṭum roh ati!” 

12Elijah’n amasôn, “Kei hi Pathen mi kachang inchu marvâna inphut hmei jōngtla 
sona nang leh namihei thatsō chei rasoh!” Khava phatak a Pathen hmei kha 
jōngkatla a ṭōnkarônpa leh amihei kha athatsō jo heia kae. 

13Ave nôk a rengpa’n ṭōnkarônpa inkhat leh ami 50 aleitir nôk hei. Ama’n 
hmebunga kaketoua Elijah ke kunga inkuna aleider, “Pathen mipa, kei leh 
kamihei alungset roh. Kanhringkhō hi ahukpek roh! 

14Ṭōnkarôn 2 hei leh anmihei marvâna inphut hmei in alei kângthat jo hei; tâk-
kha kei chu eilungset roh!” 

15 RŌNGPU ngeva khan Elijah hneng ati, “Ama leh inṭhōi ruh, ṭitmak roh.” Khava 
jâra Elijah’n ṭōnkarônpa leh rengpa hnenga kase jo hei 

16rengpa hneng aleiti, “RŌNGPU tahri kha hi kae: ‘Israel a pathen aka-om mak 
kapōa nang in Ekron pathen Baalzebub hneng ṭong nava mander hei jâra 
dammak jo tin che, kathi sik jo che!’” 

17Elijah hneng RŌNGPU taleihri kapōa Ahaziah kha kathi jo. Ahaziah’n sapase nai 
leinei mak, khava jâra Judah ram a Jehoshaphat sapa Jehoram in vai aleirôn kum 
2 tlukna khan, anaipa Joram in athlenga reng leikachang. 

18Ahaziah in aleitlo ṭōn rakip Israel Renghei Thuhming Rabu a inzet a kae. 

Renghei Inhnina 2 

Elijah Marvâna Ṭhōitoua A-om 
1 RŌNGPU’n Elijah kha marvânting thlisip vânga aṭhōisōt sik kani kha kahong jo. 
Elijah khana Elisha kha Gal a inphut leikasōk hei 

2hlam a khanga anselai Elijah’n Elisha hneng ahri, “Tûn hivahin inhnga jo 
roh; RŌNGPU’n Bethel a sena sik ṭong apek jo eng.” Elisha’n amasôn, “Akahring 
ṭhak RŌNGPU leh nang rangei manlûrna chei jâra intep eng, nang dahlon mak che 
ning.” Khang’khan Bethel katlunga kase jo hei. 

3Khana aka-om sânkathem rup khat Elisha hneng kase heia anleider, “Nakapu hi 
tuning RŌNGPU’n aṭhōisōt sik jo kae ti hi nang namanhret mo?” anti. Elisha’n 
amasôn heia, “Ôk, kamanhret. Tâk-kha khava chungchânga inbek mak rih,” ati. 

4Khava pha Elijah’n Elisha hneng ahri, “Tûnchu nang hin leiom jo roh. RŌNGPU’n 
Jerichoa sena sik ṭong apek jo eng,” ati. Tâk-kha Elisha’n amasôn, 
“Akahring RŌNGPU leh nang chunga rangei manlûrna chei jâra intep eng, nang 
masō mak che ning,” ati. Khava jâra Jericho ting kase jo heia kae. 

5Khava hmun a aleika-om sânkathem rup khat kahong heia Elisha hneng 
anleider, “Nakapu hi tuning RŌNGPU’n aṭhōitou sik kae ti hi namanhret mo?” 
Elisha’n amasôn heia, “Ôk, kamanhret. Tâk-kha khava chungchânga inbek mak 
rih,” ati. 

6Hivasōa Elijah’n Elisha hneng ahri, “Tûnchu hivahin leiom jo roh, RŌNGPU’n 
Jordan tuidunga sena sik ṭong apek jo eng.” Tâk-kha Elisha’n amasôn, 

“Akahring RŌNGPU leh nang rangei manlûrna jâra intep eng, nasōk ke’n masō 
mak che ning.” Khang’khan anmani khanga kase jo hei, 

7khana sânkathem 50 he’n Jordan katlung anjui hei. Elijah leh Elisha kha tuidung 
panga le’nhnga hei, khana sânkathem 50 hei khan bongkhat inkâra kangir hei. 

8Khava sōa Elijah’n a zakkō inse kha alosōt a akaje jo, khan vâng khan tui kha 
avōk a lang hnia inthensōt jo, khana ama leh Elisha kha kachârbera tuidung 
rekhat ting anrakan jo. 

9Khana khan, Elijah’n Elisha hneng ahri, “Kei hi ṭhōitoua ka-om mak hma hin 
nang in namantlo hnōm eng heimo ka-om hri jo roh.” Elisha’n amasôn, “Ke’n 
nakahlang kathleng torna sik nang ratha neina kha chenna nei rong.” 

10Elijah’n amasôn, “Khava khachu akabei mak ngekna kae. Tâk-kha kei ṭhōitoua 
ka-om pha nang in nahmu tor eng inchu nachentor sik; nang in nahmu tor mak 
eng inchu chentor mak tin che.” 

11Khanga anselai inbek heia kae; manhret manloa shakorhei takei hmei gâri 
inkhat in ankâra jōng kaṭum jo, khana Elijah kha thlisip in aṭhōitou jo. 

12Elisha’n khavakha ahmua Elijah abek a “Apa, apa! Torna kanei Israelhei 
kahrungpa! Nang kase jo che!” Khana ama’n Elijah kha avea hmu nôk mak joa 
kae. Inrimtak a Elisha’n azakkō inse kha hêr hnia akei hlera kae. 

13Khava sōa Elijah hnenga inphut ajōng inhlik sōt zakkō inse kha ahrut a inle jo 
khana Jordan tuidung panga kangir jo. 

14Elijah zakkō inse vânga khan tuia avōk a ahri, “Elijah Pathen, RŌNGPU kha khon 
mo ka-om jo?” Khava sōa vōi khat nôk tuia zakkō vâng khan avōk pha tui kha 
alang inhnia inṭhensōt jo, khana ama kha rekhat ting kase joa kae. 

15Jerichoa sânkathem 50 hei kha ama anhmu pha anti, “Elijah ratha neina kha 
Elisha hnenga kachu jo!” Anmani ama inhmupui sik a leikase hei, ahmai kunga 
inkun jo hei, 

16khana anmani’n anti, “Keini ratha kahrat rōk pase 50 ka-om ung. Eini se me 
sona, na-oja kha vajong rih. RŌNGPU rathla’n aṭhōia hmebunga achangmak leh 
phaicham inkhat a aleidahlon um aya.” Elisha’n amasôn hei, “Changmak, nangni 
vase hêrmak ruh.” 

17Tâk-kha ama’n ahnōm mak lai seng ankahnot a amanse jo hei. Mi 50 hei khan 
kase heia ram inshângna leh inhnemna rakip a ni 3 kahlut a anvajong jo, tâk-kha 
hmutor mak heia kae. 

18Hivasōa Jerichoa anmani leikahngâk a ka-om Elisha hnenga hong inle hei, 
ama’n anhnenga ahri, “Ke’n vase mak ruh leitimak chei eng mo?” 

Elisha Ṭōntlo Inlak-hei 

19Jerichoa ka-om mi ṭhahrep in Elisha hneng kase heia anhri, “Nang inchu 
namanhretsa kapōa, oja, hiva khōpui hi akaṭhatak inkhat kae, tâk tui hi ṭhamak 
naite insetsō bât heia kae.” 

20Ama’n ṭong apek heia, “Bephu ther inkhat a chi ajing thōn una heichoi ruh.” 
Anmani’n khavakha anheichoi, 

21khana ama’n tuiripût hmun a khan vakasea chi kha amathlâk a ahri, 
“RŌNGPU ṭonghri kha hi kae: ‘Ke’n tui hi kaman theng jo, thi leh nat khana 
naidông insetna masōk mak jo ning.’” 

22Khana inphut tui kha Elisha’n ahri kapōa intheng jo. 

23Elisha’n Jericho adahlona Bethel a sik kase jo, khana hlamdunga khōpuia 
naipang ṭhahrep heikasōk heia anleidei kathok jo, “Lukekpa, hinna inphut sesōt 
jo roh!” antia leikapeng hei. 

24Elisha’n akahnungting ahmai amahea kasang kanga a-en 
hei, RŌNGPU rahminga pase naihei kha ahâksêr jo hei. Khava sōa kavom apui 2 
ratukōk a inphut heikasōk heia pasenai 42 hei kha anhar anhak a ankeihler jo 
hei. 

25Elisha’n Carmel tlânga jōng kakea khana hnunga Samaria a hong inle jo. 

Renghei Inhnina 3 

Israel leh Moab Kâra Re 
1Judah reng Jehoshaphat in kum 18 reng ajōng chang pha, Ahab sapa Joram in 
Israelhei reng le’nṭang, ama’n Samaria a kum 12 vai aleirôn. 

2RŌNGPU kadōia setna aleitlo, tâk apa leh anu Zezebel kapōa mikaṭhamak chu 
leichang mak; apa’n aleisyem Baal limsyem kamukna kha akei mathlâk a kae. 

3Kha’num, ama mak hma Nebat sapa Reng Jeroboam kapōa Israel sahei setna 
hlam a aleiṭhōi hei, leihai mak a kae. 

4Moab a Reng Mesha kha kemōng aleivei khana akum katai ama’n Israel rengpa 
hneng kemōngte 100,000 ṭim, khana kemōng 100,000 a inphut sahme aleipek. 

5Tâk-kha Ahab rengpa thisō kahnunga chu Mesha’n Israel chunga re aleitlo jo. 

6Khava phatak a Joram in Samaria adahlona aremihei aleikhôm mantûp hei. 

7Ama’n Judah Reng Jehoshaphat hneng ṭong inkhat atir, “Moab rengpa’n 
kachunga re avatuk jo; ama dōina najōng inthōpui sik eng mo?” Reng 
Jehoshaphat in amasôn, “Kei nang kabôm sik ka-om eng, karemi khana kashakor 
ka-om hei. 

8Re sōna sik a khova lang intong mo nijui sik?” Joram in amasôn, “Hlam kasei 
kha nijui sik, Edom ramhâng intongtinga.” 

9Khang’khan Reng Joram leh inṭhōia Judah leh Edom renghei kasesōt jo hei. 
Anmani’n ni 7 anse kahnunga tui hmumak jo hei. Anmani tuirôn hei kha anran 
leh mihei sik a heite om mak jo. 

10Reng Joram in ka-ônga, “Eini inhmang jo me! RŌNGPU’n eini 3 hi Moab rengpa 
kut a apek sōt jo me,” ati. 

11Khava pha Jehoshaphat in ader, “Hinahin RŌNGPU hneng akadertor sânkathem 
inkhat om mak a mo?” Reng Joram rehlam kakei inkhat in amasôn, “Shaphat 
sapa Elisha kha hin ka-om. Ama hi Elijah inthōpui mi kae.” 

12Rn Jehoshaphat in ahria, “Ama chu akadiktak sânkathem kae.” Khava jâra reng 
3 hei kha Elisha hneng leikase hei. 

13Elisha’n Israel rengpa hneng aleiti, “Heisa mo ka’nthōpui sik che? Se ina nanu 
leh napa hei taleider sânkathemhei kha vader hei roh.” Joram in aleimasôn, 
“Changmak! Keini reng 3 ung hi Moab rengpa kut a anikapek sōt kha RŌNGPU kha 
kae.” 

14Elisha’n aleimasôn, “Ke’n karazen akahring RŌNGPU rahminga a’ntep eng kae, 
Judah rengpa Jehoshaphat kha ke’n kalei kajamak a achang inchu nang leh heite 
inmatna leinei mak me. 

15Tûn mahring katumthei mi heijong roh.” Mahring katumpa’n bunglir aheitum 
pha RŌNGPU ratha hratna kha Elisha chunga hei ka-om jo, 

16khana ama’n ahri, “RŌNGPU ṭonghri kha hi kae: ‘Hiva kavadung kachâr shunga 
khur chosōt hei ruh. 

17Thli leh khōsûr nanhmu mak inum khurhei kha tui kasip phet hei sik, khana 
nangni leh nanranhei ta-in sik a hingja ka-om sik.’” 

18Elisha’n ahri manjōm a, “RŌNGPU sik a chu hiva tlo sik hi kabei hêr, ama’n 
Moab-hei kha torna amannei sik chei. 

19Anmani rekur kaṭha inkhâr khōpui rakip nangni’n nantor sik hei; anmani 
theikara rakip nantuktan sik hei, antuiripût rakip nanmanchâr sik hei, khana 
ram thai kanei anhleipuk hei hlung makhu sia nandapek sik hei.” 

20Ajînga jîngkâra, angaia inthoina pha, Edom tinga inphut tui jōng kalōng inphut 
a ralei akachûm pet jo. 

21Moab he’n anmani re kasō sik a reng 3 kahong jo hei ti hi anthei pha, re 
hmangchâk kachoi thei seng upa inphut naipang katlung anlei beksōt heia 
anramria repa anleihngâk jo. 

22Ajînga jîngkâra anmani anhei thō pha, kani khan tui chunga asat manvâr kha 
thisen kapōhrep a kasen a inhmu jo. 

23Anmani’n ka-ông heia, “Hiva hichu thisen kae,” anti. “Reng 3 hei remihei inkhat 
leh inkhat a’ntha jo hei kachang sik! Vase me son anrephōr vachom rih!” anti. 

24Tâk-kha anmani’n rephōr hmun kha anvatlung pha chu Israel he’n anmani 
anhlō heia anhnong male jo hei. Israel he’n khanga anhnong heia Moab-hei kha 
anleithat jo hei 

25ankhōpuihei kha ansuk manhmang jo hei. Anmani ram thai ka-om hleipuk 
anpetana anse pha Israel he’n hleipuk kha asipna katlunga hlung inkhat ṭim 
anhlon mathlâk a andahlon; anmani’n tuisi hei tui manpût mak jo hei, khana 
theikung hei antuk thlek heia kae. Achaina pena reng-innpui Kir Heres rōk kha 
andahlon jo; hlung hlon kathem he’n akimvea ankakekhum tlit a hivahi’m 
andeng manset jo. 

26Moab rengpa’n re intuk kha tor mak jo eng ti kha aheimanhret pha ama’n chem 
kachoi remi 700 aṭhōi heia inrepuihei sukkhōi heia Syria rengpa hnenga tlân sik 
a aleitlo jo, tâk-kha leitor mak jo. 

27Khava jâra asapa upapen, arengchang kathleng sik kha aṭhōia, Moab pathen 
hnenga atōk a, khōpui bang hnenga inthoina anei jo. Khavakha anhmu pha Israel 
mihei kha kaṭi jo heia anrama inle jo hei. 

Renghei Inhnina 4 

Elisha’n Renghmei Sara Inkhat A’nthōpui 
1Sânkathemhei kâra sânkathem inkhat nuhmei renghmei inkhat in Elisha hneng 
kasea avahri, “Apu, kapuise kathi jo! Nang in namanhret kae, ama kha Pathen 
kaṭit mi kae, tâk-kha kapuise’n ahring lai misêr ajing aleibatna mi khan kasapa 
2 hi sōk manchang sik a ankaṭhōi sik kahong sik a kae.” 

2Ama’n ader a, “Nang sik a heimo katlo pek sik che? Na-inna heimo nanei, 
amanthei roh? “ Olive thaitui dana bephu inkhat tei loa alak heite inkhatbek om 
mak,” tia amanu’n aleimasôn. 

3“Nasir navena ka-om hei hneng se ina anbe karōk nator chen a heivai roh,” tia 
Elisha’n amanthei. 

4“Khava sōa nang leh nasapahei na-inn shunga hlut ina nakot khâr ruh, thai kha 
be karōk heia khan sun ruh. Asip pha leh khavakha asira da ruh,” ati. 

5Khava jâra nuhmei khan asapahei leh a-innshunga kahlut heia kot akam jo, 
asapahei khan behei kha ahnenga anheichoi pha olive thai bete kha aloa be 
karōk heia khan asun jo hei. 

6Be senghei kha anmansip jo pha, amanu’n bephu alaka-omsa mo tia ader hei. 
Asapa inkhat in, “Khavakha achaina jo kae,” ati. Khava pha olive thai lōng kha 
inhnga jo. 

7Nuhmei kha sânkathem Elisha hneng inle nôk a sânkathem khan ama hneng 
ahri, “ Olive thai kha jōr ina nasêrbat rakip kha sinna jo roh khana a’nhlei kha 
nang leh nasahei sâk sik katluk sik.” 

Elisha leh Shunema Mikaneinu 
8Ni khat hin Elisha kha mikanei nuhmei inkhat omna Shunema leikase. Nuhmei 
khan Elisha kha bukasâk aleibek, khava ninga inloa Elisha’n Shunema kasea 
nuhmeinu inna bu aleisâk ṭhak a kae. 

9Nuhmei hin apuise hneng ati, “Hina akahong ṭhak pasepa hi mi intheng kae tia 
kamanhret. 

10Eini inn chunga dente inkhat ama sik sak pek rih, khava khan jekhum inkhat, 
dokhâng inkhat, in-ongna inkhat khana thaihmei inkhat dapek rih, ama’n 
aheiphâk me akaia a-omtheina sik.” 

11Ni khat Elisha’n Shunema ajōng inle pha a-inn den a khan châm inhnga sik a 
leikaketou. 

12Ama’n asōkpa Gehazi hneng nuhmeinu kabek a asena sik amanthei. Nuhmei 
khan ahong pha, 

13ama’n Gehazi hneng ahri, “Eini sik a rangei kachang rakip pekna sik a ama’n 
khōdengthei adena rakip jâra khan heimo katlo pek tor sik der roh. Rengpa 
hnenga achangmak leh rehlam kakeipa hnenga kei kase leh ama sik a ṭong kaṭha 
inkhatbek um amanhri hnōm thei sik enga kae.” Nuhmei khan ahei masôn, 
“Kamihei kâra hin kei tarangei rakip katluk a kanei.” 

14Elisha’n Gehazi hneng ahri, “Khan chu ama sik heimo katlo pek thei ka-om?” 
Ama’n ahei masôn, “Kaṭha, nuhmei hi sapa neimak, apuise’m kater jo.” 

15Elisha’n ṭong apek a, “Nuhmei kha hin ahongna sik ti roh.” Nuhmei kha 
kahonga kot khâra kangira ka-om, 

16Elisha’n amanu hneng ahri, “Akumting hiva phatak a hin nang in sapa inkhat 
napom sik.” Nuhmei kha ka-ônga, “Oh! Oja, nasōk kei hneng ahōn mak roh. Nang 
chu Pathen mi che kae!” 

17Tâk-kha Elisha’n aleihri kapōa, akumtinga khava pha khan sapa inkhat anei jo. 

18Kum ṭhahrep sōa, savōk pha, jîngkâr inkhat a sakakhôm hei leh hleipuk a aka-
om apa hneng naipangpa kha leikase. 

19Manhret phâkloa naipang khan apa hneng, “Kalu intôn jo! Kalu intôn jo eng!” 
aleiti. Apa’n asōk inkhat hneng, “Naipang kha anu hneng vathak roh,” ati. 

20Sōkpa khan naipangpa kha anu hneng avathak, anu’n kani sûnṭim katlunga 
apom khava pha kathi jo. 

21Nuhmei khan naipang kha Elisha den a aṭhōitoua jekhuma amanjea kot khâr 
akirtlit a aheidahlon jo. 

22Khana amanu’n apuise abek a ahri, “Sōk inkhat shakōrtung inkhat leh hin 
heitir roh. Elisha sânkathem hneng se sik kasōk jo. Tor chenna inranga hong inle 
sik eng.” 

23Apuise’n ader, “Heisik a mo, tuning avakase sik che? Tuning hi Châmhngat kani 
ning um changmak khana thlalir ninga revei um changmak.” Nuhmei in amasôn, 
“Heite timak.” 

24Amanu’n shakōrtung kha achōnga sōkpa hneng ṭong apek, “Shakōrtung kha 
inranga manse roh, kei in jâmdet a manse roh katimak hma seng man-êng mak 
roh.” 

25Amanu kasesōt jo, Elisha omna Carmel tlânga kaketou jo. Akahlajap a ahonglai 
Elisha khan nuhmei kha aheihmu, asōkpa Gehazi hneng ahri, “Enroh, Shunema 
nuhmei kha kahong! 

26Inranga se ina apuise leh asapa, khana heirakip akadam hei mo vader roh.” 
Nuhmei khan Gehazi hneng heirakip kaṭhapet tia amasôn, 

27tâk-kha amanu’n Elisha hneng ahong pha ahmai kunga inkuna ake kha akakō 
tlit a ka-om jo. Gehazi’n amanu kha namsōt sik a aleitlo, tâk Elisha’n ahri, “Abinga 
dahlon roh. Amanu inrimna inhnaktak hi hmumak che mo? RŌNGPU’n hiva 
chungchânga amanthei mak a kae.” 

28Nuhmei khan ahnenga ahri, “Oja, ke’n sapa kaleider che mo? Hiva kapō 
inhōrna amannei mak roh kati che changmak a mo?” 

29Elisha’n Gehazi hnengting inhea ahri, “Inrang roh! Kakhōnghre hi choi ina se 
roh. Nang in hlam a mi na’ntōpui hei kha rakôkna sik ngirmak roh, mihe’n 
anrakôk che’num anmani masônna sik a pha manhmang mak roh. Inna khan 
vasehrek inna kakhōnghre hi naipangpa chunga vada roh.” 

30Nuhmei khan Elisha hneng ahri, “Akahring RŌNGPU leh nang chunga kataksena 
chei vânga khan intep eng, khachu nang dahlon mak che ning!” Khana anmani 2 
kahong sōm jo heia kae. 

31Gehazi’n hma aleikeia kasea naipangpa chunga khōnghre kha avada jo, tâk-kha 
naipangpa kha ahei hring nôkna rasa a-emak leh mêrchîkna heite inhmu mak a 
kae. Khava jâra Gehazi’n Elisha inhmupui sik a he’nlea ahei hri, “Naipangpa kha 
thōimak jo.” 

32Elisha kha aheitlung jo pha, abing rōk a den shunga kahlut a jekhum chunga 
naipangpa akathia a-om kha avahmu jo. 

33Ama’n kot aleikhâr a RŌNGPU hneng aleider. 

34Khava sōa naipangpa chunga inbok a abei, ahmit, akut-hei leh naipangpa bei, 
hmit leh kut chunga amantōk chak heia ada hei. Naipangpa taksa chunga a’nbok 
khum achang jâra, naipang taksa kha hong kalum jo. 

35Elisha kha kaṭhōisōt a den shunga khan kase lelea, hong inle nôk a naipangpa 
takchunga inthlong nôk a kae. Naipangpa kha vōisari hong inthia, ahmit-hei ahei 
mahlang jo. 

36Elisha’n Gehazi abek a naipangpa nu kha ahei bekna sik amanthei. Amanu 
aheihlut pha ama’n ahnenga ati, “Nasapa hin ka-om jo.” 

37Amanu Elisha ke kunga katlu jo, ahmai in ralei amantôn jo; khana asapa kha 
a’nṭhōia kasōk jo. 

Ṭōn-inlak Inhni 
38Pha khat a, ram pumpuia ṭâm leika-om, Elisha’n Gilgal a he’nle jo. Sânkathem 
rup khat hei amanthei hei lai, anmani hei sik a bephu kalentak inkhat hmei 
chunga manchōnga hme leh anse-hleina sōngna sik asōkpa hneng amanthei. 

39Ankâra mi inkhat in hlei laia vakasea anse-hleina ajing ahei ṭhōt. Ama khan 
hrui injâm aleiratō, khana ûmkha ahei rôn tor seng ahei choi. Ahei rôn heia, a-ât 
heia an sōngna anhapsa jo hei, heimo kae ti chu leimanhret mak. 

40An kha mihei tasâk sik a anheithur jo pha, anhong mantemlim leh anmani’n 
Elisha hneng heika-ông heia, “Hivahi tûr inhapsa jo!” antia sâk mak jo hei. 

41Elisha’n thlai kha ajing ader hei, ama’n be shunga khan asun mathlâk jo khana 
ati, “Anmani sik a akatamdet thurpek hei ruh.” Khava sōa chu ansâk inum heite 
timak jo. 

42Pha khat nôk a, Baal Shalisha inphut mi inkhat kahong, khava kum a ahma 
kakeipen sânga inphut antasyem buhlom apheng 20 leh sabor anta-ât therbi 
ajing leh Elisha sik a ahei choi. Elisha’n asōkpa hneng sânkathem rup-hei kha 
aveina sik a amanthei, 

43tâk-kha ama’n amasôn, “Hivahi mi 100 sik a katluk sik tia namandon mo?” 
Elisha’n ahei masôn, “Antasâk sik a pek hei roh, ajârchu RŌNGPU’n ati kae 
anmani’n ansâk sik khana a’nhlei um laka-om sik.” 

44Khava jâra sōkpa khan thlai kha anmani hmaikunga adônpek jo hei, 
khana RŌNGPU’n ahrina kapōa ankheng in ansâk a ajing um la’nhleia a kae. 

Renghei Inhnina 5 

Naaman Amandam 
1Syria rehlam kakeipa Naaman kha Syria rengpa’n kajana leh maritna aleinei hêr 
ajârchu, Naaman jâra RŌNGPU’n Syria remihei kha torna aleipek hei. Ama kha 
sepei kalen inkhat leikae, tâk-kha akakhôk tak vunnat a leikana a kae. 

2Israelhei chunga re anvatuklai Syria he’n rehringa anta heisur nuhmeinai 
inkhat Naaman nuhmei sōk a le’nṭanga kae. 

3Amanu khan akapunu hneng hing’hin ahri, “Samaria ka-om sânkathem hnenga 
kapu hi avase tor inchu tia kamandon! Ama’n chu anat hi amandam tor sik a 
kae.” 

4Hiva ṭong hi Naaman in athei pha, rengpa hneng vakasea, naipangnu tahri kha 
avahri jo. 

5Rengpa’n ati, “Israel rengpa hneng vase roh, khana hiva chithi hi vapek roh.” 
Khava jâra Naaman in dangka 30,000, sana ahar 6,000 khana pōnret akaṭha 10 
achoia leikase. 

6Achithi choi khan hinga inzet: “Hiva chithi hin kei ṭōnpui karônpa hme malârna 
anei sik. Anat hi nahei mandam sik a kamadu.” 

7Israel Rengpa’n chithi kha atei pha, apōn akei hlera amalung inhmakban joa 
kaṭongsōt jo, “Syria rengpa’n heikhong inmo ke’n hiva mipa mandamna sik a 
angeitō eng? Hringna leh thina ratha kanei Pathen inkhat a mo amandon jo eng? 
Hivahi ama’n kei leh innâk phutna sik a atlo jo kae, inhret jo!” 

8Omchen kasōk kha sânkathem Elisha’n athei pha rengpa hneng ṭong hi 
amanrôn: “Heisik a mo namalung khangtuk a namandong? Pasepa kha kahnenga 
heitir roh, Israel shunga sânkathem ka-om ti hi kamanhmu sik!” 

9Khan chu Naaman in ashakor leh gârihei leh kase jo, khana Elisha inn kekot a 
inhnga jo. 

10Elisha’n asōk inkhat ama hneng atira Jordan Tuidunga vōi 7 ahlut a a’nsôp 
inthengna sik, khana anat kha adam petna sik avamanhri jo. 

11Tâk-kha Naaman in ahnuk anat rei jâra hinga ahri, “Ke’nchu ama kha heikasōk 
sik a kha apathen RŌNGPU hneng aderpek sik eng, kanatna bihei hi akut a 
anikachi pek sik eng khana amandam pek sik eng tia kaleimandon kae! 

12Khava chung nôk a, Damascus kahnungtinga Abana leh Pharpar tuidunghei 
kha’n Israel shunga tuidung rakip hei kanek a ṭhadet mak hei mo? Khavahei 
khan leikahlut thei eng khana kanat hi leikadam thei enga kae!” 

13Asōk he’n ahnenga kase heia anleihri, “Oja, sânkathem in heikhat a’ntak tlo sik 
a amanthei che’nchu, khavakha natlosōt sik kae. Tûnhin heisa mo tui shunga 
akahlutmak sik che khana a’nthengsōt mak sik che?” 

14Khan chu Elisha mansena kapōa, Naaman in Jordana vakaṭuma vōi 7 vakahlut 
a kae, khana ama kha kadampet jo. Atak vun kha naite vun kapōa angaia hong 
kaṭha jo. 

15Ama’n amihei seng leh Elisha hneng ansor nôk a anvahri, “Tûnchu Israel 
Pathen tei loa pathen ralak om mak tia kamanhret jo; achang jâra Oja, kei kutchoi 
hi arahlâng pek roh.” 

16Elisha’n amasôn, “Ke’n karazen akahring RŌNGPU rahminga, kei a’ntep eng hi 
kae, ke’n kutchoi inkhatbek rahlâng mak ning.” Naaman in arahlângna sik a 
rahnak a ahri, tâk lopek mak jo. 

17Khana Naaman in ati, “Kei kutchoi hi nalopek mak jo eng inchu, ka-innting 
karôn sik a hiva hmun a inphut ralei pi shakōrtung 2 tarôn tor sik apek roh, 
ajârchu tûnna inphut chu RŌNGPU hneng tei loa pathen ralak-hei hneng inthoina 
a-emak leh romanvâm tōkna ke’n tlomak jo ning. 

18Tâk-kha Syria pathen Rimmon bek-inna kei rengpa leh inṭhōia kase pha khana 
kanva kamuk pha chu RŌNGPU’n kei hi arangei mandam sik eng tia inhōr eng. 
Sôilo jen a RŌNGPU’n arangei mandam sik eng!” 

19Elisha’n ati, “Kamōnga se jo roh.” Khana Naaman kha kasesōt jo. Ama kha hlam 
bongkhat lim lakase, 

20Elisha sōkpa Gehazi’n abinga aleimandon, “Naaman in ka-oja hneng heite pek 
loa amanse jo! Syria mipa pekna so arahlâng sik kae. 
Akahring RŌNGPU rahminga, akahnung kathlur sik khana heikhat ahnenga 
inphut kalo sik.” 

21Khang’khan Naaman kahnung athlur jo. Mi inkhat in akahnunga ahei katlân 
kha Naaman in aheihmu pha, ama intōpui sik a ashakor gâria inphut kaṭum jo, 
khana ader, “Heimo akadik mak aka-om jo?” 

22Gehazi’n amasôn, “Khanga changmak, tâk-kha Ephraim tlânga ka-om 
sânkathemhei kâra mi 2 kahong hei, dangka 3,000 leh pōn arabo 2 nantapek sik 
heia akahri sik a ka-oja’n ahei tir eng kae.” 

23Naaman in amasôn, “Dangka 6,000 hi lo roh.” Alona sik rahnak a ahria, dangka 
kha mârsha inhnia athōna pōn 2 leh inṭhōia asōk 2 hneng apek hei, Gehazi 
hmating amanse jo hei. 

24Elisha omna bung kha antlung pha Gehazi’n mârsha 2 kha aloa innshunga 
achoi manhlut jo. Hivasōa Naaman sōk-hei kha atir male jo hei. 

25Gehazi kha innshunga kahlut jo, Elisha’n aleider, “Nang khon mo avakase che?” 
Ama’n amasôn, “Khonte vasesōt mak eng, oja.” 

26Tâk-kha Elisha’n ahri, “Pasepa khan nang inhmupui sik ashakor gâria inphut 
aṭumsuk pha kei rathla a khava hmun a aka-om eng changmak enga mo? Hivahi 

dangka, pōn, olive thei, khana thei rahōn, kemōng leh sehrat khana sōk-hei 
rahlâng phat changmak a kae! 

27Khana tûnchu Naaman nat kha nang chunga hong kakop sik jo, nang leh 
nasōnhei chunga ahei tik a nanrôn sik jo!” Gehazi khan vâng asōk pha nat kha 
arôn jo, ataksa vun kha kavur kapōa kabang pet jo. 

Renghei Inhnina 6 

Hreicha Hrutna 
1Ni khat Elisha ta-ensui sânkathem he’n ahnenga inphin heia, “Ni-omna inn hi 
kasin rei! 

2Jordana thing ajing hong tukna sik a ṭong apek roh, ni-omna sik a hmun inkhat 
sakna sik a tlo rih,” anti. Elisha’n amasôn heia, “Kaṭha jo,” ati. 

3Ankâra mi inkhat in anmani leh inṭhōia ama ahongna sik a angêk, ama’m 
kahnōm jo. 

4Anmani kasepet jo hei. Anmani Jordan antlung pha ṭōntlo anphut jo. 

5Ankâra mi inkhat in thing ahei tuk pha, manhret lo theiloa hreicha kha tuia 
inthingsōt a katla jo. Ama’n Elisha hneng ka-ônga, “Oja, heimo katlo sik jo? 
Hreicha kha mita kaheivai kae,” ati. 

6Elisha’n aleider, “Khontak mo akatla?” Pasepa khan ahmun kha amanthei, 
khana Elisha’n sung inkhat atuktana tuia amathlâk, khana inphut hreicha kha 
ahei manlângsōt a kae. 

7Ama’n ṭong apek a, “Hrut jo roh,” ati, khana pasepa khan inkuna ahrut joa kae. 

Syria Remi Torna hei 
8Syria reng khan Israelhei leh re aleitlo. Ahlam kakeihei leh inbek heia rephōr 
syemna anleikadei. 

9Tâk-kha Elisha’n chu Israel reng hnenga ṭong amanrôn, khava hmun hnenga 
semakna sik a gîkna aleipek, ajârchu Syria he’n anhlō heia anhngâk heia kae. 

10Khava jâra Israel rengpa’n khava hmun a aka-om hei kha ṭong aleipek heia 
anmani kha inhrungtak a leika-om jo hei. Hivahi ave-avea aleikasōk jo kae. 

11Hiva chunga Syria rengpa kha amalung leihōi hranghra mak; Aṭōn karônhei 
abek heia aleider hei, “Nankâra Israel rengpa kabôm mi tu mo aka-om chei?” 

12Ankâra mi inkhat in ahei masôn, “Reng Kalûr, tûte om mak ung. Nang innden 
shunga marûk ṭonghei kapha sânkathem Elisha khan Israel rengpa hneng 
amanthei kae.” 

13Rengpa’n ṭong apek heia ati, “Ama khon mo aka-om jōngsōt ruh, ke’n ama kha 
kasur sik.” Elisha kha Dothana ka-om ti hi anhri pek pha. 

14ama’n shakor kachōng leh shakor gâri kachōng remi hingja aleitir hei. 
Anmani’n khōpui kha jâna vakatlung heia ankakekhum jo. 

15Ajînga jîngkâr hmatak a Elisha sōkpa hongkathōi jo, inna inphut vângting 
kasōk, Syria remi he’n shakor leh shakor gâri leh khōpui ankimve bit a an-om 
kha ahmu jo. Ama’n Elisha hneng inlea vaka-ông jo, “Oja, eini inhmang jo me! 
Heipen mo nitlo sik jo?” ati. 

16Elisha’n amasôn, “Ṭitmak roh, anmani hmangchâk kanek a eini hmangchâk 
katamchet a kae.” 

17Khava sōa ama’n derna anei, “O RŌNGPU, ahmit mahlâng pek ina manhmu 
roh!” RŌNGPU’n aderna kha ahnōm pek, khana Elisha sōkpa khan tlâng ting ahei-
en pha Elisha kimvea hmei shakor leh shakor gâri akasiptak hei kha aleihmu. 

18Syria he’n anhei buhlu pha Elisha’n ader, “O RŌNGPU, hiva remihei hi anhmit 
mancho pek hei roh!” RŌNGPU’n aderna kha ahnōm pek a anhmit amancho pek 
jo hei. 

19Khan chu Elisha’n anhnenga kasea ahri, “Nangni hlam nanṭhe jo; nangni 
khōpui jong kha hivahi changmak. Kei ajui ruh, nangni tajōng pasepa hneng ke’n 
ṭhōi chei rong.” Khana Samaria katlunga aṭhōi jo hei. 

20Anmani’n khōpui kha anhlut lim leh, Elisha’n derna aneia, “RŌNGPU, anhmit 
mahlâng pek jo hei roh, khō manhmu jo hei roh.” RŌNGPU’n aderna kha athei pek 
a, anhmit amanhmu jo hei, khana anmani kha Samaria shunga ka-om jo hei ti hi 
anmanhret jo. 

21Israel rengpa’n Syria remihei ahmu pha Elisha hneng ader, “Oja anmani hei hi 
kathat sik hei mo? Kathat sik hei mo?” ati. 

22Ama’n amasôn, “Nang in re intukna shunga rehring sur hei kapha nathat mak 
sik hei kae. Antasâk leh anta-in sik a pek hei roh, anrengpa hnenga inle hei 
rasoh.” 

23Khava jâra Israel rengpa’n anmani hei sik a sâklôm atlopek hei; ansâk an-insō 
leh Syria rengpa hneng atir male heia kae. Hivasō kahnunga chu Syria he’n 
Israelhei chunga re tlomak jo hei. 

Samaria Antakake khum 
24Pha chomkhat sōa Syria Reng Benhadad in Israel dōina aremihei seng ahei 
thōia Samaria ankekhum pet jo. 

25Ankekhum jo jâra khan khōpui shunga sâk katâng kha kakhôk hêr jo, khachu 
shakōrtung lu inkhat a dangka 80 anpek khana pherva ek gram 200 a dangka 
chêng 5 ṭim anpek a kae. 

26Israel rengpa kha khōpui rape hnenga kalôn lelea aleiomlai nuhmei inkhat in, 
“Kei a’nṭhōipui roh, Reng Kalûr!” tia leika-ông. 

27Ama’n aleimasôn, “RŌNGPU’n nang a’nthōpui mak che’nchu, ke’n heikhong 
inmo ka’nthōpui tor sik che? Ke’n gehu achangmak leh ju kanei mo kae? 

28Nachâmna kha heimo kae?” Nuhmeinu’n amasôn, “Tening khan nuhmeinu hin 
keisa sâk rih, abân kania ama sa sâk rih ati. 

29Khava jâra, keini’n kasa kha kansōnga kansâk jo, khana abân kania ama sa kha 
sâk jo ri kanti pha athup a ada jo!” ati. 

30Khavakha atheia, rengpa amalung inreng reia apōn akeihler jo, khana bang 
hnenga kahnaitek a aka-om mihe’n apōn thōiting borapōn a’nsi kha anleihmua 
kae. 

31Ama’n kapenga, “Tuning kani a’nchai mak hma Elisha kha alu katanmak inchu 
Pathen in kei athat rasoh!” ati. 

32Khana ama’n Elisha kajōng sik a mi atir jo hei. Khava pha khan Elisha kha a-
inna ahong kaphâk upa ajing hei leh leika-om hei. Rengpa tahei tir mi kha 
aheitlung mak hma khan Elisha’n upahei hneng ahri, “Sova mikathatpa son kei 
kathat sik a mi ahei tir jo! Tûnchu, ama kha hiva hmun ahong tlung pha, kot khâr 
una ashunga heimanhlut mak ruh. Rengpa atak-khet um ama kahnunga kahong 
sik.” 

33Ama’n khanga ahrisō mak lai, rengpa kha heikatlunga ahri, “Nichunga khōdeng 
theina rakip hi RŌNGPU tahei rônsōt kae! Heisik a mo ama’n heikhat atlona sik a 
kalahngâk ṭhak sik?” ati. 

Renghei Inhnina 7 

1Elisha’n amasôn, “RŌNGPU’n heimo ati hi rangei roh! Jîng kania hiva phatak a hin 
Samaria shunga akaṭhapen Gehu kilograme 3 a achangmak leh satun kilograme 
6 a dangka cheng khat a nanrachôk thei sik jo.” 

2Rengpa taheiṭhōi akahrungpa inkhat khan Elisha hneng, “Khavakha sōk 
theimak ning, RŌNGPU khet in inrangtak a sâng leh be ahei tir inum ethei mak 
ning!” ati. Elisha’n amasôn, “Khava akasōk khachu nahmu sik, tâk-kha nang chu 
thlai inkhatbek kha sâk hêrmak tin che.” 

Syria Remihei Sesōt 



655 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

3Samaria sōngkung kekot a vunnat kakhôk akarôn pase 4 leika-om hei, anmani 
khat leh khat le’nbek hei, “Hiva hmun a hin nithi mak kârseng heisik a mo aka-
om sik me? 

4Khōpuia vase sik um rangei mak, ajârchu khana khan vonṭâma kathi sik me; 
khana hinahin ni-om inum kathi sik me. Khava jâra Syria rephōra vase rih, 
kakhôktak a anta heitlo sik inkhat khachu eini thina kha kae sik, kha’num 
anmani’n nihringkhō ṭhensōt thei um aja a kae.” 

5Khana khō jōng inthim rong ati pha, anmani’n Syriahei rephōra leikase hei, tâk-
kha ahmun kha antlung pha tûte’m leiom mak jo hei. 

6RŌNGPU’n Syriahei kōr a Shakor leh shakor gâri katamtak kachōng remihei 
anhong rasa aleimanthei hei; khana Syriahei khan Israel reng in Hit leh Egypt 
renghei khana anremihei ankabuhlu sik a aheinek jo hei kae tia anleimandon. 

7Khava jâra khova khōhleia Syriahei kha ahringna sik a katlânsōt jo hei, anpōn-
inn, anshakor, anshakortung hei, khang’khan anrephōr anleidahlon jo hei. 

8Pase 4 hei khan rephōr hmor antlung pha, pōn-inn inkhat shunga kahlut hei, 
khana aleika-om thlai ansâk an-in jo, dangka, sana, khana pōn leh der antahmu 
kha anlo jo, khana kasesōt heia anvathup jo hei; khana hong inle nôk heia pōn-
inn inkhat kahlut hei, khang tlit a anleitlo nôk a kae. 

9Khan chu anmani khat leh khat inbek hei, “Eini’n hinga nitlo mak sik kae! Eini’n 
ṭong kaṭha nithei pha, nibing rōk sik a nithup mak sik kae. Eini’n ajîng katlunga 
nihrisōt mak inchu, sôilo jen a karâkna nichen sik kae. Inrangtak a se me son, 
reng ṭōnpui karônhei hneng vahri jo rih!” anti. 

10Khava jâra anmani’n Syria rephōr kha andahlona Samariating inle heia kekot 
kahngâk-hei anbek heia anhri, “Keini Syriahei rephōra vakase ung, tûte hmumak 
hei ung, rasa um theimak ung, shakor leh shakōrtung hei inkhit mak hei rephōr 
kha Syria he’n antadahlon jo ka-ang.” 

11Kot kahngâk he’n khōtlâng an-ôn jo, reng-innpuia thang anvakōi jo. 

12Khava pha kha jân lakae, tâk-kha rengpa kha ajekhuma inphut kathōia ahlam 
kakeihei hneng ahri, “Syria remihei ṭōnmantluk kha hripek chei rong! Hiva 
hmun a sâk tâng hi anmanhret, khava jâra anmani’n rephōr andahlona ram thōia 
inthup sik a akase hei kae. Anmani tamandon chu, eini’n khōpui nihei dahlona 
sâk kajonga nisōk pha rehringa ansur sik me khana khōpui hi lo sik tia 
antamandon kae.” 

13Aṭōn karôn inkhat in ahei hri, “Khōpuia ka-om mihei hi akathisa hei leh in-
anghrep a a’nhmang jo hei kae. Achang jâra mi ṭhahrep shakor 5 alaka-om hei hi 
inṭhōi hei sona tir hei rih, hei omchen mo akasōk manhretna nei rih.” 



656 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

14Anmani’n pase ajing ankadeisōt hei, khana rengpa’n anmani kha shakor gâri 
inhnia Syria remihei chunga heimo akasōk va-en ruh tia atirsōt jo hei. 

15Mihei khan Jordan tuidung katlunga kase hei, hlamlen dunga khan Syria 
remihei hmangchâk khana pōn leh der hei antlânsōt laia antadahlon hei 
anhmusōt hei. Khava sōa anmani hong inle heia rengpa hnenga thang ankōi jo. 

16Samaria mihei kha kasōk heia Syria rephōr kha anvachom joa kae. 
Khana RŌNGPU taleihri kapōa akaṭhapen gehu kilograme 3 achangmak leh satun 
kilograme 6 a dangka cheng khat rōk a anjōr joa kae. 

17Hing’hin leikasōk, khachu khōpui kot kha Israel rengpa’n ama kahrungpa 
ṭongpek thōia alei manhngâk hei. Khana Rengpa’n Elisha inhmupui sik a 
aleiselai, Elisha’n aleisânsōt kapōhrep a, mipui he’n akahrungpa kha anchōn 
rachi pha anthat jo. 

18Elisha’n rengpa hnenga khava pha khan chu Samaria shunga gehu akaṭhapen 
kilograme 3 a-emak leh satun kilograme 6 kha dangka cheng khat a a’njōr sik 
kae aleitipek, 

19khava ṭong kha ṭōnkarônpa khan amasôn, “Khavakha sōk theimak 
ning, RŌNGPU khet in inrangtak a sâng leh be ahei tir sik inum changthei mak jo 
ning!” aleitia kae. Khana Elisha’n amasôn, “Nang in khava omchen akasōk 
khachu nahmu sik, tâk-kha thlai inkhatbek sâk hêrmak tin che.” 

20Khavatak kha ahnenga akasōk jo kae, ama kathi jo, khōpui kalen kekot a mipui 
in anchōn that joa kae. 

Renghei Inhnina 8 

Shunema Nuhmeinu Inle nôk 
1Elisha’n asapa amanhring peknu Shunema aka-om nuhmeinu hneng RŌNGPU’n 
kum 7 sâk amantâng sik, khava jâra a-innshung seng hmun khat a ansea anva-
omna sik amanthei hei. 

2Ama mantheina kha nuhmeinu khan ajuia, a-innshung seng Philisti ram a kum 
7 avaka-om sik a kase jo hei. 

3Kum 7 sōa, nuhmeinu khan Israel ram a hong inle, a-inn leh aram kha avea 
achen theina sik a rengpa hneng akader sik a vakase. 

4Rengpa kha Elisha sōkpa Gehazi leh a’nbek hei kha nuhmeinu khan aleihmu; 
Rengpa’n Elisha ṭōn inlak-hei chungchânga aleimanhret hnōm. 

5Gehazi khan heikhonga mo Elisha’n akathi amanhring ti kha rengpa hneng ahri 
pek pha, nuhmeinu khan reng hneng inphinna ahei phut jo. Gehazi khan ahnenga 
ati, “Reng Kalûr, hinahin nuhmeinu kha kahong jo khana asapa Elisha 
tamanhring male kha’m hin ka-om jo!” 



657 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

6Rengpa ṭongderna masônna, amanu khan Gehazi ṭong kha ahri manchên pek jo, 
khava jâra rengpa’n ṭōnpui karôn inkhat abek a nuhmeinu karōi seng, khana 
amanu omakna kum 7 shunga ahleipuk a akasōk sâng man kha’m apekna sik a 
amanthei jo. 

Elisha leh Syria Rengpa Benhadad 
7Syria rengpa Benhadad adammak lai Elisha kha Damascus a kasea kae. Elisha 
khana khan ka-om ti ṭong rengpa hneng anhri pek pha 

8ama’n aṭōnpui karôn inkhat, Hazael hneng, “Sânkathem hneng kutchoi choi pek 
ina RŌNGPU hneng kei hi alakadam sik eng mo aderna sik a vangek roh,” ati. 

9Khava jâra Hazael in Damascus ram a akasōk neinâk akaṭha pepen Sharîngsei 
40 phur arôna Elisha hneng leikase. Hazael in ama kha ahmu pha ati, “Nasōk 
Reng Benhadad in anat hi alakadam sik mo, akadam mak sik jo mo tia nahnenga 
akader sik a ahei tir eng kae.” 

10Khava pha Elisha’n amasôn, “RŌNGPU’n kahnenga amalârpek eng khachu ama 
kathi sik jo; tâk-kha se ina ama kadam sik tia vahri pek roh.” 

11Hivahi ahria Elisha’n Hazael hneng kasang kanga inlaktak a alei ena, Hazael in 
kahōia leisak tor mak jo. Manhret lo theiloa Elisha ahmit rathli hong kasōk jo. 

12Hazael in ader, “Oja, heijâra mo akaṭap che?” Elisha’n amasôn, “Nang in Israel 
mihei chunga ṭit ka-om tak omchen nahei tlo sik hei kha ke’n kamanhret jo. Nang 
in anmani rephōrhei hmei naro sik, rether hme kaṭhapen hei nathat sik hei, ansa 
naipanghei nasuk that sik hei, khana sakarôn nuhmeihei anvon na-ât khōipek 
sik hei.” 

13 Hazael in amasôn, “Heikhong inmo khangtuk hrep ratha kanei sik? Kei chu 
heite emak eng.” Elisha’n amasôn, “Nang in Syria reng kachang sik che, RŌNGPU’n 
amalârpek jo eng.” 

14Hazael in Benhadad hneng inle jo, ama’n aheider, “Elisha’n heimo ati?” Hazael 
in amasôn, “Ama’n nang kadam nger sik che ati.” 

15Tâk-kha ajîng kania Hazael khan jânsi pōn inkhat tuia amanchora rengpa kha 
amakhu manhip that joa kae. Khana Hazael khan Benhadad athlenga Syria reng 
inṭang jo. 

Judah Reng Jehoram 
(2 Th 21.1–20) 

16Ahab sapa Joram in Israelhei reng achangna kum 5 atlukna, Jehoshaphat sapa 
Jehoram in akum 32 a 

17Judah reng leikachang, Jerusalema kum 8 reng kachanga kae. 

18Anuhmei kha Ahab sanu kae, Ahab innshung kapōa ama’n Israel renghei 
ṭhatmak hlam kha aleijui jo. Ama’n RŌNGPU dōina setna aleitlo, 

19tâk-kha RŌNGPU’n Judah chu suk manhmang hnōm mak, ajârchu asōkpa David 
sōn leh pâr he’n vaikarôn akachang ṭhak sik hei kae tia David hnenga intepna 
aleineia kae. 

20Jehoram vairôn shunga Edom in Judah kadōia re aleitlo khana ning leh hnōma 
aka-om rengram leikachang. 

21Khava jâra Jehoram in ashakor gârihei leh Zair a kasesōt, khana khan Edom 
remi he’n anlei kekhum jo hei. Jâna ashakor gâri hlamkakeihei leh anhlam 
anpetana katlânsōt hei, khana aremihei kha an-inn et a inṭhensō jo hei. 

22Khana inphut Edom kha Judah inphut ning leh hnōma hong ka-om thang jo. 
Khava phatak a khan Libnah khōpui inum re aheitloa kae. 

23Jehoram ṭōn leitlo akhenga Judah renghei Thuhming Rabua inzet inhlut a kae. 

24Jehoram kha kathia David Khōpui kalena renghei thlâna anvûma kae, khana 
asapa Ahaziah khan athlenga reng kachang jo. 

Judah Reng Ahaziah 
(2 Th 22.1–6) 

25Ahab sapa Jehoram in Israelhei reng arônna kum 12 atluk pha, Jehoram sapa 
Ahaziah’n kum 22 atluk pha, 

26Judah reng hongkachang, Jerusalema kum khat vai aleirôn. Anu rahming 
Athaliah anti, Reng Ahab sanu kae, khana Israel a Omri tunu kae. 

27Innei jâra Ahaziah kha Ahab leh innshung inhnai jo hei khana Ahab innshung 
kapōa RŌNGPU dōina ama’n setna atloa kae. 

28Ahaziah rengpa’n Israel Reng Joram ajuia Syria reng Hazael kadōia re anleitlo. 
Gilead ram a Ramoth a re le’ntlo jo hei, khana Joram kha le’ntôn jo. 

29A-intônna kha adamna sik a Jezreel khōpuia le’nle khana Ahaziah’n khana 
khan akaphâk sik a leikasea kae. 

Renghei Inhnina 9 

Jehu kha Israel Reng sik a Thai Manthina 
1Khava pha Elisha sânkathem in rether sânkathemhei kâra inkhat hnenga ahri, 
“Intluk roh, Gilead a Ramoth a vase roh. Hiva olive thaibe hi inchoi roh, 

2khava hmun natlung leh Nimshi tupa, Jehoshaphat sapa Jehu kha jongsōt roh. 
Aṭim arehei kâra inphut ahlop a innden inkhat a ṭhōi manhlut roh, 

3Olive thai hi alu chunga bunthlōn roh, khana hing’hin ti roh, ‘RŌNGPU’n nang 
ajōngsōt jo che, ti chu nang hi Israelhei reng sik a thai amanthi jo che kae.’ Khava 
sō leh inrangtak a dahlon roh.” 

4Khava jâra sânkathem rether kha Ramoth a kase jo, 

5khana khan sepei hlamkakeihei kha intûpna inkhat a avahmu hei. Ama’n ati, 
“Oja, ke’n nang sik a ṭong inkhat kahei rôn.” Jehu’n ader, “Kankâra tu hneng mo 
nati kha?” Ama’n amasôn, “Nang hnenga kae, Oja.” 

6Khan chu anmani 2 innden inkhat a kahlut heia sânkathem retherpa khan Jehu 
luchunga thai abun a ahri, “Israel Pathen, RŌNGPU’n hing’hin aphôngsōt: ‘Kami 
Israelhei reng sik a nang hi thai kakano che kae. 

7Nang in nakapu rengpa Ahab sapa kha nathat sik kae, khavakha kei 
sânkathemhei leh kasōk ralak-hei ankathat Jezebel kha karâkna kapek theina 
sik a kae. 

8Ahab innshung mihei leh asōnhei ankhenga akathi sik hei kae. Ama innkō 
shunga pase rakip, khangdông leh kater inda mak hei ning. 

9Israel Reng Jeroboam leh Israel Reng Baasha innshunga tlona kapōa ama 
innshung chunga katlo sik kae. 

10Jezebel kha thlâna invûm mak ning; ataksa kalōng kha Jezreel ramṭhen a uihe’n 
antasâk sik kae.’” Hiseng ahrisōa sânkathem retherpa kha inranga kasesōt jo. 

11Jehu’n hlamkakei achangpui hei hneng hong inle nôk a, anmani’n ahnenga 
anleider, “Heirakip akaṭha mo? Khava mi invet khan heimo amadu?” Jehu’n 
amasôn hei, “Ama tamadu kha nangni’n nanmanhret a kae.” 

12Anmani’n anmasôn, “Keini chu manhret mak ung. Ama’n heimo ahri, amanthei 
roh.” “Ama’n amanthei eng khachu RŌNGPU’n hinga aphôngsōt jo: ‘Ke’n nang hi 
Israelhei reng sik a thai kakano jo che kae,’ ati kae.” 

13Khava phatak a Jehu ṭōnpui rônpui hei khan Jehu ngirna sik a kechōnna achung 
pena khan anpōn anmazera anleipha, pengkun antum, khōtlâng an-ôn, “Jehu 
reng kachang jo!” anti. 

Israel Reng Joram Thatna 
14-15Khava sōa Jehu’n Jezreel a aka-om Joram dōina re atlo jo; khana khan ama 
kha Syria Reng Hazael dōina Ramoth rea atak intônbi kha inzenna sik a aleikase 
kae. Khava jâra Jehu’n ahlam keipui hei hneng ahri, “Nangni’n nan-ompui eng 
inchu, Ramoth a inphut tûte inkhatbek sesōt mak ruh, khana Jezreel a mihei 
gîkna vapek mak hei ruh.” 

16Khava sōa Jehu’n ashakor gâri achōnga Jezreel a kase jo. Joram chu anatbi 
ladamloa laka-om, Judah Reng Ahaziah khan aleiphâk a leika-om. 

17Jezreel a ber chunga repa kahngâk mi inkhat in Jehu leh amihei kahong kha 
ahmu hei. “Shakor kachōng mi ṭhahrep ankahong kahmu” tia leika-ông. Joram in 

amasôn “Shakor chunga mi inkhat tir ina, thōn hei mo, inrepuihei mo vaman-en 
roh,” ati. 

18Ṭong karônpa’n Jehu hneng kasea aleider, “Rengpa’n nang ṭhōn inkhat a mo 
akahong che ti kha amanhret hnōm,” ati. Jehu’n amasôn, “Khavakha naṭōn 
changmak! Kakahnung eijui roh,” ati. Repa hngâkna ber chunga ka-om mipa 
khan thang akōia, ṭong karônpa kha akahong rup-hei hnenga katlung jo, tâk 
hong inlemak jo, ati. 

19Ahlop ṭongkarôn inkhat antir nôk, Jehu hneng in-angtlinga ṭong avader. Ave 
nôk a, Jehu’n amasôn, “Khavakha naṭōn changmak! Kakahnung eijui roh,” ati. 

20Ave nôk a mi ka-enpa khan thang akōia ṭong karônpa kha rup-hei hnenga chu 
katlung jo, tâk hong inlemak jo, ati. Khana ama’n ahrisa a, “Rup kâra hlamkakei 
kha invet kapōa ashakor gâri atôr lele, Jehu’m apō!” ati. 

21Rn Joram in ṭong amasōa, “Kashakor gâri kha mantluk ruh.” Gâri anmantluk jo, 
ama leh Reng Ahaziah kha an-gâri et anchōnga Jehu inhmupui sik a antôrsōt jo. 
Anmani’n Naboth hlei laia ama an-inhmupui jo. 

22Joram in aleider, “Mōngna sik akahong che mo?” Jehu’n amasôn, “Heikhonga 
mo mōngna aka-om thei sik? Nanu Jezreel in aleiphut lim leh dôi insânna rakip 
nikâra a-omna shung senga hin?” 

23Joram kha hong ka-ônga, “Ahaziah, hiva hichu reng dōina kae!” atia ashakor 
gâri amahea katlân jo. 

24Jehu’n asai akei dap a aratha rakip vâng athe ajōng kâp pha Joram tukkhumtak 
a amasuk a amalunglai akathi jo. Joram kha atolai chunga katlua kathi jo, 

25Jehu’n ama inthōpui Bidkar hnenga ati, “Akalōng hi kadomsōt ina Naboth hlei 
laia vahlonsōt roh. Kei leh nang in Joram apa Ahab kahnunga shakor nichōnga 
niselai RŌNGPU’n Ahab dōina hinga aleihri hei kha mandonsōt roh: 

26‘Ke’n jâning khan Naboth leh asahei leithina kha kahmu. Khana kei intep eng 
khachu hiva hlei mama hin nang karâkna kapek sik che kae,’ aleiti. Khava jâra 
Joram kalōng hi losōt roh.” Jehu’n a’nthōpuipa kha ṭong apek a, “RŌNGPU intepna 
kha hui atlungna sik a khavakha Naboth hlei laia vahlon jo roh,” ati. 

Judah Reng Ahaziah Thatna 
27Reng Ahaziah’n akasōk omchen kha ahmu jo, Beth Haggan katlunga ashakor 
gâri chunga leikatlânsōt, Jehu’n aleimanlōia. Amihei hnenga, “Ama kha’m thatsōt 
ruh” aleiti, khana Ibleam khōpui hnenga Gur a agâri hlam a atôrlai khan atak kha 
anlei mantôn jo; Tâk-kha Meggiddo khōpui katlunga khanga leikasea khana 
khan vakathi jo. 

28Ama ṭōnkarôn he’n akalōng kha Jerusalema gâri inkhat a anchoia renghei 
thlâna anhrea kae. 



661 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

29Ahab sapa Joram in Israel reng achangna kum 11 tlukna khan Ahaziah’n Judah 
reng aleikachang kae. 

Rengnu Jezebel thatsōtna 
30Jehu kha Jezreel a hong katlung jo. Jezebel in akasōk omchenhei atheia, ahmit 
kajal ateia, asam hei kaṭha nenga akhuia, thlikot a inphut reng-innpuiting khō 
aleithlira leika-om. 

31Jehu’n kekot a aheihlut pha ka-ônga ahei bek, “Zimri nang! Nang, mikathatpa! 
Heijâra mo hin akahong che?” 

32Jehu’n chungting a-enna hei kapeng, “Kei langa mi tu mo aka-om chei?” Reng-
innpui ṭōnkarôn 2, 3 he’n thlisōkot a inphut anhei en, 

33Jehu’n anmani hneng ati, “Amanu kha heihlon mathla ruh!” Anmani’n 
anheihlon mathlâk jo, athisen in bang leh shakorhei kha achen kathek jo hei. 
Jehu’n ashakor leh gâri kha amanu taksa kalōng chunga atôrsōt jo, 

34reng-innpuia kahlut a bu asâk jo. Khava sō rōk a ama’n ati, “Hâksêr jo nuhmei 
kha choi-una vavûm ruh, hei-achang inum, ama reng inkhat sanu kae.” 

35Tâk-kha amanu kavûm sik a akase hei khan alurōk, akut leh akehei ru tei loa 
heite hmumak hei. 

36Omchen hi Jehu hneng anvahri pha ama’n ati, “Hivahi RŌNGPU’n asōk 
sânkathem Elijah hneng hinga kasōk sik aleiti kha kae, ‘Jezebel taksa kha Jezreel 
ramṭhen a uihe’n ansâk sik. 

37Ataksa a’nhleihei kha tute’num ahme anmanhret makna sik ek kapōa inthek 
inchai sik.’” 

Renghei Inhnina 10 

Ahab Sōn leh Pârhei thatna 
1Samaria khōpuia Ahab sōn leh pâr 70 leika-om hei. Jehu’n chithi inkhat amazet 
a khōpui vaikarônhei, khōpuia ka-om hlamkakeihei, khana Ahab innkōhei ka-
ensui hneng chithi aleitir. Chithi kha hinga kae: 

2“Nangni rengpa sōnhei ka-ensui chei kae khana nangni rachamtak a gâri, 
shakor, hmangchâk, rekur tukkhum khōpui nannei hei. Kha achang jâra chithi hi 
nanrahlâng lim bât leh 

3rengpa sōnhei kâra rahōi kasōk sik inkhat kadei una reng manchang ruh khana 
ama kha hukna sik a re kha tuk ruh,” ati. 

4Samaria vaikarôn mihei kha inpir jo hei. Anmani’n anhri, “Heikhong inmo Jehu 
nidōi tor sik? Reng Joram leh Ahaziah inum antadōi tor mak kae.” 

5Khava jâra reng-innpuia ṭōnkarônhei leh khōpui kahrunga ṭōnkarônhei khana 
hlamkakeihei leh anka-ensuihei kha inchun heia hiva ṭong hi anleitir, “Keini hi 
nasōk ung kae, nahri rakip tlo sik a intluk ung. Khana keini’n tûte inkhat reng 
manchang mak ning; kaṭhapen sik nati kha intlo roh.” 

6Jehu’n chithi inkhat amazet nôk a, “Nangni’n kei langa nan-om a, kaṭong pek jui 
sik a nanti’nchu, ajîng kania hiva phatak a hin Ahab sōn leh pârhei lu hei kha 
Jezreel a heichoi ruh,” ati. Ahap sōn leh pâr 70 hei kha Samaria mipui 
hlamkakeihei, ankavei inhring hei ensuina thōia leika-om hei. 

7Jehu chithi anhmu lim leh Samaria hlamkakeihei khan Ahab sōn leh pâr mi 70 
hei kha anthatpet hei, anlu hei kha hraithuk heia anda a Jezreel a Jehu hneng 
anleimanrôn. 

8Ahab sōn leh pârhei lu kha anheichoi jo tia Jehu hneng anmanthei pha, ama’n 
khahei kha buk hnia khōpui sōngkot a amanbuk heia jîngkâr katlunga dana sik 
a ṭong apek hei. 

9Jîngkâra ama sōngkot a vakasea khava hmun a ka-om mihei hneng ahri, “Reng 
Joram dōina ṭōn mantlukna leh ama akathat kha kei eng kae, khava chunga 
nangnihei rahno chenna sik om mak. Tâk-kha hiva rengsahei hi tu’n mo athat 
hei? 

10Hivahin RŌNGPU’n Ahab sahei chunga aleihri kha huitlungna manchênna 
kae. RŌNGPU’n asânkathem Elijah hnenga aleihri seng kha atlosōt jo kae.” 

11Hivasōa Jehu’n Jezreel a ka-om Ahab innkōhei seng, aṭōn karônhei, aṭhōnhei, 
khana thempuhei athatsō jo hei; inkhatbek kahringa damak hei. 

Reng Ahaziah U leh Naihei Thatna 
12Jehu’n Jezreel adahlona Samaria kase jo. Ahongna hin “Kemōng kakhemhei 
Rephōr” inti hmun ajōng phâk pha 

13Judah Reng Ahaziah u leh nai ṭhahrep a’ntōpui hei khana ader hei, “Nangni tu 
chei mo?” Anmani’n anmasôn, “Ahaziah u leh nai ung kae. Keini Jezreel a Rengnu 
Jezebel sahei khana reng innkōhei hneng kajana kapek sik a akase ung kae.” 

14Jehu’n amihei hneng ṭong apek hei, “Anmani kahringa sur hei ruh!” Anmani’n 
ansur heia, tuikhur inkhat hnenga Jehu’n athat jo hei. Anmani ankhenga mi 42 
hei kae inkhatbek akahringa damak hei. 

Ahab U leh Nai A’nhleibang Thatna 
15Jehu’n se aleiphut nôk a, ahlam hrona Rechab sapa Jonadab aleiratō. Jehu’n 
ralamna aneia ahri, “Kei leh nang mandonna in-angtling. Kei nabôm sik eng mo?” 
Jonadab in, “Kabôm sik che,” tia amasôn. Jehu’n amasôn, “Khan chu nakut ahei 
pek roh.” Ankut intu heia Jehu’n atolai chunga akei manke jo, 

16khana ati, “Kei leh inṭhōia se rih khana RŌNGPU hnenga heituk a ṭittak a 
kamalung kapek mo ti kha va-en roh.” An-inhnia Samaria katlunga shakor gâri 
antôra kase hei. 

17Anmani khava hmun kha antlung pha Jehu’n Ahab innkō seng athatpet hei, 
inkhatbek ṭhenmak hei. Hivahi RŌNGPU’n Elijah hneng hinga hong kasōk sik tia 
aleihri kha kae. 

Baal Inmuk hei thatna 
18Jehu’n Samaria mi seng abek mantûp heia ahri, “Reng Ahab in Baal kha 
ajingtehrep arazen kae, tâk-kha kei chu kakhe chet a kakamuk sik kae ati. 

19Baal sânkathem seng heibe hei ruh, Baal inmuk leh thempu rakip heibek hei 
ruh. Tûte hongmak tlomak hei rasoh. Baal hneng ke’n inthoina rōi kalentak 
inkhat katlo sik kae, akahongmak mi kha that sik kae.” (Jehu’n hivahi a’nhlemsak 
a Baal mihei thatpetna sik atlo kae.) 

20Hivasōa Jehu’n ṭong amasō, “Baal kamukna sik kani inkhat kha tep ruh!” Kani 
tepna kha anphôngsōt jo, 

21khana Jehu’n Israel ram pumpuia ṭong amathlung jo. Baal inmuk rakip kahong 
jo hei, inkhatbek vâtmak hei. Anmani ankhenga Baal Bek-inna kahlut hei, kasip 
phet jo hei. 

22Jehu’n a’ntheng pōn leh der katintapa thempu hneng Baal inmuk hei ta’nsi sik 
ahei keisōna sik ṭong apek. 

23Khava sōa, Jehu kha Rechab sapa Jonadab leh inṭhōia bek-inna kahlut hei 
khana ahri, “Baal inmuk mihei rōk hiva hmun a aka-om sik hei kae 
khana RŌNGPU inmuk mi tûte hivahin invei theimak hei ning.” 

24Khan chu ama leh Jonadab in inthoina leh roa tōkna sik Bek-inna kahlut jo hei. 
Ama’n milai 80 hei kha bek-inn vângting ada heia hinga amanthei hei: “Nangni’n 
hiva mihei hi nantathatsō pet sik hei kae; tu mo inkhat in mi amantlânsōt inchu, 
khava kahlanga ama hringkhō a’nlo sik kae!” 

25Jehu’n inthoina kha achaisō lim leh, kot kahrunghei leh ṭōnkarônhei hneng, 
“Hlut jo ruh, thatpet jo hei ruh; inkhatbek manphesōt mak hei ruh!” ati. Anmani 
chemjâm leh kahlut heia anthatpet jo hei, ankathi kalōnghei kha vângting anhei 
keisō heia kae. Khava sōa anmani bek-inn hmun intheng katlunga kahlut heia, 

26kacho intheng kha anheilosōt a hmei vâng anroa kae. 

27Khang’khan a’ntheng kacho leh bek-inn kha te sōkna anhmang jo, tûn katlunga 
laka-oma kae. 

28Khang’khan Jehu’n Israel ram shunga Baal kamukna kha alosōtpet a kae. 

29Tâk-kha, Bethel leh Dan a sana Sehratte limsyem kamukna Israel sahei setna 
langting alei kaching Jeroboam rengpa kha ama’n aleimajôma kae. 

30RŌNGPU’n Jehu hneng ahri, “Nang in Ahab sahei hneng ke’n kamantlo hnōm che 
rakip natlosōt jo. Khava jâra kei intep eng khachu nasōn-napâr he’n khang 4 
katlunga Israel reng akachang sik hei kae.” 

31Tâk-kha Jehu’n Israelhei Pathen RŌNGPU ṭongpek kha malung inthenga leijui 
mak; khava kanek a, Israelhei setna langting aleikaṭhōi Jeroboam omchen kha 
aleijuia kae. 

Jehu Kathi 
32Khava pha RŌNGPU’n Israel ram kha amansin chet jo. Syria Reng Hazael in 
Israel ramṭhen rakip aleilo jo 

33Jordan nisōa Arnon Tuidung pang, thlang tinga Aroer khōpui–Gad, Reuben 
khana Nisō Manasseh-hei omna Gilead leh Bashan ramṭhen inveisa a kae. 

34Jehu’n aleitlo ṭōn rakip, ama invakna hei, Israel Renghei Thuhming Rabu a inzet 
a kae. 

35Ama kathia Samaria a anvûm jo, khana asapa Jehoahaz in athlenga reng 
kachang jo. 

36Jehu’n Samaria a Israel reng kachanga kum 28 vai aleirôna kae. 

Renghei Inhnina 11 

Judah Rengnu Athaliah 
(2 Th 22.10—23.15) 

1Ahaziah rengpa nu Athaliah’n asapa anthat jo ti ṭong athei pha reng-innpuia ka-
om reng innkō rakip thatsōna sik a ṭong apek jo hei. 

2Ahaziah sapa Joas rōk kha leikatlânsōt jo. Ama kha alak-hei leh that sik a leika-
om, tâk-kha anu kasin Jehosheba, Jehoram rengpa sanu khana Ahaziah sik a 
anainu kasōk khan aleiṭhōisōt a kae. Amanu khan ama leh ama inzen mi kha Bek-
inna rekna den inkhat a Athaliah’n athat makna sik a aleithup. 

3Athaliah khan rengnu achanga vai arôn lai Jehosheba’n Joas kha kum 6 anlei 
ensuia Bek-inna aleithup a kae. 

4Tâk-kha kum 7 tlukna khan thempu Jehoiada’n mi atira reng innkō hrungna 
ṭōnpui karôn leh Reng-innpui kahngâk-hei bek-inna anhongna sik a ṭong aleipek 
hei, khana khan ama ṭōn mantlukna rakip chungchânga intepna leh inṭhōia 
amanhnōm jo hei. Ama’n Reng Ahaziah sapa Joas kha anhnenga amanhmu hei 

5khana hiva ṭongpekna hi aleinei hei, “Châmhngat ninga ṭōnkatlo nanhong pha 
sem thuma sem khat in Reng-innpui nantahngâk sik; 

6sem khat khan Sur Kot a nantahrunga akangir sik chei, khana sem khat khan 
kot kahngâk-hei kahnunga nantahngâk a akangir sik chei kae; 

7Châmhngat ninga ṭōnhlam intumak rup 2 he’n reng hrungna sik a Bek-inn kha 
antahngâk sik kae. 

8Nangni’n Reng Joas asena rakip a chemjâm nanmatua nanta-ompui sik kae. Tu 
achang inum nanhnenga akahong mi kha nantathat sik kae.” 

9Ṭōnkarônhei khan Jehoiada ṭongpek kha anjuia anmihei, serninga ṭōnhlam 
intumak hei leh ṭōnhlam intu hei ahnenga anheiṭhōi hei. 

10Ama’n ṭōnkarônhei kha David kasei leh pho Bek-inna antada hei kha aleipek 
hei, 

11rengpa hrungna sik a chemjâm intu mihei kha Bek-inn hmating aman om hei. 

12Jehoiada’n Joas kha aheiṭhōisōt a reng lukhu amankhu jo khana renghei dân 
lekha kha apek jo. Khava sōa Joas kha thai ankanoa reng kachang jo tia anphông 
jo. Mipui he’n ankut ankabena ka-ông heia, “Rengpa ahringsei sôt rasoh,” anti. 

13Rengnu Athaliah’n kot kahngâk-hei leh mipuihei kapeng rasa aleithei, mipui 
intûpna Bek-innting inranga kahong. 

14Khana khan Bek-inn hlutna kacho hnenga reng ather inkhat angir kha aleihmu, 
khavakha tlongai leikae. Ama kha ṭōnpui karônhei leh pengkun katum he’n 
anleikakebit, khana mipuihei khan inpâktak a ka-ông heia pengkun anleitum. 
Athaliah khan malung kana tak a apōn akei hlera ka-ôngsōt a, “Reng kadōi! Reng 
kadōi!” ati. 

15Jehoiada in Athaliah kha Bek-inn vena that sik a leimadu mak, khava jâra 
ama’n remi hlamkakeihei ṭong apek hei, “Amanu hi remihei kâra ṭhōisōt ruh, 
khana ama huk rong tia akahong hei kha that hei ruh.” 

16Anmani’n amanu kha ansur jo, reng-innpuiting anṭhōisōt jo, khana Shakor 
Kekot a khan anthat jo. 

Jehoiada Syem Mantherna 
(2 Th 23.16–21) 

17Thempu Jehoiada’n reng Joas leh mipui ankhenga RŌNGPU mi kachang sik a 
ṭong amantep hei; khana ama’n mipuihei leh rengpa kâra intepna inkhat 
amannei hei. 

18Hivasōa mipui he’n Baal bek-inna kase heia khavakha anvōkkhōi jo; khana 
limsyem leh maichâm andeng khōisō jo hei, khana Baal thempu Mattan kha 
maichâm hma a anthat jo. Jehoiada’n Bek-inn kahngâk sik mi ada hei, 

19khan chu ṭōnkarônhei, reng innkōhei kahrunghei, khana Reng-innpui 
kahngâk-hei khan reng kha Bek-inna inphut Reng-innpuiting anheiṭhōi jo, mipui 

he’n anjui hei. Joas khan Hrungna Kekot a kahlut a ama hmun, reng in-ongna kha 
ahlō jo. 

20Mipuihei kha inpâkna kasip jo hei, khana khōpui kalen kha kadai hnger jo, 
tûnchu Athaliah kha Reng-innpuia anthat joa kae. 

21Joas kha kum 7 ajōng tluk pha Judah reng inṭang jo. 

Renghei Inhnina 12 

Judah Reng Joas 
(2 Th 24.1–16) 

1Israel Reng Jehu’n vai arôn kum 7 tlukna Joas in Judah reng leikachang khana 
ama’n Jerusalema kum 40 vai arôna kae. Anu Zibia kha Beersheba khōpuia mi 
kae. 

2Ahringkhō katlung bit a RŌNGPU lungdo aleitlo, ajârchu Jehoiada thempu khan 
mansena aneia kae. 

3Achang ravâng, khōvelhei kamukna hmun chu suk manhmang mak hei, khana 
mihe’n inthoina leh marim katui rona antlo manjôna kae. 

4Joas in thempu abek heia bek-inna inthoina tōksōt sêr, intanloa inthoina sik a 
sêrbat khana anlungdo hrep a kutchoi pekna hei seng kha da mantûpna sik a 
ṭong aleipek hei. 

5Thempu he’n ama ama tarazen mihei sêr heichoi kha antatinta sik kae, sêr kha 
Bek-inn syem mantherna arangei pha hmang sik kae. 

6Tâk-kha Joas vairônna kum 23 aheitluk katlunga Bek-inn kha leisyem manther 
mak hei. 

7Khava jâra Joas in Jehoiada leh aralak thempuhei abek heia ahri. “Heisa mo Bek-
inn hi nantasyem manther mak? Tûna inphut chu, nantahmu sêr kha indathei 
mak tin; syem mantherna kha tlotheina sik a, sêr kha nantapek manhlut sik kae.” 

8Thempu he’n khavakha anhnōm jo khana Bek-inn anmani’n antasyem manther 
mak sik kha’m kahnōm jo hei. 

9Khava sōa Jehoiada’n thingbôm inkhat akhur avit a Bek-innhei hlutna 
changtinga, maichâm hnenga aleida. Kekot a ṭōnkatlo thempuhei khan kamukna 
akahong hei tapek sêr kha thingbôm shunga khan anthōna kae. 

10Thingbôm shunga sêr katamtak a-om jo pha reng inna a’nzetpa leh thempu 
kha kahong sik hei, dangka kha anmanjor sik khana akahrik kha a’nte sik. 

11Sêr aja kha anmazet manhlut sō leh Bek-inna ṭōn katintahei hneng anpek sik 
hei, hivahi thingṭōn katlohei leh inn kasâk hei hneng pek sik kae. 

12Hlung ṭōn katlohei khana hlung katan he’n, Bek-inn syem mantherna sik a 
thing leh hlung anrachôk, khana aralak arangei rakip a anpek. 

13Tâk-kha khava sêr kha dangka kōklei, thlengkam, pengkun, thaihmei detna 
hmangchâk, khana aralak dangka leh sana neinâk-hei syemna chu hmang 
hêrmak hei. 

14Khavakha syem mantherna ṭōn katlohei hneng pekna leh syem mantherna sik 
neinâk rachôkna rōk a hmang sik kae. 

15Khava ṭōn katintahei kha anmalung intheng, khava jâra anchunga sêr leh sum 
enmansinna sik rangei mak a kae. 

16Neinâk lo malena sêrtōkna leh set-inthoina sêrtōkna hei kha thingbôm shunga 
damak hei; khachu thempuhei ta kae. 

17Khava pha Syria rengpa Hazael in Gath khōpui kalen chunga re aleitloa alo jo; 
khava sōa ama’n Jerusalem re tlo nôk sik a le’ntluk a kae. 

18Judah reng Joas in ama hma a aleika-om Jehoshaphat, Jehoram, khana Ahaziah 
reng he’n RŌNGPU hneng anta leitōk rakip kha alopet a, khava chunga ama khet 
tōkna leh Bek-inn karōi bukna sana rakip ahapsa a Reng Hazael hneng atir jo, 
khava sō rōk a Hazael in Jerusalema inphut aremi aṭhōisōt jo hei. 

19Joas in aleitlo ṭōn rakip Judah renghei thuhming Rabu a inzet a kae. 

20-21Rn Joas ṭōnkarônhei khan marûk lungthim antloa, Shimeath sapa Jozakar 
leh Shomer sapa Jehozabad in Jerusalem nisōtinga ralei pi dengna chunga a’nsak 
inna, Silla langa sesukna hlam a anthat jo. Joas kha David khōpuia renghei 
invûmna khan anvûma kae, khana asapa Amaziah’n akahlang athlenga reng 
kachang jo. 

Renghei Inhnina 13 

Israelhei Reng Jehoahaz 
1Ahaziah sapa Joas’n Judah reng kachanga vai arônna kum 23 atluk pha, Jehu 
sapa Jehoahaz in Israel reng leikachang, ama’n kum 17 Samaria vai aleirôn. 

2Ama hma a Reng Jeroboam kapōa, ama’n RŌNGPU dōina setna aleitloa Israel kha 
setna hlam a aleiṭhōi; ahlam hro kaṭhamak kha bâng hêrmak. 

3Khava jâra RŌNGPU’n Israel chunga ahnuk kana hêr, khana Syria reng Hazael leh 
asapa Benhadad he’n ave-avea torna amannei hei. 

4Khava pha Jehoahaz in RŌNGPU hneng derna anei, Syria reng in khang hrep a 
Israelhei amanrim hei kha RŌNGPU’n aleihmu joa, aderna kha athei pek jo. 

5Syria heia inphut ankahuksōt sik RŌNGPU’n hlamkakei inkhat ahei tir pek hei 
khana Israel kha hma kapōa kamōnga ka-om jo hei. 

6Tâk-kha Israelhei hlamlea ankaṭhōisōt Jeroboam setnahei khachu masō 
dekmak hei, antloṭhak a kae. Samaria a Asherah pathennu limsyem kha ka-om 
ṭhak a kae. 

7Jehoahaz kha shakor remi 50, gâri 10, ke remi 10,000 tei loa remi neimak jo, 
ajârchu Syria reng in alakseng chu, vaiphin kapōa achōn rachi heia amanhmang 
sō jo hei. 

8Jehoiahaz in aleitlo ṭōn seng khana vak kaṭha a aleitlosōt hei kha Israel Renghei 

Thuhming Rabu a inzet a kae. 

9Ama kathia Samaria anvûm, asapa Jehoiash in athlenga reng kachang. 

Israelhei Reng Jehoas 
10Judah Reng Joas in vai arônna kum 37 atluk pha Jehoahaz sapa Jehoas in Israel 
reng kachang, khana Samaria a kum 16 vai aleirôn. 

11Ama’num RŌNGPU dōina setna aleitlo, Israel kha setna shunga akaṭhōi inhlut 
Reng Jeroboam ṭhatmak hlam hro kha ajuia kae. 

12Jehoas in aleitlo rakip khana Judah reng Amaziah dōina re shunga a-invakna 
hei akhenga Israel Renghei Thuhming Rabu a inzet a kae. 

13Jehoas kha kathia Samaria a renghei vûmna thlâna anvûm jo khana asapa 
Jeroboam II khan ama kahlanga reng kachanga kae. 

Elisha Kathi 
14Sânkathem Elisha kha nat kakhôk inkhat a dammak jo, akathi sik a ajelai khan 
Israel Reng Jehoas kha akaphâk a vakase. Ama kha kaṭap a “Apa, Apa!” aleitia ka-
ông. “Nang chu torna kanei Israel kahrungpa che kae!” ati. 

15Elisha’n ṭong apek a, “Sai inkhat leh the ṭhahrep heichoi roh,” ati. Jehoas in ahei 
choi, 

16kâpsōtna sik a a’ntlukna sik Elisha’n amanthei. Rengpa kha intluk jo, Elisha’n 
akut kha rengpa kut chunga aleida. 

17Khava sōa, Sânkathem ṭongpek kha ajuia rengpa’n Syria kahnget thlikot kha 
amahlang. Elisha’n “Sai kha kâp roh” ati. Rengpa’n sai kha akâp lim bât leh 
sânkathem khan ati, “Nang hi RŌNGPU the che kae, hivahin Syria re ator sik kae. 
Nang in Aphek a Syriahei kha re nator mak lai seng natuk sik hei kae.” 

18Khava sōa Elisha’n reng hnenga the ralak-hei vânga ralei hmaia kâpna sik 
amanthei. Rengpa’n the kha raleia vōi 3 akâpsōa kahai jo. 

19Khava pha Elisha ahnuk kana jo, rengpa hneng ahri, “Vōiranga vōiruk nalei kâp 
sik kae, khan chu Syriahei chunga nang in pui katluk a re nator sik hei kae; tâk-
kha tûnchu vōi 3 rōk re nator sik jo kae,” atipek. 

20Elisha kha kathia anvûm jo. Akum katai Moab mihe’n Israel ram a re anleituk. 

21Vōi khat chu, kathi hrena pha inkhat a, khava rup inkhat anhmu heia, mihe’n 
akathi kalōng kha Elisha thlânkhura anhlonna katlânsōt jo hei. Akathi kalōng 
khan Elisha saru hei atônlim leh hong kahringsōt a khana kangir joa kae. 

Israel leh Syria Re 
22Jehoahaz in vai arônna shunga Syria Reng Hazael in Israel sahei kha asuk 
manrim ri hei, 

23tâk-kha anchunga RŌNGPU’n lungsetna leh maritna anei hei. Abraham, Isaac 
khana Jacob leh intepna anleinei jâra anmani suk manhmang sik hei kha leihnōm 
mak a kae. Ama’n amihei kha mahngi hêrmak hei. 

24Syria Reng Hazael athisōa asapa Benhadad in reng hongkachang. 

25Khava sōa Israel Reng Jehoas in Benhadad kha vōi 3 re aleitor, Jehoas pa 
Jehoahaz vairôn shunga Benhadad taleilosōt khōpuihei kha avea aleilo male heia 
kae. 

Renghei Inhnina 14 

Judah Reng Amaziah 
(2 Th 25.1–24) 

1Israel reng Jehoahaz sapa Jehoas’n vai arônna kum 2 tlukna Joas sapa 
Amaziah’n Judah reng kachang 

2akum 25 ajōng tluk pha inphut Jerusalema kum 29 reng kachanga vai arôn. Anu 
kha Jerusalema Jehoaddin intinu kha kae. 

3Ama’n RŌNGPU tlaina ṭōn aleitlo, tâk-kha apusōn Reng David kapōhrep a chu 
leitlo mak; khava kanek a, apa Joas kapōa aleitloa kae. 

4Khōvelhei kamukna hei kha sukset mak hei, khana mipui he’n an-inthoina leh 
bero rona antloṭhak a kae. 

5Amaziah khan ratha kahnet a aneilaitak apa, rengpa kathat ṭōnpui karônhei kha 
athatsō heia kae. 

6Kha’num, Moses dân a RŌNGPU mantheina dungjuia ansahei chu leithat mak hei: 
“Ansahei ṭhena jâra anpahei that sik changmak, khana anpahei ṭhena jâra 
nasahei that sik hei changmak ning; mi inkhat hi ama khet ṭhena jâra that sik 
kae,” ati. 

7Chi phaichama Amaziah’n Edom mi 10,000 athat hei; re shunga Sela khōpui 
kalen kha ahlō, khana Joktheel tia arahming aphō, rahming kha ka-om thang jo. 

8Khava sōa Amaziah’n Israel Reng Jehoas hneng re intlona sik a ṭongkarôn atir 
hei. 

9Tâk-kha Reng Jehoas in hing’hin ṭong aleimanrôn, “Pha khat a Lebanon Tlâng 
heia rahlingbuk inkhat in cedar thingkung inkhat hneng, ‘Kasapa hneng nasanu 
kha ompui sik apek roh,’ ati. Khana ramsha inkhat kahonga rahlingbuk kha 
achōn rachi jo. 

10Tûnchu Amaziah, nang in Edomhei nator jo hei, khana inlensakna’n kasip jo 
che. Narahming inthang kha tlaipui inna na-inna omhnâm roh. Nang leh namihei 
inrengna rōk heikarôn sōt sik a bōina kha heisa mo najong?” ati. 

11Tâk-kha Amaziah’n leirangei mak, khava jâra Reng Jehoas in remi aṭhōia Judah 
a Beth Shemes intia khan re atuk jo. 

12Amaziah remi kha antor jo hei, aremi rakip an-inn et a katlân jo hei. 

13Jehoas in Amaziah kha rehringa ahei sur jo, Jerusalema kahonga, metre 200 
kapō kasei Ephraim Kekot a inphut Arakir Kekot katlung rape kha anvōkkhōi jo. 

14Ama’n sana dangka ahmu seng kha alo jo, Bek-inn hmangchâk rakip, reng-
innpuia karōi rakip achoia Samaria inle jo. Ama’n rehringa surmi he’m aṭhōi hei. 

15Jehoas in aleitlona, Judah reng Amaziah chunga re atlo pha invakna hei kha 
akhenga Israel Renghei Thuhming Rabu a inzet a kae. 

16Jehoas kha kathia renghei thlân Samaria a anleivûm, khana asapa Jeroboam II 
khan athlenga reng kachang jo. 

Judah Reng Amaziah Thina 
(2 Th 25.25–28) 

17Israel Reng Jehoas in athisōa Judah reng Amaziah kha kum 15 lakahringa kae. 

18Amaziah’n aleitlo ṭōn rakip Judah Renghei Thuhming Rabu a inzet a kae. 

19Jerusalema Amaziah thatna sik lungthim anleimantluk, khava jâra ama’n 
Lachish khōpuia leikatlân, tâk-kha a’nrepui he’n anhei hnonga anvathat jo. 

20Akalōng kha shakor inkhat chunga Jerusalem katlunga anheirôn male, David 
khōpuia renghei thlâna anvûm. 

21Judah mihe’n asapa kum 16 katluk jo, Uzziah kha reng anmanṭanga kae. 

22Uzziah’n apa thisō kahnunga Elath kha alo nôk a asyem manther nôk a kae. 

Israel Reng Jeroboam II 
23Judah reng Joas sapa Amaziah’n vai arônna kum 15 tlukna Israel reng Jehoas 
sapa Jeroboam in Israel reng hongkachang, khana Samaria a kum 41 vai arôna 
kae. 

24Ama’n RŌNGPU kadōia setna atloa, Israelhei setna hlam leikakei Nebat sapa 
Jeroboam hlam aleijui. 

25Ama’n sak tinga Hamath Rakanna inphut thlang tinga Tuipui Kathi katlung, 
Israelhei ram aleikae rakip kha ator male heia kae. Hivahi Gath Hephera a ka-
om Amittai sapa sânkathem Jonah hnenga Israelhei Pathen RŌNGPU’n intepna 
aleinei kha kae. 

26Israel mihei ṭit ka-om tak inrimna kha RŌNGPU’n aleihmu, anmani inthōpui sik 
tûte om mak hei. 

27Tâk-kha Israel kha ahei tik a manram cher sik khachu RŌNGPU manṭhatna 
changmak, khava jâra Reng Jeroboam II a inphut anmani ahuk hei. 

28Jeroboam II in aleitlo rakip khana ama’n ngarsōtak a re atukna, Damascus leh 
Hamath kha Israel a amanchun nôkna rakip Israel Renghei Thuhming Rabu a inzet 
a kae. 

29Jeroboam kha kathia renghei thlâna anvûm, khana asapa Zechariah’n athlenga 
reng kachanga kae. 

Renghei Inhnina 15 

Judah Reng Uzziah 
(2 Th 26.1–23) 

1Israel reng Jeroboam II khan kum 27 reng kachanga vai arôn lai, Amaziah sapa 
Uzziah’n akum 16 atluk a, 

2Judah reng hongkachang, khana Jerusalema ama’n kum 52 vai aleirôn. Anu hi 
Jerusalema Jecoliah kae. 

3Ama’n apa omchen amajôm a RŌNGPU tlaina ṭōn aleitlo. 

4Tâk-kha ama’n limsyem kamukna hmun chu suk manhmang mak hei, khana 
mihe’n khava hmun a inthoi-insân leh bero rona antlo manjōm a kae. 

5RŌNGPU’n Uzziah kha taksa kaphâr inhnaktak vânga avōk jo khavakha athi 
katlunga aravei jo. Ama kha a-inna khanga inkhum jo, asapa Jotham in ram kha 
vai arôn lai ama chu ṭōn rakip a inphut inhnga jo. 

6Uzziah’n aleitlo rakip Judah Renghei Thuhming Rabu a inzet inhlut a kae. 

7Uzziah kha kathia David khōpuia renghei thlânpuia anhre jo, khana asapa 
Jotham in apa kathlenga reng kachang. 

Israel Reng Zechariah 
8Judah Reng Uzziah’n kum 38 reng ahong changna, Jeroboam II sapa Zechariah’n 
Israel reng hongkachang, ama’n Samaria a thla 6 lim vai aleirôn. 

9Ama’n amak hma hei kapōa RŌNGPU dōina setna aleitlo. Ama’n Israelhei setna 
hlam a ankaṭhōipa, Nebat sapa Reng Jeroboam, ṭhatmak omchen kha ajuia kae. 

10Jabesh sapa Shallum in reng Zechariah dōina marûk a ṭōn amantluk a Ibleam 
hmun a athat jo, areng hmun athleng jo. 

11Zechariah ṭōntlo rakip Israel Renghei Thuhming Rabu a inzet inhlut a kae. 

12 Khava jâra RŌNGPU’n Reng Jehu hnenga ale’ntepna: “Nasōn-napâr he’n, khang 
4 katlunga Israel reng hongkachang sik hei,” tina kha hui katlunga kae. 

Israel Reng Shallum 
13Judah Reng Uzziah’n avai rônna kum 39 tlukna shunga, Jabesh sapa Shallum in 
Israelhei Reng hongkachang, khana ama Samaria a thla khat vai aleirôn. 

14Gadi sapa Menahem kha Tirza inphut Samaria a kasea, Shallum kha avathat, 
khana areng hmun kha athleng jo. 

15Shallum ṭōntlo rakip, ama thatna sik a lungthim tlona hei Israel Renghei 

Thuhming Rabu a inzet inhlut a kae. 

16Menahem kha Tirza inphut ahei sōk pha Tappuah khōpui leh khana aka-om 
mihei khana akimvea ramṭhen rakip kha pui katluk a asuk manhmang jo hei, 
ajârchu ahnenga leihlut mak heia kae. Ama’n nuhmei a’nraihei rakip anvon atuk 
mazerpek heia kae. 

Israel Reng Menahem 
17Judah Reng Uzziah’n avai rônna kum 39 atluk shunga, Gadi sapa Menahem in 
Israel reng hongkachang, khana ama Samaria a kum 10 vai aleirôn. 

18Ama’n Pathen kadōia setna aleitlo, ajârchu Nebat sapa Reng Jeroboam, 
athimak hma seng Israel setna hlam a ankaṭhōipa omchen kaṭhamak kha ama 
hin athi katlunga ajuia kae. 

19Tiglath Pileser, Assyria Reng kalenpen khan Israel chunga re aleitlo, khana 
Menahem in ram shunga aratha neina sik, ama hnōm pekna chenna sik a dangka 
kilograme 34,000 aleipek. 

20Menahem in khava sêr kha Israelhei kâra akahao akaneiheia inphut 50 sâm 
rumhrat a aṭheisōt a kae. Khan chu Tiglath Pileser kha aramting inle jo. 

21Menahem ṭōntlo rakip Israel Renghei Thuhming Rabu a inzet inhlut a kae. 

22Ama kha kathia anhre jo, khana asapa Pekahiah in athlenga reng kachang jo. 

Israel Reng Pekahiah 
23Uzziah’n Judah vai arônna kum 50 tlukna, Menahem sapa Pekahiah in Israel 
reng hongkachang, Samaria a kum 2 reng leikachang. 

24Ama’n RŌNGPU dōina setna aleitlo, Israel setna hlam a ankaṭhōi Nebat sapa 
Jeroboam ṭhatmak omchen kha ajuia kae. 

25Pekahiah remihei rehlam kakei, Remaliah sapa Peka khan Gilead a mi 50 leh 
marûk a intluk heia Samaria innpui shunga rekur shunga Pekahiah kha ahlōa 
athat jo, ama’n reng hmun athleng jo. 

26Pekahiah ṭōntlo rakip Israel Renghei Thuhming Rabu shunga inzet a kae. 

Israel Reng Peka 
27Judah Reng Uzziah vairôn kum 52 atluk pha, Remaliah sapa Pekahiah in Israel 
reng hongkachang, Samaria a kum 20 reng leikachang. 

28Ama’n RŌNGPU dōina setna aleitlo, Israelhei setna tinga ankaṭhōi Nebat sapa 
Reng Jeroboam kahnung ajuia kae. 

29Peka rengchang laia kae, Assyria reng kalenpa Tiglath Pileser in Ijon 
khōpuihei, Abel Beth Maacah, Janoa, Kedesh, khana Hazor khan chu Gilead 
ramṭhen, Galilee, khana Naphtali a mihei kha rekahringa asur heia Assyria ram 
a aṭhōi hei. 

30Judah Reng Uzziah sapa Jotham vairônna kum 20 atluk pha, Elah sapa Hoshea 
in Reng Peka kadōia marûk a amantluk a athat jo, areng hmun athleng jo. 

31Peka ṭōntlo rakip Israel Renghei Thuhming Rabu a inzet a kae. 

Judah Reng Jotham 
(2 Th 27.1–9) 

32Israel Reng Remaliah sapa Peka vairôn kum 2 tlukna khan Uzziah sapa Jotham 
in akum 25 atluk pha, 

33Judah reng leikachang, Jerusalema kum 16 vai aleirôn. Ama anu kha Zadok 
sanu Jerusha kae. 

34Apa, Uzziah omchen kahnung ajuia Jotham, RŌNGPU tlaina ṭōn aleitloa kae. 

35Tâk-kha ama’n limsyem kamukna hmunhei leisukset mak, khana mihei khan 
inthoina bero rona ṭōn khanga anleitlo ṭhak a kae. Jotham in Bek-inn Sak tinga 
Kekot kha asyemsōt a kae. 

36Jotham ṭōntlo rakip Judah Renghei Thuhming Rabu shunga inzet a kae. 

37Ama reng changlai hin RŌNGPU’n ahma inkeia Syria reng Rezin leh Israel reng 
Peka kha Judah re kasō sik a aleitir heia kae. 

38Jotham kathia David khōpui kalena renghei thlânpuia anhre jo, khana asapa 
Ahaz in akahlâng athlenga reng kachang jo. 

Renghei Inhnina 16 

Judah Reng Ahaz 
(2 Th 28.1–27) 

1Israel Reng Remaliah sapa Peka vairôn kum 17 atluk pha, Jotham sapa Ahaz in 
kum 20 ajōng tluk pha, 

2Judah reng hongkachang, khana ama Jerusalema kum 16 vai arôn. Ama’n apu 
Reng David omchen juimak a, khava kanek a RŌNGPU apathen malung tlai makna 
ṭōn atloa, 

3Israel renghei omchen ajuia kae. Israelhei anhonghlut bia RŌNGPU’n ahnong sōt 
mihei omchen amajôm a, asapatak kha limsyem hnenga inthoina aneia, ro-inthôi 
tōksōtna aneia kae, khava mater ka-om tak omchen kha Israel he’n hmating re 
annam pha RŌNGPU’n ram a inphut ahnong sōt mihei chônngai kha antalo kae. 

4Jât-hlop hei kamukna hmebunga, thing daihlim rakip thōia, Ahaz in inthoina leh 
bero ro mankhutna atloa kae. 

5Syria Reng Rezin leh Israel Reng Peka he’n Jerusalem anbuhlua ankakekhum, 
tâk-kha Ahaz chu leitor mak hei. 

6(Hiva phatak a, Edom rengpa’n, Elath khōpui kha avea achen nôk a, khana 
aleika-om Judah mihei seng ahnong sōt heia kae. Edom mihei khō katla heia, 
tuning katlung laka-om hei.) 

7Ahaz in Syria reng kalenpa Tiglath Pileser hnenga hiva ṭong hi leh inṭhōia mi 
atir hei, “Kei hi naṭong kajui nasōk eng kae. Ani kabuhlu Syria leh Israel reng heia 
inphut, nang hong inna, ajōng huksōt roh.” 

8Ahaz in Bek-inna leh reng-innpui karōi dana inphut sana leh dangkahei aloa 
rengkalen hneng kutchoia amanrôn jo hei. 

9Tiglath Pileser in Ahaz ngekna kha ahnōm pek a, aremihei leh Damascus a re 
kakōn heia, anhlō jo, Reng Rezin athat a khana mihei kha rehring sura Kir a ankei 
heia akhum jo hei. 

10Reng Ahaz in Tiglath Pileser Reng kalenpa inhmupui sik a Damascus a vakase, 
ama’n maichâm inkhat avahmu khana khava kapōhrep lim inkhat, a-omje rakip 
kha inchêntak a Uriah thempu hnenga ṭong ahei manrôna kae. 

11Khava jâra Uriah khan khava kapō maichâm inkhat asak jo, khana Ahaz ahong 
inle mak hma aleisyem sō jo. 

12Damascus a inphut Ahaz ahong inle pha maichâm alei insyemsō kha ahmu jo, 

13khan chu ama’n khava chunga ranhring inthoina leh hmuchi tōkna anei jo, 
khana vomhrui theiju inthoina, inlôikhômna inthoina thisen sunna anei jo. 

14Sum-êng maichâm RŌNGPU hnenga a’ntōksōt kha Bek-inn leh maichâm ather 
kâra ka-om, khava jâra Ahaz in khavakha amaichâm ther sak intongting 
athonsōt jo. 

15Khava pha ama’n Uriah hneng ṭong apek, “Hiva kei maichâm kalen hi jîngkâr 
ro-inthoina leh khōhlei hmuchi inthoina hmang roh, rengpa leh mipuihei ro-
inthoina leh hmuchi inthoina sik khana mipuihei ju inthoina sik a hmang roh. 
Tâk-kha sum-êng maichâm khachu kei tlâ sânna sik a da roh,” ati. 

16Reng ṭongpek dungjuia Uriah khan atloa kae. 

17Reng Ahaz in, Bek-inn shunga a’nhmang sum-êng gârihei alosōt a achunga be 
aka-om hei kha athonsōt hei; khan chu sum-êng sehratche 12 chunga tuikông 
intung alosōt a hlung chunga amatung jo. 

18Assyria rengkalen malung tlaina sik a, Ahaz in Bek-inna reng in-ongna 
matungna hmun a thingpek kha alosōt a reng in abinga Bek-inna ahlutna kot kha 
akhârna joa kae. 

19Ahaz ṭōntlo rakip Judah Renghei Thuhming Rabu shunga inzet a kae. 

20Ahaz kha kathia David khōpui kalena reng thlânpuia anhre, khana asapa 
Hezekiah in athlenga reng kachanga kae. 

Renghei Inhnina 17 

Israel Reng Hoshea 
1Judah Reng Ahaz vai rôna kum 12 tlukna, Elah sapa Hoshea in Israel reng 
hongkachang, ama Samaria a kum 9 vai arôn. 

2Ama’n RŌNGPU kadōia setna atlo, tâk-kha ama mak hma Israel vaikarônhei 
kapōtak a chu changmak. 

3Assyria Rengkalen Shalmaneser in achunga re aleisō; ama’n Shalmaneser 
hnenga kahlut, akumtina ramsêrṭhei apek a kae. 

4Tâk-kha kum khat chu Hoshea’n Egypt rengpa So hnenga mi atira, inthōpuina 
aleider, Assyria hnenga akumtina ramsêrṭhei pek bângna sik a aleitlo. 
Shalmaneser in hiva ṭong hi athei pha, ama’n Hoshea kha asura akhum jo. 

Samaria Tlûkna 
5Khava sōa Shalmaneser in Israel re asōa Samaria khōpui kha akake khum jo. 
Kum 3 akake khum shunga, 

6Hoshea vairôn kum 9 tlukna, Assyria rengkalen khan Samaria kha ahlō jo, 
Israelhei kha Assyria ting rehringa ankei hei, khana ṭhahrep chu Hala khōpuia, 
ṭhahrep Gozan ramkeia Habor tuidung hneng, khana ṭhahrep in Media khōpui 
shunga khō amantlâk jo hei. 

7Samaria khōpui katlu, ajârchu Israel sahe’n Egypt rengpa inphut ankahuksōt 
leh Egypt a inphut anhei kaṭhōisōt RŌNGPU an-Pathen dōina setna antloa kae. 
Anmani’n Pathen ralak ankamuk hei, 

8ami he’n hmating re anheinam pha RŌNGPU’n ahnong sōt pek mihei omchen kha 
anjuia, Israel renghei sedân chôndân kha anhmanga kae. 

9RŌNGPU an-Pathen tahnōm mak ṭōnhei seng Israel he’n anleitloa kae. Anmani’n 
khō kasina inphut khō kalen rakip a jât-hlop hei kamukna hmun anleisyem heia 
kae. 

10Anmani’n hmebung rakip leh thingkung daihlim rakip a hlung kachohei khana 
Asherah pathennu limsyem anmatunga kae, 

11khana anmani’n jât-hlop hei maichâm rakip a bero anro, RŌNGPU’n ram a 
inphut ahnong sōt hei omchen kha anjuia kae. Anmani omchen kaṭhamak seng 
khan RŌNGPU hnuknat kha anmathok pek 

12khana RŌNGPU’n ṭongpekna, limsyem kamuk mak ruh ti kha leijui mak hei. 

13 RŌNGPU’n asânkathemhei leh aṭongkarônhei Israel leh Judah hei kagîk sik a 
ajōngtir, “Nan-omchen kadikmak hlam hro bâng ruh, khana Nanpa-nanpuhei 
hneng kaleipek Dânrabu shunga aka-om, khava nôk kha kasōk sânkathemhei 
vânga nanhnenga kajōng mathlung, kaṭong pek kha jui ruh!” ati. 

14Tâk-kha anmani’n aṭong juidek mak hei, anmani RŌNGPU an-Pathen 
akataksenmak, anpu anpahei kapōa anracham kase. 

15Ama mansena ṭong juihnōm mak hei, anpu anpahei leh ama ṭong intepna kha 
juimak hei, khana ama gîkna hei kha anmani’n heitea teimak hei. Akahnem mak 
limsyem ankamuk, anbibinga hnemna kase kachang hei, khana RŌNGPU’n 
ankimvea jât-hlop hei omchen anmanchu makna sik a ṭong apek hei kha juimak 
heia, anmani’n jât-hlop hei omchen jôk anjuia kae. 

16Anmani’n RŌNGPU an-Pathen dân rakip ansukkhōi khana kamuk sik sum-êng 
sehratche 2 ansyem; khana Asherah pathennu limsyem um ansyem, ârsihei 
ankamuk, khana Baal pathen anrazen. 

17Anmani’n ansapa ansanuhei jât-hlop pathen hnenga ro-inthoina annei hei; 
khana rahmang kasânhei leh tla kasânhei dertōna annei hei, RŌNGPU hmit-hmua 
ṭōnse tlona katluk a inpesōt jo hei, ahnuk anmannat pek jo. 

18RŌNGPU kha Israel chunga ahnuk kana, ahmai kunga inphut hmunhlop a 
ahnong sōt jo hei, Judah rengram rōk aṭhen a kae. 

19Khana Judah mipui he’num RŌNGPU an-Pathen dânhei kha juimak hei; Israelhei 
chôndân jui kha anmani’n anmanchua kae. 

20RŌNGPU’n Israelhei seng kha hnōm mak jo hei, karâkna apek hei, êngkase 
inrepuihei kut a apek sōt hei, achaina chu ahmai kunga inphut ahnong sōt jo hei. 

21 RŌNGPU’n Israelhei kha Judah inphut aṭhensōt hei pha, Israel he’n Nebat sapa 
Jeroboam kha anreng anmanchang. Jeroboam in RŌNGPU kha amandahlon jo hei, 
setna inhnaktak tlonating aching jo hei. 

22Anmani’n Jeroboam anjuia ama setna tlo rakip kha antloṭhak joa kae. 

23Achaina chu RŌNGPU’n atlo sik seng kha, asōk sânkathemhei vânga aleigîk dek 
hei kapōa, ahmai kunga inphut ahnong sōt jo hei. Khava jâra Israel mipuihei kha 
Assyria ting rekahringa ankei jo hei, khana khan tuning katlung laka-om hei. 

Assyria he’n Israel a Khō Antasât 
24Assyria rengkalen in, Babylon, Kuth, Ivva, Hamath, khana Sepharvaim khōpui 
heia inphut mi aṭhōi heia Samaria khan rehring sur Israelhei kahlang kathlenga 
khō amanhlō jo hei. Anmani’n khōpuihei hi anhlō jo heia khana khan ka-om jo 
hei. 

25Anmani khana khan an-ombia khan RŌNGPU kha leikamuk mak hei, khava jâra 
ama’n shabakkaihei atir, mi ṭhahrep anthasōt hei. 

26Assyria rengkalen hneng, ama’n Samaria khōpuia aman om mihei khan khava 
ram pathen kamuk dân manhret mak hei, khava jâra RŌNGPU’n shabakkai ahei 
tir heia anmani amanthat hei kae, tia anhri pek. 

27Khava jâra rengkalen khan ṭong apek hei: “Eini’n rehringa niheiṭhōi hei kâra 
anthempu inkhat tir male ruh, sova ram a pathen dân kha mipui inthei sik a sona 
son va-om rasoh.” 

28Khava jâra Samaria inphut rehringa antakei Israel thempu inkhat kasea Bethel 
a vaka-om jo, RŌNGPU kamuk sik dân amanthei hei. 

29Achang ravâng Samaria ka-om hei khan anbinga lim ansyem manjôn ṭhak a 
kae, khahei kha Israelhei kamukna hmun syemsa heia anda heia kae. Rup hlop-
hlop et in an-omna khōpui heia, lim ansyem et hei: 

30Babylon he’n Sukkoth Benoth inti pathen lim ansyem; Kuth he’n Nergal lim 
ansyem; Hamath he’n Ashima lim ansyem; 

31Ivva he’n Nibhaz leh Tartak lim ansyem; khana Sepharvaim he’n an-pathen 
Adrammelech leh Anammelech hneng ansahei ro-inthoina annei hei. 

32Hiva mihei hin RŌNGPU kha’m ankamuk khana limsyem kamukna hmun inzen 
sik a thempu ankadei khana inthoina tōkna anneia kae. 

33Khang’khan RŌNGPU kha ankamuk, khan chu anmani anhongna ram pathenhei, 
andân dungjuia ankamuksa heia kae. 

34 Tuning katlung an-omchen marō kha anlatlo ṭhak a kae. Anmani’n RŌNGPU kha 
kamuk mak hei, khan chu ama’n Israel tia rahming aleiphō Jacob sōn leh pârhei 
hnenga aṭongpek-hei kha’m juimak hei. 

35RŌNGPU’n anmani leh intepna inkhat asyem khana ṭong hinga apek hei, “Pathen 
hlop kamuk mak hei ruh, anhma inkun mak ruh, razen mak hei ruh, khana 
inthoina tōkmak ruh. 

36Nangni’n Egypt a inphut invak leh kahrattak a nanhei kaṭhōisōt RŌNGPU, kei 
nantajui sik eng kae; nangni kei hneng a’nkun sik chei, khana inthoina nantatōk 
sik kae. 

37Ke’n nangni sik a kaleimazet dânhei leh kaṭong pek hei kha ahei tik a nantajui 
sik kae. Nangni pathen lak-hei nanta juimak sik kae, 

38khana nangni leh intepna kasyem kha nantamahngi mak sik kae. 

39Nangni’n RŌNGPU nan-Pathen, kei ṭong nantajui sik kae khana ke’n nan-
indōipui heia inphut kahuksōt sik chei kae.” 

40Tâk-kha khava mihei khan aṭong rangei mak hei, khana an-omchen marō kha 
khanga anjuiṭhak a kae. 

41Khava jâra mihei khan RŌNGPU kha anleikamuk, tâk-kha anmani limhei kha’m 
ankamuksa; tuning katlung khana antu-ansa he’n khang’khan anlatlo ṭhak a kae. 

Renghei Inhnina 18 

Judah Reng Hezekiah 
(2 Th 29.1–2; 31.1) 

1Israel reng Elah sapa Hoshea vairôn kum 3 tlukna Ahaz sapa Hezekiah’n Judah 
reng kachang, 

2akum 25 leikae, khana Jerusalema kum 25 reng kachanga vai aleirôn. Anu chu 
Zechariah sanu Abijah kae. 

3Ama’n apusōn reng David kapōa RŌNGPU tlaina ṭōn aleitloa kae. 

4Ama’n jât-hlop hei limsyem kamukna hmunhei aleisukset hei, hlung kachohei 
anvōkkhōi hei, Asherah pathen limsyem anvōkkhōi. Moses taleisyem Nehushtan 
inti sum-êng mari kha aher-ahak a aleivōk-khōi. Khava pha katlunga Israel 
mihe’n limsyem kajana bero anleiro ria kae. 

5Hezekiah’n Israelhei Pathen RŌNGPU kha ataksen; ama mak hma’m khana 
akahnung a’m ama kapō reng Judah’n neimak a kae. 

6Ama’n RŌNGPU kha ataksen hêr khana aṭong juilo leitlo hêrmak, tâk RŌNGPU’n 
Moses hneng aleipek ṭongpek rakip inrintak a aleijui. 

7Khava jâra RŌNGPU’n ama a-ompui khana atlona rakip a chung sōkna anei. 
Ama’n Assyria reng chunga re adōi khana athōia om sik hnōm mak a kae. 

8Ama’n Philistihei ator hei, khana an-omna, khō kasintek a inphut khō kalen 
katlung, Gaza leh khava kimvea ka-om ramkei hei re asō hei. 

9Hezekiah vairôn kum 4 tlukna, Reng Hoshea’n Israel chunga vai arônna kum 7 
tlukna Assyria rengkalen Shalmaneser in Israel chunga re aleitloa Samaria 
akekhum jo. 

10Kum 3 akekhum sōa Samaria kha katlu jo; hivahi Hezekiah vairôn kum 6 tlukna 
khana Hoshea varôn kum 9 tlukna kha kae. 

11Assyria rengkalen in Israelhei kha rehringa asur heia Assyria katlunga aṭhōi 
hei, khana ṭhahrep chu Hala khōpuia, ṭhahrep in Gozan ramṭhen a Habor 
Tuidung hneng, ṭhahrep in Media khōpui heia ka-om hei. 

12Samaria katlu jo ajârchu Israel mihe’n an-Pathen RŌNGPU ṭongpek juimak hei, 
tâk-kha anmani leh intepna aleisyem kha anvōkkhōi khana RŌNGPU sōkpa Moses 
hneng aleipek dân rakip kha juimak heia kae. Anmani’n rangei mak hei khana 
juimak heia kae. 

Assyria he’n Jerusalem Antamaṭhit 
(2 Th 32.1–19; Is 36.1–22) 

13Reng Hezekiah vairôn kum 14 tlukna, Assyria rengkalen Sennacherib in rekur 
a’ntuk-khum Judah khōpui heia re asōa ahlō jo hei. 

14Hezekiah’n Lachish a ka-om Assyria rengpa hneng ṭong amanrôn: “Kei dikmak 
kaleitlo jo; lungsettak a nabuhluna hi hai roh, khana nang in nahri rakip kapek 
sik che.” Rengkalen masônna khachu Hezekiah’n dangka kilograme 10,000 
khana sana kilograme 1,000 ahei pek sik kha kae. 

15Hezekiah’n a Bek-inna leh reng-innpuia ka-om dangkahei akhenga atir jo; 

16Bek-inn kot khâr kunga leh kacho heia ama khet in akatōmna sanahei kha 
akhoksōt hei, akhenga Sennacherib hneng atir jo. 

17Assyria rengkalen in Lachish a inphut remi katamtak Jerusalema Hezekiah 
kabuhlu sik a atir hei; ama vaikarôn kalenpen 3 he’n hlam amankei hei. Anmani 
Jerusalem anheitlung pha tlânga tuikhura inphut tui heilōng inthlana tuikōk 
hnenga, pōn kasyem hei ṭōn tlona hlamlen kha anhlōa ka-om hei. 

18Anmani’n Reng Hezekiah kabek sik a mi antir hei, anmani intōpui sik a reng 
ṭōnpui karôn 3 kasōksōt hei: reng-innpui katinta Hilkiah sapa Eliakim; 
inlôikhômna lekha inzet inhlut, Shebna; khana heirakip thuhming inzet inhlut 
hei ka-ensui Joa sapa Asaph hiseng. 

19Assyria ṭōnkarôn inkhat in anhnenga Hezekiah rengpa hi hei-inmo inngamna 
amannei ti hi rengkalen in amanhret hnōm tia ahri pek hei. 

20Ama’n ader hei, “Remi themna leh ratha neina hi ṭong rōk in athleng tor tia 
nantamandon mo? Assyriahei chunga re dōina kha tu’n mo abôm sik chei tia 
nantamandon? 

21Nangni’n nankabôm sik a Egypt nan-inngampui, tâk ama chu pengkung 
khōnghrea hmang kapō kha ka-ang sik, khavakha katlek sik a kha nankut asun 
kathe sik. Ama hnenga mi inkhat a’nngai pha Egypt rengpa khachu khang hrep 
a akachang ri kae.” 

22Assyria hlamkakei pa’n ahrisa nôk, “Khana RŌNGPU nan-Pathen chunga nan-in 
ngaina kha nanta hripek sik eng mo? Jerusalem maichâm rōk a kamukna nei sik 
kae tia Hezekiah’n amanthei hei pha, Judah ram a aleisukkhōi rakip hei 
kha RŌNGPU kamukna leh maichâmhei kae. 

23Rengkalen rahminga nangni in-erpuina kanei sik chei. Nankâra shakor katôr 
thei mi nan-om inchu ke’n shakor 2,000 kapek sik chei! 

24Assyria ṭōnkarôn akatlasam pen kapha in-erpui tor mak tin chei, kha’num 
Egypt in shakor leh gâri anheitir sik a la’nngam chei! 

25RŌNGPU inthōpuina inveiloa nanrama hin re kahongsōa kasuk manhmang kae 
tia nantamandon mo? RŌNGPU khet in re tlona sik leh suk manhmangna sik a 
amanthei eng kae.” 

26Khava sōa Eliakim, Shebna khana Joa’n, ṭōnkarônpa hneng anmanthei, “Oja, 
Aramaic ṭonga ahri pek roh. Keini’n kanmanhret. Hebrew ṭonga ahri pek mak 
roh; bang chunga aka-om mi rakip in anrangeia kae.” 

27Ama’n amasôn hei. “Reng leh nangni kâra rōk a ṭong akahri sik a rengkalen in 
kei hi ahei tir eng tia nantamandon mo? Changmak, ke’n rape chunga a’n-ong, 
nangni leh inṭhōia an-êk kasâk sik leh anmajun ka-in sik hei hneng um hivahi 
kahri kae.” 

28Khava sōa ṭōnkarônpa khan kangirsōt a Hebrew ṭonga ka-ônga ahri, “Assyria 
rengkalen in nanhnenga ahri hi rangei ruh. 

29Hezekiah’n ahōn makna sik chei agîk chei kae. Hezekiah’n nangni huk tor mak 
tin chei. 

30RŌNGPU hnenga inngamna neina sik a jôrmak chei rasoh. RŌNGPU’n nangni 
ahuk sik chei tia khana Assyria remi he’n nankhōpui hlōna chunga ating sik hei 
ti hi mandon mak ruh. 

31Hezekiah ṭonghri rangei mak ruh. Assyria rengkalen in khōpuia inphut heisōk 
una ahnenga heihlut ruh ati. Nanvomhrui theikunga inphut vomhrui nansâk thei 
sik, khana theipōng kunga inphut theipōng kara nansâk thei sik, nantuikhur heia 
inphut tui nan-inthei sik. 

32Rengkalen khan nanram kapōzek ram inkhat a khō amanchōn mak lai seng 
chei, vomhrui ju anikapek sik vomhrui rahōn leh buhlom syemna sik hmuchi a-
om mak lai seng; khavakha olive kekna, olive thai leh khōihning tamna ram kae. 
Aṭongpek chei kha nanjui inchu thimak tin, tâk-kha kahring sik chei. RŌNGPU’n 
ahuk sik chei tia Hezekiah’n akamoa syem mak chei rasoh. 

33Jât ralak-hei pathen he’n anram kha Assyria rengkalen kut a inphut antahuksōt 
tor joa mo? 

34Hamath leh Arpad pathenhei kha khon mo aka-om jo hei? Sepharvaim a, Hena, 
leh Ivva khon mo ka-om hei? Samaria kha tu mo inkhat in ahuk tor a mo? 

35Hei pha khan mo hiva ram a pathen he’n anramhei kha kan-Rengkalen kut a 
inphut antahuktor jo? Khan chu hei-inmo RŌNGPU’n Jerusalem kha ahuk tor sik 
tia nantamandon?” 

36Reng Hezekiah’n ahnenga aleimanthei hei kapōa, anmani sip katia ka-om jo 
hei, ṭong inkhatbek um hrisōt mak hei. 

37Khava sōa Eliakim, Shebna, khana Joa he’n anmalung inrim reia anpōn 
ankeihlera kasesōt jo hei, Assyria ṭōnkarônpa ṭonghri kha rengpa hneng 
anvamanthei jo. 

Renghei Inhnina 19 

Reng in Isaiah Mansena Ader 
(Is 37.1–7) 

1Rn Hezekiah’n anṭong kha atheisō lim a inrim reia apōn akeihler, borapōn 
a’nsi, RŌNGPU Bek-inna kase jo. 

2Ama’n reng-innpui katinta Eliakim leh inlôikhômna ṭong inzet Shebna, khana 
thempu upahei kha Amoz sapa sânkathem Isaiah hneng atir hei. Anmani um 
borapōn an-insia kae. 

3Isaiah hneng antahri sik a amanthei hei kha hi kae: “Tuning hi inrengna kani 
kae; eini hi karâkna leh hmaimôkna anpek jo me. Eini hi nupui nai kanei sik 
inkhat, tâk-kha ratha aneihêr mak jâra sa anei tor mak kapō jo me kae. 

4Assyria reng kalenpa’n akahring Pathen tuitek kasō sik a aṭōn karônpen kha 
ahei tir jo. RŌNGPU na-Pathen khan tuitek sōna ṭong hi thei rasoh khana akahri 
hei kha karâk hei rasoh. Khava jâra nimi alakahring hei sik a Pathen hneng der 
roh.” 

5Reng Hezekiah ṭong manrôn kha Isaiah’n athei pha, 

6hiva ṭong masônna hi ahei tir male, “RŌNGPU’n ahuk tor mak chei ning tia 
Assyria he’n maṭhitmak chei rasoh tia ama’n ahri. 

7RŌNGPU’n reng kalenpa kha ṭong inthang inkhat amanthei sik, aramting amanle 
sik, khana RŌNGPU’n ama athat sik jo,” ati. 

Assyriahei Maṭhit nôkna 
(Is 37.8–20) 

8Assyria ṭōnpui karônpa’n reng kalenpa kha Lachish adahlona anhnenga ka-om 
Libnah khōpui dōina re atuk jo ti ṭong hi atheia, inbekpui sik a ahnenga vakase. 

9Ethiopia Rengpa Tirhakah in Egypt remi ahei thōia anmani re kasō sik kahong 
jo ti ṭong hi Assyriahei hneng leikatlung jo. Rengkalen khan hiva ṭong hi athei 
pha ama’n chithi inkhat Judah Reng Hezekiah hneng amanrôn 

10hing’hin ahri, “Nang in nataksen na-Pathen khan nang kha kei kut a tlûmak tin 
che atipek jo che, tâk-kha khava khan nang hōnmathlâk mak che rasoh. 

11Assyria Reng kalenpa’n sukset sik ati ramhei chunga aṭōntlo kha natheisa jo 
kae. Nang akatlânsōt tor sik chea a’ndon che mo? 

12Kapa-kapu he’n, Gozan, Haran, khana Rezeph khōpui anleisukset, Telassar a 
ka-om Betheden mi anleithat hei, an-pathen inkhatbek inum huk tor mak hei. 

13Hamath, Arpad, Sepharvaim, Hena khana Ivva khōpui kalenhei renghei kha 
kho jo heihmen?” 

14Reng Hezekiah khan chithi kha ahei karôn heia inphut aloa atei. Khava sōa ama 
Bek-inna kasea, chithi kha RŌNGPU hma ada a, 

15derna anei, “O RŌNGPU, Israelhei Pathen, ranhring mathla kaneihei chunga 
reng in-ongna kaneipa, nang rōk vânhnōi rengram rakip chunga vaikarôn 
Pathen che kae. Nang in ralei leh marvân nasyema kae. 

16Tûn, RŌNGPU, kanchunga heimo akasōk hi enroh. Nang tuitek sena Sennacherib 
in ahri hei seng hi akahring Pathen, rangei roh. 

17RŌNGPU, keini kankhenga kanmanhret, ti chu Assyria reng kalenpa’n jât 
katamtak asukset a anramhei amandahlon jo hei, 

18khana pathen akachang hêrmak, mihring kut a ansyem thing leh hlung limhei 
kha hmei vânga aro pek jo hei. 

19Tûn, RŌNGPU kan-Pathen, vânhnōia jât rakip in nang rōk RŌNGPU Pathen che 
kae tia anmanhretna sik a, Assyrianheia inphut keini ahuksōt roh.” 

Reng hnenga Isaiah Ṭong Manrôn 
(Is 37.21–38) 

20Khava sōa Isaiah in Reng Hezekiah hnenga mantheina ṭong inkhat aleitir, 
khachu rengpa derna masônna 

21RŌNGPU’n ahri, “Jerusalem khōpui in, Sennacherib nang amanuisō che, khana 
heitea teimak che. 

22Nang in nahnōise leh nahmu masi hi tu mo kae tia namandon? Nang in Israel 
Pathen intheng kei nakaja mak eng kae. 

23Nang in, Lebanon tlâng inshângpen kha nagârihei seng vâng nator hei tia 
naṭong karôn inkhat nahei tira kei hneng inlensakna namalâra kae. Nang 
inlensak chea cedar thingkung inshângpen leh Cypress thing kaṭhapen naphûr 
mathlûk heia ratu inthûkpen nava phâk tor hei tia nahri. 

24Nang inlensak chea miram a tuikhur nakhōra tui na-in, khana nasepai he’n Nile 
Tuidung kachârbera anke vâng anchōn rachi nati. 

25“Hivahei seng hi hmalaia inphut kaleimantluk jo kae ti hi theiphung mak che 
mo? Tûnhin khavakha katlosōt kae. Ke’n nang khōpui kalen kur kahnet hei kha 
sukkhōi heia akabōk manbuk kapō manchangna sik a ratha kapek che kae. 

26Khava hmun a aka-om mihei kha ratha neimak hei, anmani ṭit-inpirna anneia 
ka-îng jo hei. Anmani kha nisō thli ahong hrâng pha hleipuk a phi kapō khana 
innphu chunga kakek kahar ka-ang jo hei. 

27“Kha’num, nang in heimo natlo, Khon mo akase che, nachungchânga heirakip 
kaman hretsō che. Nang in kei chunga heituk nahnuk akana mo kamanhret. 

28Khava nahnuk akana leh na-inlensakna kha ṭong kalei thei jo, tûnchu ke’n 
nahnar kavit a kōikim kamakhei sik, nabeia sekamhrui kamando sik, naheihro 
hlam a khan kakei male sik che,” ati. 

29Khava sōa Isaiah in Reng Hezekiah hneng ahri, “Hivahi ahong kasōk sik 
omchen chîkna inkhat kae. Tûnkum leh abân kum a, ramhânga kakek hmuchi 
rōk nansâk sik, tâk-kha khava bânna kum a chu nanhmuchi nanvor thei sik, 
khana kara nankhôm thei sik, vomhrui nanling leh kara nansâk sik. 

30Judah ram a alakahring hei kha thingkung rajung inthûktak a kathō akara inra 
kapōa hong kakhang sik hei. 

31Jerusalem leh Zion Tlânga akahring mi ka-om sik hei, ajârchu RŌNGPU’n khanga 
akasōk sik kha amadua kae. 

32“Hivahi RŌNGPU’n Assyria rengkalen chungchânga ahri kha kae: “Ama hiva 
khōpui kalena hlutmak ning, khana hiva dōina the sangkhat bek kâpsōt mak 
ning, khōpui hnenga remi inkhatbek aphō achem leh hongmak ning, khana 
kekhumna manhretna akimvea pi bung deng mak hei ning. 

33Ama hiva khōpui shunga hlut loa ahongna hlam a khan akahnung inle 
sik. RŌNGPU ke’n kahri jo kae. 

34Ke’n khōpui kalen hi, kei rahming kajana sik leh kasōk David hnenga ṭong 
kale’ntepna jâra khan kaka-unsia kahuk sik kae.” 

35Khava jân a khan RŌNGPU ngeva inkhat Assyria rephōra kasea remi 1,85,000 
avathat jo hei. Ajînga khō ahong vâr pha anmani ankhenga leikathi heia inthlong 
jo hei. 

36Khava sōa, Assyria rengkalen Sennacherib kha Nineveh ting inle jo. 

37Ni khat chu, apathen Nisrokh bek-inna kamukna aneilai, asa pase 2, 
Adrammelech leh Sharezer in anchemjâm vâng antuk hlona anthat jo, Ararat 
ramting katlânsōt jo hei. Asapa hlop inkhat Esarhaddon in rengkalen changna 
kha athleng jo. 

Renghei Inhnina 20 

Reng Hezekiah Natna leh Damna 
(Is 38.1-8; 21—22; 2 Th 32.24–26) 

1Hiva pha hin, Reng Hezekiah kha kana a akathi sik a ka-om jo. Amoz sapa 
sânkathem Isaiah kha aka-en sik a kasea ati, “RŌNGPU’n nang amanthei che kae, 
heirakip kaṭha a hre mantōksō jo roh, ajârchu nanat hi dammak jo tin che. Akathi 
sik a intlukdek jo roh.” 

2Hezekiah kha bangting inhea derna anei jo, 

3“Mandon roh, RŌNGPU, ke’n taksentak a naṭong kajuia nasepa katlo, khana 
namantlo hnōm eng kha ahei tik a tlo sik a intluk eng.” Khana ama kha rathla 
kasintek a kaṭap joa kae. 

4Isaiah’n rengpa kha adahlon jo, tâk-kha innpui lâmte arakan mak 
hma, RŌNGPU’n 

5RŌNGPU mihei vaikarônpa, Hezekiah hnenga inlena sik khana hing’hin avahrina 
sik a amanthei jo, “Kei napu David Pathen, RŌNGPU eng kae, naderna kathei jo, 
nahmit rathli kasōk kahmu jo. Ke’n kaman dam sik che, ni 3 ning Bek-inna kase 
sik che. 

6Ke’n nang kum 15 hringkhō kamanseisa pek sik che. Nang leh hiva Jerusalem 
khōpui kalen hi Assyrian rengkalen a inphut kasensōt sik. Kei kajana sik leh 
kasōk David hneng ṭong ka’ntepna jâra hiva khōpui kalen hi kahrung sik kae.” 

7Khava sōa Isaiah’n rengpa inzenhei hneng khan rengpa khōihli kha adamna sik 
a, theichang vânga ansyem hlei rabekna sik a amanthei hei. 

8Reng Hezekiah’n ader, “RŌNGPU’n kei amandamna sik eng, khana nithumsō leh 
Bek-inna kasetorna sik a mêrchîkna kha heimo kae?” 

9Isaiah’n amasôn, “RŌNGPU’n aṭongtep hui amathlung nger sik tina achîkna 
inkhat apek sik che. Tûnchu, rahle inkhat in chung kena kechōnna 10, chungting 
akake sik a-emak leh kechōnna 10, thōiting akaṭum sik kha kho jôk mo 
namadu.”?” 

10Hezekiah’n amasôn, “Rahle kha hmating kechōnna 10 asesa sik khachu kabei! 
Hnungting kechōnna 10 manse roh.” 

11Isaiah’n RŌNGPU hneng ader, khana RŌNGPU’n rahle kha reng Ahaz taleisyem 
chung kena kechōnna 10 kahnungting amanle joa kae. 

Babylona Inphut Ṭongkarônhei 
(Is 39.1–8) 

12Khava lai khan Babylon reng Baladan sapa Merodakh Baladan khan reng 
Hezekiah kana ti ṭong atheia, ama’n chithi inkhat leh kutchoi inkhat amanrôn. 

13Hezekiah’n ṭongkarônhei kha aleiratō hei khana ama’n anei ahao, sana, 
dangka, maru-marâng, marim katui khana asepei hmangchâk-hei akhenga 
amalârpek hei. Akarōi den shunga leh arengram shunga hmun amalârpek mak 
heite leiom mak. 

14Khava sōa sânkathem Isaiah kha reng Hezekiah hneng kasea ader, “Hiva mihei 
hi khona inphut akahong hei mo, khana nahnenga heimo antahri?” Hezekiah’n 
amasôn, “Anmani hi ram kahlatak a, Babylona inphut akahong hei kae.” 

15Isaiah’n, “Anmani’n innpui shunga heimo antahmu sōt?” Hezekiah’n, 
“Anmani’n heirakip anhmu jo. Karōiden heia kamalârpek mak heite om mak jo,” 
ati. 

16Khava sōa Isaiah’n rengpa hneng ahri, “Chunghnung RŌNGPU’n hinga ahri 

17khachu nareng-innpuia aka-om rakip, napu napa he’n tuning katlunga karōi 
anta leibuk rakip, Babylon ram a rôn sōtna sik pha kha kahong jo. Heite dahlon 
mak hei ning. 

18Nangkhet sōn ṭhahrep anṭhōisōt sik hei khana Babylon reng-innpuia sepa 
katlo sik a antaksa ansyempek sik hei.” 

19Reng Hezekiah’n hiva ṭong hi ama hringkhō shunga chu intōk inchamna ka-om 
sik tina ting jôk manhretna aleineia, khana ahei masôn, “Nang in RŌNGPU a 
inphut ṭong napek eng hi kaṭha jo,” ati. 

Hezekiah Vairôn Inchaina 
(2 Th 32.32–33) 

20Reng Hezekiah ṭōntlo rakip, ama invakna ṭōnhei, khana khōpui kalen shunga 
tui keiman hlutna, tuikhur tuihlam atukna heirakip Judah renghei Thuhming 

Rabu a inzet a kae. 

21Hezekiah kathia, asapa Manasseh in apa kahlanga reng kachang jo. 

Renghei Inhnina 21 

Judah Reng Manasseh 
(2 Th 33.1–20) 



686 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

1Manasseh in Judah reng achang pha akum 12 katluk jo, Jerusalema kum 55 vai 
arôn. Anu rahming Hephziba anti. 

2Ami he’n hmating annam pha, ram a inphut RŌNGPU’n aleimanlōi sōt jo jât-hei 
omchen kha aleimajôma, Manasseh’n RŌNGPU kadōia setna aleitloa kae. 

3Apa Hezekiah in atasuk manhmang limsyem kamukna hei kha ama’n asak nôk 
heia kae; Baal kamukna maichâm asyem hei khana Ahab taleitlo kapōa Asherah, 
intinu lim inkhat um aleisyem. Manasseh’n marvân ârsihei um aleikamuk a kae. 

4RŌNGPU’n ama kamukna sik atina Bek-inna khan limsyem kamukna maichâm 
asak jo. 

5Bek-inna sumpuk inhnia khan ârsihei kamukna maichâm asak hei. 

6Asapa kha ro-inthoina atōksōt. Tlâ sânna leh dôi leh âi inchuna anei khana vâng 
ka-en hei leh kathi rathla inbek intōna anei hei. RŌNGPU dōina ama’n akaṭhamak 
ṭōn hingja atlo, khana Pathen hnuk amannat hêr. 

7Bek-inn shunga Asherah pathennu lim amatung, khava RŌNGPU’n David leh 
asapa Solomon hnenga hinga aleihrina hmun a khan: “Hiva Jerusalem, hiva Bek-
inn hi kei kamukna sik a Israel phung 12 hei ram shunga inphut ke’n kakadeisōt 
hmun kha kae. 

8Israel mihe’n kaṭong pek kōiloa anjuia khana kasōk Moses’n apek hei Dân kha 
anjuipet inchu, anpa anpuhei hneng kaleipek ram a inphut ahei tik a hnongsōt 
manchang mak hei ning.” 

9Tâk-kha Judah mihe’n RŌNGPU ṭong juimak hei, khana ami he’n hmating re 
anheinam pha, RŌNGPU’n aleihnongsōt mihei set-tlo kanek a Manasseh in aṭhōi 
heia setna antlo chet a kae. 

10 RŌNGPU’n asōk sânkathemhei amanhri hei, 

11“Reng Manasseh in hiva mater ka-om tak hei hi atlo hei, Canaan mihei tatlo 
kanek a akaṭhamak chet atlo; limhei leh Judah mihei kha setna ting aching hei. 

12Khava jâra RŌNGPU Israelhei Pathen ke’n Jerusalem leh Judah hei chunga 
khava inrengna, akathei rakip hei inhmakna akachang sik kha kamathlung sik. 

13Samaria hnenga katlo kapōa, Israel Reng Ahab leh asōnhei hneng katlo kapōa, 
Jerusalem chunga’m karâkna kapek sik. Thleng inkhat sôp manthengpet a malet 
khup kapōtak a, ke’n Jerusalema amihei kha kaphetsōt pet sik hei. 

14Akathi banghei kha ke’n donmak hei ning, an-inrepuihei hneng, anmani kahlō 
sik leh anram kasuk inhmang sik hei hneng kapek sōt sik hei. 

15Kamihei chunga hivahi katlo sik, ajârchu kei dōina setna antlo, khana anpu 
anpahei phat a Egypt ram a anjōng sōk a inphut hiva pha katlunga kahnuk 
anmannat ṭhak a kae.” 

16Manasseh’n ṭhena kaneimak mi hingja athat heia Jerusalem hlamdung heia 
thisen amanlōng, hivahi Judah mihei limsyem kamukna aṭhōi hei chungchôna 
atlosa kha kae, khana RŌNGPU dōina setna amantlo hei kha kae. 

17Manasseh taleitlo ṭōn rakip leh asetna leitlo rakip Judah Renghei Thuhming 

Rabu a inzet a kae. 

18Ma-nasseh kathia reng-innpuia Uzzah rahōna anhre khana asapa Amon in 
athlenga reng kachang jo. 

Judah Reng Amon 
(2 Th 33.21–25) 

19Amon in Judah reng achang pha akum 22 katluk jo, Jerusalema kum hni vai 
aleirôn. Anu kha Jotba khōpuia Haruz sanu Meshullemeth kha kae. 

20Apa Manasseh kapōa ama’m RŌNGPU kadōia setna aleitlo; 

21Apa omchen a kachôna, apa takamuk pathenhei kha aleikamuk. 

22Apu apahei RŌNGPU Pathen kha amasō khana RŌNGPU ṭongpek-hei kha leijui 
mak. 

23Amon ṭōnkarôn he’n lungthim antloa reng-innpui shunga ama kha anleithat jo. 

24Judah mihe’n Amon kathat-hei kha anthat heia asapa Josiah kha reng 
anmanchang jo. 

25Amon ṭōn leitlo rakip Judah Renghei Thuhming Rabu rabua inzet inhlut a kae. 

26Amon kha Uzzah rahōna thlâna anvûm jo, asapa Josiah khan athlenga reng 
kachang jo. 

Renghei Inhnina 22 

Judah Reng Josiah 
(2 Th 34.1–2) 

1Josiah in Judah reng achang pha ama kum 8 katluk jo, Jerusalema kum 31 vai 
aleirôn. Anu kha Bozkath khōpuia Adaiah sanu Jedida intinu kha kae. 

2Josiah’n RŌNGPU tlaina ṭōn aleitlo; apusōn David omchen dungjuia kachôna 
Pathen dân rakip kaṭhatak a aleijui. 

Dânrabu Hmusōtna 
(2 Th 34.8–28) 

3Areng changna kum 18 atlukna, Meshullam tupa khana Azalia sapa Shaphan inti 
reng karôt a lekha inzetpa kha Reng Josiah’n Bek-inna ṭongpek hi leh inṭhōia 
aleitir: 

4“Thempu Kalen Hilkiah hneng se roh, ṭōnkarôn thempu he’n Bek-inn kot a, 
mipuihei inphut antakhôm mantûp sêr kha heija mo akatluk jo ti kha vamanhret 
roh. 

5Khava sêr kha Bek-inn kasyemther sik a nganse mihei hnenga pekna sik hripek 
roh. 

6A’nhri sêr hei kha thingṭōn katlohei, inn kasak hei, khana ṭêk ṭōn katlohei hneng 
pek sik kae, khana inn syem mantherna thing leh hlung rachôkna sik kae. 

7Ṭōntlo ka-ensuihei kha anmalung intheng thou hei, khava jâra anmani chunga 
hisâp entetōk sik rangei mak a kae.” 

8Rengpa ṭongpek kha Shaphan in Hilkiah hneng amathlung jo, khana Hilkiah 
khan Dân lekharabu kha Bek-inna ahmu jo tia ahnenga ahri pek. Hilkiah in 
Shaphan hneng lekharabu kha apek, khana Shaphan in dânrabu kha ateia kae. 

9Khava sōa rengpa hnenga inle nôk a thang avakōi, “Bek-inna sêr kha nasōk he’n 
anloa syem mantherna sik a nganse jo mihei hneng anpek jo hei.” 

10Khava sōa ama’n ahri, “Hinahin Helkiah’n lekha inkhat apek eng kha kanei.” 
Khana ama’n kare inhrektak a arengpa hnenga atei pek jo. 

11Lekha intei kha rengpa’n athei pha amalung inrima apōn akei hlera kae, 

12thempu Hilkiah, Shaphan sapa Ahikam, Micaiah sapa Achbor, khana reng karôt 
a lekha inzetpa Shaphan khana rengpa kahngâk-hei hnenga hiva ṭongpekna hi 
anei hei: 

13“Hiva lekha mantheina chungchânga Judah mihei sik leh kei sik a se 
ina RŌNGPU hneng der ruh. RŌNGPU kha nichunga ahnuk kana jo ajârchu hiva 
lekharabu hin tlo sik a ati kha nipu-nipa he’n heitlo mak jo hei.” 

14Hilkiah, Ahikam, Achbor, Shaphan khana Asaiah hei kha’n Hulda intinu 
sânkathem, Jerusalem hmunthera aka-omnu inbek intōpui sik a vakase hei. 
(apuise Harhas tupa, Tikva sapa Shallum kha Bek-inna pōn leh der katinta 
le’nṭang.) Amanu hneng omchen kasōk kha anleihri pek, 

15khana anmani ani’nlena sik khana rengpa hnenga 

16RŌNGPU a inphut hiva ṭongthei hi anvahrina sik amanthei hei: “Rengpa’n 
ateisōt lekha shunga a’nzet kapōa ke’n Jerusalem leh amihei seng karâkna kapek 
sik hei. 

17Anmani’n kei andahlon jo eng khana pathen ralak hneng inthoi-insân antlo jo, 
khana anṭōntlo rakip vânga khan kahnuk anmannat hêr jo. Kahnuknat kha 
Jerusalem chunga akhe hêr jo, khana daimak jo ning. 

18Rengpa sik a chu, RŌNGPU Israel Pathen ke’n hivahi kahri pek kae: lekharabu 
shunga a’nsun kha narangei jo, 

19ke’n heikhong inmo Jerusalem leh amihei karâk sik heia kamaṭhit hei kha 
nathei pha namalung nathlenga kahma kunga insinsak jo che, napōn nakei hlera 
kaṭap jo che, 

20khana Jerusalem chunga karâkna kajōng mathlung sik kha nathi mak lai seng 
chu sōk mak jo ning. Kamōng tak a kamanthi sik che.” Hiva ṭong hi leh inṭhōia 
mihei khan reng Josiah hnenga inle jo hei. 

Renghei Inhnina 23 

Josiah’n Khōvel Kamukna Ahnōm mak 
(2 Th 34.3–7; 29—33) 

1Rn Josiah’n Judah leh Jerusalema hlamkakeihei abek mantûp hei, 

2thempu leh sânkathemhei khana mi rakip sara leh haisa ṭhenloa ankhenga Bek-
inna kase hei. Anmani ankhengpet hma kunga, rengpa’n Bek-inna antahmu 
ṭongtep lekha kha kare inshângtak a atei pek hei. 

3Ama kha renghei kacho kung hnenga kangira RŌNGPU juina sik a intepna anei 
jo, ama dânhei leh ṭongpek-hei juina sik, khana lekha shunga a’nzet kapōa, 
intepna shunga dân kha tlosōtna sik. Khana mi rakip in intepna kha juina sik a 
intep jo hei. 

4 Khava sōa Josiah kha Thempu Kalen Hilkiah, ama kabôm thempuhei, kotkung 
kahrunghei hneng Bek-inna inphut Baal kamukna, Asherah pathennu leh ârsihei 
kamukna hmangchâk losōtna sik a, ṭong apek hei. Khava neinâk seng kha 
Jerusalem vângting Kidron phaicham hnenga hmeia aro manvâm hei, khava 
ravut kha Bethel a ahei choi. 

5Judah khōpuihei leh Jerusalem hnenga hmun heia khōvelhei maichâm chunga 
Judah reng he’n inthoina akatōk sik a mantheng sōtna antanei thempuhei kha 
anṭōn hmun a inphut alosōt hei — Baal, kani, thla, vârpa ârsihei leh ârsihei 
hneng inthoina katōk hei kha. 

6Bek-inna inphut Asherah limsyem kha alosōt, khōpui kalena inphut alosōt a 
Kidron phaichama achoia hmeia aro manvâm, ravut hrep a avōk mannōia mipui 
thlân heia akathek thlōn hei. 

7Bek-inn noti hei omna Bek-inn shunga innhei kha asuk manset hei. (Khava inna 
khan Asherah kamukna pōnhei kha nuhmei he’n anleikhông.) 

8Judah khōpui heia thempuhei kha Jerusalema aheiṭhōi hei, khana aram shung 
pumpuia inthoina tōksōtna maichâmhei kha asuk manhmang pek hei. Khōpui 
vaikarôn Joshua’n kekot hnenga aleisyemsōt maichâm, khōpui anhlut pha 
veitinga matungsōt ke-ṭai limsyem hnenga tōksōtna hei kha’m aṭhetsō pek hei. 

9Khava thempuhei kha Bek-inna leimanhlut mak hei, tâk-kha ansap changpui 
thempuhei sik a che philo buhlom antapek hei khachu ansâk thei sik. 

10 Molech inti Pathen hneng tûte inkhat in asanu achangmak leh asapa ro-
inthoina aneithei makna sik a, Hinnom Phaichama khōvelhei kamukna Topheth 
kha Reng Josiah’n asuk manset jo. 

11Ama’n Judah reng he’n kani kamukna antatōksōt shakorhei kha’m alosōt heia, 
khana hiva kamukna anta leihmang Shakor gârihei kha’m hmei aro pek hei 
(Hihei hi ṭōnpui karôn Nathan Melech omna inna inphut hlarei loa aka-om Bek-
inn sumpuk hlutna hnenga anleida hei.) 

12Reng Ahaz innchunga Judah reng he’n anta leisak maichâm kha, Reng Josiah 
khan Bek-inn sumpuk inhnia Reng Manasseh in maichâm amatungsōt hei leh 
inṭhōia aṭhōtsō hei; ama’n maichâmhei kha avōk mannōi hei khana Kidron 
phaichama ahlon sōt hei. 

13Jerusalem nisōa khana Olive Tlâng thlânga Reng Solomon in aleisak maichâm, 
mater ka-om Sidonhei limsyem Astarte, Moab pathen Cemosh, Ammon pathen 
Molech hei kamukna hei kha asuk manset jo hei. 

14Reng Josiah’n kacho hlunghei kha ahar-ahak a anvōkkhōi hei, Asherah 
limsyem kha atuk phûr hei, khana khahei leimatungna hmunhei kha mihring 
saru vâng amakhu hei. 

15 Israel setna hlam a aleikaṭhōi Nebat sapa Jeroboam in aleisak Bethel a 
kamukna hmunhei kha Josiah’n avōkkhōisa hei. Josiah’n maichâm kha akei 
mathlûk a, ahlunghei kha ahar-ahak a anvōkkhōi hei, asuk mannōia ravut 
amanchang hei; khana Asherah limsyem kha’m aroa kae. 

16Khava sōa Josiah’n akimvea a-en madip pha ching chunga thlân ṭhahrep ahmu 
hei; ama’n saru hei kha akhersōt heia maichâm chunga aro hei. Hing’hin tenlai 
Reng Jeroboam in revei shunga maichâm hnenga angirlai sânkathem in 
aleihridek kha atlosōt a maichâm kha asuk manset jo heia kae. Reng Josiah khan 
akimvea khō athlira hiva ṭong aleikasânsōt sânkathempa thlân kha aleihmu. 

17Ama’n ader, “Khi khi tu thlân mo?” Bethel a mihe’n anmasôn, “Hivahi Judah 
inphut akahong sânkathem inkhat khana tuning nang in hiva maichâma natlo 
rakip aleikasân sōtpa thlân kae.” 

18Josiah’n ṭongpek amasōa, “Hivahi hinga om rasoh. Ama saru hei kha thonmak 
sik kae.” Khava jâra ama saru hei khana Samaria inphut akahong sânkathemhei 
ruhei kha thonmak jo hei. 

19Israel khōpui rakip a khōvelhei kamukna hmun rakip, Israel renghei taleisyem, 
khana inphut RŌNGPU hnuknat anta manhnakna hei kha Reng Josiah’n asuk 
mathlâk pek jo hei. Bethel a aleitlo kapōa khava maichâm rakip heia atlo jo. 

20Khōvel thempu rakip ansepa tlona et maichâm chunga athat hei, khana 
maichâm rakip a mihring ru arona jo hei. Khava sōa Jerusalema hong inle jo. 

Josiah’n Rakan Kût Atlo 
(2 Th 35.1–19) 

21Rn Josiah’n mipuihei kha intepna lekha shunga aka-om dungjuia RŌNGPU an-
Pathen kajana Rakan Kût antlona sik ṭong apek hei. 

22Hiva kapō Rakan Kût hi, ṭongkatanhei vairôn laia inphut Israel achangmak leh 
Judah reng he’n heitlo phungmak hei. 

23Tûnpek hin, Josiah vairônna kum 18 tlukna hin Jerusalema Rakan Kût antlo joa 
kae. 

Josiah’n Asyemsōt Ṭhahrep 
24Thempu Kalen Hilkiah’n Bek-inna atahmu sōt lekharabu a’nzet hei kha manse 
theina sik a Reng Josiah’n, Jerusalema leh Judah ram a kathi rathla kabe hei leh 
tla kasânhei, innshung pathen rakip leh limhei, khana khōvelhei takamuk neinâk 
rakip alosōt jo hei. 

25Khana khan ama kapōa amalung, amandona, aratha neina rakip a RŌNGPU sepa 
katlo, Moses dân rakip kajui chu ama mak hma reng inkhatbek leiom mak; khana 
ama kahnunga’m inkhatbek leiom mak. 

26Tâk-kha Reng Manasseh ṭōn leitlo jâra RŌNGPU’n Judah chunga ahnuknat kha 
amanhnak hêr, tûn katlung ahnuknat kha lachammak a kae. 

27RŌNGPU’n ati, “Israel chunga kaleitlo kapōa Judah chunga’m katlo sik: Judah 
mihei hi kahmit en rekhat a kada sik hei, khana ke’n kakadeisōt khōpui 
Jerusalem khana kei kamukna sik a hmun kalei ti jo Bek-inn kha kahlonsōt sik 
hei.” 

Josiah Vairôn Achaina 
(2 Th 35.20—36.1) 

28Josiah taleitlo rakip Judah Renghei Thuhming Rabu a inzet a kae. 

29Josiah’n vai arôn lai Egypt reng, Reng Neko khan Assyria rengkalen inthōpui 
sik a Euphrates Tuidung katlunga remi aheiṭhōi hei. Reng Josiah’n Egypt remihei 
kha Megiddo a aleikhâr hei khana ama kha anleithat jo. 

30Ama ṭōnkarôn he’n akalōng kha gâri chunga anhei kadoma Jerusalema 
anheichoi, khana khan renghei thlâna anhre jo. Judah mihe’n Josiah sapa Joahaz 
ankadeia reng sik a thai anmanthi jo. 

Judah Reng Joahaz 
(2 Th 36.2–4) 

31Joahaz in Judah Reng achang pha kum 23 katluk jo, Jerusalema thla 3 vai 
aleirôn. Anu chu Libnah khōpuia Jeremiah sanu Hamutal inti. 

32Ama apu apahei chôndân ajuia ama’n RŌNGPU dōina setna aleitlo. 

33Ama vairôn hi Egypt a Reng Neko’n Hamath ram a Ribla a kurkhum a ama kha 
aleida pha khana inphut le’nchai jo, khana Judah kha kum khat a dangka 
kilograme 3,400, sana kilograme 34 ramsêrṭhei aleimanpek a kae. 

34Reng Niko’n Josiah kathlenga Josiah sapa Eliakim amanṭang khana arahming 
kha Jehoiakim tia aphō. Joahaz kha Reng Neko’n Egypt a aṭhōia khava hmun a 
leikathi jo. 

Judah Reng Jehoiakim 
(2 Th 36.5–8) 

35Jehoiakim in Egypt rengpa maduna dungjuia ramsêrṭhei pekna sik a mipuiheia 
inphut annei anhaona dungjuia keiṭheina aneia kae. 

36 Jehoiakim in Judah reng achang pha akum 25 katluk jo, khana Jerusalema kum 
11 vai aleirôn. Anu kha Ruma khōpuia Pedaiah sanu Zebida kae. 

37Apu apahei omchen ajuia, Jehoiakim in RŌNGPU dōina setna aleitlo. 

Renghei Inhnina 24 

1Jehoiakim in reng achanglai Babylon rengpa Nebuchadnezzar in Judah a re 
aheitlo, kum 3 Jehoiakim kha athōia aleiman-om; khava sōa re aleidōi jo. 

2RŌNGPU’n asōk sânkathemhei hneng atlosōt sik a aleihri hei kha Babylon, 
Syrian, Moab, Ammon remi rup-hei Jehoiakim kadōia Judah manhmangna sik 
ahei tir heia kae. 

3Reng Manasseh set tlona jâra, ahmit hmu rekhat a Judah mihei kha tirsōtna sik 
heia, hivahi RŌNGPU ṭongpek dungjuia kasōk jo, 

4kakhôk pena ama’n ṭhenakase mi aleithat hei seng jâra kae. Khava sik 
a RŌNGPU’n Manasseh kha rangei mandam tor mak a kae. 

5Jehoiakim in aleitlo hei seng kha Judah Renghei Thuhming Rabu a inzet inhlut a 
kae. 

6Jehoiakim kathi joa asapa Jehoiachin in athlenga reng kachang jo. 

7Egypt rengpa leh aremihei kha avea Egypt a inphut vâng sōk mak jo hei, ajârchu 
Euphrates Tuidunga inphut sak tinga Egypt ramri katlunga ramṭhen rakip 
Babylon reng thōia ka-om joa kae. 

Judah Reng Jehoiachin 
(2 Th 36.9–10) 

8Jehoiachin in Judah reng ahongchang pha akum 18 katluk jo, ama’n Jerusalema 
thla 3 vai aleirôn. Ama nu kha Jerusalema Elnathan sanu Nehushta kae. 

9Apa omchen aloa Jehoiachin in RŌNGPU dōina ṭōnse aleitlo. 

10Ama vairôn shunga Babylon remi, Reng Nebuchadnezzar ṭōnpui karônhei 
hlamkeina thōia, Jerusalem dōina injôk hei khana ankakekhum jo. 

11Ankake khumlai hin Nebuchadnezzar ama khet Jerusalema kahonga kae, 

12Rn Jehoiachin in anu, asapahei, aṭōn karônhei leh inṭhōia Babylonhei hneng 
kahlut jo hei. Nebuchadnezzar vairôn kum 8 tlukna Jehoiachin kha resura 
aleiṭhōi jo 

13khana Bek-inna leh Reng-innpuia ka-om nei leh hao akhenga anrônpet 
jo. RŌNGPU’n hmatak a aleisânsōt kapōa Reng Solomon in Bek-inna hmang sik a 
aleisyem be leh bûr hei ahar-ahak a avōk khōipet hei. 

14Nebuchadnezzar in Jerusalem mihei, reng sapahei, hlamkakeihei seng, 
ankhenga 10,000 rehring sura aṭhōi hei. Khana ama’n ṭōntlo kathem seng thir 
kakheng hei inveina aṭhōisa hei, saraberhei chu Judah ram a adahlon hei. 

15Nebuchadnezzar in Jehoiachin, anu, a nuhmeihei, ama ṭōnkarônhei, khana 
Judah hlamkakeihei leh inṭhōia Babylona aṭhōi jo hei. 

16Nebuchadnezzar in Babylona mikalûr mikalen rakip aṭhōi hei kha mi 7,000 hei 
kae, kut kathem mi 1,000 hei, khava kâra thirkhêng kathem invei hei, ankhenga 
remia a’nṭangthei taksa kahrat rōk hei kae. 

17Nebuchadnezzar in Jehoiachin pahngâk Mattaniah kha Judah Reng amanchang 
khana arahming Zedekiah tia athleng pek. 

Judah Reng Zedekiah 
(2 Th 36.11–12; Jer 52.1–3) 

18Zedekiah’n Judah reng achang pha ama kum 21 katluk jo, Jerusalema reng 
kachanga kum 11 vai arôn. Ama nu kha Libnah khōpuia Jeremiah sanu Hamutal 
inti. 

19Reng Jehoiakim taleitlo kapōa Zedekiah’n RŌNGPU dōina setna aleitlo. 

20RŌNGPU’n Jerusalem leh Judah mihei chunga ahnuk kana reia ahmit hmua 
inphut ahnong sōt jo hei. 

Renghei Inhnina 25 

Jerusalem Pûrna 
(2 Th 36.13–21; Jer 52.3-11) 

1Zedekiah in Babylon rengpa Nebuchadnezzar dōina re aleitlo; khava jâra 
Zedekiah vairônna kum 9 tlukna thla 10 a ni 10 tluk ning Babylon rengpa 
Nebuchadnezzar in aremi rakip leh Jerusalema re aleitlo. Anmani’n khōpui 
vângting rephōr ansak a khōpui kekhumna akimvea bang ansak a kae, 

2Zedekiah’n vai arôn kum 11 katlunga khōpui kha ankakur khuma kae. 

3Khava kum a thla 4 tlukna ni 9 ning vonṭâm atlâk a sâk sik heite a-om mak jo 
pha, 

4khōpui bang kha anvōkkhōi jo. Babylon he’n khōpui kha ankakekhum jo tâk 
inum, Judah remi rakip jâna katlânsōt jo hei. Anmani reng rahōnna inphut 
kasōksōt hei, bang 2 inmatna kekot a kathlenghei, khana Jordan phaicham 
langting katlânsōt hei. 

5Tâk-kha Babylon he’n reng Zedekiah kha anhei hnong, Jericho phaicham 
hnenga ansur, aremi rakip in andahlon jo. 

6Zedekiah kha Ribla khōpuia ka-om Reng Nebuchadnezzar hnenga anṭhōi jo, 
khana khan achunga ṭong tanna annei jo. 

7Zedekiah hmit-hmua, asahei kha anthatpek hei; khava sō leh Zedekiah hmit 
ankhersōtpek a hruia ankhit a Babylon ting ankei jo. 

Bek-inn Suk Manhmang 
(Jer 52.12–23) 

8Babylon Reng Nebuchadnezzar vairôn kum 19 tlukna thla 5 tlukna ni 7 ning 
rengpa rehlam kakeipa, rengpa mansena kaneipa, Nebuzaradan in Jerusalema 
leikahlut a kae. 

9Ama’n Bek-inn, reng-innpui, khana Jerusalem apui karôn mihei inn akhenga 
hmeia arosō hei, 

10aremi he’n khōpui bang kha anvōk khōisō. 

11Khōpuia antadahlon mihei, kut kathem mihei khana Babylon heia inphut 
akatlânsōt hei kha Nebuzaradan khan Babylona aṭhōi nôk heia kae. 

12Tâk-kha, saraberhei, karōi kaneimak ṭhahrep chu vomhrui thei rahōn heia leh 
hleipuk heia ṭōn katlo sik a Judah ram a aleidahlon hei. 

13 Babylonhei kha’n Bek-inna ka-om sum-êng kacho leh gârihei, khana sum-êng 
tuirakōng hei kha ahar-ahak a anvōkkhōi hei, khana sum-êng rakip Babylona 
anchoisō hei. 

14Anmani’n Bek-inna maichâm mantheng sōtna vutlōk leh ravut kōkleihei, 
thaihmei mansûkna hmangchâk-hei, inthoina thisen madona, bero rona 
kōkleihei, khana bek-inn shunga ṭōn tlona sum-êng hmangchâk rakip hei kha 
anchoipet hei. 

15Anmani’n sana dangka vânga antasyem neinâk rakip, inṭhōia hmeira-ê choina 
kōklei tete leh khâng hei anchoipet hei. 

16Reng Solomon in Bek-inn sik a aleisyem hmangchâk-hei, kacho 2, gârihei, 
khana tuirakōng kalentak hei khachu kahrik rei heia inte theimak heia kae. 

17Thing kacho 2 khachu in-angtling hei: inkha-khat in metre 8 ṭim inshâng hei, 
anchunga sum-êng lubur ansyem, metre 1.3 inshâng. Kacho inkhat et lubur kha 
ahmor kimve anmansong det a ankake khumbit khana khava chunga sum-êng 
kapothei lim vâng ret ansyem. 

Judah Mihei Babylona Antaṭhōi hei 
(Jer 52.24–27) 

18Hiva chunga, Nebuzaradan, rehlam kakeipa’n, Thempu Kalen Seraiah, khana 
ama hnōibât a Zephaniah thempu, khana Bek-inna ṭōnkarôn 3 hei rehring sura 
aṭhōi jo hei. 

19Khōpuia inphut remi rup-hei hlamkakei ṭōnkarônhei kha aṭhōi hei — khōpuia 
alaka-om ṭhak rengpa mansena kanei 5 hei, rehlam kakeipa inṭhōpuipa, remihei 
lekharabu akatintapa, khana apui karôn mi 60 hei seng. 

20Nebuzaradan in Hamath ramṭhen a Ribla khōpuia ka-om Babylon rengpa 
hneng 

21anmani aṭhōi heia kae. Khana khan rengpa’n anmani avōk heia athat heia kae. 
Khang’khan Judah mihei kha anrama inphut miram a anṭhōi jo heia kae. 

Gedaliah, Judah vaikarônpa 
(Jer 40.7–9; 41.1–3) 

22 Babylon Reng Nebuchadnezzar in Shaphan tupa, Ahikam sapa Gedaliah kha 
Judah vaikarôn amanṭang jo, khana Babylona ṭhōilo hei, dahlon hei, chunga 
ankatinta sik a ada jo. 

23Mithōia alakahlut mak Judah ṭōnkarônhei leh remihei khan ṭong kha anthei 
pha, anmani Mizpah a Gedaliah hneng kahong hei. Khava ṭōnkarônhei kha 
Nethaniah sapa Ishmael, Kahrea sapa Johanan, Netophah khōpuia inphut 
Tanhumeth sapa Seraiah, Maacah inphut Jezaniah hei hi kae. 

24Gedaliah in anhnenga ahri, “Babylon hlamkakeihei kha ṭit sik heite om mak ti 
hi ṭong kapek che kae. Hiva ram shunga hin khō chōn ruh, Babylon rengpa kha 
razen ruh, khana heirakip nangni sik ṭhatna kachang sik.” 

25 Tâk-kha khava kum a thla 7 na, reng innkō shunga mi Elishama tupa, 
Nethaniah sapa Ishmael in mihring 10 leh inṭhōia Mizpah a jōng kasea Gedaliah 

kha ahong buhlua aleiṭhat jo. Ama leh aleika-omsap Israel mi leh Babylon mihei 
kha’m athatsa hei. 

26Khava sōa Israel rakip, sara heisa, remi hlamkakeihei leh Egypt a katlân jo hei, 
ajârchu Babylonhei anṭit jo heia kae. 

Kurkhum a inphut Jehoiachin Antamasō 
(Jer 52.31–34) 

27Evilmerodach in Babylon reng ajōng chang shunga, Judah rengpa Jehoiachin 
kha lungset arôna khuma inphut aleimasō jo. Hiva omchen hi Jehoiachin khuma 
a-om kum 37 tlukna, thla 12 tlukna, ni 27 ning khan aleikasōk kae. 

28Evilmerodach in ama kha kaṭha nenga atlopek, khana Babylona sura ka-om 
reng ralak-hei hnenga atlo kanek a ama kha inshângdet a kajana apek a kae. 

29Khava jâra Jehoiachin kha kurkhum pōn leh der athlengsōt a rengpa dokhânga 
ahringkhō katlung bit a bu asâk a kae. 

30Ani katai, ahring kârseng, arangei sêr leh sum injônjet a aleipek a kae. 

Thuhminghei Inkhatna 

Thuhminghei Inkhatna 1 

Adam a inphut Abraham 
(Aph 5.1–32; 10.1–32; 11.10–26) 

1Adam kha Seth pa, Seth kha Enosh pa, Enosh kha Kenan pa, 

2Kenan kha Mahalalel pa, Mahalalel kha Jared pa kae. 

3Jared kha Enoch pa, Jared hi Methuselah pa kae; Methuselah kha Lamech pa, 

4Lamech kha Noah pa kae. Noah khan sapa 3 anei hei: Shem, Hem, leh Japheth. 

5Japheth sapahei: Gomer, Magog, Madai, Javan, Tubal, Meshech, khana Tiras – 
anmani hi anrahming karôn phunghei pusōnhei kha kae. 

6Gomer sōn leh pârhei kha Ashkenaz, Riphath, khana Togarma mihei kha kae. 

7Javan sōn leh pârhei kha Elisha, Spain, Cyprus, khana Rhode mihei kha kae. 

8Hem sapahei kha: Cush, Egypt, Libya, khana Canaan – anmani hi anrahming 
karôn phunghei pusōnhei kae. 

9Cush sōn leh pârhei kha: Seba, Havilah, Sabtah, Raamah, khana Sabteca mihei 
kha kae. Raamah sōn leh pârhei kha Sheba khana Dedan mihei kha kae.  

(10Cush hin asapa Nimrod inti ahma kakeia mikalûr vânhnōi kahlōsō inkhat 
ahong kachang kha aleinei.) 

11Egypt sōn leh pârhei kha: Lidya, Anam, Lehab, Naphtu, 

12Pa-thrus, Casluh, khana Crete (anmania inphut Philistihei hong kasōk hei) hei 
kha kae. 

13Canaan sapahei kha; upapen kha Sidon leh Heth, anmani rahming karôn 
phunghei pusōnhei kha kae. 

14Canaan kha Jebush, Amor, Girgash, 

15Hiv, Ark, Sin, 

16Arvad, Zemar, khana Hamath-hei pusōn kae. 

17Shem sahei kha: Elam, Asshur, Arpachshad, Lud, Aram, Uz, Hul, Gether, khan 
Meshek–anmani hi anrahming karôn phunghei pusōnhei kha kae. 

18Arpachshad kha Shelah pa kae, Shelah kha Eber pa kae. 

19Eber in sapa 2 anei hei; inkhat kha Peleg anphō, ajârchu hiva pha hin 
raleichunga mihei inṭhensōt jo hei, khana inkhat rahming khan Joktan anphō. 

20Joktan sōn leh pârhei kha Almodad, Sheleph, Hazarmaveth, Jerah, 

21Hadoram, Uzal, Diklah, 

22Ebal, Abimael, Sheba, 

23Ophir, Havilah, khana Jobab hei hi kae. 

24Shem a inphut Abram katlunga innshung hrui kha hinga ka-om: Shem, 
Arpachshad, Shelah, 

25Eber, Peleg, Reu, 

26Serug, Nahor, Terah, 

27khana Abram (Abraham ti’m inhret) hei hi kae. 

Ishamel Sōn leh Pârhei 
(Aph 25.12–16) 

28Abraham in sapa 2 anei hei, Isaac leh Ishamel hei kae. 

29Ishamel sapahei kha phung 12 hei hlamkakei hongkachang hei: Nebaioth 
(Ishmael sapa upa rahminga inphut), Cedar, Adbeel, Mibsam, 

30Mishma, Dumah, Massa, Hadad, Temah, 

31Jetur, Naphish, khana Kedemah hei seng. 

32Abraham in anuhmei manbo Keturah leh sapa 6 anei hei: Zimran, Jokshan, 
Medan, Midian, Ishbak, khana Shuah. Jokshan in sapa 2 anei hei: Sheba leh 
Dedan. 

33Midian in sapa 5 anei hei: Ephah, Epher, Hanoch, Abida, khana Eldaah. 

Esau Sōn leh Pârhei 
(Aph 36.1–19) 

34Abraham sapa Isaac in sapa 2 anei hei, Esau leh Jacob. 

35Esau sapahei kha Eliphaz, Reuel, Jeush, Jalam, khana Korah. 

36Eliphaz in athōia phunghei pusōn hongkachang: Teman, Omar, Zephi, Gatam, 
Kenaz, Timnah, khan Amalek. 

37Khana Reuel in Nahath, Zerah, Shammah, khana Mizzah phunghei pusōn 
hongkachang. 

Edoma Hmakakei Ram mihei 
(Aph 36.20–30) 

38-42Edoma ahma kakei ram mihei kha Seir sapahei hinna inphut hong kakōn 
hei: Lotan, ama hi Hori leh Honam phungṭhen hei pusōn kae. (Lotan hin asernu 
inkhat Timnah inti anei.) Shobal, ama hi Alvan, Manahath, Ebal, Shephi khana 
Onam phungṭhen hei pusōn kae. Zibeon, ama hi sapa 2 anei hei, Aiah leh Anah. 
Anah kha Dishon pa kae, khana Dishon kha Hamran, Eshban, Ithran, khana 

Cheran phungṭhen hei pusōn kae. Ezer, ama hi Bilhan, Zaavan, khana Jaakan 
phungṭhen hei pusōn kae. Dishan, ama hi Uz leh Aran phungṭhen hei pusōn kae. 

Edoma Renghei 
(Aph 36.31–43) 

43-50Israel a reng heite aleiom mak lai, Edom ram kha hiva renghei hin abân bâna 
vai anleirôn: Dinhabah a Beor sapa Bela Bozrah Zerah sapa Jobab Teman 
ramkeia Husham Avith a Bedad sapa Hadad (ama’n Midianhei Moab ram a re 
tlona aleitor hei) Masrekah a Samlah Tuidung chunga Rehoboth a Shaul Achbor 
sapa Baal Hanan Pau a Hadad (anuhmei chu Mehetabel, Matred sanu khana 
Mezahab tunu) 

51Edoma mihei kha athōia phunga hin inṭhen jo hei: Timnah, Alvah, Jetheth, 

52Oholibamah, Elah, Pinon, 

53Kenaz, Teman, Mibzar 

54Magdiel, khan Iram. 

Thuhminghei Inkhatna 2 

Judah Sōn leh Pârhei 
1Jacob in sapa 12 anei hei: Reuben, Simeon, Levi, Judah, Issachar, Zebulun, 

2Dan, Joseph, Benjamin, Naphtali, Gad, khan Asher. 

3Judah’n sapase akhenga 5 anei hei. Anuhmei Bathshua, Canaan jōr khan sapa 3-
Er, Onan, khana Shelah anei hei. Asapa upapen kha ṭhahêr mak khana RŌNGPU’n 
athat jo. 

4Ahmōinu Tamara inphut Judah khan sapa 2 Perez leh Zerah aneisa hei. 

5Perez in sapa 2 anei hei, Hezron leh Hamul. 

6Anaipa Zerah khan sapa 5 anei hei: Zimri, Ethan, Heman, Calcol, khana Darda. 

7Carmi sapa Achan, Zerah sōn leh pârhei kâra inkhat in Pathen hnenga bekna 
hmangchâk inkhat amarûk jâra Israel mihei chunga inrengna ahei rôna kae. 

8Ethan in sapa inkhat Azariah anei. 

Reng David Innshung hrui 
9Hezron in sapa 3 anei hei: Jerahmeel, Ram, khan Caleb. 

10Ram a inphut Jesse katlunga innshung hrui in-gôrna kha hinga kae: Ram, 
Amminadab, Nahshon (Judah phunga mikalen inkhat kae), 

11Salmon, Boaz, 

12Obed, khana Jesse. 

13Jesse khan sapa 7 anei hei, ankum dungjuia anmani kha: Eliab, Abinadab, 
Shammah, 

14Nethanel, Raddai, 

15Ozem, khana David hei hi kae. 

16Ama hin sanu 2 aneisa hei, Zeruiah leh Abigail. Jesse sanu Zeruiah khan sapa 3 
anei hei: Abishai, Joab khana Asahel. 

17Asanu inkhat Abigail khan Ishmael sōn inkhat Jether leh ka-om hei, sapa inkhat 
annei Amasa anti. 

Hezron Sōn leh Pârhei 
18Hezron sapa Caleb khan Azubah leh ka-om heia sanu Jerioth annei. Amanu 
khan sapa 3 anei hei: Jesher, Shobab khana Ardon. 

19Azubah kha athisōa Caleb in Ephrath a-ompuia sapa inkhat annei, Hur anphō. 

20Hur sapa kha Uri, khana atupa khan Bezalel kae. 

21Hezron khan kum 60 atluk pha, ama’n Machir sanu, Gilead sernu kha 
aleiompui. Anmani’n sapa inkhat annei, Segup anti, 

22khana Segup khan sapa inkhat anei, Jair anti. Jair khan Gilead ramṭhen shunga 
khōpui 23 a vai aleirôn. 

23Tâk-kha Geshur leh Aram rengramhei khan khōpui 60 re antor heia, Jair leh 
Kenath khō katlunga khana khava hnenga khōpuihei leh anleilo jo hei. Khana 
khan aka-om mipui rakip kha Gilead pa, Machir sōn leh pârhei kae 

24Hezron athisōa, asapa Caleb khan apa nuhmei renghmeinu Ephrath kha 
aleiompui. Anmani’n sapa inkhat Ashur kha anleinei, ama khan Tekoa khōpui 
kha aleisyem. 

Jerahmeel Sōn leh Pârhei 
25Jerahmeel, Hezron sapa upapen khan, sapa 5 anei hei: Upapen kha Ram, 
abânna Bunah, Oren, Ozem, khana Ahijah. 

26-27Ram khan sapa 3 anei hei: Maaz, Jamin, khana Eker. Jerahmeel khan nuhmei 
inkhat aneisa, Atarah anti, anmani’n sapa inkhat Onam inti annei. 

28Onam in sapa 2, Nadab leh Abishur anei hei. 

29Abishur khan nuhmei inkhat Abihail inti kha aleiompui, anmani’n sapa 2 annei, 
Ahban leh Molid. 

30Abishur naipa Nadab khan sapa 2 anei, Saled leh Appaim, tâk-kha Seled kha 
sapa neiloa kathi jo. 

31Appaim kha Ishi pa, khana Ishi kha Sheshan pa, khana Sheshan kha Ahlai pa 
kae. 

32Shammai naipa Jada khan sapa 2 anei hei, Jether leh Jonathan, tâk-kha Jether 
chu sapa neiloa kathi jo. 

33Jonathan khan sapa 2 anei hei, Peleth leh Zaza. Hihei seng hi Jerahmeel sōn leh 
pârhei kae. 

34Sheshan kha sapa neimak, sanuhngâk rōk hei kae. Ama hin Egypt mi Jarha inti 
sōk inkhat aleinei, 

35ama hneng asanu inkhat aman ompui. Anmani’n sapa inkhat Attai inti kha 
annei. 

36Attai a inphut Elishma katlunga innshung hrui in-gôrna kha hinga kae: Attai, 
Nathan, Zabad, 

37Ephlal, Obed, 

38Jehu, Azariah, 

39Helez, Eleasa, 

40Sismai, Shallum, 

41Jekamiah, khana Elishama. 

Caleb Sōn leh Pâr ralak-hei 
42Caleb sapa upapen Jerahmeel naipa kha Mesha anti. Mesha kha Ziph pa kae, 
Ziph Mareshah pa kae, Mareshah Hebron pa kae. 

43Hebron in sapa 4 anei: Korah, Tappuah, Rekem, khana Shema. 

44Shem a kha Raham pa, khana Jorkeam pu kae. Shem a naipa Rekem kha 
Shammai pa kae, 

45Shammai kha Maon pa kae, Maon kha Bethzur pa kae. 

46Caleb khan anuhmei manbo Ephah inti aneia amanu leh sapa 3 annei: Haran, 
Moza, khana Gazez. Haran in sapa inkhat anei, Gazez anti. 

(47Mi inkhat Jahdai intipa khan sapa 6 anei hei: Regem, Jotham, Geshan, Pelet, 
Ephah, khana Shaaph.) 

48Caleb in nuhmei manbo ahlop inkhat aneisa, Maacah anti, ama’n sapa 2, Sheber 
leh Tirhanah anei hei. 

49Hnung nôk asapa 2 aneisa hei: Shaaph, Madmannah khōpui kasyempa; khana 
Shevah, Machbenah leh Gibeah khōpui 2 kasyempa. Hiva chung nôk a Caleb in 
sanuhngâk inkhat Achsah inti aleinei. 

50Athōia hei hi’m Caleb sōn leh pârhei kae. Caleb leh anuhmei Ephra ansa 
upapen kha Hur kae. Hur sapa Shobal khan Kiriath Jearim khōpui kha aphunsōt, 

51asapa inhnina Salma khan Bethlehem khōpui aphunsōt, asapa inthumna 
Hareph khan Bethgader khōpui aphunsōt. 

52Kiriath Jearim khōpui kasyemsōt Shobal kha Haroeth mihei, Menuhoth a aka-
om aṭimkhat hei, 

53khana Kiriath Jearima aka-om phunghei: Ithri, Puth, Shumath, Mishra hei 
pusōn kae. (Zorah leh Eshtaol khōpuia aka-om hei kha hiva phung mihei kae.) 

54Salma, Bethlehem kaphunsōtpa kha, Netophat a, Atroth Beth Joab a, khana Zor 
a mihei, Manhath a phung 2 kâra inkhat hei pusōn kae. 

(55Hiva mazetna leh sun manhlutna akathemhei kha Jabez khōpuia ka-om hei: 
Tirath hei, Shimeath hei, Sucath hei kha kae. Anmani kha Rechab-hei leh jōr inlo 
Ken mihei kha kae.) 

Thuhminghei Inkhatna 3 

Reng David Sahei 
1-3Hebrona David aleiomlai asapa nei hei kha ankum dungjuia athōia hei hi kae: 
Amnon, anu kha Jezereel a Ahinoam Daniel, anu kha Carmel a Abigail Absolom, 
anu kha Geshura Reng Talmai sanu Maacah Adonijah, anu kha Haggith 
Shephatiah, anu kha Abital Ithream, anu kha Eglah kae. 

4 David in kum 7 leh aṭim Hebrona vai aleirônlai asa 6 hei hi amatet hei kae. Reng 
inkhat a Jerusalema kum 33 vai aleirôn, 

5khana khan sapa katamtak amatetsa heia kae. Anuhmei Bathsheba, Ammiel 
sanu khan sapa 4 amatet pek: Shimea, Shobab, Nathan khana Solomon. 

6Ama’n sapa 9 aneisa hei: Ibhar, Elishua, Elpelet, 

7Nogah, Nepheg, Japhia, 

8Elishama, Eliada, khana Eliphelet. 

9Hiva asapahei seng chung nôk a, David in anuhmei manbo heia inphut sapa 
alaneisa hei. Sanu inkhat Tamar inti’m aneisa. 

Reng Solomon Sōn leh Pârhei 
10Hihei hi Reng Solomon sōn leh pârhei, pa leh sa abân bân hei kae: Solomon, 
Rehoboam, Abijah, Asa, Jehoshaphat, 

11Jehoram, Ahaziah, Joas, 

12Amaziah, Uzziah, Jotham, 

13Ahaz, Hezekiah, Manasseh, 

14Amon, khana Josiah. 

15Josiah in sapa 4 anei hei: Johanan, Jehoiakim, Zedekiah, khana Joahaz. 

16Jehoiakim in sapa 2 anei hei: Jehoiachin khana Zedekiah. 

Reng Jehoiachin Sōn leh Pârhei 
17Babylon he’n kurkhum a antada Reng Jehoiachin sōn leh pârhei kha hihei hi 
kae. Jehoiachin in sapa 7 anei hei: Shealtiel, 

18Malchiram, Pedaiah, Shenazzar, Jekamiah, Hoshama, khana Nedabiah. 

19Pedaiah in sapa 2 anei hei: Zerubbabel leh Shimei. Zerubbabel kha sapa 2 hei 
pa kae: Meshullam leh Hananiah, khana sanu inkhat, Shelomith. 

20Ama’n sapa 5 aneisa hei: Hashuba, Ohel, Berechiah, Hasadiah, khana Jushab 
Hesed. 

21Hananiah in sapa 2 anei hei: Pelatiah leh Jeshaiah. Pa leh sa abân bâna, Jeshaiah 
kha Rephaiah pa kae, Rephaiah kha Arnan pa kae, Arnan kha Obadiah pa kae, 
Obadiah kha Shecaniah pa kae. 

22Shecaniah in sapa inkhat anei, Shemaiah inti, khana tupa 5 anei hei: Hattush, 
Igal, Bariah, Neariah, khana Shaphat. 

23Neariah in sapa 3 anei hei: Elioenai, Hizkiah, khana Azrikam. 

24Elioenai in sapa 7 anei hei: Hodaviah, Eliashib, Pelaiah, Akkub, Johanan, 
Delaiah, khana Anani. 

Thuhminghei Inkhatna 4 

Judah Sōn leh Pârhei 
1Judah sōn leh pâr ṭhahrep kha hihei hi kae: Perez, Hezron, Carmi, Hur, khana 
Shobal. 

2Pa leh sa abân bâna, Shobal kha Reaiah pa, Reaiah kha Jahath pa, Jahath kha 
Ahumai leh Lahad pa, anmani kha Zorah ram a aka-om hei pusōnhei kae. 

3-4Hur kha apa Caleb leh anu Ephrath hei sapa upapen kae, khana asōnhei khan 
Bethlehem khōpui anphunsōt a kae. Hur in sapa 3 anei hei: Etam, Penuel, khana 
Ezer. Etam in sapa 3 anei hei: Jezreel, Ishma, khana Idbash, khana sanu inkhat, 
Hazzelelponi. Penuel in Gedor khōpui aphunsōt, khana Ezer in Hushah khōpui 
aphunsōt. 

5Ashhur in Tekoa khōpui aphunsōt, khana nuhmei 2 anei hei, Helah leh Naarah 
kae. 

6Ama leh Naarah khan sapa 4 annei: Ahuzzam, Hepher, Temeni, khana 
Haahashtari. 

7Ashhur leh Helah khan sapa 3 annei: Zereth, Izhar, khana Ethnan. 

8Koz kha Anub leh Zobeba pa kae, khana Harum sapa Aharhel a inphut 
phungṭhen hrui hei anpusōn kae. 

9Arahming Jabez inti mi inkhat leika-om, a-innshunga mihei kajana kachenpen 
inkhat kae. Anu khan arahming Jabez tia aleiphō ajârchu ama matetna chunga 
inreng hêra kae. 

10Tâk-kha Jabez in Israelhei Pathen hneng ader, “Vângṭhat apek roh, Pathen, 
khana ram kalentak apek roh. Kei chunga inrengna anikapek sik ṭhatmak rakip 
a inphut aṭhensōt inna a-ompui ṭhak roh.” Khana Pathen in aderna kha apek a 
kae. 

Innshung Ralak-hei Man-gôrna 
11Shuhah naipa Caleb in sapa inkhat anei, Mehir anti. Mehir kha Eshton pa kae, 

12ama’n sapa 3 anei hei: Bethrapha, Paseah, khana Tehinna. Tehinna kha Nahash 
khōpui kaphunsōt kae. Hiva mipa sōn leh pârhei kha Recah ram a ka-om hei. 

13Kenaz in sapa 2 anei hei, Othaniel leh Seraiah. Othaniel khan sapa 2 anei hei, 
Hathath leh Meonothai; 

14Meonothai kha Ophrah pa kae. Seraiah kha Joab pa kae, ama kha Kutthem 
Phaicham kaphunsōtpa kae, khana khan mi rakip kutthem ṭōnkatlo ka-om hei. 

15Jephunneh sapa Caleb khan sapa 3 anei hei: Iru, Elah, khana Naam. Khan Elah 
kha Kenaz pa kae. 

16Jehallelel in sapa 4 anei hei: Ziph, Ziphah, Tiria, khana Asarel. 

17-18Ezra in sapa 4 anei hei: Jether, Mered, Epher, khana Jalon. Mered in Bithiah, 
Egypt rengpa sanu a-ompui, anmani’n sanu inkhat Miriam inti annei, khana sapa 
2 annei hei, Shammai leh Ishbah. Ishbah hin Eshtemoa khōpui aphunsōt. Mered 
hin Judah jōr inkhat a-ompuisa, anmani’n sapa 3 annei: Jered, Gedor khōpui 
kaphunsōtpa; Heber, Soco khōpui kaphunsōtpa; khana Jekuthiel, Zanoah khōpui 
kaphunsōtpa. 

19Hodiah in Naham sernu a-ompui. Anmani sōn leh pârhei khan Keilah khōpuia 
aka-om Garm phungṭhen leh Eshtemoa khōpuia ka-om Maacath phungṭhen hei 
kha ansyemsōt a kae. 

20Shimon in sapa 4 anei hei: Amnon, Rinnah, Benhanan, khana Tilon. Ishi in sapa 
2 anei hei: Zoheth leh Benzoheth. 

Shelah Sōn leh Pârhei 

21Shelah kha Judah sahei kâra inkhat kae. Ama sōn leh pârhei kha Er, Lecah 
khōpui kaphunsōtpa; Laada, Mareshah khōpui kaphunsōtpa; Beth Ashbea ka-
om hruipōn kakhông phungṭhen hei kha kae. 

22Jokim leh Cozeba mipuihei khōpuia aka-om hei kha kae; khana Joas leh Saraph, 
Moab jōr ka-ompui hei khana Bethlehema khō akatla hei kha kae. (Hiva hrina 
hei hi kasôt hêr jo.) 

23Anmani kha rengpa be kakheng hei kae khana Netaim leh Gederah khōpui heia 
leika-om hei. 

Simeon Sōn leh Pârhei 
24Simeon in sapa 5 anei hei: Nemuel, Jamin, Jarib, Zerah, khana Shaul. 

25Shaul sapa kha Shallum kae, atupa kha Mibsam kae, anôk a atupa kha Mishma 
kae. 

26Khan chu Mishma inphut sōn leh pâr hrui kha Hammuel, Zaccur khana Shimei 
a abân kase jo. 

27Shimei kha sapa 16 leh sanu 6 anei hei, khana ama u leh nai he’n sa leh nai 
katlômdet a annei hei, khana Simeon innshung kha Judah kapōa mija pungmak 
heia kae. 

28 Reng David pha katlunga khan Simeon sōn leh pârhei kha athōia khōpuihei 
hin leika-om hei: Beersheba, Moladah, Hazarshual, 

29Bilhah, Ezem, Tolad, 

30Bethuel, Hormah, Ziklag, 

31Beth Marcaboth, Hazarsusim, Bethbiri, khana Shaaraim. 

32Anmani kha hmunhlop 5 a leika-omsa hei: Etam, Ain, Rimmon, Tokhen leh 
Ashan, 

33khana akimve khōheia, thlâng-tlaitlâk tinga Baalah katlung ka-om hei. Hihei 
seng hi anmani innshung chungchânga leh anleiomna hmun mazetna kha kae. 

34-38Hiva mihei hi phungṭhen hlamkakeihei kae. Meshobab, Jamlech, Josha, 
Amaziah sapa, Joel, Jehu (Joshibia sapa, Joshibia hi Seraiah sapa, Seraiah hi Asiel 
sapa), Elioenai, Jaakoba, Jeshohaiah, Asaiah, Adiel, Jesimiel, Benaiah, Ziza 
(Shiphi sapa, Shiphi hi Allon sapa, Allon hi Jedaiah, Shimri, khana Shemaiah hei 
sōn inkhat kae). Ajârchu anmani innshung hi mija kapung injônna kae, 

39anmani tlaitlâk ting ram antlâk a Gerar khōpui katlungvet hei khana anranhei 
kha nisōtinga phaicham, khava khōpui omna khan ankhem hei. 

40Anmani’n ram thai omna ran khemna, ramhâng hmun kahōi leh ram kadai 
khana khan katamtak anvahmu sōt a kae. Khana aleika-om masa mihei kha Hem 
hei kae. 

41Judah Rengpa Hezekiah phalai khan, achunga rahming a’nhrisōt hei khan 
Gerara kase heia khana aka-om mihei pōn-inn leh thlâm hei ansuk manhmang 
hei. Mihei kha anhnongsōt hei ajârchu khana khan anranhei sik a ramhâng 
katamtak ka-oma kae. 

42Simeon phunga mi 500 nisōting Edoma kasesōt hei. Anmani kha Ishi sapa he’n 
hlam anleikei hei: Pelatiah, Neariah, Rephaiah, khana Uzziel. 

43Khana khan Amalek mi akahring hei kha anleithat heia, khana inphut anmani 
kha ka-om thang jo hei. 

Thuhminghei Inkhatna 5 

Reuben Sōn leh Pârhei 
1 Hihei hi Jacob sahei kâra upapen Reuben sōn leh pârhei kha kae. (Apa nuhmei 
manbo inkhat kha rakhum a’nchunpui jâra sapa upa achangna ratha kha 
amanhmang jo, khava ratha neina kha Joseph hnenga inpek joa kae. 

2Kha achang jo inum ahong kahratpen leh phung rakip vaikarônhei hongsōkna 
khachu Judah phung kha kae.) 

3Jacob sapa upapen Reuben khan sapa 4 anei hei: Hanoch, Pallu, Hezron, khana 
Carmi. 

4-6 Hihei hi akhang akhanga Joel sōn leh pârhei kae: Shemaiah, Gog, Shimei, 
Micah, Reaiah, Baal, leh Beera. Assyriahei rengkalen Tiglath Pileser khan phung 
hlamkakei inkhat asura aramting aleiṭhōi jo. 

7Innshung thuhming rabu khan athōia Reuben phung shunga phungṭhen 
hlamkakeihei hi aman-gôr hei: Jeiel, Zechariah, 

8khana Bela, Joel phung shunga Azaz sapa khana Shem a tupa. Hiva phung hi 
Aroer ram shunga leh ramṭhen inkhat, ti chu khana inphut sak ting Nebo leh Baal 
Meon omna shunga khan ka-om hei. 

9Anmani Gilead ram shunga ran katamtak annei, khava jâra nisōtinga nêrdiram 
Euphrates tuidung katlunga akasei ram kha anleihlō. 

10Reng Saul pha shunga Reuben phung he’n Hagrihei chunga anbuhlu hei, re 
shunga anleithat hei, anram Gilead nisōtinga aṭhen kha anleihlō. 

Gad Sōn leh Pârhei 
11Gad phunghei kha Reuben hei sak tinga Bashan ram a nisōtinga Salecah 
katlunga leika-om hei. 

12Joel kha apui karôn phungṭhen hei akaphunsōt kha kae, khana Shapham khan 
2 changna apui karôn phungṭhen kaphunsōt kha kae. Janai leh Shaphat hei kha 
Bashan shunga phungṭhen ralak-hei kaphunsōt hei kha kae. 

13Phung shunga mi ralak-hei khachu athōia phungṭhen 7 shunga hin inveisa hei: 
Michael, Meshullam, Sheba, Jorai, Jakan, Zia, khana Eber. 

14Anmani hi Huri sapa Abihail sōn leh pârhei kae, ama apusōnhei chu hing’hin 
injongsōt hei: Abihail, Huri, Jaroa, Gilead, Michael, Jeshishai, Jahdo, Buz. 

15Ahi, Abdiel sapa khana Guni tupa kha hiva phungṭhen hlamkakei kae. 

16Anmani kha Bashan leh Gilead ramṭhen a, khava hmun a aka-om khōpui heia 
khana Sharona ramhâng rakip a ka-om hei.  

(17Hiva mazetna hei hi Judah a Reng Jotham leh Israel a Reng Jeroboam II pha 
shunga ale’nkhum hei kae.) 

Nisōtinga Remihei 
18Reuben, Gad leh Nisō Manasseh phunghei remi kha 44,760 leika-om hei, 
kaṭhadek a pho, chemjâm, khana thekâp inchûna akanei jo hei kae. 

19Anmani Jetur, Naphish, khana Nodab a Hagri phunghei chunga re kasōa vakase 
hei. 

20Pathen hneng taksenna anneia, inthōpuina sik a andera kae, khana Pathen in 
anderna athei pek heia Hagrihei leh anmani inthōpui hei chunga retorna 
amannei heia kae. 

21An-inrepui heia inphut sharîngsei 50,000, kemōng 250,000, khana shakōrtung 
2,000 khana rehringa mi 100,000 anleisur heia kae. 

22Anmani’n an-inrepuihei katamtak anleithat hei, ajârchu re kha Pathen lungdo 
kae. Khana anmani kha rehringa anṭhōisōt mak hma seng khava ramṭhen a khan 
leika-om hei. 

Nisōtinga Manasseh Mihei 
23Nisōtinga Manasseh a mihei kha Bashana ramṭhen shunga, sak tinga Baal 
Hermon katlung, Senir khana Hermon Tlâng heia leika-om hei, khana anmani 
mija kha leikapung hêr hei. 

24Athōia hei hi anmani phungṭhen hei hlamkakeihei kae: Epher, Ishi, Eliel, Azriel, 
Jeremiah, Hodaviah, khana Jahdiel. Anmani kha remi kahrâng rōk hei kae, 
anphung ṭhen shunga mi manhretna kachen hei kae. 

Nisōtinga Phunghei Ṭhōisōtna 
25Tâk-kha mipuihei kha anpu sōnhei Pathen hnenga taksenthei changmak jo hei 
khana ram a inphut Pathen in aleihnongsōt jo jât-hei pathen kamuk theina sik a 
Rōngpu khachu anhlonsōt jo. 

26Khava jâra Pathen in Rengkalen Pul kha (Tiglath Pileser ti’m inhret) anrama 
re amantloa kae. Ama’n Reuben, Gad, khana Nisō Manasseh-hei amanṭhōisōt 
heia Hala, Habor khana Hara khana Gozen Tuidung panga kumsôt a aman om jo 
hei. 

Thuhminghei Inkhatna 6 

Thempu Kalenhei Innshung Hrui 
1Levi in sapa 3 anei hei: Gershon, Kohath, khana Merari. 

2Kohath in sapa 4 anei hei: Amram, Izhar, Hebron, khana Uzziel. 

3Amram in sapa 2 anei hei, Aaron leh Moses, khana sanu inkhat, Miriam. Aaron 
in sapa 4 anei hei. Nadab, Abihu, Eleazar, khana Ithamar. 

4Akhang akhanga Eleazar sōn leh pârhei kha hihei hi kae: Phinehas, Abishua, 

5Bukki, Uzzi, 

6Zerahiah, Meraioth, 

7Amariah, Ahitub, 

8Zadok, Ahimaaz, 

9Azariah, Johanan, 

10Azariah (Jerusalema Reng Solomon tasak Bek-inna sepa katlo inkhat), 

11Amariah, Ahitub, 

12Zadok, Shallum, 

13Hilkiah, Azariah, 

14Seraiah, Jehozadak. 

15Reng Nebuchadnezzar in Jehozadak kha Judah leh Jerusalema mi 
ralak RŌNGPU’n rehringa atirsōt loihei leh inṭhōia aramting aleiṭhōisōt hei. 

Levi Sōn leh Pâr Ralak-hei 
16 Levi in sapa 3 anei hei: Gershon, Kohath, khana Merari. 

17Anmani inkhat et in sapa annei hei. Gershon kha Libni leh Shimei pa kae. 

18Kohath kha Amram, Izhar, Hebron khana Uzziel hei pa kae; 

19khana Merari kha Mahli leh Mushi hei pa kae. 

20Hihei hi akhang akhanga Gershon sōn leh pârhei kae: Libni, Jahath, Zimma, 

21Joa, Iddo, Zerah, Jeatherai. 

22Hihei hi akhang akhanga Kohath sōn leh pârhei kae: Amminadab, Korah, Assir, 

23Elkana, Ebiasaph, Assir, 

24Tahath, Uriel, Uzziah, Shaul. 

25Elkana khan sapa 2 anei hei: Amasai leh Ahimoth. 

26Hihei hi akhang akhanga Ahimoth sōn leh pârhei kae: Elkana, Zophai, Nahath, 

27Eliab, Jeroham, Elkana. 

28Samuel in sapa 2 anei hei: Joel, upapa, khana Abijah, naipangpa. 

29Hihei hi akhang akhanga Merari sōn leh pârhei kae: Mahli, Libni, Shimei, 
Uzzah, 

30Shimea, Haggia, Asaiah. 

Bek-inna Hlakasak hei 
31Hiva mihei hi Reng David in Jerusalema kamukna hmun a Intepna Bôm 
anheichoi manhlut pha hla kasak sik a manngan hei kha kae. 

32Anmani hin Reng Solomon in Bek-inn asak mak hma, RŌNGPU omna Pōn-inna, 
injônjet a razenna anleineia kae. 

33Hiva ṭōn katlohei innshung hrui kha hinga ka-om hei: Kohath phungṭhen: 
Heman, Joel sapa, ahma kakei hlarup hlamkakei kae. Ama innshung hrui kha 
Jacob a inphut heikasōk: Heman, Joel, Samuel, 

34Elkana, Jeroham, Eliel, Toa, 

35Zuph, Elkana, Mahath, Amasai, 

36Elkana, Joel, Azariah, Zephaniah, 

37Tahath, Assir, Ebiasaph, Korah, 

38Izhar, Kohath, Levi, Jacob. 

39Asaph kha 2 changna hlakasak rup-hei hlamkakei kae. Ama innshung hrui kha 
Levi a inphut heikasōk: Asaph, Berechiah, Shimea, 

40Michael, Baaseia, Malchijah, 

41Ethni, Zerah, Adaiah, 

42Ethan, Zimma, Shimei, 

43Jahath, Gershon, Levi. 

44Merari phungṭhena Ethan kha 3 changna hlakasak rup-hei hlamkakei kae. Ama 
innshung hrui kha Levi a inphut heikasōk: Ethan, Kishi, Abdi, Malluch, 

45Hashabiah, Amaziah, Hilkiah, 

46Amzi, Bani, Shemer, 

47Mahli, Mushi, Merari, Levi. 

48Levi mi aralak-hei kha kamukna hmun a ṭōn ralak a nganse hei kae. 

Aaron Sōn leh Pârhei 
49Aaron leh asōn leh pârhei kha’n marim katui tōkna annei khana maichâm 
chunga romanvâm inthoina anleitōk hei. Anmani kha Hmun Inthengpena 
kamukna rakip leh Pathen in Israelhei setna arangei mandamna sik inthoina 
ṭōnhlam karônhei kha kae. Anmani’n hihei rakip hi Pathen sōk Moses mantheina 
dungjuia anleitloa kae. 

50Hivahi Aaron sōn leh pârhei innshung hrui kha kae: Eleazar, Phinehas, 
Abishua, 

51Bukki, Uzzi, Zerahiah, 

52Meraioth, Amariah, Ahitub, 

53Zadok, Ahimaaz. 

Levihei Omna 
54Hivahi Kohath phungṭhena Aaron sōn leh pârhei manchenna ramṭhen kha kae. 
Anmani hin Levihei hnenga ahma kakeia ram mantlukpek kha anleichen. 

55Hiva shunga hin Judah ramṭhen shunga Hebron leh khava kimvea ramhâng 
inveisa hei. 

56Kha’num, hleipuk leh khōhei, khōpui ta akachang hei khachu Jephunneh sapa 
Caleb hnenga manchen jo kae. 

57-59Athōia khōpuihei hi Aaron sōn leh pârhei manchen jo hei kae: Hebron, 
inthupna khōpui kalen, Jattir, khana Libnah khōpuihei, Eshtemoa, Hilen, Debir, 
Ashan, khana Beth Shemes, khahei ramhâng um inveisa. 

60Benjamin ramṭhen shunga hiva khōpuihei leh anramhâng hei kha anmani 
manchen jo hei kae: Geba, Alemeth, khana Anathoth hiseng. Hivahin anmani 
innshung mi rakip omna sik a akhenga khōpui 13 katluk a kae. 

61Tlaitlâk Manasseh a ramṭhen shunga khōpui 10 chu Kohath phungṭhen ralak-
hei hneng, innshung innshunga vâng-enna anneia anmanchen hei. 

62Gershon phungṭhen hei hneng, innshung innshunga, Issachar, Asher, Naphtali, 
khana Bashana Tlaitlâk Manasseh ramṭhen shunga khōpui 13 anmanchen hei. 

63Kha leh in-angtlinga Reuben, Gad, khana Zebulun ramṭhen shunga khōpui 12 
Merari phungṭhen hei hneng, innshung innshunga anmanchen hei. 

64Khang’khan Israel mipui he’n Levihei sik a khōpui leh khōpui kimvea aka-om 
ramhâng hei kha anleimanchen hei.  

(65Chunga anhrisa jo Judah, Simeon, khana Benjamin, ramṭhen shunga 
khōpuihei kha’m vâng-enna anneisōa anleimanchen hei.) 

66Kohath phungṭhen shunga innshung ṭhahrep hei chu Ephraim ramṭhen 
shunga khōpuihei leh ramhâng hei anleipek hei: 

67Shechem, Ephraim bung heia inthupna khōpuihei, Gezer, 

68Jokmeam, Beth Horon, 

69Aijalon khana Gath Rimmon, 

70Tlaitlâk Manasseh ramṭhen shunga Aner leh Bileam leh ankimvea ramhâng hei 
kha anmani hneng anmanchen heia kae. 

71Gershon phungṭhen innshunghei hneng athōia khōpuihei leh ankimvea 
ramhâng hei hi manchen hei kae: Nisō Manasseh ramṭhen shunga: Bashana 
Golan, khana Ashtaroth. 

72Issachar ramṭhen shunga: Kedesh, Daberath, 

73Ramoth, khana Anem. 

74Asher ramṭhen shunga: Mashal, Abdon, 

75Hukok, khana Rehob. 

76Naphtali ramṭhen shunga: Galileea ka-om Kedesh, Hammon, khana Kiriathaim. 

77Merari phungṭhen shunga innshung inhlei ram chenlo hei hneng hiva 
khōpuihei leh ankimvea ramhâng hei kha anleipek hei: Zebulun ramṭhen 
shunga: Rimmono leh Tabor. 

78Reuben ramṭhen shunga, Jordan Tuidung nisōtinga Jericho rekhat a: tlâng 
phaichama Bezer, Jahza, 

79Kademoth, khana Mephaath. 

80Gad ramṭhen shunga: Gilead a Ramoth, Mahanaim, 

81Heshbon, khana Jazer. 

Thuhminghei Inkhatna 7 

Issachar Sōn leh Pârhei 
1Issachar in sapa 4 anei hei: Tola, Pua, Jashub, khana Shimron. 

2Tola in sapa 6 anei hei: Uzzi, Rephaiah, Jeriel, Jahmai, Ibsam, khana Shemuel. 
Anmani hi Tola phungṭhen shunga innshung hlamkakeihei khana remi rahming 
inthang hei kae. Reng David pha shunga khan anmani mija 22,600 katluk hei. 

3Uzzi in sapa inkhat anei, Izrahiah anti. Izrahiah leh asapa 4 hei, Michael, 
Obadiah, Joel, leh Isshiah, ankhenga innshung hlamkakeihei kae. 

4Anmani hi nuhmei katamtak leh sa leh nai katamtak annei hei, anmani sōn leh 
pârhei kha remi ṭōn sik a pase 36,000 rahōi kasōk ka-om hei. 

5Invairônna rabua Issachar phunga innshung rakip man-gôrna kha pase 87,000 
he’n remi ṭōn katlo tor ka-om hei. 

Benjamin leh Dan Sōn leh Pârhei 
6Benjamin in sapa 3 anei hei: Bela, Bekher, khana Jediael. 

7Bela in sapa 5 anei hei: Ezbon, Uzzi, Uzziel, Jerimoth, khana Iri. Anmani hi phung 
shunga innshung hlamkakeihei khana remi rahming inthang rōk hei kae. 
Anmani sōn leh pârhei kha pase 22,034 in remi ṭōn katlo tor a ka-om hei. 

8Bekher in sapa 9 anei hei: Zemira, Joas, Eliezer, Elioenai, Omri, Jeremoth, Abijah, 
Anathoth, khana Alemeth. 

9Inlôikhômna lekharabua anmani innshung sōn leh pârhei hi pase 20,200 in 
remi ṭōn katlo tor ka-om hei. 

10Jediael in sapa inkhat anei, Bilhan anti, Bilhan in sapa 7 anei hei: Jeush, 
Benjamin, Ehud, Chenaana, Zethan, Tarshish, khana Ahishahar. 

11Anmani phungṭhen shunga innshung hlamkakeihei khana remi rahming 
inthang rōk hei kae. Anmani sōn leh pârhei kha remi ṭōn katlo tor pase 17,200 
ka-om hei. 

12Shuppim leh Huppim he’m hiva phung shunga inveisa hei. Dan in sapa inkhat 
anei, Hushim anti. 

Nephtali Sōn leh Pârhei 
13Nephtali in sapa 4 anei hei: Jahziel, Guni, Jezer, khana Shallum. (Anmani hi 
Bilhah sōn leh pârhei kae.) 

Manasseh Sōn leh Pârhei 
14Aram jōr amanbonu leh Manasseh in sapa 2 annei hei, Asriel leh Machir. 
Machir kha Gilead pa kae. 

15Machir in Huppim leh Shuppim sik a nuhmei inkhat et ajongpek hei. Ama sernu 
kha Maacah anti. Machir sapa inhnina kha Zelophehad kae, khana ama’n sanu 
rōk anei hei. 

16Maacah, Machir nuhmei khan sapa 2 anei hei, anmani rahming kha Peresh leh 
Sheresh anphō hei. Peresh khan sapa 2 anei hei, Ulam leh Rakem anti hei, 

17khana Ulam khan sapa inkhat anei, Bedan anti. Hihei seng hi Machir sapa, 
Manasseh tupa, Gilead sōn leh pârhei kha kae. 

18Gilead sernu Hammolecheth in sapa 3 anei hei: Ishod, Abiezer, khana Mahla.  

(19Shemida in sapa 4 anei hei: Ahian, Shechem, Likhi, khana Aniam.) 

Ephraim Sōn leh Pârhei 
20Hihei hi akhang akhanga Ephraim sōn leh pârhei kha kae: Shuthela, Bered, 
Tahath, Eleada, Tahath, 

21Zabad, Shuthela. Ephraim in Shuthela aneisōa sapa 2 aneisa: Ezer leh Elead, 
anmani hin Gath a ram kapuhei ran marûkna sik antlo lai anleithat jo hei. 

22Anmani pa Ephraim khan kani katamtak ṭajai aleisui heia kae, khana ama 
innshung he’m kahong heia lungmōng anvathlâk a kae. 

23Hivasō leh ama’n anuhmei kha rakhum a’nchunpui nôk a, amanu’n nai avona 
sapa inkhat aneia kae. Anmani’n Beriah tia anphō, hivahi an-innshunga inrengna 
ahong tlung jâra kae. 

24Ephraim in sanu inkhat anei Sheera anphō. Amanu hin Chung leh Hnōi Beth 
Horon, khana Uzzen Sheera khōpui aleisyem hei. 

25Ephraim in sapa inkhat aneisa Repha anti, ama sōn leh pârhei kha hihei hi kae: 
Resheph, Tela, Tahan, 

26Ladan, Ammihud, Elishama, 

27Nun, Joshua. 

28Anmani tahlō khana antlâkna ramṭhen kha Bethel leh khava kimvea khōpuihei 
inveisa hei, nisōtinga Naaran khan tlaitlâk tinga Gezer katlung khana ankimvea 
khōpui inveisa hei. Hiva shunga Shechem leh Ayya khōpuihei, khana ankimvea 
khōhe’m inveisa hei. 

29Manasseh sōn leh pâr he’n Beth Shan, Taanak, Megiddo, khana Dor, khōpui kha 
an-ensui, khana ankimvea khō kalenhei seng. 

Asher Sōn leh Pârhei 
30Hihei hi Asher sōn leh pârhei kae. Ama’n sapa 4 anei hei: Imna, Ishvah, Ishvi, 
khana Beriah; khana sanu inkhat, Serah anti. 

31Beriah in sapa 2 anei: Heber leh Malchiel. (Malchiel in Birzaith khōpui 
aphunsōt.) 

32Heber in sapa 3 anei: Japhlet, Shomer, khana Hotham; sanu inkhat, Shuah anei. 

33Japhlet inum sapa 3 anei: Pasach, Bimhal, khana Ashvath. 

34Anaipa Shomer in sapa 3 anei: Rohga, Jehubba, khana Aram. 

35Anaipa Hotham in sapa 4 anei: Zopha, Imna, Shelesh, khana Amal. 

36Zopha sōn leh pârhei kha Sua, Harnepher, Shual, Beri, Imrah, 

37Bezer, Hod, Shammah, Shilshah, Ithran, khan Beera hei hi kae. 

38Jether sōn leh pârhei kha Jephunneh, Pispa, khana Ara hei kae, 

39khana Ulla sōn leh pârhei kha Ara, Hanniel, khana Rizia. 

40Hiseng hei hi Asher sōn leh pârhei kha kae. Anmani hi innshung hlamkakeihei, 
re intuk a rahming inthang hei, hlamkakei kalenhei kha kae. Asher sōn leh pârhei 
hi pase 26,000 remi ṭōn katlo tor a inveisa hei. 

Thuhminghei Inkhatna 8 

Benjamin Sōn leh Pârhei 
1Benjamin in sapa 5 anei hei. Ankum dungjuia anmani kha Bela, Ashbel, Ahara, 

2Noha, khana Rapha hei hi kae. 

3Belah sōn leh pârhei kha Addar, Gera, Abihud, 

4Abishua, Naaman, Ahoa, 

5Gera, Shephuphan, khan Huram hei hi kae. 

6-7Ehud sōn leh pârhei kha Naaman, Ahijah, khana Gera hei hi kae. Anmani Geba 
a ka-om innshung hlamkakeihei kae, tâk-kha anmani kha mihe’n anhnongsōt 
heia Manahath a vaka-om jo hei. Gera, Uzzah leh Ahihud pa khan hiva hmun 
inthonna hin aleiching hei. 

8-9Shaharaim in nuhmei 2 a’nṭhenpui hei, Hushim leh Baara. Hnung leh, ama’n 
Moab ram a ava-om pha, Hodesh ava-ompuia sapa 7 anmatet: Jobab, Zibia, 
Mesha, Malkam, 

10Jeuz, Shachia, khana Mirma. Ama sahei kha innshung hlamkakei kachangpet 
hei. 

11Hushim in sapa 2 amatet pek nôk: Abitub leh Elpaal. 

12Elpaal in sapa 3 anei hei: Eber, Misham, khana Shemed. Ono leh Lod khana 
akimvea khōhei kasyem kha Shemed hi kae. 

Gath leh Aijalona Benjamin mihei 
13Aijalona khōpuia aka-om khana Gath khōpuia aka-om mihei kahnong sōt 
Beriah leh Shem a kha innshunghei hlamkakeihei kae. 

14Beriah sōn leh pârhei kâra Ahio, Shashak, Jeremoth, 

15Zebadiah, Arad, Eder, 

16Michael, Ishpa, khana Joha inveisa hei. 

Jerusalema Benjamin mihei 
17Elpaal sōn leh pârhei kâra Zebadiah, Meshullam, Hizki, Heber, 

18Ishmerai, Izliah, khana Jobab inveisa hei. 

19Shimei sōn leh pârhei kâra Jakim, Zichri, Zabdi, 

20Elienai, Zillethai, Eliel, 

21Adaiah, Beraiah, khana Shimrath inveisa hei. 

22Shashak sōn leh pârhei kâra Ishpan, Eber, Eliel, 

23Abdon, Zichri, Hanan, 

24Hananiah, Elam, Anthothija, 

25Iphdeia, khana Penuel inveisa hei. 

26Jehoram sōn leh pârhei kâra Shamsherai, Shehariah, Athaliah, 

27Jaareshiah, Elijah, khana Zichri inveisa hei. 

28Hihei seng hi innshunga pu leh pahei hlamkakeihei khana Jerusalema apui 
karôn sōn leh pârhei kha kae. 

Gibeon leh Jerusalema Benjamin mihei 
29Jeiel in Gibeon khōpui asyemsōt a khana khan leika-om. Anuhmei rahming kha 
Maacah anti, 

30asapa upapen kha Abdon kae. Ama sapa ralak-hei kha Zur, Kish, Baal, Ner, 
Nadab, 

31Gedor, Ahio, Zechariah, 

32khana Shimea pa Mikloth. Anmani sōn leh pârhei kha Jerusalema anmani 
phungṭhen innshunghei hnenga leika-om hei. 

Reng Saul Innshunghei 
33Ner kha Kish pa, khana Kish kha Reng Saul pa kae. Saul kha sapa 4 anei hei: 
Jonathan, Malchishua, Abinadab, khana Eshbaal. 

34Jonathan kha Meribbaal pa kae, Meribbaal hi Micah pa kae. 

35Micah in sapa 4 anei hei: Pithon, Melech, Tarea, khana Ahaz. 

36Ahaz sapa kha Jehoadda kae, ama hin sapa 3 hei pa kae: Alemeth, Azmaveth, 
khana Zimri. Zimri hi Moza pa kae. 

37Moza hi Binea pa kae, Binea kha Rapha pa, Rapha kha Eleasa, khana Eleasa kha 
Azel sa kae. 

38Azel in sapa 6 anei hei: Azrikam, Bokheru, Ishmael, Sheariah, Obadiah, khana 
Hanan. 

39Azel naipa Eshek in sapa 3 anei hei: Ulam, Jeush, khana Eliphelet. 

40Ulam sapahei kha remi inthang leh thekâp kathemhei kae. Ama’n sapa leh tupa 
150 anei hei. Achunga rahming a’nhriseng hei hi Benjamin phunga mihei kae. 

Thuhminghei Inkhatna 9 

Surkhuma inphut Ahong inle Mipuihei 
1Israel mi rakip an-innshung et a man-gôra mazetna annei hei, hiva ṭong 
manhretna hi Israel Renghei Lekharabu shunga ka-om hei. Judah mihei kha 
ansetna jâra Babylona anleiṭhōisōt hei. 

2Khōpuia anram antuia ahong inle hma kakeihei kâra Israel ram mihei, 
thempuhei, Levihei, khana Bek-inn ṭōn katlohei inveisa hei. 

3Judah, Benjamin, Ephraim, khana Manasseh mipuihei kha Jerusalema aka-om 
sik a inle jo hei. 

4-6Jerusalema aka-om hei Judah phunghei kha innshung 690 hei kae. Judah sapa 
Perez sōn leh pârhei khan anhlam kakeia Uthai kha anleinei, ama hi Ammihud 
sapa khana Omri tupa kae. Ama pusōn ralak-hei kâra Inri leh Bani inveisa hei. 
Judah sapa Shelah sōn leh pârhei kha anhlam kakeia Asaiah kha anleinei, ama 
kha ama innshung hlamkakei kae. Judah sapa Zerah sōn leh pârhei kha anhlam 
kakeia Jeuel kha anleinei. 

7-8Athōia Benjamin phung mihei hi Jerusalema leika-om hei: Meshullam sapa 
Sallu, apa hi Hodaviah sapa, apu hi Hassenuah sapa Jeroham sapa Ibneiah Uzzi 
sapa khana Michri tupa Elah, Shephatiah sapa Meshullam, apa hi Reuel sapa, apu 
hi Ibnijah sapa. 

9Hiva phung mi khava hmun a aka-om innshung kha 956 hei kae. Achunga 
rahming a’nhriseng hei hi innshung hlamkakei rōk hei kae. 

Jerusalema aka-om Thempuhei 
10-12Athōia thempuhei hi Jerusalema ka-om hei: Jedaiah, Jehoiarib, khana Jachin 
Hilkiah sapa Azariah (Bek-inna ṭōnpui karôn), ama pusōnhei kâra Meshullam, 
Zadok, Meraioth, khana Ahitub inveisa hei, Jeroham sapa Adaiah, ama pusōnhei 
kâra Pashhur leh Malchijah inveisa hei, Adiel sapa Maasai, ama pusōnhei kâra 
Jahzera, Meshullam, Meshillemith, khana Immer inveisa hei. 

13Innshung hlamkakei thempuhei kha ankhenga 1,760 hei kae. Anmani kha Bek-
inn shunga ṭōn rakip tlona kathem hêr hei. 

Jerusalema Aka-om Levihei 
14-16Athōia Levihei hi Jerusalema ka-om hei: Hasshub sapa Shemaiah, ama 
pusōnhei kâra Merari phungṭhena Azrikam leh Hashabiah, Bakbakkar, Heresh, 
khana Galal inveisa hei; Micah sapa Mattaniah, ama pusōnhei kâra Zichri leh 
Asaph inveisa hei; Shemaiah sapa Obadiah, apusōnhei kâra Galal leh Jeduthun 
inveisa hei; Berechiah, Asa sapa khana Elkana tupa, Netophah khōpui ramṭhen 
shunga aka-om hei kha inveisa hei. 

Bek-inn kahngâk Jerusalema ka-om hei 
17Athōia Bek-inn kahngâk-hei hi Jerusalema ka-om hei: Shallum, Akkub, Talmon, 
khana Ahiman. Shallum kha anhlam kakei kae. 

18Khava pha kahnunga chu anmani phung mihei kha Rengpa Kekot nisōting ka-
om jo hei. Angaia Levihei kha rephōr kekot a repa kahngâk a ka-om hei. 

19Shallum, Kore sapa, Ebiasaph tupa leh aloi Korah phungṭhen mihei 
kha RŌNGPU rephōra anpu sōnhei taleitlo kapōhrep a RŌNGPU omna Pōn-inn 
kahrunga ṭōnkarôn inṭang hei. 

20Eleazar sapa Phinehas kha Pathen in ompui rasoh! pha khat a ama’n alei ensui 
heia kae. 

21Mashelemiah sapa Zechariah kha’m RŌNGPU omna Pōn-inn kekot a re kahrung 
inkhat kae. 

22Kekot leh innkot hlutna kahngâk hei ankhenga pase 212 hei kae. Anmani kha 
an-omna et khō dungjuia rahming inzet khum hei. Hiva ṭōnhmun pekna leh 
inṭhōia anpu sōnhei matungsōtna hei hi Reng David leh sânkathem Samuel 
taleitlosōt kae. 

23Anmani leh ansōn leh anpârhei khan Bek-inn hrungna kha anleitlo ṭhak a kae. 

24Ramkei rakip a kekot inkhat et ka-om, sak a, thlanga, nisōa, khana tlaitlâk a, 
khana khahei re kahngâk hlamkakei ka-om hei. 

25Hiva re kahngâk-hei hi khōshunga ka-om an-innshung mihe’n anbôm hei 
khana pha khat a ni 7 et vea inthleng ri hei. 

26Repa hngâkna hlamkakei 4 hei kha Levihei kae, khana anmani’n achaina 
ṭongpui anrôna kae. Anmani kha Bek-inn inndenhei leh khava shunga sâk leh in 
inda hei kha’m an-ensuisa hei. 

27Anmani kha Bek-inn hnenga ka-om hei, ajârchu khava kahngâk kha anṭōn kae 
khana ani katai jîngkâra kekot antamahlâng sik kae. 

Levi hlop hei 

28Levi ahlop-hei khachu kamukna be leh bûr hei ka-ensuia inṭang hei. Khahei 
kha ensuina annei hei khana hmangchâk anhmangsō akaia enmansuina annei 
nôk hei. 

29Ahlop hei khan hmangchâk intheng ka-ensui inṭang hei, khana jâmdi, ju, olive 
thai, marim katui khana maru-marâng an-ensui hei. 

30Tâk-kha khahei manhei sik khachu thempuhei ṭōn leikae. 

31Mattithiah inti Levi inkhat, Shallum sapa upapen, Korah phungṭhen mi kha 
buhlom tōkna inṭanga kae. 

32Kohath phungṭhena mihei kha Châmhngat kani akaia Bek-inn sik a buhlom 
intheng kasyem sik a inṭang hei. 

33Levi innshung ṭhahrep hei chu Bek-inn hlasakna inṭang hei. Hiva innshung 
hlamkakeihei kha Bek-inn innden ṭhahrep a ka-om hei khana ṭōnhlam ralak a 
inphut chu masōhei kae, ajârchu anmani kha sûn leh jân mihe’n anbek heia kae. 

34Achunga rahming inhri hei hi anpa anpu hrui dungjuia, Levi innshung 
hlamkakeihei kae. Anmani Jerusalema aka-om hlamkakeihei kae. 

Reng Saul Pusōnhei leh Asōn Apârhei 
35Jeiel in Gibeon khōpui kha asyema khana khan leika-om. Ama nuhmei kha 
Maacah inti. 

36Ama sapa upapen kha Abdon kae, ama sapa ralak-hei kha Zur, Kish, Baal, Ner, 
Nadab, 

37Gedor, Ahio, Zechariah, khana Mikloth, 

38Shimea pa kha kae. Anmani sōn leh pâr kha Jerusalema anmani phungṭhen 
ralak innshunghei hnenga ka-om hei. 

39Ner hi Kish pa kae, Kish kha Saul pa kae, Saul khan sapa 4 anei hei: Jonathan, 
Malchishua, Abinadab, khana Eshbaal. 

40Jonathan kha Meribbaal pa kae, Meribbaal kha Micah pa kae. 

41Micah in sapa 4 anei hei: Pithon, Melech, Tarea, khana Ahaz. 

42Ahaz kha Jara pa kae, Jara kha sapa 3 hei pa kae: Alemeth, Azmaveth, khana 
Zimri. Zimri kha Moza pa kae, 

43Moza kha Binea pa kae, Binea kha Rephaiah pa, Rephaiah kha Eleasa pa, Eleasa 
kha Azel pa kae. 

44Azel in sapa 6 anei hei: Azrikam, Bokheru, Ishmael, Sheariah, Obadiah, khana 
Hanan. 

Thuhminghei Inkhatna 10 

Reng Solomon Thina 
(1 Sa 31.1–13) 

1Philisti he’n Israelhei leh Gilbo Tlânga re le’ndōi hei. Israel mi katamtak 
anleithat hei, a’nhleiseng hei kha Reng Saul leh asahei inveina, leikatlân jo hei. 

2Tâk-kha Philistihei khan ansur heia Saul sapa 3 anthat jo hei, Jonathan, 
Abinadab, khana Malchishua. 

3Saul kimvea re intukna kha inhnak hêr, khana ama kha indōipuihei the khan 
anmasōk joa inhnaktak a intôn jo. 

4Ama re hmangchâk kachoi lele remi hnenga ati, “Hiva pathen ka-oimak Philisti 
he’n kei chunga anhnōise makna sik eng, nachem radok inna athat jo roh.” Tâk-
kha retherpa kha kaṭihêr joa khanga tlo ngammak jo. Achang jâra Saul in abinga 
achemjâm kha aloa insunhlon jo. 

5Retherpa khan Saul thina kha ahmua, ama’m abinga achem vâng insunhlona 
kathi jo. 

6Khang’khan Saul leh asapa 3 hei kha kathisap jo hei, asa tûte inkhat in vai 
rônmak jo hei. 

7Jezreel Phaichama aka-om Israel sahe’n remihei tlânsōtna leh Saul leh asapahei 
thina kha anthei pha ankhōpui andahlona katlânsō jo hei. Khava sōa Philistihei 
kha kahong heia khōpuihei kha anvahlō jo. 

8Re inchaisō jîng khat a kathi kalōng ka-en sik Philistihei kha kasōksōt hei, Saul 
leh asapahei taksa kalōng kha Gilboa Tlânga anlei inthlong hei kha anvahmu hei. 

9Saul rîng kha antuktan jo, arevon kha anlosōt jo khana hiva ṭong kahōi hi Philisti 
ram pumpuia anlim hei leh anmipuihei hneng akahri sik mi antir jo. 

10Ama re hmangchâk-hei kha anmani bek-inn inkhat a anda khana alu khan an-
pathen Dagon bek-inn shunga anmakheia kae. 

11Philisti he’n Saul hnenga antatlo omchen kha Gilead ram a Jabesh a ka-om 
mihe’n anthei pha, 

12Inngamna kaneitak mihei kase heia Saul leh asapahei kalōng anvajonga Jabesh 
a anheichoi hei. Anmani kha sasōkung thōia anvûm heia ni 7 buhngōina anneia 
kae. 

13 Saul kha kathi jo, ajârchu ama kha Pathen hneng taksenthei changmak a kae. 
Ama’n Pathen ṭongpek juimak; ama’n Pathen mansena kanek a, 

14kathi rathlahei hneng ṭongderna aneia kae. Khava jâra Pathen in athat jo, 
khana rengram ratha neina kha Jesse sapa David hneng apek jo. 

Thuhminghei Inkhatna 11 

David in Israel leh Judah Reng Ahong changna 
(2 Sa 5.1–10) 

1Israel mipui rakip Hebrona David hneng kase jo hei khana ahnenga anti, “Keini 
nang taksa leh thisen khet ung kae. 

2Akasesa pha khan, Saul in nireng aleichanglai kha’num, nang in Israel mihei 
rehmun a hlam naleikei hei, khana RŌNGPU na-Pathen in nahnenga intepna aneia 
nang in amihei naṭhōi sik hei, khana anmani vaikarôn kachang sik che aleiti.” 

3Khava jâra Israel hlamkakei rakip Hebrona David hneng kahong jo hei. Ama’n 
anmani leh inthengtak a inmatna inkhat aleisyem, anmani’n thai anmanthi, 
khana ama kha RŌNGPU’n Samuel hnenga ale’ntep kapōa, Israelhei reng 
hongkachang jo. 

4 Reng David leh Israel sahe’n kase heia Jerusalem anbuhlu jo. Jebush tia le’nhret, 
aleika-om masa Jebush-hei kha khava pha khan leika-om ṭhak heia kae. 

5Jebush-hei khan David hneng khōpui shunga hlut tor hêrmak ning antipek, tâk-
kha anmani Zion rekur kha anhlōa “David Khōpui” tia inhret jo. 

6David in ati, “Jebush mi that masa sik kha anrehlam kakeipa kha kae!” Joab, anu 
Zeruiah, khan resōna rehlam kakei le’nṭanga kae. 

7David kha rephōr shunga aka-om sik a aleise jâra, khavakha “David Khōpui” tia 
a’nhret kae, 

8Ama’n hmebung nisōtinga mihei siptakna ram a inphut aphut a khōpui kha 
asyem manther a kae, khana Joab in khōpui seng kha alosa heia kae. 

9David kha ratha ahongnei chet-chet jo, ajârchu Chunghnung RŌNGPU’n a-
ompuia kae. 

David Remi Inthang hei 
(2 Sa 23.8–39) 

10Hihei hi David remi inthang man-gôrna kha kae. Israel mipuihei leh 
inṭhōia, RŌNGPU’n ṭong aleitep kapōa anmani hin ama reng changna sik a anlei 
inthōpuia kae, khana anmani’n arengram anman ngar pek a kae. 

11Ahma kakei kha Hachmon phungṭhena Jashobeam, “3-hei” hlamkakei kae. 
Ama’n akasei vânga mi 300 hei adōi heia rehmun inkhat a athatsō hei. 

12Abânna a’nthang “3-hei” kâra Aho phungṭhena Dodo sapa Eleazar kae. 

13Ama’n David langting Philistihei Pas Dammim a re adōi heia kae. Israel he’n 
antlânsō pha khan, ama chu satun hlei laia leika-om, 

14khang’khan ama leh ami he’n hlei laia kangir heia Philistihei kha re anleituk 
hei. RŌNGPU’n retorna kalentak aleipek. 

15Ni khat chu remi kahrâng 30 hei in David omna Adullam hlungkōk hnenga 
hlungpui inkhat a leikase hei, khava pha Philisti rup khat in Rephaim Phaichama 
rephōr anleimatung. 

16Khava pha David kha rekur tukkhumna hmebunga leika-om, Philisti rup khat 
in Bethlehem anleihlō jo. 

17David kha a-inn arangei hêr joa ati, “Bethlehem kekot hnenga tuikhura tui kha 
in sik a tu mo inkhat in ahei choi pek sik enga heituk a karangei jo mo!” 

18Remi inthang 3 hei khan rahnaktak a Philistihei rephōra kahlut heia, tuikhura 
inphut tui anvathea kae, khana David hneng anheichoi pek. Tâk-kha ama’n 
khavakha inmak jo; khava kanek a RŌNGPU hnenga inthoina kapōa asun mathlâk 
jo, 

19khana ati, “Ke’n hivahi intor hêrmak jo eng! Hiva hichu hringkhō kaphesōt a 
tui kathe hei thisen kapō kha kae!” Khava jâra ama’n tui in sik kha leihnōm mak 
jo. Hihei hi remi inthang 3 hei kangamtak a ṭōn tlona hei kha kae. 

20Joab naipa Abishai kha “A’nthang 30-hei” hlamkakei kae. Ama’n akasei vânga 
mi 300 hei adōi heia aleithatsō hei, khana “30-hei” kâra inthanga kae. 

21Ama kha “30-hei” kâra a’nthangpen kha kae. 

22Kabzeel a Jehoiada sapa Benaiah kha remi inthang kae; ama’n kangamtak a ṭōn 
katamtak aleitlo, Moab remi kahrâng 2 aleithatsa hei. Ni khat kavur tlâk ning 
ama’n khur kōk shunga kahlut a shabakkai inkhat aleithat a kae. 

23Ama’n Egypt mikalen inkhat feet 7 leh aṭim inshâng, kasei kalentak kachoi 
inkhat aleithat a kae. Benaiah khan sungtlōn inkhat vânga adōia, Egypt mipa kut 
a inphut kasei akasut a, khan vâng khan athat a kae. 

24“30-hei” kâra inkhat, Benaiah in kangar tak a aleitlona hei kha hihei hi kae. 

25Ama kha “30-hei” kâra mi inthang kae, tâk “3-hei” inthang kapōa chu 
inthangmak. David in ama kahrung sik alei manṭanga kae. 

26-47Hihei seng hi rahming inthang remihei kae: Asahel, Joab naipa Bethlehema 
Dodo sapa Elhanan Harod a Shammoth Pelet a Helez Tekoa a Ikkesh sapa Ira 
Anathoth a Abiezer Hushah a Sibbecai Aho a Ilai Netophah a Maharai Netophah 
a Baana sapa Heled Benjamin a Gibeah inphut Ribai sapa Ithai Pirathona 
Benaiah Gaash hnenga phaichama inphut Hurai Arba a Abiel Bahurum a 
Azmaveth Shaalbon a Eliahba Gizon a Hashem Harara Shagi sapa Jonathan 
Harara Sakhar sapa Ahiam Ur sapa Eliphal Mecherah a Hepher Pelona Ahijah 
Carmel a Hezro Ezbai sapa Naarai Nathan naipa Joel Hagri sapa Mibhar Ammon 
a Zelek Beeroth a Joab re hmangchâk karôn Naharai Jattira Ira leh Gareb Hit mi 

Uriah Ahlai sapa Zabad Shiza sapa Adina (Reuben phung leh ama remi 30 hei 
hlamkakei inkhat) Maacah sapa Hanan Mithan a Joshaphat Ashtera a Uzziah 
Aroer a Hotham sapa Shammah leh Jeiel Tiz a Shimri sapa Jediael leh Joha 
Mahava a Eliel Elnaam sapa Jeribai leh Joshavia Moab a Ithma Zoba a Eliel, Obed, 
leh Jaasiel 

Thuhminghei Inkhatna 12 

David sik a Ale’nṭang Benjamin Sahei 
1David kha Reng Saul hnenga inphut atlânsōt lai ale’nthupna Ziklag a khan ka-
om jo. Khana khan ṭōnhlam inhret leh taksenthei kachang remi katamtak hei, 

2Saul phung kachang Benjamin mi ahnenga kahong hei. Anmani kha veiting 
changting the leh hlung ankâp theia kae. 

3-7Anmani kha Gibeah a ka-om Shem a sapa, Ahiezer leh Joas hlamkeina thōia 
aka-om loihei kae. Remihei kha hihei hi kae: Azmaveth sapa Jeziel leh Pelet, 
Anathoth a Beraka leh Jehu Gibeona Ishmaiah, rahming inthang remi inkhat 
khana “30-hei” hlamkakei kae, Gederah a Jeremiah, Jahaziel, Johannan, khana 
Jozabad Hariph a Eluzai, Jerimoth, Bealia, Shemariah, khana Shephatiah, Korah 
phungṭhena Elkana, Isshiah, Azarel, Joezer, khana Jashobeam, Gedor a Jeroham 
sapa Joela leh Zebadiah. 

Gad phunga David heikajui hei 
8Hihei hi David in nêrdiram a rekur a aleiomlai aremi kâra a’nvei hei, Gad 
phunga rehlam inhret leh rahming inthang remihei kha kae. Anmani pho leh 
kasei kathem hêr hei, shabakkai kapōa hmit-enna ṭit ka-om hei khana tlânga 
shakhi kapōa inrang hei. 

9-13Anmani kha anthemna dungjuia hinga man-gôr hei kae: Ezer, Obadiah, Eliab, 
Mishmanna, Jeremiah, Attai, Eliel, Johanan, Elzabad, Jeremiah, khana 
Machbannai. 

14Gad phunga hiva mihei kâra ṭhahrep chu remi 1,000 hlamkakei upaloi hei kae, 
alak he’n remi 100 hlamkakei naipang loihei kae. 

15Kum khat shunga thla hmakakeia, Jordan Tuidung kha tui akachûm er jo pha, 
anmani’n tuidung kha anleirakan, tuidung nisōa leh tlaitlâk a phaichama aka-om 
mihei anleihnong manchek hei. 

Benjamin leh Judah inphut Kahnung heikajui hei 
16Pha khat a Benjamin leh Judah phunga mi rup khat in David omna rekur a 
leikase hei. 

17David in anmani inhmupui sik a kasōk a ati, “Nangni ṭhōn inkhat a ani kabôm 
sik a nanhong inchu, nangni rahlâng chei kae. Kankâra inveisa ruh! Tâk-kha kei 
inrepuihei hnenga anikajōrsōt sik a nan-intluk inchu, nangnihei mansuksetna 

sik a ke’n katlomak tâk inum, nipusōnhei Pathen khan amanhret sik khana 
karâkna apek sik chei.” 

18Ankâra Amasai intipa, hnunga chu “30-hei” hlamkakei ahong inṭangpa kha 
Pathen rathla’n thlopna aneia hong kaṭongsōt a, “Jesse sapa David, keini hi nang 
mi ung kae! Nang leh nang kabôm hei chunga hmesōna chang rasoh! Pathen kha 
nang langa inṭang jo,” ati. David in arahlâng heia aremihei kâra ṭōnkarôn 
amanṭang jo hei. 

Manassea inphut Kahnung heikajui hei 
19David in Philistihei leh inṭhōia Reng Saul inrepui sik a aselai Manasseh phunga 
remi ṭhahrep ama langting anleijui. Kadik khet a chu ama’n Philistihei kha 
leibôm mak hei, ajârchu anrenghei khan ama akapupa Saul hnenga anmani kha 
ajōrsōt sik hei tia anṭit jâra, ama chu Ziklag a antir male jo. 

20David in ahong inle pha, ama lang tinga akahong Manasseh phunga remihei 
kha hihei hi kae: Adna, Jozabad, Jediael, Michael, Jozabad, Elihu, khana Zillethai. 
Manasseh shunga anmani hin remi 1,000 et rup a hlam anleikei hei. 

21David remihei ṭōn karôna inṭang heia anmani’n ama kha anleirazenna kae, 
ajârchu anmani kha rahming inthang remi rōk hei kae. Hnung leh chu anmani 
kha Israel remihei kâra ṭōnpui karôn kachang heia kae. 

22Ani kataia mither he’n David remi kâra inveisa jo hei, khan chu aremihei kha 
hong katam hêr jo hei. 

David Remihei Man-gôrna 
23-37Hebrona David a-omlai khan, re inchûna akaneisa jo remi katamtak in ama 
remi kâra inveisa heia RŌNGPU’n ṭong aleitep kapōa, Saul kahlânga ama reng 
manchangna sik a anlei inthōpuia kae. Anmani anja kha: Judah: katluk a revon 
invon, pho leh kasei kachoi mi 6,800; Simeon: kaṭhadek a inchuna kanei jo mi 
7,100; Levi: mi 4,600; Aaron sōn leh pâr, Jehoiada kajui: mi 3,700; Zadok innshung 
mi, re katuktor: hlamkakei mi 22; Benjamin (Saul phunga): mi 3,000 (Benjamin 
mi akatam lang chu Saul kajuihei kae); Ephraim: anphung ṭhen shunga rahming 
inthang mi 20,800; Tlaitlâk Manasseh: David hneng anse leh reng 
anmanchangna sik a kadeisōt hei, mi 18,000; Issachar: hlamkakei 200 hei, 
inṭhōia anmani hlamkeina thōia mihei (hiva hlamkakei he’n Israel ṭōn tlo sik 
khana khava tlona sik pha kaṭhapen kha anmanhret); Zebulun: ṭong kajui leh 
taksenthei kachang re tukna sik a’ntluk ṭhak mi, khana re hmangchâk rakip 
hmangtheina sik a inchuna kanei jo hei mi 50,000; Naphtali: hlamkakei mi 1,000, 
inṭhōia pho leh kasei invon mi 37,000; Dan: inchuna kanei jo mi 28,600; Asher: 
re sik a’ntluk ṭhak mi 40,000; Jordan nisōa phunghei - Reuben, Gad, khana Nisō 
Manasseh: re hmangchâk rakip hmangtheina sik inchuna kanei jo mi 120,000. 

38Hiva remi rakip, re sik a inrin heia, Hebrona kase jo hei, Israel pumpui chunga 
David kha reng manchang sik a intluk jo hei. Israel mipui ralak-hei kha’num 
khava mantlukna sik a inchun jo hei. 

39Anmani sik a-innshung mihei tasyem sâk leh in revei antloa, anmani kha David 
leh khana khan ni 3 pha anleihmang. 

40Akahlajap sak tinga Issachar, Zebulun khana Naphtali mihei khan shakōrtung, 
sharîngsei, shakor kasin khana sehratchehei kha thlai phur anhei rôn–jâmdi, 
theipōng, vomhrui kachâr, ju, khana olive thai. Anmani khan se leh kemōng that 
sik leh sâk sik a anheiṭhōi hei. Hihei rakip hi malung inpâkna ram pumpui 
shunga aka-om kha malârna kha kae jo. 

Thuhminghei Inkhatna 13 

Intepna Bôm Kiriath Jearima inphut A’nthon 
(2 Sa 6.1–11) 

1Rn David in remi 1,000 leh 100 rehlam kakeihei kha inbek intōna aneipui hei. 

2Khava sōa ama’n Israel mipuihei hneng aphôngsōt, “Nangni seng in nanhnōm 
inchu, khana RŌNGPU lungdo achang inchu, nimipuihei hneng, thempuhei hneng 
leh Levihei hneng ankhōpui et a mi tir hei rih, hinahin eini leh ni intûpna sik a 
vamanthei hei rasoh. 

3Khan chu eini kase sik mea kha Saul in reng achanglai aleidon mak jo Pathen 
Intepna Bôm kha nivalo sik.” 

4Mipuihei kha khava mantlukna chunga katlai jo heia kahnōm jo hei. 

5 Khava jâra David in aram shunga Israel mipuihei kha amantûp jo hei, thlang 
tinga Egypt ramria inphut sak tinga Hamath Rakanna katlung, Intepna Bôm kha 
Kiriath Jearima inphut Jerusalema heichoina sik a antlo jo. 

6David leh amihei kha Baalah khōpuia, ti chu Judah ramṭhen shunga, Kiriath 
Jearima, mathla kanei ranhringhei chunga RŌNGPU rahming a’nzet Pathen 
Intepna Bôm kha avakalo sik a kase jo hei. 

7Abinadab innshunga inphut Intepna Bôm kha anlosōt a gâri kather inkhat 
chunga anda jo. Uzzah leh Ahio khan gâri kha an-ensui, 

8khava pha khan David leh amipuihei chu Pathen kajana, antor chenna kalâm 
hei. Anmani hla ansak a mahring kanei anmanhring – serângdâr, khōng, 
sumkutben leh pengkunhei. 

9Chidon a saphōr hmun anheitlung pha, gâri kakei sehratche kha hong inpaia, 
Uzzah khan akut ahei kabâna Intepna Bôm kha avamatu jo. 



725 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

10Khava phatak a RŌNGPU kha Uzzah chunga ahnuk kana joa Intepna Bôm atôn 
jâra athat jo. Ama kha khana khan Pathen hmaikunga kathi jo, 

11khava jâra khava hmun kha Perez Uzzah antithang jo. RŌNGPU’n Uzzah hneng 
hnuk nattak a karâkna anei jâra David kha ahnuk inthak hêr jo. 

12Kha’num David in Pathen aṭit a ati, “Heikhonga mo Intepna Bôm hi tûn ke’n 
kalo tor sik?” 

13Khava jâra David in Jerusalemting inchoi mak jo. Khava kanek a, Gath khōpuia 
mi, arahming Obed Edom intipa inna adahlon jo. 

14Khana khan thla 3 ka-om, khana RŌNGPU’n Obed Edom innshung khana akarōi 
rakip chunga mahâmṭhat apek a kae. 

Thuhminghei Inkhatna 14 

Jerusalema David Ṭōntlo 
(2 Sa 5.11–16) 

1Tyre Reng Hiram in David hneng invei tlona mi ahei tir hei; ama’n cedar 
thingtlōn leh hlung kakheng hei khana thingṭōn kathemhei reng inn kasak sik a 
ahei pek hei. 

2Khava jâra RŌNGPU’n ama kha Israelhei reng sik a amatung jo khana amipuihei 
sik a arengram amankhang pek jo ti hi David in ahong manhret joa kae. 

3Jerusalem shunga David in nuhmei aneisa heia sapa sanu aneisa heia kae. 

4Jerusalema athōia sapase hei seng hi anei hei: Shammua, Shobab, Nathan, 
Solomon, 

5Ibhar, Elishua, Elpelet, 

6Nogah, Nepheg, Japhia, 

7Elishama, Beeliada, khana Eliphelet. 

Philisti chunga Torna 
8David in tûnchu Israel ram pumpuia reng kachang jo ti hi Philisti he’n anthei 
pha, anremihei khan ama kasur sik a kasesōt hei. Khava jâra David kha anmani 
intōpui sik a kase jo. 

9Philistihei khan Rephaim Phaichama heikatlung heia suk mansetna anphut jo. 

10David in Pathen hneng ader, “Philistihei kabuhlu sik hei mo? Retorna 
namannei sik eng mo?” RŌNGPU’n amasôn, “Ôk, buhlu hei roh! Retorna kamannei 
sik chei!” 

11Khava jâra David in Baal Perazima abuhlu heia aleitor hei. Ama’n ati, 
“Inrepuihei remihei kha ankavōkkhōi sik a Pathen in kei tuilen kapōa ahmang 
eng.” Khava jâra khava hmun kha Baal Perazim anti jo. 

12Philistihei antlânsōa, anlim anleidahlon hei, khana David in khahei kha rona 
sik a ṭong apek hei. 

13Inrangtak a Philistihei kha phaichama hong inle nôk heia suk mansetna anphut 
jo. 

14Ave nôk a David in Pathen hneng ader khana ahei masôn, “Hina inphut buhlu 
mak jo hei roh, ankimvea se ina, hmunhlop tinga balsam thingkung hnenga 
inphut buhluna sik a intluk roh, 

15Thingkung chungting mipui injôk rasa nathei pha, buhlu hei roh, ajârchu 
Philisti remihei torna sik a ke’n hmatak a injôk sik eng.” 

16David in Pathen ṭongpekna kha aleitlo, khana ama’n Philistihei kha Gibeona 
inphut Gezer katlunga ahnong male jo hei. 

17David rahming kha hmuntina inthang jo, khana RŌNGPU’n ama kha jât rakip 
amanṭit jo hei. 

Thuhminghei Inkhatna 15 

Intepna Bôm Thōnna sik Mantlukna 
1David in abinga hmangchâk sik a David Khōpuia inn asak hei. Ama hin Pathen 
Intepna Bôm indana sik a hmun leh pōn-inn matungna sik um amantluk. 

2Khana ama’n ati, “Levi mi rōk in Intepna Bôm kha ankadom sik, ajârchu khava 
indom sik a leh ahei tik a inzen sik a RŌNGPU takadeisōt kha anmani kae.” 

3Khava jâra David in Israel mi rakip Intepna Bôm avakalo sik a khana ama hmun 
mantlukna khan andana sik a Jerusalema abek jo hei. 

4Abânna Aaron sōn leh pârhei leh Levihei kabek sik a mi atir hei. 

5Levi phunga inphut Kohath phungṭhena Uriel kha kahong, ama hi phungṭhen 
mi 120 hei ka-ensui kae; 

6Merari phungṭhena inphut Asaiah kahong, mi 220 ka-ensui kae; 

7Gershon phungṭhena inphut Joel kahong, mi 130 ka-ensui kae; 

8Elizaphan phungṭhena inphut Shemaiah kahong, mi 200 ka-ensui kae; 

9Hebron phungṭhena inphut Eliel kahong, mi 80 ka-ensui kae; 

10Uzziel phungṭhena inphut Amminadab kahong, mi 112 ka-ensui kae. 

11David thempu Zadok leh Abiathar khana Levi mi 6 leh, Uriel, Asaiah, Joel, 
Shemaiah, Eliel, khana Amminadab abek jo hei. 

12Ama’n Levihei hneng ati, “Nangni hi Levi phungṭhen hei hlamkakei chei kae. 
Nangni leh nan-Levi changpui hei nanbinga inthengsōt ruh, ke’n kamantlukna 
hmun a Israel Pathen RŌNGPU Intepna Bôm nanheichoi leh nandana sik a tlo ruh. 

13Ajârchu ahma kakeipen kadomna khan nangni leiom mak cheia, RŌNGPU ni-
Pathen in nikamuk sik dôr kha nitlo mak jâra karâkna aleipek jo me.” 

14Khava sōa Israel Pathen RŌNGPU Intepna Bôm thonsōtna sik a thempu leh 
Levihei kha inthengsōt jo hei. 

15Moses hneng RŌNGPU’n ṭong aleipek kapōa, Levi he’n thingtlōn vâng andâra 
ankadom jo. 

16Levi ralak he’n hla ansakna sik leh mahring kanei serângdâr leh sumkutben 
kahōitak a anmanhringna sik a David in Levi hlamkakeihei hneng ṭong apek hei. 

17-21Hlakasak phungṭhen kadeisōt hei kâra aṭhōia mihei hi sum-êng sumkutben 
inhring sik hei kae: Joel sapa Heman, ama u leh nai Berechiah sapa Asaph, khana 
Merari phungṭhena Kushaia sapa Ethan. Anmani kabôm sik a aṭhōia Levihei hi 
serângdâr inhrektak a’nhring sik a ankadei hei: Zechariah, Jaaziel, Shemiramoth, 
Jehiel, Unni, Eliab, Maaseiah, khana Benaiah. Serângdâr kadâi nenga a’nhring sik 
a athōia Levihei hi ankadei hei: Mattithiah, Eliphelehu, Mikneiah, Azazia, khana 
Bek-inn kahrunghei, Obed Edom leh Jeiel. 

22Chenaniah kha manhringna ting athem jâra Levihei hlasakna ka-ensuia 
ankadei. 

23-24Berechiah leh Elkana khana Obed Edom leh Jehia inveina Intepna Bôm 
kahrunga ankadei hei. Thempu Shebaniah, Joshaphat, Nethanel, Amasai, 
Zechariah, Benaiah, khana Eliezer hei kha Intepna Bôm hma pengkun katum sik 
a ankadei hei. 

Jerusalema Intepna Bôm Thōnna 
25Khava jâra, Reng David leh Israel hlamkakeihei, khana remi hlamkakeihei kha 
Obed Edom inna Intepna Bôm kalo sik a kase hei, khana anmani rehōi kalentak 
anleitloa kae. 

26Anmani’n sehratche 7 leh kemōngche 7 Pathen in Intepna Bôm indom Levihei 
kha a’nthōpuina sik a inthoina anleitōk. 

27David in hruipōn innem pōn a’nsi, mahring inhring hei, anhlam kakei 
Chenaniah, khana Intepna Bôm indom Levihei kha’m ret kaṭha a invon hei. David 
chu zakkō kabong inkhat a’nvonsa a kae. 

28Khang’khan Israel rakip in inpâk a ôngna leh pengkun, sharaki, sumkutben, 
serângdâr manhringna leh inṭhōia Intepna Bôm kha Jerusalem katlunga anjui jo. 

29Intepna Bôm kha khōpui shunga anheichoi manhlut pha, Saul sanu Michal 
khan thlikot a inphut ahei-en pha, David reng in inpâk a akalâm leh a’nthok kha 
aheihmu jo. 

Thuhminghei Inkhatna 16 

1Anmani’n Intepna Bôm kha David in amantluk pōn-inn shunga anda jo. Khan 
chu Pathen hnenga inthoina tōkna leh inlôikhômna tōkna annei jo. 

2David in inthoina tōknahei kha achaisōa, ama’n RŌNGPU rahminga mipui 
hnenga mahâmṭhatna apek hei 

3khana ankheng hnenga thlai asempek hei. Israel a pase leh nuhmei rakip 
hnenga buhlom inkhat leh ro manhmin jo hme ahlom inkhat et leh vomhrui 
kachâr ahlek asempek hei. 

4David in Israelhei Pathen, RŌNGPU kha Intepna Bôm hma a hla sak leh choi ka-
ân pum a kamukna khan hlamkakei sik a Levi ṭhahrep akadei hei. 

5Asaph kha hlamkakeia, khana Zechariah khan a’nthōpuia akadei hei. Jeiel, 
Shemiramoth, Jehiel, Mattithiah, Eliab, Benaiah, Obed Edom, khana Jeiel he’n 
serângdâr anmanhring sik. Asaph khan sumkutben amanhring sik kae, 

6khana thempu 2 hei, Benaiah leh Jahaziel he’n Intepna Bôm hmaikunga injônjet 
apengkun antatum sik kae. 

7Khavakha David in Asaph leh Levi ralak-hei RŌNGPU manpâkna hla kasak sik a 
ahma inkeipena amannganna hei kha kae. 

Choi ka-ânna Hla 
(Hl 105.1–15; 96.1–13; 106.1,47–48) 

8 RŌNGPU hneng manpâkna pek ruh, alenna kha hrimanthang ruh; Ama ṭōntlo 
kha jât-hei hripek hei ruh. 

9 RŌNGPU hneng choi ka-ân hla sak ruh; ama ṭōntlo inlak-hei kha hrisōt ruh. 

10Eini ama mi nichang jâra inpâk ruh; ama inmuk rakip in hōi ruh! 

11Inthōpuina sik a RŌNGPU hneng se ruh, khana injônjet a ama kamuk ruh. 

12-13Nangni Jacob sōn leh pâr, Pathen sōk-hei, Pathen takadeisōt Israel sōn leh 
pârhei, Pathen tatlosōt ṭōn-inlak kha ama tapek me ṭong tanna kha mandonsōt 
ruh. 

14 RŌNGPU hi ni-Pathen kae; ama ṭongpek kha vânhnōi pumpui sik a kae. 

15Pathen intepna kha mahngi hêrmak ruh, khava ahei tik a aka-om ṭhak sik 
asyem kha, 

16 Abraham leh ṭongkamna asyem kha, Isaac leh intepna asyem kha. 

17  RŌNGPU’n Jacob leh intepna asyema kae, ahei tik a aka-om ṭhak sik inkhat kha. 

18Ama’n ati, “Ke’n Canaan ram kapek sik che. Khavakha nang karōi kachang sik 
jo.” 

19Pathen mihei mija katlôm hei, Canaan ram a khōhme kachang hei. 

20Anmani ram inkhat a inphut inkhat a kalôn lele hei, rengram inkhat a inphut 
inkhat a kase lele hei. 

21 Tâk-kha Pathen in anchunga tûte inkhat mansuk manrim mak hei; anmani 
hrungna sik a, ama’n renghei agîk hei: 

22“Ke’n kakadeisōt sōk-hei kha sukset mak hei ruh; kasân kathemhei kha 
tônmak hei ruh,” ati. 

23Vânhnōi pumpui in RŌNGPU hneng hla sak ruh! Ani tina ama’n ahukna me ṭong 
kaṭha kha phôngsōt ruh. 

24Jât-hei hneng ama lûrna kha phôngsōt ruh, mi rakip hneng aṭōn kalen tlo kha 
hrisōt ruh. 

25 RŌNGPU kha kalen inshângtak a manpâk sik kae; ama kha pathen rakip hei 
kanek a kakhea kaja sik kae. 

26Jât rakip hei pathenhei kha limsyem rōk hei kae, tâk-kha RŌNGPU’n marvân 
asyem hei. 

27Lûrna leh kajana khan akake khum, rathahrat leh hōina’n abek-inn kasip sō. 

28Raleichunga mi rakip, RŌNGPU kha manpâk ruh, alûrna leh aratha neina kha 
choi ka-ân ruh. 

29 RŌNGPU lûrna rahming kha choi ka-ân ruh; inthoina heichoi ruh khana ama 
Bek-inna hong ruh. A’ntheng Inkhat kha ahong inlâr pha, ahmai kunga inkun 
ruh; 

30ralei pumpui in ahmaikunga innok ruh! Ralei in ahmun kahnet a ka-om 
inhlingtor mak. 

31Ralei leh bōirōk inpâk ruh! RŌNGPU kha reng kae tia jât-hei kha manthei hei 
ruh. 

32Tuipui leh ashunga ka-om ranhring rakip, ông ruh; hleipuk-hei leh nanshunga 
aka-om rakip in nanning manṭhat ruh! 

33Ratu shunga thingkung he’n inpâk a ka-ông sik hei RŌNGPU’n ralei vai karôn sik 
a ajōng pha khan. 

34 Manpâkna kha RŌNGPU hneng pek ruh, ajârchu ama kha akaṭha kae; ama 
lungsetna kha aheitik a kae. 

35Ahnenga ti ruh, “Eh Pathen kankahukpa, ahuk roh; keini amantûp roh; jât-heia 
inphut ahuksōt roh, narahming kanmanpâkna sik leh kanchoi ka-ânna sik a.” 

36Israel Pathen, RŌNGPU kha choi ka-ân ruh! Tun um aheitik a’m ama choi ka-ân 
ruh! Khava sōa mi rakip in “Amen,” anti, khana RŌNGPU anmanpâk jo. 

Jerusalem leh Gibeona Kamukna 
37Intepna Bôm dana hmun a kamukna neina akaia Reng David in Asaph leh Levi 
ralak-hei kha akatinta ṭhak sik a ada jo hei. Khana khan akani akani ninga 
anṭōnhlam antatlosōt sik jo kae. 

38Jaduthun sapa Obed Edom leh ama phungṭhen mi 68 he’n anta’nthōpui sik hei 
kae. Hosa leh Obed Edom kha sōngkot kahngâk a nganse hei kae. 

39Zadok leh aloi thempuhei nôk khan Gibeona kamukna hmun 
a RŌNGPU kamukna ṭōn ka-ensuihei kae. 

40Ani katai jîngkâr khōhleia anmani’n inthoina kha RŌNGPU’n Israel hnenga 
aleipek hei dân dungjuia maichâma antaro sik hei kae. 

41Khana anmani leh inṭhōia Heman leh Jeduthun khana ahlopdet a kadeisōt 
aralak-hei kha kumleikōa RŌNGPU lungsetna jâra choi ka-ânna hla kasak sik a ka-
om hei. 

42Heman leh Jeduthun hei kha pengkun leh sumkutben khana aralak mahring 
kaneihei, inpâkna hla ansak pha mahring kanei sik a akatinta inṭangsa hei. 
Jeduthun phungṭhena mihei kha sōngkot kahrunga inṭang hei. 

43 Khava sōa mi rakip an-inn et a kase jo hei, David kha’m a-innshunghei leh pha 
bongkhat akahmang sik a-inna kase jo. 

Thuhminghei Inkhatna 17 

Nathan in David hneng Ṭong amanrôn 
(2 Sa 7.1–17) 

1Rn David kha tûnchu areng-innpuia ka-om jo. Ni khat chu sânkathem Nathan 
hnenga mi atir heia hinga ati, “Kei hi cedar thing vânga a’nsak inna ka-om eng, 
tâk RŌNGPU Intepna Bôm chu pōn-inna ka-om!” 

2Nathan in amasôn, “Namalunga namandon kha tlo roh ajârchu Pathen in nang 
a-ompui che.” 

3Khana khava ning jân a Pathen in Nathan hneng hinga ati, 

4“Se roh, kasōkpa David hnenga ke’n hinga kahri tia vahri pek roh, ‘Kei omna sik 
bek-inn kasak sik kha nang changmak che. 

5Egypt a inphut ke’n Israel mi kahukna heia inphut tûn katlung kei hi bek-inna 
la-omtet mak eng; kei ahei tik a pōn-inna ka-om eng khana hmun khat a inphut 
inkhat a inthon vângvei eng. 

6Israel mipuihei leh kanlônlena rakip a ke’n hlamkakeihei hnenga, heisa mo 
cedar thing vânga kabek-inn antasak mak tia dertet mak hei eng.’ 

7“Khava jâra kasōk David hnenga Chunghnung RŌNGPU ke’n kahri kae, hripek 
roh, ‘Ke’n nang kemōng khemna ramhânga inphut kavaṭhōi che kae khana kami 
Israelhei vai karôna kasyem che kae. 

8Nasena rakip a kaleiompui che, khana nang in re hmating nasena khan 
na’nrepuihei kha ke’n kator pek hei che. Ke’n nang hi vânhnōia hlamkakei 
kalenpen a’nthangtak inkhat a kasyem sik che. 

9-10Kami Israelhei sik a hmun inkhat kakadei pek hei khana khan kaman om hei, 
khana khan anmani suk manrimna omlo jen a ka-om sik hei. Hiva ram hi 
anheihlut a inphut re leh sha indu he’n anleibuhlu hei, tâk-kha khavakha avea 
sōk mak jo ning. Nankadōihei rakip torna sik khana sōn leh pâr pekna sik a kei 
intep eng. 

11Nang nathi pha khana napu sōn leh pârhei leh anhre jo chei pha, nasapahei 
kâra inkhat reng kamanchang sik khana arengram kha amanngar sik. 

12Kei bek-inn kasak sik kha ama kae, khana ke’n ama innshung vairônna ahei tik 
a kamanjom pek sik. 

13Kei ama pa kachang sik eng, khana ama kei sapa kachang sik. Nang reng 
changna sik a ke’n kalosōtpa Saul hnenga kaleitlo kapōa, ama hneng chu 
ka’nthōpuina kha bângmak ning. 

14Ama kha kamihei leh karengram katinta sik a kada sik. Ama innshung vairônna 
kha bângtik neimak ning.’” 

15Pathen in Nathan hnenga amalârsōt rakip kha David hneng ahri pek jo. 

David in Manpâkna Derna Anei 
(2 Sa 7.18–29) 

16Khava sōa David kha RŌNGPU omna Pōn-inn shunga kahlut a, in-ong jo, khana 
derna anei jo, “Nang in naleitlo pek eng kha kei leh ka-innshung chu rahōi sōk 
mak ung, RŌNGPU Pathen. 

17Kha’num tûnchu khava kakhea natlosōt jo; akahong sik pha a kasōn leh pârhei 
chunga intepna nanei jo, khana RŌNGPU Pathen nang in mikalen inkhat a narazen 
jo eng. 

18Hei mo kakhea nahnenga kahri sik! Nang in kaṭha namanhret eng, kha’num 
nasōk kei hi mihei kajana namanchen eng. 

19Kei sik a hiva tlosōt sik leh hnunghlam a kei lenna malârpekna hei hi nang 
lungdo leh mantlukna kha kae. 

20RŌNGPU nang kapō inkhatbek om mak; nang rōk Pathen che kae ti hi keini’n 
ahei tik a kanmanhret. 

21Israel kapō, nami manchangna sik a ansōk changa inphut nahuksōt nôk jât hi 
vânhnōia om mak. Anmani sik a ṭōn kalen leh ṭōn-inlak natlona khan narahming 
vânhnōia inthangsō. Egypt a inphut namihei nahuksōt hei khana nami he’n re 
hma anheisong pha, nang in jât ralak-hei kha nahnong sōt pek hei. 

22Israel kha ahei tik a nami naman chang hei, khana RŌNGPU nang in anmani 
Pathen inchang che. 

23“Khana tûnchu RŌNGPU, pha rakip a kei leh kasōnhei chungchânga nalei 
intepna kha hui mathlung jo roh, khana natlo sik a nahri kha tlo jo roh. 

24Narahming inthang hêr sik, khana mihring he’n ahei tik a hinga anhri sik, 
‘Chunghnung RŌNGPU kha Israelhei Pathen kae.’ Khana nang in kei innshung 
vairônna kha nada ṭhak sik. 

25Ka-Pathen ke’n hiva derna hei hi nahnenga akader sik a inngam eng, ajârchu 
heirakip hi nasōk kei hneng namalârsōt pek jo eng khana kasōn kapâr hei kha 
reng naman chang sik hei tia nahri pek jo eng. 

26RŌNGPU nang Pathen che kae, khana nang in intepna inlak hi kahnenga 
nasyema kae. 

27Nang thlopna kha kasōn he’n anchen ṭhakna sik anchunga mahâmṭhat napek 
sik heia kangek che. RŌNGPU nang in anmani vângṭhat napek jo hei, khana nang 
vângṭhat kha anchunga ahei tik a ka-om sik jo.” 

Thuhminghei Inkhatna 18 

David Retorna 
(2 Sa 8.1–18) 

1Pha chomkhat sōa Reng David in Philistihei avea abuhlu hei khana aleitor hei. 
Anmani thōia aleika-om Gath leh akimvea ka-om khōhei kha alosō hei. 

2Ama’n Moab he’m ator heia ama mi, ahnenga ramsêrṭhei kapek hongkachang 
hei. 

3Abânna, David in Hamath ramṭhen hnenga, Syria ram Zoba a ka-om Reng 
Hadadezer chunga abuhlu nôk, ajârchu Hadadezer khan Euphrates Tuidung sak 
tinga ramṭhen kha avea hlōna sik a le’ntluk a kae. 

4David in ashakor gâri 1,000 shakor remi 7,000, ke remi 20,000 asurpek hei. 
Shakor gâri 100 sik ashakor katluk a adasō leh alakseng chu anke avōk mathlek 
pek jo hei. 

5Damascus a Syria he’n Reng Hadadezer kabôm sik a remi anheitir pha, David in 
abuhlu heia mi 22,000 athat heia kae. 

6Khava sōa anmani ramṭhen shunga remi rephōr asyema ama ram mi 
hongkachang hei khana ramsêrṭhei anpek joa kae. RŌNGPU’n David kha hmun 
rakip a retorna amanneia kae. 

7David in Hadadezer remi ṭōnkarônhei sana pho kha asurpek heia Jerusalema 
aleichoia kae. 

8Ama’n sum-êng katamtak Tibath leh Kun, Hadadezer vairônna khōpui heia 
inphut achomsōt, (Hnunga hiva sum-êng hi Solomon in Bek-inn sik a tuikông, 
kacho, khana be leh bûr syemna aleihmang). 

9Hamath a Reng Toi khan David in Hadadezer remi seng atorsō jo hei ti hi 
aleithei jo. 

10Khava jâra asapa Joram kha Reng David ratōna sik a khana Hadadezer ator 
jâra inpâkna akahri sik a aleitir, hivapa chunga Toi khan hmun katamtak a re 
aleidōi jo kae. Joram khan David hnenga sana, dangka khana sum-êng kutchoi 
ahei choi pek a kae. 

11Rn David in khahei kha kamukna hmangchâk sik a tōkna anei hei, hihei hi leh 
inṭhōia jât mi aleitor hei — Edom, Moab, Ammon, Philisti, khana Amalek-heia 
inphut achomsōt sana dangka atōksa hei. 

12Abishai, Zeruiah, sapa khan Edomhei kha Chi Phaichama re aleitor hei khana 
mi 18,000 aleithat hei. 

13Ama’n Edom ram pumpuia rephōr aleisyem, khana aleika-om hei kha David 
ram mi kachang jo hei. RŌNGPU’n David kha hmun rakip a retorna amanneia kae. 

14David in Israel pumpuia vai arôn jo khana amihei kha ahei tik a kaṭhatak a leh 
kadiktak a razenna sik a aleitlo. 

15Abishai naipa Joab kha remihei hlamkakei kae; Ahilud sapa Jehoshaphat kha 
lekha inzet katinta kae; 

16Ahitub sapa Zadok leh Abiathar sapa Ahimelech hei kha thempuhei kae; 
Seraiah kha reng-innpui shunga a a’nzetpa kae; 

17Jehoiada sapa Benaiah kha David kahrunga nganse kae, khana Reng David 
sapahei kha ama ṭōn tlona shunga ṭōn kalen anmatua kae. 

Thuhminghei Inkhatna 19 

David in Ammon leh Syria Ator hei 
(2 Sa 10.1–19) 

1Pha chomkhat sōa Ammon Reng Nahash kha kathi jo, khana ama sapa Hanun 
kha reng hongkachang jo. 

2Rn David in ati, “Ke’n Hanun hneng, apa’n kei hneng aleitlo kapōa, ṭhōn maritna 
kha kamalâr sik kae.” Khava jâra David in mi atira alungsetna kha avaphông. 
Anmani Ammon a antlunga Reng Hanun anbek pha, 

3Ammon hlamkakeihei khan reng hnenga anti, “Hivahi David in napa kajana 
nahnenga lungset phôngsōtna ahongnei kae tia namandon mo? Changphit mak! 
Ama’n ram hi ahlōna sik khō kathlir mi hin ahei tir hei kae!” 

4Hanun in David mi tir hei kha asur heia anhnerhme avo pek hei, ankhôn tinga 
anpōnsi a-eptan pek heia, atirsōt jo hei. 

5Anmani kha inna hong inle sik inzak hêr jo hei. Omchen kasōk kha David in 
athei pha, anmani kha Jerichoa khanga anleiomna sik khana anhnerhme 
aseimak kârseng anhong inle makna sik a ṭong apek hei. 

6Reng Hanun leh Ammonhei khan David kha inrepui inkhat a ansyem jo ti hi 
inhret heia, sak tinga Mesopotamia, Maacah leh Zoba a Syria ramheia inphut 
shakor gâri leh gâri katôr mi nekna sik a dangka ton 40 anpek jo hei. 

7Antanêk shakor gâri 32,000 leh Maacah rengpa kha kahong heia Medeba 
hnenga rephōr anmatung jo. Ammonhei kha’m ankhōpui rakip a inphut kahong 
heia re intuk sik a intluk jo hei. 

8Omchen kasōk kha David in athei pha, Joab leh remi rakip atirsōt jo hei. 

9Ammonhei kha hmating kasōk heia ankhōpui reng inn, Rabbah sōngkot hlutna 
khan anngirna ansyem jo, khana ankabôm sik a akahong renghei khan ramhânga 
ngirna ansyem jo. 

10Inrepuihei khan hmating leh hnungtinga inphut re anheisō sik ti hi Joab in 
amanhret jo, khava jâra Israel remi kathem pen hei kha Syriahei kahnget a ada 
jo hei. 

11Aremi alakseng khan anaipa Abishai hlamkeina thōia, Ammonhei kahnget a 
ada hei. 

12Joab in ahnenga ati, “Syria he’n kei antor jo eng tia nahmu’nchu, hong inna 
avabôm roh, khana Ammon he’n nang antor jo che’nchu, kei kahong sik eng 
kavabôm sik che. 

13Ratha nei roh khana ngar roh! Nimihei sik leh ni-Pathen khōpuihei sik a 
rahnaktak a re hi tuk rih. Pathen lungdo kha intlo rasoh.” 

14Joab leh amihei khan re sōna sik a hma annam jo, khana Syriahei kha katlânsōt 
jo hei. 

15Syriahei tlânsōt kha Ammon he’n anhmu pha, Abishai a inphut katlânsōt heia 
khōpui shunga kahlut jo hei. Khava sōa Joab kha Jerusalema inle jo, 

16Syriahei kha Israel he’n antor jo hei ti kha inhret heia, Syria ram a Euphrates 
Tuidung nisōa inphut remi anheiṭhōi hei, Zoba a Reng Hadadezer rehlam kakei, 
Shobach hlamkeina thōia anda hei. 

17David in khavakha athei pha, Israel rerup amantûp jo hei, Jordan Tuidung 
anrakana, Syriahei inhngetpui amanngir jo hei. Re intukna kha anphut jo, 

18Israel he’n Syriahei kha anhnong male jo hei. David leh ami he’n Syria shakor 
gâri katôr 7,000 leh ke remi 40,000 anleithat hei. Anmani’n Syria rehlam kakeipa 
Shobach kha anleithatsa jo. 

19Hadadezer thōia aleika-om renghei khan Israel torna hei kha anmanhret jo 
pha, anmani’n David leh inchamna ansyema ama ram mi kachang jo hei. Syria 
he’n Ammonhei bômna sik a avea mandon mak jo hei. 

Thuhminghei Inkhatna 20 

David in Rabbah Ahlō 
(2 Sa 12.26–31) 

1 Khava bânna zerkhōa, reng he’n kum a re tuk ansena pha a, Joab in remi aṭhōi 
heia Ammonhei ram a re avasō jo; kha achang inum Reng David chu Jerusalema 
leika-om. Remihei khan Rabbah khōpui kha ankekhum jo, anbuhlu jo, khana 
ansukset jo. 

2Ammonhei limsyem Molech kha sana lukhu pound 75 kapō akahrik anei. 
Ashunga hira-mukta aka-om kha David in aloa ama lukhua a amanbek jo. Ama’n 
khōpuia inphut neinâk katamtak achomsōt a kae. 

3Khōpuia mi katamtak aṭhōi heia horai, thir kôite, khana hreicha ṭōn amantlo 
hei. Ama’n Ammon khōpui ralak a mipui rakip he’m khanga amantlo heia kae. 
Khava sōa ama leh amihei kha Jerusalema hong inle hei. 

Philisti Pum kalenhei Dōina Re 
(2 Sa 21.15–22) 

4Hnung leh chu, Philistihei leh Gezer hmun a re leikasōk nôk jo. Hivahi Hushah 
a Sibbecai in Sippai inti pum kalen athatna kha kae, khana Philistihei kha 
anleitor hei. 

5 Philistihei leh re intukna inkhat leika-om nôk, Jair sapa Elhanan in Gath a 
Goliath naipa Lahmi kha aleithat, ama kasei khachu asung kha pōn kakhông hei 
ṭatem kapōa insâ. 

6Gath a re intukna inkhat kasōk nôk, khana khan pum kalen inkhat akut a kutpâr 
6 et, akea kepâr 6 et indo hei. Ama kha tenlaia pum kalenhei sōn leh pâr inkhat 
kae. 

7Ama’n Israelhei kha ahnōise hei, khana David naipa Shammah sapa Jonathan in 
ama kha athat jo. 

8Khava David leh amihei tathat 3 hei kha Gath a takpum kalenhei sōn leh pârhei 
kae. 

Thuhminghei Inkhatna 21 

David in Mija Atei 
(2 Sa 24.1–25) 

1Seitan in Israel mipuihei hneng bōina apek hnōm hei, khava jâra David kha mija 
teina sik a malung apek jo. 

2David in Joab leh ṭōnkarôn ralak-hei hneng ṭong apek hei, “Israel ram shunga 
se ruh, arakir inkhat a inphut arakir inkhat katlung, mija tei hei ruh. Mi heija mo 
akatluk hei kamanhret hnōm.” 

3Joab in amasôn, “RŌNGPU’n Israel mipuihei kha tûnna kanek a aja katamtak 
manpungsa chet rasoh! Reng Kalûr, anmani ankhenga nasōk-hei kae. Heisa mo 
hivahi tlo sik khana jât pumpui themmô manchen sik a namadu?” 

4Tâk-kha rengpa khan Joab kha aṭong amanjui jo, Joab kha kasesōt jo, Israel ram 
pumpuia kalôn jo, khana Jerusalema hong inle jo. 

5Ama’n Reng David hnenga pase remi ṭōn katlo tor aja amanthei: Israel a 
1,100,000 khana Judah a 470,000. 

6Joab in rengpa ṭongpek madu mak a, ama’n Levi leh Benjamin phunghei aja chu 
teimak a kae. 

7Ṭōn tlosōtna chunga khan Pathen kha leitlai mak, khava jâra Israel chunga 
karâkna apek hei. 

8David in Pathen hneng ati, “Ke’n hiva tlona jâra setna ṭit ka-om tak katlo jo! 
Lungset a arangei mandam roh. Kei kamotak a ṭōn katlo jo.” 

9Khana RŌNGPU’n David sânkathem Gad hneng ati, 

10“Se roh David hneng vahri pek roh, ke’n ama takadei sik a ahlam 3 kapek, ama 
takadei kha ke’n katlosōt sik kae.” 

11Gad kha David hneng kasea, RŌNGPU tahri kha amanthei khana ader, “Khō kha 
mo nakadei sik? 

12Kum 3 sâk katâng sik? Achangmak leh na-inrepui remi heia inphut thla 3 tlân 
lele sik? Achangmak leh ni 3 shunga RŌNGPU’n achemjâm vânga abuhlu sik che 
khana naram shunga hri leh rai akatla sik, ama ngeva khan Israel pumpuia thina 
apek sik? Hei masônna mo ke’n RŌNGPU hneng kapek sik?” ati jo. 

13David in Gad hneng amasôn, “Kei hi akhôkna phatak a ka-om jo eng! Tâk-kha 
mihring karâkna khachu madu mak eng. RŌNGPU khet kha karâkna anikape 
chang rasoh, ajârchu ama chu maritna kasip a kae.” 

14Khava jâra RŌNGPU’n hrise Israel mipui chunga ajōngtir jo, khana mi 70,000 
kathi jo hei. 

15Khava sōa ama’n Jerusalem kasuk inhmang sik a ngeva inkhat ajōngtir, tâk-
kha amalung athlenga ngeva hneng ati, “Inhnga roh! Khavakha katluk set jo!” 
Ngeva kha Jebush mi Arauna saphōr hnenga kangira leika-om. 

16Ngeva khan ramhânga kangira, chemjâm akut a amatua Jerusalem suk 
manhmang sik a a’ntluk kha David in aleihmu. Khava sōa David leh mipui 
hlamkakeihei, ankhenga borapōn akasi hei, inkun heia anhmai raleia anmakhup 
jo. 

17David in derna anei, “Eh Pathen, dikmak katlo kha kei eng kae. Mija teina ṭong 
kapek kha kei eng kae. Hiva mihei hin heimo antatlo? RŌNGPU, ka-Pathen kei leh 
ka-innshung karâkna apek roh, khana namihei chu ṭhensōt hei roh.” 

18David kha ase leh RŌNGPU sik a maichâm inkhat Arauna saphōra asakna sik, 
ṭong kapek sik a RŌNGPU ngeva khan Gad hneng amanthei. 

19David khan RŌNGPU ṭong kha ajuia Gad in amanthei kapōa kase jo. 

20Khava saphōra khan Arauna leh asapa 4 he’n gehu anleivōk a ka-om hei, 
anmani’n ngeva kha anhmu pha, asapahei kha katlân heia inthup jo hei. 

21Arauna khan Reng David ahong kha ahmutak leh saphōr hmun kha adahlona 
inkun jo, ahmai in ralei amantôna. 

22David in ahnenga ati, “Nasaphōr hmun hi kei hneng jōr jo roh, RŌNGPU sik a 
maichâm inkhat sakna sik, khana hrise abângna sik a kae. Ke’n aman katluk a 
kapek sik che.” 

23“Arauna khan ati, “Inlo roh, Reng Kalûr, khana namadutak kha intlo roh. 
Hinahin maichâma ro-inthoina sik a sehratche ka-om hei, hmei ti sik a cheirông 
ka-om hei, tōkna sik a gehu ka-om jo. Akhenga kapek che kae.” 

24Tâk-kha reng in amasôn, “Changmak, ke’n aman katluk a kapek sik che. Nang 
neinâk heikhat ke’n aman pek loa RŌNGPU hneng inthoina pek mak ning.” 

25Khana ama’n Arauna hneng sana cheng 600 saphōr man apek jo. 

26Khana khan ama’n RŌNGPU maichâm inkhat asak a ro-inthoina leh 
inlôikhômna inthoina tōkna anei jo. Ama’n derna anei, khana RŌNGPU’n aderna 
amasôn pek a maichâm chunga inthoina kha akângna sik a marvâna inphut hmei 
ajōng mathlâk pek a kae. 

27 RŌNGPU’n ngeva hneng achemjâm adana sik amanthei, khana ngeva khan ṭong 
ajuia kae. 

28RŌNGPU’n aderna arangei pek jo ti kha hiva omchen hina inphut David in 
amanhret jo, khava jâra Arauna saphōra maichâm chunga inthoina tōkna anei 
jo. 

29RŌNGPU omna Pōn-inn, Moses’n ramhânga aleisyem kha leh ro-inthoina 
maichâm kha Gibeona kamukna hmun a tûn katlung laka-om hei; 

30tâk-kha David chu khava hmun a RŌNGPU kamukna leise tor mak a kae, 
ajârchu RŌNGPU ngeva chemjâm kha aṭit a kae. 

Thuhminghei Inkhatna 22 

1Khava jâra David in ati, “Hivahi RŌNGPU Pathen Bek-inn omna hmun kha 
kachang sik. Hivahin Israel mipuihei romanvâm inthoina tōkna kachang sik.” 

Bek-inn Sakna sik a Mantlukna 
2Rn David in Israel ram shunga aka-om ram hlop mi rakip anhong intûpna sik a 
ṭong apek hei, khana ama’n ṭōn aleimantlo hei. Anmani ṭhahrep in Bek-inn sakna 
hlungpek ansyema kae. 

3Jôtpi leh thingkot hei syemna surkim sik a thir katamtak khana tûte tate tor 
mak sik sum-êng kha apek hei. 

4Tyre leh Sidon mi katamtak cedar thingtlōn ahei kachoipek sik a anei hei. 

5David in amandon, “Kasapa Solomon tasak sik Bek-inn kha kaṭha kalen sik 
vânhnōia a’nthang sik kae. Tâk-kha ama rether lakae, manhretna laneimak, 
khava jâra khava mantlukna kha ke’n kanei sik kae.” Khava jâra David in athimak 
hma hmangchâk katamtak aleidadek a kae. 

6Ama’n asapa Solomon amanbek heia Israel Pathen RŌNGPU sik a bek-inn asakna 
sik ṭong apek jo. 

7David in ahnenga ati, “Sapa, RŌNGPU ka-Pathen kajana, bek-inn inkhat kasak 
hnōm. 

8Tâk-kha kei hi mi katamtak kaleithat jo hei khana re katamtak katlo jo 
tia RŌNGPU’n amanthei eng. Khava jâra ke’n thisen katamtak kamasō jo jâra ama 
sik a bek-inn amansak mak jo ning. 

9Kha’num, ama’n intepna kahnenga anei. Ama’n ati, ‘Nang in kamōng tak a 
vaikarôn sapa inkhat nanei sik, ajârchu ama kha a’nrepui rakip heia inphut 
mōngna kapek sik. Ama rahming kha Solomon inti sik, ajârchu ama vairôn 
shunga Israel kha mōngna leh inhukna kapek sik kae. 

10Ama’n bek-inn inkhat kei sik a asak sik. Ama kei sapa kachang sik, khana kei 
apa kachang sik eng. Ama innshung in Israel kha ahei tik a vai anrôn sik a kae.’” 

11David in ahrisa, “Tûn, sapa, RŌNGPU na-Pathen khan ompui che rasoh, ama sik 
a bek-inn sakna hme nasōna sik a ama intepna kha hui mathlung rasoh. 

12RŌNGPU na-Pathen khan Israel kha ama Dân dungjuia vai narôn torna sik 
inritak a singna kha mannei che rasoh. 

13Nang in dân rakip RŌNGPU’n Israel sik a Moses hneng apek kha najui inchu, 
nang hmesōna nanei sik. Tlo sik a intluk roh khana intaksen roh, heite inkhat in 
ṭitna pek mak che rasoh. 

14Bek-inn sik a khan chu kei mantlukna thōia sana ton 4,000 leh dangka ton 
40,000 asakna sik kamantûp jo. Hiva chunga sum-êng leh thir chu teitor loa ka-
om jo. Thing leh hlungum kanei jo hei, kha’num nang in avât inchu najongsa sik 
kasōk. 

15Nang in ṭōnkatlo mi katamtak naneihei. Hlung hmun a hlung kahemtan sik, 
hlung ṭōnkatlo leh thingṭōn katlo thei khana ahlam katamtak a ṭōntlo kathem mi 

16sana, dangka, sum-êng, thir ṭōnkatlo thei ka-om hei. Tûnchu ṭōn kha phut jo 
roh, RŌNGPU’n a-ompui sik che.” 

17David in Israel hlamkakei rakip Solomon inthōpui sik a ṭong apek jo hei. 

18Ama’n ati, “RŌNGPU nan-Pathen in ahei ompui jo chei khana ahlam rakip a 
mōngna apek jo chei. Ama’n hiva ram a aleika-om mi rakip amantor eng, khana 
tûnchu anmani nangni leh RŌNGPU mipui hongkachang jo hei. 

19Tûnchu RŌNGPU nan-Pathen kha nanmalung leh nanratha pumpuia razen ruh. 
Bek-inn sakna sik a intluk ruh, ashunga khan RŌNGPU Intepna Bôm leh ama 
kamukna hmangchâk intheng ralak-hei kha nanda theina sik.” 

Thuhminghei Inkhatna 23 

1 David kha upa achang hêr jo pha, asapa Solomon kha reng amanchang jo. 

Levihei Ṭōn 
2Rn David in Israel hlamkakei rakip leh thempu leh Levihei akhôm mantûp hei. 

3Ama’n Levi pase kum 30 khana achungting seng mija teina anei. Ankhenga 
38,000 hei kae. 

4Reng in 24,000 hei kha Bek-inn inrônna ka-ensuia, 6,000 hei khan lekharabu 
mazet leh innâk-inse ṭong katan sik a, 

54,000 he’n Bek-inn kahrung sik a, 4,000 nôk in RŌNGPU manpâkna, hiva sik a 
reng in apek hei mahring kanei hmangchâk-hei akahmang sik a anganse hei. 

6David in Levihei kha rup thuma aṭhensōt hei, anphung ṭhen dungjuia: Gershon, 
Kohath, khana Merari. 

7Gershon in sapa 2 anei: Ladan leh Shimei. 

8Ladan in sapa 3 anei: Jehiel, Zetham, khana Joel, 

9anmani hi Ladan inphut ahong kakōn sōn leh pârhei phungṭhen hlamkakeihei 
kae. (Shimei in sapa 3 anei: Shelomoth, Haziel, khana Haran.) 

10-11Shimei in sapa 4 anei: ankum dungjuia, Jahath, Zina, Jeush, khana Beriah. 
Jeush leh Beriah hei chu sōn leh pâr katamtak neimak hei, khava jâra anmani 
chu phungṭhen inkhat a intei jo hei. 

12Kohath in sapa 4 anei hei: Amram, Izhar, Hebron, khana Uzziel. 

13Asapa upapen Amram kha Aaron leh Moses hei pa kae. (Aaron leh asōn leh 
pârhei kha a’ntheng neinâk-hei katinta sik a ṭhensōt hei kae, RŌNGPU kamukna 
bero karo sik, ama inzen sik, ama rahminga mipuihei mahâmṭhat kapek sik hei 
kae. 

14Tâk-kha Pathen mi, Moses sapahei kha Levihei kâra amanveisa hei.) 

15Moses kha sapa 2 anei hei, Gershom leh Eliezer. 

16Geshom sapahei kâra hlamkakei kha Shebuel kae. 

17Eliezer in sapa inkhat anei, Rehabiah, tâk-kha Rehabiah khachu sōn leh pâr 
katamtak anei hei. 

18Kohath sapa, 2 changna Izhar in sapa inkhat anei, Shelomith, ama hi phungṭhen 
hlamkakei kae. 

19Kohath sapa 3 changna Hebron in sapa 4 anei: Jeriah, Amariah, Jahaziel, khana 
Jekameam. 

20Kohath sapa 4 changna, Uzziel in sapa 2 anei: Micah leh Isshiah. 

21Merari in sapa 2 anei: Mahli leh Mushi. Mahli kha’num sapa 2 anei hei, Eleazar 
leh Kish, 

22tâk-kha Eleazer chu sapa neiloa kathi jo, sanu rōk amanhring hei. Ama sanuhei 
khan Kish sapahei, anser kasōk hei leh ka-om hei. 

23Merari sapa 2 changna, Mushi in sapa 3 anei: Mahli, Eder, khana Jeremoth. 

24Hihei hi Levi sōn leh pârhei kae, phungṭhen leh innshung dungjuia, anmani 
inkhat et rahming kha anmazet khum hei. Ama sōn leh pâr, kum 20 khana 
akakhe rakip in RŌNGPU Bek-inna ṭōn tlo sik chen annei et a kae. 

25David in ati, “Israel Pathen RŌNGPU’n amihei hneng mōngna apek hei, ama khet 
Jerusalema ahei tik a ka-om sik. 

26Khava jâra Levi he’n RŌNGPU omna Pōn-inn leh kamukna hmangchâk-hei 
kadom vângvei sik rangei mak jo.” 

27David in achaina mansena anei hei dungjuia Levi rakip ankum 20 a’ntluk pha 
ṭōn tlona sik a anrahming ankhum heia kae, 

28khana hiva ṭōnhei hi anmanngan heia kae: Bek-inn kamukna pha Aaron sōn 
leh pâr, thempuhei inthōpui sik, khava Bek-inn sumpuk leh inndenhei ka-ensui, 
khana a’ntheng rakip manbōkloa akada sik hei kha kae; 

29Pathen hneng tōk sik buhlom ka-ensui, tōk sik a jâmdi, che philo buhlom 
pheng, buhlom tōkna, jâmdi leh olive thai manheina; Bek-inna tōknahei akahrik 
leh akasei akate lele sik; 

30khana jîngkâr khōhleia RŌNGPU choi ka-ânna leh choi manlûrna katlo sik 

31khan chu Châmhngat kani, Thlather, khana revei ralak kani ninga tōknahei 
karo invâm sik a manngan hei kae. 

32Anmani hi RŌNGPU omna Pōn-inn leh Bek-inn ka-ensui sik khana Bek-inna 
kamukna rakip a an-u leh nai kasōk, Aaron a inphut ahong kakōn thempuhei 
inthōpui sik a manngan hei kha kae. 

Thuhminghei Inkhatna 24 

Thempuhei hnenga Ṭōn Nganse 
1Aaron sōn leh pârhei inveina rup-hei kha hihei hi kae: Nadab, Abihu, Eleazar, 
khana Ithamar. 

2Nadab leh Abihu chu anpa thimak hma kathi jo hei, sōn leh pâr dahlon mak hei, 
khava jâra annaihei Eleazar leh Ithamar he’n thempu hongkachang hei. 

3Reng David in Aaron sōn leh pârhei kha anṭōn mannganna dungjuia Eleazar sōn 
Zadok leh Ithamar sōn Ahimelech he’n inthōpuina annei hei. 

4Eleazar sōn leh pârhei kha rup16 a anṭhen hei, khana Ithamar sōn leh pârhei 
kha rup 8 a anṭhen hei; hinga tlona hi Eleazar sōn leh pârhei kâra pase mija 
antam jâra kae. 

5Eleazar leh Ithamar sōn leh pârhei kâra Bek-inn ṭōnkarôn leh rathla hlamkakei 
an-om et jâra, tlâ sânna thōia ṭōn mannganna annei heia kae. 

6Eleazar leh Ithamar sōn leh pârhei khan inkhat bânna inkhat in tla sânna annei 
sik. Khavakha Nethanel sapa Shemaiah, Levihei kâra a’nzet khumpa khan asun 
manhlut sik hei. Rengpa, ama ṭōnkarônhei, Zadok thempu, Abiathar sapa 
Ahimelech, khana thempu leh Levi innshung hlamkakeihei, ankhenga sâkhi 
kachang sik hei. 

7-18Hivahi innshung 24 rup-hei ṭōn mannganna man-gôrna kha kae: 1) Jehoiarib; 
2) Jedaiah; 3) Harim; 4) Seorim; 5) Malchijah; 6) Mijâm in; 7) Hakkoz; 8) Abijah; 
9) Jeshua; 10) Shecaniah; 11) Eliashib; 12) Jakim; 13) Huppa; 14) Jeshebeab; 15) 
Bilgah; 16) Immer; 17) Hezir; 18) Happizzez; 19) Pethahiah; 20) Jehezkel; 21) 
Jachin; 22) Gamul; 23) Delaiah; 24) Maaziah. 

19Hiva mihei hi anṭōn mannganna dungjuia Bek-inna sea Israel 
Pathen RŌNGPU ṭongpek juina anpusōn Aaron taphunsōt ṭōnhlam hei kha anva 
tlosōt sik. 

Levihei Man-gôrna 
20Hiva mihei hi Levi a ahong kakōn innshung hlamkakei ralak-hei kha kae: 
Jehdeia, Shebuel a inphut Amram sōn; 

21Isshiah, Rehabiah sōn; 

22Jahath, Shelomith a inphut Izhar sōn; 

23Jeriah, Amariah, Jehaziel, khana Jekameam, Hebron sapahei, ankum dungjuia; 

24Shamir, Micah a inphut Uzziel sōn; 

25Zechariah, Micah naipa Isshiah a inphut Uzziel sōn; 

26Mahli, Mushi, khana Jaaziah, Merari sōn leh pârhei. 

27Jaaziah hin sapa 3 anei: Shoham, Zaccur, khana Ibri. 

28-29Mahli in sapa 2 anei, Eleazar leh Kish. Eleazar in sapa neimak, Kish sapa 
inkhat anei, Jerahmeel. 

30Mushi in sapa 3 anei: Mahli, Eder, khana Jeremoth. Hiseng hi Levi innshunghei 
kae. 

31Aaron a inphut ajōng kakōn an-u leh nai, thempuhei tatlo kapōa, innshung 
hlamkakei et leh annaipa hei kâra inkhat in anmani ṭōn mannganna sik a tlâ 
sânna annei sik. Reng David, Zadok, Ahimelech khana thempu leh Levi innshung 
hlamkakeihei kha sâkhi kachang sik hei. 

Thuhminghei Inkhatna 25 

Bek-inn Hlakasak hei 
1Rn David leh Levi hlamkakei he’n athōia Levi phungṭhen hei hi kamukna ṭōn 
hlamkakei sik a ankadei hei: Asaph, Heman, khana Jeduthun. Anmani Pathen 

ṭong akaphôngsōt sik hei kae, serângdâr leh sumkutben hei leh inṭhōi hei. Hihei 
hi kamukna hlamkakei sik kadeisōt hei man-gôrna kha leh inṭhōia arup et 
tatlosōt sik anṭōnhlam kha kae: 

2Asaph sapa 4 hei: Zaccur, Joseph, Nethaniah, khana Asharela. Anmani kha reng 
in ṭong apek akaia Pathen ṭong kaphôngsōt Asaph intipa mansena thōia leika-
om hei. 

3Jeduthun sapa 6 hei: Gedaliah, Zeri, Jeshaiah, Shimei, Hashabiah, khana 
Mattithiah. Anmani kha anpa hlamkeina thōia Pathen ṭong anphôngsōt a kae, 
serângdâr mahring leh inṭhōia RŌNGPU choi ka-ânna leh manpâkna annei. 

4Heman sapa 14 hei: Bukkia, Mattaniah, Uzziel, Shebuel, Jerimoth, Hananiah, 
Hanani, Eliatha, Giddalti, Romamti Ezer, Joshbekasha, Mallothi, Hothir, khana 
Mahazioth. 

5Rengpa sânkathem Heman hnenga Pathen in ama intepna dungjuia, Heman 
hnenga rathapekna sik a, hiva sapa 14 hei leh sanu 3 apek hei. 

6Asapa rakip anpa mansena dungjuia Bek-inn kamukna shunga, sumkutben leh 
serângdâr anmanhring. Khana Asaph, Jeduthun khana Heman hei kha rengpa 
mansena thōia ka-om hei. 

7Hiva mi 24 hei hi akathemtak rōk hei kae; khana anloi Levi he’m manchuna 
annei hei. Anmani kha ankhenga 288 hei kae. 

8Anmani ṭōnhlam mannganna sik a, anmani ankheng in tlâ sânna anneia kae, 
upa leh naipang, akathem leh ala’nchûbi hei ṭhenna om mak. 

9-31Hiva mihring 288 hei hi innshung dungjuia agôr 12 hei kha rup 24 a anṭhensōt 
hei, arup rakip a hlamkakei inkhat sâm kae: Hiva man-gôrna dungjuia ṭōn 
antatlo sik kae: 1) Asaph innshunga Joseph; 2) Gedaliah; 3) Zaccur; 4) Zeri; 5) 
Nethaniah; 6) Bukkia; 7) Asharela; 8) Jeshaiah; 9) Mattaniah; 10) Shimei; 11) 
Uzziel; 12) Hashabiah; 13) Shebuel; 14) Mattithiah; 15) Jerimoth; 16) Hananiah; 
17) Joshbekasha; 18) Hanani; 19) Mallothi; 20) Eliatha; 21) Hothir; 22) Giddalti; 
23) Mahazioth; 24) Romamti Ezer. 

Thuhminghei Inkhatna 26 

Bek-inn Kahrunghei 
1Hihei hi Bek-inn kahrung Levihei ṭōn mannganna kae. Korah phungṭhena 
inphut Asaph innshunga Kore sapa Meshelemia kha leika-om. 

2Ama’n sapa 7 anei hei, ankum dungjuia man-gôrna kha: Zechariah, Jediael, 
Zebadiah, Jathniel, 

3Elam, Jehohanan, khana Eliehoenai. 

4 Obed Edom inti inkhat um leika-om, Pathen in mahâmṭhat apek a sapa 8 
aleinei, ankum dungjuia man-gôrna kha: Shemaiah, Jehozabad, Joa, Sakhar, 
Nethanel, 

5Ammiel, Issachar, khana Peullethai. 

6-7Obed Edom sapa upapen sapa Shemaiah kha sapa 6 anei hei: Othni, Rephael, 
Obed, Elzabad, Elihu, khana Semachiah. Anphung shunga torna kanei anchang 
jâra apui karôn mi rōk hei kae; naipang 2 hei hi them leh singna kaneihei kae. 

8Obed Edom innshung hi hiva ṭōn katlo sik a mi 62 akathemtak leika-om hei. 

9Meshelemia innshunga mi 18 akathemtak leika-om hei. 

10Merari phungṭhen innshunga Hosa kha leika-om, ama hi sapa 4 anei hei: 
Shimri (ama hi upa achangmak inum apa khan hlamkakei amanchang), 

11Hilkiah, Tebaliah, khana Zechariah. Bek-inn kahrung Hosa innshung mihei kha 
ankhenga 13 hei kae. 

12Bek-inn kahrunghei kha rup hnia anṭhen hei, innshung dungjuia, anmani kha 
Levi ralak-hei kapōa, Bek-inn ṭōn tlona manngan hei kae. 

13Innshung rakip, akasin akalen ṭhenloa, khova kekot kha mo hrung sik tina tlâ 
ansân et a kae. 

14Shelemiah khan nisō kekot a, khana asapa Zechariah, mi hnenga akaṭha ṭong 
mansena kaneiṭhakpa khan sak tinga kekot a anchen jo. 

15Obed Edom khan thlâng ting kekot khana asahei kha karōi bukna anmanhngak 
heia kae. 

16Shuppim leh Hosa hei kha tlaitlâk tinga kekot leh chungtinga hlam a Shellekhet 
Kekot kha anpek hei. Hrungna ṭōn kha inkhat bânna inkhat, apha dungjuia 
anṭhensōt a kae. 

17Nisō ting, mi 6 sâm in ani katai anhrung, sak ting 4 in, thlang ting 4 in anhrung. 
Ani tina karōi bukna heia mi 4 sâm in anhrung, karōi bukna inkhat a mi 2 sâm 
kangir hei. 

18Tlaitlâk tinga telaia hlam sira akahrung mi 4 kangir hei khana telaibât a khan 
2 kangir hei. 

19Hivahi Korah leh Merari phungṭhen hnenga hrungna ṭōn mannganna kha kae. 

Bek-inn Ṭōnhlam ralak 
20Anloi Levi ralak-hei kha Bek-inn karōi bukna leh Pathen hnenga tōksōt kutchoi 
manbukna kahrung sik a manngan hei kae. 

21Gershon sahei kâra Ladan kha asapa Jehiel innshung inveina, tenlaia innshung 
rup katamtak hei anpusōn kae. 

22Ladan sapa 2 hei, Zetham leh Joel kha Bek-inn karōi bukna leh neinâk bukna 
denhei kahrunga manngan hei kae. 

23Ṭōnhlam mannganna kha Amram, Izhar, Hebron, khana Uzziel sōn leh pârhei 
hneng um anleinei hei. 

24Moses sapa Gershom phungṭhena Shebuel kha Bek-inn karōi bukna akatinta 
apui karônpen ṭōnkarôn kha kae. 

25Gershom naipa Eliezer a inphut ama kha Shelomith leh inhnaina annei. Eliezer 
sapa kha Rehabiah, ama sapa kha Jeshaiah, ama sapa kha Joram, ama sapa kha 
Zichri, ama sapa kha Shelomith kae. 

26Shelomith leh ama innshung mi rakip Reng David in Pathen hneng kutchoi 
tōksōtna anei rakip akatinta kachang hei — innshung hlamkakeihei, phungṭhen 
rup hlamkakeihei, khana remi ṭōnpui karônhei. 

27Anmani’n re shunga neinâk chomsōt ṭhahrep anloa Bek-inna hmangchâk sik a 
tōk manthengna annei. 

28Shelomith leh a-innshung mihei kha Bek-inna hmangchâk sik a tōksōt rakip 
aka-ensuihei kae — sânkathem Samuel, Reng Saul, Ner sapa Abner, khana 
Zeruiah sapa Joab hei kutchoihei seng um inveisa. 

Levi ralak-hei Ṭōn manngan 
29Izhar, Chenaniah leh asahei sōn leh pârhei kha invairônna ka-ensui sik a 
manngan hei kae: Lekharabu katinta leh Israel mipuihei innâk-inse hri 
mandaina ṭōn heia. 

30Hebron, Hashania khana ama innshung kasōk mi 1,700, ankhenga tlotorna 
kaneihei sōn leh pârhei kha Jordan Tuidung tlaitlâk tinga Israelhei beklanga leh 
mipuihei ṭong leh hla ka-ensui sik a manngan hei kae. 

31Jeriah kha Hebron sōn leh pârhei hlamkakei kae. David reng changna kum 40 
tlukna Hebron sōn leh pârhei innshung hrui jongsōtna annei, khana ama 
innshung mi tlotorna kaneihei Gilead ram a Jazer a leika-om hei ti kha inhret a 
kae. 

32Rn David khan Jeriah innshunga inphut tlotorna kanei innshung hlamkakei 
27,00 akadei heia Jordan Tuidung nisōa Israelhei beklanga leh mipui ṭong leh hla 
ka-ensui sik a amanngan hei, Reuben, Gad, leh Manasseh ramṭhen shung heia. 

Thuhminghei Inkhatna 27 

Remi leh Mipuihei Inloikhômna 

1Hivahi rengram inlôikhômna shunga Israel Innshung hlamkakeihei, phungṭhen 
hlamkakeihei leh anmani ṭōnpui karônhei kha kae. Kum shunga thla kataia rup 
hlop-hlop mi 24,000 he’n khava thla sik a hlamkakei thōia anṭōnhlam anmatua 
kae. 

2-15Athōia hei hi thla kataia hlamkakeihei kae: Thla 1na: Zabdiel sapa Jashobeam 
(ama hi Judah phunga Perez phungṭhen mi kae.) Thla 2na: Dodai, Ahohi sōn kae 
(Mikloth hi ama thōia inhnina hlamkakei kae) Thla 3na: thempu Jehoiada sapa 
Benaiah; ama hi “30-hei” hlamkakei kae (asapa Ammizabad khan hiva rup-hei 
hlamkakeia avathleng) Thla 4na: Joab naipa Asahel 

(asapa Zebadiah khan ahei thleng) Thla 5na: Izhar sōn Shamhuth Thla 6na: 
Tekoa ka-om Ikkesh sapa Ira Thla 7na: Pelona ka-om Ephraim mi Helez Thla 8na: 
Hushah a ka-om Sibbecai (ama kha Judah phunga Zerah phungṭhen mi kae) Thla 
9na: Anathoth a Benjamin phunga Abiezer Thla 10na: Netophah a inphut 
Maharai (ama kha Zerah phungṭhena mi kae) Thla 11na: Ephraim phunghei 
ramṭhen shunga Pirathona inphut Benaiah, Thla 12na: Netophah inphut Heldai 
(ama kha Othniel sōn kae) 

Israel phunghei Inlôikhômna 
16-22Hihei hi Israel phunghei invairônna kaneihei man-gôrna kae: 

Phung Vaikarônpa 

Reuben Zichri sapa Eliezer 

Simeon Maacah sapa Shephatiah 

Levi Kemuel sapa Hashabiah 

Aaron Zadok 

Judah Rn David naipa inkhat, Elihu 

Issachar Michael sapa Omri 

Zebulun Obadiah sapa Ishmaiah 

Naphtali Azriel sapa Jeremoth 

Ephraim Azazia sapa Hoshea 

Tlaitlâk Manasseh Pedaiah sapa Joel 

Nisō Manasseh Zechariah sapa Iddo 

Benjamin Abner sapa Jaasiel 

Dan Jeroham sapa Azarel 

23 Reng David khan kum 20 thōia mihei kha mija a teisa mak hei, 
ajârchu RŌNGPU’n Israel mihei kha marvân ârsi ja kapōa kamanpung sik hei tia 
intepna aleinei. 

24Joab, anu chu Zeruiah, khan mija teina kha aphut jo, tâk-kha ama’n leichai tor 
mak a kae. Hiva mija teina jâra hin Pathen in Israel chunga karâkna apek a kae, 
hiva jâra hin achaina mija tak khachu Reng David invairônna lekharabu shunga 
inzet inhlut thangmak jo. 

Reng Karōi chunga Vaikarônhei 
25-31Hivahi reng Karōi chunga Vaikarônhei man-gôrna kha kae: Rn karōi bukna 
hei: Adiel sapa Azmaveth Khōa karōi bukna hei: Uzziah sapa Jonathan Hleia ṭōn 
katlohei: Chelub sapa Ezri Vomhrui rahōn: Rama a Shimei vomhrui ju dana 
khurhei: Shephama Zabdi Olive leh theichang kunghei (tlaitlâk ting hmebung 
kunga). Geder a Baal Hanan Olive thai sun mantûpna hei: Joas Sharon phaichama 
ranhei: Sharona Shitrai Phaichama ranhringhei: Adlai sapa Shaphat Sharîngsei: 
Ishamel mi Obil Shakōrtung: Meronoth a Jehdeia Kemōng leh kehei: Hagri mi 
Jaziz 

David binga Mansena kaneihei 
32Rn David apakasin Jonathan kha mikasing leh lekha kathem mansena kanei mi 
kae. Ama leh Hachmoni sapa Jehiel kha reng sapahei lekha manchuna sik a 
manngan hei kae. 

33Ahithophel kha reng mansena kanei kae, Archite mi Hushai kha reng ṭhōnpa 
khana mansena kanei lele kae. 

34Ahithophel kha athisōa, Abiathar leh Banaiah sapa Jehoiada kha mansena 
kanei hongkachang hei. Joab kha reng remihei hlamkakei kae. 

Thuhminghei Inkhatna 28 

Bek-inn sik a David Mansena 
1Rn David in Israel ṭōnpui karôn rakip Jerusalema anhong intûpna sik a ṭong 
apek hei. Khava jâra phung shunga ṭōnkarôn rakip rengram shunga vaikarôn 
seng, phungṭhen hlamkakeihei, reng leh asapahei karōi leh ranhring ka-
ensuihei, reng-innpuia ṭōnkarôn rakip, remi hlamkakeihei, apui karôn mihei 
Jerusalema intûp jo hei. 

2 David kha anhmai kunga kangira ṭong ahri pek hei: “Kaṭhōnhei, kaṭong rangei 
ruh. Ke’n Intepna Bôm, RŌNGPU ni-Pathen kechōnna sik a aka-om ṭhak sik inn 
inkhat kasak hnōm. Ama kajana ke’n Bek-inn sakna sik a intluk jo eng, 

3tâk-kha ama’n khava tlo sik kha ahnōm pek mak, ajârchu kei chu remi inkhat 
eng kae khana thisen katamtak kamasō joa kae. 



748 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4RŌNGPU Israel Pathen khan kei leh kasōnhei ahei tik a Israel vai karôn sik a 
akadei ung. Ama’n Judah phung kha hlamkakei sik a akadei, khana Judah phung 
shunga inphut kapa innshung kha akadei. Khava innshung rakip a inphut Israel 
pumpui sik a alosōt enga reng amanchang eng hi ama tlaina kha kae. 

5Ama’n sapa katamtak apek eng, ankhengpet chunga Solomon 
kha RŌNGPU rengram, Israel vai karôn sik a akadeia kae. 

6“RŌNGPU’n kei hneng ati, ‘Kei Bek-inn kasak sik kha nasapa Solomon kha kae. 
Ama kha kei sapa sik a kakadei jo, khana kei ama pa kachang sik eng. 

7Atuna ama’n atlo kapōa, kadân leh kaṭong pek rakip inrintak a ajui ṭhak inchu 
arengram ahei tik a kaman omṭhak sik.’ 

8“Khava jâra, kamihei, tûnchu, ni-Pathen hmaikunga khana Israel rakip intûpna 
shunga, RŌNGPU mihei, hiva ram kaṭha hi nanchen ṭhakna sik leh abânna 
khanghei hneng ahei tik a manhlōna sik hei RŌNGPU ni-Pathen ṭong pek me rakip 
kha inrintak a nanjuina sik a kamanse chei kae.” 

9Khana Solomon hneng ama’n ati, “Kasapa, napa-Pathen hneng manhretna nanei 
sik leh malung hlop neiloa khana intluktak a narazen sik a kamanse che kae. 
Ama’n eini maduna leh mandonna amanhret a kae. Ahnenga nase’nchu arahlâng 
sik che; tâk-kha ahnenga inphut nasesōt inchu ahei tik a sik a adahlon sik che. 

10Ama Bek-inn intheng kasak sik a RŌNGPU’n akadeisōt che ti hi namanhret sik 
kae. Tûnchu tlosōt jo roh, intluktak a tlo jo roh.” 

11David in Solomon hnenga Bek-inn sakna, neinâk manbukna leh dân ralak 
sakna, setna rangei mandamna A’nthengpen Hmun sakna sik heia mantlukna 
rakip kha apek jo. 

12Ama’n amalunga amantlukna rakip, telai sumpuk hei leh ankimvea denhei, 
khana Bek-inn hmangchâk leh RŌNGPU hnenga tōksōt neinâk manbukna hei kha 
ahnenga apek jo. 

13David in thempuhei leh Levihei anṭōnhlam tlosōtna sik mantlukna hei, Bek-
inn ṭōn tlosōtnahei, khana Bek-inn be leh bûr hei mantlukna hei kha’m apeksa 
jo hei. 

14Ama’n heituk dangka leh sana mo be leh bûr syemna sik a akahlut sik ti kha’m 
mantheina anei hei, 

15thaihmei leh thaihmei intungna inkhat et sik a, 

16dangka dokhâng sik a, khana sana dokhâng inkhat achunga Pathen hnenga 
tōkna buhlom pheng dana sik a. 

17Ama’n sana intheng heituk mo chaiche, thlengkam, bephu syemna akahlut sik, 
khana dangka leh sana heituk mo thleng syemna akahlut sik, 

18khana sana intheng heituk mo maichâm, achunga bero rona syemna 
leh RŌNGPU intepna bôm chunga mathla kanei ranhringhei gâri syemna akahlut 
sik ti kha amanthei hei. 

19Reng David in ati, “RŌNGPU ama khet in tlosōt sik apek eng dungjuia, hihei rakip 
hi mantlukna shunga inzet heia kae. 

20Reng David in asapa Solomon hneng ati, “Nabinga intaksenna nei roh khana 
intluk roh. Ṭōn phut jo roh khana hei-inkhat in naṭōn kha akhârna sik tlomak 
roh. Ke’n karazen RŌNGPU’n a-ompui sik che. Ama’n adahlon mak ning, ama Bek-
inna ṭōn tlo sik kha nachai mak kârseng a-ompui sik che. 

21Thempuhei leh Levihei kha Bek-inn ṭōnhlam katlo sik a manngan jo hei kae. 
Kut themna kanei mi rakip in nang anbôm hnōmhêr che, khana mipuihei leh 
anhlam kakei rakip nang ṭong thōia aka-om jo hei kae.” 

Thuhminghei Inkhatna 29 

Bek-inn Sakna sik a Kutchoi pek hei 
1 Reng David in ahon’tûp mipuihei hneng khan ahria, “Kasapa Solomon hi Pathen 
in akadei jo, tâk ama hi naipang lakachanga lungria heikhat manhretna 
lakatlâksam, khannum atlo sik ṭōn chu kalentak a kae, khana asak sik inn hi 
mihring omna sik innpui changmak, RŌNGPU Pathen Bek-inn sik kae. 

2Hiva Bek-inn sik a hin ke’n kator chenna neinâk kamantluk, sana, dangka, sum-
êng, thir leh thing, hlung mankatam, leh mukta ret sik a hlunghei khana simvâr 
hlung akhenga kamantluksō jo. 

3Hiva kakhea Pathen Bek-inn intheng sak sik kamaduna mônga kei bing karōi 
bukna inphut sana, dangka katōk a kae. 

4Ke’n sana intheng ton 100, dangka ton 240, hivahei hi Bek-inn banga ret rabek 
syemna sik leh kut kathem he’n aret heirakip ansyemna sik a kae. 

5Tûn RŌNGPU Bek-inn sakna sik a neinâk katōk hnōm laka-om chei mo?” tia ader 
hei. 

6Phung upahei, phung ṭōnkarônhei, rehlam kakeihei, rengpa innshung vaikarôn 
he’m ama ama tator et kutchoi anhongtōk jo. 

7Bek-inn sakna sik a anta hongtōksōt akhenga sana ton 170 inhlei, dangka ton 
340, sum-êng ton 620, Thir ton 3,400 aphâk a kae. 

8Hlung mankatam kanei he’n RŌNGPU Bek-inna neinâk manbukna anhongtōk, 
Khahei kha Gershon phunga Levi mi Jehiel in a-ensuia kae. 

9Mipuihei khan RŌNGPU hneng pek hnōmtak a anpek, anmani’n khaseng anpek 
tor jâra khan inpâk heia kae. Reng David um inpâk hranghra a kae. 

David in Pathen Amanpâk 
10Hiva mipuihei intûpna hin reng David in RŌNGPU kha amanpâk a kae. Ama’n 
ahria “Kanpu Jacob, RŌNGPU Pathen aheitik chenna manpâk a omṭhak roh! 

11Nang chu akalenpen akahratpen, akalûr, ngam kanei leh kaja ka-om che kae. 
Marvân leh raleichunga neinâk heirakip nangta kae, heirakip chunga reng 
vaikarôn Chunghnung che kae. 

12Karōi neina leh haona nanga inphut kajōng, nang in heirakip chunga naratha 
neina leh nahratna vâng vai narôn, nang in mi inkhat akalen akahrat a nasyem 
tor. 

13Tûnhin kan-Pathen, nang kanmanpâk che, khana narahming kalûr kanchoi ka-
ân che. 

14“Khannum kamipuihei leh ke’n nang ângshunga tōk sik kadiktak a heite 
neimak ung, ajârchu neinâk rakip hi nang tapek ung kae, nata kachangsa kha 
kanta hongtōk male che kae. 

15O RŌNGPU, nang in namanhret ung, ti chu kanpu sōnhei tatlo kapōa, rehring sur 
leh khōhmea kanhringkhō leikathleng jo. Kanhringkhō hi kani daihlim aseri 
kapō kha kae, thina kha keini’n pesōt tor mak ung. 

16O RŌNGPU kan-Pathen, narahming kajana Bek-inn inkhat sakna sik a hiva 
karōihei hi keini’n kanhei choi mantûp, tâk hihei seng hi nanga inphut akajōng, 
nangta hei kae. 

17Nang in mi rakip malung na-enmansin ti ke’n kamanhret, khana malung 
intheng hei chunga namalung katlâi. Ke’n malung inthengtak a khana pek 
hnōmtak a hiseng hi katōk che kae, khan chu nimipuihei hinna ahon’tûp seng 
hin inpâktak a nang hneng tōk sik a anta heichoi kahmu sōt a kae. 

18O RŌNGPU, kanpu Abraham, Isaac khana Jacob Pathen namipuihei malunga 
hiva kapō kamukna hi ahei tik a manhnet pek hei roh. Khana nakataksen ṭhak 
manchang hei roh. 

19Kasapa Solomon hi naṭongpek rakip a malung akhenga anjui hnōmna sik, 
khana kaleimantluk Bek-inn asakna sik lungthim ratha pek roh,” atia kae. 

20Khava sōa, David in mipuihei hneng ahri, “RŌNGPU nan-Pathen kha manpâk 
ruh”. Khana mipui seng in anpusōn RŌNGPU Pathen kha anmanpâk a, anmani’n 
anlu anmankuna RŌNGPU Pathen leh rengpa kajana anpek hei. 

21Ajîng kania anmani’n ranhei inthoina antha a RŌNGPU hneng suk manthengna 
tōkna annei, khava sōa mipui hneng antasâk sik a anpek jo hei. Khava chung nôk 
a anmani’n sehratche 1,000, kemōngche 1,000 leh kemōngte 1,000 kha maichâm 
chunga apum a anroa inthoi hei. Khan chu anmani’n vomhrui theiju um 
anheichoia kae. 

22Khava kani ning khan RŌNGPU ângkunga anmani’n ansâk a an-ina inpâk 
hranghra heia kae. Vōihni tlukna anmani’n Solomon kha reng kachang jo tia 
khōtlâng an-ôn manthang jo, RŌNGPU rahminga ama kha anvaikarôn sik khana 
Zadok khan thempu sik a thai anmanthi jo hei. 

23Khang’khan Solomon in RŌNGPU talei matungsōt apa David len in-ongna 
chunga khan apa hmun ahlō joa kae. Ama reng hmesōna kanei inkhat kae, Israel 
jât rakip in aṭong anjui. 

24Ṭōnkarôn, rehlam kakei rakip leh David sapahei seng inum Solomon kha reng 
inkhat a aṭong antajui sik a intep pet jo hei. 

25RŌNGPU’n Israel jât rakip in Solomon ṭitna amannei hei, Israel vai leikarôn 
renghei kanek a ama chunga lûrna apek chet a kae. 

David Varôn Hrimanbongna 
26Jesse sapa David khan Israelhei seng chunga reng vai 

27kum 40 aleirôn. Hebrona kum 7, Jerusalema kum 33 vai aleirôn. 

28Ama hringkhō pui katluk a ater jo pha kathi, anei, ahao, min ankaja, khana 
asapa Solomon in reng kachanga ahmun ahlō. 

29Reng David thuhming aphut a inphut atorna katlunga sânkathem mi 3, Samuel, 
Nathan, khana Gad hei mazet manhlutna lekha shunga ka-om hei. 

30Ama’n heikhonga mo vai arôn, ratha heituk a anei mo, khana ama chunga, 
Israel chunga, inhnaipui rengramhei chunga heimo aleikasōk kha lekharabua 
hin mantheina ka-oma kae. 

Thuhminghei Inhnina 

Thuhminghei Inhnina 1 

Reng Solomon in Singna sik Ader 
(1 Rn 3.1–15) 

1Rn David sapa Solomon in Israel rengram kha kahnettak a athōia ada jo, 
khana RŌNGPU apathen in mahâmṭhat apek a ratha amannei hêr jo. 

2Rn Solomon in Israel lishing hlamkakei leh raja hlamkakeihei, sarkâr 
ṭōnkarônhei rakip, innshung hlamkakei rakip, khana mipui senghei hneng, 

3ama leh inṭhōia Gibeona kamukna hmun a ansena sik ṭongpekna inkhat anei 
hei. Khava hmun a khan RŌNGPU sōkpa Moses’n ramhânga 
aleisaksōt RŌNGPU omna Pōn-inn kha a-om jâra khava hmun a aleikase hei kae.  

(4Kha achang inum, Intepna Bôm khachu Jerusalema leika-om, Reng David in 
khava Bôm kha Kiriath Jearima inphut ahei rôn sōt pha aleisyemsōt pōn-inna 
anda a kae.) 

5Khana Hur tupa, Uri sapa, Bezalel tasyem sum-êng maichâm kha’m 
Gibeona RŌNGPU omna Pōn-inn hmating ka-oma kae. Khava hmun a Reng 
Solomon leh mipui he’n RŌNGPU ankamuk a kae. 

6Pōn-inn hmating khan reng in sum-êng maichâm chunga inthoina tōkna 
aneia RŌNGPU kha aleikamuk, ama’n ran 1,000 athat a maichâm chunga khan 
pumro tōkna aneia kae. 

7Khava jân a khan Solomon hneng Pathen ho’nlâra ader, “Ke’n heimo kapek sik 
chea namadu?” 

8Solomon in amasôn, “Nang in kapa David sik a lungset kalentak kha namalâr 
ṭhak, khana tûnhin kei ama kathlenga reng namanṭang eng. 

9O RŌNGPU Pathen kapa hnenga naṭong tepna kha pui mathluk roh. Nang in kei 
hi mipui katamtak tei torlo hei reng inkhat a nasyem jo eng, 

10khava jâra anmani chunga vairôn theina sik karangei singna leh themna kha 
apek roh. Achangmak inchu, heikhonga mo hiva namipui katamtak hei hi vai 
karôn tor sik hei?” 

11Pathen in Solomon hneng amasôn, “Nang in akadiktak kadeina kha nanei jo. 
Nang in neina, karōi, rahming inthang, nakadōihei thina sik, khana nabing 
hringkhō seina hei kha nader sik eng kanek a, nang in singna leh themna khana 
anchunga reng kamanchangna che kamipuihei vai rôn theina sik a nader a kae. 

12Ke’n themna leh singna kha kapek sik che. Khava chunga, neina, karōi, khana 
reng tûte inkhat in rahming inthangna aleichen jo leh alachen nôk sik khahei 
seng kakhe chet a kapek sik che.” 

Reng Solomon Ratha neina leh Ahaona 
(1 Rn 10.26–29) 

13Khava jâra Solomon in RŌNGPU omna Pōn-inn omna Gibeon kha adahlon jo, 
khana Jerusalema hong inle jo. Khana khan ama’n Israel chunga vai arôna ka-om 
jo. 

14Ama’n remi shakor gâri 1,400, shakor kachōng remi 12,000 asyemsōt hei. 
Ṭhahrep chu Jerusalema ada hei, alak-hei chu khōpui hmun ralak a ada hei. 

15Ama vairôn shunga sana leh dangka kha hlung kapōhrep a inhmu hei, khana 
cedar thing kha Judah hmebunga sycomore kung kapōa katam hei. 

16Rengpa mihei hin Musri leh Cilicia inphut shakor miram a jōrsōt sik hei leh 

17khana Egypt a inphut shakor gâri miram a jōrsōt sik hei kha an-en mathlip heia 
kae. Anmani’n Hit leh Syria renghei hneng shakor leh gâri anpek hei, gâri inkhat 
a dangka 600 sâm khana shakor inkhat a dangka 150 sâma anjōr heia kae. 

Thuhminghei Inhnina 2 

Bek-inn sakna Mantlukna 
(1 Rn 5.1–18) 

1Rn Solomon in RŌNGPU kamukna sik a bek-inn khana ama reng-innpui sakna sik 
a amantluk jo. 

2Neinâk rathakna sik a mi 70,000, hlung mankhorna ṭōn katlo sik a mi 80,000 
amanrōi jo hei. Khana khan ṭōntlo ka-en lele sik a mihlop 3,600 ka-omsa hei. 

3Solomon in Tyre reng Hiram hneng ṭong amanrôn: “Keipa David leh inveina 
naleitloa, cedar thingtlōnhei areng inn sakna sik a nalei jōrpek kapōa kei le’m 
inveina tlo rih. 

4Ke’n RŌNGPU ka-Pathen kajana bek-inn inkhat kasak a kae. Hivahi hmun 
intheng, kei leh kamipui he’n marim katui maru-marâng rona, buhlom intheng 
injônjet a tōkna, jîngkâr khōhleia ro-inthoina tōkna kha leh inṭhōia Châmhngat 
kani, Thlather reveihei leh RŌNGPU kan-Pathen kajana kani intheng ralak ninga 
inthoina hmun akachang sik kae. Ama’n hivahi ahei tik a antlo thakna sik Israel 
hneng ṭong apek kae. 

5Ke’n bek-inn kalentak sak sik a intluk eng, ajârchu eini Pathen hi pathen ralak-
hei kanek a kalen chet a kae. 

6Kha’num tûte inkhat in Pathen sik a bek-inn akatluk hrep sak tor mak ning, 
ajârchu marvân hmun karōk bek hinum ama chu kentor mak ning. Kha achang 
inchu heikhong inmo ke’n Pathen hnenga bero ro mankhutna hrep sik kakhea 
bek-inn kasak tor sik? 

7Tûnchu ret kahem inzet kathemhei, sana, dangka, sum-êng ṭōn katlo thei hei, 
khana vapuirei, aka-êng, leh akasen lâr kanei pōn akasyem thei mi ahei tir pek 

roh. Khava mi khan kapa David takadeisōt Judah leh Jerusalema kut kathemhei 
leh ṭōn antlosap sik. 

8Nang thingṭōn katlo mistrihei kha heituk a akathemhei mo ti kha ke’n 
kamanhret, achang jâra Lebanona cedar, cypress, leh juniper thingtlōnhei kha 
ahei tir pek hei roh. Namihei inthōpui sik a kei mi kahei tir sik hei 

9thingtlōn katamtak kasui sik a, ajârchu ke’n sak sik a kamantluk bek-inn hi 
akalen leh akalûr sik kae. 

10Nang thingṭōn katlohei sâk leh in sik a, gehu ton 2,000, satun ton 2,000, ju litre 
400,000, khana olive thai litre 400,000 kahei tir sik.” 

11Rn Hiram in Solomon hneng masônna chithi ahei manrôn. Hinga amazet, 
“RŌNGPU’n amihei alungset jâra, ama’n nang anreng sik a akadei jo che. 

12RŌNGPU Israelhei Pathen, marvân leh ralei kasyempa kha choi ka-ânna om 
rasoh! Ama’n Reng David hneng manhretna leh themna kasip phet, 
tûn RŌNGPU sik a bek-inn sakna sik a leh abinga sik a reng-innpui sakna sik a 
a’ntluk, sapa kasing tak kha apek jo. 

13Ke’n mikasing leh thir ṭōn kathemtak arahming Huram inti hi nahnenga kahei 
tir. 

14Ama nu hi Dan phunga jōr inkhat kae, khana apa chu Tyre mi kae. Ama’n sana, 
dangka, sum-êng, thir, hlung leh thinga inphut ret syemdân amanhret. Ama’n 
vapuirei, aka-êng, leh akasen pōn lâr hei khana hruipōn innem syemna ṭōn atlo 
tor. Ama hi ret hem-rabekna rakip leh syem sik a ahnenga mansena rakip kha 
ajuitor. Ama hi nang mi kut kathemhei leh napa Reng David leh ṭōn alei katlosap 
hei kha leh inṭangsap hei rasoh. 

15Achang jâra tûn nang intepna kapōa gehu, satun, ju, olive thai kanhnenga heitir 
jo roh. 

16Lebanon tlânga inphut namadu cedar thing kantuktan sik, phôp kansyema 
kankhit manchun heia tuipuia Joppa katlunga kanhei tôr sik. Khava hmun a 
inphut Jerusalema nan-inchoi thei sik.” 

Bek-inn sak Manphutna 
(1 Rn 6.1–38) 

17Reng Solomon in Israel ram shunga ram hlop mi aka-om rakip, apa David in 
aleitlo kapōa mija atei jo. Khana khan ram hlop mi 153,600 leika-om hei. 

18Mi 70,000 hei kha neinâk rathakna sik a khana 80,000 hei khan tlângrama 
hlung kakheng sik a amanngan hei, khana ṭōn kha kaṭhatak a antlona sik a aka-
ensui sik a mi 3,600 akadei hei. 

Thuhminghei Inhnina 3 

1 Solomon pa, Reng David khan Bek-inn sakna sik a hmun aleisyemdek jo. 
Khavakha Jerusalema kae, Moriah tlânga, David hnenga RŌNGPU alei inlârna, 
Jebush mi Arauna khan saphōra aleihmangna hmun a kae. Reng Solomon khan 
innsak aleiphut jo 

2ama reng changna kum 4 tlukna thla 2 shunga. 

3Reng Solomon Bek-inn sak kha metre 27 adung khana metre 9 avai kae. 

4Ashung hlutna innden kha adung avai Bek-inn avai kasei leh in-ang, metre 9 et 
kae, a’nshâng kha metre 54 kae. Innden ashung kha sana intheng vânga ankatōm. 

5Innden apui karôn khachu cedar thingpek vânga ankhâr khana sana intheng 
vâng ankatōm, khava chung nôk a kahno kunghei leh thirhrui lim kapō ret 
anrabek. 

6Rengpa’n Bek-inn kha hme kaṭha hlung mankatam leh sana, Parvaim ram a 
inphut heichoi hei vânga amanret. 

7Bek-inn banghei, innkei hei, ashung hlutna hei leh kot-hei chunga katōmna sik 
a sana ahmang hei. Abanga khan ṭōn katlohei khan mathla kanei ranhringhei lim 
anmazet hei. 

8Ashung intong innden, Hmun Inthengpen inti kha, adung metre 9 khana avai 
metre 9 kae, khavakha Bek-inn akhang hrep kae. Hmun Inthengpen bang kha 
katōmna sik a sana ton 20 kakhea anhmang; 

9jôtpi syemna sana kha gram 570 anhmang, khana chung intong innden banghei 
kha’m sana vânga ankatōm hei. 

10 Rengpa khan aṭōn katlohei kha thir vânga mathla kanei ranhring 2 amansyem 
hei, sana vânga ankatōm hei, Hmun Inthengpen shunga anda hei. 

11-13khana khan inn hlutna ting anhnget a asir asira kangir hei. Inkhat et in 
mathla 2 et annei, mathla inkhat et kha metre 2.2 kasei, anmazer heia khat leh 
khat innden alaiṭima intō hei khana anmathla inkhat nôk he’n innden asir et 
abang kha katlung hei, metre 9 hrep kaseia anmathla anmazersōt. 

14Hmun Inthengpen sik a pōnzâr kha hruipōn innem leh hmangchâk ralak vânga 
ansyem, khavakha vapuirei, rei-êng, leh akasen vânga alâr kha ansyem, khava 
chunga mathla kanei ranhringhei limret anrabek. 

Sum-êng Kacho 2 
(1 Rn 7.15–22) 

15Reng in kacho 2 asyem hei, inkhat et in metre 15.5 inshâng, Bek-inn hma a 
anman ngir hei. Inkhat et in alubur metre 2.2 inshâng annei. 

16Kacho luburhei asir hmuna kha thirhrui lim kapōa mankherna ret leh sum-êng 
kapothei reikhat lim anrabek hei. 

17Kachohei kha Bek-inn hlutna asir heia anman ngir hei: thlâng tinga inkhat kha 
Jachin anphō khana sak tinga inkhat kha Boaz tia anphō. 

Thuhminghei Inhnina 4 

Bek-inn Hmangchâk-hei 
(1 Rn 7.23–51) 

1 Reng Solomon in sum-êng maichâm inkhat, adung avai in-anghrep metre 9 sâm 
khana metre 4.5 inshâng anei. 

2Ama’n a’nchengneng sum-êng tuikōk, metre 2.2 inthûk, avai metre 4.4, khana 
akimve kha metre 13.2 kasei inkhat asyem. 

3Avângtinga ahmor kimvea khan aret agôr inhnia anmantlân, agôr inkhat 
chunga inkhat ansyem. Aret hei kha sehratchehei lim kae, tuikōk kha leh 
anrabek mankop pet hei. 

4Tuikōk kha sum-êng sehratche 12, vângting akahnget hei khôn chunga 
anmatung, 3 et in ramkei manlia anhnget. 

5Tuikōk banghei kha millimetre 75 et insâ hei. Ahmor kha kōklei hmor ka-ang, 
reipâr kapōa avângting inkhôrhlek. Tuikōk kha tui litre 60,000 aken. 

6Thlengkông 10 ansyemsa, 5 chu Bek-inn thlâng tinga asira da sik, 5 inkhat in sak 
tinga da sik hei kae. Khahei kha inthoina ranhringhei taksa ṭhen, ashung alaihei 
sôpna sik a hmang sik hei kae. Tuikōk kalena tui khachu thempuhei insôp 
inthengna sik a kae. 

7-8  Sana thaihmei matungna 10, dokhâng 10 angai dungjuia ansyem hei, Bek-inn 
apui karôn innden a anda hei, thaihmei matungna 5 leh dokhâng 5 sâm asir inhni 
et a anda hei. Sana kōklei 100 um ansyemsa. 

9Thempuhei sik a ashung intong tetlâng, khana avâng intong tetlâng ansyem. 
Tetlâng 2 hei kâra aka-om kot innkhar hei kha sum-êng vânga ankatōm hei. 

10Tuikōk kha Bek-inn thlang-nisō arakira anmatung. 

11-16Huram khan bephu, vutlōk, khana hraithuk he’m asyemsa hei. Ama’n Reng 
Solomon hnenga Bek-inn sik a syem sik a’ntepna neinâk rakip pui amathluk jo: 
Kacho 2; Kachohei chunga thlengkam kapō lubur 2; Kacho lubur chunga thirhrui 
kapō ret rabekna; Sum-êng kapothei kapō ret 400 kacho lubur kimvea agôr 
inhnia rabekna; Gâri 10; Thlengkông 10; Tuikōk; Tuikōk indom sehratche 12; 
Bephu, vutlōkna leh chaiche. Thir kakheng kathem Huram khan neinâk rakip hei 
hi sum-êng innejen vânga RŌNGPU Bek-inna hmangchâk sik a Solomon mansena 
dungjuia anleisyem jo hei. 

17Reng khan hihei rakip hi Jordan Phaichama Sukkoth leh Zereda kâra ṭōnhmun 
a amansyem hei. 



757 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

18Neinâk katamtak ansyem jâra khan tûte inkhat in sum-êng antahmang rakip 
akhenga akahrik kha manhret tor mak jo hei. 

19Reng Solomon in Bek-inn sik a ansyem sanaret neinâk aneisa hei: Pathen 
hnenga buhlom tōkna maichâm leh dokhânghei; 

20mantlukna dungjuia, Hmun Inthengpen hmatinga det manvâr sik sana 
thaihmei hei leh amatungna hei; 

21reipâr ret hei, thaihmei hei, khana chaiche hei; 

22thaihmei semthatna, thlengkam, bero rona thleng, hmeira-ê choina khâng 
hiseng. Hiva neinâk rakip hei hi sana intheng rōk vânga ansyem hei kae. Bek-inn 
vâng intong kot khâr leh Hmun Inthengpen kot khârhei kha sana intheng vânga 
katōm hei kae. 

Thuhminghei Inhnina 5 

1 Reng Solomon in Bek-inn ṭōn rakip achaisōa, Apa David in RŌNGPU hneng 
aleitōksōt neinâk rakip Bek-inn neinâk manbukna shunga ada mantûp jo hei — 
dangka, sana khana neinâk ralak. 

Intepna Bôm kha Bek-inna Anta heichoi 
(1 Rn 8.1–9) 

2 Khava sōa Reng Solomon in Israelhei phung leh phungṭhen hei hlamkakei rakip 
Jerusalema anhong intûpna sik abek hei, RŌNGPU Intepna Bôm kha David khōpui 
Ziona inphut Bek-inna heichoina sik a aleitlo. 

3Anmani ankhenga Rabuk Kût hmangna shunga le’ntûp hei. 

4Hlamkakei rakip anhong intûp pha, Levihei khan Intepna Bôm kha ankadom jo, 

5Bek-inna anchoi manhlut jo. Thempuhei khan RŌNGPU omna Pōn-inn leh khava 
hmangchâk rakip Bek-inn shunga anthon manhlut jo hei. 

6Reng Solomon leh Israel mipui rakip Intepna Bôm hmaikunga intûp heia 
kemōng leh sehrat katamtak inthoina antōk jo, atamrei jâra intei tor mak jo. 

7Khava sōa thempu he’n RŌNGPU Intepna Bôm kha Bek-inn shunga anchoi 
manhlut jo khana Hmun Inthengpena, ranhring mathla kaneihei thōia anda jo. 

8Anmani mathla mazersōt khan Bôm kha leh akadomna thingtlōnhei kha 
amakhusi. 

9Hmun Inthengpen hmatak a akangir tu inkhat inchu thingtlōnhei ahmor hei kha 
anhmu tor a kae, hmun ralak a inphut chu hmuthei changmak. (Thingtlōnhei kha 
tûn katlung laka-om hei.) 

10Intepna Bôm shunga khan Egypt a inphut Israel mihe’n anhongsōk 
pha RŌNGPU’n anmani leh intepna aleisyemlai, Moses’n Sinai Tlânga aleida 
hlungpek 2 tei loa heite om mak. 

RŌNGPU Lûrna 
11-14  Thempu rakip ama ama rup inṭhenna omloa kakip pet hei, khana anbinga 
intheng sōtna anneia kae. Khana hlakasak Levi rakip–Asaph, Heman khana 
Jeduthun, khana anphung ṭhen mihei, hruipōn innem kha an-insia kae. Levihei 
kha maichâm nisōtinga asir hnenga sumkutben leh serângdâr anmatua kangir 
hei, anmani leh inṭhōia thempu pengkun katum 120 ka-om hei. Hlakasak hei kha 
pengkun, sumkutben leh mahring kanei ralak in kahōitak a ansakpui 
hei, RŌNGPU choi ka-ânna hla hi ansak pha: “RŌNGPU kha choi ka-ân ruh, ajârchu 
ama akaṭha kae, Khana ama lungsetna kha kumleikōa kae.” Thempuhei khan 
Bek-inn andahlon pha, manhret manloa sumtuk hongkasip a RŌNGPU omna vâr 
kadi rik-rak in ajōngser a kae, khana kamukna ṭōnhlam kha tlo manjōm tor mak 
jo heia kae. 

Thuhminghei Inhnina 6 

Mipui hnenga Solomon Ṭonghri 
(1 Rn 8.12–21) 

1Khava sōa Reng Solomon in ader, “RŌNGPU, nang in sumtuk shunga leh inthim 
kâra om sik namadu jo. 

2Tûnchu kumleikōa na-omna sik hmun, nang sik a bek-inn kalentak kasak jo.” 

3Israel mipui rakip khana khan kangir hei. Reng in inhea ahnget hei khana 
anchunga Pathen mahâmṭhatna aderpek hei. 

4Ama’n ati, “Israelhei Pathen RŌNGPU kha choi ka-ânna om rasoh! Kapa David 
hnenga intepna aleisyem kha anit jo; ama’n hinga aleiti kha, 

5‘Egypt a inphut ke’n kamihei kaṭhōisōt lai heia inphut tûn katlung, ke’n Israel 
ram shunga bek-inn sakna sik, kei kamukna sik khōpui inkhatbek kadei mak eng, 
khana kami Israel kaching sik a tûte inkhat kadei mak eng. 

6Tâk-kha tûnchu ke’n Jerusalem hi kei kamukna sik a kakadei jo, khana David 
nang hi kamihei vai karôn sik a kakadei jo che.’” 

7Khana Solomon in amanjōm, “Kapa David in Israel Pathen RŌNGPU kamukna sik 
a bek-inn sakna sik aleimantluk, 

8tâk-kha RŌNGPU’n ahnenga ati, ‘Kei sik a bek-inn sakna sik namadu kha kadik 
che, 

9tâk-kha nang in sak hêrmak tin che. Kei bek-inn kasak sik khachu nasapa khet 
kha kae.’ 

10“Tûnchu RŌNGPU’n a-intepna kha anit jo: Ke’n kapa kahlânga Israel reng 
kachang jo eng, khana ke’n Israel Pathen RŌNGPU kamukna bek-inn kha kasak jo. 

11RŌNGPU’n Israel mipuihei leh intepna aleisyem hlungpek omna, Intepna Bôm 
kha Bek-inn shunga kada jo.” 

Solomon Derna 
(1 Rn 8.22–53) 

12Khava sōa mipuihei hma kunga Solomon in kasea maichâm hma vakangira 
akut akalânga derna anei. 

(13Solomon in sum-êng vânga hmun inshâng inkhat aleisyem khavakha tetlâng 
laia amatung. Khavakha adung avai in-angtling metre 2.2 et kae, khana metre 1.3 
inshâng. Hiva hmun inshânga hin amatunga, mi rakip hmit hmun a amarkhup 
athlep a, marvânting akut akalânga kae.) 

14Ama’n derna anei, “RŌNGPU Israel Pathen, marvân leh ralei pumpuia nang kapō 
pathen om mak. Namihei leh naṭong tepna kha nang in nanit khana anmani’n 
malung pumpuia naṭong anjui inchu anchunga nalungsetna kha namalârpek 
heia kae. 

15Kapa David hnenga naṭong leitepna nanit a tuning chu ṭong rakip kha hui 
katlung jo. 

16Tûnchu, Israel Pathen RŌNGPU, keipa hnenga nalei intepna aralak-hei kha’m nit 
mathlung hei roh, ama tatlo kapōa asōn he’n inrintak a nadân anjui inchu ankâra 
inkhat in Israel a ahei tik a reng kachanga vai arôn sik kae tia ahnenga naleihri. 

17Achang jâra tûnchu, Israel Pathen RŌNGPU, nasōk David hnenga nalei intepna 
rakip kha hui tlung jo rasoh. 

18 “Tâk-kha, Eh Pathen, nang kadiktak a raleia hin pase leh nuhmeihei kâra aka-
om tor sik che mo? Marvân pumpui inum nang chu aken mak tin, khan chu 
heikhong inmo hiva kei tasak Bek-inn hin aken sik che? 

19RŌNGPU ka-Pathen, kei hi nasōk eng kae. Kaderna hi arangei pek roh khana 
kangekna che hi apek roh. 

20Hiva Bek-inn hi sûn leh jân ensui roh. Hivahi nang kamukna akachang sik kae 
tia nang le’ntep che, achang jâra ke’n hivahi kahnget a derna kanei pha kaṭong 
arangei pek roh. 

21Kei derna athei pek roh khana namipui Israel he’n hiva hmun hi anhnget a 
derna annei pha anderna theipek hei roh, Marvâna na-inna khan kanderna kha 
thei inna arangei mandam roh. 

22“Mipui he’n khat leh khat themmô inpekna anneia hiva Bek-inn shunga 
anhonga, ṭhena neimak ung tia intepna sik a anheiṭhōi hei pha, 

23O RŌNGPU marvâna leirangei roh khana nasōk-hei kha anṭong tanpek hei roh. 
Antlona dungjuia akaṭhepa kha karâkna pek roh, ṭhenakase kha masō roh. 

24“Nahnenga setna antlo jâra nami Israel kha a’nrepui he’n antor hei pha khana 
anmani’n nahnengting anhong inhea hiva Bek-inna anhong inchu, khana rangei 
mandamna sik a insinsaktak a ander che’nchu, 

25marvâna leirangei hei roh. Namihei setna rangei mandam hei roh khana 
anmani leh ansōnhei hnenga napek jo hei ram a khan heiṭhōi male hei roh. 

26“Nami he’n nang kadōia setna antlo jâra khō namansûr mak pha, anmani’n 
anmalung anthlenga anhong insira hiva Bek-inn hi anhei hnget a nahnenga 
ander che pha, 

27O RŌNGPU, marvâna inphut leirangei hei roh khana Israel mipui, nasōk-hei 
setna kha rangei mandam hei roh. Khana RŌNGPU hiva naram, namihei hneng 
ankarōi akachang ṭhak sik a napek jo ram chunga hin khōsûr heitir roh. 

28“Ram shunga hin vonṭâm aleng joa khana natse asōk joa khana kanisat in 
hmuchi amanhmangsō joa khana khaikhu he’n ansâk manhmang joa khana 
namihei hi ankadōi he’n re ansō jo heia, ankâra hri leh rai khana nat leh sat achōr 
jo pha, 

29anmani derna kha theipek hei roh. Nami Israelhei kâra malung natna inkhat 
jâra ankut ankalânga hiva Bek-innting hin anheider inchu, 

30anderna kha theipek hei roh. Marvâna na-inna khan leirangei hei roh khana 
rangei mandam hei roh. Nang rōk in mihring mandonna namanhret. Kanrahōi 
kasōk hrep a keini inkha-khat arazen roh, 

31nami he’n ankajana sik che khana kanpu sōnhei hneng naleipek jo ram shunga 
an-omlai seng naṭong anjuina sik che hi tlo roh. 

32“Hmun kahlatak a aka-om ram hlop mihei khan nalenna, naratha neina khana 
nang in ṭōn tlo sik a na’ntluk ṭhakna kha anthei pha, khana anmani hiva Bek-inna 
hin derna sik a anhong pha, 

33anderna kha theipek hei roh. Na-omna marvâna khan leirangei hei roh khana 
natlopek sik a anderna che kha tlopek hei roh, nami Israelhei tatlo kapōa, 
vânhnōia mihe’n anmanhret chea naṭong anjuina sik. Khan chu hiva kei tasaksōt 
Bek-inn hi nang kamukna sik hmun kae tia anhong manhret sik jo. 

34“Nang in namihei kha ankadōihei re kasō sik a ṭong napek hei pha khana 
nahnenga ander che pha, khova hmun a an-om inum, nang in nakadeisōt khōpui 
leh hiva ke’n kasak pek che Bek-inn hi anhei hnget pha, 

35anmani derna kha theipek hei roh. Marvâna inphut heirangei hei roh khana 
torna kha pek hei roh. 

36“Nami he’n nang kadōia setna antlo pha, khana set akatlomak tûte inkhat an-
om mak jo pha, nahnuknat a ankadōihei namantor hei pha khana rehring sura 
ram hlop a anṭhōi hei pha, ram kahlatak achang inum, 

37namihei derna kha theipek hei roh. Khava ram a khan anmalung anthlenga 
derna annei inchu, anmani heituk a setna kasip leh akaṭhamak hei mo ti kha 
anbeia anhrisōt inchu, O RŌNGPU anderna kha theipek hei roh. 

38Khava ram a khan kadiktak leh malung inthengtak a anmalung anthleng inchu, 
khana hiva kanpu sōnhei hneng naleipek ram hi, nang in nakadeisōt khōpui hi, 
khana ke’n kasak pek che Bek-inn hi anhei hnget a anheider che’nchu, 

39anderna che kha leitheipek hei roh. Marvâna na-inna leirangei pek hei roh 
khana lungset a rôn hei roh, namihei setna rakip rangei mandam hei roh. 

40“Tûnchu, Eh ka-Pathen, kanchunga ahei-en roh khana hiva hmun a derna hei 
hi rangei pek hei roh. 

41Tûnchu thōi jo roh, RŌNGPU Pathen, naratha neina manhretna, Intepna Bôm 
leh inṭhōia, Bek-inna hlut inna ahei tik a om jo roh. Nathempu hei kha antlona 
rakip a mahâmṭhat pek hei roh, khana nami rakip hei kha nang akaṭha nachang 
jâra inpâk a om hei rasoh. 

42RŌNGPU Pathen, nang in nakadeisōt reng kha hlonsōt mak roh. Nasōk David 
hnenga lungset narônna kha mandonsōt roh.” 

Thuhminghei Inhnina 7 

Bek-inn Tōksōtna 
(1 Rn 8.62–66) 

1 Reng Solomon in derna achai jo pha, marvâna inphut hmei kajōnga inthoina 
tōkna kha kâng aphut jo, khana RŌNGPU omna vâr kade rik-rak khan Bek-inn kha 
kasip jo. 

2Bek-inn kha vâr ade rik-rak jo jâra thempuhei hlut tor mak jo hei. 

3Marvâna inphut hmei ajōngkatla leh vâr in Bek-inn asipsō kha mipui he’n 
anhmu pha, kehlam chunga khan anhmai in ralei an-ena inbok jo hei, ama ṭhatna 
leh ahei tik a lungsetna anei jâra khan Pathen kha kamukna leh choi ka-ânna 
annei jo. 

4Khan chu Solomon leh mipui rakip in RŌNGPU hneng inthoina tōkna annei jo. 

5Ama’n sehrat 22,000, kemōng 120,000 hei inloikhômna inthoina atōk hei. 
Khang’khan ama leh mipui in Bek-inn kha tōkna annei jo. 

6Thempuhei kha anmani mannganna hmun et heia kangir jo hei, anmani 
anhnget heia Levihei kha kangir hei, David in aleipek hei mahring kanei anmatua 
kangir heia RŌNGPU anchoi ka-ân, David in alei manngan hei kapōa hiva hla hi 

ansak, “Ama lungsetna kha kumleikōa kae!” anti. Mipui he’n anngir pha, thempu 
he’n pengkun anheituma kae. 

7Solomon in alaiṭima, Bek-inn hmatinga hmun, sumpuk kha mantheng sōtna 
anei jo khana khan apum a rona, hmuchi inthoina, khana inloikhômna hmethai 
hei kha tōkna anei hei. Ama’n hinga atlo hichu ama’n aleisyem sum-êng maichâm 
kha hihei rakip tlona sik a asinrei jâra kae. 

8Solomon leh Israel mipui in Rabuk Kût kha ni 7 anleinit. Khana khan mi 
katamtak sak tinga Hamath Rakanna leh thlâng tinga Egypt ramri katlunga mi 
kahong hei. 

9Anmani maichâm tōkna sik a ni 7 leika-om hei khana revei sik a khan ni 7 
kakhea ka-om nôk hei. Hnung kakhôrpen ning anmani’n achaina revei antloa 
kae, 

10khana abân kania thla 7 tlukna kani 23 ning, Solomon in mipuihei kha an-
innting atir male jo hei. RŌNGPU’n Israel mipuihei leh David, khana Solomon 
hnenga mahâmṭhat apek heirakip jâra khan anmani le’npâk hei. 

Solomon hnenga Pathen A’nlâr nôk 
(1 Rn 9.1–9) 

11Rn Solomon in Bek-inn leh reng-innpui sakna achaisō leh, hme kasōtak a aṭōn 
mantlukna kha achaisō tak leh, 

12RŌNGPU’n jâna ahnenga jōng inlâra kae. Ama’n ahnenga ati, “Nang derna kha 
kathei jo, khana hiva Bek-inn hi kei hnenga inthoina tōkna sik a kamanṭhat jo. 

13Ke’n khō kamansûr mak pha, a-emak leh hmuchi kasâk sō sik a khâikhu a-
emak leh kamihei chunga hrise kahei tir pha. 

14anmani’n kahnenga derna anneia, anmalung anthlenga anṭhatmak tlona 
inphut anhong inhea achang inchu anderna kha marvâna kathei pek sik hei, 
ansetna karangei mandam sik hei, avea anram kha kara kamanpung pek sik hei. 

15Hiva Bek-inn hi ka-ensui sik, khana hiva hmun a derna tōkna heirakip kha thei 
pekna sik a intluk ṭhak sik eng, 

16ajârchu hivahi ahei tik a kei kamukna sik hmun inkhat a ke’n kakadeisōt jo 
khana kaman thengsōt jo kae. Ke’n ahei tik a ka-ensui ṭhak sik khana kahrung 
ṭhak sik kae. 

17Nang in napa David in aleitlo kapōa, malung kahlut a narazen enga, kadân 
najuia, khana ke’n ṭong kapek che rakip kha natlo’nchu, 

18Napa David hnenga Israel hi asōn he’n ahei tik a vai anrôn sik tia kaleihri kha 
ke’n kanit sik. 

19Tâk-kha nang leh nami he’n dân leh ke’n kapek chei ṭongpek kha nanjui 
hêrmak inchu khana pathen ralak nankamuk jôk inchu, 

20ke’n kapek chei ram khana inphut kalosōt sik chei kae, khana hiva Bek-inn, kei 
kamukna sik a kaman thengsōt hmun hi kadahlon sik kae. Hmun rakip a mihe’n 
khavakha anhnōise sik khana hnōisetak a antlo sik jo. 

21“Tûntak chu Bek-inn hi kajana kalentak a anlanei, tâk hnung leh chu ahnenga 
akathleng lele mi rakip in inlak ansak sik khana inder sik hei, ‘Hiva ram leh Bek-
inna hin heisa mo RŌNGPU’n hinga atlo?’ 

22Mipui he’n anmasôn sik, ‘Hivahi anmani’n RŌNGPU, anpu anpahei Egypt a 
inphut anhei kaṭhōisōt kha andahlon jâra kae. Anmani pathen ralak-hei leh 
inthlopna anneia ankamuk jo hei. Khava jâra khan RŌNGPU’n hiva inrengna hi 
anchunga amathlung jo kae,’ anti sik.” 

Thuhminghei Inhnina 8 

Solomon Ṭōn tlosōt hei 
(1 Rn 9.10–28) 

1Solomon in Bek-inn leh ama reng-innpui asakna kha kum 20 kahlut a kae. 

2Rn Hiram in ahnenga aleipek khōpuihei kha’m asak manther nôk hei khana 
Israel mihei atir heia khana khan aman om hei. 

3Ama’n Hamath leh Zoba ramṭhen ahlōsō hei 

4khana nêrdiram a Palmira khōpui kha rekur akurkhum. Ama’n Hamath a 
khōpui rakip, khana sâk leh in manbukna hmun laiṭim hei kha aleisak manther 
hei. 

5Solomon in hiva khōpuihei hi asak manther hei: Chung intong Beth Horon leh 
Thōi intong Beth Horon (rekur tukkhum khōpuihei leh akhârna ka-om kot-hei), 

6Baalath khōpui, sâk leh in manbukna khōpui rakip, ashakor leh gâri 
manhngatna khōpuihei seng. Jerusalema, Lebanona, khana avai rôna ram 
pumpui shunga insak hleisak mantlukna rakip atlosō jo. 

7-8Solomon in Canaan sōn leh pârhei, Israel he’n ram kha anvahlō pha that loa 
antada hei kha rumhrat a ṭōnmi amanchang hei. Hihei kâra Hit, Amor, Periz, Hiv 
leh Jebush-hei inveisa hei, anmani sōn leh pârhei kha tûn katlunga sōk kachang 
ṭhak heia kae. 

9Israel sahei chu rumhrat a ṭōnmi manchang mak hei, tâk-kha remi, ṭōnpui 
karôn, shakor gâri hlamkakei, shakor remi rup kâra inṭang hei. 

10Rumhrat a ṭōnmi, inn leh hlei katamtak kasak hei ka-ensui sik a ṭōnkarôn 
manngan 250 ka-om hei. 

11Solomon in anuhmei, Egypt rengpa sanu kha David Khōpuia inphut amanu sik 
a sak pek inna khan aheithon jo. Ama’n ati, “Amanu hi Israel Reng David innpuia 
aka-om mak sik kae, ajârchu Intepna Bôm omna hmun rakip kha a’ntheng kae.” 

12Solomon in RŌNGPU hnenga ama’n Bek-inn hma aleisyem maichâm chunga 
inthoina aleitōk. 

13Ama’n ro-inthoinahei kha kani intheng nitna rakip sik a Dân dungjuia aleitōk 
hei: Châmhngat kani, Thlather Revei, khana kum a revei 3 hei — Che philo 
Buhlom Revei, Sakhômna Revei, khana Rabuk Kût heia. 

14Apa David dân leisyem hei kha ajuia, thempuhei hlasakna leh ṭōn tlona 
inthōpuina kapek thempuhei leh Levihei sik ani tina ṭōnhlam aleisyempek hei. 
Ama’n Bek-inn kahrung ruprup hei, kot rakip a ani tina ṭōnhlam katlo sik, Pathen 
mi David ṭongpek dungjuia inloikhômna aleisyem. 

15David in thempu leh Levihei hneng karōi bukna dân leh ṭōnhlam ralak 
mansena aleinei hei kha akhengpet a antlo manthangsō jo. 

16Khava pha khan Solomon ṭōn mantlukna rakip pui katluksō jo. RŌNGPU Bek-
inn innhmun phun ninga inphut achaina katlunga ṭōn rakip kha hmesōna ka-om 
jo. 

17Khava sōa Solomon kha Edom ram shunga, Agaba Tuikekâk panga Eziongeber 
leh Elath a kase jo. 

18Reng Hiram in ama ṭōnkarônhei leh rakōng katôr kathemhei hlamkeina thōia 
rakōng ahei tir pek hei. Anmani’n Solomon ṭōnpui karônhei leh antôra Ophir 
ram a kase hei, khana sana kilograme 15,000 kakhea Solomon hneng anheirôn 
pek a kae. 

Thuhminghei Inhnina 9 

Sheba Rengnu’n Ahongphâk 
(1 Rn 10.1–13) 

1 Sheba rengnu khan Reng Solomon rahming inthang kha aleithei jo, khana 
amanu kha ahnenga honga ṭong intak hei der a enmansinna sik a Jerusalema 
kahong. Amanu’n akahrung mi katamtak ahe’nṭhōi hei, sharîngsei hei kha maru-
marâng, hira-mukta, khana sana katamtak phur ahei manrôn hei. Solomon leh 
amanu kha an-intō pha, amanu khan amandon seng kha ṭongderna anei jo. 

2Ama’n khahei rakip kha amasôn jo; ama sik a hri manchênna kha a’ntakna heite 
om pek mak. 

3Sheba rengnu khan Solomon singna kha athei jo khana ama tasak reng-innpui 
kha ahmu jo. 

4Ama dokhâng chunga thlai dônna, ama ṭōnpui karônhei omna innhei, reng-
innpuia ṭōn katlohei inloikhômna leh pōn inre et a si leh keina, revei shunga ama 
inzen sōk-hei pōnsi, khana Bek-inna inthoina atōknahei kha amanu’n ahmu jo 
hei. Khahei seng khan amanu khan inlak asak joa kaphuk sântor mak jo. 

5Amanu’n rengpa hneng ati, “Nang leh nasingna chungchânga ke’n karam a kalei 
thei kha kadik jo! 

6Kei kahong leh kahmit khet a kahmu mak lai seng mihei hripekna eng kha 
leitaksen tor mak eng. 

7Nang sepa katlohei, nang omna hmun a aka-om khana nasingna ṭong akathei 
hei heituk a mahâm kaṭha hei mo! 

8Na-Pathen kha manpâk a om rasoh! Nang reng amanchang chea, ama rahminga 
vai amanrôn chea nang a-ompui che hi heituk a ama akatlai jo mo ti kha amalâr. 
Ajârchu ama’n ami Israel kha alungset, ahei tik a kahringa man om sik hei 
amadu, dân leh akadik kha namanleng ṭhakna sik a anmani reng amanchang che 
kae.” 

9Amanu’n akutchoihei kha Reng Solomon hneng aleipek: sana kilograme 4,000 
kakhea, maru-marâng leh hira-mukta katamtak hei. Sheba rengnu’n Reng 
Solomon hnenga aleipek maru-marâng kapōa akaṭha ralak le’nhmu mak a kae. 

(10Reng Hiram leh Reng Solomon rakōng katôrhei, Ophir a inphut sana 
heikachoi hei khan juniper thing leh hira-mukta anheichoisa a kae. 

11Solomon khan thingtlōn kha Bek-inn chung kena leh areng-innpui sakna, 
khana hlakasak hei serângdâr leh ṭingṭang syemna ahmang châk hei. Khava kapō 
kha Judah ram shunga hmalai khan le’nhmu phung hêrmak a kae.) 

12Rn Solomon khan Sheba rengnu tader rakip kha aleipek. Hihei hi amanu’n 
ahnenga kutchoi ahei rôn kha leh in-anghrep a pekmalena khana achung chôna 
peksa nôkna hei kha kae. Hivasōa amanu leh akahrung hei seng kha Sheba 
ramting inle jo hei. 

Reng Solomon Karōi 
(1 Rn 10.14–25) 

13Akum katai invei katlohei leh neinâk katamtak akajōrhei ramsêrṭhei pekna 
chungchôna, 

14Reng Solomon in sana kilograme 23 kapō alei rahlângsa. Arabia renghei leh 
Israel ramkeia vaikarôn he’num ahnenga sana leh dangka anheirôn pek. 

15Solomon in pho 200 aleisyem, inkhat et kha sana antakhêng jo kilograme 7 
kapō vânga ankatōm, 

16khana akasindet pho 300 asyem hei, inkhat et kha sana antakhêng jo kilograme 
3 vânga ankatōm. Ankhenga Lebanon Ratu shunga Inn kalen shunga ada hei. 

17Rengpa’n reng in-ongna kalentak anei. Khava ṭhen khat chu saipui ha vâng 
ankatōm, aṭhen khat chu sana intheng vânga ankatōm. 

18Reng in-ongna kena kha kethonna 6 indo, khana khan kechōnna anrabeksa, 
sana vânga ankatōm. Reng in-ongna asir et a khan kut manhngamna anmando 
hei, asir et a khan shabakkai lim anman ngir hei. 

19Kethonna hei chunga shabakkai 12 lim, kethonna inkhat et ahmor heia anrabek 
hei. Hinghiva reng in-ongna hi rengram inkhatbek a la-om mak a kae. 

20Reng Solomon tui inna kōklei rakip hei kha sana vânga ansyem hei, khana 
Lebanona Ratu Inn kalena be leh bûr hei kha sana intheng rōk hei kae. Solomon 
pha shunga dangka chu mankatam inkhat a inteimak a kae. 

21Ama’n tuipuia akase rakōng rup, Reng Hiram rakōng rup-hei leh a’nthōi ri hei 
anei hei. Ama rakōng rup-hei kha kum 3 akaia inna hong inle heia, dangka, saipui 
ha, yông kalen, khana yông kasinhei anheirôn hei. 

22Rn solomon kha vânhnōia reng rakip hei kanek a kahao khana kasing chet a 
kae. 

23Mi rakip in ahnenga Pathen tapek singna ṭong inngei sik a inbek puina annei 
ri. 

24Mi inkhat et in Solomon hnenga kutchoi anheirôn pek, dangka neinâk, pōn leh 
der, hmangchâk, maru-marâng, shakorhei, khana shakor kasinhei. Hivahi akum 
akum a injom ṭhak a kae. 

25 Reng Solomon in ashakor gâri leh shakorhei dana sik a inn 4,000 anei, khana 
remi shakor 12,000 anei hei. Ṭhahrep chu Jerusalema ada hei khana alakseng 
kha hmun hlop-hlop a ada hei. 

26Ama kha Euphrates Tuidunga inphut Philisti katlung leh Egypt ramri katlunga 
ramṭhen shunga chunghnungpen vaikarôn leikae. 

27Ama vairôn shunga dangka chu Jerusalema hlung kapōa anhmu, khana cedar 
kha Judah hmebung kunga sycomore kung kapōa katam hêr hei. 

28Solomon in Musri a inphut leh ram katamtak a inphut shakor aheiṭhōi manhlut 
hei. 

Solomon Vairôn Ṭong Manbongna 
(1 Rn 11.41–43) 

29Solomon thuhming katamtak a’nphutna’n a’nchaina katlung Sânkathem Nathan 

Thuhminga, Shiloa Ahijah Ṭongsâna, Sânkathem Iddo Hmangtalâra, khava Israel 

Reng Jeroboam vairônna chungchânga omchen akahrisa lekharabu heia inzet 
hei. 

30Solomon in Jerusalema Israel pumpui chunga kum 40 vai aleirôn. 

31Ama kathia David khōpuia anhre, khana asapa Rehoboam in athlenga reng 
kachang. 

Thuhminghei Inhnina 10 

Sak tinga Phunghei Inphin 
(1 Rn 12.1–20) 

1Rehoboam kha Shechema vakase, khana khan sak tinga Israel he’n ama reng 
manchangna sik a le’ntûp hei. 

2Nebat sapa Jeroboam, Reng Solomon a inphut Egypt a akatlânsōtpa khan hiva 
ṭong hi athei pha innting hong inle. 

3Sak tinga phunghei khan Rehoboam hnenga mi anva manbek a, khana anmani 
ankhenga kase heia ahnenga anvahri, 

4“Napa khan kanchunga phurhrik aleimanrôn ung. Hiva phurhrik hi nang in 
namanyâng det a kanhringkhō hi namanhōi det inchu, keini nang ṭong kajui 
mipui kachang sik ung.” 

5Rehoboam in amasôn hei, “Hiva mandonna sik a ni 3 apek ruh. Khava sō leh 
hong inle ruh.” Khava jâra mipuihei kha kase jo hei. 

6Reng Rehoboam in apa Solomon mansena aleikanei re-upahei inbek puina anei 
hei. Ama’n ader hei, “Hiva mipuihei hi heikhonga masônna mo kapek sik hei?” 

7Anmani’n anmasôn, “Nang in hiva mipuihei hi lungset narôn heia anmani tlaina 
sik a akatluk hrep masônna napek he’nchu anmani’n ṭong kajuitak a anrazen sik 
che.” 

8Tâk-kha ama’n re-upahei mansena kha leidon mak a khava kanek a retherhei, 
ama loi leh re, tûntûna ama inse hei hneng jôk a kase jo. 

9Ama’n ader hei, “Heimo tlo sik a nanta manthei sik eng? Mipuihei, anphur rôn 
amanyâng pek roh tia ani kader hei hneng heimo kavahri sik?” 

10Anmani’n anmasôn, “Namanthei sik hei kha hi kae: ‘Kakutte hi kapa khōn 
kanek a kahngara insâdet,’ ti roh. 

11Manthei hei roh, ‘Kapa’n phurhrik amanrôn chei; khavakha ke’n kamanhrik 
chet sik. Ama’n mi vōkna hrui vânga avōk chei; ke’n Shakor che vōkna hrui vânga 
kavōk sik chei!’” 

12Ni 3 sōa Jeroboam leh mipui rakip, ama’n aleimanthei hei dungjuia, Reng 
Rehoboam hnenga kahong jo hei. 

13Reng in re-upahei mansena kha donloa mipuihei hneng retherhei mansena 
kapōa, 

14hnuk kasetak a ṭong aleihri. Ama’n ati, “Kapa’n nanchunga phurhrik amanrôn 
chei; ke’n khavakha kaman hrikdet sik. Ama’n mi vōkna hrui vânga avōk chei; 
ke’nchu shakor che vōkna hrui vânga kavōk sik chei.” 

15 RŌNGPU Pathen in Shiloa inphut sânkathem Ahijah ahmanga Nebat sapa 
Jeroboam hnenga aleimanhri kha hui mathlung sik hi alungdo kae. 

16 Mipuihei khan rengpa’n anṭong arangei pek mak ning tia anmanhret jo pha, 
anmani ka-ông jo hei, “David leh a-innshung tlâksukna chang rasoh! Anmani’n 
eini sik a heimo antatlo pek jo me? Israel mipuihei, inna inle jo rih! Rehoboam 
chu abinga mandon jo rasoh!” Khava jâra Israel mihei kha inphin jo hei, 

17khanga Rehoboam kha Judah ramṭhen a aka-om hei rōk sik a, reng sik a, 
andahlon jo. 

18Khava sōa Reng Rehoboam in Adoniram, rumhrat a ṭōn mantlohei ka-ensuipa 
kha Israelhei hnenga akase sik a aleitir, tâk-kha anmani’n hlung vânga andeng 
hlona kathi jo. Khan chu, Rehoboam inrangtak a ashakor gâri achōnga 
Jerusalema katlânsōt jo. 

19Khava pha a inphut Israel ramsak tinga mipuihei hin David reng innshung 
chunga dōina inphinna anheitlo ṭhak joa kae. 

Thuhminghei Inhnina 11 

Shemaiah Ṭongsân 
(1 Rn 12.21–24) 

1Rn Rehoboam in Jerusalema aheitlung pha, Benjamin leh Judah phunga remi 
kahrângpen 180,000 abek mantûp hei. Ama khan ramsak tinga Israel phunghei 
chunga re vasōa vai rôn nôk sik heia le’ntluk. 

2Tâk-kha RŌNGPU’n sânkathem Shemaiah hneng 

3hiva ṭong hi Reng Rehoboam khana Judah leh Benjamin phung mipui rakip 
hnenga hripek sik a amanthei: 

4“Nang innshung mi kalalen chunga re tlomak roh. Nankhenga, inna inle ruh. 
Akasōk omchen kha kei lungdo kae.” Anmani’n RŌNGPU ṭongpek anjuia 
Jeroboam re katuk sik a semak jo hei. 

Rehoboam in Khōpui Kur atukkhum 

5Rehoboam kha Jerusalema ka-oma athōia Judah leh Benjamin khōpuihei hi kur 
atukkhum hei: 

6Bethlehem, Etam, Tekoa, 

7Bethzur, Socoh, Adullam, 

8Gath, Mareshah, Ziph, 

9Adoraim, Lachish, Azekah, 

10Zorah, Aijalon, khana Hebron. 

11Khahei kha kahnettak a kur atukkhum hei khana khava hmun rakip sik a 
hlamkakei akadei hei, khava ashung rakip a thlai, olive thai leh ju, 

12khana pho leh kasei he’m ada hei. Hing’hin Judah leh Benjamin kha ama thōia 
ada jo hei. 

Thempu leh Levihei Judah a Anhong 
13Israel ramṭhen rakip a thempu leh Levihei kha thlang tinga Judah ram a 
kahong jo hei. 

14Levihei khan anse khemna ramhâng leh anram ralak anhei dahlona Judah leh 
Jerusalema kahong jo hei, ajârchu Israel a Reng Jeroboam leh asōn he’nchu 
anmani kha RŌNGPU inzena thempu manchang mak jo hei ninga kae. 

15Jeroboam inchu ama thempu khōvel pathen kamukna hmun heia leh ramṭai 
kamukna khana sehratche lim antasyem hei kamukna inzen sik a mi aleikadei 
hei. 

16Israel phung rakip heia inphut RŌNGPU Israelhei Pathen kha malung 
inthengtak a kamuk sik a indu hei khan chu anpa anpuhei 
Pathen RŌNGPU hnenga inthoina antōk theina sik a, Jerusalemting Levihei 
kahnung anleijui jo hei. 

17Hivahin Judah rengram kha ratha anmannei chet jo, khana kum 3 Solomon 
sapa Rehoboam kha anlei thlop a Reng David leh Reng Solomon vairônna thōia 
anleiom kapōa ka-om jo hei. 

Rehoboam Innshung 
18Rehoboam in David sapa Jeri-moth sanu Mahalath kha aleiompui, anu kha 
Jesse tunu khana Eliab sanu Abihail kae. 

19Anmani’n sapa 3 annei, Jeush, Shemariah khana Zaham hei seng kae. 

20Hnung leh chu ama’n Absolom sanu Maacah a-ompuia sapa 4 annei hei: Abijah, 
Attai, Ziza leh Shelomith hiseng. 

21Akhenga, Rehoboam in nuhmei 18 khana amanbo nuhmei 60 anei hei, khana 
asapa 28 leh asanu 60 hei pa leikae. Anuhmei leh anuhmei manbohei kâra 
Maacah kha alungsetpen leikae, 

22khana asapahei kâra amanu sapa Abijah kha amaritpen kae khana ama 
kahlâng kathlenga reng sik a aleikadeia kae. 

23Rehoboam khan kasing tak a asapahei hneng ṭōn mannganna aleinei hei, Judah 
leh Benjamin ram pumpuia rekur tukkhum khōpui heia aleida hei. Ama’n 
kaṭhatak a sâk leh in aleipek hei khana anmani sik a nuhmei katamtak alei 
jongsōt pek hei. 

Thuhminghei Inhnina 12 

Egypt he’n Judah chunga Re sōna 
(1 Rn 14.25–28) 

1Rehoboam in reng inkhat a aratha neina kha asyemsōt pha, ama leh amihei seng 
in RŌNGPU Dân kha andahlon jo. 

2Rehoboam vairônna kum 5 tlukna RŌNGPU hnenga anmani ṭong juimakna jâra 
karâkna leika-om. Egypt a reng Shishak in Jerusalem re aleisō 

3aremi shakor gâri 1,200 shakor remi 60,000, khana tei torlo remi katamtak, 
khava kâra Libya, Sukkit khana Ethiopia remi inveisa hei. 

4Ama’n Judah rekur tukkhum khōpui ahlō hei khana Jerusalem katlunga 
hmating anam a kae. 

5Shishak hnenga inphut tlânsōtna sik a anreia Jerusalema ale’ntûp Reng 
Rehoboam leh Judea hlamkakeihei hnenga Sânkathem Shemaiah kha vakase. 
Anhnenga ava ti, “Hivahi nanhnenga RŌNGPU ṭong manrôn kae: ‘Nangni’n 
nandahlon jo eng, khava jâra tûnchu nangni Shishak hnenga kadahlon jo chei 
kae.’” 

6Rengpa leh hlamkakeihei khan kaset jo ung ti hi kahnōm jo hei, khana anti, 
“RŌNGPU tatlosōt hi kadik.” 

7 RŌNGPU’n hivahi ahmu pha, ama’n Shemaiah hneng ahri nôk, “Anmani’n 
anṭhena kha anhnōm jâra, ke’n suk manhmang mak hei ning. Tâk-kha Shishak in 
abuhlu hei pha, deng pahrea kahringsōt sik hei. Jerusalem chu kei hnuknat 
inhnaktak kha chenmak jo ning, 

8tâk Shishak in ahlō sik, khana inphut kei razenna leh raleia vaikarônhei razenna 
in-ang makna kha anmanhret sik.” 

9Reng Shishak kha Jerusalema kahonga Bek-inna inphut leh reng-innpuia 
karōihei alosōt jo hei. Ama’n heirakip alosōt, Solomon in aleisyem sana pho 
katlunga. 

10Khahei kathlenga Rehoboam in sum-êng pho asyem heia reng-innpui kot 
kahrunga manngan hei hneng amanda hei. 

11Rn in Bek-inna ase akaia, akahrung hei khan pho hei kha anmatu hei khana 
repa hngâkna den shunga anda male nôk hei. 

12RŌNGPU hneng atak a’npek sōt jâra, RŌNGPU hnuknat khan suk manhmang 
chermak a kae, khana Judah hei sik a ṭhatthei kachang joa kae. 

Rehoboam vairôn Ṭong Manbongna 
13Rehoboam in Jerusalema vai arôna reng inkhat a aratha neina amanlensa a 
kae. Ama reng ahongchang pha akum 41 katluk jo, ama kamukna hmun sik a 
Israel ramṭhen pumpuia inphut akadeisōt Jerusalem khōpuia kum 17 vai aleirôn. 
Rehoboam anu kha Ammon ram a Naamah inti. 

14Ama’n RŌNGPU lungdo jongna sik a intluk mak a, ṭhatmak atloa kae. 

15Rehoboam ṭōn phutna leh achaina khana a-innshung ṭong mazetna Sânkathem 

Shemaiah Thuhming rabu leh Sânkathem Iddo Thuhming rabu shung heia inhmu 
hei khana Rehoboam leh Jeroboam kha khat leh khat re intlo ṭhak heia kae. 

16Rehoboam kha kathia David khōpuia renghei thlâna anhre khana asapa Abijah 
khan areng hmun athleng jo. 

Thuhminghei Inhnina 13 

Abijah’n Jeroboam Re asō 
(1 Rn 15.1–8) 

1Israel Reng Jeroboam vairônna kum 18 atluk shunga, Abijah kha Judah reng 
hongkachang, 

2khana Jerusalema kum 3 vai aleirôn. Anu kha Gibeah khōpuia Uriel sanu 
Micaiah kae. Abijah leh Jeroboam hei kâra re kasōk jo. 

3Abijah khan remi 400,000 asyemsōt hei, khana Jeroboam in remi 800,000 vânga 
adōia kae. 

4Remihei kha Ephraim tlângrama re intlo jo hei. Reng Abijah khan Zemaraim 
Tlânga kaketoua Jeroboam leh Israel mihei abek hei: Ama’n ati, “Kaṭong rangei 
ruh! 

5Israel Pathen RŌNGPU’n David leh asōnhei kha Israelhei chunga ahei tik a reng 
changna sik apek jo hei, vōkkhōi theilo intepna ahnenga aleisyem kha manhret 
mak chei mo? 

6Nebat sapa Jeroboam in arengpa, Solomon dōina re aleitlo. 

7Khan chu ama’n hnemna kase mihei amantûp hei, khana anmani maduna kha 
Solomon sapa Rehoboam hnenga rumhrat anvatlo, ama kha khangdông achang 
jâra anmani khârna kha leimanhret mak a kae. 

8Tûnhin RŌNGPU sōnhei hnenga apek jo ratha neina kha dōina sik a intluk chei. 
Nangni’n remi katamtak leh Jeroboam taleisyem nan-pathen sik a sana 
sehratche limsyem kha nannei hei. 

9Nangni’n RŌNGPU thempuhei, Aaron sōnhei, Levihei kha nanhnongsōt hei. 
Anmani ṭōnhmun a, jât ralak-hei tatlo kapōa thempu nankadei hei. Sehratche 
inkhat achangmak leh kemōng 7 ahei kakeihei kha nangni pathenhei thempu sik 
a mantheng sōtna anchen theia kae. 

10“Tâk-kha tûn katlung keini chu RŌNGPU ni-Pathen kha kanrazen khana ama 
kha dahlon mak ung. Aaron sōn he’n anṭōnhlam antlo manjōm, khana Levi he’n 
anlabôm ṭhak hei. 

11Jîngkâr leh khōhlei akaia bero leh ran pumro inthoina annei hei. Anmani’n 
bekdâna a’ntheng buhlom kha dokhâng chunga tōkna annei, khana ani tina sana 
thaihmei matungna khan thaihmei andet a kae. Keini’n Pathen ṭongpek kha 
kantlo, tâk-kha nangni chu ama kha nandahlon joa kae. 

12Pathen khet kha keini hlamkakei kae khana ama thempuhei hinahin, nangni 
dōina re katlo sik a, keini hei bekna pengkun anmatua akatum sik a intlukdek jo 
hei. Israel mipuihei, nangni pusōnhei RŌNGPU dōina re tukmak ruh. Re tor mak 
tin chei!” 

13Khava pha, Jeroboam in aremi ṭhahrep Judea remihei kahnungtinga inphut 
ahei kahlō sik a aleitir hei, khana ṭhahrep he’n hmating amandōi hei. 

14Judeahei khan ankimve an-en pha mihei kekhumna kha anhmu jo. 
Anmani’n RŌNGPU hneng inthōpuina ander jo khana thempu he’n pengkun 
antum jo. 

15Judea he’n inhnaktak a ka-ông heia, Abijah hlamkeina re ansō jo; Pathen in 
Jeroboam leh Israel remihei kha ator jo hei. 

16Israelhei kha Judea heia inphut katlân jo hei, khana Pathen in Judeahei kha 
torna ratha amannei heia kae. 

17Abijah leh aremi he’n Israel sahei kha antorcher jo hei — remi kahrâng 
5,00,000 anleithat hei. 

18Khang’khan Judah mihe’n Israel chunga re antor jo hei, ajârchu anmani anpu 
sōnhei Pathen RŌNGPU hnenga inhnga heia kae. 

19Abijah khan Jeroboam remihei kha amanlōi heia akhōpui ṭhahrep ahlō jo: 
Bethel, Jeshana, leh Ephron, khana khōpuihei hnenga khōtete hei seng. 

20Jeroboam khan Abijah pha shunga ratha avea heinei nôk mak joa kae. 
Achaina RŌNGPU’n arachâk nenga, kathi jo. 

21Abijah chu hei-achang inum ratha ahongnei chet a kae. Ama nuhmei 14 anei 
hei khana sapa 22 leh sanu 16 hei pa hongkachang. 

22Abijah thuhming bân hei, heimo ahri khana heimo atlo hei khachu Sânkathem 

Iddo Thuhming Rabu a inzet a kae. 

Thuhminghei Inhnina 14 

Reng Asa’n Ethiopia Ator hei 
1Rn Abijah kha kathia David khōpuia renghei thlâna anhre jo. Asapa Asa khan 
athlenga reng kachang jo, Asa thōia ram shunga kum 10 mōngna leh chamna 
anleichen. 

2Asa khan akadik leh akaṭha atloa apathen RŌNGPU kha amantlai. 

3Ama’n ram hlop hei maichâm khana khōvelhei kamukna hmun alosōt hei, 
khana a’ntheng hlung kachohei, khana Asherah pathennu limhei atuktan hei. 

4Ama’n Judah mipuihei hnenga anpu anpahei Pathen RŌNGPU lungdo antlona sik 
khana ama mantheina leh aṭongpek juina sik a ṭong apek hei. 

5Ama’n khōvel kamukna hmunhei leh bero rona maichâmhei Judah khōpuia 
inphut alosōt hei jâra rengram kha ama vai rôna thōia kamōng tak a leika-oma 
kae. 

6Ama pha shunga Judah khōpuihei kha rekur atukkhum hei, khana kum 
katamtak re leh sha leisōk mak, ajârchu RŌNGPU’n mōngna aleipek a kae. 

7Ama’n Judah mipuihei hneng ahri pek hei, “Eini’n khōpuihei hi bang leh berhei 
syem me sona rekur tukkhum hei rih, khana kamthei leh khârthei kekot syem 
hei rih. Eini’n RŌNGPU ni-Pathen lungdo kha nitlo jâra ram hi nihrung tor jo kae. 
Ama’n ramkei rakip a inhrungna leh inhukna apek me.” Khang’khan anmani’n 
ansyem heia khangna annei jo. 

8Reng Asa khan Judah inphut remi 300,000 anei hei, pho leh kasei vânga invon 
hei, khana Benjamin a inphut remi 280,000 pho leh the vânga a’nvon anei hei. 
Ankhenga re kahrânghei khana inthem chûkna akaneihei kae. 

9Ethiopia mi inkhat arahming Zerah inti khan Judah ram a 1,000,000 remi leh 
shakor gâri 300 leh Mareshah katlunga hmating anheinam jo. 

10Ama re intukpui sik a Asa kha kasesōt jo, rup 2 hei kha Mareshah hnenga 
Zephatha Phaichama intluktak a ka-om jo hei. 

11Asa khan apathen RŌNGPU hnenga derna anei, “O RŌNGPU, ratha katlasam 
remihei kha nang in ratha kaneitak inkhat a naman chang tor hei. Tûn a’nthōpui 

roh, RŌNGPU kan-Pathen, ajârchu keini hi nang hnenga inngamna kantanei kae, 
khana nang rahminga hiva remi katamtak hei kadōi sik a ahei kasōk ung 
kae. RŌNGPU, nang kan-Pathen che kae; tûte inkhat in nang torna sik a inhōrna 
nei tor mak hei.” 

12Asa leh Judea remihei khan re ansō hei pha RŌNGPU’n Ethiopia remihei kha 
ator jo hei. Anmani katlânsōt jo hei, 

13Asa leh aremi rup he’n Gerar katlunga anleihnong hei. Ethiopia mi katamtak 
anleithat hei khan chu anremihei khan inpunkhôma re kha tuktor mak jo heia 
kae. Anmani kha anremihei leh RŌNGPU’N anam mathlâk hei khana Judah 
remihei khan neinâk katamtak anleichomsōt a kae. 

14Khava sōa anmani’n Gerar kimvea khōpuihei ansuk manhmang tor jo hei, 
ajârchu khana ka-om mihe’n RŌNGPU kha ṭit-inpirna annei joa kae. Remihei khan 
khōpui rakip kha anvōkkhōi jo hei khana neinâk katamtak anchomsōt joa kae. 

15Khana anmani’n kemōng kakhemhei rephōr ṭhahrep um anbuhlua kemōng leh 
sharîngsei katamtak ansur heia kae. Khava sōa Jerusalema inle jo hei. 

Thuhminghei Inhnina 15 

Asa Syem mantherna hei 
1Pathen rathla kha Oded sapa Azariah chunga jōng katlung, 

2khana ama’n Reng Asa hneng vakase. Ama abek a, “Reng Asa, Judah leh 
Benjamin mipuihei kaṭong hi rangei ruh! Nangni’n RŌNGPU hneng nan-omlai 
seng, ama’n nangni a-ompui sik chei. Nangni’n ama nanjong inchu, amanhmu sik 
chei, tâk-kha nan-inhesōt inchu, ama’n adahlon sik chei. 

3Pha kasôttak Israel in akadik Pathen kasea, an-inthei sik thempu kasea, khana 
dân kasea leika-om jo hei. 

4Tâk-kha inrengna kha ajongtlung pha, Israel Pathen RŌNGPU hneng inhe hei. 
Anmani’n ama anjong khana anhmua kae. 

5Khava pha khan chu tûte inkhat in inhuktak a se leh hong tlotor mak hei, 
ajârchu inrengna leh bōina ramtina leikasōk a kae. 

6Jât inkhat in jât inkhat chunga asuk manrim, khōpui inkhat in khōpui inkhat 
asuk manrim, ajârchu Pathen in anchunga inrengna leh inrimna kha ahei rôn jo 
kae. 

7Tâk-kha nangni chu akangar sik chei kae khana malung tlâkna nantanei mak 
sik kae. Nanṭōn tlo kha tloman a’npek sik kae.” 

8Oded sapa Azariah ṭongsân kha Asa’n athei pha, malung ngarna anei jo. Judah 
leh Benjamin ram shunga leh Ephraim tlângram heia limsyem rakip hei kha 

ahlon sōt jo hei. Ama khan Bek-inn sumpuk a akangir RŌNGPU maichâm kha 
asyem manthersa a kae. 

9Mi katamtak Ephraim, Manasseh leh Simeon a inphut, khana arengram shunga 
aka-om hei kha Asa langting hongkangir jo hei, ajârchu RŌNGPU’n ama a-ompui 
kha anhmua kae. Asa’n anmani ankhenga khana Judah leh Benjamin mihei kha 
abek mantûp hei. 

10Anmani Asa reng changna kum 15 tlukna thla 3 Jerusalema le’ntûp hei. 

11Khava ning anmani’n neinâk anta heichomsōt heia inphut RŌNGPU hneng 
inthoina antōksōt a kae: sehrat 700 leh kemōng 7,000. 

12Anmani’n intepna inkhat ansyem khana khan RŌNGPU, anpu sōnhei Pathen kha 
anmalung leh anratha pumkhat a kamukna sik a inhnōmtō hei. 

13Tu inkhat, kater a-emak leh naipang, nuhmei a-emak leh pase, ama inmukmak 
kha that sik kae. 

14Kare kasōktak a RŌNGPU rahminga intepna kha nitna sik antlosōt jo, khava sōa 
ka-ông heia pengkun antum jo. 

15Judah mi rakip inpâk jo hei ajârchu hiva intepna hi anmalung pumpuia 
antasyem jo kae. RŌNGPU kamukna khan anmani kahōi ansak jo, khana ama’n 
arahlâng heia ramkei rakip a mōngna apek jo hei. 

16Reng Asa khan api Maacah kha rengnu anu changna ṭōnhmun a inphut alosōt 
jo, ajârchu amanu hin vonchoi theina pathennu Asherah mater ka-om limsyem 
inkhat asyema kae. Asa’n limsyem kha atuktana, atuk rachen a Kidron 
Phaichama ahar-ahak hei kha hmeia aro hei. 

17Asa khan ram shunga khōvelhei kamukna hmun rakip asuk manhmang mak 
he’num, ahringkhō katlung bit a RŌNGPU hnenga ṭong kajui leikachanga kae. 

18Apa Abijah’n Pathen hnenga aleitōksōt neinâk rakip, khana ama tatōksōt sana 
leh dangka neinâk-hei kha ama’n Bek-inn shunga ada hei. 

19Ama vairôn kum 35 atluk mak hma seng re leh sha heite leisōk mak a kae. 

Thuhminghei Inhnina 16 

Israel chunga Inrengna 
(1 Rn 15.17–22) 

1Judah Reng Asa vairôn kum 36 tlukna, Israel Reng Baasha khan Judah chunga 
re aleisō khana Judah ram shunga se leh hong khârna sik a Rama kha rekur 
atukkhum joa kae. 

2Khava jâra Asa khan Bek-inn leh reng-innpui shunga sana dangka alosōt heia 
Damascus a ka-om Syria Reng Benhadad hneng hiva ṭong manrônna leh inṭhōia 
aleitir: 

3“Nipahei taleitlo kapōa, eini inthlop rih. Hiva sana leh dangka hi nang sik a 
kutchoi kae. Tûnchu Israel Reng Baasha hin aremihei kei ramṭhen shunga inphut 
alosōtna sik a ama leh nan-inthlop kha bâng jo roh.” 

4Benhadad khan Asa mantlukna kha kahnōm joa aremi hlamkakeihei leh aremi 
rup-hei Israel khōpuihei chunga re kasō sik atir jo hei. Anmani’n Ijon, Dan, Abel 
Beth Maacah, khana sâk leh in manbukna Nephtali khōpui rakip anlosō jo. 

5Omchen kasōk kha Reng Baasha khan athei pha, ama’n Rama rekur atukkhum 
kha kahai joa adahlon jo. 

6Khava sōa Reng Asa khan Judah ram pumpuia inphut mi akhôm mantûp heia 
Rama rekur syemna Baasha taleihmang hlung leh thing hei kha aman rathak hei, 
Geba leh Mizpah khōpuihei khârna ahmangchâk hei. 

Sânkathem Hanani 
7Khava pha khan sânkathem Hanani Reng Asa hnenga kasea ati, “Nang in na-
Pathen RŌNGPU hnenga in-ngai sik kanek a Syria reng hnenga na’nngai jâra, 
Israel rengpa remihei kha nanga inphut katlânsōt jo hei. 

8Ethiopia leh Libya remihei kha shakor gâri leh shakor katôr remi katamtak 
antanei hei changmak mo? Tâk-kha nang in RŌNGPU hneng na’nngai jâra anmani 
torna kha aleipek che kae. 

9Pathen in vânhnōi pumpui a-en ṭhak, ahnenga malungtak a aṭong kajuihei kha 
rathahrat pekna sik a atlo. Nang chu kamotak a ṭōn natlosōt jo, khava jâra tûnna 
inphut chu re rōk nathōk sik jo kae.” 

10Hiva ṭonghri jâra hin Asa kha ahnuk kana hêr joa ama kha akhit a ada joa kae. 
Hiva phalai hin kae Asa khan mi ṭhahrep êng kasetak a aleirazen hei kha. 

Asa Vairôn Inchaina 
(1 Rn 15.23,24) 

11Asa vairôn shunga omchen kasōk a’nphutna leh a’nchaina akhenga Judah leh 

Israel Renghei Thuhming Rabu shunga inzet hei. 

12Asa khan kum 39 reng achang shunga, ama kha nat kasetak in ake 
amankhoipek jo; tâk-kha khava katlunga’m RŌNGPU hneng hong inhe mak a 
thempuhei hneng inzenna aneia kae. 

13Kum 2 sōa ama kathi jo 

14khana ama’n abinga amankhōr David khōpuia hlung thlân shunga anhre jo. 
Anmani’n bero leh marim katui thai anhmanga ataksa hrena sik antlo, ama thina 
ṭajai suina sik a hmei kalentak anmansûk a kae. 

Thuhminghei Inhnina 17 

Jehoshaphat Reng Hongchang 
1Jehoshaphat in apa Asa kha athlenga reng kachang jo khana Israelhei kanek a 
ama omje amanngar chet a kae. 

2Ama’n Judah hei rekur tukkhum khōpui heia, Judah hei khō leh ven heia, khana 
Asa taleihlō Ephraim ramṭhen shunga khōpui heia remi rup aleimatung hei. 

3RŌNGPU’n Jehoshaphat kha mahâmṭhat apek, ajârchu ama’n apa hringkhōa 
ahma kakei omchen kha aleijuia Baal kamuk mak a kae. 

4Ama’n apa Pathen kha arazen, Pathen ṭongpek kha ajui, khana Israel renghei 
kapōa ṭōn kaṭhamak tlomak a kae. 

5RŌNGPU’n Jehoshaphat kha Judah rengram chunga torna ratha apek jo, mi rakip 
in ahnenga kutchoi anheirôn pek, khava jâra ama kha mikahao leh kaja ka-om 
tak hongkachang jo. 

6RŌNGPU razenna chunga ama’n inlensakna anei khana Judah ram shunga khōvel 
kamukna hmun rakip leh Asherah pathennu limhei kha asuk manhmangsō hei. 

7Ama vairônna kum 3 changna shunga athōia ṭōnkarônhei hi Judah khōpui heia 
mi inthei sik a aleitir hei: Benhail, Obadiah, Zechariah, Nethanel, khana Micaiah. 

8Anmani kha Levi 9 leh thempu 2 he’n anleijui hei. Levihei kha Shemaiah, 
Nethaniah, Zebadiah, Asahel, Shemiramoth, Jehonathan, Adonijah, Tobija, khana 
Tobadonija hei kae; khana thempuhei kha Elishama leh Jehoram hei kae. 

9Anmani’n RŌNGPU Dân Rabuk anchoia Judah khōpui rakip antlâk a kase hei, 
mipui anmanthei hei. 

Jehoshaphat Lenna 
10 RŌNGPU’n khava kimvea rengram rakip hei kha Jehoshaphat chunga re dōi sik 
kha ṭitna aleimannei hei. 

11Philisti ṭhahrep he’n Jehoshaphat hnenga dangka leh kutchoi ralak katamtak 
anheichoi pek, khana Arab ṭhahrep he’n kemōng 7,700 leh ke 7,700 anhei keipek. 

12Khava jâra Jehoshaphat kha ratha ahongnei chet-chet jo. Judah ram pumpuia 
rekur atukkhum hei khana khōpui aleisyem hei, 

13khava shunga sâk leh in katamtak anleibuk heia kae. Jerusalema apui karôn 
ṭōnkarônhei kha amatung hei, 

14anphung et dungjuia. Adna kha Judah phungṭhena rerup hlamkakei kae, ama 
thōia remi 300,000 anei hei. 

15Inhni changna apui karôn Jehohanan khan remi 280,000 anei hei, 

16khana 3 changna apui karôn Zichri sapa Amasiah khan remi 200,000 anei hei. 
(Amasiah khan RŌNGPU razenna sik a abinga inpek sōt a kae.) 

17Benjamin phungṭhena inphut rerup hlamkakei kha Eliada kae, pho leh the 
a’nvon remi 200,000 hei hlamkakei rahming kanei remi kae. 

18Ama 2 changna hlamkakei kha, kaṭhatak a revon invon mi 180,000 kanei 
Jehozabad kha kae. 

19Hiva remihei hin Jerusalema reng anrazen khana hiva chunga remi ralak-hei 
kha rekur tukkhum Judah khōpui heia matungna anei hei. 

Thuhminghei Inhnina 18 

Sânkathem Micaiah’n Ahab Gîkna apek 
(1 Rn 22.1–28) 

1Judah Reng Jehoshaphat kha anei ahao joa arahming ahong inthang jo pha, 
ama’n Israel Reng Ahab innshung leh ama innshung jōr inlona aleisyema kae. 

2Kum ṭhahrep sōa Ahab inhmupui sik a Samaria vakase. Jehoshaphat leh aloihei 
seng kajana malârna sik a, Ahab in kemōng leh sehrat katamtak revei sik a athat 
hei. Ama’n Jehoshaphat hnenga Gilead ram a ka-om Ramoth resōna chunga 
a’nveina sik a aleingek. 

3Ama’n angêk a, “Ramoth resōna kei leh akase sik me mo?” ati. Jehoshaphat in 
amasôn, “Nang in na’nrin pha khan sena sik a kei leh kamihei intluk a ka-om jo 
ung. Keini’n kanbôm sik che.” 

4Khava sōa ahrisa, “Tâk-kha ahma kakeia RŌNGPU hnenga der hi rih.” 

5Khava jâra Ahab in sânkathem 400 kapō hei kha abek heia ader hei, “Kei akase 
enga Ramoth re kasō sik mo, kasō mak sik mo?” Anmani’n anmasôn, “Re sō roh. 
Pathen in torna apek sik che.” 

6Tâk-kha Jehoshaphat in ader, “RŌNGPU hneng dertheina sik a sânkathem alak 
om mak jo mo?” 

7Ahab in amasôn, “Imla sapa Micaiah inti inkhat chu laka-om. Tâk-kha ke’n 
kamater, ajârchu ama’n kei sik ṭong kaṭha heite sânphung mak; ahei tik a 
akaṭhamak rōk ahria kae.” Jehoshaphat in amasôn, “Nang in khanga nahri mak 
sik kae.” 

8Khava jâra Reng Ahab in reng inna ṭong karônpa abek a, ama kha ase leh 
Micaiah kha inrangtak a ajōngna sik avakabek sik a amanthei jo. 

9Samaria kekot vângtinga saphōr hmun a anreng in-ongna et chunga in-ong jo 
hei, khana sânkathem rakip in anmani 2 hmaikunga ṭong ansân jo. 

10Ankâra inkhat, Chenaana sapa Zedekiah khan thir raki asyem heia Ahab hneng 
ati, “Hivahi RŌNGPU tahri kae, ‘Hiva sharaki vâng hin Syriahei nasuk sik hei khana 
pui katluktak a nator sik hei.’ ” 

11Sânkathem ralak-hei kha’num in-angtlinga anleihri. Anmani’n anti, “Ramoth 
kadōi sik a se roh, nang in nator sik. RŌNGPU’n torna kha apek sik che.” 

12Khava pha, Micaiah kaṭhōi sik a avakase ṭōnkarônpa khan ahnenga ati, 
“Sânkathem ralak seng in rengpa hmesōna sik a ansânsōt jo, nang um khanga 
nasânsōt inchu kaṭha sik.” 

13Tâk-kha Micaiah khan amasôn, “Akahring RŌNGPU rahminga ka-Pathen 
mantheina seng rōk kha ke’n kahri sik!” 

14Reng Ahab hma kunga a’nlâr pha, rengpa khan ahnenga ader, “Micaiah, Reng 
Jehoshaphat leh kei hi Ramoth re kasōa akase sik ung mo, akase mak sik ung 
mo?” Micaiah’n amasôn, “Re sō ruh! Nantor sik a kae. RŌNGPU’n hmesōna apek 
sik chei.” 

15Tâk-kha Ahab in amasôn, “Nang in RŌNGPU rahminga kahnenga ṭong nahri pha, 
akadiktak kha hri roh! Khavakha hmun heija mo nahnenga kahri sik?” 

16 Micaiah’n amasôn, “Ke’n Israel remihei kha hmebung heia ankakhem kase 
kemōng kapōa a’nchekchai kahmu hei. Khana RŌNGPU’n ati, ‘Hiva mihei hi 
hlamkakei neimak hei; an-ina kamōnga inle hei rasoh,’ ati.” 

17Ahab in Jehoshaphat hneng ati, “Ama hin kei sik a akaṭha ahei tik a hrimak; 
akaṭhamak rōk ahri kae tia kamanthei jo che kha kae!” 

18Micaiah khan ahrisa: “Tûnchu RŌNGPU’n heimo ahri kha rangei roh! RŌNGPU’n 
marvâna areng in-ongna a’n-ong kha kahmu, angeva rakip he’n asira kangir hei. 

19RŌNGPU’n ader hei, ‘Ahab in Ramoth a asena sik, khana khan mihe’n anhei 
thatna sik, ahnenga tu’n mo avahōn sik?’ Ngeva ṭhahrep he’n ṭong inkhat anhri, 
ṭhahrep he’n ṭong ralak anhri, 

20rathla inkhat ahei sōksōt mak lai seng khanga anhri, ama khan 
chu RŌNGPU hneng aheijōna ati, ‘Ke’n kahōn sik.’ RŌNGPU’n ader, ‘Heikhonga?’ 

21Rathla khan amasôn, ‘Kei kase sik eng khana Ahab sânkathem rakip maleisei 
kamanjôm sik hei.’ RŌNGPU’n ati, ‘Se’na ama vahōn jo roh. Nang in hme nasō sik.’” 

22Khana Micaiah khan achaina ahri, “Omchen kasōk kha hi kae. RŌNGPU’n hiva 
nang sânkathemhei hi nahnenga maleisei amanjôm hei kae. Tâk-kha ama khet 
khan chu nang inrengna nathōk sik a ṭong akam jo kae!” 

23Khava sōa sânkathem Zedekiah kha Micaiah hneng asora ahmaia akaben pek 
jo, khana ader, “Heitik khan mo RŌNGPU rathla khan kei hi adahlon enga nang 
hnenga ṭong avahri?” 



780 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

24Micaiah khan amasôn, “Nang in kahnungtinga innden shunga inthupna sik 
nase pha namanhret sik.” 

25Khava pha Reng Ahab in aṭōn karôn inkhat kha ṭong apek, “Micaiah kha sur 
roh khana Amon khōpui vaikarônpa hnenga leh rengsapa Joas hnenga ṭhōi roh. 

26Ama hi kurkhum shunga hlon manhlutna sik, khana kahong inlemak kârseng 
buhlom leh tui vâng rōk a veina sik a manthei hei roh.” 

27Micaiah khan ka-ônga ahri, “Nang kahringa nahong inle achang 
inchu, RŌNGPU’n kei hnenga ṭong ahri mak kachang sik jo!” Khana ama’n ahrisa, 
“Kaṭong hri hi mi rakip in rangei ruh!” 

Ahab Thina 
(1 Rn 22.29–35) 

28Khan chu Israel Reng Ahab leh Judah Reng Jehoshaphat kha Gilead a ka-om 
Ramoth khōpuia re kasō sik a kase jo hei. 

29Ahab in Jehoshaphat hneng ati, “Re shunga nise pha kei chu kahme milak 
inhlem sik eng, nang chu nareng von hei kha invon roh.” Khang’khan Israel reng 
khachu ahmelak inhlema rehmun a leikase. 

30Syria rengpa khan ashakor gâri hlamkakeipa hneng Israel reng tei loa alak 
inkhatbek anbuhlu makna sik a ṭong pekna aleinei. 

31Anmani’n Reng Jehoshaphat kha anhmu pha anmani’n ama kha Israel reng kae 
tia anmandon joa, ama indōipui sik a kahong jo hei. Tâk-kha Jehoshaphat khan 
vōi khat ka-ôngsōt a kae, khana RŌNGPU Pathen khan ahuksōt a ahnenga dōina 
kha amahesōt pek jo. 

32Shakor gâri hlamkakeipa khan ama kha Israel rengpa changmak ti hi amanhret 
pha, ama kha hnongmak jo hei. 

33Vângṭhat inkhat a, Syria remi inkhat in Reng Ahab revon dâr inmatnatak a the 
vâng akâp masuk jo. Ama’n shakor gâri katôrpa hneng, “Kei intôn jo eng!” tia 
hong ka-ông jo. “Inhe inna rehmun a inphut akeisōt jo roh!” aleiti. 

34Re kha a’nhnak lai seng khan chu, Reng Ahab kha ashakor gâri chunga Syriahei 
dōina aleibôm heia kae. Kani atlâk jo pha ama kha kathi jo. 

Thuhminghei Inhnina 19 

Sânkathem inkhat in Jehoshaphat Ademna 
1Judah Reng Jehoshaphat kha Jerusalema areng-innpuia kadam senga he’nle jo. 

2Hanani sapa Jehu sânkathem in reng inhmupuia kasea ahnenga ati, 
“Mikaṭhamak inkhat inthōpui leh RŌNGPU kahōt inkhat op a michang tlona hi 

kadik tia namandon mo? Nang ṭōntlo dungjuia RŌNGPU hnuknat kha nachunga 
jōng katlung jo. 

3Kha achang inum, nang hneng ṭhatna ṭhahrep chu ka-om. Mipui taleikamuk 
Asherah pathennu limsyem rakip nalosōt hei, khana nang in Pathen lungdo juina 
sik a intluk che.” 

Jehoshaphat Syemsōtna 
4Reng Jehoshaphat kha Jerusalema a-omjen ravâng, thlang tinga Beersheba 
inphut sak tinga Ephraim tlângram ahmor katlung mipuihei kâra kalôn lele ṭhak 
a, RŌNGPU, anpu sōnhei Pathen hneng anhong inlena sik a bekna anei hei. 

5Judah hei kur tukkhum khōpui rakip a ṭongkatan mi akadei hei 

6khana mansena anei hei: “Ṭongtan mathlâkna hrisōtna insing thei ruh; nangni 
mihring ratha neina vânga ṭōnkatlo kha changmak chei, tâk-kha RŌNGPU ratha 
neina thōia akatlo chei kae, nangni’n ṭong tanna nannei pha ama’n a-ompui sik 
chei. 

7RŌNGPU kha kaja ruh khana kasing tak a ṭōn tlo ruh, ajârchu RŌNGPU ni-Pathen 
kha mihōnna, ôtum neina khana marûk sêr pekna hei hi en-hnâm mak a kae.” 

8Jerusalema, khana RŌNGPU Dân vōkkhōina a-om leh khana khōpui shunga aka-
om hei kâra chondân chunga inkhenahei, a-om pha hlamkakei ṭhahrep 
Jehoshaphat in Levihei, thempuhei ṭong katan sik a akadei hei. 

9Ama’n hiva mansena hi anei hei: “Nangni’n RŌNGPU ṭit leh kajana nanṭōnhlam 
kha nantatlosōt sik kae, nantlona rakip a taksen theitak a nantajui sik kae. 

10Khōpui heia nanmi changpui mi inkhat in nanhma kunga mi thina ṭong, dân 
achangmak leh ṭongpek vōkkhōina ṭong, ahei rôn manhlut pha, 
anmani RŌNGPU dōina setna antlo makna sik a ṭong tanna shunga heikhonga 
omchen sik mo ti kha mansena nantanei sik hei kae. Mansena naneimak he’nchu, 
nang leh nami changpui hei kha RŌNGPU hnuk natna rathahrat kha antaratō sik 
kae. Tâk-kha nangni’n nanṭōnhlam kha nantlosōt inchu, nangni ṭhena neimak tin 
chei. 

11Beklanga ṭong kasōk rakip chu Thempu Kalen Amariah khan achaina ṭong 
kimna ratha anei sik kae khana sedân chondân langa ṭong kasōk rakip chu Judah 
ram vaikarôn Ishmael sapa Zebadiah khan achaina ṭong kimna ratha anei sik 
kae. Khana karôt a ṭong mathlâkna kha ṭōn vânga intlosōt ti kha Levihei ta-ensui 
sik kae. Malung ngarsōna nei roh, khana hiva mansena che hi tlosōt roh, 
khana RŌNGPU’n dikna langa ngirpek che rasoh!” 

Thuhminghei Inhnina 20 

Edom dōina Re 

1Pha chomkhat sō leh Moab leh Ammon remi he’n anmani inthloppui, Meun hei 
leh Judah chunga re ansō jo. 

2Ṭongkarôn ṭhahrep kahong heia Reng Jehoshaphat hnenga phôngsōtna annei: 
“Nang kabuhlu sik a Tuipui Kathi rekhat tinga Edoma inphut remi katamtak 
kahong jo hei. Anmani’n Hazazon Tamar anhlōsō jo.” (Hivahi Engedi rahming 
hlop inkhat kae.) 

3Jehoshaphat kha ṭit-inpirna aneia RŌNGPU hneng inthōpuina sik ader. Khava 
sōa ram pumpuia buhngōina sik a ṭong masōna anei. 

4Judah khōpui rakip a mihei kha inranga Jerusalema kase heia RŌNGPU mansena 
anvader, 

5anmani leh Jerusalema mipuihei Bek-inn sumpuk athera khan intûp jo hei. 
Reng Jehoshaphat kha anhmating vakangira 

6kare inhnaktak a ader, “O RŌNGPU kanpu sōnhei Pathen, nang in vânhnōia jât 
rakip chunga marvâna inphut vai najōng rôn hei. Nang chu ratha hratna leh 
torna katluk a nanei, tu inkhat in dōi tor mak tin che. 

7Nang keini Pathen che kae. Nami Israel he’n hiva ram shunga anlônle pha, 
khana aleika-om mipuihei kha nahnong sōt heia ram kha naṭhōnpa Abraham 
sōnhei hnenga ahei tik a ankarōi sik a napek hei. 

8Khana khan anmani ka-om heia nang kajana bek-inn ansak 

9anmani karâkna sik anchunga insuk inhmangna ajōngtlâk pha–re, hrise, 
vonṭâm hei asōk pha, anmani khava nang kamukna Bek-inn hma khan kahong 
sik heia kha vakangir sik hei ti hi anmanhret a kae. An-inrengna heia nahnenga 
ander theina sik, khana nang in nathei pek heia khana nahukna heia kae. 

10 “Tûnchu Ammon, Moab, khana Edom he’n re anbuhlu jo ung. Kanpu sōnhei 
khan Egypt a inphut anheisōk pha, khava ramheia anhlut sik hnōmpek mak hei 
che, khava jâra kanpu sōnhei khan ankimvea injôk heia leisukset mak hei. 

11Hivahi kanchunga anphuhlōna kae, nang in napek ung ram hinna inphut kan 
kahnong sōt sik a anmani kahong jo hei. 

12Nang keini Pathen che kae. Karâkna pek hei roh, keini kabuhlu remi katamtak 
hei hmaikunga keini heite tlotor mak jo ung. Keini heimo tlo sik manhret mak 
ung, kha’num inthōpuina madu jâra nang langting kanhei en che.” 

13Judah mi rakip, annuhmei leh ansahei, Bek-inna khan kangir hei. 

14Mipui kâra aka-om Levi inkhat chunga RŌNGPU rathla jōng kaṭum. Ama 
rahming kha Zechariah sapa Jahaziel inti; ama kha Asaph phungṭhen mi kae 
khana ama kha Asaph sōnhei Mattaniah, Jeiel khana Benaiah heia inphut ajōng 
kakōn kae. 

15Jahaziel in ati, “Reng Kalûr, khana Judah leh Jerusalem mipui rakip, hiva remi 
katamtak hei indōipui sik a nanmalung mathlâk mak ruh khana ṭitna neimak ruh 
tia RŌNGPU’n ahri. Re kha Pathen tatlo sik kae, nangni tatlo sik changmak. 

16Ajîng kania anmani’n ramri rakanna Ziz a anheitlung pha buhlu hei ruh. 
Nangni’n anmani kha Jeruel hnenga ramhâng sena phaicham hmora nanratō sik 
hei. 

17Hiva re hi nangni tatuk sik changmak. Nan-omna hmun rōk kha inhlō unna 
hngâk hnâm hei ruh; RŌNGPU’n retorna apek sik chei kha nanhmu sik. Judah leh 
Jerusalem mihei, inkei-chiona khana ṭitna neimak ruh. Re sik a sesōt jo 
ruh, RŌNGPU’n a-ompui sik chei!” 

18Khava sōa Reng Jehoshaphat kha inkuna, ahmai in ralei amantôn, khana ama 
leh inṭhōia mi rakip inkun jo hei khana RŌNGPU ankamuk jo. 

19Kohath leh Korah phungṭhena Levi mihei kha kangir heia kare inhnaktak a 
Israelhei Pathen RŌNGPU choi ka-ânna annei jo. 

20Abâna jîngkâr hmatak a mipuihei kha Tekoa hnenga ramhânga kasōk jo hei. 
Anmani se anphut pha, Jehoshaphat in hiva ṭong vâng hin mansena anei hei: 
“Judah leh Jerusalem mipuihei! Nan-Pathen RŌNGPU hnenga nantaksenna kha da 
ruh, khan chu nanraleia khan kangirtor sik chei. Ama sânkathemhei mantheina 
chei kha taksen ruh, khan chu hme nansō sik.” 

21Mipuihei leh inbektō sōa, rengpa khan hlakasak hei kha rōi intheng tlona 
shunga anngaia anret hei kha invonna sik khana remihei hmating hla sakpuma 
ansena sik ṭong apek hei: “RŌNGPU kha manpâk a om rasoh! Ama lungsetna 
khachu kumsôt a sik kae!” 

22Anmani’n hla kha ansak pha, RŌNGPU’n re heikasō remihei kha inhmakna 
amannei jo hei. 

23Ammon leh Moab-hei khan Edom remihei chunga ansō heia pui katluk a ansuk 
manhmang jo hei, khava sōa anmani leh anmani rahnak a intuk nôk jo hei. 

24Judea remihei khan nêrdiram a akangir ber inkhat hnenga antlung pha, an-
inrepuihei kha an-en hei pha anmani kha raleia katlupet heia akathihei kha 
anvahmu hei. Tûte inkhat tlânsōt mak hei. 

25Jehoshaphat leh aremi rup-hei anneinâk chom sik a kahlut heia sehrat 
katamtak, sâk leh in, pōn leh der, khana mankatam neinâk katamtak anhmusōt 
hei. Anmani’n neinâk-hei mantûpna ni 3 kahlut hei, tâk-kha neinâk atamrei jâra 
heirakip kha losōtor mak hei. 

26Nimanli changna anmani Beraka Phaichama intûp heia RŌNGPU ṭōntlo rakip 
chunga manpâkna aneia kae. Khava jâra phaicham kha “Beraka” tia anphō jo. 

27Jehoshaphat khan aremi rup-hei kha re atorpui heia Jerusalema aṭhōi male hei, 
ajârchu RŌNGPU’n anmani indōipuihei kha ator jo heia kae. 

28Anmani’n khōpui atlung pha, Bek-inna serângdâr leh pengkun manhring pum 
a injôk heia kae. 

29RŌNGPU’n heikhonga mo Israelhei inrepuihei ator hei tia ṭong kathei jât rakip 
in ṭitna annei jo, 

30hiva jâra hin Jehoshaphat kha kamōng tak a vai arôn tor a kae, khana Pathen 
in ramkei rakip a inhukna apek a kae. 

Jehoshaphat Vairôn Inchaina 
(1 Rn 22.41–50) 

31Jehoshaphat kha akum 35 aheitluk pha Judah reng le’nṭang khana Jerusalema 
kum 25 reng leikae. Anu kha Shilhi sanu Azubah kae. 

32Ama hma a apa Asa taleitlo kapōa, RŌNGPU hmit-hmua akaṭha kha aleitloa kae; 

33tâk-kha khōvelhei kamukna hmunhei khachu suk manhmang mak heia kae. 
Mipuihei khan anmalung pumpuia anpu sōnhei Pathen kamukna sik a hong inhe 
mak hei. 

34Jehoshaphat in aleitlo rakip, avairôn a’nphutna inphut achaina katlung, Israel 

Renghei Thuhming ṭhen khat, Hanani Sapa Jehu Thuhming Rabu shunga inzet a 
kae. 

35Pha khat a Judah Reng Jehoshaphat in Israelhei Reng Ahaziah, ṭhatmak 
katamtak katlopa leh inthlopna aleinei. 

36Eziogeber tui ṭhumhmuna tuipuia akase sik rakōng anleisyem hei. 

37Tâk-kha Mareshah khōpuia Dodavahu sapa Eliezer khan Jehoshaphat kha ṭong 
aleipek, “Nang in Ahaziah leh inthlopna nanei jâra nang tasyem rakōng 
kha RŌNGPU’n asuk manhmang sik kae.” Khana rakōnghei kha kakōi heia intôr 
hêrmak jo hei. 

Thuhminghei Inhnina 21 

1Jehoshaphat kathi jo khana David khōpuia renghei thlâna anhre jo khana asapa 
Jehoram in athlenga reng kachang jo. 

Judah Reng Jehoram 
(2 Rn 8.17–24) 

2Judah Reng Jehoshaphat sapa Jehoram khan a-u leh nai 6 anei hei: Azariah, 
Jehiel, Zechariah, Azariahu, Michael, khana Shephatiah. 

3Anmani pa khan sana, dangka, khana aralak mankatam karōihei anhnenga 
asempek hei, khana anmani inkhat et rekur tukkhum Judah khōpui inkhat et a 

aka-ensuia ada hei. Khana Jehoram kha upapen achang jâra Jehoshaphat khan 
ama kathlenga amatung jo. 

4Jehoram khan rengram kha kahnet a amatu jo pha, a-u leh anai seng khana 
Israel ṭōnkarônhei kha’m athatpet jo hei. 

5Jehoram kha akum 32 atluk pha reng kachanga, Jerusalema kum 8 vai aleirôn. 

6Ahab sanu inkhat aleiompui jâra Reng Ahab leh Israel reng ralak-hei ṭhatmak 
chôndân kha aleijuia kae. RŌNGPU dōina setna aleitlo, 

7tâk-kha RŌNGPU’n David reng hrui hei kha manhmang sik a madu mak, ajârchu 
ama’n David leh intepna aleisyem khana ama sōn he’n ahei tik a vai antarôn 
manjôn sik a le’ntep a kae. 

8 Jehoram vairônna pha shunga Edom in Judah chunga re aleituk khana ning leh 
hnōma aka-om rengram inkhat kachang jo. 

9Khava jâra Jehoram leh ama ṭōnkarônhei kha shakor gâri vânga kasōk heia 
Edom chunga re anvasō jo. Khana khan Edom remihei khan anke khum jo hei, 
kha’num jân pha shunga anmani khan hlam ansuktana katlânsōt hei. 

10Khava pha khana inphut Edom kha Judah a inphut ning leh hnōma hong ka-
om jo. Hiva pha shunga hin Libnah khōpui khan re aleitlo nôk, ajârchu Jehoram 
khan apusōnhei Pathen, RŌNGPU kha leidon mak heia kae. 

11Judea hmun inshâng heia ama’n khōvelhei kamukna hmun kapha aleisak hei 
khana Judah leh Jerusalema mipuihei kha RŌNGPU dōina setna tlona aleiṭhōi jo 
hei. 

12Elijah sânkathem khan Jehoram hnenga chithi aleitir, hing’hin aleimazet: 
“Napusōn David Pathen, RŌNGPU’n masetna apek che ajârchu napa Reng 
Jehoshaphat khana napu Reng Asa chôndân kha juimak che. 

13Khava kanek a, Israel renghei chôndân najui jo khana Ahab in Israelhei kha 
ṭong juimakna ting aleiching hei kapōa Judah leh Jerusalema mipuihei kha 
Pathen ṭong juimakna ting naching jo hei. Nang kanek a mikaṭha, na-u nanaihei 
kapha nathat jo hei. 

14Khava kara khachu, RŌNGPU’n namihei, nasahei, nanuhmeihei inhnaktak a 
karâkna sik apek hei, nakarōihei asuk manhmang sik hei. 

15Nangkhet um nat inhnaktak, ani katai akakhôk chet-chet sik kha nathōk sik.” 

16Philisti leh Arab-hei ṭhahrep tuipui panga Ethiopia hei khō tlâkna hnenga ka-
om hei. RŌNGPU’n anmani kha Jehoram dōina re amantlo hei. 

17Anmani’n Judah chunga re antloa reng-innpui anchomsōt a kae, khana reng 
nuhmei rakip leh asapahei seng, asapa mathlum pen Ahaziah tei loa, alakseng 
khum mi sik a aleiṭhōi jo hei. 

18Hiva rakip sōa, RŌNGPU’n rengpa chunga vonnat inhnaktak amanrôn jo. 

19Kum 2 shunga nat kha hong kakhôk det-det jo, achaina chu rengpa kha malung 
kana tak a kathi jo. Amipuihei khan ama pusōnhei sik a leitlona kapōa ama ṭajai 
suina chu hmeipui mansûkna neimak hei. 

20Jehoram kha akum 32 atluk pha reng hongkachang khana Jerusalema kum 8 
vai aleirôn. Ama athi pha tûte inkhat malung inreng leiom mak. Ama kha David 
khōpuia anleihre, tâk-kha renghei thlâna chu changmak a kae. 

Thuhminghei Inhnina 22 

Judah Reng Ahaziah 
(2 Rn 8.25–29; 9.21–28) 

1Arab ṭhahrep he’n rerûk anheitloa Reng Jehoram sapa rakip, asa mathlum pen 
Ahaziah tei loa alakseng anthatsō hei. Khava jâra Ahaziah kha apa kathlenga 
reng anmanchang jo. 

2-3Ahaziah kha akum 22, ahongtluk pha reng kachang jo, khana Jerusalema kum 
khat vai aleirôn. Anu Athaliah, Israel Reng Ahab sanu khana Omri tunu khan 
mansena aneia ṭhatmak ting hlam aleikei jâra Ahaziah khan Reng Ahab innshung 
chôndân kha aleijuia kae. 

4Ama’n RŌNGPU dōina setna aleitlo, ajârchu apa thisōa Reng Ahab innshunga 
mihlop he’n ama mansena anhongneia kae, khana ama tlâksukna hongkachang. 

5Anmani mansena kha ajuia Israel Reng Joram leh inthlop heia Syria Reng 
Hazael dōina re anleituk a kae. Remihei kha Gilead a Ramoth a insuktō hei, khana 
rehmun a Joram kha intôn joa kae. 

6Ama kha Jezreel khōpuia anat inzenna sik he’nle, khana khan Ahaziah khan 
avaphâk a kae. 

7Hiva Joram hnenga vaphâkna hi Pathen in Ahaziah tlâksukna amanchang pek. 
Khana khan Ahaziah kha a-omlai, ama leh Joram kha Nimshi sapa Jehu 
inti, RŌNGPU’n Ahab innshung kasuk inhmang sik a akadeisōtpa khan asuktō jo 
hei. 

8Jehu khan khava reng innshung chunga Pathen karâkna kha atlosōt pha, Judea 
hlamkakei leh Ahaziah’n ami phâkna aheiṭhōi atu leh asahei kha a’ntōpui hei. 
Jehu’n ankhenga aleithat hei. 

9Ahaziah kha jongsōtna antloa, Samaria ale’nthup anvaratō jo. Ama kha Jehu 
hneng anṭhōia anthat jo. Tâk-kha RŌNGPU razenna torchena ale’nṭang apu, Reng 

Jehoshaphat jâra kajatak a anleihrea kae. Rengram a vai karônthei sik Ahaziah 
innshung mi inkhatbek dahlon mak jo hei. 

Judah Rengnu Athaliah 
(2 Rn 11.1–3) 

10Reng Ahaziah nu Athaliah khan asapa thina atheilim leh Judah reng innshung 
mi rakip thatsōna sik a ṭong amasō jo. 

11Ahaziah khan a’ntetpui kachangmak asernu Jehosheba, thempu Jehoiada 
hnenga inn kanei inkhat aleinei. Ama hin marûk a Ahaziah sapa inkhat Joas kha 
that sik a aka-om rengsahei kâra inphut aṭhōisōt a Bek-inna jena den shunga 
ama leh naipang inzen inkhat leh aleithup heia, Athaliah kut a akathi sik a inphut 
aleihuk jo. 

12Athaliah khan rengnu achanga vai arôn lai, ama kha thla 6 khana khan inthup 
a leika-om. 

Thuhminghei Inhnina 23 

Athaliah Dōina Re 
(2 Rn 11.4–16) 

1Kum 6 khanga hngâkna a-omsōa Jehoiada thempu khan re dōina pha katluk jo 
tia amandon jo. Rehlam kakei 5 hei inpunna inkhat asyem jo: Jehoram sapa 
Azariah, Jehohanan sapa Ishmael, Obed sapa Azariah, Adaiah sapa Maaseiah 
khana Zichri sapa Elishaphat hei seng kae. 

2Anmani kha Judah khōpui rakip a kalôn heia Levihei leh phungṭhen hlamkakei 
rakip Jerusalema anheiṭhōi hei. 

3 Anmani ankhenga Bek-inna intûp hei, rengpa sapa Joas leh intepna inkhat 
ansyem. Jehoiada khan ati, “Hinahin akathi jo rengpa sapa kha ka-om jo. Tûnchu 
ama hi RŌNGPU’n Reng David sōnhei sik a ale’ntepna dungjuia reng akachang sik 
jo kae. 

4Eini tatlo sik kha hi kae. Thempuhei leh Levihei Châmhngat ninga ṭōn inzen sik 
a anhong pha, ṭhen thuma inkhat in Bek-inn kot kha antahrung sik kae, 

5ṭhen khat in reng-innpui antahrung sik, khana aṭhen inkhat nôk in Innhmun Kot 
a matung sik hei kae. Mipuihei seng in Bek-inn sumpuk a a’ntûp sik hei kae. 

6Ṭōnkatlo thempu leh Levihei teilo tûte inkhatbek Bek-inna akahlutmak sik hei 
kae. Anmani chu manthengsōt hei anchang jâra kahlut thei sik hei, tâk-kha mi 
ralak seng chu RŌNGPU mansena antajui sik khana vângting aka-om sik hei kae. 

7Levihei khan rengpa kimvea anhrunga kangir sik hei, anchem anradok a rengpa 
sena rakip a anjui sik. Bek-inn shunga ahong kahlut mi rakip that sik hei kae.” 

8Jehoiada mansena kha Levi leh mipuihei khan antlosōt jo. Châmhngat kani ning 
ṭōn katlohei kha anṭōnhlam a’nchai jo’num mansesōt mak jo hei, khana ṭōn katlo 

sik a ahong kahlut hei leh akasōksōt sik hei kha rehlam kakeihei khan 
ankhâmpet jo hei. 

9Jehoiada khan Reng David pho leh kasei Bek-inn shunga aleida hei kha remi 
hlamkakeihei hnenga apek jo hei. 

10Rengpa hukna sik a mihei kha chemjâm anradok a Bek-inn hmatinga akimve 
senga khan amatung jo hei. 

11Khava sōa Jehoiada khan Joas kha mipui intûpna shunga aheiṭhōisōt jo, alu 
chunga reng lukhu amankhu jo, khana reng invairônna lekha ahnenga apek jo. 
Khang’khan reng amanchang jo. Thempu Jehoiada leh asa he’n Joas kha thai 
anmanthi jo, khana mi rakip in ka-ông heia, “Rengpa ahringsei sôt rasoh,” anti. 

12Athaliah khan mipuihei inpâk a anka-ông kha aleithei, khava jâra mipui 
intûpna Bek-innting inranga heikahong. 

13Khana khan amanu’n Reng ather kha Bek-inn hlutna, rengpa sik a matungsōt 
kacho hnenga angir kha leh remi hlamkakeihei leh pengkun katum he’n 
antakakebit kha avahmu jo. Mipui rakip inpâktak a ka-ông heia pengkun antum 
jo, khana Bek-inna hlakasak rup he’n mahring kanei leh inṭhōia rōi kha hlam 
ankei jo hei. Amanu khachu inrimtak a apōn leh ader akei hlera hong ka-ông, 
“Reng dōina, Reng dōina!” ati. 

14Jehoiada khan Athaliah kha Bek-inn kimvea that sik kha madu mak a rehlam 
kakeihei kha abek heia ahri, “Repa kahngâk agôra akangir hei kâra inphut 
vângting ṭhōisōt ruh, khana tu inkhat in amanu hukna sik aheitlo’nchu ama kha 
that ruh.” 

15Anmani’n amanu kha ansur jo, reng-innpuia anṭhōi jo, khana Shakor Kekot a 
khan anthat jo. 

Jehoiada Syemsōtna hei 
(2 Rn 11.17–20) 

16Jehoiada thempu khan Reng Joas leh mipuihei kha RŌNGPU mi changna sik a 
intepna shunga amanveisa hei. 

17Khava sō leh ankhenga Baal bek-inna kase heia anvakei hlersō hei. Maichâm 
leh limhei kha anvōkkhōi hei, khana Baal thempu Mattan kha maichâmhei hma 
a anthat a kae. 

18Jehoiada khan thempu leh Levihei kha Bek-inn ka-ensuia amanse hei. Anmani 
khan Reng David ṭōn mannganna hei dungjuia antlosōt sik, Moses Dân 
dungjuia RŌNGPU hnenga inthoina rona annei sik hei. Anmani hi hlasakna leh rōi 
shunga ṭōn mantlukna heia manngansa hei kae. 

19Jehoiada khan Bek-inn kekot a repa kahngâk ada hei, beklanga a’nthengmak 
heimanhlut makna sik a antlo. 

20Remi ṭōnkarônhei, mipui hlamkakeihei, ṭōnpui karônhei khana mipui rakip 
Jehoiada anjuia rengpa kha Bek-inna inphut Reng-Innpuia anhei injôkpui. 
Anmani Kotpui heikahlut heia reng khan reng in-ongna ahmun kha ahlō jo. 

21Mipui rakip inpâkna kasip jo hei, khana tûnchu Athaliah kha anthat jo jâra 
khōpui kha kadai hnger joa kae. 

Thuhminghei Inhnina 24 

Judah Reng Joas 
(2 Rn 12.1–16) 

1Joas kha akum 7 tlukna Judah reng leikachang, Jerusalema kum 40 vai aleirôn. 
Anu kha Beersheba khōpuia Zibia kae. 

2Jehoiada thempu ahring lai seng ama’n RŌNGPU tlaina aleitloa kae. 

3Reng Joas sik a Jehoiada khan nuhmei 2 akadeipek, anmani khan sapa leh sanu 
anmatet pek. 

4Pha bongkhat reng achangsōa, Joas khan Bek-inn syem manther sik a 
amandona kae. 

5Ama’n thempu leh Levihei kha Judah khōpuia anse leh mipui rakip hnenga 
inphut kum a Bek-inn syem mantherna tlukna sik a sêr anṭheina sik a ṭong apek 
hei. Inranga ṭōn antlosōtna sik a ṭong apek hei, tâk-kha Levihei kha in-êng heia 
kae, 

6khava jâra ama’n anhlam kakei Jehoiada abek a ader jo, “Heisa 
mo RŌNGPU sōkpa Moses’n RŌNGPU omna Pōn-inn razenna sik a ramsêrṭhei 
pekna sik mipui aleingek hei kha, tûnhin Levi he’n Judah leh Jerusalema ṭheina 
antanei hi nahmu pek mak hei.” 

(7Nuhmei kaṭhamak, Athaliah kahnung kajuihei khan Bek-inn kha ansuk manset 
jo khana neinâk intheng katamtak Baal kamukna anleihmang jo.) 

8Rengpa’n Levihei hneng thingbôm inkhat sêr mathlâkna sik ansyem leh Bek-
inn kot kunga andana sik a ṭong apek hei. 

9Anmani’n Pathen sōk Moses’n ramhânga ahma kakeia ramsêrṭhei aleiṭhei 
kapōa, Jerusalem leh Judah ram pumpuia mi rakip in RŌNGPU hnenga ramsêrṭhei 
anhei choina sik a anmani’n ṭong antir jo. 

10Hiva tlona hin mipuihei leh anhlam kakeihei kha katlai jo hei, khana anramṭhei 
sêr kha anheichoia anthing bôm kha anmansip jo. 

11Ani katai Levi he’n thingbôm kha khava katinta rengpa ṭōnpui karônhei hneng 
anchoia kae. Khavakha asip jo akaia, reng innshunga a’nzet inhlut leh Thempu 

Kalen kahlang kathlenghei khan sêr kha anlosōt sik khana athing bôm khachu 
ahmun a anda male nôk sik. Khang’khan sêr katamtak ankhôm mantûp a kae. 

12Rengpa leh Jehoiada khan sêr kha Bek-inn syem mantherna ka-ensuihei hneng 
anpek sik hei, anmani khan hlung kakheng hei, thingṭōn katlohei, khana thir ṭōn 
katlohei hneng syem mantherna sik a anpek sik hei. 

13Ankhengpet a rahnak a ṭōn antlo, Bek-inn kha ahma kakei kapōa kangar tak a 
ansyem manther jo. 

14Syem mantherna kha a’nchai jo pha, a’nhlei sana leh dangka kha rengpa leh 
Jehoiada hneng anpek jo hei, anmani’n hrai leh be leh bûr Bek-inn sik a 
ansyemna hei. 

Jehoiada Mantlukna Athlengna hei 

Jehoiada kha ahring lai seng, Bek-inna inthoina injônjet a tōkna anleinei. 

15Ahongter hêr joa akum 130 atluk jo pha kathi jo. 

16Ama’n Israel mipuihei, Pathen khana Bek-inn sik a aleitlo ṭōn manhretna 
inkhat a David Khōpuia renghei thlâna anmani’n anleihre jo. 

17Tâk-kha Jehoiada khan athia inphut chu, Judah hlamkakeihei khan anṭong kha 
Reng Joas in arangeina sik a anleijôr jo. 

18Khang’khan mipuihei khan, anpu sōnhei Pathen RŌNGPU Bek-inna kamukna 
kha anleibâng jo, limsyem leh Asherah pathennu limsyem kamukna anleiphut 
jo. Hiva setna ṭhena khan Judah leh Jerusalem chunga RŌNGPU hnuk natna kha 
hong katlung jo. 

19RŌNGPU’n anmani ahnenga anhong inlena sik a gîkna kapek sik a sânkathem 
aleitir hei, tâk mipuihei khan rangei hnōm mak heia kae. 

20Khava sōa Pathen rathla khan thempu Jehoiada sapa Zechariah kha amatu jo. 
Ama khan mipuihei tahmu theina hmun a kangira ka-ônga, “RŌNGPU Pathen in 
heisa mo aṭongpek nanta juimak khana nanbing chunga inrengna nanta 
mathlung tia ader chei! Nangni’n ama nandahlon, khava jâra ama’n nangni 
adahlon chei kae!” ati. 

21Zechariah dōina marûk ṭōn mantlukna kha Reng Joas kha inveisa jo, khana 
rengpa ṭongpek a Zechariah kha Bek-inn sumpuk a hlung vânga anleidêng hlon 
jo. 

22Zechariah apa Jehoiada ṭong leipekna, reng innshunga ṭōn tlo sik ahlam kasōk 
hei kha rengpa khan amahngi jo heia, ama’n Zechariah kha aleithat jo kae. 
Zechariah khan athi pha, ama ka-ônga, “Nang in natlo kha RŌNGPU’n hmu rasoh 
khana karâk che rasoh!” ati. 

Joas vairôn Inchaina 

23Khava kum a ṭhekhō ahong pha, Syria remi he’n Judah leh Jerusalema re 
anleisō jo, hlamkakei rakip anthat jo hei, khana neinâk chomsōt hei kha 
Damascus a anchoi jo. 

24Syria remihei kha katlôm hei, tâk RŌNGPU’n akatamdet Judea remihei kha 
aleimantor hei, ajârchu anpu sōnhei Pathen RŌNGPU kha mipui he’n anleidahlon 
joa kae. Hing’hin Reng Joas kha karâkna inpek jo. 

25Ama kha rahnak a intôn jo, remihei kha ansesōtsō pha, ama ṭōnkarôn 2 hei 
khan intlukna anneia, Jehoiada thempu sapa aleithatna phuhlōna inkhat a 
ajekhum chunga ama kha anleithat jo. Ama kha David khōpuia anleihre, tâk-kha 
renghei thlânna chu changmak.  

(26Ama dōina ṭōn intluk hei kha Ammon jōr arahming Shimeath intinu sapa 
Zabad leh Moab jōr arahming Shimrith intinu sapa Jehozabad hei kha kae.) 

27Renghei Lekha Hri manchênna rabu shunga Joas sapa thuhming, ama dōina 
ṭongsân hei, ama’n heikhonga mo Bek-inn asak manther tina hei ka-om hei. 
Asapa Amaziah khan athlenga reng kachang jo. 

Thuhminghei Inhnina 25 

Judah Reng Amaziah 
(2 Rn 14.2–6) 

1Amaziah kha akum 25 atluk pha reng hongkachang, Jerusalema kum 29 vai 
aleirôn. Anu kha Jerusalema Jehoaddin kae. 

2Ama khan RŌNGPU tlaina ṭōn aleitlo, tâk-kha inkei-chio pum a aleitloa kae. 

3Ama khan kahnet a ratha aheinei pha, apa aleikathat ṭōnpui karônhei kha athat 
jo hei. 

4Achang inum ansahei chu leithat mak hei, tâk-kha Moses Dân a RŌNGPU ṭongpek 
kha ajuia kae khachu: “Ansahei ṭhena jâra annu leh anpa that mak sik hei kae, 
khana annu leh anpa ṭhena jâra ansa that mak sik hei kae; mihei hi ama ama set 
tlona rōk jâra that sik hei kae.” 

Edom Dōina Re 
(2 Rn 14.7) 

5Reng Amaziah khan Judah leh Benjamin phung mi rakip hei kha remi rup a 
asyem jo hei, anphung ṭhen et dungjuia, mi 1,000 leh 100 rup-hei hlamkakei et 
amatung hei. Hinahin pase kum 20 leh achungting seng invei jo hei, ankhenga 
300,000 hei kae. Anmani hi re sik a inrintak a aka-om, kasei leh pho hmangje 
akathem jo hei kha kae. 

6Hiva chunga, ama’n remi 100,000 Israel a inphut dangka akahrik kilograme 
3,400 apek heia aleineksa hei. 

7Tâk-kha sânkathem inkhat rengpa hneng kasea ahnenga ati, “Hiva Israel mihei 
hi ṭhōi mak hei roh. RŌNGPU’n hiva Sak tinga Rengram mihei hi ompui mak hei. 

8Anmani’n re shunga anmanhrat chet sik che tia namandon thei, tâk-kha retorna 
leh hmaimôkna pekna ratha kanei khachu Pathen kae, akinchu ama’n 
na’nrepuihei kha nang chunga mantorna amannei sik hei.” 

9Amaziah khan sânkathem hneng ader, “Khan chu anhnenga khaseng dangka 
kaleipek jo khachu heikhonga sik jo?” Sânkathem khan amasôn, “RŌNGPU’n 
khava kanek a apek male tor che!” 

10Khava jâra Amaziah khan aremi nek hei kha atir male jo hei, inna inlena sik a 
amanthei hei. Khan chu anmani inna inle jo heia Judah mipuihei chunga anhnuk 
kana hêr jo. 

11Amaziah khan malunga thouna aneia aremihei kha Chi Phaichama aṭhōi jo hei. 
Khana khan anmani re intuk heia Edom remi 10,000 anleithat hei 

12khana ahlop a 10,000 anleisur heia kae. Khava rehring surmihei kha Sela 
khōpuia hlungkare chunga anṭhōi heia khana khan annam mathlâk heia, khava 
thōia hlung chunga anmani kha anthatpet jo hei. 

13Khava shung senga khan Amaziah’n re shunga aleiṭhōimak Israel remihei khan 
Samaria leh Beth Horon kâra aka-om Judah khōpui heia re anleitlo joa mi 3,000 
anleithat hei, neinâk katamtak anleichom jo. 

14Amaziah khan Edomhei kha atorsō heia ahong inle pha khan chu, anmani 
milim ahei choi hei kha amatungsōt jo hei, akamuk jo hei, khana anhnenga bero 
aro joa kae. 

15Hivahin RŌNGPU kha ahnuk anmannat jo, khava jâra sânkathem Amaziah kha 
atir jo. Sânkathem khan ati jo, “Heisa mo ram hlop pathen, nang ratha neina 
inphut anmihei kapha akahuk tor mak hei kha nakamuk hei?” 

16Amaziah khan aṭong akhâra, “Heitik khana inphut mo nang hi rengpa mansena 
kanei sik a kantakadeisōt che? Naṭong hri bâng roh, achangmak inchu kathat sik 
che kae!” ati. Sânkathem kha kabâng jo, tâk-kha hivahi alahrisōt a kae, “Tûnchu 
nang in hiva rakip hi natloa khana kei mansena nadonmak jo jâra Pathen in nang 
manhmangna sik a amantluk jo ti hi kamanhret jo.” 

Israel Dōina Re 
(2 Rn 14.8–20) 

17Judah Reng Amaziah leh ama mansena kaneihei khan Israel chunga ṭōn 
mantlukna annei jo. Khava sōa ama’n Israel Reng, Jehoahaz sapa khana Jehu tupa 
Jehoas hnenga ṭong aleitir, re intlona sik a aleihri. 

18Jehoas khan hiva masônna hi Amaziah hneng aleitir, “Pha khat a Lebanon 
Tlâng heia rahlingbuk inkhat in cedar kung inkhat hneng ṭong aleitir: ‘Nasanu 

kha kei sapa hnenga ompui sik a apek roh.’ Ramsha inkhat kahonga rahlingbuk 
kha achōn rachi jo. 

19Tûnchu Amaziah, Edomhei nator hei jâra nang inlensak che, tâk-kha kahri pek 
che kae na-inna omhnâm roh. Heisa mo inrengna kha namajōr ṭhak? Khava khan 
nang leh namipuihei sik a inrengna rōk ahei rôn sōt sik.” 

20Tâk-kha Amaziah khan ṭong kha leirangei mak a kae. Amaziah hmaimôk sik 
kha Pathen lungdo kae jo, ajârchu ama’n Edomhei limsyem akamuk a kae. 

21Khava jâra Israel Reng Jehoas kha Judah Reng Amaziah re dōina vakase jo. 
Anmani Judah ram a Beth Shemes a intō hei, 

22Judea remihei kha antor jo hei, khana remihei kha an-innting katlânsōt jo hei. 

23Jehoas khan Amaziah kha asur joa Jerusalema aṭhōi jo. Khava pha ama’n 
khōpui bang Ephraim Kot a inphut Arakir Kot katlunga, metre 200 kaseia asuk 
mathlâk jo. 

24Bek-inn shunga sana leh dangka, Obed Edom sōnhei tahrung Bek-inn shunga 
hmangchâk-hei, khana reng-innpuia karōi achomsōt hei kha Samariating achoi 
jo hei. Ama’n rehring surmi aṭhōisa heia kae. 

25Judah Reng Amaziah khan Israel Reng Jehoas kha kum 15 hringsei kasôt akhea 
kae. 

26Amaziah’n aleitlo rakip, avai rônna a’nphut a inphut achaina katlunga Judah 

leh Israel Renghei Thuhming Rabu a inzet a kae. 

27RŌNGPU dōina re aleitlo pha khana inphut, Jerusalema ama chunga lungthim 
tlona leika-om joa kae. Achaina ama Lachish khōpuia katlân jo, kha’num 
a’nrepuihei khan anjuia anthat a kae. 

28Akalōng kha Jerusalema shakor chunga anchoia, David khōpuia renghei thlâna 
anvûm jo. 

Thuhminghei Inhnina 26 

Judah Reng Uzziah 
(2 Rn 14.21; 22; 15.1–7) 

1Judah mipui rakip in Amaziah sapa kum 16 akatluk jo Uzziah kha apa kathlenga 
reng sik a ankadei jo. 

(2Uzziah khan Elah khōpui ahlō nôk a asyem manther kha Amaziah thisōa kae.) 

3Uzziah khan akum 16 atluk a reng hongkachang, ama’n Jerusalema kum 52 vai 
aleirôn. Anu kha Jerusalema Jecoliah kae. 

4Apa omchen ajuia, ama’n RŌNGPU tlaina aleitloa kae. 

5Ama beklanga mansena kaneipa Zechariah ahring lai seng chu 
ama’n RŌNGPU kha taksentak a arazen Pathen in mahâmṭhat apek a kae. 

6Uzziah khan Philistihei dōina re aleitlo. Ama’n Gath, Jamnia khana Ashdod 
khōpuihei bang avōk khōipek hei khana Ashdod hnenga leh Philisti ram ralak a 
rekur tukkhum khōpui asyemsōt hei. 

7Pathen in Philistihei, Gurbaal a aka-om Arab-hei, khana Meunihei torna sik a 
ale’nthōpuia kae. 

8Ammon he’n Uzziah hnenga ramsêrṭhei anleipek, khana ama kha ratha aneihêr 
joa Egypt katlunga arahming leikase. 

9Uzziah khan Jerusalema Arakir Kot a, Phaicham Kot a, khana bang rakir heia 
ber inshâng aleisyem heia rekur kha amanhnet chet a kae. 

10Ramhâng heia rekur tukkhumna berte inshâng amatung hei khana tuikhur 
amankhōr hei, ajârchu tlaitlâk hmebung leh phaicham heia ran katamtak anei 
heia kae. Ajârchu hlei leh be thlōna aratha kahrok a mipuihei hneng hmebunghei 
leh ram thai omna vomhrui rahōn anthōna sik a amathok hei. 

11Ama’n re katlo sik a’ntlukdek remi katamtak anei hei. Khava mazet manhlutna 
lekha kha rengpa ṭōnkarôn mi Hananiah ensuina thōia, ama lekha inzet Jeiel leh 
Maaseiah he’n anda heia kae. 

12Remihei kha ṭōnkarôn 2,600 he’n hlam ankei hei. 

13Anmani thōia rengpa inrepuihei chunga kahrângtak a a’ntukpui tor sik remi 
307,500 ka-om hei. 

14Uzziah khan remihei hneng pho, kasei, lukhu, revon, sai leh the, saiphi sik a 
saihlung apek hei. 

15Jerusalema ama hmangchâk ther kasyem he’n ber inshâng heia leh khōpui 
bang rakir heia inphut kâpsōt sik a the hei leh hlung kalen anleisyem hei. Ama 
rahming hmuntina inthang jo, ama kha Pathena inphut inthōpuina achen jâra 
ratha ahongnei hêr jo. 

Inlensak jâra Uzziah Karâkna 
16Tâk-kha Reng Uzziah kha ratha aheinei jo pha, ama kha ṭong heirangei mak jo, 
khava khan ama tlâksukna amannei jo. Ama’n Bek-inn shunga kasea bero 
maichâma bero rona sik atloa apathen RŌNGPU kha ahnōise jo. 

17Thempu Azariah kha thempu ratha kanei leh ngarsōna kanei 80 he’n anjuia 
rengpa kha 

18 khâmna sik a anleijui. Anmani’n anti, “Uzziah! Nang in RŌNGPU hnenga bero 
rona sik a ratha neimak che. Aaron a inphut sōn leh pâr thempu rōk hei kha 
khava tlona sik a manthengsōt hei kae. Hiva hmun intheng hi dahlon roh. Nang 

in RŌNGPU Pathen kha nasuk manbōi jo, nang in ama mahâmṭhatna chenmak jo 
che.” 

19Uzziah kha Bek-inn shunga bero maichâm hnenga bero rona kōklei amatua 
leika-om. Ama’n thempuhei chunga ahnuk hongkana jo, khava phatak a khan 
vunnat kasetak amachea hongkachu joa kae. 

20Azariah leh thempu ralak-hei kha ṭitpum a rengpa mache kha anlei en khana 
Bek-inn kha rumhrat tak a amandahlon jo. Inranga kasōksōt jo, 
ajârchu RŌNGPU’n karâkna apek joa kae. 

21Rn Uzziah kha ahringkhō katlung bit a anat jâra khan beklanga intheng mak jo. 
Bek-inn shunga hlut tor loa, ama abinga inna ka-om jo, ṭōn rakip heite tlomak jo, 
hiva shunga asapa Jotham in ram vai kha arôn jo. 

22Amoz sapa Isaiah thempu khan Reng Uzziah vairôn laia aleitlo ralak rakip 
aleimazet a kae. 

23Uzziah kha kathi jo khana renghei thlân hmun a anhre jo, tâk-kha ama kha 
natse arôn jâra renghei thlân shunga chu hremak jo hei. Asapa Jotham khan 
athlenga reng kachang jo. 

Thuhminghei Inhnina 27 

Judah Reng Jotham 
(2 Rn 15.32–38) 

1Jotham kha akum 25 atluk pha reng hongkachang, Jerusalema kum 16 vai 
aleirôn. Anu kha Zadok sanu Jerusha kae. 

2Ama’n apa kapōa RŌNGPU tlaina aleitlo: tâk-kha apa kapōa Bek-inn shunga bero 
chu leiro mak a kae. Kha’num mipuihei chu setna anleitlo ṭhak a kae. 

3Bek-inna Sak-kot kasaksōt khana Ophel inti hmun a Jerusalem rajeia khōpui 
bang inseisa kha Jotham hi kae. 

4Judah tlâng chung heia khōpui asyem hei, khana ratu shunga rekurhei leh ber 
inshâng amatung hei. 

5Ammon rengpa leh aremihei dōina re aleitlo khana aleitor hei. Ammonhei kha 
rumhrat tak a kum 3 ramsêrṭhei aman pek hei: dangka kilograme 3,400, gehu 
ton 1,000, bunim ton 1,000. 

6Jotham kha ratha ahongnei jo ajârchu ama’n apathen RŌNGPU kha taksentak a 
ajuia kae. 

7Jotham vairônna omchen ralak, ama re tlo, ama ṭōn mantlukna akhenga Israel 

leh Judah Renghei Thuhming Rabu a inzet heia kae. 

8Jotham kha reng ahongchang pha, akum 25 katluk jo, Jerusalema kum 16 vai 
aleirôna kae. 

9Ama kathia David khōpuia anhre jo khana asapa Ahaz khan athlenga reng 
kachang jo. 

Thuhminghei Inhnina 28 

Judah Reng Ahaz 
(2 Rn 16.1–4) 

1Ahaz kha akum 25 atluk pha reng hongkachang, Jerusalema kum 16 reng 
kachanga kae. Ama khan apusōn Reng David omchen juimak a khava kanek 
a RŌNGPU tlai makna jôk aleitlo, 

2Israel renghei omchen aleijuia kae. Ama’n thir vânga Baal limsyem anei hei, 

3Hinnom Phaichama bero aleiro hei, Israel he’n hmating re anhei jōn pha ram 
shunga inphut RŌNGPU’n aleihnongsōt mihei omchen kha ajuia, limhei hnenga 
asapahei inthoina aleinei hei. 

4Khōvelhei kamukna hmunhei, hmebung chunga, thingkung hnōi heia Ahaz 
khan inthoina leh bero ro mankhutna anei hei. 

Syria leh Israelhei Re 
(2 Rn 16.5) 

5-6 Reng Ahaz khan setna atlo jâra, apathen RŌNGPU’n Syria rengpa kha mantorna 
amanneia Judea mi katamtak Damascus a khummia aleiṭhōi hei. Khana RŌNGPU’n 
Israel reng, Remaliah sapa Peka khan Ahaz kha amantora Judea remi 
kahrângpen 120,000 hei ni khat a anleithat heia kae. Anpu sōnhei 
Pathen, RŌNGPU’n hiva omchen kasōk sik hi amanṭhat, ajârchu Judah mipuihei 
khan ama kha anleidahlon joa kae. 

7Israel remi arahming Zichri intipa khan Reng Ahaz sapa Maaseiah, reng-innpui 
ka-ensuipa Azrikam khana rengpa remi hlamkakei inhnina Elkana hei kha 
aleithat hei. 

8Judeahei kha an-innshung sōkpui anchangjen ravâng, Israel remihei khan 
nuhmei leh naipang khum mi sik a 200,000 anleisur hei khana chomsōt karōi 
katamtak hei kha leh Samariating anleiṭhōi jo hei. 

Sânkathem Oded 
9Oded inti RŌNGPU sânkathem inkhat Samaria khōpuia leika-om. Ama’n Israel 
remihei khan Judea khum mihei kha anheiṭhōi heia khōpui anhlut sik ting khan 
avaratō heia avahri, “Nanpu sōnhei Pathen RŌNGPU’n Judah hei chunga ahnuknat 
a nangni amantor chei kae, tâk-kha nangni’n rahe kasetak a nantathat hei kha 
ama’n athei jo. 

10Khana tûnchu nuhmei leh pase nansōk manchang sik a nanrei jo hei. 
Nangni’num nan-Pathen RŌNGPU dōina setna nantlo jo ti hi manhret mak chei 
mo? 

11Kaṭong rangei ruh! Hiva khum mihei hi nansōpuihei kae. Sesōt hei rasoh, 
achangmak inchu RŌNGPU’n ahnuknat a karâkna apek sik cheia kae.” 

12Sak tinga Rengram a hlamkakei 4 hei, Jehohanan sapa Azariah, Meshillemoth 
sapa Berechiah, Shallum sapa Jehizkiah, khana Hadlai sapa Amasa hei hinum 
remihei ṭōntlo kha leihnōm mak heia kae. 

13Anmani’n anti, “Khava khum mihei kha hin heiṭhōi mak hei ruh! 
Eini’n RŌNGPU dōina setna nitlodek jo, eini karâkna sik a katluk a ahnuk 
nimannat jo. Tûnhin niṭhena kha avea manpungna sik a nanmadu jo,” 

14Khava sōa remihei khan rehring surmihei leh ankarōi heichomsōt hei kha 
mipuihei leh anhlam kakeihei hneng anpek manhlut jo hei, 

15khana ankarōi heichomsōt khana inphut khum mihei hneng pōn leh der 
ankapek sik a mi 4 anleikadei hei. Anmani tanei sik a pōn leh der, kekōk khana 
sâk leh in, khana antak intônna kano sik a olive thai katluk a anleipek hei. Ankea 
akalôntor mak hei khan shakōrtung anmanchōng hei, khana khum mi rakip hei 
kha Judea ramṭhen Jericho, kahno khōpuia anṭhōi male jo hei. Khava sōa 
Israelhei kha an-inn Samaria a inle jo hei. 

Ahaz in Assyriahei hneng Inthōpuina Ader 
(2 Rn 16.7–9) 

16-17Edom he’n Judah hei chunga re anleisō nôk heia rehringa mi katamtak 
anleisur hei, khava jâra Reng Ahaz khan Assyria rengkalen Tiglath Pileser hneng 
inthōpuina ahei tirna sik aleider. 

18Hiva phatak a hin Philisti he’n tlaitlâk bungkung leh thlang tinga Judah ram a 
re anleisō jo. Anmani’n Beth Shemes, Aijalon khana Gederoth khōpuihei leh 
Socoh, Timnah khana Gimzo khōpuihei leh ankhōte hei anhlō jo hei khana ahei 
tik a sik a khō anvât jo. 

19Judah Reng Ahaz khan amipuihei raṭha neina kha donmak a khana RŌNGPU kha 
ahnōise jâra, RŌNGPU’n Judah chunga inrengna kha ahei rôna kae. 

20Assyria rengkalen khan Ahaz kha abôm sik kanek a, aleidōia ahnenga inrengna 
aleipek a kae. 

21Khava sik jâra Ahaz khan Bek-inna, reng-innpuia, mipui hlamkakeihei inna 
inphut sana akhôm mantûp a rengkalen hneng aleipek, tâk-kha khava kha’m 
hnemdek mak a kae. 

Ahaz Setnahei 

22Ama kha inrengna’n ahlō chet-chet jo pha, Ahaz intipa khan RŌNGPU dōina 
setna kha atlosa chet-chet joa kae. 

23Ama’n ama kator, Syria pathenhei hnenga inthoina aleitōk heia kae. Ama’n ati, 
“Syria pathen he’n Syria renghei a’nthōpui hei, khava jâra ke’n inthoina kapek 
he’nchu, kei um an-inthōpui khâk sik eng.” Hiva tlona hin ama leh ajât-hei 
chunga inrengna ahei rôn joa kae. 

24Hiva chung nôk a, ama’n Bek-inn hmangchâk rakip alosōt a avōk mannōi jo hei. 
Bek-inn kha akam joa Jerusalema hmuntina maichâm asyem manphut jo hei. 

25Judah ram shunga khōpui leh khōte rakip a, ram hlop pathenhei hnenga bero 
ro mankhutna sik a khōvel kamukna hmun asyemsōt heia kae. Hing’hin ama 
bing chunga apusōnhei Pathen, RŌNGPU hnuk natna kha ahei rôna kae. 

26Ama vairôn shunga omchen kasōk rakip aphutna inphut achaina 
katlung Judah leh Israel Renghei Thuhming Rabu shunga inzet a kae. 

27Reng Ahaz kha kathi jo khana Jerusalema anhre jo, tâk renghei thlâna chu 
changmak. Ama sapa Hezekiah khan athlenga reng kachang jo. 

Thuhminghei Inhnina 29 

Judah Reng Hezekiah 
(2 Rn 18.1–3) 

1Hezekiah kha akum 25 atluk pha Judah reng hongkachang, khana ama’n 
Jerusalem kha kum 29 vai aleirôn. Ama nu kha Zechariah sanu Abijah kae. 

2Apusōn David omchen kha ajuia, ama’n RŌNGPU tlaina aleitloa kae. 

Bek-inn Mantheng sōtna 
3Hezekiah khan reng ahong changna kum a thla hmakakei shunga, Bek-inn 
kekot-hei kha amahlâng nôk jo hei khana asyem manther jo hei. 

4Ama’n thempu leh Levi rup khat hei Bek-inn nisōtinga lâmtea amantûp hei 

5khana khan anhnenga ṭong ahri pek hei. Ama’n ati, “Levi nangni nanbinga 
intheng sōtna nantatlo sik kae khana RŌNGPU, nanpu sōnhei Pathen Bek-inn kha 
manthengna nantatlo sik kae. Bek-inn bukna akachang neinâk rakip kha losōt 
hei ruh. 

6Nipusōnhei kha RŌNGPU ni-Pathen hnenga taksenthei leichang mak hei khana 
ama madu makna kha anleitloa kae. Ama omna hmun kha anmani’n donmak 
heia hnung ansungsia kae. 

7Anmani’n Bek-inn kot-hei kha ankama, thaihmei kha anhip that hei, bero romak 
hei khana Israel Pathen Bek-inna ro-inthoina tlomak heia kae. 

8Hiva jâra hin RŌNGPU kha Judah leh Jerusalem chunga ahnuk kana jo, khana 
anhnenga aheitlo omchen khan mi rakip lung natna leh inpirna amannei jo hei. 

9Nipahei kha re shunga anleithat hei, ninuhmei leh nisahei kha rehringa anleikei 
hei. 

10“Tûnchu nichunga ahnuk anat makna sik a, ke’n Israelhei Pathen RŌNGPU leh 
intepna nei sik a intluk jo eng. 

11Kasapahei, pha manhmang mak ruh. RŌNGPU’n ahnenga bero karo sik leh 
kamukna heia mipui hlamkakei sik a akadeisōt chei kha nangni kae.” 

12-14Hiva Levihei hi khana khan leika-om hei: Kohath phungṭhena inphut, 
Amasai sapa Mahath leh Azariah sapa Joel Merari phungṭhena inphut, Abdi sapa 
Kish leh Jehallelel sapa Azariah Gershon phungṭhena inphut, Zimma sapa Joa leh 
Joa sapa Eden Elizaphan phungṭhena inphut, Shimri leh Jeuel, Asaph 
phungṭhena inphut, Zechariah leh Mattaniah Heman phungṭhena inphut, Jehuel 
leh Shimei Jeduthun phungṭhena inphut, Shemaiah leh Uzziel, hiseng. 

15Hiva mihei hin anloi Levihei kha anmantûp heia ankhenga beklanga intheng 
sōtna anneia kae. Khava sōa, antatlo sik a reng in ṭong apek hei 
kapōa, RŌNGPU Dân dungjuia, Bek-inn kha beklanga manthengna anphut jo. 

16Thempuhei khan Bek-inn manthengna sik a kahlut heia beklanga a’nthengmak 
rakip kha Bek-inn sumpuk a ankeisōt hei. Khana inphut Levihei khan akhenga 
Kidron Phaichama anvathak jo hei. 

17Ṭōn kha thla hmakakeia kani hmakakei ning a’nphut a akhenga ni 8 tluk ning 
Bek-inn hlutna innden inveisana anleichai jo. Khava sōa abân ni 8 nôk ṭōn 
anleitloa athla shunga ni 16 katlunga, kamukna sik a Bek-inn syemna inṭang hei. 

Bek-inn avea Tōkna 
18Levihei khan Reng Hezekiah hneng hiva thangkōina hi anleinei: “Bek-inn 
akhenga, ro-inthoina maichâm leh buhlom intheng dana dokhâng khana khahei 
hmangchâk rakip beklanga mantheng sōtna kha kanchai jo. 

19Reng Ahaz in Pathen hneng taksenthei achang makna pha shunga aleichoisōt 
hmangchâk rakip hei kha’m kahei choi male jo hei, khana avea kantōk manther 
jo hei. Khavakha RŌNGPU maichâm hmaikunga a’ntlo kae.” 

20Insumlo jen a Reng Hezekiah khan khōpui shunga hlamkakeihei kha amantûp 
heia, ankhengpet a Bek-inna leikase hei. 

21Rn innshunghei leh Judah mipuihei setna losōtna sik leh Bek-inn mantheng 
sōtna tōkna inkhat a, sehratche 7, kemōng 7, kemōngte 7, khana ke 7 anleikei hei. 
Rengpa khan Aaron sōn thempuhei hneng ranhei kha maichâm chunga inthoina 
tōkna sik a amanthei hei. 

22Thempuhei khan sehratchehei kha hmatak a anthat hei, abânna kemōnghei, 
kemōngte hei khana inthoina rakip a thisen kha maichâm chunga ankathinga 
kae. 

23Achaina ke kha rengpa leh kamukna kaneihei hneng ankei heia anmani’n 
anchunga ankut vâng anmajui hei. 

24Khava sōa thempu he’n kehei kha anthat sik hei khana anthisen kha maichâm 
chunga mipui rakip hei setna losōtna sik a inthoina thisen kha ansun mathlâk 
sik, ajârchu rengpa khan Israel pumpui sik a ro-inthoina leh set-inthoina neina 
sik a ṭong pekna aleinei heia kae. 

25 RŌNGPU’n Reng David hnenga, reng sânkathem Gad leh Nathan heia inphut 
mansena aleinei kha rengpa hin aleijuia kae; Levihei kha, Reng David in 
aleihmang hei 

26serângdâr leh sumkutben inthōa Bek-inna amatung hei. 

27Ro-inthoina sik a tōkna sik a Hezekiah khan ṭong apek hei; tōkna kha anphut 
pha, mipui he’n RŌNGPU manpâkna hla ansak a, mahring inhring he’n pengkun 
leh hmangchâk rakip antum sik hei. 

28Khana aka-om mi rakip in kamukna kha invei sik hei, inthoina kha ro manchai 
mak kârseng hlasakna leh mahring kanei rakip kha anmanjom sik a kae. 

29Khava sōa Reng Hezekiah leh mipuihei khan inkun heia Pathen ankamuk sik. 

30Rengpa leh jât hlamkakeihei khan Levihei hneng David leh sânkathem Asaph 
talei sun RŌNGPU choi ka-ânna hla ansakna sik a anmanthei hei. Khava jâra mi 
rakip in inkun heia inpâktak a hla ansak a Pathen ankamuk a kae. 

31Hezekiah khan mipui hnenga ahri, “Tûnchu nangni beklanga intheng jo 
chei, RŌNGPU hnenga manpâkna tōkna inkhat a inthoina kha heichoi jo ruh.” 
Aṭong kha anjuia, anmani ṭhahrep he’num roa tōkna inthoina sik a ranhei kha 
pek hnōmtak a anheikei hei. 

32Anmani’n sehratche 70, kemōng 100, kemōngte 200 RŌNGPU sik aro-inthoina 
sik anheikei hei; 

33anmani’n mipui inthoina antasâk sik a sehratche 600 khana kemōng 3,000 
anhei keisa hei. 

34Hiva ranhei kathat sik a thempu katluk a anleiom mak jâra, ṭōn kha a’nchaimak 
kârseng Levi he’n anlei inthōpui hei. Khava sōa, thempu katamtak in beklanga 
intheng sōtna anleitloa kae. (Thempuhei kanek a Levi he’n beklanga intheng 
sōtna hi taksen theitak a anleinit a kae.) 

35Pumroa inthoina tōkna chunga hin, mipuihei sâkna sik a, inthoina inphut 
sathai rona sik leh ro-inthoina shunga a’ntōksa juhei sunna kha thempuhei 
tatlosa sik ṭōnhei kae. Khang’khan Bek-inna kamukna kha anphut nôk jo. 

36Reng Hezekiah leh mipuihei kha inpâk jo hei, ajârchu hiva rakip hi inranga 
tlosōtna sik a Pathen in a’nthōpui heia kae. 

Thuhminghei Inhnina 30 

Rakan Kût Mantlukna 
1-3 Khava thla hmakakei shunga khan mipui he’n Rakan Kût kha aphahrep a 
nittor mak jo hei, ajârchu thempuhei anja katluk a beklanga intheng sōtna 
neimak jo hei khana mipuihei Jerusalema akatamtak intûp mak heia kae. Khava 
jâra khan Reng Hezekiah leh aṭōn karônhei khana Jerusalema mipuihei khan 
abânna thla shunga nit sik a inhnōmtō jo hei, khana rengpa khan Israel leh Judah 
mipuihei hnenga ṭong amanrôn jo hei. Ephraim leh Manasseh phunghei hnenga 
khôk saktak a chithi atira, Jerusalem Bek-inna Israelhei Pathen, RŌNGPU kajana 
Rakan Kût nitna anhongna sik a aleibek hei. 

4Rengpa leh mipuihei kha anṭōn mantlukna chunga leikatlai hei, 

5khava jâra sak tinga Dan a inphut thlâng tinga Beersheba katlunga Jerusalema 
anhong leh Dân dungjuia Rakan Kût annitna sik khana hmalaia kanek a mipui 
antampenna sik a Israel mi rakip anleibek hei. 

6Rengpa leh aṭōn karônhei ṭongpekna dungjuia tirlehei khan Judah leh Israel 
pumpuia hiva bekna ṭong hi anchoia kase jo hei: “Israel mipuihei, nangni 
Assyriahei ram hlōna shunga inphut kahringsōt jo chei. Tûnchu Abraham, Isaac, 
leh Jacob RŌNGPU hnenga he’nle ruh, khana ama’m nanhnenga he’nle sik a kae. 

7Nanpu sōnhei leh nan-Israel u leh naihei, an-Pathen RŌNGPU hnenga ṭong 
kajuimak hei kha pōmak hei ruh. Nantahmu jo kapōa, ama’n inhnaktak a 
karâkna apek heia kae. 

8Anmani kapōa ṭong inngeimak changmak ruh, tâk-kha RŌNGPU kha jui 
ruh. RŌNGPU nan-Pathen in ahei tik a sik amanthengsōt Jerusalem Bek-inna hong 
ruh, khana nanchunga ahnuk anat nôk makna sik a kamuk ruh. 

9Nangni’n RŌNGPU hneng nanhong inle’nchu, khava nan-u leh nannaihei kha 
rehringa ankaṭhōi hei khan lungset anrôn heia innting anheitir male sik hei. Nan-
Pathen RŌNGPU kha lungset marit kathem kae, ahnenga nan-in le’nchu ama’n 
arahlâng sik chei.” 

10Tirlehei khan Ephraim leh Manasseh phunghei ramṭhen rakip a, sak tinga 
Zebulun phunghei katlunga kase hei, tâk mipui he’n anmanuisō hei khana sem 
anmanlo hei. 

11Kha’num, Asher, Manasseh leh Zebulun phung heia inphut ṭhahrep hei chu 
Jerusalema hong sik a anmadu. 

12Pathen inum Judah shunga ṭōn aheitloa khana mipuihei kha rengpa leh aṭōn 
karônhei ṭongpek anjuia Pathen lungdo tlona sik an-intlukna chunga khan 
inchuntheina amannei heia kae. 

Rakan Kût Nitna 
13Che philo Buhlom Revei nitna sik a thla 2 changna khan Jerusalema mipui 
katamtak hong intûp jo hei. 

14Jerusalema inthoina leh bero rona ale’nhmang maichâmhei kha anlosōt heia 
Kidron Phaichama anvahlonsōt jo hei. 

15Khana khava thla kani 14 ning khan Rakan Kût sik a kemōngte anleithat hei. 
Beklanga a’nthengmak thempu leh Levihei kha inzak hêr heia 
anbinga RŌNGPU hnenga inthengsōt jo hei, khantō khan Bek-inn shunga ro-
inthoina antōk tor jo. 

16Anmani kha Pathen mi, Moses Dân mansena dungjuia Bek-inn shunga hmun 
anhlōa kae. Levihei khan inthoina thisen kha thempuhei hneng anpek heia 
maichâm chunga ankathing thlōna kae. 

17Ajârchu mi katamtak beklanga intheng mak hei, Rakan Kût kemōnghei kha 
thattor mak hei, khava jâra anmani sik a Levihei khan antlo pek hei khana 
kemōnghei kha RŌNGPU hnenga tōkna anneipek heia kae. 

18Hiva chunga, mi katamtak Ephraim, Manasseh, Issachar khana Zebulun 
phunga inphut he’nchu beklanga intheng sōtna kha leitlo mak hei, khava jâra 
Rakan Kût kha angaitak a leinit mak hei. Anmani sik a hiva derna hi Reng 
Hezekiah khan atōkpek hei: 

19“O RŌNGPU, kanpu sōnhei Pathen, nang ṭhatna vânga khan hiva malung 
pumpuia nang inmuk hei hi, beklanga inthengna annei mak inum rangei 
mandam hei roh.” 

20Hezekiah derna kha RŌNGPU’n amasôn pek; mipuihei kha arangei mandam hei 
khana suk manset mak hei. 

21Jerusalema a’ntûp mipuihei khan ni 7 Che philo Buhlom Revei kha inpâktak a 
annit a ani katai Levihei leh thempuhei khan anratha neina rakip a RŌNGPU kha 
anchoi ka-ânna kae. 

22Levihei khan RŌNGPU kamukna kha kasing tak a hlam ansât jâra Hezekiah khan 
aleimanpâk hei. 

Inhni tlukna Nitna 

Anpu sōnhei Pathen RŌNGPU manpâkna inthoina antōkna shunga ni 7 kha 
athleng jo pha 

23anmani ankhenga ni 7 inkhat nôk nitsa sik a intluk jo hei. Khanga inpâktak a 
anleinit jo. 

24Reng Hezekiah khan mipui sik a sehratche 1,000 leh kemōng 7,000 that sik leh 
sâk sik a aleitōk, khana ṭōnkarônhei khan sehratche 1,000 leh kemōng 10,000 
anleipeksa hei. Thempu katamtak beklanga intheng sōtna anleineia kae. 

25Khava jâra mi rakip le’npâk jo hei, Judah mihei, thempuhei, Levihei, sak tinga 
akahong mipuihei khana Israel leh Judah ram shunga aka-omthang jo ram hlop 
mihei seng. 

26Jerusalem khōpui kha inpâk na’n kasip jo, ajârchu hinghiva hi David sapa Reng 
Solomon pha khana inphut leisōk hêrmak a kae. 

27Thempu leh Levihei khan mipui sik a mahâmṭhatna RŌNGPU hneng anleider. 
Marvâna a-inna inphut Pathen khan anderna kha athei pek hei khana arahlâng 
heia kae. 

Thuhminghei Inhnina 31 

Hezekiah’n Beklang Hringkhōa Asyem manther 
1Revei kha a’nchaisō pha, Israel mipui rakip in Judah ram shunga khōpui rakip 
a vakase heia hlung kachohei anvōkkhōi hei, pathennu Asherah limhei antuktan 
hei, khana khōvelhei maichâm leh kamukna hmunhei ansuk manhmang hei. 
Anmani’n khang’khan Judah, Benjamin, Ephraim leh Manasseh ramṭhen rakip a 
anleitlo; khava sōa anmani ankhenga inna hong inle hei. 

2Rn Hezekiah khan thempu leh Levihei inloikhômna aleiphut, hiva shunga hin 
anmani inkhat et in ṭōn matu sik anleinei. Hiva shunga hin ro-inthoina leh 
inloikhômna tōkna, Bek-inna kamukna inveisa sik khana Bek-inna ahlop-hlop 
amanpâkna leh achoi ka-ânna nei sik hei hi kae. 

3Ama kemōng rup leh serup heia inphut ani kataia jîngkâr khōhleia ro-inthoina 
sik a, Châmhngat kani, Thlather ninga leh revei ralak sik a, RŌNGPU Dân tarangei 
dungjuia ran aleitōk hei. 

4 Khava chunga, rengpa’n Jerusalema mipuihei hneng thempuhei leh Levi 
he’n RŌNGPU Dân rangeina dungjuia anpha kha a’ntōksōt torna sik a, anmani 
chen sik a tōknahei kha anhei choina sik a amanthei hei. 

5Ṭong kha amasō lim leh, Israel mipuihei khan anmani hmuchi, ju, olive thai, 
khōihning leh anhlei karahei akaṭhapen kutchoi kha anheichoi hei, khana 
antanei seng sem sôma inkhat kha’m anheichoisa hei. 

6Judah khōpuia aka-om mipui rakip in ansehei, kemōnghei sem sôma inkhat 
anheichoi hei, khana anmani’n kutchoi katamtatak RŌNGPU an-Pathen hnenga 
tōk sik hei kha anheichoi hei. 

7Kutchoihei kha thla 3 changna heikatlung hei khana khahei manbukna kha thla 
4na katlunga antlo manjōm. 

8Reng Hezekiah leh aṭōn karônhei khan khangtuk katam pekna kha anhmu pha, 
anmani’n RŌNGPU leh ami Israelhei chunga amanpâk heia kae. 

9Rengpa khan hiva kutchoi chunga thempuhei leh Levihei hneng ṭong ahri pek 
hei, 

10khana Zadok sōn Azariah Thempu Kalen in ahnenga ahri, “Mipui he’n 
ankutchoi kha Bek-inna anheichoi manphut jo jâra sâk leh in katluk set jo khana 
akatamtak inhlei jo. RŌNGPU’n amihei mahâmṭhat apek hei jâra hihei seng hi 
nichen jo kae.” 

11Rengpa ṭongpek a anmani’n Bek-inn hnenga karōi bukna ansyem jo 

12khana khava shunga kutchoihei leh sem sôm rakip kha kaṭhatak a dana sik a 
anthōn manhlut hei. Levi arahming Conaniah intipa kha khava ka-ensuia anda 
khana anaipa Shimei kha ama inthōpui sik a ankadei. 

13Anmani thōia ṭōn katlo sik a Levi 10 annganse hei: Jehiel, Azazia, Nahath, 
Asahel, Jerimoth, Jozabad, Eliel, Ismakhia, Mahath, khana Benaiah. Hihei rakip hi 
Reng Hezekiah leh Thempu Kalen Azariah hei ratha neina thōia a’ntlo hei kae. 

14Levi mi, Imna sapa Kore, Bek-inn Nisō Kekot kahrunga lu kachingpa 
kha RŌNGPU hnenga kutchoi tōkna neinâk inhlâng sik leh akasem sik a manngan 
kae. 

15Thempuhei omna khōpui ralak-heia, Levi ralak he’n hiva ṭōnna hin malung 
inthengtak a inthōpuina anpek a kae: anmani kha Eden, Miniamin, Jeshua, 
Shemaiah, Amariah, khana Shecaniah hei hi kae. Anmani hin thlai kha ansap 
changpui Levihei hneng anṭōn matuna dungjuia in-anghrep a ansempek heia 
kae, 

16hivahi anphung ṭhen dungjuia semna khachu changmak. Anmani hin pase 
rakip kum 30 katluk jo leh akakhe seng hnenga anṭōn matu dungjuia ani katai 
Bek-inna ṭōnkarônhei kha chen anpek heia kae. 

17Thempuhei hi anphung ṭhen dungjuia ṭōn anpek hei, khana Levihei hi kum 20 
leh achung senghei kha ruprup a ṭōn anpek hei. 

18Anmani annuhmei, ansahei khana antamanhring rakip hei kha leh ankhenga 
rahming ankhum manhlut hei, ajârchu anmani hi pha rakip a anṭōn intheng kha 
tlosōtna sik a inrin ṭhak a an-omna sik a kae. 

19Aaron sōnhei hnenga a’npek khōpui heia achangmak leh khava khōpuihei 
ramhâng heia aka-om thempuhei kâra, thempu innshunga pase rakip hnenga leh 
Levi phungṭhen rahming inzet rakip hei hnenga thlai kasem a a’nṭang sik a 
nganse mi leika-om hei. 

20Judah pumpui shunga, Reng Hezekiah khan akadik leh apathen RŌNGPU tlaina 
kha aleitloa kae. 

21Ama khan hmesōna anei, ajârchu ama’n Bek-inn leh Dân juina sik aleitlo rakip, 
apathen hneng pui katluk a ṭong juina leh kamukna malunga aleitlo heia kae. 

Thuhminghei Inhnina 32 

Jerusalema Assyriahei Maṭhitna 
(2 Rn 18.13–37; 19.14–19,35–37; Is 36.1–22; 37.8–38) 

1Rn Hezekiah’n RŌNGPU kha taksentak a arazenna omchen khaseng asōksōa, 
Assyria rengkalen Sennacherib khan Judah chunga re aheisō jo. Rekur tukkhum 
khōpuihei kha akekhum jo hei khana aremihei kha khōpui bang anvōkkhōi hei 
leh anhlutna sik a ṭong apek jo hei. 

2Sennacherib khan Jerusalem katlung buhlu sik a intluk jo ti kha Hezekiah khan 
ahmu sōt jo pha, 

3-4khana Assyria he’n Jerusalem hnenga anheitlung pha tui in sik anhmu makna 
sik a khōpui vângtinga tui lōngna dung kha tingtan sik a ama leh ama aṭōn 
karônhei khan intluk jo hei. Ṭōnkarônhei khan mi katamtak anṭhōisōt heia 
tuiripût rakip a tui ahei sōk makna sik a antingtan jo hei. 

5Rengpa khan khōpui banghei, achunga ber inshâng hei asyem manther heia 
khana vâng intong bang asyem heia khōpui hrungna kha amanhnetdet a kae. 
Khava chunga, ama’n Jerusalem inn marō nisōtinga, ralei pi kasiptak a dengna 
chunga a’nsak rekurhei kha asyem manther hei. Ama’n kasei leh pho katamtak 
anei hei. 

6Ama’n khōpui shunga pase rakip rehlam kakeihei thōia ada hei khana anmani 
kha khōpui kekot a ramhâng tetlânga amantûp hei. Ama’n anhnenga ati, 

7“Intluk ruh khana inngamna nei ruh, khana Assyria rengkalen achangmak leh 
aremi heiṭhōi hei kha ṭitmak hei ruh. Ama’n ratha anei kanek a eini’n ratha 
nineichet a kae. 

8Ama’n mihring ratha anei, tâk-kha eini chu nire katuk sik a RŌNGPU ni-Pathen 
kha ninei.” Mipuihei kha hiva anrengpa ṭong hin mathokna anei jo hei. 

9Pha bongkhat sōa, Sennacherib leh aremi he’n Lachish a anleiom lai shunga, 
ama’n Hezekiah leh Jerusalema a-ompui Judah mipuihei hnenga ṭong hi 
aleimanrôn hei: 

10“Assyria Rengkalen Sennacherib ke’n kakekhum jo Jerusalema nan-omna sik 
a inngamna kha mipui nangni hnenga hei-inmo apek chei tia kader chei kae. 

11Keini ratha neina inphut RŌNGPU nan-Pathen khan ahuk sik chei tia Hezekiah 
khan amanthei chei, tâk-kha Hezekiah khan ahōn chei kae khana vonṭâm leh 
tuihrea athat sik chei kae. 

12Ama kha RŌNGPU kamukna hmun kasukset inkhat kae khana Judah leh 
Jerusalem mipuihei hneng maichâm inkhat rōk a kamukna leh bero rona sik a 
mi intheipa kha kae. 

13Kapu sōnhei leh ke’n jât ralak-hei hnenga heimo kantaleitlo hei kha manhret 
mak chei mo? Assyria rengkalen kut a inphut tu jât ralak-hei pathen in amihei 
ahuk jo aka-om mo? 

14Khava ram rakip a pathenhei khan heitik khan mo keini kut a inphut anram 
antahuk aka-om jo? 

15Tûnchu Hezekiah khan hōnmak chei rasoh khana khang’khan akaletting ṭhōi 
mak chei rasoh. Ama kha taksen mak ruh! Assyria rengkalen tu inkhat a inphut 
tu jât inkhat pathen in amihei huk tor hêrmak heia kae. Khava jâra nangni pathen 
hinum nangni ahuktordek mak tin!” 

16Assyria ṭōnpui karônhei khan RŌNGPU Pathen leh RŌNGPU sōkpa Hezekiah 
chunga ṭong kaṭhamakchet anhrisa joa kae. 

17Rengkalen tajōng mazet chithi khan Israel Pathen RŌNGPU kha ahnōisetek joa 
kae. Khana khan ati, “Jât-hei pathen in kei ratha neina inphut huk tor mak hei, 
khana Hezekiah pathen khan keia inphut amihei huk tor mak ning.” 

18Ṭōnkarônhei khan khōpui kha kabeia hlōna sik a anmandona, khōpui bang 
chunga aka-om Jerusalem mipuihei malung tlâkna sik a khana maṭhitna sik a 
hiva ṭong hi Hebrew ṭong vânga ka-ông heia anteisōt jo. 

19Anmani’n Jerusalem Pathen kha mijât ralak-hei pathen, mihring kut vânga 
ansyem limhei leh in-anghrep a anhrimaset jo. 

20Khava sōa Reng Hezekiah leh Amoz sapa sânkathem Isaiah khan Pathen 
hnenga ander jo, ahnenga inthōpuina derna ka-ông jo hei. 

21Assyriahei remi leh anṭōn karônhei kathat sik a RŌNGPU’n ngeva ajōngtir jo hei. 
Khava jâra rengkalen kha inzaktak a Assyria ting inle jo. Ni khat chu apathen 
bek-inna aleiomlai asapa he’n chemjâm vânga anleituk that jo. 

22Hing’hin RŌNGPU’n Reng Hezekiah leh Jerusalema mipuihei kha Sennacherib 
ratha neina inphut khana an-inrepui ralak-heia inphut aleihuk hei. Mipuihei kha 
insak inthlânga ram rakip hei leh kamōnga aleida jo hei. 

23Khava khana inphut chu jât leh phung rakip in Hezekiah kha kajana annei 
joa RŌNGPU hnenga tōkna leh Hezekiah hnenga kutchoihei anheichoia mi 
katamtak in Jerusalema kahong jo hei. 

Hezekiah Natna leh Inlensakna 
(2 Rn 20.1–3; 12—19; Is 38.1–3; 39.1–8) 

24Khava pha khan Reng Hezekiah kha hongkana jo khana kathivet jo. Ama’n 
derna anei, ama hongdamna sik a mêrchîkna inkhat RŌNGPU’n ahei pek. 

25Tâk-kha RŌNGPU’n ama sik a aleitlo pek chunga manpâkna neiloa Hezekiah kha 
inlensaktak a leika-om, khava sik a Judah leh Jerusalem chu inrengna anleichena 
kae. 

26Achaina, hei-hei achang inum Hezekiah leh Jerusalema mipuihei kha insinsak 
jo heia Hezekiah athimak kârseng chu RŌNGPU’n karâkna leipek mak heia kae. 

Hezekiah Nei leh Hao khana Lûrna leh lenna 
27Reng Hezekiah kha ahongnei hêr jo, mi rakip in ankaja jo. Ama’n sana, dangka, 
hlung mankatam, maru-marâng, pho khana neinâk mankatam ralak dana sik a 
karōi bukna den aleisyem hei. 

28Hiva chunga, ama’n hmuchi, ju, olive thai dana ramsōr asyem hei; khana sehei 
serōng, kemōnghei anrōng asak pek hei. 

29Hihei rakip chunga, Pathen in kemōng leh se khana aralak karōi katamtak apek 
a khōpui katamtak um asak heia kae. 

30Gihon Tuiripût-hei lōngna akatingtan leh Jerusalem bang ashungting tuikhông 
akasyema tui akapek kha Reng Hezekiah kha kae. Hezekiah kha atlona rakip a 
hmesōna aneia kae, 

31khana ram shunga omchen ahlopdet kasōk kha aka-en sik a Babylon palaihei 
kha ajonglai kha’num, Pathen in Hezekiah kha a-omchen enmansin theina sik a 
amadu-duna hlam a amansea kae. 

Hezekiah Vairôn Inchaina 
(2 Rn 20.20; 21) 

32Rn Hezekiah ṭōn leitlo rakip leh RŌNGPU a-oina hei kha Amoz sapa Isaiah 

Sânkathem Hmangtalâr lekha leh Judah leh Israel Renghei Thuhming Rabu shung 
heia inzet heia kae. 

33Hezekiah kha kathia renghei thlân chung intong rup-hei kâra anhre jo. Judah 
leh Jerusalem mipui rakip in athina kajana kha kalentak a anleipek a kae. Asapa 
Manasseh khan athlenga reng kachang jo. 

Thuhminghei Inhnina 33 

Judah Reng Manasseh 
(2 Rn 21.1–9) 

1Manasseh kha Judah reng ahongchang pha akum 12 katluk jo, ama’n Jerusalema 
kum 55 vai aleirôn. 

2Pathen mihei khan re hmating anhei jōn pha, RŌNGPU’n ram shunga inphut 
ahnong sōt jât-hei omchen, mater ka-om kha ajuia Manasseh khan RŌNGPU dōina 
setna aleitlo jo. 

3Khōvelhei kamukna hmun, apa Hezekiah taleisuk manhmang hei kha asak 
manther nôk hei. Baal kamukna maichâm asak hei, Asherah pathennu limhei 
asyem hei, khana ârsi akamuk heia kae. 

4RŌNGPU’n ahei tik a ama kamukna hmun kae aleitina khan ama’n Bek-inn 
shunga khōvelhei maichâm asyema kae. 

5Bek-inn lâmte 2 heia ama’n ârsi kamukna maichâm asyem hei. 

6Ama’n asapahei kha Hinnom Phaichama ro-inthoina aleitōk hei. Ama’n 
rahmang sânna leh dôi leh ai tlona aneia khana vâng ka-en hei leh rathla 
inbekpui thempuhei hneng ṭong ader heia kae. Ama’n RŌNGPU dōina setna 
inhnaktak atloa ahnuk amannat pek a kae. 

7Ama’n limsyem inkhat Bek-inn shunga aleimatung, Pathen in David leh asapa 
Solomon hnenga hinga ṭong aleihrina hmun a khan, “Hiva Jerusalema, hiva Bek-
inn shung hi, Israel phung 12 hei ramṭhen pumpuia inphut kei kamukna sik a 
kakadeisōt hmun kha kae. 

8Khana Israel mipui he’n kaṭong pek rakip anjuia khana kasōkpa Moses tapek 
hei, Dân rakip annit inchu ke’n anmani kha anpu sōnhei hneng kaleipek ram 
shunga inphut mihei manhnongsōt mak hei ning.” 

9Pathen mihei khan re hmating anhei jōn pha RŌNGPU’n aleihnongsōt jât-hei 
taleitlo kanek a akakhe chet setna tlona hlam a khan Manasseh’n Judah mipuihei 
kha aleiṭhōi hei. 

Manasseh Malung Thleng 
10 RŌNGPU’n Manasseh leh amipuihei kha gîkna apek he’num, anmani’n rangei 
hnōm mak hei. 

11Khava jâra RŌNGPU’n Assyria remi hlamkakeipa kha Judah chunga re amansōa 
kae. Anmani’n Manasseh kha ansur jo, ataksa chunga kōikim anmando jo, 
thirhrui vânga ankhit jo, khana Babylona ankei jo. 

12Ama inrengna shunga khan ama hong insinsak jo, apathen hnenga hong inhe 
jo, khana inthōpuina sik a ader jo. 

13Pathen in Manasseh derna kha ahnōm pek jo khana amasôn joa Jerusalema 
amansea vai amanrôn nôk a kae. Hiva hina inphut Manasseh khan RŌNGPU kha 
Pathen kae tia ahnōm jo. 

14Hivasōa, Manasseh khan David khōpui nisōtinga vâng intong bang kha asak 
manshâng jo, Nga Kekot sak tinga phaicham shunga Gihon Tuiripût a inphut 
Ophel khōpuia ram rajei katlung. Ama’n Judah khōpui rekur tukkhum rakip a, 
remi rup inkhat et chunga, rehlam kakei inkhat et amatung hei. 

15Ama’n aleida hei ram hlop pathenhei leh limhei kha Bek-inna inphut alosōt jo 
hei, khana Bek-inn matungna hmebung heia leh Jerusalem hmun ralak a aka-om 
khōvelhei maichâmhei kha alosōt jo hei; hihei rakip hi alosōt heia khōpui 
vângting avahlonsōt jo hei. 

16RŌNGPU kamukna hmun a maichâm kha asyem manther a khava chunga 
inloikhômna tōkna leh manpâkna tōkna inthoina anei hei. Ama’n Judah mipui 
rakip Israel Pathen, RŌNGPU kamukna sik a ṭong aleipek hei. 

17Mipuihei khan kamukna hmun ralak a inthoina kha antōk manjôn inum, 
anmani’n RŌNGPU hneng rōk a anleitōk joa kae. 

Manasseh vairôn Inchaina 
(2 Rn 21.17-18) 

18Manasseh ṭōn leitlo rakip, apathen hnenga derna aneina, Israelhei 
Pathen, RŌNGPU rahminga ahnenga ṭongkahri sânkathemhei ṭonghei, 
ankhenga Israel Renghei Thuhming Rabu a inzet heia kae. 

19Rengpa derna khana Pathen masôna, ama’n amalung athleng mak hma asetna 
tlohei, ṭhatmak atlo hei, khōvelhei kamukna hmun, khana ama’n aleisyem 
Asherah pathennu limhei, khana ama’n akamuk limsyem ralak-hei 
ankhenga Sânkathemhei Thuhming Rabu a inzet heia kae. 

20Manasseh kha kathia reng-innpuia anleihre jo khana asapa Amon khan 
athlenga reng kachang jo. 

Judah Reng Amon 
(2 Rn 21.19–26) 

21Amon in Judah reng ahongchang pha akum 22 katluk jo, khana ama’n 
Jerusalema kum 2 vai aleirôn. 

22Apa Manasseh kapōa, RŌNGPU dōina setna aleitlo, khana apa takamuk limhei 
kha aleikamuk heia kae. 

23Tâk-kha apa leh in-ang loa, ama kha insinsak mak, khana RŌNGPU hneng hong 
inhe mak a kae; apa kanek a kakhea kasetchet a kae. 

24Amon ṭōnkarônhei khan ama chunga lungthim antloa reng-innpuia anleithat 
jo. 

25Judah mipuihei khan Amon kathat-hei kha anthat nôk heia asapa Josiah kha 
reng anmanchang jo. 

Thuhminghei Inhnina 34 

Judah Reng Josiah 
(2 Rn 22.1; 2) 

1 Josiah kha reng ahongchang pha khan ama kum 8 katluk jo, ama’n Jerusalema 
kum 31 vai aleirôn. 

2Ama’n RŌNGPU tlaina aleitlo; ama’n apusōn Reng David omchen aloa Pathen dân 
rakip ajuia kae. 

Josiah’n Khōvel Kamukna Asukkhōi 
3Josiah reng changna kum 8 atluk jo pha, anaipang changlai khan, apusōn Reng 
David Pathen kamukna kha aleiphut jo. Kum 4 kahnunga khōvel kamukna hei, 
Asherah Pathennu limsyem, khana limsyem ralak-hei suk manhmangna kha 
aleiphut jo. 

4Ama mansena thōia Baal kamukna maichâmhei kha anvōk mathlek jo hei, 
khana khahei hnenga ka-om bero maichâm anṭhetsō heia kae. Asherah limhei 
leh limsyem ralak-hei kha raleia ansuk mandi hei khana khava ravut kha 
inthoina tōkna aleikaneihei, akathi jo hei thlân heia anva kathek thlōn hei. 

5Ama’n khōvel thempuhei ru leh râng hei kha anmani kamukna maichâm heia 
aro manvâm hei. Hihei rakip hi atloa, Judah leh Jerusalem kha avea beklanga 
amantheng nôk hei. 

6Khōpui heia, Manasseh, Ephraim khana Simeon a suk manset jo ramkei heia 
khana sak tinga Naphtali katlunga in-anghrep a khanga aleitloa kae. 

7Sak tinga Rengram a ramṭhen rakip a maichâmhei leh Asherah limhei kha avōk 
rabun hei, limhei kha raleia akahnur mannōi hei, khana bero maichâmhei kha 
ahar-ahak a anvōkkhōi hei. Khava sōa ama Jerusalema inle jo. 

Dân Lekharabu Hmusōtna 
(2 Rn 22.3–20) 

8Avai rônna kum 18 shunga, khōvel kamukna amanbânga ram leh Bek-inn 
manthengna aneisōa, Reng Josiah khan RŌNGPU Pathen Bek-inn syem 
mantherna sik a mi 3 aleitir hei: Azalia sapa Shaphan, Jerusalema vaikarôn 
Maaseiah, ṭōnpui karôn Joahaz sapa Joa. 

9Bek-inna akahngâk Levihei sêr mantûp seng kha Thempu Kalen Hilkiah hnenga 
anpek manhlut jo. (Khavakha Ephraim leh Manasseh khana Sak tinga Rengram 
a inphut, khana Judah, Benjamin khana Jerusalem miheia inphut khômsōt sêr 
kae.) 

10Khava sêr kha Bek-inn syem mantherna nganse mi 3 hei hneng anpek manhlut 
hei, anmani’n 

11Judah reng he’n antamanrō jo innhei syem mantherna sik a, thingṭōn katlohei 
leh syem mantherna katlohei hneng hlung leh thingpum rachôkna sik a anpek jo 
hei. 

12Khava ṭōnkatlo mihei kha anmalung intheng hêr. Anmani kha Levi 4 he’n an-
ensui hei: Merari phungṭhena Jahath leh Obadiah, khana Kohath phungṭhena 
Zechariah leh Meshullam. (Levihei kha hlasakna akathem rōk hei kae.) 

13Levi ralak-hei kha neinâk rathakna leh ṭōn hlop-hlop a ṭōn katlohei mansena 
kaneihei kae, khana aralak-hei khan lekharabu antinta khana neinâk hrungna 
ṭōn antloa kae. 

14Sêr bukna den khana inphut sêr kha anlosōt pha, Hilkiah khan RŌNGPU Dân 

Lekha, Pathen in Moses hnenga aleipek Dân kha aleihmu jo. 

15Ama’n Shaphan hnenga ati, “Ke’n Dân Lekha kha Bek-inna hin kahmu jo.” 
Khana ama’n Shaphan hnenga lekha kha apek jo, 

16Shaphan in khavakha rengpa hneng achoi jo. Ama’n ahri pek, “Nang in ṭong 
napek ung rakip keini’n kantlo jo. 

17Bek-inn shunga sêr kha kanloa ṭōn katlohei leh anka-ensuihei hneng kanpek 
jo hei.” 

18Khana ahrisa a, “Hilkiah tapek eng lekharabu kha hin kada.” Khana ama’n kare 
inhnaktak a rengpa hneng atei pek jo. 

19Lekha intei kha rengpa’n athei pha, malung inrenga apōn akeihler jo, 

20khana Hilkiah, Shaphan sapa Ahikam, Micaiah sapa Abdon, reng inna lekha 
inzetpa Shaphan, rengpa inzen Asaiah hei hnenga hiva ṭongpek hi apek jo hei: 

21“Kei leh kami Israel leh Judah ram a alaka-om hei sik a vase inna RŌNGPU kha 
vader ruh. Hiva lekha mantheina chungchânga jongsōt ruh. Nipusōn 
he’n RŌNGPU ṭong anjuimak jâra khana hiva lekha hin tlo sik a ahri kha leitlo mak 
heia RŌNGPU’n nichunga ahnuk akana jo kae.” 

22Rengpa ṭongpek a khan Hilkiah leh alak-hei seng kha Jerusalem innther ṭhen 
khat a aka-om Hulda intinu hneng ṭong kader sik a kase jo hei. (Amanu puise 
kha, Harhas tupa, Tikva sapa Shallum kha Bek-inn pōn leh der katinta kae.) 
Amanu hneng omchen kasōk kha anhri pek jo, 

23khana anmani rengpa hneng ani’nlena sik a khana ahnenga 

24RŌNGPU a inphut athōia ṭonghei hi anvahri pekna sik a amanthei hei: “Rengpa 
hnenga a’ntei jo lekha shunga aka-om hâksêrna kapōa ke’n Jerusalem leh amipui 
rakip chunga karâkna kapek sik kae. 

25Anmani’n anhlonsōt enga pathen ralak hnenga inthoina anneia kae, anṭōntlo 
rakip hei khan kahnuk anmannat a kae. Kahnuknat kha Jerusalem chunga 
inhnak a kae, khana hivahi bângmak jo ning. 

26Rengpa sik a chu, RŌNGPU Israel Pathen in hivahi kahri kae: Lekha shunga 
a’nzet kha narangei jo, 

27khana ke’n Jerusalem leh amihei karâkna sik a kamaṭhit hei pha, kahma kunga 
insir chea insinsak jo che, napōn nakei hlera kaṭap che. Naderna ke’n kathei jo, 

28Jerusalem chunga karâkna kha nathi mak lai seng heirônsōt mak ning. Malung 
kamōng tak a kamanthi sik che.” Mipa kha hiva ṭong hi arôna Reng Josiah hneng 
inle jo. 

Josiah’n RŌNGPU Juina sik a Intepna Asyem 
(2 Rn 23.1–20) 

29Reng Josiah’n Judah leh Jerusalema hlamkakei rakip abek hei, 

30ankhenga Bek-inna kahong hei, thempu leh Levi khana sara heisa, mipui he’n 
anjui hei. Anmani hmaikunga rengpa khan intepna lekha, Bek-inn shunga 
a’nhmu kha akhenga kare inhnaktak a atei pek hei. 

31Ama’n reng chopui hnenga kangira RŌNGPU ṭong juina sik, amalung leh arathla 
akhenga, adân leh aṭongpek juina sik, khana lekha shunga a’nzet intepna 
tarangei hei kha ṭōn vânga tlosōtna sik a, intepna inkhat asyem jo. 

32Ama’n Benjamin mipuihei leh Jerusalema aka-om mi rakip, intepna kha nitna 
sik a, intepna neina shunga amanvei hei. Khava jâra Jerusalema mipuihei khan 
anpu sōnhei Pathen leh intepna antasyem rangeina kha anjuia kae. 

33Reng Josiah khan Israel ramṭhen shunga aka-om mater ka-om limsyem rakip 
asuk manhmang hei, khana ama hring lai seng, mipui he’n anpu sōnhei 
Pathen RŌNGPU kha anrazenna sik a amanse heia kae. 

Thuhminghei Inhnina 35 

Josiah’n Rakan Kût Anit 
(2 Rn 23.21–23) 

1Rn Josiah’n RŌNGPU kajana Jerusalema Rakan Kût aleitloa kae; thla hmakakei ni 
14 ning anmani’n revei ran anleithat. 

2Thempuhei hneng Bek-inna anṭōnhlam matu sik kha anganse hei khana 
injentak a antlosōtna sik a amathok hei. 

3Israelhei ojahei, RŌNGPU hnenga a’npek sōt jo hei, Levihei hnenga hiva 
mansenahei hi’m anei hei: “A’ntheng Intepna Bôm kha David sapa Reng Solomon 
taleisak Bek-inn shunga da ruh. Nangni’n khavakha hmun khat a inphut hmun 



813 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

khat a nanta’nchoi lele mak sik jo kae, tâk-kha nangni’n RŌNGPU nan-Pathen leh 
amihei nanta razen sik jo hei kae. 

4Reng David leh asapa Reng Solomon ṭōn mannganna chei dungjuia, Bek-inna 
nanphungṭhen et in hmun hlō ruh, 

5khana mi ṭhahrep in Israel innshung rakip chunga inthōpuina nanpektor heina 
sik a nanbinga intluk ruh. 

6Rakan revei kemōng leh kehei nangni’n nantathat sik kae. Tûnchu nangni 
beklanga intheng sōtna kha tlo ruh, Moses hnenga RŌNGPU mansena kha nansap 
changpui Israel he’n anjuina sik a inthoina neinâk-hei kha mantluk hei ruh.” 

7Rakan reveia mipuihei tahmang sik a, Reng Josiah khan ama serup leh kemōng 
rup-hei kâra inphut kemōng, kemōngte, kete 30,000, khana sehratche 3,000 
atōksōt hei. 

8Ama ṭōnkarôn he’num mipuihei sik, thempuhei sik, khana Levihei hmangna sik 
a anleitōk hei. Khana Bek-inn ka-ensui ṭōnkarônhei, Thempu Kalen Hilkiah, 
Zechariah khana Jehiel hei khan kemōngte leh kete 2,600, khana sehratche 300 
revei shunga ro-inthoina sik a anleitōk hei. 

9Levi hlamkakeihei, Conaniah, Shemaiah leh anaipa Nethanel, Hashabiah, Jeiel, 
khana Jozabad hei hin kemōngte leh kete 5,000 khana sehratche 500 Levihei ro-
inthoina hmang sik a a’ntōksōt hei. 

10Rakan revei sik heirakip anmantluk sōa, thempuhei leh Levi he’n rengpa 
ṭongpek dungjuia, anhmun anhlō jo. 

11Kemōngte leh kehei kha anthatsōa, Levihei khan anvun anhlip hei, khana 
thempuhei khan thisen kha maichâm chunga ankathing thlōn hei. 

12Khava sōa Moses Dân dungjuia tōkna sik a, inthoina ranhei kha anmani’n 
innshung innshunga mipuihei kha insem jo hei. 

13Levihei khan Rakan revei inthoinahei kha chondân dungkajuia hmei chunga 
anro jo hei, khana bephuhei, betehei, khana Khângbe heia ansōng machōr heia 
inrangtak a mipui hnenga ansempek hei. 

14Hivahi a’ntlosōa, Levihei khan anbinga sik leh Aaron sōn thempuhei sik a hme 
kha anpek hei, ajârchu thempuhei kha ran apum aro-inthoina leh athai rona kha 
jân kathang antlo jâra anṭōn kachina kae. 

15Levi shunga Asaph phungṭhena hlakasak Levihei kha Reng David mansenahei 
dungjuia anhmuna intung jo hei: Asaph, Heman, khana rengpa sânkathem 
Jeduthun. Bek-inn kekot kahrunghei khachu anhmun dahlon sik rangei mak, 
ajârchu Levi ralak he’n Rakan revei kha anmani sik a anmantluk pek heia kae. 

16Achang jâra, Reng Josiah ṭongpekna kapōa, khava ning khan RŌNGPU kamukna 
sik a heirakip intlosō jo, Rakan Kût sik leh maichâm chunga inthoina tōk sik hei 
seng kha. 

17Israel mipui akahong senghei khan ni 7 sik a Rakan Kût leh Che philo Buhlom 
nitna kha anhmang jo. 

18Samuel sânkathem pha khana inphut, hiva kapōa Rakan revei lanit phungmak 
hei. Reng Josiah leh thempuhei, Levihei khana Judah, Israel leh Jerusalema 
mipuihei tahmang kapō Rakan revei hi, reng hmakakei tûte inkhat in lahmang 
phungmak heia kae. 

19Josiah vairôn kum 8 katlung shunga nitna kapōa. 

Josiah Vairôn Inchaina 
(2 Rn 23.28–30) 

20Reng Josiah’n Bek-inn sik a hiseng atlosōa khan, Egypt Reng Neko khan 
Euphrates Tuidunga Carchemish hmun a re intukna sik a aremi aheiṭhōi jo hei. 
Josiah khan ama kha tingna sik a aleitlo, 

21tâk Neko khan Josiah hnenga hiva ṭong hi aleitir, “Judah Rengpa, kei tatuk sik 
re hi nang chunga changmak. Kei nang re katuk sik a akahong eng changmak, tâk 
kei inrepuihei katuk sik a kae, khana Pathen in inranga kasena sik a amanthei 
eng. Pathen kha kei langting ka-om jo, khava jâra kei ating mak roh, natlo khâk 
inchu asuk manhmang sik che kae.” 

22Tâk-kha Josiah khan re tuk sik a intluk jo. Pathen in Reng Neko hnenga inphut 
ajōng hri kha rangei pek mak jo, khava jâra ama’n ahme inhlemsak a Meggiddo 
phaichama re katuk sik a kase jo. 

23Re shunga khan Egypt remi he’n the inkhat vâng ankâp masuk jo. Asōkpa 
hneng ṭong apek, “Kei aṭhōisōt jo roh; kei inhnaktak a intôn jo eng!” 

24Anmani’n ashakor gâri chunga inphut ankadomsōt a khana aleika-om shakor 
gâri inkhat a anmanchōnga Jerusalema anleiṭhōi jo. Khana khan ama kathia 
renghei thlâna anhre jo. Judah leh Jerusalem mipui rakip he’n ama thina kha ṭajai 
ansuia kae. 

25Sânkathem Jeremiah khan Reng Josiah sik a ṭajai suina hla asyemsōt a kae. 
Khavakha Israel hla kasak, nuhmei-pase he’n ama chunga ṭajai suina anhmanga 
kae. 

26Josiah tatlosōt rakip ama’n RŌNGPU hnenga lum alona, Dân ajuina, 

27khana ama thuhming aphutna’n achaina katlung akhenga Israel leh Judah 

Thuhming rabu shunga inzet a kae. 

Thuhminghei Inhnina 36 

Judah Reng Joahaz 
(2 Rn 23.30–35) 

1Judah mipuihei khan Josiah sapa Joahaz kha ankadeia Jerusalema reng sik a thai 
anmanthi jo. 

2Joahaz khan Judah hei reng achang pha akum 23 katluk jo, khana ama’n kum 3 
vai aleirôn. 

3Egypt Reng Neko khan rehringa aleisura Judah hei kha dangka kilograme 3,400 
leh sana kilograme 34 reng ramsêrṭheia aleimanpek hei. 

4Neko khan Joahaz naipa Eliakim kha Judah reng amanchang jo khana arahming 
kha Jehoiakim tia aphō jo. Neko’n Joahaz kha Egypt a aṭhōi jo. 

Judah Reng Jehoiakim 
(2 Rn 23.36—24.7) 

5 Jehoiakim in Judah reng achang pha akum 25 katluk jo, ama’n Jerusalema kum 
11 vai aleirôn. Ama’n apathen RŌNGPU hnenga setna aleitlo jo. 

6Babylon Reng Nebuchadnezzar khan Judah chunga re aleisōa Jehoiakim kha 
aleisur khana thirhrui vâng akhit a Babylon ting aleikei. 

7Nebuchadnezzar khan Bek-inn karōi bukna inphut ṭhahrep aleichoisōt jo khana 
ama reng-innpuia aleida jo hei. 

8Jehoiakim in aleitlo rakip, mater ka-om leh akaṭhamak aleitlo rakip kha Israel 

leh Judah Renghei Thuhming Rabu shunga inzet a kae khana asapa Jehoiachin in 
athlenga reng kachang jo. 

Judah Reng Jehoiachin 
(2 Rn 24.8–17) 

9Jehoiachin in Judah reng ahongchang pha akum 18 katluk jo; khana ama’n 
Jerusalema thla 3 leh kani 10 vai aleirôn. Ama kha’m RŌNGPU dōina setna aleitlo. 

10Zerkhō ahong pha, Reng Nebuchadnezzar khan Jehoiachin kha surmi inkhat a 
Babylona aṭhōi jo khana Bek-inna karōihei kha achoisōt jo hei. Khava sōa 
Nebuchadnezzar khan Jehoiachin apakasin Zedekiah kha Judah leh Jerusalema 
reng aleimanchang jo. 

Judah Reng Zedekiah 
(2 Rn 24.18–20; Jer 52.1–3) 

11 Zedekiah khan Judah reng ahongchang pha akum 21 katluk jo, khana ama’n 
Jerusalema kum 11 vai aleirôn. 

12Ama’n RŌNGPU dōina setna aleitlo jo khana RŌNGPU ṭong kahrile sânkathem 
Jeremiah ṭong kha insinsak tak a rangei mak a kae. 

Jerusalem tlûkna 
(2 Rn 25.1–21; Jer 52.3-11) 

13 Zedekiah khan Reng Nebuchadnezzar chunga adōi jâra ama’n Zedekiah kha 
rumhrat tak a ṭongpek ajuina sik a Pathen rahminga inhâksêrna amanneia kae. 
Ama khan RŌNGPU Israel Pathen hneng ahong inhe sik leh malung athleng sik 
kha rahe kasetak a leihnōm mak. 

14Khava chunga, Judah hlamkakeihei, thempuhei, khana mipuihei khan 
ankimvea aka-om jât ralak-hei limsyem kamukna setna omchen kha anleijui jo 
hei, khana RŌNGPU ama khet tamanthengsōt Bek-inn kha anmanbōk joa kae. 

15RŌNGPU, anpu sōnhei Pathen khan amihei gîkna kapek sik a sânkathem 
ajōngtir manjôn hei, ajârchu ama’n anmani leh Bek-inn kha aṭhensōt hnōm heia 
kae. 

16Tâk-kha anmani’n Pathen ṭongkarônhei kha sem manlona annei heia 
anṭonghri donpek mak hei khana asânkathemhei kha anmanuisō pek hei, khana 
achaina amihei chunga RŌNGPU hnuk natna kha inhnak hêr joa inkhatbek tlânsōt 
tor mak jo hei. 

17 Khava jâra RŌNGPU’n Babylon reng kha ankabuhlu sik a aheiṭhōi. Rengpa khan 
Judah retherhei kha Bek-inn shunga kapha aleithat hei. Ama’n rether leh kater, 
pase leh nuhmei, akana leh akadam ṭhenloa lungset leirôn mak hei. Pathen in 
ankhengpet a ahnenga aleipek sōt hei. 

18Babylon reng khan Bek-inn, Bek-inn karōi bukna, rengpa leh aṭōn karônhei 
karōihei kha aleichom hei, khana Babylona heirakip aleichoisō jo hei. 

19Ama’n Bek-inn leh khōpuihei hmei aleiro hei, reng-innpuihei leh karōihei seng 
khana khōpui bang aleivōk-khōi hei. 

20Ama’n akahring senghei kha Babylona aṭhōi hei, khana khan Persia Rengram 
ahei sōksōt mak hma seng ama leh asōnhei kha anmani’n sōk kapōa anleirazen 
hei. 

21Khava jâra RŌNGPU’n Jeremiah sânkathem hnenga ṭong alei manhridek kha hui 
katlung jo: “Ram hi kum 70 ramhânga ka-om sik, nit loa aleika-om jo Châmhngat 
kani inhngatna kha nit mathlungna sik a kae.” 

Jehudihei Inlena sik a Cyrus Ṭongpek 
(Ezr 1.1–4) 

22Persiahei reng Cyrus khan rengkalen achangna kum hma inkeia 
khan, RŌNGPU’n sânkathem Jeremiah hneng ṭong aleimanphông kha hui 
amathlung jo. Hiva athōia ṭongpek-hei hi Cyrus khan amasōna sik khana 
mazetsōt a arengram shung rakip a teisōtna sik a tirna sik aleikahnot jo: 

23 “Hivahi Persia Rengkalen, Cyrus ṭongpek kae. Marvân Pathen RŌNGPU’n kei hi 
vânhnōi pumpuia vaikarôn amanṭang jo eng khana ama sik a Bek-inn inkhat 

Judah ram a Jerusalema syemna sik a amanngan jo eng. Tûnchu, nangni Pathen 
mi rakip, sonting se jo ruh khana nan-Pathen RŌNGPU’n ompui chei rasoh.” 

Ezra 

Ezra 1 

Cyrus in Jehudihei Ani’nlena sik Ṭong apek 
1 Persiahei reng Cyrus in vai arôn kum hmakakeia Pathen in Jeremiah hneng 
aleiphôngsōt ṭong kha kadiktak a asōkna sik. Cyrus in athōia ṭongpekhei hi 
amasōa khana lekha vânga atira aram shung hmun rakip a inphôngtak a 
anteisōtna sik Pathen in akanot jo. 

2“Hivahi Persia Rengkalen Cyrus ṭongpek kae. Marvân RŌNGPU Pathen in 
raleichung pumpuia vaikarôn amanṭang jo eng khana Judah ram Jerusalema 
ama sik bek-inn kasak sik a ama’n anganse jo eng. 

3Ama mihei nankhenga Pathen in ompui chei rasoh. Nangni Jerusalema a’nle 
cheia Jerusalema antakamuk Pathen, Israel Pathen, RŌNGPU Bek-inn kha 
nantasâk manther sik kae. 

4Miram a sura ka-om ami changpui inkhat in a’nlehnōm inchu, asir avena ka-om 
he’n anta’nthōpui sik kae. Sana dangka, sâk leh in khana ranhring phur 
antamantluk pek sik, inṭhōia Jerusalema Pathen bek-inna tōk sik antapek sik 
kae.” 

5Khava sōa Judah leh Benjamin phunga alu kachang hlamkakei, thempu leh 
Levihei khana Pathen in malung mathokna apek hei kha akase sik a leh 
Jerusalema RŌNGPU Bek-inn sakna sik a intluk jo hei. 

6Ansir anvena mihe’n neinâk katamtak anpek heia anbôm hei: dangka be leh 
bûr, sana, thlai, ranhringhei phur mantlukna, neinâk mankatam ralak, khana 
Bek-inna tōk sik neinâk-hei. 

7Reng Nebuchadnezzar in Jerusalem Bek-inna inphut aleilosōt khana 
apathenhei bek-inna aleida kōklei leh tuileng hei kha Cyrus hnenga aleipek male 
hei. 

8Ama hin Judah ram a vaikarônpa Sheshbazzar talei hmusōt khava be leh bûr 
hei kha Mithredath, apui karôn reng karōi katinta hnenga apek jo hei, 

9-10neinâk-hei khachu: 

tōksōtna sana thlengkam 30 

tōksōtna dangka thlengkam 1,000 

thlengkam aralak-hei 29 

sana thlengkam kasin 30 

dangka thlengkam kasin 410 

aralak be leh bûr 1,000 

11Sheshbazzar leh rehring sura ka-om he’n Babylona inphut Jerusalema an-inle 
pha ama’n aleirôn seng kha akhenga sana leh dangka, bube, anbe khana alak 
neinâk 5,400 hei hi kae. 

Ezra 2 

Rehring Sûra Inphut Ahong Inle hei Man-gôrna 
(Neh 7.4–73) 

1Rehring surmi katamtak Babylon ram andahlona Jerusalem leh Judah ram a 
ankhenga ankhōpui et a hong inle jo hei. Reng Nebuchadnezzar in rehring sura 
aṭhōina heia inphut Babylona an-innshung ankhenga vaka-om jo hei. 

2Anhlam kakeihei kha Zerubbabel, Joshua, Nehemiah, Seraiah, Reelaiah, 
Mordecai, Bilshan, Mispar, Bigvai, Rehum khana Baana hei kha kae. Sûra inphut 
ahong inle Israel mihei anphung leh mijahei man-gôrna kha athōia hei hi kae: 

3-20Parosh – 2,172; Shephatiah – 372; Ara – 775; Pahath Moab (Joshua leh Joab sōn 
leh pârhei) – 2,812; Elam – 1,254; Zattu – 945; Zaccai – 760; Bani – 642; Bebai – 
623; Azgad – 1,222; Adonikam – 666; Bigvai – 2,056; Adin – 454; Ater (Hezekiah’m 
anti) – 98; Bezai – 323; Jorah – 112; Hashum – 223; Gibbar – 95. 

21-35Athōia inpe khōpui heia ka-om pusōnhei mipui he’m hong inle hei: 
Bethlehem – 123; Netophah – 56; Anathoth – 128; Azmaveth – 42; Kiriath Jearim, 
Chephirah, khana Beeroth – 743; Rama khana Geba – 621; Michmash – 122; Bethel 
khana Ai – 223; Nebo – 52; Magbish – 156; Elam hlop – 1,254; Harim – 320; Lod, 
Hadid, khana Ono – 725; Jericho – 345; Senaah – 3,630. 

36-39Rehring sura ahong inle thempu phung man-gôrna kha hihei hi kae: Jedaiah 
(Jeshua sōn leh pârhei) – 973; Immer – 1,052; Pashhur – 1,247; Harim – 1,017. 

40-42Rehringa ahong inle Levi phungṭhen hei: Jeshua leh Kadmiel (Hodaviah sōn 
leh pârhei) – 74; Bek-inn hlapu hei (Asaph sōn leh pârhei) – 128; Bek-inn 
kahngâk-hei (Shallum, Ater, Talmon, Akkub, Hatita, khana Shobai sōn leh 
pârhei) – 139; 

43-54Rehringa ahong inle bek-inna ṭōnkatlo phungṭhen hei: Ziha, Hasupha, 
Tabbaoth, Keros, Siaha, Padon, Lebanah, Hagabah, Akkub, Hagab, Shamlai, 
Hanan, Giddel, Gahar, Reaiah, Rezin, Nekoda, Gazzam, Uzzah, Paseah, Besai, 
Asnah, Meunim, Nephisim, Bakbuk, Hakupha, Harhur, Bazluth, Mehida, Harsha, 
Barkos, Sisera, Temah, Neziah, khana Hatipha 

55-57Rehringa ahong inle Solomon sōk-hei phungṭhen hei: Sotai, Hassophereth, 
Peruda, Jaalah, Darkon, Giddel, Shephatiah, Hattil, Pokhereth Hazzebaim, khana 
Ami. 

58Bek-inna ṭōn katlohei leh Solomon sōk-hei sōn leh pâr ankhenga mija 392 hei 
kae. 

59-60Tel Mela, Tel Harsha, Cherub, Addan, khana Immer khōpui heia inphut 
ahong inle Delaiah, Tobiah khana Nekoda phungṭhen hei kha 652 hei kae; tâk-
kha anmani Israel sahei sōn leh pârhei kae tia hrimanchên tor mak hei. 

61-62Athōia thempu phungṭhen hei hi anpu anpahei ṭhut manchênna lekharabu 
inhmu tor mak hei: Habaiah, Hakkoz khana Barzillai (Barzillai phungṭhena 
thempuhei pusōn inkhat in Gilead a Barzillai phungṭhen nuhmei inkhat a-
ompuia aterpu phung rahming alo kae.) Anpu anpahei kha tuhei mo kae ti 
a’nhritor mak jâra thempu sik a leirahlâng mak hei. 

63Jehudihei ram a vaikarônpa’n anmani kha thempu inkhat a Urim leh 
Thummim anhmangtor mak lai seng Pathen hnenga antatōk sâk leh in sâk 
theimak hei ning tia ahri pek hei. 

64-67Rehring surna inphut ahong inle mija akhenga – 42,360 hei kae. Ansōk 
nuhmei-pase – 7,337; Hlapu Hlapi – 200; Shakor – 736; Shakor kasin – 245; 
Sharîngsei – 435; Shakōrtung – 6,720; 

68Jerusalema RŌNGPU Bek-inna anhongtlung pha phungṭhen hlamkakei ṭhahrep 
he’n Bek-inn marō sakna hmun a avea sakmanther nôkna sik a anmalung hrep a 
pekna anleinei. 

69Hiva ṭōn sik a antor chenna pekna anleinei, akhenga sana kilograme 500, 
dangka kilograme 2,800 khana thempuhei retpōn 100 kae. 

70 Thempuhei, Levihei khana mi ṭhahrep hei seng Jerusalem leh ahnenga ka-om 
hei; khana hlapu hei, Bek-inn kahngâk-hei, Bek-inn ṭōn katlohei seng khava 
hnenga khōpui heia ka-om hei; khana Israel ralak-hei seng in anpu anpahei 
leiomna khōpui heia khō katla heia kae. 

Ezra 3 

Kamukna Avea Antaphut 
1Thla 7 tlukna Israel mi rakip ama ama khōpui et a ka-om jo hei. Khava sōa 
Jerusalema ankhenga le’ntûp hei, 

2khana Jehozadak sapa Joshua, aloi thempuhei, Shealtiel sapa Zerubbabel, khana 
ama u leh naihei leh Pathen mipa, Moses Dân shunga a’nzet dungjuia ro-inthoina 
tlotheina sik a Israel Pathen sik maichâm inkhat ansak manther jo. 

3Rehring sura ahong inle mihe’n khava ram a aleika-om mihei kha anṭit he’num, 
maichâm kha hma aleiomna hmun a ansak nôk a kae. Khava sōa anmani’n 
jîngkâr khōhlei ro-inthôi tōkna kha avea anphut nôk a kae. 

4Dân dungjuia Rabuk Kût kha anleitlo; ani tina inthoina arangei hei tōksōtna 
annei; 

5 khava chunga ani tina ran apum a romanvâm inthoina a’ntōksōt hei khana 
Thlather Revei tōk sik hei khana injônjet a RŌNGPU kamukna mipui intûpna 
rakip a leh RŌNGPU hnenga malunga pekna kanei hnōm he’n tōkna annei hei. 

6Mipui he’n Bek-inn sakna kha anlaphut mak inum, thla 7 tlukna kani hma-inkei 
ning RŌNGPU hnenga ro-inthoina anleiphut jo. 

Bek-inn Sakmanther Antaphut 
7Mipuihei khan hlung ṭōn leh thingṭōn katlohei sik a sêr anleipek hei khana tui-
ôngpuia inphut Joppating heitôr sik Lebanona cedar thing leh thlengsōt sik a 
Tyre leh Sidon khōpuia sâk leh in, olive thai anleitir hei. Hiva rakip hi Parsia 
rengkalen Cyrus hnōm pekna thōia anleitlo. 

8Khava jâra Jerusalem Bek-inn hmun a anhong inlena thla hni tlukna, ṭōntlo kha 
anleiphut jo. Zerubbabel, Joshua khana aralak anram mihei seng, thempuhei, 
Levihei, Jerusalema ahong inle rehring sur hei seng ṭōn tlona le’nveisa hei. Levi 
mi kum 20 leh achung hei seng kha Bek-inn sak mantherna ka-ensuia anlei 
manṭang hei. 

9Levi mi Jeshua khana asahei leh a-innkōhei seng, khana Kadmiel leh asapahei 
(Hodaviah phungṭhen hei) seng um Bek-inn sak mantherna ṭōna le’nṭangpet hei. 
(Anmani kha Henadad phungṭhena Levi he’n anlei inthōpui hei). 

10Bek-inn innhmun andeng manphut jo pha, thempu he’n anret an-insia ankut a 
pengkun an-inchoi khana Asaph phungṭhena Levi he’n sumkutben anchoia 
kangir hei. Reng David pha a inphut mantheina dungjuia RŌNGPU anchoi ka-ânna 
kae. 

11Anmani’n RŌNGPU manpâkna hla ave-avea anmalet a hinga ansak: “RŌNGPU kha 
kaṭha, Israel alungsetna kha kumleikōa kae.” Mi rakip in antor chenna kapeng 
heia RŌNGPU kha anmanpâk, ajârchu Bek-inn sakna sik innhmun andeng 
manphut jo. 

12Thempu upahei, Levihei, phungṭhen upa katamtak he’n hmalaia Bek-inn kha 
anleihmu, anmani’n innhmun dengna kha an-ena kaṭap heia in-ôi hei. Tâk-kha 
alak he’nchu inpâk heia kapeng heia kae. 

13Tûte inkhat in inpâkna ôngna leh ṭapna karesō kha ṭhentor mak hei, ajârchu 
kare rasa hei kha inhnak hêra akahlatak a inphut intheitora kae. 

Ezra 4 

Bek-inn Sakmanther sik chunga Dōina 
1Israelhei Pathen, RŌNGPU Bek-inn kha rehring sura ahon’le he’n sak mantherna 
anphut jo ti hi Benjamin leh Judah hei ka-en kada he’n anleithei jo. 

2Khava jâra Zerubbabel leh phungṭhen alu kachang hlamkakeihei inhmupui sik 
a vakase heia anti, “Bek-inn sak nôkna kha bôm chei rung. Nangni takamuk 
Pathen kha keini’m kankamuk, khana hiva hmun a omna sik a ani heikatir 
Assyria rengkalen Esarhaddon pha khana inphut inthoina kanta heitōk ṭhak jo 
kae.” 

3Zerubbabel, Joshua khana phungṭhen alu kachang hlamkakei he’n anti, “Kan-
Pathen RŌNGPU bek-inn sakna sik a nangni inthōpuina rangei mak ung. Persia 
reng kalenpa Cyrus ṭong pekna ung dungjuia kanbinga kansak sik.” 

4Khana ram shunga aka-om he’n ansak makna sik a Jehudihei kha maṭhitna leh 
malung mathlâkna antlo pek hei. 

5Anmani’n Persia vaikarôn leh ṭōnpui karônhei kha anmani dōina ṭōn tlona sik 
a sêr marûk a anpek hei. Khang’khan Cyrus leh Darius vairôn shung senga hivahi 
anleitlo ṭhak a kae. 

Jerusalem Sakmanther sik Dōina 
6Rengkalen Xerxes vairôn a’nphutbia, Jerusalem leh Judah a ka-om mihei ka-en 
kada he’n anchunga maherna lekha inzet inkhat anheichoi. 

7Ave nôk a, Persia rengkalen Artaxerxes vairôn pha, Bishlam, Mithredath, Tabeel 
khana anloi he’n rengkalen hnenga chithi anleimazet. Chithi kha Aramaic ṭonga 
anhei mazet, khavakha antei pha leh malesōt sik kae. 

8Rehum, ram vaikarônpa leh Shimshai, ramṭhen lekha inzetpa’n Artaxerxes 
hneng Jerusalem chungchânga lekha anmanrôn: 

9“Ram vaikarôn Rehum, khana khava ramṭhen a lekha inzet Shimshai, anloihei, 
ṭongkatanhei, khana alak ṭōnkarôn rakip, anphutbia Erech, Babylon khana Elam 
ram a ka-om Susa miheia inphut kae, 

10hihei hi leh inṭhōia mihlop-hei, akalen ratha kaneitak Ashurbanipal in an-inn 
et a inphut athonsōt heia Samaria khōpuia leh tlaitlâk Euphrates ramṭhen a khō 
amathlâk hei kha inveisa hei.” 

11Chithi ṭong kha hi kae: “Rengkalen Artaxerxes hneng Euphrates tlaitlâk 
intonga mi, nasōk heia inphut ṭong manrôn kae. 

12“Rengkalen nang tamanhret sik a kantamadu khachu nang ramṭhen ralak a 
inphut akahong Jehudihei kha Jerusalema khō ansât jo khana khava akaṭhamak 

leh re kadōi khōpui kha ansak manther jo. Banghei kha sakmanther anphut jo 
khana inranga anchai sik jo. 

13Reng Kalûr, hiva khōpui hi ansak manther a khana abanghei hi anchaisōt 
jo’nchu, mihe’n ramsêrṭhei pek mak jo hei ning, khana reng ramsêrṭhei khômna 
kha hong katlôm sik jo. 

14Tûnhin, keini hi Reng Kalûr thōia aka-om ung kae, hiva akasōk sik omchen hi 
madu mak ung, khava jâra keini mandonna chu 

15napu, napa hei phat a anta leimazet lekhahei kha manjongsōt hei roh. Khanga 
natlo’nchu, hiva khōpui hi re katlohrat khana tenlaia inphut renghei leh ramṭhen 
vaikarônhei chunga khōdeng theina kapek hei kae tia nahmu sōt sik. Amihei hi 
ahei tik a vairôn intak heia kae. Khava jâra khōpui hi anta leisukset jo kae. 

16Khava jâra keini manhretna khachu hiva khōpui hi ansak manther a khana 
abanghei hi’m anhei chaisōt jo’nchu, Reng kalûr nang in Euphrates tlaitlâk 
intonga ramṭhen hi vai rôn tor mak jo tin che.” 

17Rengkalen in hiva masônna hi aleimanrôn hei: “Ramṭhen shunga Ram 
vaikarônpa, Rehum leh lekha inzetpa, Shimshai khana Samaria leh Euphrates 
tlaitlâk tinga aka-om anloihei seng hnenga chibei kahei pek chei. 

18“Nangni’n nantahei manrôn eng lekha kha anmalea kahnenga anteipek jo eng. 

19Khava ensuina sik a ṭong kamasō jo, tenlaia inphut Jerusalem hi reng kadōia 
re katlo ṭhak khana retlo leh khōdeng theina kasip ṭhak leikae jo. 

20Ratha kaneitatak reng he’n khana khan vai anleirôn khana Euphrates tlaitlâk 
a ramṭhen rakip a vai anleirôn, ramsêrṭhei leh hleisân anleipek hei. 

21Khava jâra, abâna ṭong kahei pek mak kârseng chei khōpui sak mantherna kha 
anhaina sik ṭong pek hei ruh. 

22Kei lungdo chunga heite ṭhatmak asōk makna sik a hivahi inranga tlo ruh.” 

23Artaxerxes a inphut lekha kha Rehum, Shimshai khana anloihei hmaikunga 
anteisōt lim leh inranga Jerusalema kase heia Jehudihei khōpui sakmanther kha 
anmanbâng jo hei. 

Bek-inn Sak Antaphut nôk 
24Persia rengkalen Darius vairôn kum 2 tlukna khan Bek-inn sakna ṭōn kha 
kabâng heia inhnga jo hei. 

Ezra 5 

1 Khava pha khan sânkathem 2 Haggai leh Iddo sapa Zechariah khan Israel 
Pathen rahminga Judah leh Jerusalema ka-om Jehudihei hnenga ṭong anhri 
manphut jo. 

2Shealtiel sapa Zerubbabel leh Jehozadak sapa Joshua he’n anṭong kha anthei 
pha, Jerusalema Bek-inn kha sak anphut nôk jo, sânkathem 2 he’n an-inthōpui 
hei. 

3Khava phatak a tlaitlâk Euphrates a ram vaikarônpa, Tattenai, Shethar Bozenai, 
khana anloi ṭōnkarônhei Jerusalema kahong heia ṭong anleider hei: “Tu’n mo 
Bek-inn hi sakna sik leh ahmangchâk syemna sik a ṭong apek chei?” 

4Anmani’n Bek-inn sakna an-inthōpui hei rahming rakip kha’m andersa hei. 

5Tâk-kha Pathen in Jehudi hlamkakeihei chunga aleihrung ṭhak hei khana 
Persian ṭōnkarônhei khan Darius rengpa hnenga lekha mazetna, aṭong masônna 
kha anthei mak leh kârseng anchunga heite tlomak sik tia anmandon jo. 

6Reng kalenpa hneng antamanrôn ṭong kha hivahi kae: 

7“Rengkalen Darius, kamōng tak a vai narôn chang rasoh. 

8“Reng Kalûr in namanhret sik kae khachu keini Judah ramṭhen shunga vakase 
jo ung Pathen kalen Bek-inn hlung kalen tatak vânga antasak leh abang heia 
thingtlōn antakhang hei kha kanvahmu jo. Ṭōn hi kasing tak a leh injentak a 
antloa kae. 

9“Bek-inn sak mantherna ratha hi tu’n mo apek hei ti hi keini’n anhlam kakeihei 
hneng kander hei. 

10Hiva ṭōn tlona hin tu mo anhlam kakei akachang hei ti kha mantheina sik chea 
anrahming um kander hei. 

11“Anmani’n anmasôn ung, ‘Keini hi marvân leh ralei Pathen sōk ung kae, Israel 
reng ratha kaneitak hei khan kum katamtak hma khan ahma kakeia anta leisak 
a anta leimanret Bek-inn kha kanta sakmanther kae. 

12Tâk-kha kanpu kanpa he’n Marvân Pathen kha ahnuk anleimannat jâra Kaldea 
phung hruia Babylon rengpa Nebuchadnezzar kha aleimantor heia kae. Bek-inn 
kha anleisukset a mihei kha rehring sura Babylona anleiṭhōi hei. 

13Khava sōa Reng Cyrus in Babylon rengkalen ahong changna ahma inkeipen 
kum a khan Bek-inn kha sakmanther nôkna sik a ṭong aleimasō. 

14Jerusalem Bek-inna sana leh dangka, be leh bûr Nebuchadnezzar in alosōt a 
Babylona bek-innheia aleida hei kha reng Cyrus in ahei pek male hei. Cyrus kha 
khava be leh bûr hei kha Sheshbazzar intipa, Judah ram a vai karôn sik a 
akadeipa hneng pek sōtna anei hei. 

15Rengkalen khan khahei seng kha losōt pet a Jerusalem bek-inna choi malena 
sik khana Bek-inn kha hma aleingirna hmun a sak mantherna sik a ahnenga 
amanthei. 

16Khava jâra Sheshbazzar kha kahonga innhmun adeng jo; khana inphut tûn 
katlung inn sakna kha anmanjom, tâk-kha Bek-inn kha chailoa laka-om ṭhak a 
kae.’ 

17“Tûnchu, Reng Kalûr, natlâi tor inchu, Babylona reng hrui hei lekha mazetna 
shunga Cyrus in Jerusalema Bek-inn sakna sik ṭong pekna aleinei mo aleinei mak 
mo ti kha’m a-ensui pek unna hiva chungchânga rengpa lungdo kha ajōng 
manthei roh.” 

Ezra 6 

Cyrus Ṭong masōna Antahmu sōt 
1Khava jâra rengkalen Darius in Babylona antada renghei lekharabu hei kha 
jongsōtna sik a ṭong masōna anei jo. 

2Tâk-kha Media ramṭhen shunga Ekbatana khōpui heia lekha inze kha anleihmu 
jo khana hiva ṭonghei hi inzet hei: 

3“Cyrus vairôn kum hma inkeia rengkalen khan inthoina leh roa tōkna sik a 
Jerusalema Bek-inn kha sak mantherna sik ṭong pekna aleinei hei. A’nshâng in 
metre 27 khana avai metre 27 nanta manchang sik kae. 

4Abanghei kha hlung 3 athō dunga mansena chunga thingtlōn inkhat et khang 
nôk heia sak sik leikae. Sêr kahlut sik rakip reng karōi bukna inphut pek sik hei 
kae. 

5Khana Jerusalem Bek-inna inphut sana leh dangka be leh bûr hei Reng 
Nebuchadnezzar in Babylona aleichoisōt hei kha Jerusalem Bek-inna anhmun et 
a damale sik hei kae.” 

Ṭōntlo manjōmna sik a Darius Ṭong masō 
6Khava sōa Rengkalen Darius in hiva ṭong masônna hi aleitir: “Tlaitlâk 
Euphrates tinga ram vaikarôn Tattenai khana Shethar Bozenai khana tlaitlâk 
Euphrates a naloi ṭōnkarônhei seng hnenga hrina kae. Bek-inna inphut sesōt ruh 

7khava sakna kha ting mak hei ruh. Judah ram vaikarônpa leh Jehudihei 
hlamkakei he’n Pathen Bek-inn kha hmatak a aleingirna hmun a sakmanther nôk 
hei rasoh. 

8Hinahin sak mantherna kha nan-inthōpuina sik a ṭong kahei pek chei kae. Ṭōn 
kha heite a’nkhâr makna sik a, anmani sêr manhlut sik rakip kha tlaitlâk 
Euphrates ram a inphut ramsêrṭhei vânga pek sik hei kae. 

9Ani katai, Jerusalema thempu he’n antarangei rakip ngekna chei kha nangni’n 
sôilo jen a nantapek sik hei kae: Marvân Pathen hnenga roa tōksōt sik a sehrât 
chete hei, kemōng, achangmak leh kemōngte khana gehu, chi, ju leh olive thai 
nantapek sik hei kae. 

10Anmani’n Marvân Pathen tarahlâng thei inthoinahei a’ntōksōt theina sik 
khana kei leh kasapahei sik a vâng ander theina sik a hivahi a’ntlo sik kae. 

11Ke’n ṭong kapeksa chei kae khachu tu inkhat in hiva ṭongpek ajuimak inchu a-
inna inphut thingtlōn inkhat losōt a ahmor manngeijap a amipa taksa kha sun 
hlon sik kae. Khana a-inn kha neinâk kabōk hei manbukna manchang sik kae. 

12Jerusalem kha ama kamukna sik a indeisōt Pathen khan, reng leh jât ralak 
anchanga, hiva ṭongpek hi vōkkhōina sik akatlo leh khava hmun a Bek-inn 
manhmangna sik akatlohei kha suk manhmang rasoh. Hiva ṭongpek hi Darius 
ke’n kapek kae. Hivahi pui katluk a jui sik kha kae.” 

Bek-inn Tōksōtna 
13Ram vaikarôn Tattenai, Shethar Bozenai, khana anloi ṭōnkarôn he’n rengkalen 
ṭongpekna dungjuitak a anleitlo jo. 

14Sânkathem Haggai leh Zechariah he’n mathokna anpek heia, Jehudi 
hlamkakeihei Bek-inn sakna kha hma ansepui hêra kae. Israel Pathen leh Cyrus, 
Darius khana Persia reng Artaxerxes hei ṭongpek dungjuia Bek-inn sak kha 
anleichai joa kae. 

15Bek-inn sak kha Darius rengkalen vairônna kum 6 tlukna Diva thla ni 3 tluk 
ning anchai jo. 

16Khava sōa Israel mihei, thempu, Levi khana rehringa surmi ajōng inle hei leh 
Bek-inn kha inpâktak a tōksōtna annei jo. 

17Tōksōtna khan sehrâtche 100, kemōng 200, kemōngte 400 inthoina anleitōk, 
khana set-inthoina keche 12 Israel phung rakip he’n inkha-khat antōksōt a kae. 

18Moses lekharabu a’nzet dungjuia Jerusalema Bek-inna ṭōn katlo sik thempuhei 
leh Levihei kha inlôikhômna ansyempek heia kae. 

Rakan Kût 
19Rehringa ajōng inle mipuihei khan Rakan Kût kha anôk kum a thla hmakakei 
ni 14 tluk ning anleitlo. 

20Thempu leh Levi rakip anbinga insi inthengna antloa beklanga intheng jo hei. 
Levi he’n rehring surmi ajōng inle hei sik, thempuhei leh anbinga sik a ran 
anleithat hei. 

21Inthoina kha Israelhei rehring sura inphut ahong inle hei khana ram shunga 
aka-om mihlop-hei, khōvel omchen kadahlon rakip leh Israel 
Pathen RŌNGPU inmuk sik a akahong seng in anleisâk a kae. 

22Che philo Buhlom Revei kha ni 7 anleitlo. Rōngpu’n Assyria rengkalen kha 
anchunga lungsetna amannei heia, ama’n Israel Pathen Bek-inn sak nôkna 
a’nthōpui hei jâra anmani inpâk hêr heia kae. 

Ezra 7 

Ezra Jerusalema Ahong katlung 
1Kum katamtak sōa, Artaxerxes in Persia reng achanglai, Ezra inti mi inkhat 
leika-om. Ama’n apusōn Thempu Kalen Aaron katlunga ankung thuhming 
ajongsōt, hinga kae: Ezra pa Seraiah, Seraiah pa Azariah, Azariah pa Hilkiah, 

2Hilkiah pa Shallum, Shallum pa Zadok, Zadok pa Ahitub, 

3Ahitub pa Amariah, Amariah pa Azariah, Azariah pa Meraioth, 

4Meraioth pa Zerahiah, Zerahiah pa Uzzi, Uzzi pa Bukki, 

5Bukki pa Abishua, Abishua pa Phinehas, Phinehas pa Eleazar, Eleazar pa Aaron, 
hiseng hi kae. 

6-7Ezra kha Israel Pathen RŌNGPU’n Moses hnenga aleipek Dân ṭong kaṭha nenga 
inhret inkhat kae. Ajârchu Ezra’n RŌNGPU apathen vângpek aleichena ama tader 
rakip rengkalen khan aleipek a kae. Artaxerxes vairônna kum 7 tlukna, Ezra 
khan thempuhei, Levihei, bek-inn hlakasak hei, bek-inn kahrunghei khana ṭōn 
katlohei inveina Israel rup khat leh inṭhōia Babylona inphut Jerusalema 
heikasōk jo hei. 

8-9Anmani’n Babylon kha thla hmakakeia kani hmakakei ning andahlona, Pathen 
inthōpui jâra Jerusalema thla 5 tlukna kani hmakakei ning jōng katlung hei. 

10Israel mihei hneng dân leh chôndân rakip mantheina sik leh manjuina 
sik RŌNGPU dân kha inthem chûkna sik a Ezra’n ahringkhō apek sōt a kae. 

Artaxerxes in Ezra hneng Lekha Apek 
11Israelhei hnenga Pathen in aleipek ṭongpek leh dân rakip kaṭha nenga inhret 
jo lekha kathem leh thempu, Ezra hnenga Artaxerxes khan hiva lekha hi ahei 
pek: 

12“Rengkalen Artaxerxes inphut Marvân Pathen Dân kathem, thempu Ezra 
hnenga. 

13“Karam pumpuia aka-om Israel mihei, thempuhei, khana Levihei akase hnōm 
rakip Jerusalema nang leh inṭhōia setheina sik ṭong kamasō kae. 

14Nahnenga manngan jo che kae, na-Pathen Dân kha heituk kaṭhatak a 
Jerusalem leh Judah shunga antajui mo tia ensuina sik a kei leh mansena ani 
kanei mi 7 in kantatir che kae. 

15Jerusalema ka-om Israelhei Pathen hneng kei leh mansena ani kaneihei tapek 
hnōm sana leh dangka tōknahei kha nang in narôn sik hei kae. 

16Babylon ramheia inphut nakhômsōt sana leh dangka khana Israel mihe’n 
khana anthempu he’n Jerusalema an-Pathen Bek-inna antatōk hei kha nang in 
nachoisa sik hei kae. 

17“Hiva sêr hi kaṭhadek a natahmang sik kae khana sehrâtche, kemōngche, 
hmuchi leh juhei nantarachôk sik khana Jerusalema maichâm chunga nantatōk 
sik hei kae. 

18A’nhlei sana dangkahei khachu na-Pathen lungdo dungjuia, nang leh nami he’n 
kaṭha sik tia nantamandon dungjuia, nahmang thei sik. 

19Bek-inn hmangchâk sik a a’npek che be leh bûr rakip kha Jerusalema Pathen 
hneng natōksōt sik kae. 

20Bek-inna akahlut sik rakip nang in reng karōi bukna inphut nalothei sik. 

21“Marvân Pathen thempu leh Dân kathem Ezra ngekna rakip kha anpekbâtna 
sik a tlaitlâk Euphrates ramkeia sêr leh sum katinta rakip hei hneng ke’n ṭong 
pekna kanei jo hei, 

22Dangka kilograme 3,400, gehu kilograme 10,000, ju litre 2,000, olive thai litre 
2,000 katlunga khana chi chu arangei dungjuia pekna sik a kahri jo. 

23Marvân Pathen in a Bek-inn sik a amadu arangei kha pekna sik a a’nsingthei 
sik che kae, kei chunga achangmak leh kei kahnunga vai heikarôn sik hei chunga 
ahnuk anat makna sik a tlo roh. 

24Thempuhei, Levihei, hlakasak hei, kot kahngâk-hei, ṭōn katlohei, khana hiva 
bek-inna inṭangna kaneihei rakip a inphut chu ramsêrṭhei lothei mak tin che. 

25“Ezra, nang in na-Pathen tapek che singna kha hmang inna tlaitlâk Euphrates 
a na-Pathen Dân kajuihei vai karôn sik leh ṭong katan sik hei khan akadei sik hei 
kae. Khava Dân kha a’nhret mak hei hneng namanthei sik hei kae. 

26Tu achang innum na-Pathen dân leh rengram dân kajuimak kha karâkna 
pekbât sik kae: thina, hnongsōtna, akarōi chomsōtna, a-emak leh kurkhum a 
dana nei sik hei kae.” 

Ezra’n Pathen Amanpâk 
27Ezra’n ati, “Kanpu kanpahei Pathen, RŌNGPU kha choi ka-âna om rasoh! Ama’n 
rengkalen kha Jerusalema RŌNGPU Bek-inn kajana kha hing’hin amannei jo. 

28Pathen lungset a ke’n rengkalen leh ama mansena kaneihei khana ama ratha 
kaneia ṭōnkarôn rakip hei lum lona kha kachen jo; RŌNGPU ka-Pathen in 
hmesōna apek eng, khana ke’n Israel phungṭhen alu kachang hlamkakei 
katamtak hei kha kei leh inlesapna sik a kajôr manhnōm tor hei.” 

Ezra 8 

Sura inphut Ajōng inle Mipuihei 
1Rengkalen Artaxerxes vairônlai Babylona rehring sura inphut Ezra leh 
Jerusalema ajōng inle phungṭhen alu kachang hlamkakeihei man-gôrna kha hi 
kae: 

2-14Phinehas phungṭhena Gershom, Ithamar phungṭhena Daniel, David 
phungṭhena Shecaniah sapa Hattush, Parosh phungṭhena Zechariah, ama 
phungṭhena mihring 150 hei leh (Anpu anpa khang hrui lekha ka-om hei), Pahath 
Moab phungṭhena Zerahiah Sapa Eliehoenai, ami 200 hei leh, Zattu phungṭhena 
Jahaziel sapa Shecaniah, ami 300 hei leh, Adin phungṭhena Jonathan sapa Ebed, 
ami 50 hei leh, Elam phungṭhena Athaliah sapa Jeshaiah, ami 70 hei leh, 
Shephatiah phungṭhena Michael sapa Zebadiah, ami 80 hei leh, Joab phungṭhena 
Jehiel sapa Obadiah, ami 218 hei leh, Bani phungṭhena Joshiphiah sapa 
Shelomith, ami 160 hei leh, Bebai phungṭhena Bebai sapa Zechariah, ami 28 hei 
leh, Azgad phungṭhena Hakkatan sapa Johanan, ami 110 hei leh, Adonikam 
phungṭhena Eliphelet, Jeuel khana Shemaiah, anmani mi 60 hei leh. (Anmani kha 
hnungdet a jōng inle hei), Bigvai phungṭhena Uthai leh Zaccur, anmi 70 hei leh. 

Bek-inn Ṭōn sik a Ezra’n Levi Ajong hei 
15Ke’n anmani ankhenga Ahava khōpui langting akatlân tuidung panga 
kamantûp heia ni 3 khana khan ka-om ung. Ankâra thempu kahmu hei tâk Levi 
changmak hei. 

16Ke’n hlamkakei 9 kalei tir hei: Eliezer, Ariel, Shemaiah, Elnathan, Jarib, 
Elnathan, Nathan, Zechariah, khana Meshullam, khana mi lekha inthei sik a 2, 
Joiarib leh Elnathan. 

17Casiphia ram a jât hlamkakeipa Iddo hnenga, khana ama leh ama inthōpui hei, 
bek-inn ṭōn katlohei hnenga Bek-inna Pathen inzen sik a mi ahei tirna sik 
avakader sik a anmani kha kalei tir hei. 

18Pathen maritna jâra anmani’n ṭōn tloje inhret pase inkhat, Mahli phungṭhena 
Levi mi Sherebiah intipa kha asapa 18 leh a-u anaihei leh kahongsap hei. 

19Anmani’n Merari phungṭhena Hashabiah leh Jeshaiah khana an-u leh nai 20 
anheitirsa hei. 

20Hiva chungchôna Reng David leh aṭōn karôn he’n Levihei inthōpui sik a 
antanganse hei mi 220 Bek-inna ṭōn katlo sik a ka-omsa hei. Anmani ankhenga 
anrahming anmazet heia kae. 

Ezra’n Mipuihei Buhngōina leh Derna Hlam Akei hei 
21Ahava Tuidung hnenga kankhenga kan-Pathen ângshunga buhngōina sik, 
insinsakna sik khana kanhlam hrona anichingna sik, kansahei leh kankarōi rakip 
chunga anihrung pekna sik a derna sik a ṭong kamasō jo. 

22Rengkalen hnenga kanhlam hrona kankadōi heia inphut kankahrung sik 
ashakor remi der sik kha le’nzak eng, ajârchu ke’n ahnenga kaleihri pek khachu 
kan-Pathen in ama kataksen rakip chunga mahâmṭhat apek hei, khana ama 
inphut a’nhesōt hei chunga amalung tlaimak a karâkna apek hei kalei ti. 

23Khava jâra bu kanhngōia anihrungna sik ung derna kanleinei, khana kanderna 
animasôn pek ung. 

Bek-inn sik a Kutchoihei 
24Hlamkakei thempuhei kâra Sherebiah, Hashabiah khana alak mi 10 kalei kadei 
hei. 

25Khava sōa rengkalen leh ama mansena kaneihei khana aṭōn karônhei leh Israel 
mipui he’n Bek-inna hmangchâk sik a antapek sōt khava dangka, sana khana be 
leh bûr seng kha akahrik kate jo, khana thempuhei hneng kapek manhlut jo hei. 

26-27Ke’n kapek hei kha hihei hi kae: Dangka – ton 22; dangka be leh bûr 100 – 
kilograme 70; Sana – kilograme 3,400; Sana thlengkam 20 – kilograme 8.4; 
A’ntheng sum-êng thlengkam 2, sana thlengkam leh anman in-ang hei. 

28Ke’n anhnenga kaleihri, “Nanpu-nanpahei Pathen RŌNGPU sik a nangni hi 
a’ntheng chei kae, khana nanlungdo tak a nanta heitōk sana leh dangka be leh 
bûr hei hi’m a’ntheng hei kae. 

29Bek-inn nantlung mak hma seng kaṭha hrung hei ruh. Khava thempu dân 
shunga ankahrik tehei ruh khana thempu leh Levi hlamkakeihei khana 
Jerusalema ka-om Israel hlamkakeihei hnenga pek manhlut hei ruh.” 

30Khava jâra thempu leh Levi he’n sana, dangka khana be leh bûr hei kha 
Jerusalem Bek-inna heichoina sik a intluk jo hei. 

Jerusalema Hong Inlena 
31Khavakha Jerusalem sorna sik a Ahava Tuidung kantadahlon kha thla 
hmakakeia kani 12 tluk ninga kae. Kan-Pathen in kanhlam hrona athlop unga kan 
ka-en kadahei buhluna leh resōna inphut ahrung ung. 

32Jerusalem kantlung pha ni 3 châm inhnga ung. 

33Ni 4 tluk ning khan Bek-inna keini vakase ung, sana, dangka khana be leh bûr 
hei kha akahrik kante hei, khana Uriah sapa thempu Meremoth kut a kanpek sōt 
hei. Ama leh Phinehas sapa Eleazar khana Levi 2 hei, Jeshua sapa Jozabad leh 
Binnui sapa Noadiah leika-om sōm hei. 

34Neinâk rakip aja anteia akahrik ante hei, kha leh inṭhōia lekha shunga 
anmazetpet hei. 

35Rehringa sura ahei inle rakip hei khan Israel Pathen hnenga ro-inthoina tōkna 
anneia kae. Israel rakip sik a sehratche 12, kemōngche 96, kemōngte 77 antōk 

hei; khana set inthengna sik a ke 12 antōk. Hiva ranhring rakip hi RŌNGPU hnenga 
inthoina anro manvâm hei. 

36Rengkalen tahei pek hei lekha kha anloa tlaitlâk Euphrates a ram vaikarôn leh 
ṭōnkarônhei kut a anpek hei, khan chu anmani khan mipui leh Bek-inn kamukna 
anleibôm jo heia kae. 

Ezra 9 

Jehudi Kachangmak hei leh Jōr Inlona Ezra’n Amanhret 
1Hiseng hei hi antlosōa, Israel hlamkakei ṭhahrep kahong heia kahnenga 
anhonghri ti chu, mipuihei, thempuhei khana Levi he’n anta’n hnaipui ram a 
mihei, Amon, Moab, khana Egypt achangmak leh Canaan, Hit, Periz, Jebush 
khana Amor heia inphut anhlop binga om mak hei. Hiva mihei tatlo mater ka-
om tak omchen kapōa anmani’num antloa kae. 

2Jehudi he’n jât-hlop mihei nuhmei an-ompui hei, khava jâra Pathen mi intheng 
hei kha kachok jo hei. Hlamkakei leh vaikarônhei kha apuipena akasukṭhe hei 
kha kae. 

3Hivahi kathei pha, kapōnsi kakeihler hei, kasam leh kamakha hme kaphôi, 
kachâmtak a le’n ong eng. 

4Khōhleia ran inthoina pha ahong tlung mak kârseng inrengtak a le’n ong eng, 
khana khava rehringa ahong inle hei setna chungchânga Israel Pathen in aleihri 
jâra ṭit leh inpirna akanei mipui rakip he’n kakimvea hong intûp hei. 

5Khōhleia inthoi-insân pha ahong tlung pha, kachâmtak a kalei omna inphut 
heikathōi eng, a’nhler pōn leh der kalasi ṭhak a, kamarkhup kathlep 
a, RŌNGPU ka-Pathen hneng kakut kakalânga kaleidera kae. 

6Ke’n kati, “Eh Pathen, na-âng shunga kalu chung manhnget sik inzak hêr eng. 
Kansetna hei kha kanlu atlumbit a inbuk jo hei; marvân inshâng kapōa inshâng 
jo. 

7Kanpu kanpa heia inphut tûn katlunga, nami keini kaset hêr jo ung. Kanṭhena 
jâra kanrenghei, kanthempu hei miram renghei kut a leikatla jo hei, keini 
anleithasōt ung, anleichom ung, khana rehringa anleisur jo ung. Khana tuna 
kanka-om kapōa hin inzakna katluk set a kanleichen jo. 

8Tûn pha bongkhat sik a, O RŌNGPU kan-Pathen, keini nalungset unga, kansōk 
changna inphut namasōsōt ung khana hiva hmun inthenga inhuk a nada ung. 
Kansōk changna inphut namasō unga hringkhōther napek jo ung. 

9Keini sōk leikachang ung, tâk kansōk changna khan adahlon mak che. Nang in 
Persia rengkalen kha lungset namanrôn ung khana akahring sik a leh suk 

manhmanga aka-om jo nabek-inn akasyemther sik a khana Judah leh Jerusalema 
inhukna kajong sik a nahnōm pek ung. 

10“Tâk-kha tûnchu, Eh Pathen, heirakip asōksōa hin keini’n heimo kantati sik jo? 
Keini’n ave nôk a ṭongpek-hei kha jui nôk mak jo ung, 

11nang in nasōk sânkathem heia inphut nahei pek ung ṭongpek-hei kha. 
Anmani’n anleimanthei ung, kantahlō sik ram kha akachok kae, ajârchu khava 
ram a aleika-om mihei kha ram rakir inkhat a inphut inkhat katlunga mater ka-
om hei, omchen kabōk rōk vânga leikasip heia kae. 

12Anmani’n kanhnenga anleiti, ti chu ram a khan kahōia ni-om hnōm inchu 
khana ahei tik a nisōn-nipâr hei hnenga pek sik a nimadu’nchu keini leh anmani 
jōr a’nlo hêrmak sik ung kae. 

13Keini setna leh ṭhena jâra karâkna kanchensō katlunga, kan-Pathen nang in 
kanrahōi kasōk hrep kanek a akatlômdet vânga karâkna napek ung khana 
akahring sik a nalahnōm pek ung ti hi kanmanhret a kae. 

14Khan chu, heikhong inmo naṭongpek hei kha avea donloa aka-om tor sik ung 
khana mikaṭhamak-hei leh jōr inlona kantanei nôk sik? Keini’n khanga 
kantlo’nchu nahnuk kana hêr sik a kha tûte hringmak jo ni’ung. 

15RŌNGPU Israelhei Pathen, nang chu akadik che kae, tâk-kha keini hi 
nalamanhring unga kae. Nahnenga kanṭhena hei seng kanphông; nang omna 
heihlutna sik ratha neimak jo ung. ” 

Ezra 10 

Jōr Inlo bângna sik Antamantluk 
1Ezra’n Bek-inn hma a inkuna akamuk pha, setna rakip hei hi aphônga aṭaplai 
Israel rup katamtak–nuhmei, pase, khana naipanghei ahnenga hong intûp heia 
inhnaktak a hong kaṭap hei. 

2Elam phunga Jehiel sapa Shecaniah intipa khan Ezra hneng aleiti, “Eini’n jât-
hlop mihei jōr nilo heia ni-Pathen chunga nitaksenna kha nimakhōi jo, achang 
jo’num Israelhei sik a inhōrna laka-om ṭhak a kae. 

3Tûnchu eini’n ni-Pathen hnenga ka-ôrtak a intepna ninei sik kae, ti chu hiva 
nuhmeihei leh ansahei hi nitirsōt sik hei kae. Nang leh Pathen ṭongpek kajana 
akanei alakseng in tlo sik a mansena nantanei kha kantlo sik jo. Pathen Dân 
tarangei kha kantlo sik jo. 

4Akatlo sik khachu nang che kae. Keini nakahnunga kangir ung, hma nam inna 
tlosōt jo roh.” 

5Khava jâra Ezra khan Shecaniah maduna kha tlona sik a thempuhei, Levihei 
khana mipuihei hlamkakei akadei heia intepna amannei manphut jo hei. 

6Khava sōa Bek-inn hmatinga inphut kasesōt a Eliashib sapa Jehohanan inna 
vakahlut a jân kha karek jo, rehring surmihei taksenthei anchang makna chunga 
lung natna aleinei jo. Ama’n heite leisâk lei-in mak a kae. 

7Rehring surmi ahong inle rakip mipui hlamkakeihei ṭong masônna dungjuia 
Jerusalema ahong intûp sik hei kae tia 

8Judah leh Jerusalem pumpuia ṭong ansemsōt jo. Tu inkhat in ni 3 shunga anhong 
mak inchu, annei ansum akhenga kasut sik, phung inkhat changna ratha kha 
losōtpek sik hei kae ati. 

9Ni 3 shunga, thla 9 tlukna ni 20 tluk ning Judah leh Benjamin ramṭhen shunga 
aka-om rakip Jerusalema kahong heia bek-inn tetlânga intûp jo hei. Khō rahnak 
a leikasûr, khōsûr leh intûpna kha akhok jâra khan mi rakip le’nnok jo hei. 

10Thempu Ezra kangirsōt a anhnenga ṭong ahri. Ama’n ati, “Nangni taksenna 
kase kachang jo chei khana jât-hlop jōr nan-ompui heia Israel chunga themmôna 
nanheichoi jo. 

11Khava jâra tûnchu, nanpu-nanpahei Pathen hneng nansetnahei kha phôngsōt 
ruh, khana ama tlaina kha tlo ruh. Niram shunga aka-om jât-hlop hei leh 
inṭhensōt ruh, khana miram a nuhmeihei kha inkârpui hei ruh.” 

12Mipui’n ka-ông heia anmasôn, “Nang in nahri rakip kha keini’n kantlo sik.” 

13Anmani’n anhrisa, “Ahong intûp mi hi katam hêr me, khana khō um rahnak a 
kasûr. Hiva ramhânga hin hing’hin ngir tor mak jo me. Hivahi ni khat ni 2 shunga 
chaitheibât changmak, ajârchu hiva setna katlo hi katam mea kae. 

14Nihlam kakei he’n Jerusalema om hei sona hiva ṭong hi ensui hei rasoh. Khana 
jât-hlop jōr kalo hei seng kha pha intepna shunga ama ama khōpuia hlamkakei 
leh ṭongkatanhei leh hongsap hei rasoh. Hing’hin Pathen hnuk natna kha niman 
bâng sik kae.” 

15Hivahin Asahel sapa Jonathan leh Tikva sapa Jahzeiah tei loa tûte’num 
leimakhe mak hei, Meshullam leh Levi mi Shabbethai he’nchu anlei majôm heia 
kae. 

16Surmi ahei inle hei khan chu mantlukna kha leikahnōm hei, khava jâra thempu 
Ezra’n phungṭhen hlamkakeihei kâra mi aleikadei hei khana anrahming kha 
aleimazet a kae. Thla 10 tlukna kani hmakakei ning hiva ṭōn enravetna anleiphut 
jo, 

17abânna thla 3 shunga mijōr nuhmei kalo hei seng anlei jongsōt pet heia kae. 

Mijōr Nuhmei Kalo Pasehei 
18Mijōr kalo pasehei kha hiseng hei hi kae: 

Thempuhei, phungṭhen dungkajuia man-gôrna: 

Joshua leh a-u anaihei, Jehozadak sapahei phungṭhen hei: Maaseiah, Eliazar, 
Jarib khana Gedaliah 

19Anmani’n annuhmei an-inṭhenpui sik hei tia intep hei, ansetna jâra kemōng 
ache inkhat antōksōt a kae. 

20Immer phungṭhena: Hanani leh Zebadiah. 

21Harim phungṭhena: Maaseiah, Elijah, Shemaiah, Jehiel khana Uzziah. 

22Pashhur phungṭhena: Elioenai, Maaseiah, Ishmael, Nethanel, Jozabad khana 
Elasah. 

23Levihei: Jozabad, Shimei, Kelaiah (Kelita’m anti.) Pethahiah, Judah khana 
Eliezer. 

24Hlakasak hei: Eliashib. Bek-inn kahngâk-hei; Shallum, Telem khana Uri. 

25Aralak-hei: Parosh phungṭhen hei: Ramiah, Izziah, Malchijah, Mijâm in, 
Eleazar, Malchijah, khana Benaiah. 

26Elam phungṭhen hei: Mattaniah, Zechariah, Jehiel, Abdi, Jeremoth khana Elijah. 

27Zattu phungṭhen hei: Elioenai, Eliashib, Mattaniah, Jeremoth, Zabad khana 
Aziza. 

28Bebai phungṭhen hei: Jehohanan, Hananiah, Zabbai, khana Athlai. 

29Bani phungṭhen hei: Meshullam, Malluch, Adaiah, Jashub, Sheal khana 
Jeremoth. 

30Pahath Moab phungṭhen hei: Adna, Chelal, Benaiah, Maaseiah, Mattaniah, 
Bezalel, Binnui khana Manasseh. 

31-32Harim phungṭhen hei: Eliezer, Isshijah, Malchijah, Shemaiah, Shimeon, 
Benjamin, Malluch, khana Shemariah. 

33Hashum phungṭhen hei: Mattenai, Mattattah, Zabad, Eliphelet, Jeremai, 
Manasseh khana Shimei. 

34-37Bani phungṭhen hei: Maadai, Amram, Uel, Benaiah, Bedeiah, Cheluhi, 
Vaniah, Meremoth, Eliashib, Mattaniah, Mattenai, Jaasu. 

38-42Binnui phungṭhen hei: Shimei, Shelemiah, Nathan, Adaiah, Machnadebai, 
Shashai, Sharai, Azarel, Shelemiah, Shemariah, Shallum, Amariah khana Joseph. 

43Nebo phungṭhen hei: Jeiel, Mattithiah, Zabad, Zebina, Jaddai, Joel, khana 
Benaiah. 

44Hiseng hei hin miram jōr anleiompui hei. An-inṭhenpui heia annuhmei leh 
ansahei antirsōt jo hei. 

Nehemiah 

Nehemiah 1 

1Hivahi Hacaliah sapa Nehemiah in aleitlosōt chungchânga ṭong kae. 

Jerusalem sik a Nehemiah Mandonna 

Artaxerxes in Persia rengkalen achanglai kum 20 tlukna Karam thla a Nehemiah, 
kei, reng khōpui Susa a leika-om eng. 

2Ka-u kanai hei kâra Hanani intipa hin mi ahlek leh Judah inphut heikatlung hei, 
khana Jerusalem chungchânga leh Babylon tinga sura aleika-om kan-Jehudi 
changpui hei chungchânga kaleider hei. 

3Anmani’n antamanthei eng khachu khava akahringa aka-om hei khana an-inn 
ramting ahong inle hei kha khōdeng katheitak a ka-om hei, khana anhnenga aka-
om ram hlop mihe’n anhnōise hei tia anleihri. Anmani’n anhrisa a, Jerusalem 
bang kha kakōia laka-om ṭhak khana akekot-hei kha anro mankâng ninga inphut 
lasyemsōt mak hei anti. 

4Hiva rakip hi kathei phat a, kei in-ong enga kaṭap eng. Kani katamtak ṭajai 
kasuia, heite leisâk mak eng. Pathen hneng kaleider, 

5“RŌNGPU, Marvân Pathen! Nang chu kalen che, nang kaṭit a keini kangir ung. 
Nang inlungset leh naṭongpek kajuihei chunga na’ntepna kha taksentak a 
natlosōt. 

6RŌNGPU ahei-en roh, nasōk Israelhei sik a sûn leh jân kaderna hi athei pek roh. 
Israel mipui keini hi kaset jo ung tia kahrisōt kae. Kapu kapahei leh kei kaset jo 
ung. 

7Nang kadōia ṭhatmak kantlo jo khana naṭongpek kha tlomak jo ung. Nasōkpa 
Moses a inphut napek ung dân kha keini’n juimak jo ung. 

8Moses hnenga naleihri pek kha tûn mandonsōt roh: ‘Israel mipui nangni’n 
kahnenga taksenthei nanchangmak inchu ke’n nangni kha jât-hlop hei kâra 
kakathek sik chei kae. 

9Tâk-kha nangni’n kahnenga nanhei inhea khana kaṭong pek chei kha 
nantlo’nchu, nangni raleichung inchaina katlunga nanlei inchek ṭhen jo’num kei 
kamukna sik a kakadeisōt hmun a khan kaheiṭhōi nôk sik chei.’ 

10“RŌNGPU, anmani hei hi nasōk leh nami khet hei kae. Naratha neina leh 
nahratna vânga nalei huksōt jo hei kha kae. 

11Tûnchu nang kajana akanei hnōm kei derna leh nasōk ralak-hei derna rangei 
roh. Tuning hin hmesōna apek roh, khana rengkalen kha kei chunga lungset 

kathem manchang roh.” Khava lai khan kei hi rengkalen ju katinta leikachang 
enga kae. 

Nehemiah 2 

Jerusalema Nehemiah Akase 
1Thla 4 kahnunga ni khat hin Rengkalen Artaxerxes in bu aleisâk. Ke’n ahnenga 
ju kaleipek. Hma khan chu kei hmaisō hi kachâma aleihmu phung hêrmak, 

2khava jâra ader eng, “Heisik a mo nahmaisō akachâm hêr che? Nang akanachu 
changmak che, khan chu namalung akahōi mak kachang nger sik jo,” ati. Kei 
inpirbop enga 

3kalei masôn, “Reng Kalûr ahei tik a hringṭhak roh! Heikhonga mo kanpu 
kanpahei leivûmna khōpui inhmang leh akekot hmei takângsō jo kha malung 
kachâmtak a ka-ena aka-om tor sik eng?” 

4Rengkalen khan ader eng, “Nang in namadu kha heimo?” ati. Ke’n Marvân 
Pathen hneng kader, 

5khana khava sōa rengpa hneng kahri, “Reng Kalûr, nang in nahnōm inchu, 
khana kaderna che hi napek hnōm eng inchu, kapa-kapuhei anleivûmna khōpui 
kha athera kasak torna sik a Judah ram a vase hi rong.” 

6Rengkalen kha asira rengnu kha in-onga, kangekna kha ahnōm pek jo eng. 
Heituk kasôt akase sik eng, khana heitik leh ahe’nle sik eng tia ama’n aleider eng, 
khana ke’n kamasôn. 

7Khava sōa tlaitlâk Euphrates Ramṭhen a ram vaikarônhei hnenga, kei hi Judah 
ram a kavase theina sik a chithi asun pekna sik eng ke’n kaleider. 

8Reng ratu kahrungpa Asaph hnenga Bek-inn hrungna kekot sik leh khōpui bang 
sik a khana kei omna inn sakna sik a thingtlōnhei apekna sik eng, chithi inkhat 
kadersa a kae. Ke’n kader rakip hei kha rengkalen khan aleipek eng, ajârchu 
Pathen in kei ale’nthōpui enga kae. 

9Rengkalen khan rehlam kakei ṭhahrep leh shakor kachōng rup-hei kei inṭhōipui 
sik a ahei tir hei, khana tlaitlâk Euphrates ting kase jo eng. Khana khan rengkalen 
chithihei kha ram vaikarônhei hneng kapek jo hei. 

10Tâk-kha Beth Horon khōpuia Sanballat, leh Ammon ramṭhen a Tobiah 
ṭōnkarônhei hin, Israel mihei ṭhatchômna sik a ṭōn katlo sik tu mo inkhat kava 
jo ti hi antheia kahōi leisak hêrmak jo hei. 

11Jerusalemting khang’khan leikase eng, ni 3 shunga khan 

12Jerusalem sik a Pathen in amantlo hnōm eng kha tûte hneng manthei mak hei 
eng. Khava sōa jânṭima kathōi enga kasōksōt eng, kei inthōpui ṭhahrep leh 

leikase ung. Keini’n kanta leiṭhōi ran inkhat rōk khachu shakōrtung kalei chōng 
kha kae. 

13Tlaitlâk tinga Phaicham Kekot a inphut khōpui kha kadahlon pha khō la’nthim 
ṭhak a kae khana thlâng ting kase unga Rihren Tuiripût kanpetana Akachok 
Kekot ting kase ung. Khanga kanselai, khōpui bang kakōi leh hmei in aleikâng jo 
kekot kha ka-en lele heia kae. 

14Khava sōa khōpui nisō sak intongtinga Tuiripût Kekot leh Rengpa Tuikhur ting 
kase eng. Ke’n kalei chōng shakōrtung khan neinâk kabōk hei kâra sena sik hlam 
leihmu tor mak a kae, 

15khava jâra ke’n Kidron phaichama kaṭumsuk enga shakōrtung khanga 
kachōnga banga khan kalei-en. Khava sōa ke’n kahei juina hlam mama a khan 
inle enga Phaicham Kekot kahlut enga khōpui shunga kase eng. 

16Khava hmun a ṭōnkarôn he’n kei hi khon mo akase eng khana heimo katlo ti hi 
tûte’n manhret mak hei. Ka-Jehudi changpui hei — thempuhei, hlamkakeihei, 
ṭōnkarônhei khana ṭōn tlona a’nvei sik hei hnenga leihri mak eng. 

17Tâk-kha tûnchu ke’n anhnenga kahri, “Enruh eini hi heituk a khōdeng theina 
aka-om jo me mo, ajârchu Jerusalem hi inhmanga ka-om jo, khana akekot-hei 
hi’m ansuksetsō jo hei! Khōpui banghei hi sakmanther jo hei rih, khana ni-
inzakna hi manbâng jo rih.” 

18Pathen in heikhong mo aleiompui eng, aleibôm eng, khana rengkalen in 
kahnenga heimo aleihri kha ke’n anhnenga kalei hrisōt jo. Anmani’n anleimasôn 
eng, “Sak mantherna kha phut jo rih!” Khana anmani kha ṭōn phutna sik a inrin 
jo hei. 

19Sanballat, Tobiah leh Arab mi arahming Geshum intipa hin keini’n tlo sik a 
kantamantluk kha anthei phat a, anleimanuisō unga anhri, “Nangni’n heimo 
kantatlo nantati? Rengkalen kha inrepui sik mo nantati?” 

20Ke’n kalei masôn hei, “Marvân Pathen in hmesōna apek sik ung. Keini hi ama 
sōk ung kae, khana inn hi kantasak manphut sik kae. Tâk-kha Jerusalema ka-om 
karōi chunga nangni chu ratha neimak chei, khana hiva chôndân chunga chen 
neimak chei.” 

Nehemiah 3 

Jerusalem Bang Antasak Manther 
1Khōpui bang antasak kha hing’hin kae. Thempu Kalen Eliashib leh athempu 
changpui hei khan Kemōng Kekot kha ansak, antōksōt khana kekot-hei kha 
ahmun et a anmatung hei: Anmani’n, bang kha tōksōtna annei, Reikhat Ber leh 
Hananel Ber katlunga anleitōksōt jo. 

2Jericho mihe’n abân kha anleisak. Imri sapa Zaccur in abân kha aleisak. 

3Hassenaah phungṭhen he’n Nga Kekot kha anleisak. Anmani’n thingtlōnhei leh 
kekot-hei kha ahmun et a anmatung hei, khana kekot kirna thirbong leh akhârna 
thirtlōn anmando hei. 

4Uriah sapa khana Hakkoz tupa Meremoth in abân kha aleisak. Berechiah sapa 
khana Meshezabel tupa Meshullam in abân kha aleisak. Baana sapa Zadok in 
abân kha aleisak. 

5Tekoa mihe’n abân kha anleisak, tâk anchunga anka-ensui he’n anhnenga 
antanganse ṭōn tlo sik kha khōpui shunga hlamkakei he’n leihnōm mak hei. 

6Paseah sapa Joiada leh Besodeiah sapa Meshullam in Jeshana Kekot kha ansak 
manther. Anmani’n thingtlōn leh kekot-hei kha ahmun et a amatung hei, khana 
akirna thirbong leh akhârna thirtlōn amando hei. 

7Gibeona Melatiah, Meronoth a Jadon, khana Gibeon leh Mizpah mihe’n abân kha 
anleisak, tlaitlâk Euphrates ram vaikarônpa omna katlunga. 

8Sana kakhengpa Harhaiah sapa Uzziel in abân kha aleisak. Thai marim katui 
kasyempa Hananiah in abân kha Bang Kalen katlunga aleisak. 

9Jerusalem ramṭim inkhat a vaikarônpa Hur sapa Rephaiah in abân kha aleisak. 

10Harumaph sapa Jedaiah in a-inn hnenga abân kha aleisak. Hashabneia sapa 
Hattush in abân kha aleisak. 

11Harim sapa Malchijah leh Pahath Moab sapa Hashub in abân kha leh Ratap 
Berhei kha anleisak. 

12Jerusalem ramṭima vaikarônpa, Hallohesh sapa Shallum in abân kha aleisak. 
(Asanu he’n khava ṭōn kha anleibôm.) 

13Hanun leh Zanoah khōpuia aka-om he’n Phaicham kekot kha ansak manther. 
Anmani’n kekot-hei kha ahmun a anmatung hei, akirna thirbong leh akhârna 
thirtlōn anmando hei, khana Akachok Kekot katlunga bang kha metre 440 
anleisyem manther a kae. 

14Beth Haccherem ramṭhen a vaikarônpa Rachab sapa Malchijah in Akachok 
Kekot kha aleisak manther. Ama’n kekot-hei kha ahmun a amatung hei, khana 
kot kirna thirbong leh akhârna thirtlōn amando hei. 

15Mizpah ramṭhen a vaikarônpa Colhozeh sapa Shallum in Tuiripût Kekot kha 
asak manther. Ama’n kekot hlam kha asyemsa, kekot-hei kha ahmun et a 
amatung hei khana akirna thirbong leh akhârna thirtlōn amando hei. Shelah 
Tuikhura renghei rahōn hnenga bang kha David Khōpuia inphut heiṭumsukna 
katlunga aleisyem. 

16Bethzur ramṭhen vaikarônpa Azbuk sapa Nehemiah in abân kha David thlân, 
tuikhur, khana rekurhei katlunga aleisak. 

Bang Ṭōnkatlo Levihei 
17Athōia Levihei hin, bang abân ṭhen katamtak hei kha anleisak: Bani sapa 
Rehum in abân kha aleisak; Keilah ramṭim khat vaikarônpa Hashabiah in ama 
ramṭhen kahlânga abân kha aleisak. 

18Keilah ramṭim hlop vaikarônpa Henadad sapa Bavvai in abân kha aleisak. 

19Mizpah a vaikarônpa Jeshua sapa Ezer in re hmangchâk dana hma a inphut 
bang arakir katlunga aleisak. 

20Zabbai sapa Baruch in abân kha Thempu Kalen Eliashib inn hlutna katlunga 
anleisak. 

21Hakkoz tupa khana Uriah sapa Meremoth in abân kha, Eliashib inn hmor 
katlunga aleisak. 

Bang Ṭōnkatlo Thempuhei 
22Athōia thempuhei hin abân bang ṭhen ralak-hei kha anleisak ther hei: 
Jerusalem kimve rajeia thempu he’n abân kha anleisak; 

23Benjamin leh Hasshub in an-inn hma heia abân kha anleisak; Ananias tupa, 
Maaseiah sapa Azariah in a-inn hma bât a abân kha aleisak; 

24Henadad sapa Binnui in Azariah inna inphut bang rakir katlung abân kha 
aleisak. 

25-26Uzai sapa Palal in abânna, bang rakira inphut re kahngâk-hei omna hnenga 
reng-innpui chunga ber katlunga aleisak; Parosh sapa Pedaiah in abâna, 
nisōtinga Tui Kekot hnenga leh Bek-inn hrungna ber katlung asak. (Hivahi Bek-
inn ṭōn katlohei omna, Ophel inti khōpui hnenga ṭhen kha kae.) 

Akasak Milak-hei 
27Tekoa mihe’n anmani sik a 2 tlukna abân kha, Bek-inn hngâkna ber inshâng 
kahnget khana inphut Ophel hnenga bang katlung anleisak. 

28Thempu rup khat in abân kha anleisak, Shakor Kekot a inphut sak ting, an-inn 
et hma heia. 

29Immer sapa Zadok in a-inn hma abân kha aleisak. Nisō kekot kahngâkpa 
Shecaniah sapa Shemaiah in abân kha aleisak. 

30Shelemiah sapa Hananiah leh Zalaph sapa karuk tlukna Hanun in anmani sik 2 
tlukna, abân kha anleisak. Berechiah sapa Meshullam in a-inn hma a abân kha 
aleisak. 

31Sana kakhengpa Malchijah in abân kha aleisak, bek-inn kasak hei leh Miphkad 
Kekot hnenga aka-om invei katlohei taleihmang inn, sak-nisō intonga bang rakir 
chunga aka-om innden hneng katlunga. 

32Sana kakheng hei leh invei katlohei khan abân ṭhen kha anleisak, arakira inden 
a inphut Kemōng Kekot katlunga. 

Nehemiah 4 

Nehemiah’n Aṭōntlo kadōihei Atorna 
1Jehudi keini’n bang kha kansak manther jo ti hi Sanballat in athei pha, ama 
ahnuk inthak joa a-êngset manphut jo ung. 

2Aloihei leh Samaria remihei hmaikunga ama’n ahri, “Hiva Jehudi mi inrenghei 
tatlo hi heimo kae? Anmani’n khōpui kha sakmanther sik tia antamandon mo? 
Anmani’n inthoina annei leh ṭōn kha ni khat a a’nchai torbât sik tia antamandon 
mo? Anmani’n hlung kakâng a’nbuk hei khana inphut insakna hlunghei 
antasyemtor sik mo?” 

3Ama sira khan Tobiah kangira ka-om, ama’n ahrisa, “Heikhong khova bang mo 
anmani’n antasak tor sik? Ram-ui kapha’num akanok manphûr tor sik!” 

4Ke’n derna kanei, “Eh Pathen anmani’n antahnōise ung hi rangei roh! Anmani 
manuisōna hi anmani chung kalena tla rasoh. Antanei rakip chomsōtpek hei 
rasoh, khana anmani hei hi ram hlop a rehringa ṭhōi hei rasoh. 

5Anmani’n ṭhatmak antatlo hi rangei mandam mak hei roh, khana ansetna 
mahngi pek mak hei roh; ajârchu anmani’n inn kasak keini hi inzakna annipek 
unga kae.” 

6Khava jâra keini bâng kha khang’khan kansak ther a kae, khana inrangtak a 
a’nshâng kha aṭim ahei phak jo, ajârchu mipuihei kha pôn kathōtak a inṭang heia 
kae. 

7Sanballat, Tobiah, khana Arab, Ammon khana Ashdod mipui he’n keini’n 
Jerusalem bang kha hma kasetak a kansak jo ti hi anthei jo, khana banga avâtsam 
hei kha kanmanbitsō jo hei ti hi anthei phat a, anmani anhnuk kana hêr jo. 

8Khava jâra anmani honga Jerusalema re tlona sik khana inhângna mansōkna 
sik inchun heia lungthim antlo jo, 

9tâk-kha keini’n kan-Pathen hneng kanleider, khana sûn leh jân anmani ka-en 
lele sik a mi kanleida hei. 

10Judah mihe’n anta leisak hla inkhat leika-om: “Phur kahrik karôna katlasam 
ung; Akakōi jo ṭek losōt sik hingja ka-om. Heikhonga mo tuning bang kha 
kantasak tor sik?” 

11Kan-inrepuihei khan kanchunga anbuhlu unga, anthat unga, kanṭōntlo hi 
anmanbâng mak ung kârseng anmani mantlukna kha kantahmu mak sik leh 
omchen kasōk kha kanta manhret mak sik a anmandon. 

12Tâk-kha aphat-phat a kan-inrepuihei kâra aka-om Jehudihei kha inrepuihei 
mantlukna ani inthei sik a kahong ri heia kae. 

13Khava jâra ke’n mipuihei kha chemjâm, kasei khana sai leh the kamanchoi heia 
ala’nchai mak bang senga kahnungting anphung et dungjuia kamatung heia kae. 

14Mipuihei kha anmalung inreng ti kaleihmu, khava jâra anmani hneng, anhlam 
kakeihei hneng khana ṭōnkarônhei hneng kaleihri, “Eini inrepuihei kha ṭitmak 
hei ruh. Mandon ruh, RŌNGPU hi heituk a akalen leh ṭit ka-om mo, khana nanram 
mihei, nansahei, nannuhmeihei leh nan-inn sik a re tuk ruh.” 

15Inrepui he’n marûk a anmantlukna kha keini’n kanmanhret jo ti kha anthei jo, 
khana Pathen in anṭōn mantluk kha ator jo tia inhret jo hei. Khava sōa keini 
kankhenga bang saktherna sik inle nôk jo ung. 

16Khana inphut chu kami aṭim in ṭōn anleitlo, khana aṭimkhat in ankahrunga 
intung hei, revon invon heia kasei, pho khana sai anmatua kae. Kanhlam kakei 
he’n bang kasyemther mipuihei kha 

17pui katluk a anlei inṭangpui hei. Bang sakna neinâk kachoihei kapha’num, 
ankut khat a ṭōn anleitlo khana ankut inkhat a re hmangchâk anleichoi, 

18khana inn kasak rakip in ankhôna chemjâm anleirôn et a kae. Mi mantheina 
sik pengkun katum sik mi kha kei leh ka-omsap ung. 

19Mipuihei leh anṭōn karônhei leh anhlam kakeihei hneng kamanthei hei, “Ṭōn 
tlona hmun hi aseitak jâra eini khat leh khat bang chunga inkâra ka-om jo me. 

20Pengkun rasa nanthei inchu, kei hneng hong intûp ruh. Ni-Pathen in eini sik re 
atuk sik kae.” 

21Khava jâra ani katai jîngkâra inphut jân a ârsi ahei sōk katlunga, keini aṭim 
inkhat banga khan ṭōn kantloa alak aṭim inkhat in kasei leh inṭhōia anhrung ung. 

22Hiva phat hin ke’n ṭōn katintahei leh ankabôm hei kha Jerusalema jânphat a 
anka-om sik a kamanthei hei, jân a khōpui kha hrungna sik khana sûna ṭōntlo 
theina sik a kantlo. 

23Jân pha katlung um, kei leh kaloihei, kasōk-hei khana kakahngâk he’n pōn leh 
der losōt mak ung. Kankut a re hmangchâk kanchoi ṭhak a kae. 

Nehemiah 5 

Sarahei Suk manrimna 

1Pha bongkhat kahnunga mipui katamtak nuhmei leh pase he’n an-Jehudi 
changpui hei chunga inphinna anleiphut jo. 

2Mi ahlek in anhri, “Kan-innshung kalen ung, kanhringna sik a sâng leh be 
arangei.” 

3Ahlop he’n anhri, “Bu hngōi makna sik a sâng leh be hmuna sik a kanhlei leh 
Kanvomhrui rahōn leh kan-innhei sêr pûkna bandhop matung sik kasōk jo.” 

4Alak-hei khan anhri nôk, “Kanvomhrui rahōn leh kanhlei chunga reng 
ramsêrṭhei pekna sik sêr kanta pûk sik kachang jo. 

5Ni-Jehudi changpui hei leh eini hi jât inkhat rōk me kae. Nisahei hi anmani sahei 
kapōa akaṭha hei changmak mo? Tâk-kha nisahei hi sōk nimanchang sik heia 
kasōk jo. Nisanu ṭhahrep hei chu sōk a nijōr jo hei. Eini atlo sik manhret mak jo 
me, ajârchu eini hlei leh vomhrui rahōnhei kha anlosō pek jo me.” 

6Anmani inphinna hei kha kathei phat a, kei kahnuk leikana jo 

7khana ṭōn tlo sik a kamandon jo. Mipui hlamkakeihei leh ṭōnkarônhei kha 
themmô kapek heia kati, “Nangni’n nansōpui Jehudihei nansuk manrim jo hei!” 
Ṭong kasōk kha mandonna sik a ke’n mipui intûpna inkhat kaleibek 

8khana kahri, “Nitor lai seng ni-u ninai Jehudihei ram hlop mihei hnenga antajōr 
sik hei kha katlen hei rih. Tûn hi nan-u nannaihei kha, anmi changpui nangni 
hnenga anbinga anhei injōrna sik a rumhrat a nantlo jo hei!” Hlamkakeihei kha 
sip antia ahri sik manhret mak hei. 

9Khava sōa ke’n kahri, “Nangni tatlo hi nanṭhe jo! Nangni Pathen nantajui sik 
khana akadik nantatlo sik kasōk. Khan chu eini inrepui jât-hlop he’n nichunga 
manuisōna sik ajâr nangni’n pek mak tin chei. 

10Mipuihei kha sêr leh sâng kahnenga inphut kamanpûk jo hei, khana 
ka’nṭhōipui hei leh kei sik a ṭōn katlohei kha’m kamanpûk hei. Tûnchu anmani’n 
ahei pek male hei rasoh nitina khachu mandon mak jo rih. 

11Nanhnenga antabat rakip bângpek hei ruh – sêr, hmuchi, ju, olive thai achanga. 
Khana a’nhlei, vomhrui rahōn, olive kunghei khana innhei inrangtak a pek male 
jo hei ruh!” 

12Hlamkakei he’n anmasôn eng, “Nahri kapōa kantlo sik. Ankarōihei kha kanpek 
male sik hei khana bât hei kha khômmak jo ni’ung.” Thempuhei kha kabek hei 
khana an-intepna kha anjuina sik a mipui hmaikunga anhlam kakeihei kha 
intepna kamannei hei. 

13Khava sōa kakhōna kaleikhit katingsoi kha kalosōt a, kakathingsōt jo. Ke’n kati, 
“Hing’hin tu nanchang inum nan-intepna kajuimak kha Pathen in akathingsōt 
sik chei. Pathen in nan-innhei leh nantanei rakip alosōt sik khana heite 
inkhatbek dahlon mak ning.” Khana aka-om rakip in anhri, “Amen!” 

antia RŌNGPU kha anleimanpâk a kae. Khana hlamkakeihei khan anṭong intepna 
kha anjui jo. 

Nehemiah’n Phâmrai asetmakna 
14Ke’n Judah ram shunga vaikarôn kachangna kum 12 shung senga, Artaxerxes 
Reng changna kum 20 tlukna inphut 32 tlukna kârsenga, kei leh kapare patung 
he’n ram vaikarôn inkhat rahōi kasōk sâk leh in kha leisâk mak ung. 

15Kei mak hma vaikarôn aleikachang rakip in mipuihei sik a rônkahrik 
leikachang hei, ju leh thlai sik a dangka 40 sasâm ni khat a anleider hei. Tâk-kha 
ke’n ahlopdet a ṭōn kaleitlo, ajârchu Pathen kakaja a kae. 

16Karatha neina rakip bang sakmanther nôkna khan kaleipek, khana karōi 
inkhatbek leilo mak eng. Kei sik a ṭōnkatlo rakip in sak mantherna khan 
anleibôm eng. 

17Kankimvea jât-heia inphut kahnenga akahong hei, achung chônna Jehudihei 
leh anhlam kakeihei 150 sasâm hi kadokhânga kalei vei ri hei. 

18Ani tina ke’n sehratche inkhat, kemōng kâra akaṭhapen 6 khana âr hingja vâng 
kalei vei hei, khana ni 10 tlukna akaia juther kaleipek ri hei. Tâk-kha mipuihei 
rônkahrik kha ke’n kalei hmua, khava jâra ke’n ram vaikarôn inkhat in achen 
hlam kasōk kha leider mak hei eng. 

19Eh Pathen, nahnenga kader che kae, hiva mipuihei sik a katlona hi kei ṭhatna 
inkhat a amandon pek roh. 

Nehemiah 6 

Nehemiah Dōina sik Ṭōnmantluk 
1Hlutna hlam a kekot-hei kha kanla manngir mak ravânga, bang syemsōna leh 
khana akave heite om mak jo ti ṭong hi Sanballat, Tobiah, Geshem khana kan-
inrepuihei khan anleithei jo. 

2Khava jâra Sanballat leh Geshem in ṭong anhei manrôn eng, khōhei kâra Ono 
Phaichama anmani inhmupuina sik anhei manṭhat a kae. Hivahi kei 
manhmangna sik a antatlo lungthim inkhat kae. 

3Anhnenga hinga akahri sik a ṭongkarôn kalei tir hei, “Kei ṭōn kakhôk a kalatlo 
khana khan kei jōng tor mak ning. Nangni inhmupuina hongna sik a kanṭōntlo hi 
haimak ning.” 

4Anmani’n in-angtlinga ṭong kha vōi 4 anhei manrôn eng, khana aphat rakip a 
ke’num in-angtlinga kalei masôn hei. 

5Khava sōa Sanballat in asōk inkhat ahei tira vōiranga tlukna ṭong ahei manrôn 
eng, hiva hichu a’nhlâng pet chithi inkhat kae. 

6Hinga ati: “Nang leh Jehudi mihe’n re tlo sik nanmandon jâra bang kha nanta 
sakther kae tia sak leh thlanga mipuihei hneng ṭong inthang jo tia Geshem in 
kahnenga amanthei jo eng. Ama’n ahrisa khachu nang reng changna sik a intluk 
che 

7khana nang Judah reng nachangna kha Jerusalema akaphôngsōt sik a thempu 
ahlek namantluk jo hei ati. Reng Kalûr in hivahi athei nger sik jo kae, khava jâra 
nang leh kei hiva chungchânga inbek me sona chai jo rih.” 

8Ke’n masônna ṭong kalei tir: “Nang in nahri hi inkhatbek dikmak. Nabinga 
nasyemsōt kae.” 

9Ṭōn manbângna sik a anmani’n maṭhitna anleinei eng. Ke’n kader, “Tâk-kha 
tûnchu, Pathen, amanhrat jo roh.” 

10Khava pha khan, a-inn kadahlon tor mak Mehetabel tupa, Delaiah sapa 
Shemaiah kaphâk sik a kei leikase eng. Ama’n kahnenga ahri, “Nang leh kei akase 
mea Bek-inna A’ntheng Hmun a khan a’nthup mea kot nikake sik kae, ajârchu 
nang thatna sik a anmani kahong jo hei. Tûnchu jân inkhat a nang kathat sik a 
kahong sik jo hei.” 

11Ke’n kalei masôn, “Kei chu akatlân leh a’nthup sik mi kha changmak eng. 
Kahringkhō hukna sik a Bek-inna a’nthup sik a namandon eng mo? Tlomak 
ning.” 

12Hivahi ke’n kamandon phat a Shemaiah hneng Pathen in ṭong leihri mak ti hi 
ke’n kamanhret jo, tâk hiva maṭhitna ṭong hi kahnenga hrina sik a Tobiah leh 
Sanballat in ahnenga marûk sêr antapek leikae jo. 

13Kei rahming mansetna sik leh inzak pekna sik khana kei maṭhitna pek a setna 
mathlâkna sik a ama hi antanêk leikae. 

14Ke’n kader, “Pathen, Tobiah leh Sanballat tatlo kha mandon roh khana karâkna 
pek hei roh. Kei maṭhitna sik anikarei nuhmei Nodiah leh thempu alak-hei kha 
mandonsōt hei roh.” 

Ṭōntlo Chaina 
15Ṭōn tlona kani 52 sōa Dôipa thla ni 25 tluk ning khan bang kha inchai jo. 

16Keini kimvea inrepuihei khan hivahi anthei phat a, hmai neimak jo ung tia 
inhret jo hei, ajârchu ṭōn kha Pathen inthōpuina vânga ale’ntlo kae ti hi mi rakip 
in anmanhret joa kae. 

17Hiva phat shunga hin Jehudi hlamkakeihei leh Tobiah kha ṭong le’ntheitō hei. 

18Aterpu Ara sapa Shecaniah jâra Judah ram a mi katamtak in Tobiah langting 
leikangir hei. Khava chung nôk a, asapa Jehohanan khan Berechiah sapa 
Meshullam sanu kha aleiompui. 

19Tobiah in ṭōn kaṭha aleitlo rakip kha mihe’n kahmai kunga anleihri, khana ke’n 
kahri rakip kha’m ahnenga anleihri pek. Khana kei maṭhitna sik a chithi ahei tir 
heia kae. 

Nehemiah 7 

1Khana tûnchu bang kha insak thersō jo, kekot-hei kha’m ahmun et a intung jo 
hei, Bek-inn kahngâk-hei, a’ntheng hlakasak rup-hei leh alak Levihei kha anṭōn 
mannganna innei jo hei. 

2Jerusalem khōpui karôn sik a mi 2 kamantluk hei: kanaipa Hanani leh rekur a 
rehlam kakeipa Hananiah hei kae. Hananiah hi a’n-angpui omlo taksenthei leh 
Pathen kaṭit mi kae. 

3Jerusalem kekot-hei kha jîngkâr kani kaṭhatak a ahong sōk mak hma seng 
mahlang mak sik khana khōhlei ting kani tlâk pha akahngâk he’n ansesōt mak 
hma kamna sik a kamanthei hei. Jerusalema aka-om mihei kâra inphut akahngâk 
sik mi ankadeina sik khana ankâra mi ajing chu ṭōnhmun ahlopdet a antlona sik 
khana alakseng in an-inn rajei heia anlôn lelena sik a kamantheisa hei. 

Rehring surmi Ahe’nle hei 
(Ezr 2.1–70) 

4Jerusalem kha khōpui kalentak kae, tâk ashunga mi akatam leiom mak hei, 
khana inn akatam leisak mak hei. 

5Pathen in mipuihei leh anhlam kakeihei khana anṭōn karônhei mantûpna sik 
leh an-innshung lekha mazetna ka-ensui sik a amathok eng. Rehringa ahong inle 
hma kakeihei lekha kha kahmu sōt a hihei hi khava khana a’nhmusōt ṭonghei 
kha kae: 

6Rehring surmi katamtak in Babylon ram kha andahlona Jerusalem leh Judah a 
ama ama khōpui et a hong inle hei. Reng Nebuchadnezzar khan rehringa aleiṭhōi 
heia inphut an-innkōhei kha surmi kachang heia miram a leika-om jo hei. 

7Anhlam kakeihei kha Zerubbabel, Joshua, Nehemiah, Azariah, Raamiah, 
Nahamani, Mordecai, Bilshan, Mispereth, Bigvai, Nehum, khana Baana hei seng 
hi kae. 

8-25Hivahi Israelhei phungṭhen leh rehring surna inphut ahe’nle hei anja kha kae: 
Parosh – 2,172; Shephatiah – 372; Ara – 652; Pahath Moab (Jeshua leh Joab 
sōnhei) – 2,818; Elam – 1,254; Zattu – 845; Zaccai – 760; Binnui – 648; Bebai – 628; 
Azgad – 2,322; Adonikam – 667; Bigvai – 2,067; Adin – 655; Ater (Hezekiah um 
anti) – 98; Hashum – 328; Bezai – 324; Hariph – 112; Gibeon – 95. 

26-38Anpu anpahei athōia khōpuia aleika-om hei, anmani mipuihei kha’m he’nle 
hei: Bethlehem leh Netophah – 188; Anathoth – 128; Beth Azmaveth – 42; Kiriath 
Jearim, Chephirah, khana Beeroth – 743; Rama leh Geba – 621; Michmash – 122; 

Bethel leh Ai – 123; Ahlop Nebo – 52; Ahlop Elam – 1,254; Harim – 320; Jericho – 
345; Lod, Hadid, khana Ono – 721; Senaah – 3,930. 

39-42Rehring surna inphut ahe’nle thempu phungṭhen hei kha hihei hi kae: 
Jedaiah (Jeshua sōnhei) – 973; Immer – 1,052; Pashhur – 1,247; Harim – 1,017; 

43-45Rehring surna inphut ahe’nle Levi phungṭhen hei: Jeshua leh Kadmiel 
(Hodaviah sōnhei) – 74; Bek-inn hlakasak hei (Asaph sōnhei) – 148; Bek-inn 
kahngâk-hei (Shallum, Ater, Talmon, Akkub, Hatita leh Shobai sōnhei) – 138; 

46-56Rehring surna inphut ahe’nle Bek-inn ṭōnkatlo phungṭhen hei: Ziha, 
Hasupha, Tabbaoth, Keros, Sia, Padon, Lebanah, Hagabah, Shalmai, Hanan, 
Giddel, Gahar, Reaiah, Rezin, Nekoda, Gazzam, Uzzah, Paseah, Besai, Meunim, 
Nephushesim, Bakbuk, Hakupha, Harhur, Bazlith, Mehida, Harsha, Barkos, 
Sisera, Temah, Neziah, khana Hatipha. 

57-59Rehring surna inphut ahe’nle Solomon sōk phungṭhen hei: Sotai, Sophereth, 
Perida, Jaalah, Darkon, Giddel, Shephatiah, Hattil, Pokhereth, Hazzebaim, khana 
Amon. 

60Rehring surna inphut ahe’nle Solomon sōk-hei leh Bek-inn ṭōnkatlo mihei sōn 
leh pârhei kha 392 hei kae. 

61-62Tel Mela, Tel Harsha, Cherup, Addon khana Immer khōpui heia inphut 
ahon’le Delaiah, Tobiah khana Nekoda phungṭhen mi kha 642 hei kae, tâk 
anmani Israel sōn leh pâr anchangna manchên tor mak hei. 

63-64Athōia thempu phunghei hi anpu anpa thuhming rabu inhmu tor mak: 
Habaiah, Hakkoz khana Barzillai. (Barzillai thempu phungṭhena anpu anpa 
inkhat in Gilead a aka-om Barzillai phungṭhena nuhmei inkhat aleiompui khana 
aterpu phung rahming kha aleilo jo) Anpu anpahei kha tuhei mo ti kha 
anmanchên mak jâra anmani thempu tia leirahlâng mak jo hei. 

65Jehudi vaikarônpa khan Urim leh Thummim akahmang tor sik thempu an-om 
mak kârseng anmani’n Pathen tōkna thlai sâk theimak hei ning tia amanthei hei. 

66-69Rehring surna inphut ahe’nle hei ankhenga – 42,360; Ansōkpa leh ansōknu 
– 7,337; Hlakasak nuhmei-pase – 245; Shakor – 736; Shakorte – 245; Sharîngsei – 
435; Shakōrtung – 6,720. 

70-72Mipui katamtak in Bek-inn saktherna sik a akahlut kha anlei inthōpui hei: 

Ram vaikarônpa’n 270 sana kilograme 

 50 Rehōia thlengkam 

 530 thempuhei zakkō inse 

Phungṭhen upahe’n 337 sana kilograme 

 3,215 dangka kilograme 

Alak mipui seng in 337 sana kilograme 

 2,923 dangka kilograme 

 67 thempuhei zakkō inse hiseng. 

73Thempuhei, Levihei, Bek-inn kahngâk-hei, hlakasak hei mipui katamtak, Bek-
inn kasak hei, Israel mipui rakip kha khō leh khōpui heia khō anleisât jo. 

Nehemiah 8 

Ezra in Mipui hnenga Dân Atei pek hei 
1Thla 7 tlukna khan Israelhei kha ankhōpui et a khō anleisât jo. Khava thla ahma 
inkeipen kani ning anmani Jerusalema, Tui Kekot telaia anmani le’ntûp hei. 
Anmani’n Ezra thempu leh lekha kathemhei hnenga, Israelhei sik a RŌNGPU’n 
Moses hnenga aleipek Dânrabu kha avalôna sik a anleider. 

2Ezra khan pase, nuhmei, naipang ṭong kalothei sik a katluk a akalen jo mipuihei 
intûpna hmun a khan Ezra’n ahei choi pek jo hei. 

3Kekot hnenga telaia khan khōvâra inphut sûn katlung dân kha ama’n atei pek 
hei, khana ankhenga malung kahluttak a anrangeia kae. 

4Khava rōi sik a anta leisyem thing dokhâng chunga Ezra kha kangir. Athōia 
mihei hi ama changting kangir hei: Mattithiah, Shema, Anaiah, Uriah, Hilkiah 
khana Maaseiah hei seng; khana athōia hei hi aveiting kangir hei: Pedaiah, 
Mishael, Malchijah, Hashum, Hashbaddanah, Zechariah khana Meshullam hei 
seng. 

5Ezra’n mipuihei kanek a inshângdet a dokhâng chunga angirlai ankhenga ama 
anlei en. Ama’n lekha kha amahlang lim leh anmani ankhenga kangirsōt hei. 

6Ezra’n ati, “RŌNGPU akalen Pathen kha manpâk ruh!” Mipui seng khan anbân 
ankadom manshânga anleimasôn, “Amen, Amen!” anti. Anhmai ralei anhnget a 
anmarkhup anthlep a kae. 

7Khava sōa anmani katho heia khana anhmun et a kangir hei, khana athōia 
Levihei hin anhnenga dân kha anhri manchên pek hei: Jeshua, Bani, Sherebiah, 
Jamin, Akkub, Shabbethai, Hodiah, Maaseiah, Kelita, Azariah, Jozabad, Hanan 
khana Pelaiah hei seng. 

8Mipuihei khan anmanhret theina sik a anmani’n Pathen Dân kha anbeia 
anmalesōt a anhri manchên pek heia kae. 

9Dân khan heimo arangei ti kha anmani’n anthei pha, anmalung atôn joa ṭap 
anleiphut jo. Khava jâra ram vaikarônpa Nehemiah, thempu leh Dân kathem 
Ezra, Dân kahri inchên Levihei hin mipuihei anmanthei jo hei, “Hiva kani 
hi RŌNGPU nan-Pathen sik a a’ntheng kae, khava jâra nangni ṭajaisui leh ṭapna 
nantanei mak sik kae. 

10Tûn nan-inna se una sâklôm tlo ruh. Sâk katluk a akaneimak mihei kha sempek 
hei ruh. Tuning hi ni-RŌNGPU sik a a’ntheng kae, khava jâra nanmalung manchâm 
mak ruh. RŌNGPU tapek chei ningṭhatna khan nangni amanhrat sik chei.” 

11Levihei khan kase lele heia khava kapō kani intheng ning khan mipui malung 
anchâm makna sik a anmanthei hei. 

12Khava jâra mi rakip inna kase heia ningṭhat pum a ansâk an-ina mi ralak-hei 
leh antanei kha insem heia kae, ajârchu anhnenga antatei pek hei kha anmanhret 
joa kae. 

Rabuk Kût 
13Abâna kani ning khan phungṭhen hlamkakeihei khan thempuhei Levihei leh 
inṭhōia Dân inthemchûk sik a Ezra hneng leikase hei. 

14Rabuk Kût shung senga mipuihei kha in-ungna rabuk shunga pha bongkhat 
an-omna sik a ṭong kapek, Moses hnenga RŌNGPU’n aleipek Dân kha anleihmusōt 
jo. 

15Khava jâra anmani’n athōia mansenahei hi anleipek heia anmani kha 
Jerusalem leh alak khōpui leh khōte heia anleitir jo hei: “Tlânga son vase ruh 
khana Dân a a’nzet mantheina dungjuia in-ungna rabuk hei sakna sik a hmeila, 
olive, mairtel, kahno, khana thingkung ralak-hei bâk-hei kha valo una in-ungna 
sik rabuk insak ruh.” 

16Khava jâra mipuihei khan thing bâk-hei kha anleichoia an-inn phuchunga, 
antelaia, Bek-inn sumpuk a, khana Tui Kekot leh Ephraim Kekot hnenga mipui 
tetlânga rabuk anleisak hei. 

17Sura inphut ahong inle hei seng khan in-ungna rabuk hei ansak a ashunga 
leika-om hei. Khavakha Nun sapa Joshua pha a inphut ahma inkeipen tlona 
leikachang khana mi rakip malung mathokna anneia le’npâk hei. 

18Revei a’nphut ninga inphut a’nchai ning katlunga anmani’n Pathen Dân kha ani 
tina ṭhen khat sâm anleitei. Anmani ni 7 rehōi anleitlo, khana ni 8 tluk ning khan 
Dân dungjuia achaina nitna inkhat le’ntloa kae. 

Nehemiah 9 

Mipui he’n Ansetna Antahrisōt 
1-2Khava thla mama a ni 24 tluk ning Israel mipuihei kha anset jâra malung inrim 
malârna buhngōina sik a le’ntûp hei. Anmani kha ram hlop mihei seng leh 
inṭhendek jo hei. Anmani’n inrimna malârna inkhat a borapōn ansia anlua ravut 
anleiphi. Khava sōa anmani kangir heia anmani leh anpu anpa he’n anta leitlo 
setnahei kha anhrisōt manphut jo. 

3Pung 3 kapō hi anhnenga an-RŌNGPU Pathen dân kha anleitei pek hei, khana 
abâna pung 3 khan ansetna anleihrisōt khana an-RŌNGPU Pathen kha 
anleikamuk a kae. 

4Levihei sik a dokhâng inkhat leika-om, khava chunga khan Jeshua, Bani, 
Kadmiel, Shebaniah, Bunni, Sherebiah, Bani khana Chenani hei kha leikangir hei. 
An-RŌNGPU Pathen hneng anmani’n rasa kasōk a anleider. 

5Athōia Levihei hin Pathen kamukna sik a bekna anleinei hei: Jeshua, Kadmiel, 
Bani, Hashabneia, Sherebiah, Hodiah, Shebaniah khana Pethahiah hei seng. 
Anmani’n anti: “Ngir una RŌNGPU nan-Pathen kha manpâk ruh; Ahei tik a, ahei 
tik chenna ama kha manpâk ruh! Mihring manpâkna hi pui atluk mak innum mi 
rakip in ama rahming kalûr kha manpâk hei rasoh.” 

Set Phôngsōtna Derna 
6Khava sōa Israel mipui he’n hiva derna hi anleider: “RŌNGPU nang, nang 
rōk RŌNGPU che; marvâna ârsihei leh nang in marvânhei khana bōirōk a ârsihei 
nasyem hei. Nang in ralei leh tuipui khana ashunga aka-om rakip nasyem hei; 
nang in ankhenga hringna kha napek hei. Marvân ratha kanei he’n inkun heia 
nang ankamuk che. 

7 RŌNGPU Pathen nang in Abram kha nakadeisōt, khana Babylona Ur a inphut 
nakeisōt; nang in arahming kha Abraham tia naleithleng. 

8Ama kha ṭong kajui inkhat achang kha nahmu sōt, khana ama leh ṭong intepna 
inkhat naleinei. Canaanhei ram, Hit leh Amorhei ram Periz hei, Jebush-hei khana 
Girgash hei ram kha ama sōn leh pârhei omna ram akachang sik a, ahnenga pek 
sik a le’ntep che. Nang in naṭongtep kha najui, ajârchu nang chu taksenthei che 
kae. 

9“Kanpu kanpa he’n Egypt a heituk mo khōdeng anta leithei ti nang in nahmu; 
Tuipui Kasen a inṭangpuina sik a anbekna che kha naleithei. 

10Nang in aram shung rengpa leh vaikarônhei leh mipui dōina sik a nang in ṭōn-
inlak naleitlo hei, ajârchu anmani’n heituk-hrep a mo namihei kha anta-ôt hei ti 
nang in namanhret a kae. Khana tuning katlunga rahming ṭhatna nachen kha 
laka-om ṭhak a kae. 

11Namihei sik a tuipui shunga hlam naleisyem, khana ramchâr kapōa anhlam 
naleiṭhōi hei. Anmani ankahnong hei kha tui inthûk shunga, hlung inkhat tuipui 
shunga a’nphûm kapōa inphûm jo hei. 

12Sûna sumtuk vâng naleiṭhōi hei, khana jân a anhlam kha hmei vâng namanvâr 
pek hei. 

13Marvâna inphut Sinai Tlânga jōng kaṭum che; namihei hneng ṭong naleihri 
khana dân kaṭhahei leh ṭongpek kaṭhahei naleipek hei. 

14Nachâm hngatna kani kha inthengtak a anserna sik namanthei hei, nasōkpa 
Moses hnenga nadânhei kha napek heia kae. 

15“Anvon aṭâm pha, marvâna inphut buhlom napek hei, khana antui ahre pha 
hlungpuia inphut tui namansōk pek hei. Nang in anhnenga pek sik a na’ntepna 
ram kha an-inkimna sik a namanthei hei. 

16Tâk-kha kanpu sōnhei kha inlensak hei khana anrahe kase, khana naṭong jui 
sik hnōm mak hei. 

17Anmani’n naṭong juihnōm mak hei; naṭōn leitlo rakip anmahngi jo; ṭōn-inlak 
naleitlo hei kha anmahngi jo. Anmani inlensak pum a anhlam kakei inkhat 
ankadei Egypt a sōk changna ankaṭhōi inle sik a. Tâk-kha nang chu rangei indam 
Pathen che kae; nang chu marit leh lungset kathem che, hnuknat beimak che. 
Nang lungsetna hi kalen; nang in hlonsōt mak hei che. 

18Anmani’n sehratche kapō lim inkhat anleisyem khana Egypt a inphut anhei 
kaṭhōi kha hiva Pathen hi kae anti! Heituk a inzakna antapek jo che mo! 

19Tâk-kha nang in nêrdiram a khan dahlon mak hei che, ajârchu nalungset hi 
kalen, sûn leh jân a anhlam hmutheina sumtuk leh hmei kha losōtpek mak hei 
che. 

20Nang naṭhat jâra heimo antatlo sik kha namanthei hei; manna vânga navei hei, 
khana tui in sik napek hei. 

21Nêrdiram kâra kum 40 hi antarangei rakip naleipek hei; anpōn ander leichijen 
mak, anke hei kha inthlinga leina hêrmak. 

22Anramria ka-om ramhei kha nang in jât leh rengramhei kha namantor hei. 
Sihon in vai arônna Heshbon ram, Og reng changna Bashan ram kha anmani’n 
anhlō heia kae. 

23Marvâna ârsi jahrep ansa annai napek hei, khana anpu anpahei hneng pek sik 
a naleitep ram kha namanhlō heia naman om heia kae. 

24Anmani’n Canaan ram kha anleilo; khana aka-om mipuihei kha nang in 
naleitor heia kae. Canaan mihei leh renghei chunga anmani antamadu ratha 
neina kha napek hei. 



851 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

25Namipui he’n rekur tukkhum khōpuihei, ram ṭhatna hei, karōi kasip innhei, 
antakhōrsa tuikhurhei, Olive kunghei, theikung hei leh vomhrui rahōnhei kha 
anhlō hei. Antamadu chenna ansâk a katur jo hei; nang in neinâk kaṭha napek 
hei seng kahōia anhmang jo. 

26 “Tâk-kha namihei khan inphin heia naṭong juimak hei; nadân a khan anmani’n 
hnung ansungsi jo. Nang hnengting anlei inhena sik a gîkna kanei sânkathemhei 
kha anmani’n anleithat hei. Pha khakhat leh nang kha inzakna anleipek che, 

27khava jâra anmani inrepui he’n namantor heia anchunga vai namanrôn hei. 
Anmani inreng pha inthōpuina sik a anbek che, nang in marvâna inphut najōng 
masôn hei. Nalungset alen jâra anmani inrepui heia inphut ankahuk sik a 
hlamkakei naleitir pek hei. 

28Lung mōngna kha anchen nôk pha, anmani’n setna anleitlo nôk a kae, khana 
an-inrepuihei kha namantor nôk hei. Kha’num anmani’n an-insir phat a anmani 
hukna sik a anleider che pha nang in marvâna naleithei pek hei, khana pha 
khakhat leh, nalungset kalen vâng khan nalei huksōt hei. 

29Nang mantheina hei kha anjuina sik a gîkna napek hei, nadân jui sik kha 
hringna hlam achangjen ravâng, inlensaktak a nadânhei kha anhlonsōt hei. 
Anrahê kasea naṭong rangei mak hei. 

30Akum akum a nang in detheitak a anmani nalei gîk hei. Nasânkathemhei khan 
ṭong anhrina sik a hlimna napek hei, tâk-kha namihei kha ankōr kaset, khava 
jâra jât-hlop hei kha namantor heia kae. 

31Kha’num, nang lungsetna alen jâra, anmani hlonsōt mak hei che khana 
manhmang mak hei che. Nang hi lungset leh maritna kasip Pathen che kae! 

32“Eh Pathen, kan-Pathen, heituk a akalen che mo! heituk a ṭit aka-om leh ratha 
kahrat jo che mo! Naṭong sekamna kha taksen theitak a nanit a kae. Assyria reng 
he’n keini anlei-ôt ung pha inphut tûn katlung um, keini heituk a khōdeng 
kantathei jo mo! Kanrenghei, kanhlam kakeihei, kanthempu hei leh 
sânkathemhei, kanpu kanpahei leh kanmipui rakip khōdeng kanthei jo. Keini 
heituk a khōdeng kantathei jo mo amandonsōt pek roh! 

33Keini karâkna pekna sik a akadik kha natlo jo; keini kanset jo tâk inum nang 
chu taksenthei kachang che. 

34Kanpu kanpahei, kanrenghei, kanhlam kakeihei leh thempu he’n nadân hngâk 
mak jo hei. Anmani’n naṭongpek leh nagîkna hei kha rangei mak hei. 

35Nang vângpekna leh inṭhōia, reng he’n namihei vai anrôn hei nang in naleipek 
hei akalen akaṭha ram a khan anleiom pha; tâk-kha anmani setna inphut he’nle 
mak hei, nang arazen mak hei che. 

36Tûnchu keini napek ung ram shunga sōk kachang jo ung, sâk leh in anikape 
ram kaṭha shunga hin. 

37Keini kanset jâra ram kara nei seng kha keini chunga namaṭung, renghei 
hnenga kase sō. Anmani’n keini hneng leh kanranhei chunga antatlo hnōmhnōm 
antlo, khana keini inreng hêr unga kae!” 

Mipui he’n Inhnōmna Antamazet 
38Ṭōn kasōk hei jâra hin Israel sa keini’n hinahin kalûrtak a inhnōmtōna 
mazetna inkhat kansyema kae, khana kanhlam kakeihei, kan-Levihei khana 
kanthempu he’n khava chunga mêrchîkna annam khuma kae. 

Nehemiah 10 

1Ahma inkeipena rahming inzet sik khachu Hacaliah sapa Nehemiah, ram 
vaikarônpa kae khana abâna Zedekiah’n amazet a kae. Athōia he’num 
anrahming anleimazet: 

2-8 Thempuhei: 

Seraiah, Azariah, Jeremiah, Pashhur, Amariah, Malchijah, Hattush, Shebaniah, 
Malluch, Harim, Meremoth, Obadiah, Daniel, Ginnethon, Baruch, Meshullam, 
Abijah, Mijâm in, Maaziah, Bilgai, khana Shemaiah. 

9-13 Levihei: 

Azania sapa Jeshua, Henadad phungṭhena Binnui, Kadmiel, Shebaniah, Hodiah, 
Kelita, Pelaiah, Hanan, Micah, Rehob, Hashabiah, Zaccur, Sherebiah, Shebaniah, 
Hodiah, Bani, khana Beninu. 

14-27 Mipui Hlamkakeihei: 

Parosh, Pahath Moab, Elam, Zattu, Bani, Bunni, Azgad, Bebai, Adonijah, Bigvai, 
Adin, Ater, Hezekiah, Azzur, Hodiah, Hashum, Bezai, Hariph, Anathoth, Nebai, 
Magpiash, Meshullam, Hezir, Meshezabel, Zadok, Jaddua, Pelatiah, Hanan, 
Anaiah, Hoshea, Hananiah, Hasshub, Hallohesh, Pilha, Shobek, Rehum, 
Hashabna, Maaseiah, Ahiah, Hanan, Anan, Malluch, Harim, leh Baana. 

Inhnōmna 
28Israel mi keini, thempuhei, Levihei, Bek-inn kahrunghei, Bek-inn hlakasak hei, 
Bek-inn ṭōn katlohei, khana alak Pathen Dân kajuiseng in, ram hlop mi kanrama 
ka-om jât-hlop heia inphut inṭhensōt jo ung, keini kannuhmeihei leh khana 
mandon theina kanei ahong kalen jo kansahei seng in 

29Pathen in asōkpa Moses hneng aleipek Pathen Dân dungjuia kahring sik ung 
khana khavakha kavōk-khōi inchu hâksêrna kanchen sik tia intepna inkhat thōia 
kanhlam kakeihei kha kanjui jo hei; khachu RŌNGPU kan-Pathen in ṭong apek ung 
rakip kha kanjui sik; khana adân rakip leh arangei rakip kanjui sik tina kae. 

30Kanram shunga aka-om ram hlop mihei leh jōr inlomak ni’ung. 

31Ram hlop mihe’n sâng leh heikhat kanhnenga jōr sik a châmhngat ning a-emak 
leh alak kani intheng ning anheirôn inum anmani hnenga inphut rachôkmak 
ni’ung. Kum 7 tlukna akaia ram kha hlei thlō mak ni’ung khana bat rakip um 
inlomak ni’ung. 

32Bek-inna sêr leh sum akahlut sik hei kha inthōpuina sik a akum rakip a keini 
inkhat et in dangka gram 5 sasâm kanpek sik. 

33Athōia hei hi Bek-inn kamukna sik a kantōk sik: a’ntheng buhlom, ani tina 
hmuchi tōkna, ni khat a ro-inthoina sik ranhringhei, Châmhngat ninga a’ntheng 
tōknahei, Thlather Revei leh alak rehōihei, khana a’ntheng ralak-hei tōknahei, 
Israelhei set inthengna sik tōknahei, khana Bek-inn sik a arangei alak-hei seng 
kha kanpek sik. 

34Dân dungjuia, khova phung he’nmo RŌNGPU hnenga ro-inthoina ran rona sik a 
thing hei kha antapek sik tia mipui keini, thempuhei khana Levihei leh vâng-
enna akum kataia kantloṭhak sik. 

35Ahma inkeia kanta khôm sânghei leh kanthei kunga akahmin karahei kha 
akum katai tōkna sik a Bek-inna kanchoi sik hei. 

36Kansapa ahma inkeia kantanei hei kha dân dungjuia Bek-inna thempuhei 
hneng kanṭhōi sik hei, Pathen hneng kanpek sōt sik hei. Kansepui he’n antanei 
te hma-inkei, ke leh kemōngpui he’n ahma inkeia antanei ante hei kha kanpek 
sōt sik hei. 

37Akum kataia ahma inkeipena kanta khôm kara heia inphut ansyem jâmdi leh 
aralak ju, olive thai, khana theikara rakip hei kha Bek-inna thempuhei hneng 
kanpek sik. Kanram shunga hmuchi sem sôma inkhat kha kankhōa sem sôm 
kaṭhei, Levihei hneng kanpek sik hei. 

38Aaron sōnhei khan sôma inkhat kha anṭhei pha Levihei leh inṭhōi sik hei, 
antakhômsōt rakip a sem sôma inkhat kha, Bek-inna hmang sik a, bek-inn karōi 
bukna anchoi sik. 

39Israelhei leh Levihei khan antatōk sik sâng, ju, olive thaihei kha Bek-inn be leh 
bûr dana neinâk bukna den a, khova ṭōnhlam katlo thempuhei, bek-inn 
kahrunghei, khana bek-inn hlakasak hei innhei omna hmun a khan anchoi sik 
hei. Keini’n Pathen inn kha donlo tlomak ni’ung. 

Nehemiah 11 

Jerusalema Ka-om Mihei 
1Hlamkakeihei kha Jerusalema leika-om hei, khana mipuihei seng khachu innkō 
sôm shunga inkhat sasâm hi Jerusalem khōpui intheng shunga aka-om sik a 

vâng-enna anleinei, khana alakseng hei khan khōpui leh khōpuite hlop-hlop a 
aka-om sik hei kachang. 

2Jerusalema aka-om sik a anbinga ahei kasōk hei kha mipui in anleimanpâk hei. 

3Khōpuite leh khōpui ralak-heia Israel mihei, thempuhei, Levihei, Bek-inn kasak 
hei khana Solomon sōk-hei sōn leh pârhei kha ankhōpui et a anbing karōi vânga 
leika-om hei. Athōia hei hi Jerusalema aka-om Judah ram shunga hlamkakeihei 
kha kae: 

Judah phunga mihei 
4Zechariah tupa, Uzziah sapa Athaia. Ama apusōn ralak-hei kha Amariah, 
Shephatiah, khana Mahalalel, leh Judah sapa Perez hei kha inveisa hei. 

5Golhozeh tupa khana Baruch sapa Maaseiah. Ama apusōn ralak-hei kha Judah 
sapa Shelah sōn leh pâr Hazaiah, Adaiah, Joiarib khana Zechariah inveisa hei. 

6Perez sōn kâra rahming inthang mi 468 Jerusalema leika-om hei. 

Benjamin phung mihei 
7Joed tupa khana Meshullam sapa Sallu. Ama apusōn ralak-hei kha Padaiah, 
Kolaiah, Maaseiah, Ithiel khana Jeshaiah inveisa hei. 

8Sallu ta’nhnaipui pare-patung Gabbai leh Sallai hei kae. Benjamin mihei 
ankhenga 928 Jerusalema leika-om hei. 

9Zichri sapa Joel kha anhlam kakei kae, khana Hassenuah sapa Judah kha khōpui 
shunga 2 tlukna vaikarôn upapen kae. 

Thempuhei 
10Joiarib sapa Jedaiah leh Jachin hei. 

11Meshullam tupa khana Hilkiah sapa Seraiah. Ama pusōnhei kha Zadok, 
Meraioth khana Thempu Kalen Ahitub inveisa hei. 

12Hiva phungṭhen shunga mi ankhenga 822 in Bek-inna ṭōn anleitlo. Pelaliah 
tupa khana Jeroham sapa Adaiah. Ama pusōnhei kha Amzi Zechariah, Pashhur, 
khana Malchijah inveisa hei. 

13Hiva phungṭhen shunga mi ankhenga 242 chu innshung hlamkakeihei kae. 
Ahzai tupa khana Azarel sapa Amashsai. Ama pusōnhei kha Meshillemoth leh 
Immer inveisa hei. 

14Hiva phungṭhen remi rahming inthang mi 128 leika-om hei. Anmani hlamkakei 
kha innshung kalena mi Zabdiel kha kae. 

Levihei 
15Azrikam tupa khana Hasshub sapa Shemaiah. Ama pusōnhei kha Hashabiah 
leh Bunni inveisa hei. 

16Bek-inn vânga ṭōn katinta rahming inthang Levihei, Shabbethai leh Jozabad 
hei. 

17Asaph sōn, Zabdi tupa khana Micah sapa Mattaniah. Manpâkna derna hlasakna 
Bek-inn hlakasak rup-hei kha ama’n hlam aleikei hei. Mattaniah inthōpui 
Bakbukiah. Jeduthun sōn, Galal tupa, Shammua sapa Abda. 

18Ankhenga Levi mi 284 hei kha Jerusalem khōpui inthenga leika-om hei. 

Bek-inn kahngâk-hei 
19Akkub, Talmon, khana anpare patung, ankhenga 172 hei kae. 

20Israel mi ralak-hei leh thempuhei leh Levi mi ralak-hei seng chu Judah ram 
shunga khōpui leh khōpuite ahlop-heia anbing karōi vânga leika-om hei. 

21Bek-inn ṭōn katlohei kha Ophel inti Jerusalem ṭhen inkhat shunga leika-om hei, 
khana Ziha leh Gishpa ensuina thōia ṭōn anleitloa kae. 

22Jerusalema aka-om Levihei ka-ensui kha Hashabiah tupa, Bani sapa Uzzi kha 
kae. Ama pusōnhei kha Mattaniah leh Micah kae, ama hi Bek-inn shunga 
hlakasak Asaph phungṭhena mi kae. 

23Ani kataia Bek-inna hlasakna hlamkakei sik, ama ama pha lona sik a renghei 
dân leika-om. 

24Judah phunga Zerah phungṭhen shunga Meshezabel sapa Pathahiah in Persia 
reng inna Israelhei kahlânga leikangir. 

Khōpui leh Khōte ralak a Mihei 
25Anhlei thlōna hei hnenga khōpuite heia mi katamtak ka-om hei. Judah phung 
mihei kha Kiriath, Arba, Dibon khana Jekabzeel leh hiva khōpui inhnaipui 
khōheia leika-om hei. 

26Anmani kha Jeshua, Moladah, Bethpelet, 

27khana Hazarshual, Beersheba leh inhnaipui khōheia leika-om hei. 

28Anmani Meconah shunga Ziklag khōpui leh akhōte heia, 

29Enrimmon, Zorah, Jarmuth shung heia, 

30Zanoah, Adullam, khana khava khōpuihei inhnaipui khōheia leika-om hei. 
Anmani Lachish leh ahnenga hleiheia, khana Azekah leh avena khōheia ka-om 
hei. Hiva tina chu, Judah mihei hi thlâng tinga Beersheba leh sak tinga Hinnom 
phaicham kâra aka-om ramṭhen shunga leika-om heia kae. 

31Benjamin phung mihei kha Geba, Michmash, Ai, Bethel leh inhnaipui khōheia, 

32Anathoth, Nob, Ananias, 

33Hazor, Rama, Gittaim, 

34Hadid, Zeboim, Neballat, 

35Lod leh Ono, khana Kut Kathemhei Phaichama leika-om hei. 

36Judah ram shunga aleika-om Levi rup ahlek chu Benjaminhei leh an-omsapna 
sik a ṭong le’npek hei. 

Nehemiah 12 

Thempuhei leh Levihei Rahming 
1Athōia hei hi rehring sura inphut Shealtiel sapa Zerubbabel khana Thempu 
Kalen Joshua leh ahe’nle hei man-gôrna kha kae: 

Thempuhei: 
2-7 Seraiah, Jeremiah, Ezra, Amariah, Malluch, Hattush, Shecaniah, Rehum, 
Meremoth, Iddo, Ginnethoi, Abijah, Mijamin, Maadiah, Bilgah, Shemaiah, Joiarib, 
Jedaiah, Sallu, Amok, Hilkiah, khana Jedaiah. Joshua phat a hiva mihei hi 
anthempu changpui hei kâra hlamkakeihei kha kae. 

Levihei 
8Athōia hei seng hi manpâkna hlasakna manngan hei kae: Jeshua, Binnui, 
Kadmiel, Sherebiah, Judah khana Mattaniah. 

9Athōia hei seng hin insôntōa hlakasak rup le’nsyem hei: Bakbukiah, Unno 
khana an-Levi changpui hei. 

Thempu Kalen Joshua Sōn leh Pârhei 
10Joshua kha Joiakim pa kae; Joiakim kha Eliashib pa kae; Eliashib kha Joiada pa 
kae; 

11Joiada kha Jonathan pa kae; khana Jonathan kha Jaddua pa kae. 

Thempu Phungṭhen Hlamkakeihei 
12-21Joiakim in Thempu Kalen aleichanglai aṭhōia thempuhei seng hi thempu 
phungṭhen kâra hlamkakeihei kha kae: 

Thempu Phungṭhen 

Meraiah Seraiah 

Hananiah Jeremiah 

Meshullam Ezra 

Jehohanan Amariah 

Jonathan Malluchi 

Joseph Shebaniah 

Adna Harim 

Helkai Meraioth 

Zechariah Iddo 

Meshullam Ginnethon 

Zichri Abijah 

… Miniamin 

Piltai Moadiah 

Shammua Bilgah 

Jehonathan Shemaiah 

Mattenai Joiarib 

Uzzi Jedaiah 

Kallai Sallai 

Eber Amok 

Hashabiah Hilkiah 

Nethanel Jedaiah 

Thempu leh Levi Innshunghei Lekharabu 
22Athōia Thempu Kalenhei hring lai khan Levi mihei leh thempuhei innshung 
karônhei lekharabu anleida: Eliashib, Joiada, Jonathan khana Jaddua. Darius in 
Persia reng achanglai hiva lekha hi anmazetsōt. 

23Eliashib tupa Jonathan pha katlunga, Levi innshung karônhei kha invairônna 
lekha shung rōk a le’nzet hei. 

Bek-inna Ṭōn mannganna 
24Hashabiah, Sherebiah, Jeshua, Binnui khana Kadmiel hei mantheina thōia 
Levihei kha ruprup a le’nsyem hei. Pathen mi, Reng David mantheina dungjuia 
rup 2-2 in, pha khat a insôntō pum a Pathen manpâkna annei ri. 

25Athōia bek-inn kahngâk-hei hin kot hneng heia inphut Bek-inn neinâk dana 
den akahngâk sik a manngan hei kae: Mattaniah, Bakbukiah, Obadiah, 
Meshullam, Talmon khana Akkub. 

26Hiva mihei hi Jehozadak tupa khana Joshua sapa Joiakim leh ram vaikarônpa 
Nehemiah leh Dân inhret Ezra thempuhei pha shunga leika-om hei. 

Nehemiah’n Khōpui Bang Atōksōt 
27Jerusalem khōpui bang kha tōksōtna annei pha, sumkutben leh serângdâr 
mahringna vâng leh manpâkna hla akasak sik a Levi mihei kha an-omna hmun 
et a inphut anleiṭhōi hei. 

28Hlakasak Levi innkōhei kha anleiomna Jerusalem vena leh Netophah vena 
khōpuite hei, 

29khana Bethgilgal, Geba khana Azmaveth a inphut le’ntûp hei. 

30Thempuhei leh Levihei khan anbinga sik, mipuihei sik, kot-hei sik a leh khōpui 
bang sik a suk manthengna anleinei. 

31Judah hlamkakeihei kha bang chunga ke’n kamantûp hei khana Pathen 
manpâkna akanei sik, khōpui kimvea injôkna akanei rup kalen 2 hei ankatinta 
kamanchang hei. Ahma kakei rup khan bang chunga changtinga Akachok Kekot 
ting kase hei. 

32Hoshaiah khan hlakasak hei kahnunga le’njôk, Judah hlamkakei aṭim inkhat in 
ankahnung anleijui. 

33-35Aṭhōia thempuhei hin pengkun antuma abâna injôk hei: Azariah, Ezra, 
Meshullam, Judah, Benjamin, Shemaiah leh Jeremiah. Abâna Shenaniah tupa 
khana Jonathan sapa Zechariah kha kase. (Ama apa-apu hei kâra Mattaniah, 
Micaiah, khana Asaph phungṭhena Zaccur kha inveisa hei.) 

36Aphungṭhen shunga mi ralak he’n akahnung anleijui–Shemaiah, Azarel, 
Milalai, Gilalai, Maai, Nethanel, Judah, leh Hanani hiseng. Pathen mi, Reng David 
in aleihmang hlasakna hmangchâk-hei kha anmani seng in anleichoi. Hiva mipui 
injôkna hi lekha kathem Ezra khan aleiching hei. 

37Tuiripût Kekot a anmani’n David khōpui sorna kake heia, David reng-innpui 
anpea, khōpui nisōtinga khan Tui Kekot banga khan he’nle nôk hei. 

38Manpâkna kapek rup hlop inkhat khan bang chunga veiting kase hei, khana 
ke’n mipui aṭimkhat hei leh kanlei jui hei. Keini injôk unga Ratap Ber kha kanpea 
Bang Kalen ting kase ung, 

39khana inphut keini Ephraim Kekot, Jeshna Kekot, Nga Kekot, Hananel Berte 
leh Raja khat Berte hei kankhea Kemōng Kekot ting leikase ung. Keini injôkna 
kha Bek-inn kot hnenga inhnga jo ung. 

40Khang’khan Pathen manpâkna akanei rup 2 hei khan Bek-inn vena kha katlung 
jo hei. Kei leh ale’nṭhōi hlamkakeihei chung nôk a khan, 

41kei rup shunga hiva pengkun katum thempuhei hi inveisa hei: Eliakim, 
Maaseiah, Miniamin, Micaiah, Elioenai, Zechariah, leh Hananiah; 

42khana anmani kha Maaseiah, Shemaiah, Eleazar, Uzzi, Jehohanan, Malchijah, 
Elam leh Ezer hei hin ankahnung anleijui. Jezrahiah hlamkeina hlakasak hei 
khan torchena ka-ông heia hla anleisak. 

43Khava ning khan inthoina katamtak le’ntōk, mihei kha Pathen in ningṭhatna 
apek hei jâra inpâk hranghra hei. Nuhmei naipanghei reveia khan inchun et hei, 
an-inpâk rasa akahlatak a inphut intheia kae. 

Bek-inn Shunga Kamukna sik Pekna 
44Khava phat khan Bek-inn sik a antapek hei, sem sômhei leh akum kum a sâng 
ahma inkei leh akahmin kara hma-inkeihei dana den katinta sik a mi inda hei. 
Dân dungjuia thempuhei leh Levihei sik a antapek sik kha khōpui hnenga 
hleipuk heia inphut hiva mihei hin anleiṭheisōt a kae. Judah mi pumpui in, 
thempuhei leh Levihei chunga leikatlâi heia kae, 

45ajârchu Pathen in ṭong aleipekna hei dungjuia suk manthengna rōi leh alak 
bekna hei kha anmani’n anleitlosōt joa kae. Bek-inn hlakasak hei leh Bek-inn 
kahngâk he’num reng David leh asapa Solomon hei taleisyem dân dungjuia 
anṭōn anleitlosōt jo hei. 

46Tenlaia Reng David leh hlapu Asaph pha a inphut, hlapu hei khan Pathen 
manpâkna leh choi ka-ânna hlasakna hlam anleikei hei. 

47Zerubbabel leh Nehemiah pha shunga khan Israel mihei khan Bek-inn hlapu 
hei sik leh bek-inn kahngâk-hei inthōpuina sik a ani katai kutchoi pekna anleinei. 
Mipui he’n Levihei hneng inthenga tōkna kha anleipek hei, khana Levihei khan 
pek sik dôr kha thempuhei hneng anpek nôk hei. 

Nehemiah 13 

Ramlak Mihei leh Inṭhenna 
1Moses Dân kha rasa kasōk a mipui hneng antei pha, Ammonhei leh Moab he’n 
Pathen mihei intûpna kâra area tlâk theimak hei ning tina ṭongrup kha 
anhmusōt jo. 

2Hivahi Ammonhei leh Moab he’n Israelhei kha Egypt a inphut anhonglai khan 
bu leh tui anleipek mak hei jâra kae. Khava kanek a, anmani’n Israelhei kha 
hâksêrna sik a Balaam hnenga sêr anleipek, tâk kan-Pathen in hâksêrna kha 
vângṭhat amanchang pek ung. 

3Hiva dân antatei kha Israel he’n anthei pha, anmani’n ram hlop mi rakip 
anrupte kâra inphut anṭhensōt jo hei. 

Nehemiah Syemsōtna hei 
4Bek-inn neinâk dana den katintapa Eliashib thempu kha Tobiah leh pha 
kasôttak intōk tak a leika-om hei. 

5Sâng leh thai marim katui ale’ntōksōt hei, Bek-inna hmang sik hmangchâk-hei, 
thempuhei sik a tōknahei khana hmuchi, ju leh olive thai Levihei hneng, Bek-
inna hlakasak hei hneng leh Bek-inn kahngâk-hei hnenga antapek sem sômhei 
dana sik a innden kalentak inkhat hi Tobiah tahmang sik a Eliashib in aleihnōm 
pek. 

6Hinga achanglai hin, kei Jerusalema leiom mak eng, ajârchu Artaxerxes in 
Babylon reng achangna kum 32 tlukna khan ahnenga thangkakōi sik a kei le’nle 
nôk eng. Pha bongkhat sō leh ama hnōm pekna kha kalei hmua 

7Jerusalema hong inle eng. Bek-inna innden inkhat Tobiah tahmang sik a 
Eliashib in aleihnōm pek hi kahmu pha kamalung aleitôn. 

8Kei leikahrâng enga Tobiah neinâk-hei kha kalei hlon kathor pek hei. 

9Inndenhei kha beklanga sukmantheng theina sik khana bek-inn hmangchâk-
hei, hmuchi tōknahei, khana bero hei da malena sik a ṭong kapek hei. 

10Bek-inn hlapu hei leh alak Levi he’n Jerusalem andahlona anhleia leikase jo hei 
ti hi ke’n kamanhret jo, ajârchu mipuihei khan sâk leh in pui katluk a leipek mak 
jo hei. 

11Bek-inn kha andon mak jâra aṭōn karônhei kha ke’n kalei rasei hei. Khana 
Levihei leh hlapu hei kha kaheiṭhōi male nôk heia athera ṭōn kalei mantlo hei. 

12Khava sōa Israelhei khan sâng, ju, olive thai sem sômhei kha Bek-inn neinâk 
dana denheia anheichoi manphut nôk jo. 

13Neinâk dana denhei katinta sik a athōia mihei hi ke’n kada hei: Thempu 
Shelemiah, Dân inhret Zadok, Levi mi Pedea. Mattaniah tupa, Zaccur sapa Hanan 
kha anmani kabôm sik kae. Hiva mihei hin anṭōn tlopui hei hneng malung 
inthengtak a neinâk ansem sik tia taksenthei kachang hei ti hi ke’n kamanhret 
hei. 

14Nabek-inn leh khava kamukna sik a ke’n katlohei hi amandonsōt pek roh, ka-
Pathen. 

15Khava pha khan Judah mihe’n Châmhngat kani ning vomhrui anta lei-ep kha 
ke’n kaleihmu. Alak-hei khan sâng, ju, vomhrui, theichang leh neinâk alak-hei 
Jerusalema rôn sik a Shakōrtung chunga phur anmantluk, khana ke’n 
Châmhngat kani ning heite anjōr makna sik a ṭong kaleipek hei. 

16Tyre khōpuia mi ahlek Jerusalema leika-om hei, khana Châmhngat kani ning 
kanmihei hneng jōr sik a nga leh neinâk rakip khōpuia anheirôn hei. 

17Jehudi hlamkakeihei kha karasei heia kaleihri, “Nangni’n ṭhatmak nantatlo hi 
enruh! Nangni’n Châmhngat kani hi a’nthengmak nanmanchang jo. 

18Hiva khōpuia Pathen in inhmangna aleimasōk pha khan hivakhet jâra hin 
nanpu sōnhei kha karâkna aleipek hei kae. Khava katlunga kha’num Châmhngat 
kani kha manbōkna nanneia Israelhei chunga Pathen hnuknat akhechetna sik 
nantloa kae.” 

19Khava jâra Châmhngat kani rakip a’nphutna, khōhlei aheichang jo pha, khōpui 
kekot-hei kha kamna sik a khana Châmhngat kani ning kha athlengsō mak 
kârseng mahlâng makna sik a ke’n ṭong kaleipek hei. Châmhngat kani ning 
khōpui shunga heite anheirôn manhlut makna sik a kami ahlek kekot heia 
kaman ngir hei. 

20Neinâk ajât rakip kajōrhei kha khōpui bang vângting Misyem ning jân kha vōi 
khat vōi 2 leikarek hei. 

21Ke’n ṭong kaleipek hei, “Vânga oma jîngkâr heitlung sik hngâk kha heite 
hnemmak ning. Hivahi avea nantlo nôk inchu nanchunga rumhrat kahmang sik 
kae.” Khana inphut chu Châmhngat kania avea hong inlemak jo hei. 

22Châmhngat kani ning kha inthengtak a anser jo ti manchênna sik a Levihei kha 
intheng sōtna anneina sik a ṭong kapek hei. Hiva sik jâra hinum, Eh Pathen kei 
amandonsōt roh, nalungset len jâra kei hi aṭhensōt roh. 

23Khava pha khan Jehudi pase katamtak in Ashdod, Ammon leh Moab jōr anlo jo 
hei ti hi ke’n kahmu sōt jo. 

24Ansahei her khat in Ashdod ṭong a-emak leh ṭong alak anjôm jo khana kanṭong 
kha heikhonga jôm sik ti hi manhret mak hei. 

25Pasehei kha kalei rasei hei, kalei hâksêr hei, kalei vōk hei khana ansam kalei 
phoipek hei. Khan chu anmani leh ansa he’n ahei tik chenna ram hlop jōr anlo 
makna sik Pathen rahminga intepna kamannei hei. 

26Ke’n kati, “Solomon rengpa setna intlo kha ram hlop nuhmeihei kae. Jât ralak 
renghei kanek a akalenpen reng kha ama kae. Pathen in ama kha alungset a 
Israelhei chunga reng aleimanchang, kha’num ama’n hiva setna shunga leikatla 
a kae. 

27Kha achang inchu nangni tatlo hi keini’n kanta juia ram hlop nuhmei kanta 
ompui heia Pathen ṭong kha kantajui mak sik mo?” 

28Joiada kha Thempu Kalen Eliashib sapa kae, tâk Beth Horon khōpuia Sanballat 
sanu kha Joiada sapa inkhat in aleiompui, khava jâra Joiada kha ke’n Jerusalem 
kalei mandahlon jo. 

29Mandon sōt roh, Eh Pathen khava mihei khan thempu ṭōnhmun khana thempu 
leh Levihei hneng naṭongtep kha heituk a antamanbōk jo mo! 

30Mipuihei kha ram hlop neinâk rakip a inphut kalei manthengsōt hei; mi inkha-
khat in anṭōn et anmanhretna sik a thempu leh Levihei sik a sedân kaleisyem 
pek hei. 

31Apha aphat a anta heichoi sik ro-inthoina sik thing, khana mipui he’n hmuchi 
hma-inkei, khana kara hma-inkei akahmin hei kha anhei choina sik ke’n 
kaleimantluk pek hei. Eh Pathen, hiseng hei hi mandonsōt hei roh khana hiva sik 
a rahming ṭhatna kha apek roh. 

Esther 

Esther 1 

Rengnu Vashti’n Rengpa Xerxes Heia Asakmak 
1-2 Persia reng khōpui Susa a areng in-ongna inphut Reng Xerxes in India ram a 
inphut Ethiopia ram katlunga aka-om rengram 127 chunga vai aleirôn. 

3Avai rônna kum 3 ajōng tluk pha aṭōn katlohei leh avaikarônhei seng sâklôm 
inkhat aleitlopui hei. Persia leh Media remihei khana ramṭhen vaikarônhei leh 
akalen akahrâng he’m le’nveisa hei. 

4Reng-innpuia nei leh hao khana alûrna leh aṭhatna hei kha ama’n thla 6 pui 
katluk a malârna aleinei. 

5Khava sōa Susa khōpuia aka-om misara leh akahao rakip sik a Kani vekhat 
rengpa’n sâklôm kalentak aleitlo. Khavakha Kani vekhat anleihmang khana 
reng-innpui rahōna anleitlo. 

6Khava lâmte kha pōn bang leh pōndum pinden kha, dangka kutkhi heia pōn hrui 
innem akasen vânga ankhit a hlung kachoa anmakheia kae. Sana leh dangka 
vânga ansyem rakhum hei kha lâmtea khan anda hei, khava chunga simvâr 
kabang, simvâr kasen, hlung mankatam akadi rik-rak, vapuirei hlung turquoise 
hei vânga anmakhua kae. 

7Sana kōklei, inkhatbek in-angtet lo hei vânga ju anleisem khana rengpa khan 
malung kalentak a renghei chen ju kha aleitōksōt a kae. 

8Ju kha hiseng in sik tia adân leiom mak; mi rakip in a-intor chenna a-inthei sik 
tia rengpa khan reng-innpuia asōk-hei hneng ṭong apek hei. 

9Hiva laitak hin, rengnu Vashti’num reng-innpuia nuhmeihei sik a sâklôm inkhat 
aleitloa kae. 

10An sâklôm tlona ni 7 tluk ning rengpa kha ju a-ina inpâkna aneia kae, khava 
jâra taksa insyem asōk pase 7, Mehuman, Biztha, Harbona, Bigtha, Abagtha, 
Zethar, khana Carkas hei aleibek hei. 

11Rengnu kha rengnu lukhu a’nkhuna sik khana revei shunga anheiṭhōina sik 
anhnenga ṭong apek hei. Rengnu kha hme kaṭhatak nuhmei inkhat kae, rengpa 
khan akhōhme lâk hei leh avaikarônhei hneng amanu hmeṭhat kha aleimalâr 
hnōma kae. 

12Tâk-kha asōk-hei khan Rengnu Vashti hnenga rengpa ṭongpek kha anhri pek 
pha heisōk hnōm mak jo. Khava jâra rengpa kha ahnuk kana hêr jo. 

13Tûnchu dân chungchânga a’nhret hei hnenga der sik hi rengpa tlongai 
leikachang, khava jâra heimo tlo sik tia a’nhret mansena kaneihei kha ama’n 
aleibek hei. 

14Ama’n mansena sik a akahong ṭhak hei kha Karshena, Shethar, Admatha, 
Tarshish, Meres, Marsena, khana Memukan–Persia leh Media ṭōnpui karôn 7 hei, 
rengram shunga ṭōn kalenpen intu hei kha kae. 

15Hiva mihei hneng ama’n ahri, “Reng Xerxes ke’n ṭongpek inkhat leh inṭhōia 
Rengnu Vashti hneng kasōk-hei kalei tir hei, tâk-kha khavakha leijui hnōm mak! 
Ama chunga heimo tlo sik tia dân in ahri?” 

16Khava sōa Memukan in rengpa ṭōnkarônhei hneng aleiphôngsōt khachu 
rengnu Vashti’n rengpa rōk changloa ama vaikarônhei leh arengram shunga mi 
rakip inzak apek kae! 

17Rengnu’n atlo hi anthei bât leh rengram shunga aka-om nuhmei rakip in 
anpuisehei hnōisena anphut sik jo. Anmani’n anti sik, ‘Reng Xerxes in Rengnu 
Vashti kha ahnenga ahongna sik ṭong aleipek, tâk leihnōm pek mak.’ 

18Persia leh Media shunga reng inna vaikarôn nuhmei he’n rengnu omchen hi 
anthei pha kani atlâkmak lai anpuisehei hneng anhri sik jo. Hmun rakip a 
nuhmei he’n anpuise kajamak jo hei ning, khana anpuisehei kha’n annuhmeihei 
chunga anhnuk kana sik jo. 

19Reng Kalûr in nahnōm inchu, Vashti’n reng hmaikunga avea a’nlâr nôk makna 
sik a ṭong phôngsōtna inkhat nei roh. Khavakha a’nthleng torhêr makna sik a 
Persia leh Media dân shunga mazetna sik a ṭongpek-hei roh. Khava sōa rengnu 
hmun kha nuhmei akaṭhadet inkhat hneng pek jo roh. 

20Naṭong phôngsōtna kha narengram kalentak shunga mi rakip in anthei pha, 
nuhmei rakip in anpuisehei kha, sara achanga akanei achang inum kajana anpek 
sik jo hei.” 

21Rengpa leh avaikarônhei khan hiva ṭong hi anmadu jo, khana Memukan 
mansena kha rengpa khan aleitlo jo. 

22Rn ramṭhen rakip a aram et ṭonga leh anlekha mazetna ngai dungjuia ṭong 
aleimanrôn hei, puise rakip in a-innshung kapu leh ratha kaneitak a achaina 
ṭongkahri kha akachang sik kae anti jo. 

Esther 2 

Esther in Rengnu Ahongchang 
1Rengpa hnuknat kha adaisō jo kahnunga’m Vashti’n aleitlo omchen leh amanu 
chunga aṭong phôngna hei kha rengpa’n amandonṭhak heia kae. 

2Khava jâra, a’nhnaipui mansena kanei ṭhahrep he’n mantlukna anneia antipek, 
“Heisik a mo hme kaṭha nuhngâk intheng najong mak.” 

3Rengram shunga ramṭhen rakip a ṭōnkarôn nakadei thei hei, anmani kha 
nuhngâk hme kaṭha seng reng khōpui Susa a nang nuhmeihei innden a nahei 
manṭhōi thei hei. Anmani kha nang nuhmeihei katintapa, reng ṭōnkarôn, taksa 
insyem Hegai ensuina thōia da hei roh, anhme ṭhatna sik a razenna nei hei rasoh. 

4Khava sōa namadupen nuhngâk inkhat kha inlo roh, ama kha Vashti kahlanga 
rengnu manchang roh.” Rengpa khan hivahi akaṭha ṭongpek kae tia amandona 
ajui jo. 

5Susa khōpuia Jair sapa arahming Mordecai inti Jehudi inkhat leika-om; ama hi 
Kish leh Shimei sōn leh pâr khana Benjamin phunga mi kae. 

6Babylon reng Nebuchadnezzar in Jerusalema inphut Judah Reng Jehoiachin leh 
rehringa antasur ṭhahrep akeiṭhōi hei pha, Mordecai kha ankâra inveisa. 

7Ama sik a asernu kasōk Esther inti Hebrew rahminga chu Hadassa inti inkhat 
leika-om; ama hi hme kaṭha leh enkahōi nuhngâk inkhat kae. Anu leh apa anthi 
jo kahnunga Mordecai in asanu kapōhrep a ahongvei manlen kae. 

8Rengpa ṭong phôngna ather kha amasō pha, nuhngâk katamtak Susa a 
anheiṭhōi hei, ankâra Esther kha’m inkhat kae. Reng nuhmeihei innden 
katintapa Hegai ensuina thōia ama kha’m anleida jo. 

9Hegai in Esther chunga amalung katlai, alumlona kha aleichen. Amanu hme 
ṭhatna sik tak kanôtna leh sâk leh in ahlopdet pekna kha apha heite manhmang 
mak a kae. Ama kha nuhmei innden shunga hmun kaṭhapen kha aleipek, khana 
amanu inzen sik reng innshunga inphut nuhngâk 7 alei kadeisōt pek hei. 

10Tûnchu, Mordecai ṭongpek dungjuia, Esther in Jehudi achangna kha alei-ip a 
kae. 

11Ani tina Mordecai khan amanu kha heimo akachang jo khana heimo akachang 
sik ti hi manhretna sik a nuhmei innden hma a khan kalôn lele ṭhak a kae. 

12Nuhmeihei hmeṭhatna razenna kha kum khat kahlut – myrrh thai vânga thla 6 
khana balsam thai vânga thla 6 hi antak ankanôt pek hei. Khava sō leh Reng 
Xerxes hneng nuhngâk-hei kha inkha-khat a antaṭhōi sik hei kae. 

13Amanu khan nuhmei innden a inphut reng-innpuia ase pha, ama’n amadutak 
inretna aneithei sik. 

14Nuhngâk inkhat kha khōhleia rengpa hneng vakase sik, khana ajînga jîngkâra 
reng nuhmei manbohei katinta taksa insyem Shaashgaz, reng ṭōnpui karônpa 
thōia hmunhlop a anda sik. Reng in pui katluk a amadu joa arahming vâng ahei 
bek tei loa chu ahnenga avea semak jo ning. 

15Esther hi Abihail sanu, Mordecai sernu akasōk, asanu kapōa avei manlen kha 
kae; Esther hi akahmu rakip in antei hêra kae. Ama pha kha ahong sōk jo pha, 
nuhmei innden katintapa taksa insyem Hegai mantheina dungjuia pōn leh der 
kha ale’nvon jo. 

16Khang’khan Xerxes in reng achangna kum 7 tlukna, thla 10 tlukna, Tebeth thla 
a khan Esther kha reng-innpuia Reng Xerxes hnenga anheiṭhōi jo. 

17Rengpa khan nuhngâk alak-hei kanek a ama kha aleimadu jo, alak-hei kanek a 
ama lungsetna leh lum lona kha achen jo. Ama’n alu chunga reng lukhu 
amankhua Vashti kathlenga rengnu aleimanchang jo. 

18Khava sōa Esther kajana rengpa khan sâklôm kalentak aleitlo khana 
avaikarônhei leh aṭōn karônhei seng aleibek hei. Ama’n rengram pumpuia 
inhngana kani inkhat a aphôngsōt a rahōi kasōk reng kutchoi kha aleisempek 
hei. 

Mordecai in Rengpa Hringkhō Ahûksōt 
19Khava lai khan rengpa’n Mordecai kha vairônna ṭōnhmun inkhat a aleikadei. 

20Esther chu Jehudi kae ti hi lamanthei mak heia kae. Mordecai in tûte hnenga 
hrimak roh aleitipek, nuhmei naipang achanglai ama ensuina thōia aṭong leijui 
kapōa khavakha aleijuia kae. 

21Mordecai in reng-innpuia ṭōnhmun alo pha, taksa insyem Bigthana leh Teresh, 
reng-innpuia ṭōnkarônhei, reng innden hlutna kekot kahngâk pase 2 hei kha, 
Reng Xerxes inrepui hongkachang heia ama thatna sik a ṭōn anleimantluk jo. 

22Hivahi Mordecai in ahong manhret a Rengnu Esther hneng aleihri pek, amanu 
hin rengpa hneng Mordecai tahmu sōt seng kha ahri pek nôk a kae. 

23Jongsuina inkhat anleinei, khana ṭong thangkōina kha kadik ti hi anhmusōt jo, 
khava jâra pase 2 hei kha thina ber chunga anmakhei hlon jo hei. Rengpa khan 
khava omchen kha rengram shunga vairônna lekharabu shunga mazetna sik a 
ṭong apek jo hei. 

Esther 3 

Haman in Jehudihei Suk manhmangna sik Lungthim Atlo 
1Pha bongkhat kahnunga Reng Xerxes in arahming Haman inti pase inkhat 
vaikarôn akalenpen ṭōnhmun a amanke jo; Haman kha Agag sōn leh pâr khana 
Hammedatha sapa kae. 

2Rengpa’n aṭōn karôn rakip hnenga anmani’n Haman hnenga anmarkhup 
antathlep a a’nkun heia kajana anpekna sik a ṭong aleipek hei. Khanga tlo sik a 
akahnōm mak Mordecai tei loa, anmani ankheng in khanga anleitlo jo. 

3Reng ṭōnkarôn alak-hei khan heisik a mo rengpa ṭongpek ajuimak tia anleider; 

4ni khat bânna ni khat ahrina sik a aleider, tâk ama’n leirangei mak hei. Ama’n 
ahri manchên pek hei, “Kei Jehudi inkhat eng kae khana Haman hnenga inkuntor 
mak ning,” ati. Khava jâra anmani’n Haman hnenga hiva ṭong hi anleihri pek jo, 
ama’n Mordecai omchen hi de-hnâm mak ning tia an-en mathlip jo. 

5Mordecai in ahnenga amarkhup athlep a inkun mak ning ti hi amanhret pha, 
Haman kha ahnuk kana hêr jo, 

6khana ama’n Mordecai hi Jehudi kae ti hi amanhret pha, Mordecai rōk karâkna 
pek sik kanek a kakhea tlona sik amandon jo. Persia ram shunga Jehudi rakip 
thatna sik a lungthim atlo jo. 

7Reng Xerxes vai rônna kum 12 tlukna ahma inkeipen Nisan, Tebe thla a Haman 
in aṭōn mantluk kha tlosōt theina sik, kani leh thla kadeina sik a vâng-enna sik a 
ṭong aleipek hei (“purim,” hi anmani anbek hei tina kae). Thla 12 tlukna Adar, 
Diva thla a ni 13 tluk ning kha indeisōt jo. 

8Khava jâra Haman in rengpa hnenga amanthei, “Narengram shunga hmun rakip 
a a’nchek chaia ka-om phung inkhat ka-om hei khana ramṭhen rakip a inhmu 
hei. Anmani’n mi ralak-hei chôndân leh a’n-angmak omchen kachôn hei. Khava 
chunga, rengram dân um juimak hei, achang jâra anmani hi en-hnâm heia ṭha 
nasak sik changmak hei. 

9Reng Kalûr maduna achang inchu, anmani kha thatsōtna sik ṭong masōna 
inkhat nei roh. Khavakha natlo’nchu, narengrama inrônna sik a dangka 
kilograme 3,40,000 reng sêrkōk a kaheida manhlut tor sik a kae.” 

10Rengpa khan ṭong masōna heikhat a mêrchîkna akatatri khana invairônna 
ṭongpekna inkhat a ahmang ri akutkhi kha alosōt a, Jehudihei inrepui, Agag sōn 
leh pâr, Hammedatha sapa Haman hnenga apek jo. 

11Rengpa khan ahnenga ati, “Mihei leh ansêr ansum rakip nangta kae, nang in 
namadu hrep a tlo hei roh.” 

12Khava jâra ahma inkeipen thla a 13 ning Haman khan reng lekha inzet hei seng 
abek heia ṭong masōna kha rengram shunga ale’nhmang ṭong rakip vânga leh 
lekha mazetna ngai dungjuia anmalesōtna sik khana ratha kanei, vaikarôn leh 
ṭōnkarôn rakip hnenga antirna sik a ahri pek hei. Hivahi rengpa rahminga 
anleimasō, khana akutkhi kha achunga anlei katet joa kae. 

13Hiva ṭongphông hi ṭongkarôn he’n arengram shunga ramṭhen rakip a anchoi 
jo. Khava shunga mantheina khachu Adar, Diva thla 13 ning, ni khat shunga, 
Jehudihei khangther leh kater, nuhmei leh naipang thatpet sik hei kae tia ka-om. 
Anmani kha lungsetna kasea that sik hei khana ankarōihei chomsōt sik hei kae. 

14Akani kha ahong tlung jo pha, mi rakip inrinna anneina sik a, ṭong phôngna 
shunga aka-om ṭong kha ramṭhen rakip a mipui hnenga manthei sik hei kae. 

15Rengpa ṭongpek dungjuia khava ṭong masō kha reng khōpui Susa a mipui 
hnenga anleiphông khana ṭongkarôn he’n khava ṭong kha ramṭhen rakip a 
anleirôn. Susa khōpui kha inhmakban a a-omlai khan rengpa leh Haman chu in-
ongsap heia ju anlei inna kae. 

Esther 4 

Mordecai in Esther Inthōpuina Ader 
1Ṭōn a’ntlo senghei kha Mordecai in amanhret jo pha, athang tômna apōn 
akeihler jo. Khava sōa borapōn asia alu kha ravut akanoa, khōpui kalen shunga 
kalôna, inhnaktak a leh inrengtak a, 

2reng-innpui kekot aheitlung mak kârseng kaṭap jo. Borapōn kasi tûte inkhat 
ashunga anmanhlut mak hei jâra ama kha ashunga leihlut mak a kae. 

3Ramṭhen rakip a, reng ṭong masōna akathei jo hmun rakip a, Jehudihei kha ka-
ông heia kaṭap jo hei. Anmani bu anhngōia, kaṭap hei, ṭajai ansuia ka-om hei 
khana akatam lang in borapōn ansia ravut kâra kaje jo hei. 

4Mordecai in atlo kha Esther sōknu leh ṭōnkarônhei khan Esther hneng anhri 
pek pha, amalung hōihêr mak jo. Amanu’n Mordecai hnenga borapōn kahlânga 
asi akei sik a pōn ajing aleimanrôn, tâk ama’n leirahlâng pek mak a kae. 

5Khava sōa ama’n taksa insyem Hathach inti reng-innpuia ṭōnkarôn, amanu sōk 
sik a reng takadei inkhat kha abek a Mordecai hneng avakase sik a leh heimo 
akasōk khana heikhonga mo tia avakajong sōt sik a aleitir. 

6Hathach kha khōpui lâmtea reng-innpui kekot a aka-om Mordecai hneng 
leikase. 

7Mordecai in ahnenga akasōk rakip kha aleimanthei khana Jehudihei seng hi 
anthat he’nchu Haman in rengpa sêrkōk a sêr heija mo ada manhlut sik tia 
anle’ntepna kha aleihri pek jo. 

8Jehudihei suk manhmangna sik a Susa khōpuia inphut antamasō lekha inkhat 
kha Hathach hnenga aleipek. Mordecai in khavakha Esther hneng achoina sik, 
khana ahnenga omchen kasōk kha avahri manchên pekna sik, khana amanu’n 
reng hnenga avahri leh amihei chunga lungsetna aneina sik a avaderna sik a ahri 
pek jo. 

9Hathakh in khanga aleitlo jo, 

10Esther in Mordecai hnenga hiva ṭong hi avamanhri nôk, 

11“Tu achang inum, pase leh nuhmei, rengpa inphut ahei inbek achangmak 
inchu, shung intonga lâmtea ahlut a rengpa ava’nhmupui inchu, khava mi kha 
akathi nger sik kae. Khavakha dân kae; rengpa mansena kaneiheia inphut ram 
shunga aka-om mi rakip in khavakha anmanhret. Hiva dân a inphut inphesōtna 



869 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

sik inkhat lim chu ka-om: rengpa khan asana khōnghre kha ahei malâr jo’nchu 
khava mipa hringkhō kha ṭhensōt sik kae. Tâk-kha rengpa’n kei abekna eng kha 
thla khat rōk lakachang.” 

12Esther ṭong manrôn kha Mordecai in arahlâng pha, 

13ama’n amanu hneng hiva gîkna hi aleitir: “Nang in reng-innpuia na-om jâra 
khan Jehudi alak-hei kanek a inhukna nachen chet sik tia mandon mak roh. 

14Hiva kapō pha hin nang in sip nati’nchu, marvâna inphut inthōpuina Jehudihei 
hneng kajōng sik khana anmani kha ahuk sik hei, tâk-kha nang chu kathi sik che 
khana napa innshung kha kamōi reng sik jo. Achang ravâng tu’n mo amanhret, 
hiva kapō pha hongsōk sik jâra hin nang hi rengnu aleimanchang che’m kachang 
theia kae.” 

15Esther in Mordecai hneng hiva ṭong masônna hi aleitir, 

16“Se roh, Susa shunga aka-om Jehudi seng mantûp hei roh; bu hngōi hei sona 
kei sik a aderpek hei rasoh. Sûn 3 leh jân 3 sâk leh in tlomak ruh. Kasōk 
nuhmeihei leh kei um khava kapōa kantlo sik. Khava sō leh dân in ahnōm mak 
ravâng, kei rengpa hneng kase sik eng. Hiva tlo jâra thi sik achang inum, kei kathi 
sik jo eng!” 

17Khava sōa Mordecai kha kasea Esther in tlo sik a amanthei rakip kha avatlo jo. 

Esther 5 

Esther in Rengpa leh Haman Sâklôma Abek hei 
1Abuhngōina ni 3 tluk ning Esther kha rengnu invonna inret a, ama kasea khana 
reng in-ongna innden ahnget a, reng-innpui ashung intong lâmtea leikangir. 
Rengpa kha ashunga ka-om, kekot heihlutnating ahnget a areng in-ongna in-ong. 

2Vânga Esther kangir kha rengpa khan ahmu pha, amanu’n rengpa lungsetna 
kha achen joa, rengpa’n asana sungbong kha aleikeisōt a aratō jo. Khan chu 
Esther kahonga khava sungbong hmor kha aleisit jo. 

3Rengpa khan ader, “Rengnu Esther, hivahi heijo mo kae? Heimo namadu 
kahnenga hri roh, karengram aṭim inkhat achang inum nachen sik kae.” 

4Esther in amasôn, “Reng Kalûr in nahnōm pek eng inchu tuning jân nang leh 
Haman sik a busâkna inkhat kamantlukna hin kei hmelâk nankachang sik a 
kamadu chei.” 

5Khava sōa anmani kha Esther hmelâk anvachangna sik a, Haman kha inrangtak 
a ahongna sik, rengpa’n ṭong aleipek jo. Khava jâra rengpa leh Haman kha Esther 
sâklôma leikase hei. 

6Ju in pum a rengpa khan ahnenga ader, “Nang in heimo namadu kahnenga hri 
roh, nahmu sik. Karengram aṭim inkhat achang inum nader eng inchu, kapek sik 
che.” 

7Esther in amasôn, 

8“Reng Kalûr in kaderna che hi pek sik a lum nalo eng inchu, ajînga sâklôm ahlop 
kamantlukna hin nang leh Haman nankahong sik a kamadu chei. Khava pha khan 
ke’n kamadu kha kahri pek sik jo che.” 

Haman in Mordecai Thatna sik Amantluk 
9Sâklôm kha andahlon pha khan, Haman kha aning kaṭha jo khana kahlimseng 
jo. Tâk-kha khava sōa reng-innpui hlutna kekot a Mordecai kha ahmu jo khana 
ama’n ahma apetana asena khan Mordecai in angir mak pha khana kajana heite 
amalâr mak pha, Haman kha achunga ahnuk kana hêr jo. 

10Tâk-kha abinga inkhâma a-innting leikase jo. Khava sō leh aman aṭim arehei 
kha a-inna aleibek hei khana anuhmei Zeresh kha ankâra alei manveisa. 

11Anhnenga ama abinga heituk a akanei mi mo, sapase heituk katam anei mo, 
heikhonga mo rengpa’n ṭōn kalenpen kha apek, khana rengpa vaikarônhei kâra 
ama kha heituk a apui karôn det mi mo akae, tia inlensaktak a ahri jo. 

12Haman in ahrisa, “Hiva kakhea heimo, Rengnu Esther in tûte bu kasâk sik a 
bekmak, tâk rengpa leh kei rōk abek ung khana jîng a’m abek nôk ung. 

13Tâk-kha Jehudi Mordecai in reng-innpui kekot kunga a’n-ong kahmu lai seng 
chu hivahei seng hi kei hnenga aṭhatchômna heite om mak.” 

14Khava jâra anuhmei leh aṭhōn he’n mantlukna anleinei, “Heisik a mo metre 22 
inshâng mi makhei hlonna rake nasyem mak? Ajîng jîngkâra Mordecai makhei 
hlonna sik a rengpa hneng nader thei, khava sō leh sâklôma kahōia kasethei sik 
jo che,” anti. Haman in hivahi akaṭha mandonna kae atia, mi makhei hlonna rake 
kha alei mansyem jo hei. 

Esther 6 

Rengpa’n Mordecai Kajana Apek 
1Khava ning jân khan rengpa kha leije tor mak jo, khava jâra arengrama vairônna 
lekhahei kha ahei manchoi heia ahnenga aleimantei hei. 

2Anmani heiteina kâra aṭim inkhat a khan rengpa thatna sik a ṭōn mantlukna kha 
heikhong mo Mordecai in aleihmusōt ti hi inveisa jo, reng inn kahngâk ṭōnkarôn 
2 hei taksa insyem Bigthana leh Teresh hei ṭōn mantlukna kha. 

3Rengpa khan ader hei, “Hiva sik a Mordecai kha kajana leh tloman heikhong mo 
nileipek jo?” Asōk-hei khan anleimasôn, “Ama sik a heite la’ntlo mak,” anti. 

4Rengpa khan ader hei, “Reng-innpuia kaṭōn karôn mi tu inkhat aka-om hei mo?” 
Khava laitak Haman kha lâmtea khan heikahlut; ama kha rengpa hnenga mi 
makheina antasyemsō jo ber a khan Mordecai kha makhei hlonna sik akader sik 
a kahonga kae. 

5Khava jâra asōk he’n anmasôn, “Nang inhmupui sik a Haman in ahngâk che,” 
anti. “Ama kha heimanhlut ruh,” rengpa’n ati. 

6Khana Haman hongkahlut jo khana rengpa’n ahnenga ahri, “Ke’n kajana kapek 
hnōmhêr mi inkhat ka-om! Hiva mipa sik a hin ke’n heimo katlo pek sik?” Haman 
in abinga amandon, “Tûn rengpa’n kajana apek hnōmhêr hi tu mo aleikachang 
sik? Kei kachang sik eng.” 

7-8Khava jâra rengpa kha amasôn, “Khava mipa sik a rengpōn, nangkhet in na-
insi hei kha heimanchoi hei roh. Khana reng inretna kha nang shakor khet 
chunga manret hei rasoh. 

9Khava sōa navai karônhei kâra akalenpen inkhat in khava mipa kha manret 
sona, shakor chunga manchōng sona khōpui kalen tetlânga ṭhōi rasoh. Khanga 
anselai mikalenpa khan ông sona hri rasoh: ‘Rengpa’n kajana apek hnōm mi 
inkhat kha heikhong mo tloman apek ti hi enruh!’ ti rasoh”. 

10Khava sōa rengpa khan Haman hneng ati, “Inrang roh, pōn leh shakor kha 
heichoi jo hei roh, khana hiva kajana hei hi Mordecai Jehudipa hneng pek roh. 
Nang in nahri kapōa khan ama sik a heirakip tlopek roh. Reng-innpui hlutna 
kekot a ama in-onga ka-om navahmu sik.” 

11Khang’khan Haman in pōnhei leh shakor kha ahei choi jo hei, khana ama’n 
pōnhei kha Mordecai amansi jo hei. Mordecai in shakor achōng jo khana Haman 
in khōpui kalen tetlânga aleiṭhōi joa ansena senga khan leika-ônga, “Rengpa’n 
kajana apek hnōm mi inkhat kha heikhong mo tloman apek ti hi enruh!” atia kae. 

12Khava sōa Mordecai kha reng-innpui hlutna kekot a khan inle jo khana Haman 
khachu malung kachâmtak a ahmai amakhua inrangtak a innting kase jo. 

13Ahnenga ṭōn kasōk rakip kha anuhmei leh aṭhōnhei seng hnenga ahri pek jo 
hei. Khan chu aṭhōn kasinghei leh anuhmei in ahnenga anleihri pek, “Nang ratha 
neina kha Mordecai kut a inhmang naphut jo. Ama chu Jehudi kae, nang in ama 
tor mak tin che. Ama’n sôilo jen a ator nger sik che kae,” anti. 

Haman Antathat 
14Khanga anmani’n anhrilai khan taksa insyem reng ṭōnkarônhei kha Esther 
sâklôm sik a Haman kaṭhōisōt sik a inranga heikahlut hei. 

Esther 7 

1Khang’khan rengpa leh Haman kha, 

2vōi 2 tlukna Esther leh bu sâklôm sik a leikase hei. Ju in pum a rengpa khan 
Esther hneng aleider nôk, “Tûnchu, Rengnu Esther, heimo namadu? Kahnenga 
hri jo roh a’npe sik che kae. Karengram aṭimkhat kapha’m kapek sik che.” 

3Rengnu Esther in amasôn, “Reng Kalûr in kei mi katlasam ngekna che natlâipek 
eng inchu, kei maduna khachu kei hringna sik leh kamihei hringna sik kha kae. 

4Kamihei leh kei hi that sik a jōrsōt kachang jo ung. Hivahi sōk changna sik a 
injōrna kakhea akakhôkdet achangmak inchu kei hi sip kalei ti sik kae, hiva 
chungchânga ke’n ôt mak che ning, tâk keini hi suk manhmang sik khana 
manram sik kachang jo ung!” 

5Khava sōa Reng Xerxes khan Rengnu Esther hneng aleider, “Tu’n mo khanga 
atlo ngam? Khava mi kha khon mo aka-om?” 

6Esther in amasôn, “Keini inrepui, keini kathat sik mikaṭhamakpa khachu hina 
Haman hi kae!” Haman in rengpa leh rengnu kha ṭittak a alei-en jo hei. 

7Rengpa kha ahnuk kana hêra inding jo, innden kha adahlon jo, vângtinga reng 
rahōnting kasōksōt jo. Rengpa khan hiva sik a achunga karâkna apek nger sik jo 
eng ti hi Haman in aleihmu jo, khava jâra Esther rengnu hneng ahringkhō 
inhukna ngekna sik a khanga leika-om. 

8Amanu lungsetna ngekna sik a ama’n Esther jekhuma inbok a leika-om, khava 
pha rengpa kha rahōnna inphut hong inle jo. Omchen kha ahmua, rengpa kha 
ka-ônga, “Hiva mipa hin kahmai kungtak a, kei reng-innpuitak a hin rengnu hi 
setpui rong mo ati jo?” ati. Rengpa khan hivahi ahrisō lim leh reng ṭōnkatlo taksa 
insyem hei khan Haman lu kha anmakhupek jo. 

9Khava sōa anmani kâra Harbona intipa khan ahri, “Reng Kalûr, nang hringkhō 
kahukpa Mordecai thatna sik a Haman in a-inna mi makheina ber kapha’m ado 
jo kae. Khavakha metre 22 inshânga kae.” “Khava chunga Haman kha makhei 
hlon ruh,” tia rengpa’n ṭong apek hei. 

10Khava jâra khan Mordecai sik a aleido mi makheina ber a khan Haman kha 
anleimakhei hlon jo. Khava sōa rengpa hnuknat kha leikadai jo. 

Esther 8 

Re Tlona sik a Jehudihei hneng Mantheina 
1Khava ning tak khan Jehudihei inrepuipa Haman nei leh hao rakip Xerxes 
rengpa khan Esther rengnu hneng aleipek pet jo. Esther in rengpa hneng 
Mordecai leh innkō anchangna kha ahrisōt jo, khana khava ninga inphut 
Mordecai kha rengpa hnenga hlutna sik hnōmpek kachang jo. 

2Rengpa khan mêrchîkna akabek akutkhi (Haman hnenga inphut alomale kha) 
alosōt a Mordecai hnenga apek jo. Esther in Haman nei leh hao katinta sik a 
Mordecai kha angansê jo. 

3Khava sōa Esther kha rengpa ke kunga inkuna kaṭap a ahri nôk. Agag sōn leh 
pâr Haman in Jehudihei chunga inrepuina sik a akaṭhamak ṭōn mantlukna hei 
kha manbângna sik a rengpa hneng aleingek. 

4Rengpa khan Esther hneng sana khōnghre kha aleikalâng pek khana amanu 
khan hong kangira ahnenga ahri, 

5“Reng Kalûr nang in nahnōm pek eng inchu, khana nang in kei hi nahrung eng 
inchu, khana hivahi kadik tia nalo’nchu, khava Agag sōn leh pâr Hammedatha 
sapa Haman in rengram shunga Jehudi rakip suk manramna sik ṭong amasō kha 
antlosōt makna sik, tingna sik a ṭongphông inkhat amasō pek roh. 

6Hiva inrengna hi kamihei chunga ahong tlunga khana ka-u kanaikhet hei anthat 
he’nchu heikhonga mo kade tor sik?” 

7Reng Xerxes khan Rengnu Esther leh Jehudi Mordecai hnenga ahri, “Enroh, 
Jehudihei dōina marûk ṭōn intlukpa Haman kha ke’n kamakhei hlon jo; khana 
ama nei leh hao hei kha Esther hneng kapek jo. 

8Tâk-kha rengpa rahminga ṭong phôngna khana reng mêrchîkna katat jo hei 
khachu losōtthei changmak jo. Achang ravâng, Jehudihei hneng namadu seng 
kha chithi mazet roh; kei rahminga namazet leh reng mêrchîkna kha achunga 
nakatat thei sik.” 

9Hivahi Sivan inti 3 tlukna Maṭai thla kani 23 tluk ning aleikasōk omchen kae. 
Mordecai in rengpa lekha inzet hei kha abek hei khana Jehudihei hnenga leh 
vaikarônhei, ṭōn katintahei khana India inphut Ethiopia katlunga aka-om 
ramṭhen 127 a ṭōnkarôn rakip hei hnenga chithi mazet sik kha aleimanthei hei. 
Chithihei kha ram rakip ṭong et a leh anmani mazetna ngai dungjuia anleimazet 
a kae khana Jehudihei hneng anṭong leh anmazetna dân tak a anleimazet hei. 

10Mordecai in chithihei kha Reng Xerxes rahminga aleimazet hei khana achunga 
reng mêrchîkna kha akatat heia kae. Khahei kha reng shakor rōng shunga shakor 
tlân kahrâtpen kachōng mihei anman choi heia anlei mansem hei. 

11Hiva chithihei hin khōpui rakip a aka-om Jehudi he’n antaksa inhrungsōtna sik 
a anmani intûp thei sik hei tia ahri manchên. Ramṭhen shunga tu jât inkhat in re 
hmangchâk anmatua Jehudihei, annuhmei ansahei chunga anbuhlu he’nchu, 
Jehudi he’n re kasōhei kha andōi malet heia ansuk manhmangthei sik hei; Jehudi 
he’n mi aka-om rakip anthat thei hei khana annei anhao rakip anlothei sik tia 
mantheina ka-om. 

12Hiva ṭong masōna hi Persia ram pumpuia Jehudihei thatna sik kani tepna thla 
12 tlukna Adar, Diva shunga, kani 12 tluk ninga inphut hmang sik kha kae. 

13Khava kani kha ahong pha leh an-inrepuihei chunga phu anhlō theina sik a, 
Jehudihei inrin theina sik a ramṭhen rakip a mi rakip hnenga dân inkhat kapōa 
phôngsōt sik kha kae. 

14Reng ṭongpek dungjuia shakor kachōng he’n reng shakorhei kha anchōnga 
inrangtak a leikase hei. Reng khōpui Susa a ṭong masōna kha mipui hnenga 
anleiphôngsōt jo. 

15Mordecai kha renghei pōn, vapuirei leh akabang kha a’nsia, hruipōn innem 
zakkō a’nhak a, akalûrtak sana lukhu a’nkhua, reng-innpui kha adahlon jo. 
Khana Susa khōpuia hlamdung heia inpâkna leh ningṭhatna rasa inhring jo. 

16Jehudihei sik a chu inpâkna leh hukna khana retorna malung rônna kha 
kachang jo. 

17Khōpui kalen rakip leh ramṭhen rakip a rengpa ṭong masō teisōtna rakip a 
Jehudi he’n inpâktak a châm inhngana leh sâklôm tlona kani inkhat anleinei. 
Adiktak a chu mihlop katamtak Jehudi hongkachang jo hei, ajârchu tûnchu 
Jehudihei kha anṭit jo heia kae. 

Esther 9 

Jehudi he’n Inrepuihei Antasuk manhmang 
1Adar, Diva thla ni 13, rengpa ṭongphông tlosōtna sik kani, Jehudihei inrepui he’n 
anratha neina thōia andana sik hei kani kha heikatlung jo. Tâk-kha khava kanek 
a, Jehudihei khan anmani kha antor jôk hei. 

2Rengram shunga Jehudi he’n anmani omna khōpui rakip a anchunga 
inhmangna sik aheikatlo hei buhluna sik a le’ntluk jo hei. Hmun rakip a mihe’n 
anleiṭit jo hei, khana tûte inkhatbek in anmani dōi tor mak jo hei. 

3Adiktak a chu, ramṭhen ṭōnkarônhei, vaikarônhei, aka-ensuihei, reng 
innshunga mihei ankhenga Jehudihei kha anlei inthōpui hei ajârchu Mordecai 
kha anleiṭit a kae. 

4Mordecai kha tûnchu reng-innpui shunga ratha kaneipen kae khana ratha 
ahongnei chet-chet jo ti hi rengram pumpuia mihe’n anmanhret jo. 

5Khava jâra Jehudi he’n an-inrepuihei chunga antatlo hnōm anleitlotor jo. 
Anmani’n chemjâm vâng anleibuhlu heia anleithat jo hei. 

6Reng khōpui kalen Susa shunga kapha, Jehudi he’n mi 500 anleithat hei. 

7-10Khahei kâra Jehudihei inrepuipa Hammedatha sapa Haman sapase 10 le’nvei 
hei: Parshandatha, Dalphon, Aspatha, Poratha, Adalia, Aridatha, Parmashta, 

Arisai, Aridai khan Vaizatha hei hi kae. Achang ravâng nei leh hao chomna chu 
leiom mak. 

11Khava ning bât a Susa a antathat hei aja kha rengpa hneng anleimanthei. 

12Khava sō leh ama’n Rengnu Esther hneng ahri, “Susa shung rōk a Haman 
sapase 10 hei inveina Jehudi he’n mi 500 anthat jo hei. Ramlak heia chu anmani’n 
heimo anta leitlo sik jo! Tûnhin nang in heimo namadu? A’npe sik che kae. Heimo 
namadu kahnenga hri roh, nachen sik kae.” 

13Esther in amasôn, “Reng Kalûr in nahnōm pek eng inchu, Susa a Jehudi he’n 
tuninga hnōm pekna kapōa ajîng kania hin tlo nôk hei rasoh. Khana Haman 
sapase 10 hei taksa kha mi makhei hlonna ber a khan makheina sik a ṭong pekna 
nei roh,” ati. 

14Hivahi intlo rasoh tia Rengpa’n ṭong apek jo hei, khana ṭongphông kha Susa a 
insō jo. Haman sapa 10 hei taksa kha mipui hnenga anlei malâr hei. 

15Adar, Diva thla ni 14 tluk ning Susa a Jehudihei kha athera intûp nôk hei khana 
khōpui kalena mi 300 kakhea anleithat nôk hei. Tâk-kha annei chu heite 
chompek mak hei. 

16Ramṭhen heia aka-om Jehudi he’m le’ntûp heia anbinga le’nhrungsōt hei. 
Anmani ka-en kada mi 75,000 anleithat hei. Tâk-kha neinâk chu chom mak hei. 

17Hivahi Adar, Diva thla ni 13 tluk ning kae. Ajîng kania, 14 ning khan chu mi 
inthatna om mak jo, anmani’n inpâkna revei kani anmanchang jo. 

18Achang ravâng Susa a aka-om Jehudi he’n ni 15 tluk ning kha châmhngatna kani 
anleimanchang, ajârchu an-inrepuihei kha ni 13 leh 14 ning anleithat heia khana 
ni 15 ning khan inhnga heia kae. 

19Hiva jâra hin khō tetea aka-om Jehudi he’n Adar, Diva thla a ni 14 tluk ning hi, 
inpâkna, sâklôm tlona leh inkhat leh inkhat thlai kutchoi inpekna kania annit jo. 

Purim Revei 
20Mordecai in omchen kasōk hei hi aleimanzet hei khana Persia Rengram 
pumpuia akahla leh akahnaia Jehudihei seng hnenga chithi aleimanrôn hei, 

21akum rakip a Adar, Diva thla a ni 13 leh ni 14 tluk ning hei hi châmhngatna kania 
anhmangna sik a amanthei hei. 

22Hiva kanihei hi Jehudi he’n an-inrepui heia inphut anbinga an-inhûkna kha 
kae; hiva thla hi lung dongna leh khōdeng theina kha inpâkna leh ningṭhatna 
ahong changna pha kha kae. Hiva kanihei hi revei leh sâk leh in tlona hmangna 
sik a amanthei hei, khat leh khat khana sarahei hnenga sâk thei kutchoi inpekna 
sik a mihei kha amanthei hei. 

23Khang’khan Jehudi he’n Mordecai mansena kha anleijui, khana khava nitna 
kha akumtina sedân hongkachang jo. 

24Jehudihei suk manhmangna kani manhretna sik Agag sōn leh pâr khana 
Jehudihei inrepui, Hammedatha sapa Haman khan tla sânna (“purim” um anti) 
aleinei jo; ama khan anmani kha suk manram sik a aleimantluk a kae. 

25Tâk-kha Esther in rengpa hneng leikase, khana rengpa’n a’nzet ṭongpek inkhat 
aleimasō khava dungjuia Jehudihei sik a Haman mantlukna vângsetna kha abing 
chunga leikatlung jo, ama leh asapahei kha mi makheina ber a khan anleimakhei 
hlon jo hei. 

26Khava jâra khava châmhngatna kanihei kha Purim anti hei. Mordecai chithi 
jâra leh anchunga aleikasōk ṭōn jâra, 

27Jehudi he’n anmani sik leh antu-ansahei khana Jehudi ahong kachang sik tu 
inkhat sik a, akumtina hiva kani 2 hei hi Mordecai mantheina dungjuia injônjet 
a nit sik hei kae. 

28Ramṭhen rakip leh khōpui rakip a aka-om Jehudi innkō rakip in akahong sik 
pha rakip a Purim kanihei hi antamandonsōt nger sik kae tia ṭong mathlâkna 
annei jo. 

29Khava sōa Abihail sanu Rengnu Esther in, Mordecai leh inṭhōia, Purim 
chungchânga Mordecai talei mazet ahma kakei chithi chunga khan amanu pui 
katluk ratha neina kha akatat a chithi inkhat aleimazetsa. 

30Chithi kha Jehudi pumpui hei hneng anleitira kae, khana chithi pheng kha 
Persia Rengram shunga aka-om ramṭhen 127 a anleitir. Khava khan Jehudihei 
kha mōngna leh inhukna sik vâng amanrôn hei 

31khana anmani’n ṭajai suina pha leh buhngōina dân anta leisyem kapōa anmani 
leh antu-ansa he’n aphahrep a Purim kanihei hi anhmangna sik a amanthei hei. 
Hivahi Mordecai leh Rengnu Esther an-inhnia anṭong pekna kha kae. 

32Purim chunga manhnetna Esther ṭongpek-hei kha a’nze lekha chunga inzet a 
kae. 

Esther 10 

Xerxes leh Mordecai Lenna 
1Rn Xerxes khan arengram shunga tuipui panga aka-om leh alaiṭim intonga 
mipuihei kha rumhrât tak a ṭōn mantlona aleinei hei. 

2Ṭōn kalen leh ṭōn-inlak aleitlo rakip, khana Mordecai kha heikhong mo 
ṭōnhmun kalena aleimanke tihei hi Media leh Persia renghei lekharabu 
anleimazet a kae. 

3Jehudi Mordecai kha Reng Xerxes bântak a akalen 2 changna kae. Ama kha a-
Jehudi changpui he’n ankaja, khana anmadua kae. Ama’n amihei ṭhatna sik a 
khana ansōn anpârhei inhukna sik a ṭōn aleitloa kae. 

Job 

Job 1 

Seitan in Job A-enmansin 
1Ram a Pathen inmuk leh ahnenga taksenthei kachang, pase arahming Job inti 
inkhat leika-om. Ama kha mikaṭha kae, akaṭhamak tlomakna sik insing theitak a 
leika-om. 

2Ama’n sapa 7 leh sanu 3 anei hei, 

3khana kemōng 7,000, sharîngsei 3,000, sehratche 1,000, shakōrtung 500 anei 
hei. Ama’n sōk hingja aneisa hei khana nisō intonga akaneipen leikachang. 

4Job sapa he’n sâktlâng abân bâna anleitlo khana khan alak sōpui rakip kahong 
ri hei khana ansernu 3 hei kha anbek ṭhak hei. 

5Revei kahnunga jîngkâr kataia, Job hmatak a kathōia asahei mantheng sōtna sik 
a inthoina tōkna anei ria kae. Ama’n hivahi atlo ṭhak ajârchu asahei kâra inkhat 
in manhret theiloa Pathen hnōisena atloa leikaset-thei tia amandona kae. 

6Marvân ngeva he’n RŌNGPU hnenga anhong inlârna sik kani kha ahong tlung jo 
pha, Seitan um ankâra le’nveisa a kae. 

7RŌNGPU’n ahnenga ader, “Heiralam mo nalatlo?” Seitan in amasôn, “Kei hinting 
sonting kalônle eng, raleichung hmuntina kase lele eng.” 

8 RŌNGPU’n ader, “Kasōkpa Job kha namanhret mo? Raleichunga ama kapō 
taksenthei kachang, akaṭha mi inkhatbek um om mak. Ama’n kei akamuk eng 
khana akadik mak inkhatbek tlomakna sik ama insing theitak a ka-om.” 

9Seitan in amasôn, “Nanga inphut heikhat achen mak inchu akamuk sik che mo? 

10Nang in ama leh a-innshunghei khana anei rakip nahrung hei. Atlona rakip a 
vâng napek, khana aranhei ram shung sipna sik katluk a napek jo. 

11Tâk-kha nang in ama tanei heirakip hi nalosōt pek inchu, nahmai kungtak a 
ahâksêr sik chea kae!” 

12 RŌNGPU’n Seitan hneng, “Kaṭha jo, ama tanei rakip nang ratha neina thōia ka-
om jo, tâk-kha Job chu natôn mak sik kae do,” ati. Khava sōa Seitan kha kasesōt 
jo. 

Job Sahei leh Anei Ahao Inhmangna 
13Ni khat chu Job sahe’n an-upapen inna revei antlo laitak, 

14Job hnenga ṭongkarôn mi inkhat hong katlâna kae. Ama’n ati, “Keini’n 
sehratche vânga hlei kankhōia ka-om ung, shakōrtung he’n kanhnenga 
ramhânga phi ansâk a ka-om hei. 

15Sōkphutrōia Sabea mihe’n anhei buhlu unga ranhei ankhenga anmarûk jo hei. 
Kei tei loa nasōk rakip anthatpet jo hei. Nahnenga thangkakōi sik a kei rōk hi 
ahei katlânsōt eng kae.” 

16Aṭong hri kha achaimak hma, asōk hlop inkhat kahonga ahei hri nôk, “Maṭek 
jōngkatla a kemōng leh ankakhemhei ankhenga athatpet jo hei. Kei rōk hi 
ṭongkarôn sik a ahei katlânsōt eng kae.” 

17Aṭong hri kha achaimak hma, sōk hlop inkhat um kahonga ahei hri nôk, 
“Chaldea rup 3 he’n anbuhlu unga sharîngsei hei kha anṭhōi jo hei, khana kei tei 
loa nasōk-hei kha ankhenga anthatpet jo hei. Kei rōk hi ṭongkarôn sik a ahei 
katlânsōt eng kae.” 

18Aṭong hri kha achaimak hma, sōk hlop inkhat kahonga ahei hri nôk, “Nasapa 
upapa inna nasahei sâktlâng antloa ka-om hei, 

19khava pha nêrdiram a inphut thlipui hong kahrâng inhlut a inn kha asêm 
maphûr a anmani ankhenga kathi jo hei. Nahnenga thangkakōi sik a kei rōk ahei 
katlânsōt eng kae.” 

20Khava sōa Job kha kangirsōt a inreng reia apōnsi akeihler. Alu avo mankek a 
raleia ahmai amakhup a katlua ka-om jo. 

21Ama’n ahri, “Kei karōksaia hong inte eng, karōksaia kathi sik eng. RŌNGPU’n 
apek eng, khana tûn alosōt jo. Ama rahming kha manpâk a om rasoh!” 

22Omchen rakip aleisōk jo’num, Job in Pathen kha mô apek a setna leitlo mak a 
kae. 

Job 2 

Seitan in Job A-enmansin nôk 
1Marvân ngeva he’n RŌNGPU hmaikunga anhong nôkna sik kani ahong tlung jo 
pha, Seitan um ankâra le’nvei. 

2RŌNGPU’n ahnenga ader, “Nang khon mo avakase che?” Seitan in amasôn, “Kei 
hinting sonting kalônle eng, raleichung hmuntina kalôn lele eng.” 

3 RŌNGPU’n ader, “Kasōk, Job kha namanhret mo? Raleichunga ama kapō 
taksenthei leh akaṭha inkhatbek om mak. Ama’n kei akamuk eng khana akadik 
mak tlomakna sik a insing theitak a ka-om.” 

4Seitan in amasôn, “Mi inkhat in kahringa omtheina sik a heirakip amasōtor sik. 

5Tâk-kha tûnchu nang in ataksa namantôn inchu ama’n nahmai kunga ahâksêr 
sik chea kae.” 

6Khava jâra RŌNGPU’n Seitan hneng ahri, “Kaṭha jo, ama kha nakut chunga kapek 
jo che, tâk-kha thatchu nathat mak sik kae.” 

7Hivasōa Seitan khan RŌNGPU hmaikunga inphut kasesōt jo, khana Job taksa 
pumpuia khōihli nat heikasōk jo. 

8Job in akabōk anhlonna khan kasea behar aloa anat akahōttan heia kae. 

9Anuhmei in ahnenga ahri, “Tûn kapha’m taksenthei lakachang ṭhak che, 
changmak che mo? Heisik a mo Pathen kha nahâksêr mak khana akathi mak 
che?” 

10Job in amasôn, “Nang in akae makjen nahri! Pathen in akaṭha hei kha apek me 
pha, inpâk a nirahlâng. Ama’n inrengna ahei tir pha, heisik a mo a’nphin sik me?” 
Job in inrengna heijalai aleide inum Pathen dōina ṭong heite leihri mak. 

Job Ṭhōnhei Hongna 
11Job ṭhōn 3 hei kha Teman khōpuia inphut Eliphaz, Shuah ram a inphut Bildad, 
khana Naamah ram a inphut Zophar hei hi kae. Job in khangtuk hrep a khōdeng 
athei jo kha anthei pha, anmani khan ahnenga vasea lungmōng thlâk sik a intluk 
jo hei. 

12Anmani’n kahlajap a Job kha anheihmu, tâk ahme kha manhret tor mak jo hei. 
Anhei manhret pha, anmani ṭajai ansuia kaṭap jo hei, inrim heia anpōnsi 
ankeihler hei khana thli chunga leh anlu chunga vaiphin ankathek thlōna kae. 

13Khava sōa ama leh raleia sûn 7 leh jân 7 ṭong heite hriloa le’n ong hei, ajârchu 
ama kha heituk a a’nreng jo mo ti kha anmani’n anhmua kae. 

Job 3 

Pathen Hnenga Job Inphin 
1Achaina, sip antina kha Job in aheisuk khōia, ama intetna kani kha alei hâksêr 
jo. 

Job 
2-3Eh Pathen, kei intetna kani kha hâksêr roh; kei anivon manphutna jân kha 
hâksêr roh. 

4Pathen, khava kani kha inthimna manchang roh. Khava kanikhō kha avea 
mandonsōt changmak jo rasoh; avea vâr in sat nôk hêrmak jo rasoh. 

5Inrimna leh a’nthimpak kania syem jo roh: sumphai vâng makhu inna kani 
mansat mak jo roh. 

6Kum a inphut khava jân kha losōt roh. khana avea teina invei hêrmak jo rasoh; 

7akarōksai leh inpâkna kase jân manchang roh. 

8Hmitphedôi kachoi he’n khava ning kha anhâkserna sik hripek hei roh, khava 
Leviathan khâmna inhret hei hnenga khan. 

9Jîngkâr vârpa ârsi kha manvâr mak roh; khava jân a jîngkâr hmuna sik a 
inhōrna man om mak roh. 

10Khava jân kha kei matetna achang jâra, khōdeng theina leh inrimna shunga 
anikeisōt eng jâra, hâksêr roh. 

11Kanu nairabu shunga kalei thi’nchu, achangmak leh ka’ntet lim leh kalei 
thi’nchu tia kamadu. 

12Heisik a mo kanu’n amarkhup chunga apom eng? heijâra mo anetui vâng 
aleivei eng? 

13Khava lai khan kalei thi’nchu, tunhin inhnga sik jo eng, 

14tenlaia reng-innpui avea akasak hei leh vaikarônhei kapōa kajea ka-om sik jo 
eng. 

15Khava sōa an-innhei kha sana dangka kasip a akada hei rengsahei kapōa kaje 
sik eng, 

16khana ala’ntet mak naidông kapōa kaje sik jo eng. 

17Thlân shunga mikaṭhamak-hei kha anṭhatmak tlona kha kabâng hei, ṭōn katloa 
akachâm hei khan achaina châm inhngatna kha annei. 

18Kurkhum mihei kapha’m mōngna anhmu, kare inrek leh rahe kase ṭongpekna 
inphut masō kachang hei. 

19Khana khan mi rakip, mi inthang leh mi inthangmak ka-om hei, khana sōk he’m 
achaina chu masō kachang hei. 

20Heisik a mo mihei hi khōdeng katheitak a khanga namanhring hei? Malung 
inreng hei kha heisik a mo vâr napek ri hei? 

21Anmani’n thina sik a anhngâk a kae, tâk-kha khavakha hongdek mak; anmani’n 
nei leh hao kanek a thina anmadu jôk a kae. 

22Anthia anvûm mak hei kârseng anmani hōithei mak hei. 

23Pathen in hnunga anhringkhō sik kha athup a ada, khana anhlam rakip akhâr 
pek heia kae. 

24Thlai sâk sik kanek a, ṭajai kasui jo khana ka’nkōina hi bâng tor mak jo eng. 

25Ke’n kaṭit leh ka’nrimna rakip heikasōk jo hei. 

26Kei mōngna neimak eng, châmhngatna om mak, ka’nrengna hi a’nchai tik om 
mak. 

Job 4 

Ahma Inkei Inbektōna 

(4.1—14.22) 
Eliphaz 

1-2Job, ke’n ṭong kahri ine nahōt sik mo? sip katia om tor mak jo eng. 

3Nang in mi katamtak namanthei hei kut kadôp naman-ngar pek hei. 

4Mi inkhat a-inpai inthlûk a atlâksam a, ale hêr jo pha, naṭong khan angir torna 
sik mathokna apek. 

5Tûnchu khōdengthei sik hi nang chen hong kae jo, adena sik hlam kha ahrije 
manhret lotak kachang jo che. 

6Nang in Pathen nakamuk, nahringkhō masetna om mak; khava jâra intaksenna 
leh inhōrna nanei sik. 

7Tûn omchen kasōksa hei kha mandon roh. Mikadik inkhat in khōdeng theina 
aratō omchen inkhat lim hrisōt roh. 

8Mihe’n hlei kaṭhamak anthlō leh malung kadikmak hmuchi kavor kahmu hei; 
tûnchu khahei khan malung kadikmak leh ṭhatmak kha anlōk a kae. 

9Thlipui khōpui kapōa Pathen in ahnuknat a asukmanram hei. 

10Malung kadikmak hei khan shabakkai kapōa ka-ông heia inhrung hei, tâk-kha 
Pathen in amandai hnger hei khana anha asuk mathlek pek hei. 

11That sik leh sâk sik heite kahmu mak shabakkaihei kapōa anmani kathihei, 
khana ansahei ankhenga inchek hei. 

12Vōi khat kadai nenga ṭong hong katlung, adai rei jâra kaṭha leithei mak eng. 

13Jâna rahmangset kapōa amanje theimak. 

14Kei innok enga inthing eng; kataksa akhenga ṭitna’n innok jo eng. 

15Thli kadaijen in kahmaia ahei sêm, khana kaṭi enga kasam hongkangir hei. 

16Khana khan heimo inkhat akangir kahmu; ke’n inlaktak a ka-en, tâk heimo ti 
hri tor mak eng. Khava pha adai hngerna shunga rasa inkhat kathei: 

17“Pathen hmit-hmua mi inkhat in akadiktor, achangmak leh akasyempa 
hmaikunga a’ntheng tu mo aka-om sik? 

18Pathen in marvâna asōk-hei taksen mak hei; ama’n angevahei kapha’m 
anṭhena ahmua kae. 

19Ama’n matlak a ansyem mi hi, phulep kapōa mannōi thei vaiphina ansyem 
neinâk hi ataksentor sik tia namandon mo? 

20Tu mo inkhat hi jîngkâra kahringa ka-om thei, tâk khōhlei atlung mak hma 
kathi theia kae. 

21Anei rakip kha inlosōt jo; ama kathi jo, khava katlunga’m singna chu pui 
tlukmak a kae.” 

Job 5 

1Job, mi bek hei roh. Tu mo inkhat in amasôn che mo enroh. Nabêrthei marvân 
ngeva tu mo aka-om? 

2Nang in nanphena leh thinathei katlunga nachâmna kha mandonna kase, 
mikamo ṭōn kachang sik. 

3Mikamohei inhukna kajong kahmu hei, tâk-kha an-ina manhret manloa 
hâksêrna kapek hei. 

4Ansahei kha ahei tik a’m inhukna nei tor mak hei; ṭong tanna shunga anmani 
hukna sik a akangir mi om mak hei. 

5Von kaṭâm he’n mikamohei hmuchi ansâk sik, rahling kâra akahmông kara 
kapha’m, tui kahre he’n anei ahao chunga anthang kase sik. 

6Akaṭhamak inti hi raleia hmông mak, khana khōdengthei hi raleia inphut ahong 
kakek changdek mak. 

7Changphung mak! Mihring he’n anbibinga anta heirônsōt kae, hmeia inphut 
hmeidi ahei jōngsōt kapō kha kae. 

8Kei hin nang kaleichang inchu, Pathen hneng kaleihnget a ahnenga kaṭong hi 
kahrisōt sik jo. 

9Ama’n ṭōn kalen atlo hei kha eini’n manhret tor mak me, khana ama ṭōn inlak-
hei kha bângtik om mak. 

10Raleichunga ama’n khō amansûr, hleiheia tui amanlōng. 

11Ôk, a’nsinsak hei indom inshâng kha Pathen kae khana ṭajai kasui hei inpâkna 
kape kha ama kae. 

12-13Lungthim kaṭhamak-hei ṭōnmantluk asuk malet pek hei, mikasinghei kha 
anṭōn mantluk kalena khan aman-ôk hei, anṭōntlo kha hnemna kase amanchang 
pek hei; 

14sûnṭim laitak um inthimna kapōa inhmak hei. 

15Tâk-kha Pathen in sarahei kha thina inphut ahuk hei; sâk kaneimak hei kha 
suk manrimna inphut ahuk hei. 

16Sarahei hneng inhōrna apek hei, mikaṭhamak-hei kha amandai hnger hei. 

17Pathen in amandik mi kha amahâm kaṭha! Ama’n arasei che pha, theikada mak 
roh. 

18Pathen in amantônna bihei kha akatōm hei; ama kut in amantôn, khana ama 
kut in amandam. 

19Apha-pha a inhmangna inphut ahuk sik che; 

20ṭâmpui asōk pha, ama’n amanhring sik che, re shunga thina inphut ahuk sik 
che. 

21Malei kasei heia inphut, Pathen in ahuk sik che; insuksetna ahong pha ahuk sik 
che. 

22Nang in inhângna leh vonṭâm chunga khan namanui sik khana ramshahei 
ṭitmak jo hei tin. 

23Nahlei khōina khan hlung om mak ning, ramsha he’n abuhlu hêrmak hei tin. 

24Khava sōa napōn-inna kamōnga ka-om sik jo che; nakemōnghei kha na-en hei 
pha, inhrungtak a anka-om kha nahmu sik hei. 

25Ramhânga phidông kakek kapōa nasa katamtak nanei sik hei. 

26A-ât pha katlunga akahmin sabor kapōa, nang hi kum katamtak kahring sik 
che. 

27Job, hivahi phat kasôttak kanjōng sō leh kanta manhret kae. Hivahi akadik kae, 
khava jâra tûnchu hnōm roh. 

Job 6 

Job 
1-2Kakhōdengthei leh ka’nrengna hei hi akahrik tena vânga nite’nchu, 

3Tui-ôngpuia nêrdi kanek a kahrik jôk sik hei, khava jâra hme ṭonga kaṭongna 
hin nangnihei inlak sakna changmak rasoh. 

4Chunghnung Pathen in thepui hei vânga akadôt jo eng, khana anthetûr in 
kataksa ajosō jo. Pathen in ṭit-inpirna hei kha kei dōina aman-gôr jo hei. 

5Shakōrtung in phi asâk pha amalung kahōi, sehrat in sapôt asâk pha sip ati. 

6Tâk-kha akatui mak, chi inthlâk lo thlai kha tu’n mo asâk tor sik? Ârtui ada 
kabanga khan heimo atuina aka-om? 

7Khava kapō thlai kha sâk hnōm mak eng, khana kathlâi sâk rakip in amannat 
eng. 

8Kangekna kha heisa mo Pathen in apek mak sik eng? Kaderna kha heisa mo 
amasôn mak sik eng? 

9Ama’n amandon masadek a athat eng inchu inhret mak jo! 

10Ama’n khanga atlo sik tia kalei manhret inchu, inpâk a inthok sik eng, kanat 
kha akhôk hêr inum heite changmak. Pathen hi a’ntheng kae tia kamanhret; 
Aṭongpek eng rakip ke’n makhe mak eng. 

11Kahring sôtna sik a heiratha mo ke’n kanei? Inhōrna kaneimak jo pha heisik a 
mo alakahring sôt sik eng? 

12Kei hlunga ansyem eng mo? Kataksa hi sum-êng thir mo kae? 

13Kabinga inhuksōtna sik, karatha katlang jo; inthōpuina sik a kahnget sik hmun 
inkhatbek om mak jo. 

14Hiva kapō inrenglaia hin taksenthei ṭhōn karangei hei, ke’n Pathen kha 
kadahlona khana kadahlon mak inum. 

15Tâk-kha kaṭhōn nangni’nchu kavadung lōng kapōa nanhōn eng, khōsûr mak 
pha akachâr kapōhrep a. 

16Tuikông kha kavur leh vurha in akhâr jo hei, 

17tâk-kha akalum in amanjor manhmang ri hei, khana tuikông ashung kha karōk 
a kachâra ka-om. 

18Nêrdi ramhânga invei katlo he’n tui anjonga inhmangna annei ri; Nêrdiram a 
kalôn-invai heia kathihei. 

19Sheba leh Temah inphut invei katlo he’n tui anjong, 

20tâk-kha akachâr kavadung panga an-inhōrna kha inchai jo. 

21Nangni hi, kei hnenga chu khava kavadung kapō chei kae. Nangni’n kavângset 
hi nanhmu khana kaṭi cheia kahnungting intet chei. 

22Kutchoi apek ruh tia kader chei mo, achangmak leh kei kahlanga mi inkhat 
hneng sêrmarûk pek ruh kati chei mo, 

23achangmak leh ka’nrepui leh mi-êng kase ṭhahrep heia inphut ahuk ruh tia 
kader chei mo? 

24Kaṭha jo, amanthei ruh; kaṭhena hei kha ahri pek ruh. Ke’n kadai hngera rangei 
chei rong. 

25Malung intheng ṭonghri khan, mi asur tor, tâk-kha nangni chu hnemna kase 
ṭong nanhria kae. 

26Kei ṭonghri hi heite kaemak thlihrâng kapōa nanmandon; khan chu heisa mo 
inhōrna kase kaṭong hri kha nantamasôn eng? 

27Nangni’n nu leh pa kase sōk inkhat nanchenna sik jâra vâng-enna nannei 
khana nanṭhōn marit heia inphut haona leh neina nanjong. 

28Kahmaia a-en ruh. Kei kamalei seimak ning. 

29Ṭong katamtak katluk a nanhri jo. Akadik mak hrina kha bâng jo ruh. Amaset 
mak ruh. Kei akadik a ka-om eng. 

30Tâk-kha nangni’n kei hi malei kaseia nanmandon eng, akadik mak a inphut 
akadik hri tor mak ning tia nanmandon eng. 

Job 7 

1Mihring hringkhō hichu rumhrat a ṭōn mantlo remihei kapō kae? taksa ṭōn 
rahnak a akatlo hringkhō kapō kae, 

2sōk he’n daihlim antarangei kapō kha kae; ṭōnkatlo he’n anṭōn tloman 
antahngâk kapō kha kae. 

3Thla khat sō leh thla khat kahringna sik a ajâr heite neimak eng. jân khat sō leh 
jân khat in inrengna amannei eng. 

4Ke’n akaje sik a ka-inthlōng pha, pha khachu kase injôn ri; Ke’n jân kathang 
inngui eng khana jîngkâr kahngâk hla. 

5Kataksa hi rahlung kasip sō; apâtna bi’n akatōm sō; a’nthlingna khana inphut 
ahnai heikasōk a kae. 

6Kahringkhō hi inhōrna kasea kathleng jo, pōn kakhông hei khothleng kanek a 
inrangdet a kathleng. 

7Eh Pathen, kahringkhō hi kaphuk sân inkhat rōk kae ti hi mandon roh; kei hōina 
kha katlangsō jo. 

8Tûnhin nahmu eng, tâk-kha vōi khat ahmu hêrmak jo tin che. Nang in nani jong 
inum kei chu leiom mak jo ning. 

9-10Sumphai jâmsōa aka-om mak jo kapōa, mihring hi kathia hong inle hêrmak; 
anmani inhret rakip he’n anmahngi ri hei. 

11Changmak! Kei sip titor mak ning! Kei kahnuk kana jo khana kathisen kake jo. 
Ṭong kahri sik jo. 

12Heisik a mo kei hi hrungna thōia nada eng? Kei hi tuipui khōhri inkhat a 
namandon eng mo? 

13Kei inthlong enga châm inhngatna sik a kajong: kanat damna sik a kajong. 

14Tâk-kha nang in, karahmang heia ṭitna napek eng; hmangtalâr leh rahmang 
setna nahei tir hei 

15hiva inrengna taksa om sik kanek a, amak hma kei in-ôk hlon hnōm eng. 

16Ka’nhōrna kamasō jo! Kei akahring hi kachâm jo eng. Kabinga adahlon jo ruh. 
Kahringkhō hi hnemna kase jo kae. 

17Mihringhei hi heisik a mo kakhôktak a lum nalo hei? Anmani tlona heia heisik 
a mo namalung namanhlut pek hei? 

18Nang in jîngkâr katai na-en ṭhak hei, hmitkhap kataia na-enmansin hei. 

19Kamachitui madena sik bek a, pha bongkhat lim chu amasō mak tin che mo? 

20Kei ani kakhumpa, kasetna’n nang amantôn jo che mo? Heisik a mo kei hi 
inrepui inkhat a naman chang eng? Kei hi naphur rôn kahriktak akachang jo eng 
mo? 

21Kasetna hi narangei mandam tor hêrmak eng mo? Kalei tloṭhena kha narangei 
mandam tor hêrmak eng mo? Kei inranga kathlân khura ka-om sik jo eng, khana 
nang in nahei jong eng pha chu kei leiom mak jo ning. 

Job 8 

Bildad 
1-2Thli kapō naṭong hri kha nachai jo mo? 

3Pathen in akadik kha maher phungmak; akadik tlo sik kha tlo loa omphung 
mak. 

4Nasa he’n Pathen kadōia setna anleitlo sik, khava jâra ama’n anrahōi hrep a 
karâkna apek hei. 

5Tâk-kha tûnchu inhe inna Chunghnung Pathen hneng inder roh; 

6nang in ṭhenakase leh malung intheng nachang inchu Pathen kahong sik khana 
a’nthōpui sik che, khana nang manpâk manna na-innshung kha asyem male pek 
sik che. 

7Pathen in apek nôk sik che kha leh nitekâk a naran inhmanghei kha heite 
changmak ninga kae. 

8Tenlaia mihring singna kha vōi khat lim en kaṭha roh; nipu-nipa he’n ale’nchu 
hei akadik kha mandon roh. 

9Nihringkhō hi kabong, eini’n heite manhret mak me; raleichunga rahle kapōa 
eini’m kathleng ri me. 

10Tâk-kha tenlaia mikasing he’n manthei hei che rasoh; anmani’n heimo antahri 
sik kha rangei roh. 

11“Tui om makna pengkung hei kektor mak; khahei kha ralei indap makna 
inhmu mak hei. 

12Tui achâr jo’nchu, ahma inkeia khahei kha, tuktanna hmang sik anlasintek jâra 
invōi bât hei. 

13Pathen inhret mak hei kha khava peng kapō hei kae; vōi khat Pathen anmahngi 
jo’nchu an-inhōrna kha katlangsō jo. 

14Anmani’n maimôm chângpet kha antaksen. 

15Chângpet a khan anva in-ngai inchu khava khan asur manhnet sik hei mo? 
Anmani’n pat hruia anva matu’n chu khava khan amanngir tor sik hei mo?” 

16Mikaṭhamak-hei khachu kanisat a phi kapōa heikasōksōt hei, rahōn shung 
akhenga akasiptak phi kapō hei kha kae. 

17Anmani rajung chu hlung kâra anṭhō khana hlung kalen rakip a ansur manhnet 
heia kae. 

18Tâk-kha khava sōa anphoisōt jo hei– khana khan leika-om hei ti kha tûte’n 
manhret mak hei. 

19Kadik, mikaṭhamak-hei hōina chu khava kapō kha kae; mihlop kahong heia 
anhmun kha anhlō pek heia kae. 

20Tâk-kha Pathen ṭong kajuihei khachu ahei tik a masō mak hei ning, achangmak 
leh ama’n mikaṭhamak kha inthōpui mak hei ning. 

21Ama’n nang alamannui chea inpâk a alaman-ông sik che, 

22tâk-kha nang kahōt hei chunga khan chu hmaimôkna amannei sik hei, khana 
mikaṭhamak-hei inn kha lakaram sik heia kae. 

Job 9 

Job 
1-2Kadik, khahei rakip kha hma khan kalei thei jo hei. Tâk-kha heikhong mo mi 
inkhat in Pathen inherpuina kha ator thei sik? 

3Heikhonga mo mi inkhat in ama kha amakhe tor sik? Ama’n ṭong lishing khat 
ader tor khavakha tûte’n masôn tor mak ning. 

4Pathen chu hingtuk hrep kasing khana aratha kahrat, tûte’n ama dōina ngir tor 
mak ning. 

5Ṭong mantheina neiloa chingbung athonsōt hei, ahnuknat a asuk manhmang 
hei. 

6Pathen in lingnu ajōngtir khana ralei amannok; Ama’n ralei inngamna kacho 
kha akanok heia kae. 

7Ama’n kani ahong sōk sik a inphut akhâmtor, khana jân a ârsihei anvâr sik kha 
akhâmtor hei. 

8Marvân pheng hei mazerna sik a tûte’n Pathen kha inthōpui mak khana tuipui 
shunga khōhri kha tûte’n akhōn chōn rachi mak. 

9Pathen in bōirōk a ârsi rup-hei amakhei hei - Si-karup hei, Orion, Pleiad khana 
thlang tinga ârsihei. 

10Ama’n ṭōn kalen tatak atlo hei hi eini’n manhret tor mak me, aṭōn inlak tlohei 
hi abângna om mak a kae. 

11Kahnenga Pathen kalônle, tâk ke’n hmutor mak eng. 

12Ama’n amadu kha alo, tûte’n khâmtor mak, “Heimo natlo?” tia tûte’n der 
ngammak. 

13Pathen hnuknat chu ka-om ṭhak. Ama inrepuihei kha asuk manhmang hei 
Rahab inthōpui, tuipui khōhri, ama inrepuihei kha. 

14Khava jâra Pathen masônna sik ṭong heikhong mo kanei tor sik? 

15Kei hi ṭhena kaneimak kachang inum, kei tatlo tor khachu kaṭong katan Pathen 
hnenga khan, alungsetna sik eng akader hrep kha kae. 

16Khava katlunga khan ṭong amanhri eng inchu, kaṭong hri kha arangei pek sik 
eng tia ke’n taksen tor mak eng. 

17Ajâr heite omloa ama’n thlipui ajōng tira kei amansuk eng khana amanhnur 
enga kae. 

18Ama’n kaphuk amansân mak; kahringkhō hi akahōi mak in amansip pek eng. 

19Rumhratna kahmang sik mo? Pathen chunga rathahrat kahmang sik mo? 
Karôt a kaṭhōi sik mo? Tu’n mo ama amanhong tor sik? 

20Kei taksenthei ṭhenakase eng kae, tâk-kha kabeisō chu ṭhena ahrisōt, khana 
kahri seng hin kabinga maset a’npek eng ka-ang. 

21-22Kei ṭhenakase eng kae, tâk heite’m donmak jo eng. kei hring hnōm mak jo 
eng; Heite rōi om mak jo; ṭhenakase achanga akaṭhe achanga, Pathen in asuk 
manhmang sik me. 

23Ṭhenakase khan manhret manloa athi’nchu, Pathen in amanui. 

24Pathen in mikaṭhamak-hei hneng raleichung hi apek. Ama’n ṭongkatanhei seng 
anhmit amanchô pek hei. Khana Pathen in khavakha atlo achangmak achang 
inchu tu’n hmen atlo jo? 

25Kei kanikhō hei hi inranga kathleng, ni khatbek um akaṭha om mak. 

26Kahringkhō hi rakōng kavirpen kapōa inranga kathleng Marhmu in thepa 
chunga ajōng inkho kapōa inrang. 

27-28Nat dehla mahngina sik kareia kamanui jut ravâng, ka-inrengna hei seng kha 
he’nle nôk heia anmaṭhit eng; Pathen in kei hi akaṭhe inkhat a alo eng ti hi 
kamanhret. 

29Kei hi akaṭhe akachang jo eng khan-e heisik a mo anla’nrim sik eng? 

30Kasetna hei hi Sâbon in sôp mantheng tor mak jo ning. 

31Akabōk khur kōk a Pathen in ahlon mathlâk eng, kapōnsi hei kapha’num 
ani’nzak pui jo eng. 

32Pathen hi mihring aleichang inchu, ke’n kalei masôn tor sik; kan-in nâkna ṭong 
tanna sik a karôt a leikase thei sik ung. 

33Tâk-kha kankâra kut heikathōn sik tûte om mak; Pathen leh kei ṭong katan sik 
tûte om mak a kae. 

34Pathen, karâkna napek eng hi bâng roh! naman pirna eng kha bâng jo roh! 

35Kei ṭimak eng. Kei lakaṭong sik eng, ajârchu ke’n kalungri hi kamanhret. 

Job 10 

1Kei kahring sik hi kadet-hla jo. Kathangkōi kakhôk hi rangei roh. 

2Pathen, masetna apek mak roh. Amanthei roh! Kei dōina ṭong kha heimo kae? 

3Nang in hingtuk hrep a akakhôk che hi akadik nâk mo? Nangkhet kutsyem 
nadonmak hi akadik nâk mo? Khava sōa mikaṭhamak-hei ṭōn mantlukna chunga 
namanui hi akadik tâk mo? 

4Keini ṭōntlohei hi nahmu mo? 

5Nang hringkhō kha keini kapōa akabong mo? 

6Khan chu heisik a mo kasetna rakip najōngsōt hei, khana kaṭhena rakip 
najōngsui hei? 

7Kei kaṭhena om mak ti, leh tûte’num nanga inphut anikasen tor sik om mak ti 
hi namanhret. 

8Nakut he’n kalim leh kachâng nasyem eng, khana tûnchu khava kut khet hei 
khan ansuk manhmang jo eng. 

9Matlak a inphut nasyem eng ti hi mandonsōt roh; vaiphina kahnur rabun male 
sik a mo namandon eng? 

10Kei aninei torna sik a kapa chunga ratha naleipek; kanu nairabu shunga nahei 
manlen eng. 

11Nang in kataksa hi karu leh karatha hrui vânga naleisyem eng, khana karu hei 
kha taksa ravōi leh, vun vânga namakhu pek eng. 

12Nang in hringna leh lungsetna injônjet kha napek eng, nalum lona khan kei 
kahringa ada eng. 

13Tâk-kha tûnchu khava pha shung senga khan kei inhmangna sik marûk a ṭōn 
naleimantluk ti hi kamanhret jo. 

14Nang in narangei mandam tor makna sik enga, ke’n setna katlo khâk sik mo tia 
na-enravet eng. 

15Ke’n kaset lim bât leh nanga inphut inrimna kachenbât ri, tâk-kha ke’n akadik 
katlo pha leh chu manpâkna chentet mak eng. Kei hi inreng jo eng khana 
inzakna’n amakhu jo eng. 

16Ke’n chung sōkna heikhat kavanei inchu, shabakkai kapōa nahnong ri eng; kei 
suksetna sik a ṭōn-inlak kapha natlosōt heia kae. 

17Pha rakip a kei dōina sâkhi nada hei; kei chunga nahnuk natna kha hong 
inhnak chet-chet; pha rakip a avea athera buhluna sik namantluk ri. 

18Pathen, heisik a mo nalei mantet eng? Tûte’n anhmumak lai eng aleikathi sik 
eng kae. 

19Nairabua inphut thlânkhur jōn sik kha kaleiom hêrmak inchu leikaṭha chet sik. 

20Kahringkhō hi a’nchai kapō jo changmak a mo? Kabinga adahlon jo roh! Kapha 
alaka-om hi kahōia hmang jo rong. 

21Kei inranga kase sik jo eng khana he’nle nôk mak jo ning, khava ram inthim leh 
inrengna hmun a khan kase sik jo eng, 

22khava inthimna, rahle leh inhmakna hmun a khan, khava vâr kapha’m 
a’nthimna hmun a khan. 

Job 11 

Zophar 
1-2Hiva ṭong kanimak hei seng hi tûte’n masôn mak hei ning mo? Ṭong katamtak 
hrina hin amandik sik che mo? 

3Job, keini’n amasôntor mak hei ning tia namandon mo? Nang in na-ê sena ung 
khan sip katia aman omhnâm sik ung tia namandon mo? 

4Naṭong hri hi kadik tia ka-om che; Pathen hmit-enna intheng eng tia ka-om che. 

5Pathen in amasôn che’nchu kahōi sik kati! 

6Ama’n singna je hi athō katam tia amanthei sik che; mihring themna’n 
amanhret tor mak, a’nthuk hêr neinâk hingja ka-om hei. Nathōk sik rahōi kasōk 
kanek a katla det a Pathen in akarâk che kae. 

7Pathen lenna leh ahratna kha nang ahmor leh arichin kha nahmu tor mo? 

8Pathen sik a chungvân so abângna changmak, tâk-kha nang tlungtorna rekhat 
a khavakha ka-oma kae. Pathen in kathiram kha amanhret, tâk-kha nang chu 
manhret mak che. 

9Pathen lenna chu raleichung kanek a arōng kalen chet, tuipui kanek a avai kalen 
chet. 

10Pathen in nang asur chea ṭongtan hmun a aṭhōi che’nchu tu mo ama kakhâm 
sik? 

11Pathen in hnemna kasehei kha tuhei mo ti amanhret, anṭōntlo kaṭhamak rakip 
ahmu sō. 

12Mikamo he’n insingsak anphut sik, ram a shakōrtung dôn sik a a’nte hei kapōa. 

13Job, namalung mandik roh, Pathen hneng hlut roh. 

14Akaṭhamak leh akadik mak na-inna inphut hlonsōt roh. 

15Khava sōa vânhnōi hi kahnet leh kangamtak a avea intōpui roh. 

16Khan chu nachâmna rakip namahngi pet sik jo, akathlengsa tuilen kapōa avea 
mandonna om mak jo ning. 

17Nahringkhō kha Sûnṭim laia kanivâr kanek a kavâr chet sik, hringkhōa 
a’nthimpen phahei kha jîng khōvâr kapōhrep a kavâr sik. 

18Inhukna leh inhōrna kasip a ka-om sik che; Pathen in ahrung sik che khana 
châmhngatna apek sik che. 

19Nakadōihei ṭitmak jo tin; mi katamtak in inṭangpui kader sik a nahnenga 
kahong sik hei. 

20Tâk-kha mikaṭhamak-hei khachu kachâm renga khō anthlir lele sik khana 
inpesōtna sik ahlam om mak ti kha anmanhret sik jo. Anmani inhōrna inkhat rōk 
khachu thina ahong katlung sik kha kae. 

Job 12 

Job 
1-2Ôk, mipui ṭong kha nang tahri hi kae. Nang in nathi pha singna kha’m nang leh 
kathisap sik jo. 

3Tâk-kha nang in namanhret kapōa ke’m manhretna kanei; kei hi heikhat a nang 
kanek a akatlasam changmak eng; nang in nahri rakip hei kha mi rakip in 
anmanhret. 

4Tûnchu kaṭhōnhei kapha’num anmanuisō eng; Kei hi ṭhenakase leh akadik 
kachang inum anmani’n anmanuisō eng; tâk-kha Pathen in kaderna arangei 
pekna eng phat inkhat leika-om. 

5Nang chu châmna neimak che, kha’num semsetna nanei jo eng; pûr rong kati 
mi kha navōk a kae. 

6Tâk-kha inru leh Pathen inhret mak hei kha kamōnga ka-om hei, anmani pathen 
chu anratha hrat rōk kha achangtâk inum. 

7Va leh sha he’n anmanthei torna chei ahlam hingja annei; 

8ralei leh tuipui shunga ranhringhei hneng ansingna kha der hei roh. 

9Rōngpu kut in asyem ung kae tia ankhenga anmanhret. 

10Akutsyemhei hringkhō hlamkakei kha Pathen kae; mi rakip hringkhō hi ama 
ratha neina shunga ka-om. 

11Tâk-kha namalei in thlai katui amanhret kapōa, nakōr he’n ṭong anthei leh 
kahōi ansak a kae. 

12-13Upahe’n singna annei, tâk-kha Pathen in singna leh ratha hratna anei. 
Upahe’n inria hmun a annei; Pathen in inria hmun a leh tlosōtna sik rathahrat 
kha anei. 

14Pathen in anvōkkhōi pha, tu’n mo asyemsōt tor sik, Pathen in akhum jo hei kha 
tu’n mo amasōtor sik? 

15Pathen in khōtui hi akhâr phat a ram kha hong kachâr ri; ama’n tui hi ahei masō 
phat a tui kha hong kalen ria kae. 

16Pathen chu kahrat khana pha rakip a torna anei; mikahōn leh hōnmathlâk hei 
kha ama rathahrat thōia ka-om hei. 

17Ama’n vaikarônhei singna alosōt, khana hlamkakeihei kha mikamo kapōa ṭōn 
amantlo hei. 

18Ama’n renghei amanhai hei, khana kurkhum a ada hei; 

19ama’n thempuhei leh ratha kaneihei kha amansinsak hei. 

20Mi tataksen hei kha ama’n sip amanti hei, khana upahei singna kha alosōt pek 
hei. 

21Ratha kaneihei kha hmaimôkna apek hei, khana vaikarônhei ratha neina kha 
alosōt pek hei. 

22Thina kapōa a’nthim hmun a khan hmeivâr atir pek hei. 

23Ama’n jât-hei kha akahrat leh akalen amanchang hei, tâk-kha hnunga chu 
khahei kha ator heia asuk manhmang ri hei. 

24Ama’n anhlam kakeihei kha a’nvet a asyem hei amanhmak heia amanlôn lele 
hei khana amanvai hei, 

25inthima ankut ankachoma ju inrui kapōa anhek anhek a kase hei. 

Job 13 

1-2Nang in nahri rakip hei kha ke’n hma khan kalei thei jo hei. Khaseng kha ke’n 
kamanhret hei, nang tamanhret kapōa ke’num kamanhret hei. Kei hi nang kanek 
a tlâksam mak eng. 

3Kha’num kei hi Pathen leh a’nnâk ung kae, nang leh changmak. Kaṭong hi ama 
leh inkhe sik a kamadu. 

4Nang in heite namanhret makna kha maleisei vânga namakhu; nang hichu 
akana tûte inkhat mandam torlo thempu kapō che kae. 

5Heite hrimak roh, khan chu tu inkhat in mikasinga amandon thei sik che. 

6Ke’n kaṭong hi kahri pha, kaṭha rangei roh. 

7Heisik a mo maleisei nalahri? Namaleiseina khan Pathen sik a hnemna ka-om 
sik tia namandon mo? 

8Nang in Pathen hi hrung sik a a’ntluk che mo? Ama sik a ṭongtan hmun a mi 
maher sik mo nati? 

9Pathen in nang kha a-enmanchên che’nchu nanga inphut akaṭha heikhat ahmu 
sik mo? Mi nahōn hei kapōa Pathen kha hōntor sik a a’ndon che mo? 

10Namalunga ôtum neina kha nathup inum, ama’n nang arasei sik che, 

11khana ama ratha neina khan ṭitna amansip sik che. 

12Nang ṭongchîk-hei kha ravut kapōa ahnemna kase kae; nami maherna kha 
matlak kapōa inharkhōia kae. 

13Sip ti roh khana ṭong hritheina pha apek roh, hei omchen achang inum 
kahnenga heisōk jo parasoh. 

14Kahringkhō hi inrengna thōk sik achang inum kei intluk jo eng. 

15Ka’nhōrna rakip inhmangpet jo, Pathen in athat eng inchu heidôm sik mo? 
Kaṭong hi ahnenga kamathlung sik jo. 

16Kangarna’n kei ahuk thei eng, ajârchu mikaṭhamak tûte’n Pathen hmai 
inhngetpui ngammak heia kae. 

17Tûnchu kaṭong hri manchênna hi rangei roh. 

18Kaṭong hi hri sik a intluk jo eng, ajârchu kei hi kadik eng tia inhret eng. 

19Pathen, themmô anikapek sik a akahong sik che mo? Natlo khâk inchu, kei chu 
sip katia akathi sik a intluk jo eng. 

20Ṭong inhnilim der che rong, khahei kha ahnōm pek roh, kha achang inchu 
nanga inphut inthup sik a reimak jo ning; 

21nakarâkna eng hi bâng roh, khana ṭitna vânga asuk karâkmak roh. 

22Eh Pathen, kei hneng hma heihri roh, khana ke’n masôn che rong. Achangmak 
leh ke’n hri masa rong, khana nang in eimasôn roh. 

23Kasetna hei kha heimo? Hei dikmakna mo katlo jo hei? Hei ṭōnsehei mo 
kachunga pekna aka-om? 

24Heijâra mo kei nadonmak eng? Heijâra mo inrepui kapōa natlo eng? 

25Kei hi maṭhit sik a a’ntluk che mo? Kei chu heite changmak eng, thingbō 
kapōhrep eng kae; nang in sapôt kachâr inkhat hi buhluna sik a natlo jo. 

26Rether kachang laia kaleitlo hei chunga kapha’m, kachunga masetna pekna sik 
a nahei rôn sōt hei. 

27Nang in kakea thirhrui vâng nakhōp pek eng; kakethon rakip na-ensui ṭhak 
eng, kakebi hei kapha’m na-enmansin enga kae. 

28Khava kara khachu, thing kaṭop kapōa innoi jo eng, ra-nge tasâk zakkō kapō 
kha ka-ang jo eng. 

Job 14 

1Eini nikhenga akatlasama leh inthōpui kasea jōng injōr me. Mi rakip akatoi leh 
inrengna hringkhō kha nisor et. 

2Reipâr kapōa hong kakhang mea inranga invōi ri mea kae; daihlim kapōa 
inhmang bât ri me. 

3Pathen, nahei en sik nâk eng mo, achangmak leh enmansinna leh ṭong tanna 
nanei sik eng mo? 

4Mihring a’nthengmak kapōa heite inkhat a inphut a’ntheng kha heisōk tor mak. 

5Anhringkhō seina kha hma a inphut mantluksa jo kae, anhringna sik kani leh 
thla hei anja katlunga. Nang in namantluksa jo kae, inthleng tor mak ning. 

6Anmania inphut inhe roh, anbinga dahlon hei roh; Antora achang inchu 
anchâmna hringkhō kha kahōia hmang hei rasoh. 

7A’ntuktan jo thingkung chunga’m inhōrna ka-om; hongkahring nôk thei khana 
hong indôn nôk theia kae. 

8Arajung kha ater jo’num khana akungmui kha raleia athi jo’num, 

9khōtui ahei sûr pha thingdông kapōa adôn heikasōk sik. 

10Tâk-kha mihringhei chu kathi hei khana khavakha an-inchaina kachang jo; 
anmani kathihei, khana khava sōa khon mo aka-om jo hei? 

11Akatlân mak jo tuidunghei kapōa khana akachâr jo thampui hei kapōa 

12mihring kha kathihei, area akathō mak sik a. Chungvân kha a-om kârseng 
anmani thōitet mak jo hei ning; anjena inphut avea hong inthing mak jo hei ning. 

13Akathihei ram a nathup sik enga kamadu; nahnuknat kha abângmak kârseng 
athup roh, khana khava sōa kei mandonsōtna sik pha inkhat ṭhensōt roh. 

14Mihring in anthi’nchu, alahong kahring nôk sik hei mo? Tâk-kha kei chu pha 
kaṭha kalahngâk sik, khōdeng theina pha hi a’nchaimak kârseng. 

15Khava sōa nang in nabek sik eng, khana ke’n kamasôn sik che, khana 
nakutsyem kei chunga namalung katlâi sik jo. 

16Khava sōa kakethon rakip a na-ensui sik eng, tâk-kha kasetna hei chu atei pek 
mak jo che ning. 

17Khahei kha narangei mandam enga natetsōt pek sik eng; kaṭhena rakip hei kha 
nang in nahnisō pek sik eng. 

18Tlânghei tlâksukna sik pha kahong jo khana kare hlungpum hei inthonna pha 
kha kahong jo. 

19Tui in hlungpuihei asuk manṭhum sik, khō rahnak a akasûr khan ralei atlensōt 
sik; khava kapōa kan-inhōrna kha nasuk manset heia kae. 

20Nang in mi inkhat kha natora, are-rea sik a natirsōt; thina khan ahmai kha 
amahe pek a kae. 

21Asapa he’n kajana anchen, tâk-kha ama’n chu heite manhret tet mak, anhmai 
amôk phale’m ama’n heite hrimak a kae. 

22Ama chu abing taksa nat rōk kha amanhret khana amalung châmna rōk kha 
ahmu. 

Job 15 

Inhnina Inbekna 

(15.1–21,34) 
Eliphaz 

1-2Job, ṭong kaemak kae! Ṭong kaemak kae! 

3Mikasing tûte’num nang kapōa hrimak ning khana ajâr kase ṭong vânga inhrung 
mak ning. 

4Nang in namadu hrep a na-om inchu tûte’n Pathen kha ṭitmak jo hei ning; tûte’n 
ahnenga derna neimak jo hei ning. 

5Namalung ṭhatmakna kha naṭong hri khan amalâr, naṭong kalip vânga khan 
inthupna sik natlo. 

6Ke’n nang mô kapekna sik che heite rangei mak jo; ajârchu naṭong hri rakip 
khan nang mô apek jo che. 

7Nang hi ahma inkeipena a’nte eng kae tia a’ndon che mo? Pathen in 
tlângbunghei asyem lai khan nang aleika-om jo che mo? 

8Pathen ṭōnmantluk hei kha nang in naleithei jo hei mo? mihring singna kha 
nang rōk in nanei jo mo? 

9Keini taman hretmak kha nang in namanhret heite om mak. 

10Keini’n sam kabang jo miheia inphut inchuna kannei, napa mak hma ale’nte 
loihei hnenga inphut. 

11Pathen in inpâkna apek che; heisa mo nang in narahlâng mak? Keini’n ama sik 
a ṭong kadai vânga kanhri pek che. 

12Tâk-kha nang inhâng chea, hnuknat pum a na-en ung. 

13Nang in Pathen chunga nahnuk kana a ama kha nahlon sōt jôk. 

14Mihring inkhat hi a’nthengtak aka-om tor mo? Mi inkhat hi Pathen hmaikunga 
akadik aka-om tor mo? 

15Heisa mo, Pathen in angevahei kapha taksen mak hei; ahmit ena anmani 
intheng mak hei. 

16Tui kapōa mihe’n akaṭhamak kha an-in; kadik, anmani intheng mak hei, 
hnemna kase hei kae. 

17Job, kei tamanhret hi tûnchu rangei roh. 

18Mikasinghei khan akadik kha anmanthei eng anpu sōnhei hnenga inphut 
antamanhret hei seng kha, anmani’n heite thup mak hei. 

19Anram kha mihlop-heia inphut masōsōt leikachang; anmani kha Pathena 
inphut hlamlea ankaṭhōisōt sik tûte leiom mak. 

20Milak-hei suk manrimna kape malung kaṭhamak-hei kha anhring lai seng 
inrimna kha ande sik. 

21Ankōr shunga ṭitna rasa anthei sik, kahōi jo ung anti laitak inru he’n anbuhlu 
sik hei. 

22Inthimna inphut inphesōtna sik inhōrna neimak hei, ajârchu hmun inkhat a 
chemjâm in that sik heia ahngâk hei; 

23ankathi kalōng kha muthong he’n sâk sik a anhngâk hei. Hnunga anpha kha 
inthim tia anmani’n anmanhret; 

24khōdeng theina khan ratha kaneitak reng inkhat kapōa re tuk sik heia ahngâk 
hei. 

25Khava vângset kha Pathen hneng ankut tōm kakhing hei leh Akahratpen 
Pathen kadonmak hei chen sik kha kae. 

26-27Anmani inlensak hei khana kadôi hei; êng kasetak a anphō ankalâng hei 
khana Pathen hneng re katlo sik a inrang heia kae. 

28Khōpui kalo hei leh akapu katlânsōt jo hei inn kalo hei kha anmani hei hi kae, 
tâk-kha re khan khava innhei leh khōpuihei kha alasuk manhmang sik heia kae. 

29Anmani pha kasôttak hao mak hei ning, annei hei kha akasôt om mak hei ning. 
Anrahle kapha’m ala’nhmang sik kae, 

30inthim kâra inphut tlânsōt tor mak hei ning. Anmani kha abâk hmeia akakâng 
jo, anpârhei thli’n asêmtlenpek jo hei, thingkung kapō hei kae. 

31Anmani’n akaṭhamak kha taksenna hrep sik a akamo anchang inchu 
akaṭhamak kha anmani tloman kachang sik. 

32Anpha kha ahongtluk mak hma invōi sik jo hei, thing bâk kapōa invōi sik hei, 
avea andôn hongcher mak jo ning. 

33Anmani kha vomhrui thei ahmin mak hma a’nhmanghei kapō, aheipârtak leh 
akaṭiri olive theikung kapō hei kae. 

34Pathen inhret mak hei sik sōn leh pâr neimak hei ning, marûk a a’nlo sêr vânga 
a’nsak inn kha hmei in asuk manhmang sik. 

35Khōdeng theina sik ṭōn intluk leh akaṭhamak katlohei kha hihei hi kae; 
anmalung hei kha mihōnna rōk kasiptak a kae. 

Job 16 

Job 
1-2Khava kapō ṭong kha hma khan kalei theisa jo hei kae, napek eng lungngamna 
khachu inrimna rōk kae jo. 

3Are-rea ṭong hi nahri ṭhak sik jo mo? Achaina ṭonghri sik nalaneiṭhak mo? 

4Ke’n nang kalei changa, nang in kei nalei chang inchu, Nang tahri rakip hi kei 
inum kahritor sik. Ke’n kasing tak a kalu kakalek tor sik khana ṭong hingja kahria 
kamanngeitor sik che. 

5Ṭongpek kapek sik chea kha ratha kabesa pek tor sik che khana nang 
lungngamna sik a ṭong kahri ṭhak tor sik. 

6Tâk-kha kaṭong hri hei hi heite hnemmak, khana sip tina hi’num kanat 
mandaidek mak. 

7Pathen, nang in namanṭōiber jo eng; nang in ka-innshung mi namanthi jo ung. 

8Nang in nasur jo eng, nang hi kei kadōi che kae. Kei karu leh kavun rōk jo eng 
kae, khana mihe’n khavakha kei ṭhena manchênna kae tia anlo. 

9Hnuknat jâra Pathen in kake rakō akeihler eng; khana mater tak a a-en eng. 

10Mihe’n anlu ankachuk thlōn eng, ankakekhum enga kangambea ankaben eng. 

11Pathen in mikaṭhamak-hei kut a apek sōt eng. 

12Kamōng tak a leika-om eng, tâk-kha Pathen in kahrak a akarâk eng, khana 
katluk set a asuk enga, arabun jo eng. Pathen in abitin them manchuna inkhat a 
ahmang jo eng 

13ramkei rakip a inphut the vâng ajōng kâp eng the khan anikâp masuk enga 
anitôn jo eng; khava katlunga’m lungsetna kha malâr dekmak a kae. 

14Ama’n ave-avea amantôn eng, mi hōtna’n amanvet jo remi inkhat kapōa 
abuhlu jo eng. 

15Ṭajai kasuia borapōn kasi hei, hmaimôk kachen jo inkhat a ravut kâra in-ong 
eng. 

16Kahmaisō asenpâng sō mak kârseng, kahmit a’nthling heia hmit sir hei kha 
akadup in akakebit mak kârseng kaṭap jo eng, 

17tâk-kha innâk-inse katlo akaṭhetak khachu changmak eng, khana Pathen 
hnenga kaderna hi malung inthengtak a kader kae. 

18O Ralei, kachunga ṭhena tlona kha thup mak roh! Akadik hmun a sik a ka-ôngna 
hi mandai hnâm mak roh! 

19Marvân chunga tu mo inkhat kei sik a akangir sik leh ani kabôm sik laka-om. 

20Kaṭhōn he’n anrasei eng; Pathen hnenga kahmit he’n hmit-rathli kha anbun. 

21Mi inkhat in Pathen hneng antahri pek sik enga kamadu ṭhōn inkhat sik a mi 
inkhat in ahri pek kapōtak a. 



900 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

22Tûnchu kakum hi hong kathleng jo, ahong inle nôk mak sik a hlam kha kajui jo. 

Job 17 

1Kahringkhō inchaina sik hi hong kahnai jo. Kakaphuk sân tlungtor mak jo; 
thlânkhur tei loa kei sik alak heite om mak jo. 

2Mi rakip in heituk a êng kasetak a antamanuisō eng mo, ka-en hnâm jo. 

3Pathen, kei chu kamalung intheng. Kaṭong hi alopek roh. Kei ṭonghri ani kabôm 
sik a tûte inkhat om mak jo. 

4Nang in anmandonna kha nakhâr pek jo hei; tûnhin kei chunga anmani torna 
mannei mak hei roh. 

5Ṭongchîk marōa mi inkhat in sêr jâra aloihei aleihōn hei, khana asa he’n khava 
jâra inrengna thōkna annei. 

6Tûnchu mihe’n hiva ṭongchîk hi kei hneng anhmang jo; anmani kahong heia 
kahmaia anmachi thlōn jo eng. 

7Kamalung inrimna khan kahmit amancho vet jo; Kakut bân leh kake hei hi rahle 
kapōhrep a kakong jo hei. 

8Malung intheng ung kati hei kha anmalung atôn joa, ankhenga kei hi Pathen 
kaneimak tia anmaset jo eng. 

9Kajathei ung kati hei khan anmani kadik ung tia indon chet-chet jo hei. 

10Tâk-kha anmani ankhenga kahma anhonga anngir inchu, anmani inkhatbek 
mikasinga hmumak hei ning. 

11Kakanikhō hong katlang jo; kaṭōn mantluk rakip hmesōna om mak jo; 
ka’nhōrna rakip um hong katlang jo. 

12Tâk-kha kaṭhōn he’n jân kha sûn vâr anti; vâr kha hong kahnai jo anti, tâk-kha 
inthima ka-om eng ti hi kamanhret a kae. 

13Kei inhōrna inkhat rōk khachu kathi kha kae, inthima kajena sik hmun rōk kha 
kae. 

14Thlân kha kapa tia ke’n kabek sik, rahlung anikasâk sik hei kha kanu leh kaser 
hei tia kabek sik hei. 

15Kei sik a khon mo inhōrna alaka-om? Tu’n mo ahmu sōt aka-om? 

16Thina raleichunga kase phat a inhōrna khan kei leh asepui mak jo ning. 

Job 18 

Bildad 



901 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

1-2Job, nang kapō mihei hi sip titor mak hei mo? Nang in sip tia narangei inchu 
keini’n abân kanhri thei sik a kae. 

3Keini hi ran-sha kapōa akamohei tia hei-inmo mandonna amannei che? 

4Nahnuknat in nabinga nataksa a’ntôn che kae. Nang hnuknat jâra raleichung hi 
heite omlo akarōk akachang sik mo? Nang lungdo mathlungna sik a tlâng hi 
athon sik hei mo? 

5Mikaṭhamak-hei vâr kha khanga that mandaia laka-om sik; anhmei male kha 
avea ho’nsûk mak jo ning. 

6Anpōn innshunga thaihmei kha inthima ka-om sik hei. 

7Anke thōn kha kahnet, tâk-kha tûnchu inpai jo hei; anbing mansena kalalen a 
khan in-ôk jo hei. 

8Châng inkam shunga kahlut jo hei, khana ankea asurpek jo hei; 

9châng in anke rahmit asura amatu jo hei. 

10Raleia mater ka-om tak inkhat inthup a ka-om; anhlam hrona châng kha 
inkama kae. 

11Ankimvea ṭit-inpirna in ahngâk hei; ankethon rakip a ajui hei. 

12Mikahao leikachang hei tâk-kha tûnchu vonṭâm ande jo; inrengna khan 
kangira anhnenga ahngâk jo hei. 

13Antaksa chunga thinathei natse in akatōm jo hei khana ankut leh anke 
amanṭop pek jo hei. 

14Inhuktak a anleiomna pōn-inna inphut ankei ṭhen jo hei khana Kathi Rengpa 
hnenga sik a ankei jo hei. 

15Tûnchu, tu inkhat in anpōn-inna ka-om thei sik jo hei anhnat makna sik a 
kantuk ankathing thlōn sōa! 

16Anrajung leh anbâk invōi heia kachâr jo hei. 

17Anrahming ṭhat kha inna leh vânga inchai jo hei; tûte’num avea mandonsōt 
mak jo hei. 

18Anmani kha akahring hei ram a inphut hnongsōt kachang sik jo hei; vâra 
inphut inthima hnongsōt jo hei kae. 

19Antusōn tere inkhatbek akahring om mak hei. 

20Nisōtinga inphut tlaitlâk katlunga anmani vângsetna akathei he’n anṭit a innok 
hei. 

21Khavakha mikaṭhamak-hei vâng chen kha kae, Pathen heite kadon mak hei 
vângset kha kae. 

Job 19 

Job 
1-2Heisa mo naṭong hri vânga namanchâm eng? 

3Nang in apha-pha a inzak napek eng, khana êng kasetak a natlona eng chunga 
inzakna malâr dekmak che. 

4Ke’n dikmak katlo jo’num, heikhonga mo nang atôn jo che? 

5Kei kanek a nang kaṭha eng tia namandon, khana kei inrengna hi kei ṭhena jâra 
kae nati. 

6Hihei hi Pathen tatlo kae ti hi manhret mak che mo? Kei surna sik a ama’n châng 
ado jo kae. 

7Ama’n thina ṭōn atlona chunga inphin eng; tâk-kha tûte’n arangei mak hei; 
akadik jongna sik a kaṭana kha tûte’n athei mak hei. 

8Pathen in hlam kha akhâr jo, ke’n petan tor mak eng; kahlam hro kha amanthim 
pek jo eng. 

9Kakarōi seng ama’n alosō pet jo karahming inthangna hi’m amanhmang pek jo 
eng. 

10Ama’n ramkei rakip a inphut akaben eng. Ka’nhōrna kha alosōt a akaṭi sik leh 
akathi sik a adahlon eng. 

11Pathen kha kachunga ahnuk kana, ahnuknat akhe hêr; ama’n kei hi a’nrepui 
akaṭhamakpen inkhat a alo jo eng. 

12Kei kabuhlu sik a aremi ahei tir hei; kapōn-inn kimvea tuikhông anchoa anhlō 
eng. 

13Pathen in ka-innshung mihei animan dahlon eng; kei inhret hei hnenga mihlop 
kachang jo eng; 

14Ka-innkō leh kaṭim kare he’m kasesōt jo hei. 

15Ka-inna khōhme aleikachang hei kha’num anmahngi jo eng. kasōk nuhmei he’n 
kei hi khōhme leh ram hlop mi kapōa antlo jo eng. 

16Sōk inkhat kabek pha amasôn mak jo, ani inthōpuina sik a ngekna kanei pha 
katlunga’m. 

17Kabei marim hi kanuhmei in rangei tor mak, kasōpui he’num kahnenga 
hongmak jo hei. 

18Naipang he’n anihmu pha anhnōise eng khana anmanuisō eng. 

19Ka’nhnaipui pen kaṭhōn he’n mater tak a an-en eng; kalungset pen mihei 
kha’num andōi jo eng. 

20Kavun in karu chunga innon dâk a kakai jo; kahringkhō hi deng pahrea 
inphesōt eng. 

21Nangni kaṭhōn chei kae! Kei eilungset ruh! Pathen kut in avōk mathlûk jo eng. 

22Pathen tatlo kapōa heisa mo nangni’n nantasuk manrim sik eng? Katluk hrep 
a nanta-ôt jo eng changmak mo? 

23Tu mo inkhat in kaṭonghei hi amandonsōt pek eng inchu, khana lekha inkhat a 
amazetsōt inchu heituk a akahōi sik mo tia kamandon! 

24Achangmak leh thirhem inkhat vâng hlunga ahem rabek heia amazet inchu 
are-rea an-om ṭhakna sik a tia kamandon. 

25Tâk-kha marvâna tu mo inkhat kei ani kahrung sik achaina pena lakahong sik 
ti hi kamanhret. 

26Kataksa vun rahlung in asâk jo’num, hiva taksa kalōnga ka-omlai hin ke’n 
Pathen kha kalahmu sik. 

27Kahmit khet a ama kha kalahmu sik, khana ama kha mihlop inkhat changmak 
jo ning. Kamalung hi katlasam ajârchu nangni’n nanleiti, 

28“Eini’n heikhonga mo ama nitlo manrim tor sik?” Nangni’n kei buhluna sik a 
ahlam nanjonga kae. 

29Tâk-kha tûnchu, chemjâm kha ṭit ruh, setna chunga Pathen hnuk natna ahei 
karôn sōt chemjâm kha, ṭongkatan inkhat laka-om ti nanmanhretna sik a. 

Job 20 

Zophar 
1-2Job, nang in kamalung manhōi mak jo che. Tûnchu masônloa omtheimak jo 
eng. 

3Nang tahri hi inzak pekna kae, tâk-kha heikhong mo masôn sik che ti hi 
kamanhret. 

4Nang in namanhret, tenlaia raleichunga mihring anleida masa pen lai khan, 

5mikaṭhamak-hei kha pha kasôttak kahōia leiom mak hei. 

6Anmani kalen kakhang thei hei, chungvân anvaphâk thei sik, kalen hêr heia anlu 
khan sumtuk anvasun thei, 

7tâk-kha anmani kha vaiphin kapōa thli’n asemsōt sik hei kae. 

1 Anmani inhret hei khan khonting mo akase jo hei tia inlak ansak sik. 

8Anmani rahmang kapōa leh jân hmangtalâr kapōa inhmang sik hei, khana avea 
inhmu mak hei ning. 

9Mikaṭhamak-hei kha anleiomna hmun a inphut inhmang sik jo hei; 

10anmani’n sara heia inphut anta heimarûk kha ansa he’n anhnempui sik a kae. 

11Antaksa hei kha kadông heia ratha annei sik, tâk-kha inranga ravut kachang 
sik hei. 

12-13Akaṭhamak tlo kha anmani sik a chu katui hêr sik a-inhnikna kha hōipuina 
sik a anbei shunga ahlek anlada ria kae. 

14Tâk-kha anvon shunga chu thlai kha tûr kakha hongkachang ri, tûr heikhat 
kapōa kakha ri. 

15Mikaṭhamak he’n atamaruk karōihei kha anmalōksōt nôk; Pathen in khavahei 
kha anvon shunga inphut kapha’m alomale nôk sik hei. 

16Mikaṭhamak-hei tamade kha tûr kapō kae; tûr kaneitak mari’n amachuk kapōa 
athat hei. 

17Anmani olive thai tuidung aka-en sik a achangmak leh khōihning leh sene 
kalōng tuidung hmun a sik a hringmak hei ning. 

18Anmani anṭōn tlona rakip hei kha antamasō pet sik kae; ankarōi buk hōipuina 
sik a pha kaṭha chenmak hei ning, 

19ajârchu anmani’n misarahei kha an-ôt heia donmak hei khana mi tasaksa inn 
ankasut heia kae. 

20Anphâmhrai setna kha khoptik neimak hei. 

21Anmani’n ansâk pha sâkbang heite man om mak hei, tâk-kha tûnchu annei kha 
achaina pha kha kahong jo. 

22Anhmesōna a’nshângpen chunga khan, inrengna phurhrik khan anam mathlâk 
sik hei. 

23Antamadu chenna sâk hei rasoh! Pathen in hnuknat leh hnuk hrâng pum a 
akarâk sik jo hei. 

24Thir chemjâma inphut tlânsōtna sik antlo pha, sum-êng sai in akâp mathlâk sik 
hei. 

25Antak a thesang in akathi hlon sik hei; tak intônna bia khan thisen bet-bet katia 
katla sik, anmalung kha ṭit-inpir in akachûm sik. 

26Anta leimanbuk rakip inhmangsō sik jo; mihring kut in amansûk mak hmei in 
anmani leh an-innshung mi aro mankâng sik hei. 

27Marvân in ansetna amalârpek hei, khana ralei in anchung châng ṭong ahria kae. 

28Pathen hnuknat tuikalen khan ankarōi rakip akhenga asuk manhmang sik. 

29Hivahi kae mikaṭhamak-hei vâng chen sik, Pathen in anhnenga amanchen hei 
kha. 

Job 21 

Job 
1-2Kei tahri hi rangei roh; ke’n kader che lungngamna kha hivahi kae. 

3Ke’m ṭong hrina sik pha apek roh, khava sōa kahrisō tak leh natlo hnōm inchu 
amanuisō jo roh. 

4Kei ta’nnâkpui hi akathithei hei leh changmak; ke’n dehlana kanei hichu ajâr 
akaṭhatak ka-om. 

5Kei a-en roh. Malung katôna kadai hngera na-en eng hi latluk mak chea mo? 

6Kei hnenga akasōk hi kamandon phat a, kakaphuk insam eng, innok eng khana 
inthing eng. 

7Mikaṭhamak-hei hi Pathen in heijâra mo aman om hei, amankhang heia 
amanhao hei? 

8Anmani’n tu leh sa annei hei, khahei hong kalen kha an-enna kahring hei. 

9Pathen in an-innshunga khōdengthei man om pek mak hei; anmani ṭit 
inpirpuma om hêrmak hei. 

10Ôk, anmani ran he’n te anneipek hei, inrengna omloa te annei hei. 

11Kemōngte kapōa ansahei katlân heia indei hei 

12khana bunglir leh pengkun mahringa kalâm hei. 

13Anhringkhō kamōng tak a ka-om hei thōk hlana omloa kadai hngera kathihei. 

14Mikaṭhamak he’n Pathen hneng anbinga amasō heina sik ander, anhringkhō 
shunga Pathen lungdo manhret hnōm mak hei. 

15Anmani’n Pathen razen sik hi rangei mak khana ahnenga derna hi ahnemna 
om mak tia anmandon. 

16Anmani’n anrahnak tlo vâng rōk a hme ansō anti, tâk-kha anmani mandonna 
hichu ke’n hnōm tor mak eng. 

17Mikaṭhamak-hei vâr kha antahipthat phung jo mo? Ankâra inkhat in 
khōdengthei aratō jo mo? Pathen in mikaṭhamak-hei kha hnuknat a akarâk jo 
hei mo? 

18Achangmak leh thli tatlen sapôt kapōa atlensōt jo hei mo, khana thlipui 
kahrâng in achoisōt vaiphin kapōa achoisōt jo hei mo? 

19Apa setna jâra Pathen in asa chunga karâkna apek nanti. Kha changmak! 
Mikaset-hei kha Pathen in karâk hei rasoh; ansetna jâra karâkna apek hei kae ti 
kha malâr rasoh. 

20Mikaset he’n anchunga karâkna kha inrôn hei rasoh; Akahratpen Pathen hnuk 
natna kha anmani’n manhret hei rasoh. 

21Nihringkhō hi a’nchai pha leh, nisahei a’npâk hei mo ti hi eini’n takkhet a 
nimandon mo? 

22Hmun inshânga aka-om hei kapha ṭongkatan Pathen kha, mi inkhat in 
amanthei tor sik mo? 

23-24Mi ṭhahrep chu anthi mak kârsenga taksa kadam senga ka-om hei; inpâktak 
leh kayâng senga kathihei, antaksa hei kha anmanṭhat hei. 

25Ṭhahrep he’nchu akahōi inti hi chenhêr mak hei; malung inrengtak a kahring 
hei khana kathihei. 

26Tâk-kha mi rakip in-angtlinga kathi hei khana invûm hei; ankhenga rahlung in 
akatōm sō hei. 

27Nang in heituk mater ka-om mandonna nanei mo ti hi kamanhret. 

28Nang in nader, “Tûnchu mikalenhei inn kha khon mo aka-om jo, khava ṭhatmak 
katlohei kha?” 

29Ramkase lele hei leh inbek mak chei mo? Anmani’n anta heirôn ṭonghei kha 
manhret mak che mo? 

30Pathen in ahnuk anat a karâkna apek ning hei khan, aṭhensōt hei khachu 
mikaṭhamak rōk hei kha kae. 

31Mikaṭhamak-hei themmô kapek tor tûte om mak, achangmak leh anmani tatlo 
jâra kut inletor tûte om mak. 

32Anmani thlâna anṭhōi hei pha kaṭhatak a antahrung thlân heia khan, 

33mi lishing lishing in ankahre sik a injôk a inveisa hei, khana ralei inum kadai 
hngera amanje hei. 

34Khana nang chu! Akae makjen vânga lungngamna nathlâk eng! Nata masôn 
eng rakip hi maleisei rōk kae! 

Job 22 

Inthumna Inbekna 
(22.1—27.23) 

Eliphaz 
1-2Pathen hnenga hmangchâk thei akae mikasingpen tu inkhat aka-om mo? 

3Nang in akadik natatlo khan Pathen sik a akahnem mo, achangmak leh akaṭha 
nachangna khan ahnenga inthōpuina anei mo? 

4Hivahi nang in Pathen ṭittak a na-om jâra ama’n arasei che leh ṭong tan sik a 
akei che changmak. 

5Kha changmak, hivahi nang in naset rei jâra kae; hivahi nang in akaṭhamak 
rakip natlo hei jâra kae. 

6Nasōpui inkhat asêrbat che apek malena sik chea, apōnsi nakasut a, a’nsi sik 
heite dapek mak che. 

7Akachâm neng hei kha, tui pek hnōm mak hei che, von kaṭâm hei kha, vei hnōm 
mak hei che. 

8Nang in naratha, nalenna kha nahmanga ram akhenga lona sik a natlo. 

9Hmeithai hei inthōpui sik nahnōm mak rōk kha changloa, nang in nu leh pa 
kaneimak hei nachom hei khana êngset a natlo hei. 

10Khava jâra tûnchu nakimvea khur inchopet jo, khana manhret manloa ṭitna 
kasip jo che. 

11Inhnaktak a hong inthim joa khō hmumak jo che, khana tuilen in amakhusi jo 
che. 

12A’nshângpen marvân heia Pathen kha om mak mo, ârsihei kha an-inshâng 
inum, chunga inphut hei-en mak heia mo? 

13Kha achang inum nang in nader, “Pathen in heimo amanhret? Ama chu sumtuk 
in amakhu tlit kae, ama’n heikhong inmo nichunga ṭong atan sik?” 

14Sumtuk in ama amanhlea ahmutor mak ning, bōirōk kâra ama chu akalôn lele 
kae tia namandon. 

15Mikaṭhamak-hei hlam juia khan nang um se sik a namandon mo? 

16Anmani pha kha ahong mak hma, tuikalen in atlen ri heia kae. 

17Pathen kahlonsōt hei leh anhnenga ama’n heite tlotor mak tia akataksenhei 
kha anmani kha kae. 

18Kha achang inum anmani haona kape kha Pathen kae, mikaṭhamak-hei 
mandonna hichu kei manhret theimak eng. 

19Mikaṭhamak-hei hneng karâkna pekna hei kha anhmu pha, mikaṭhahei kha 
inpâk hei khana ṭhenakasehei khan anmanui. 

20Mikaṭhamak karōi rakip suk manhmang sik kae, khana anhlei hnômkehei kha 
hmei in akâng vâmpet sik kae. 

21Tûnchu Job, Pathen leh inchamna inkhat nei jo ruh Ama kha nakadōi inkhat a 
nalo kha hai roh; hinga natlo’nchu ama’n vâng apek sik che. 

22Ama’n amanthei che kha rahlâng roh, aṭong kha namalunga inda roh. 

23Kadik, nang insinsaktak a Pathen hneng a’nle sik che kae khana na-inn shunga 
nanta leitlo akaṭhamak rakip nahlon sōt pet sik kae. 

24Nasana hlonsōt jo roh; nasana kaṭhapen kha tuikhông kachâra phûm jo roh. 

25Akahratpen Pathen kha nasana chang rasoh, ama kha nang sik a dangka 
manbukṭak kha chang jo rasoh. 

26Kha achang inchu Pathen kha nataksen ṭhak sik jo khana ama kha nang hōina 
kung kae tia namanhret sik jo. 

27Nang in nader pha ama’n ahei masôn sik che, nang in na’ntepna kha najui kaṭha 
sik jo. 

28Natlona rakip a chung sōkna nanei sik, nahlam a khan vâr hong kavâr sik. 

29Pathen in inlensak-hei kha akei mathlâk hei, a’nsinsak hei kha ama’n ahuk hei. 

30Nang ṭhenakase nachang inchu, khana naṭōntlo kha adik inchu ama’n nang 
ahuk sik che. 

Job 23 

Job 
1-2Atûnum ke’n Pathen kadōia inphin eng; kei inkōina hi haitor mak eng. 

3Ama omna kha kamanhret inchu khana a-omna khan heikhonga se sik mo ti 
kamanhret inchu tia kamandon. 

4Ama hmaikunga kaṭong hi kahrisōt sik kei inhukna maherna rakip kahrisōt sik. 

5Ama’n heimo ahei hri sik heikhonga mo ahei masôn sik eng ti kha kamanhret 
hnōm. 

6Pathen in kei dōina arahnak rakip kha ahmang sik mo? Changmak, ke’n ṭong 
kahri pha arangei pek sik eng. 

7Kei kamalung intheng, Pathen leh inbektor sik eng; ama’n kei hi ṭhenakase kae 
tia ahei tik a sik a amalâr sik eng. 

8Nisō katlunga kava jong jo, tâk-kha Pathen khachu leiom mak; tlaitlâk ting kava 
jōng kha’num hmumak eng. 

9Pathen in sak ting leh thlang ting ṭōn atlo, tâk ke’n hmutor mak eng. 

10Achang inum Pathen in kei kethon rakip amanhret; ama’n a-enmansin eng 
inchu, inthenga ka-omje hi amanhret sik. 

11Ama hlam kadeina kha ke’n taksentak a kajuia, ahei tik a veiting changting inhe 
mak eng. 

12Pathen ṭongpek kha ke’n ahei tik a kajui, ama lungdo kha katlo, kei tamadu kha 
juimak eng. 

13Ama chu inthlengtik neimak. Tûte inkhat in ama kha dōi tor mak khana atatlo 
hnōm kha thingtor mak hei. 

14Kei sik a amantlukna kha hui amathlung sik; khavakha amantlukna hingja kâra 
inkhat kae; 

15Ahmai kunga ṭitpum a innok eng, 

16-17Akahratpen Pathen in ka’nngamna rakip amanhmangsō jo. Inthim khan 
kahmit amancho jo inum kei hneng ṭitna anikape kha inthim kha changmak, 
Pathen kha kae. 

Job 24 

1Pathen in heijâra mo ṭong tanna pha, ama sepa katlo rakip sik a ṭongdik 
malârna kani atep mak? 

2Ram kakhe chet a chenna sik a mihe’n ramri hlung anthon hei; kemōng 
anmarûk a ankemōng rup kâra anṭhōi manhlut hei. 

3Nu leh pa kaneimak hei shakōrtung anlo hei, khana hmeithainu sehratche kha 
asêrbat apek male mak kârseng ansur pek. 

4Sarahei ratha neina kha ankhâr pek hei akaneimak hei tlânna sik leh inthupna 
sik a rumhrat antlo. 

5Khava jâra sarahei kha, ram shakōrtung kapōa, ramhânga sâk kajōnga kalôn 
hei; khava hmun a ansahei sâk sik kha hmumak hei. 

6Anhlei kachangmak a sâng antakhôm sik kasōk, khana mikaṭhamak-hei 
vomhrui kara anmanṭhōt hei. 

7Jâna antak makhuna pōn neiloa kaje hei khōsik a inphut manlumna sik neimak 
hei. 

8Tlânga khō kasûr khan amanchorsō hei, hlungpui hnenga in-ungna sik a katlân 
inhlut hei. 

9Mikaṭhamak he’n nu leh pa kaneimak naipanghei kha sōk anmanchang hei 
sêrbat malena ansahei kha anlopek hei. 

10Tâk-kha misara kha ataksa intōmna pōn kasea akalônle sik kasōk; sakhôm 
pha’m vonṭâm pum a akase sik hei kasōk jo. 

11Thai sik a olive an-ep, khana ju sik a vomhrui kha an-ep, tâk-kha anmani chu 
antui kahre ṭhak. 

12Khōpui heia a’ntôn leh thi rong kati jo hei khan kaṭap hei, tâk-kha Pathen in 
anderna kha donpek mak hei. 

13Vâr kahōt hei kha khan ka-om hei; khavakha anmani’n manhret mak hei khana 
ama ṭhōina heia juimak hei. 

14Jîngkâr hmatak a mikathatpa kha kaṭhōisōt, sarahei that sik a kasōksōt, jân nôk 
a inru atloa kae. 

15Nuhmei kahlō mi khan kani katla ahngâk a ka-om; mi’n anmanhret makna sik 
ahmai amakhu. 

16Jân a inru he’n inn anvōkkhōi, tâk-kha sûn pha chu inthup heia vâr kha anhōt. 

17Khōvâr kha anṭit, tâk-kha inthim kâra chu ṭitna neimak hei. 

Zophar 
18Mikaṭhamak-hei kha tuikalen in atlen hei, khana anram hlō kha Pathen in 
ahâksêr pek hei; anvomhrui rahōnna avea semak jo hei. 

19Kavur in alum leh achâr leh akajor kapōa, mikaset-hei khan akahring hei kâra 
inphut inhmang sik hei. 

20Tûnchu annuhei kapha’num mandonsōt mak hei ning; anmani rahlung in asâk 
sik hei khana thingkung katlu kapōa inhmang sik jo hei. 

21Hmeithai hei kha êngset a antlo hei jâra khana sa kaneimak hei chunga lungset 
anmalâr mak jâra khanga kasōk sik a kae. 

22Pathen in arathahrat vânga ratha kaneihei kha amanhmang hei; Pathen in ṭōn 
atlo pha, mikaṭhamak kathi hei. 

23Pathen in inhuktak a amanhring thei hei, tâk-kha anchunga ahmit abâng ṭhak 
a kae. 

24Pha chomkhat sik a mikaṭhamak-hei kakhangsōt hei, tâk-kha phi kapōa 
chomkhat sōa invōi hei, a’n-âttan jo savui ka-ang hei. 

25Hinga kachang ti hi tu inkhat in ahnōm tor mak sik mo? Kei ṭong hi dikmak tia 
tu inkhat in ahri manchên tor sik mo? 

Job 25 

Bildad 
1-2Pathen chu aratha kahrat; mi rakip in ama ṭitna akangir sik hei kae; ama’n 
amarvân ram kha kadaia ada. 

3Ama sepa katlo ngevahei kha tu’n mo atintor sik hei? Pathen vâr in atlung 
makna hmun aka-om mo? 

4Pathen hmaikunga mi inkhat in a’ntheng leh akadiktor aka-om mo? 

5Ama hmit-enna chu thla kapha’m avâr pui tlukmak, ârsi he’m intheng seng mak 
hei. 

6Khan chu mihring, rahlung leh khaiphâr kapō chunga khan heidôm mo kae sik? 
Pathen hmit ena mihring hringkhō hi heidôm mo kae? 

Job 26 

Job 
1-2Sara, mi katlasam kei hnenga, nang hi heituk a ka’nthōpui kaṭhatak kha 
akachang che mo! 

3Nang in hiva akaṭhatak mansena hi napek eng, kei mikamo hnenga nang 
themna kha namanthei eng! 

4Naṭong rakip kha tu’n mo rangei rasoh tia namandon? Hinga ṭong roh tia tu’n 
mo amathok che? 

Bildad 
5Ralei thōia ka-om tuipui shunga akathihei rathlahei kha innok hei. 

6Pathen hnenga chu akathihei raleichung kha inhlânga ka-om; ama hmit-enna 
chu amakhuna hei-inkhat in khârdek mak. 

7Pathen in sak tinga bōirōk kha amazersōt a ralei hi bōirōk a khan amakhei. 

8Sumphai chunga tui amansip leh, ahrik jâra ahong sōkkhōi sik a inphut 
akakhâm kha Pathen kae. 

9Thla kalir kha sumphai rahlea athup ri. 

10Ama’n tuipui hmai chunga kōikim inkhat amazet a vâr kha inthima inphut 
aṭhensōt. 

11Ama’n bōirōk kachohei kha ahei maṭhit pha, khahei kha kaṭi heia innok inthing 
hei. 

12Tuipui kahlōtor kha ama rathahrat kha kae; Ama themna’n Rahab khōhripa 
kha asuk manhmanga kae. 

13Bōirōk manthengna kanei kha ama kaphuk sân kha kae, akatlânsōt khōhripa 
kathat kha ama kut kha kae. 

14Tâk-kha hihei hichu ama rathahrat manhmuna hrep hei kae, inphôngloa kōr 
kunga nithei hrep kha kae. Pathen kha kadiktak a heituk akalen mo ti hi tu’n mo 
amanhret tor sik? 

Job 27 

Job 
1-2Kadikna ani kahri pek mak leh kahringkhō inhuimak, akahring ṭhak 
Akahratpen Pathen rahminga intep eng, 

3khachu Pathen in kaphuk ani mansân lai seng, 

4kabei in akaṭhamak heikhat hrimak ning, kamalei in maleisei hrihêr mak ning. 

5Nangni kadik chei tia timak ning; kathi sik ting katlunga kaṭhe makna kha kahri 
ṭhak sik. 

6Kei kadik eng tia kahrina kha bâng hêrmak ning; kei malung ṭhen theina kha 
intheng senga kae. 

7Kei kadōia ka-om mi rakip hei kha mikaṭhamak-hei kapōa karâkna kha hmu hei 
rasoh! 

8Pathen in anhringkhō alopek sik hei pha khan pathen-kase hei khan hei inhōrna 
mo antalanei sik? 

9Khōdeng theina ahong pha, anmani ṭapna hei kha arangei pek sik mo? 

10Anhnenga apek hei hōina kha anleimadu sik a kae; ahnenga intanloa anleider 
sik a kae. 

11Pathen ratha kha heituk-hrep a akalen mo manthei che rong, khana 
Akahratpen Pathen mantlukna kha hrimanchên pek che rong. 

12Tâk-kha changmak, hei-achang inum, nabinga nahmu jo kha kae; khan chu 
heisa mo ajâr kase ṭong kha nalahri? 

Zophar 
13Chunghnung Pathen in akaṭhamak leh mi kakhôk hei kha hing’hin karâkna 
apek heia kae. 

14Anmani’n sapa katamtak anneithei, tâk-kha ankhenga rea kathi sik hei; ansa 
he’n anvon kakhop a sâk leh in hmumak hei ning. 

15Akahring hei kha’m nat anraveia kathi sik hei, annuhmeihei kapha’num ṭajai 
suimak hei ning. 

16Mikaṭhamak he’n dangka anmanbuk thei, khana mi inkhat tarangei kanek a 
pōn anmanbuk thei; 

17tâk-kha mikaṭha ṭhahrep he’n pōn kha an-insi sik, khana malung intheng 
ṭhahrep in dangka kha anchen sik. 

18Mikaṭhamak in maimôm châng kapōa an-inn ansak hei a-emak leh hlei 
kahngâk sōkpa inn kapōa. 

19Pha khat a kahaotak a kaje sik hei khana anhong inṭhang pha leh ankarōi rakip 
hmumak jo hei ning. 

20Sōkphutrōia tui ahong kalen kapōa ṭitna khan asuktō sik hei jân a thli khan 
asêm mantlen sik hei; 

21nisōtinga thli khan an-ina inphut asêm mantlen sik hei; 

22anmani tlânsōt rih tia an-intlukdek pha khava khan lungset kasea anchunga 
asem mathlâk sik hei. 

23Antlânlai thlipui in anhnong sik hei, amanhmang torna rathahrat in amaṭhit 
sik hei. 

Job 28 

Singna Manpâkna 
1Dangka chosōtna khur ka-om hei; sana suk manthengna hmun ka-om hei. 

2Khura ṭōnkatlo he’n raleia inphut thir anchosōt Khana hlunga inphut sumsen 
anmanjor. 

3Anmani’n a’nthimpakna kha anjongsōt. Ralei inthûkna kha anjong, Khana 
inthimna hmun a hlung anchosōt hei. 

4Mihring omna inphut kahlatak a A-emak leh mihring kethon phâkna katlunga 
Raleia hlungkhur anchoa kae. Khana khan anbing rōk a ṭōn anvatlo, Hrui vânga 
inkhei inthla hei. 

5Raleichunga sâk sik seng inra hei, Tâk-kha ralei mama khan athōiting chu 
Heirakip akaṭōi pet a, amanhrop pet a kae. 

6Ralei hlunga sapphir hlung ka-om, Khana ravut kâra sana inveisa. 

7Hmukhai in karōi khura khan hlamlen hmumak, Hmuthong in khava chunga 
jōng phungmak. 

8Shabakkai, khana ṭit ka-om shahei khan Hlam kadai hnger kha jui phungmak 
hei. 

9Ṭōnkatlo he’n hlung kasakpen he’m anchosōt hei, Tlâng thōi hei kha ankhôr 
heia kae. 

10Tlâng thōia khur ancho lai khan, Hlung mankatam hei kha anhmusōt heia kae. 

11Anmani’n tuilōng hnâr heia ancho hei, Khana a’nthup hei kha vânga 
anheikeisōt hei. 

12Tâk-kha khon mo singna kha nihmu sik? Khova hmun a mo manhretna kha 
a’nchû sik me? 

13Singna inti hi akathithei mihei kâra inhmu tor mak ning; Aman kadiktak kha 
tûte’n manhret mak hei. 

14Tui-ôngpui leh tuipui inthûk khan Singna kha khana khan inhmu mak ning 
anti. 

15Sana leh dangka vânga rachôk thei changmak. 

16A’nthengpen sana leh hlung mankatam hei khan Aman kha in-angpui tor mak 
hei. 

17Sana kanek a aman katam, Sanaret leh likli kaṭhapen kanek a aman katam. 

18Singna man hi coral, crystal, rubi hei kanek a aman katam. 

19Topaz leh sana inthengpen he’n Singna man leh tekâkthei changmak. 

20Chu achang inchu singna kung ahnar kha khon mo aka-om? Khon mo manhret 
theina a’nthemchûk sik me? 

21Ranhring he’n hmutor mak hei, Chunga va kajōng inum hmuphâk mak. 

22Kathi leh suk manramna kapha’num, Kankōr a kantathei hrep kha kae anti. 

23Pathen rōk in ahlam kha amanhret, Singna hmun a hmun kha amanhret, 

24Ajârchu ama’n ralei inchaina kha ahmu, Chungvân thōia heirakip ahmu sō. 

25Pathen in thli kha ratha apek pha, Tuipui hmun hlō sik kha atep pha; 

26Pathen in khōsûrna hmun, Khana khō inria sumtuk inzerna hlam kha atep pha; 

27Khava phatak a khan singna kha ahmua ahnemna kha a-enmansin jo kae, 
Ama’n achunga manchênna kha apek jo kae. 

28Pathen in mihringhei hneng ahri, “Singna sik, RŌNGPU kajana nantanei sik kae. 
Manhret theina sik, ṭhatmak kha nantadahlon sik kae,” ati. 

Job 29 

Job in Aṭong Chaina Ahri sōt 
1Job in vōi khat ahei hri nôk: 

Job 
2Kahnenga ahei pek male nôk sik enga, Pathen in a-enlai enga kanihei kha vōi 
khat ahong nôk inchu. 

3Khava pha khan Pathen in aleithlop eng, a’nthim kâra kalônlai ama’n vâr apek 
eng. 

4Khava pha khan pui katluk a ka-om eng, Pathen in ahrung jâr enga ka-inna 
khōdeng theina leiom mak. 

5Akahrat Pathen khan kei aleithlop eng, Kasa he’n kakimvea kasip tlit a ankatōm 
eng. 

6Sehrat pui leh kepui he’n sene kasip a anpek eng. Hlungsai rōk kâra achang 
inum olive theikung kakek hei. 

7Khōpuia upahei intûpna heia kei um Inkhat a antei eng. 

8Kei annihmu pha leh naipang he’n anpesōt eng, Upahe’n kangirsōt heia akajana 
anmalâr eng. 

9Hlamkakei he’n anhmu pha eng leh ṭong anta leihri kha leikahai sik hei. 

10Akalenpen mihei kapha’num kei annihmu pha leh sip tia ka-om hei. 

11Kei ani kahmu achangmak leh kei ṭong kathei Mi he’num kei ṭōntlo ṭōn kaṭha 
hei chungchânga thuhming anhri ri. 

12Sara he’n annider pha ke’n kabôm hei. Sena hongna inhret mak, anu-apa ka-
om mak hei hneng inthōpuina kapek ri hei. 

13Khōdengthei in akasip jo mi he’num kei anmanpâk eng. Hmeithai hei kaṭha an-
omna sik ke’n kabôm hei. 

14Ke’n ahei tik a’m akadik mak tlomak eng. 

15Kei hmitkachohei hmit eng kae, Ke katlek hei ke eng kae. 

16Sarahei pa-eng kae. Khōhmehei ṭhōn eng kae. 

17Mikaṭhamak-hei rathahrat kha kasuk khōia Anmani’n anlei manrimna heia 
inphut kahuk hei. 

18Kei kahringkhōsei kamansôt hnōm, Ka-inna kahōitak a kathi hnōm eng. 

19Kei hi thingkung rajung, tui kahmu ṭhak, Radaitui in abō amanchor ṭhak, abâk 
kapō eng kha leikachang eng. 

20Mi rakip in anleimanpâk eng, Karatha neina leitlâksam mak. 

21Ke’n ṭong kahri pha mihe’n sip tia anleirangei, Katahri hei kha malung kahlut 
a anleirangei. 

22Kaṭong hri heia abân hrisana sik leiom mak. Kaṭong hri hei khōtui kapō 
leikachang. 

23Mi rakip in kaṭong anleirangei hnōm, Khavakha hlei kathlō he’n khōtui 
antahngâk kapōa leikachang. 

24Anmani taksenna annei mak pha leh ke’n anmalung kamathok pek heia, 
Kamanthok pekna khan anmalung katlai hei. 

25Ke’n anmani sik ṭong chaina katlo pek hei, Rn in rea remihei aṭhōia ase 
kapōhrep a, ke’n anmani hlamkakeihei. Anmani’n khōdengthei antlâk pha ke’n 
kamanhōi hei. 

Job 30 

1Tâk-kha kei kanek a kum katam mak mihe’n anmanuisō jo eng! Anpahei kha 
ahei tik a hnemna kase hei kae, khava jâra ankemōng khemna ka-uihei manṭhōi 
mak hei ning. 

2Anmani kha akaṭōiber rup jo hei kae, kei ṭōn katlo sik a katlasam rei jo hei. 

3Anmani kha saraberhei kae, khana anvon ṭâm jâra dahlona ka-om hmun 
ramhâng heia jân a thing rajung kachâr hei kha’m ansâk heia kae. 

4Nêrdiram a thing hei anphoi heia ansâk hei, atuije ka-om mak hmunther 
rajunghei kapha! 

5Mi rakip in an-ôngsan heia anhnong hei inruhei anta-ôngsan hei kapōa. 

6Anmani hlungkōk a aka-om sik kasōk jo hei hlungkare sira akhur kave heia 
khan. 

7Ramhânga shahei kapōa kapeng hei, rahlingbuk thōia intûp a ka-om hei. 

8Hnemna kase, rahming kase, tûte aka-emak hei kha kae! Anmani ram a inphut 
anhnongsōt heia kae. 

9Tûn anmani kahong heia anmanuisō eng; kei hi anmani sem manlona hrep tei 
loa heite changmak jo eng. 

10Anmani’n mater tak a antlo eng, anmani hi kei kanek a akaṭha hêra indon hei, 
khana kahong heia kahmaia kapha anmachi thlōn eng. 

11Ajârchu Pathen in mi katlasam leh inthōpui kase amanchang jo eng, anhnuknat 
jâra kei anidōi jo eng. 

12Hiva mipui he’n anbuhlu enga kahong hei, katlân pum a anitirsōt eng; achaina 
vōk sik a intluk hei. 

13Anmani’n kei tlânsōtna hlam anikhar khana manhmangna sik antlo eng. 
Anmani kakhâm sik a tûte om mak hei. 

14Ka’nthupna akhur kave heia heikahlut hei kachunga hlung anhei hlonpuma 
kahong hei; 

15ṭitna khan akatōm sō eng; kachunga kajana kha thli kapōa inhmang jo, kakarōi 
seng sumtuk kapōa kajōng jo. 

16Tûnchu kei thi rong kati jo; kei châmna hi atlangna sik om mak jo. 

17Jân a karu hei hi anichip ri eng; khana kanatna hei hi bângdek mak. 

18Pathen in kazakkō hrak a asur eng kapōn kha amahera akei mankinpet a kae. 

19Ama’n bunthlōk kâra ahlon eng; bunthlōk kanek a ṭhadet mak jo eng. 

20Eh Pathen, ke’n kabek che, tâk-kha amasôn hêrmak che; ke’n kader che pha, 
adonpek mak che. 

21Nang in êng kasetak a nanitlo eng; naratha hratna rakip vâng nasuk manrim 
eng. 

22Thli namansem mantlen eng; thlipui inhnak kâra nasuk malet eng. 

23Nang in thina khan naṭhōi jo eng kae ti hi kamanhret jo, khava mi rakip sik a 
mahâmsetna shunga khan. 

24Anhmangsa pase inkhat kha heisik a mo nabuhlu heite tlo theilo jo, lungsetna 
kader hreppa kha? 

25Mi inrenghei ṭappui mak hei eng mo khana akaneimak sik a châmpui mak hei 
enga mo? 

26Ke’n akahōi leh vâr sik a inhōrna kanei, tâk-kha khava kanek a inrengna leh 
inthimna kha kahonga kae. 

27Lung dongna leh natna’n akeiṭhen jo eng; kani inkhat bâna inkhat inrengna 
kha kachen chet-chet jo. 

28Kachâmtak a kalônle eng, kanisat heite hmuloa; mipui kâra kangir enga 
inthōpuina sik kader hei. 

29Ram-ui leh vakalen ostrich hei ka-ông rasa kapōa kakare hi khōdeng theina leh 
binga kare rasa kha kae. 

30Kavun hi kadup pet jo; khana hritlun in amankângsō jo eng. 

31Pha khat a hla kahōi sakna kalei thei, tûnchu miṭap rasa leh ṭajai suina rōk 
kathei jo. 

Job 31 

1Nuhmei inkhat hneng madu hmit-enna enmak ning tia, kei lungri tak a intep jo 
eng. 

2Chunghnung Pathen in eini hnenga heimo atlo jo? Mihring ṭōn tlona kara kha 
heikhong mo apek male? 

3Akadik mak katlohei hneng inrengna leh inhmangna amasō pek hei. 

4Katlo rakip Pathen in amanhret; kakethon rakip ama’n ahmu eng. 

5Ke’n akaṭhamak ṭōn tlomak eng tia khana tûte inkhatbek um hōnmak eng tia 
inhâksêr eng. 

6Akadik khartena vâng Pathen in kei ate rasoh heituk a ṭhena kaneimak eng mo 
ti hi amanhret sik. 

7Hlam kadik a inphut ka’nhesōt inchu, akaṭhamak ṭōna kamalung hi hlut rasoh, 
kakut hei hin setna kha asit ṭhak inchu, 

8kahmuchi bechi karahei inhmanghei rasoh, kamankek senghei kha’m mihe’n 
sâk hei rasoh. 

9Kaven mi inkhat nuhmei kha kamadu’n chu, akot vângting kahngâk a ka’nthup 
inchu, 

10kanuhmei in pase hlop inkhat bu vasōngpek rasoh, khana pase hlop inkhat 
rakhuma vaje rasoh. 

11Hiva kapō akaṭhamak-hei kha thina khan akarâk sik hei. 

12Khavakha, kanei rakip akakângsō kathi khura hmei, akakâng inramsō kapō 
kha kachang sik. 

13Kasōk inkhat in kachunga a’nphin jo’nchu, aṭong karangei pek a kaṭha karazen 
sik. 

14Kha katlomak inchu, heikhonga mo ke’n Pathen kha ka’nhmupui tor sik? 
Pathen in ṭong tan sik a ahong pha ke’n heimo kahritor sik? 

15Kei ani kasyem Pathen khan kasōk kha’m asyem kae. 

16Sarahei inthōpuina kha dâng timak eng; meithai hei kha khōdeng manthei mak 
hei eng, 

17khana ke’n busâk sik kaneilai nu leh pa kaneimak hei vonṭâma damak hei eng. 

18Kahringkhōa anmani ka-ensui hei. 

19Pōn incho tor mak sara hêr heite kaneimak kahmu hei pha, 

20sahme pōn asi akei sik a kapek, kakemōng hmea insyem pōnhei kha. Khana 
amapa khan amalung pumpuia amanpâk eng. 

21Ṭongtan hmun a ke’n kator sik tia kamanhret a, nu leh pa kase inkhat kahōn 
inchu, 

22kakut hei hi tlek hei rasoh; kadârbea inphut intan hei rasoh. 

23Ajârchu ke’n Pathen karâkna kha kaṭit, ke’n ahei tik a’m khang khavakha tlotor 
mak ning. 

24Ke’n nei leh hao chunga taksena neiphungmak eng, 

25achangmak leh karan chunga inlensakna neimak eng. 

26Kanivâr asatna kha leh thla aṭhatna rakip kha kamuk phungmak eng. 

27Anmani kajana pekna sik a, anhnenga kaja leh ṭitna malârna kakut majôp mak 
eng. 

28Hiva kapō setna khachu thina khan akarâk sik hei; khavakha Chunghnung 
Pathen ahnōm makna kae. 

29Kakadōi hei khōdeng anthei pha kei kahōi sakmak eng, inhmangna anratō pha 
inpâk mak eng; 

30anmani anthina sik a derna neia setna tlomak eng. 

31Kaṭōn katlo he’n anmanhret eng, ke’n ram hlop mihei ahei tik a karalam hei ti 
hi. 

32Khōhmehei ka-inna kabek hei, hlamlen panga manrektet mak hei eng. 

33Mihe’n ansetnahei anthup, tâk-kha kei chu thuptet mak eng. 

34Mihe’n heimo antati sik ṭit hêrmak eng; anmani raseina ṭit jâra vâng sōkloa 
innshunga om mak eng. 

35Kei ṭonghri hei hi tûte’num rangei mak ning mo? Kei a’ntep eng kae, kaṭong hri 
rakip hi akadik kae. Chunghnung Pathen in kaṭong hi amasôn rasoh. Kakadōi 
he’n kachunga maherna annei enga kahmit hmutheina sik a anmazet inchu, 

36inlensaktak a kadâra kamankop sik hei, lukhu kapōa kalua ka’nkhu sik hei. 

37Kaṭōn tlo rakip Pathen hneng kahrisōt sik, ahmai kunga kalu karadâk sik. 

38Ke’n katathlō hlei kha akapu heia inphut kakasut hei-achang inchu, 

39khava hleia sâng kha ke’n kasâk inchu, khana ahlei kathlōhei kha bu sâk loa 
an-om inchu 

40khava hmun a khan gehu leh sâng kahlânga kahar leh rahling jôk kek jo rasoh. 
Job ṭonghei kha inchai jo. 

Job 32 

Elihu Ṭonghri 
(32.1—37.24) 

1Job khan abinga ṭhena kaneimak inkhat a a’nlo jo jâra, pase 3 hei khan masôn 
mak jo hei. 

2Tâk-kha ahnenga akangir Elihu khachu ahnuknat inkhâmtor mak jo, ajârchu 
Job kha abinga indiksak a Pathen kha themmô apek joa kae. (Elihu hi Buz phung 
hruia Barakel sapa, Ram phungṭhen mi inkhat kae.) 

3Ama hi Job ṭhōn 3 hei hneng um ahnuk leikana. Anmani’n Job masônna sik hlam 
hmumak jo hei, hivahin Pathen kha akadik mak apō joa kae. 

4Ajârchu Elihu hi ankâra naipangpen kae, ama’n ankhenga ṭong anhrisō mak 
kârseng aleihngâk heia kae. 

5Mi 3 he’n Job kha antamasôn tor mak kha ahmu pha, ahnuk kana jo 

6khana ṭonghri aphut jo. 

Elihu 

Kei naipang eng kae, khana nangni upa chei kae, khava jâra kamandonna akahri 
sik a kaṭi eng. 

7Ke’n kabinga hiva hichu nangni tahri hlam kasōk, upaloi chei in nansingna kha 
nanta hri sik kae tia kaleimandon. 

8Tâk-kha Akalenpen Pathen rathla khan mihring hnenga akahonga singna hi 
apek hei kae. 

9Mihring singna achangmak leh akadik manhretna sik a inthōpuina hi upa chang 
jâra changdek mak. 

10Khava jâra tûn kei ṭonghri nanta rangei sik a kamadu; kamandonna kha hripek 
chei rong. 

11Nangni’n ṭong nanhrilai ke’n kaṭha karangei chei, singna ṭongrahme hri sik a 
nanjong pha kahngâk cheia kae. 

12Ke’n kaṭhatak a karangei cheia nanṭhena kha kathei jo; nangni’n Job tahri ṭong 
hi hnōm tor mak chei. 

13Heikhong mo singna kajongsōt ung tia nanta hri tor sik? Nangni’n nanmasôn 
tor mak jâra, Pathen in Job kha amasôn nger sik jo. 

14Job in nangni hneng ahri kae, kei hneng hrimak, tâk-kha ke’nchu nangni 
tamasôn kapōa masôn hêrmak ning. 

15Job, anmani ṭonghri sik neimak jo hei; nahnenga ṭong masônna neimak jo hei. 

16Anmani sip anti lai hin ke’n kahngâk ṭhak sik hei mo? Anmani hi ahri sik 
manhret loa khan kangir jo hei. 

17Changmak, tûnchu kabinga masônna kha kapek sik che, kei mandonna kha 
kahri pek sik che. 

18Ṭong hrina sik a kahngâk hla jo. Ṭonghri loa om tor mak jo eng. 

19Ke’n ṭong hrina pha kahmu tor mak inchu, juther bun mansiptak jupeng 
kapōk-khōi kha ka-ang sik jo eng. 

20Kei ngir tor mak jo eng; akaṭong sik jo eng kae. 

21Hiva inkhena shunga ôtum neimak ning; ke’n tûte inkhat hrimanṭhat mak ning. 

22Heikhonga hrimanṭhat sik manhret mak eng, khanga katlo’nchu inrangtak a 
Pathen in karâkna apek sik eng kae. 

Job 33 

1Tûnchu Job, ke’n kahri sik ṭong rakip hi malung kahlut a rangei roh. 

2Kamalunga aka-om kha hri sik a intluk jo eng. 

3Kahri rakip hi ṭong intheng kae, akadik rōk kahri kae. 

4Pathen rathla’n asyem eng khana hringkhō apek eng. 

5Nator inchu amasôn roh. Naṭong maherna sik kha syem jo roh. 

6Nang leh kei hi Pathen hmaikunga thakhat me kae, ni inhnia matlak a inphut 
asyem me kae. 

7Khava jâra nang in kei naṭitna sik eng ahlam om mak; ke’n nang nam mathlâk 
mak che ning. 

8Tûnchu hinga nang in nahri kha kalei thei: 

9“Kei ṭhena neimak eng; akadik mak heite tlomak eng. Kei ṭhenakase eng kae 
khana setna inphut masō eng kae. 

10Tâk-kha Pathen in kei chunga buhluna sik a ahlam ajong ama inrepui inkhat a 
atlo eng. 



922 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

11Ama’n kakea thirhrui akhōp pek eng; kase kahongna rakip a a-enmansin eng.” 

12Tâk-kha Job, ke’n kahri pek che hi kae, nang naṭhe. Mihring rakip kanek a 
Pathen kha kalen jôk. 

13Niṭong inphinna eimasôn mak ti jâra heisa mo Pathen kha mô napek? 

14Pathen in ave-avea ahri tâk inum aṭong hri kha tûte inkhat in malung kahlut a 
rangei mak hei? 

15Jâna mihring in anje pha rahmanga leh hmangtalâra Pathen in amanhmu hei. 

16Aṭong hri kha amanthei hei, hiva ama gîkna hin anmani ṭit-inpirna annei. 

17Pathen in ansetna tlo anbângna sik a, inlensakna inphut hukna sik heia ṭong 
kha ahri. 

18Anmani ama’n suk manhmang mak hei ning; ama’n anthina sik a inphut ahuk 
hei. 

19Pathen in natna kha ajōng tira antaksa kha amannat pek hei, khan vâng khan 
mihringhei kha mandikna amannei hei. 

20Akana mihe’n bu sâk hnōm mak hei, akatuipen sâk leh in kapha’m an-en kada. 

21Antaksa kha heite kaemak a amanhmangsō; ansaru rakip kha nahmu tor hei; 

22anmani kha kathi raleia akase sik a ka-om jo hei. 

23Pathen ngeva lishing raja kâra inphut ngeva inkhat einihei tlohlam kasōk 
mandonsōtna anikape khan anmani kabôm sik a kajōng theia kae. 

24Ngeva khan marittak a ajōng ti sik, “Anmani masō hei roh! Anmani kha 
kathirama akase sik changmak hei. Anmani masōna sik a ankatlenna kha hin ka-
om jo.” 

25Antaksa kha vōi khat hong kakhanga hong kahrat nôk sik hei; 

26anmani’n ander pha, Pathen in amasôn sik hei; inpâktak a Pathen kha 
ankamuk sik; Pathen in neinâk rakip kadik a amantluk pek sik hei. 

27Inkhat et in mipui hnenga ahri sik, “Kei kaset jo eng. Akadik kha ke’n tlomak jo 
eng, tâk-kha Pathen inchu aṭhensōt eng. 

28Ama’n kei kathiram sena sik a inphut ating eng, khana tûn katlung lakahring 
eng.” 

29Hiva kapō hi Pathen in ave-avea atloa kae; 

30mi inkhat hringkhō hi ahuk a, khana raleichunga hin kahringa omna leh hōina 
kha apek a kae. 

31Tûnchu Job, ke’n kahri hi rangei roh; sip ti roh, ke’n ṭonghri hi rong. 

32Khana nang in hrihnōm heikhat nanei inchu, ke’num rangei rong; khan chu 
nang kadik che ti kha inpâktak a kahnōm sik eng. 

33Kha achangmak inchu sip ti inna kaṭong rangei roh, heikhonga mo mikasing 
chang sik ti kha kamanthei sik che. 

Job 34 

1-2Mihring nangni kasing chei, kalip chei; kei ṭonghri hi rangei ruh. 

3Nangni’n bu nanmantam pha atuije kha nanmanhret, tâk-kha akasing ṭong chu 
nanrangei pha manhret mak chei. 

4Hiva kapō mandonna hichu eini racham kae. 

5Job in ṭhenakase eng kae ati, khana Pathen in ama mandik sik khachu hnōmpek 
mak. 

6Ama’n ader, “Heikhonga mo akaṭhe akachang sik eng khana kei dikmak eng kati 
sik? Kei rahnak a intôn jo eng tâk-kha kei setna neimak eng.” 

7Job kapō mi hi nangni’n nanhmu phung jo mo? Ama’n Pathen kha ahei tik a’m 
kajana malârmak. 

8Ama’n mikaṭhamak-hei leh inthlopna amadu mikasehei leh inṭhōi hei. 

9Pathen lungdo juina hin akaṭha heite heirônsōt mak ati. 

10Manhretna kanei nangni, kaṭong hri hi rangei ruh! Chunghnung Pathen in 
akadik mak kha atlo sik mo? 

11Mihring ṭōntlo dungjuia ama’n tloman kha apek hei anrahōi kasōk dungjuia 
arazen heia kae. 

12Chunghnung Pathen in akaṭhamak kha tlomak; tûte inkhat hnenga dikmak kha 
tlomak. 

13Pathen ratha neina kha mi ṭhahrep hnenga inphut achen mo? Mi ṭhahrep he’n 
ralei katinta sik a ama kha antamanṭang mo? 

14Pathen in hringkhō kaphuk kha alomale jo’nchu, 

15akahring rakip kathisō sik hei, khana vaiphin kachang nôk sik jo hei. 

16Tûnchu nansing inchu kaṭong hri hi rangei ruh. 

17Akadik Pathen kha themmô nantapek mo? 

Ama’n akadik kha amater nantati mo? 

18Pathen in vaikarônhei leh renghei kha hnemna kase ṭōn leh ṭhatmak kha antlo 
pha themmô apek hei. 

19Ama’n vaikarônhei chunga, khana sarahei dōina sik mikahaohei chunga ôtum 
heite neimak, ajârchu ama’n mi rakip asyem hei kae. 

20Jâna mi inkhat hi hri’n adea kathi thei, Pathen in mi kha avōk mathlûk ning 
inhmang ri hei; ratha kaneitak hei kha’m intakna heite omloa athat tor hei. 

21Eini kethon rakip kha ama’n a-en ravet. 

22Pathena inphut setkarôn inkhat a’nthupna sik ama sik a chu inthim kha 
inthimdek mak a kae. 

23Eini ama ṭongtan hmun a sena sik Pathen in pha khat atep sik kha rangei mak 

24Hlamkakei inkhat losōt a ahlop inkhat manṭangna sik a ama’n ṭong ajōng suina 
sik rangei mak. 

25Ajârchu anmani’n heimo antatlo amanhret anmani kha asuk malet heia 
akahnur heia kae. 

26Set karônhei kha mipui hmit hmuna akarâk hei, 

27ajârchu anmani’n ama kahnung juina kha kahai hei khana ama ṭongpek 
donmak heia kae. 

28Anmani’n rumhrat antloa sarahei kha Pathen hnenga anman-ông hei, 
inthōpuina sik a anbêrna kha ama’n athei pek hei. 

29Pathen in heite tlomak sik a amadu’num, tûte inkhat in manṭhe tor mak hei. 
Ama’n ahmaisō kha athup inchu, eini atloje manhret mak mi’n. 

30Rahe kase, khōvel he’n anchunga vai antarôn kha manbângna sik a jât he’n 
antlo themna heite inkhat om mak ning. 

31Job, nasetnahei kha Pathen hneng naphôngsōt jo mo setna avea tlo nôk mak jo 
ning tia a’ntep jo che mo? 

32Naṭhena hei amalârpekna sik che Pathen hneng nader jo mo, khana ṭhatmak 
tlona kha akahai sik a akahnōm jo che mo? 

33Pathen ṭōntlo kha nang in namadu mak jo jâra, nang tamadu kha atlopek sik 
che tia nahlamrin mo? A’ndon sik kha nang che kae, kei changmak eng, heimo 
namandon tûnchu amanthei jo ung roh. 

34Mikasing inkhat inchu hivahi ahnōm nger sik; kaṭong kathei mikasing khan 
chu hinga ahri sik 

35khachu Job in themna aneimak jâra ahri kae, atahri rakip hi lothei om mak. 

36Job tahri rakip chunga mandonna nei ruh; mikaṭhamak inkhat kapōa ṭong ahri 
kha nanhmu sik. 

37Aset tlona chunga re tlo sik um amandonsa; eini nikhenga hmaikunga Pathen 
kha tuitek asea kae. 

Job 35 

1-2Job, nang in Pathen hmit-hmua ṭhenakase eng kae nati hi nang sik a akadik 
changmak ning, 

3achangmak leh Pathen hneng, “Kei setna’n heikhonga mo atôn che? Setna 
tlomakna khan heimo kahnempui?” nati hi dikmak ning. 

4Ke’n nang leh naṭhōn he’m kamasôn sik chei. 

5Chungvân ting enroh! Heituk a a’nshâng sumtuk-hei mo enroh! 

6Nang in setna natlo’nchu, Pathen sik a asetna omdek mak. Nang in sukṭhena 
katamtak nanei inum, ahnenga atônna aka-om sik mo? 

7Nang nadik hêrna khan Pathen na’nthōpui mo kae? Nanga inphut Pathen in 
arangei heite om mak. 

8Nasetna inphut mi ralak-hei kha inrengna anchen khana akaṭha natlona khan 
a’nthōpui heia kae. 

9Mihringhei suk manrimna ande pha, inkōi hei; ankahuk sik a mi anbek hei. 

10Tâk-kha anmani kasyempa Pathen hnenga chu he’nle mak hei, khava 
anmalung jînglaia inhōrna ankapekpa hnenga. 

11Nihnenga singna anikapek, Pathen hnenga anmani he’nle mak hei, sha leh 
vahei kanek a singna anikapek ama hnenga. 

12Inṭhōipuina sik a kapeng hei, tâk Pathen in masôn mak hei, ajârchu anmani 
inlensak hei khana ṭhamak heia kae. 

13Anmani ôngna kha ahnemna om mak; Chunghnung Pathen khan hmumak hei, 
theipek mak hei. 

14Job, nang in Pathen kha hmutor mak eng nati; tâk-kha hngâk-hla hêrloa om 
roh, naṭong kha akut chunga ka-om jo. 

15Pathen in karâkna pek mak ning setna chunga heite donna neimak tia 
namandon. 

16Nang in ṭong nahri manjōm ṭhak kha hnemmak ning; naṭong hri kha nang in 
manhret mak che ti kha inchên joa kae. 

Job 36 

1-2Thōk-hrat inna bongkhat khō rangei roh Pathen kahlanga ke’n ṭong kahri hi 
rangei roh. 

3Kei manhretna hi katam; kamanhretna hi kahmang sik a kha Pathen, kei 
kasyempa kha kadik tia malârna kanei sik. 

4Kahri rakip hi akadik mak heite om mak; nahmai kunga kadiktak a mikasing 
inkhat kha nahmu jo. 

5Pathen kha heituk a ratha anei mo! Ama’n tûte’m heite sakloa tlodek mak; ama 
taman hretmak heite om mak. 

6Ama’n set karônhei kha pha kasôttak man om mak hei, sarahei kha ahei tik a 
kadik a arazen hei. 

7Mikadik-hei kha ahrung hei; anmani kha reng kapōa vai amanrôn hei, ahei tik a 
kajana amanchen hei. 

8Tâk-kha mihei kha thirhrui vâng ankhit he’nchu, anṭōntlo jâra inrengna kha 
anchen inchu, 

9Pathen in ansetna leh an-inlensakna kha amalârpek heia kae. 

10Akaṭhamak a inphut anhong inlena sik a ama gîkna kha anrangeina sik a atlo 
kae. 

11Anmani’n Pathen ṭong kha anjuia asepa antlo’nchu, anmani kamōnga 
kakhanga ka-om heia kae. 

12Achangmak inchu, anmani heite manhret loa kathi sik hei, thina raleia 
kavadung kha re anrakan a kase sik hei. 

13Khava khōvelhei kha pha rakip a anhnuk kana, karâkna anpek he’num, 
inthōpuina sik a derna neimak hei. 

14Naipang changlai kathihei, hmaimôkna hringkhōa invōia ka-om hei. 

15Tâk-kha Pathen in mihring hi khōdeng theina vânga mansena anei hei 
inrengna hi anhmit mahlangna sik a ahmanga kae. 

16Pathen in inrengna inphut akeisōt che, khana inhukna apek che; nadokhâng 
kha sâk leh in amanbukpek che. 

17Tâk-kha tûnchu narahōia karâkna kha apek jo che. 

18Sêrmarûk sâk in akaletting aṭhōi makna sik che, achangmak leh neina haona’n 
aṭhōi manvet makna sik che insing thei roh. 

19Inthōpuina sik naṭapna khan hnemna om mak ning; tûnchu naratha neina 
rakip khan a’nthōpui tor mak jo tin. 

20Jât-hei inhmangna sik pha, jân kha ahongna sik a madu mak roh. 

21Akaṭhamak a inhe makna sik a insing thei roh, khanna inphut ṭhensōtna sik 
chea na-inrengna kha ajōngtir kae. 

22Pathen ratha neina hi heituk a akalen mo ti hi mandon roh; ama khahei rakip 
a akalenpen oja kha kae. 

23Tûte’num Pathen kha heimo tlo sik tia manthei tor mak achangmak leh 
ṭhatmak atlo tia maher tor mak. 

24Aṭōn tlona hei jâra ahei tik a manpâk a ka-om ṭhak a kae; nang inum namanpâk 
nger sik kae. 

25Ama tatlo kha mi rakip in anhmu; tâk-kha eini’nchu kahlajap a inphut ni-en 
ravet hnâm tora kae. 

26Eini’n ama lenna hi pui katluk a achangmak leh akum aja kha manhret tor mak 
me. 

27Raleichunga inphut tui akakei manke kha khana khavakha khōtui rahmea 
insûr kha Pathen kae. 

28Ama’n sumtuk a inphut mihring jât rakip sik a khō amansûr. 

29Pathen omna chungvâna heikhonga mo sumtuk in a’nhling a-emak leh khō 
inphe khan khō ahong inri ti kha tûte’n manhret mak hei. 

30Ama’n marvân katlung bit a khō amanphe tâk-kha tuipui thōi khachu inthima 
khanga laka-oma kae. 

31Hing’hin mipuihei kha avei hei sâk leh in katamtak apek hei. 

32Akut in khō inphe kha asur, aradinna hmun a avadengna sik a ṭong apek a kae. 

33Akahong sik thlisip kha khō inri khan aphôngsōt, kahong sik jo ti kha ranhring 
he’n anmanhret a kae. 

Job 37 

1Thlipui in kamalung amandong hêr jo. 

2Nangni nankhenga Pathen rasa kha rangei ruh, abeia inphut khō inri ahei kasōk 
kha. 

3Ama’n khō inphe kha bōirōk a ajōng kakhô, ralei rakir inkhat a inphut inkhat a 
amanthleng. 

4Khan chu arasa inhrung kha inthei, alûrna rasa inri kha, khava shung senga khō 
inphe liplep a kae. 

5Pathen ṭongpek a ṭōn-inlak kasōk hei, eini tamanhret tor mak omchen inlak 
kasōk hei. 

6Ama’n kavur kha raleichunga atlâkna sik a ṭong apek, khan khōsûr inhnak kha 
ajōngtir. 

7Einihei ṭōntlo amanhai me; ama tlotorna kha eini amanhmu me. 

8Ramshahei khan an-in-ungna hmun a kase hei. 

9Thlipui kha thlang tinga inphut kahong, thli kadaitak khan sak tinga inphut 
hong kahrâng. 

10Pathen kaphuk masa khan tuihei kha atlang amanchang, khana kavur kangar 
amasō. 

11Sumtuk a inphut khō jōng inphe, 

12khahei khan Pathen lungdo dungjuia khanga anjōnglai. Khahei khan 
raleichung hmun rakip a Pathen ṭongpek rakip kha antlosōt a kae. 

13Pathen in raleia tui manchorna sik a khō ajōng mansûr; khavakha einihei 
karâkna sik ajōngtir thei, achangmak leh eini chunga lum lona malârna inkhat a 
ajōngtir theia kae. 

14Job, bongkhat inhnga ina, rangei roh; Pathen in ṭōn-inlak atlo hei kha mandon 
hei roh. 

15Pathen in heikhonga mo ṭong apek a sumtuk a inphut khō amanphe kha 
namanhret mo? 

16Chung bōirōk a sumtuk he’n heikhonga mo intôra aka-om hei, Pathen ṭōn-inlak 
tlotheina hei kha namanhret mo? 

17Changmak, nang chu thlanga thli kahrâng in ram kha asêm manhnak pha, 
akalum nade hrep sik kha kae. 

18Pathen in bōirōk aleisyemlai khan khana suk manne thir kangar kapōa asyem 
lai khan nale’nthōpui tor mo? 

19Pathen hneng hri sik kha amanthei roh; kanmalung hi karōk a ka-om; ahri sik 
heite neimak ung. 

20Ke’n Pathen inbek puina sik a dermak ning; heisik a mo kei suk manhmangna 
sik pha kha kapek sik? 

21Khana tûn bōirōk a vâr hi inthle rik-rak, kavâr reia entor mak me; bōirōk 
kha’m thli’n aphet mantheng seng jo. 

22Sak ting sana ra-âng kapōa inhmu, Pathen lûrna khan nimalunga ṭitna 
amansip. 

23Pathen ratha hratna kha hingtuk kalen, ahnenga hnaitor mak me; ama chu 
akadik atlo khana einihei chunga aṭong tanna kha kadik. 

24Ama hmaikunga mi rakip in ṭittak a anngirna leh kasing ung kati hei hneng 
ama’n heitea asakmakna hei hi ngak sakna sik om mak a kae. 

Job 38 

RŌNGPU’n Job Amasôn 
1Hivasōa thlipui kâra inphut RŌNGPU’n Job hneng ṭong ahei hri. 

RŌNGPU 
2Namôna leh lothei lo naṭong vânga kei singna chunga ṭongderna kanei nang kha 
tu che mo? 

3Tûnchu intlunhrek a ngir roh kaṭongder che hi amasôn roh. 

4Raleichung kasyemlai khan nang aleika-om che mo? Nang in namanhretna 
katamtak nanei inchu, khava chungchânga ahri pek roh. 

5Hivahi heituk mo manlen sik tia tu’n mo aleimandon? Hiva chunga tena kha tu’n 
mo aleiting? Hihei rakip masônna hi namanhret jo mo? 

6Raleichung matungna kachohei kha hei-inmo asur manhnet hei? Raleichung 
rakir hlunghei kha tu tamatung hei mo? 

7Khava kani jîngkâra khan ârsihei kha inchun heia hla ansak sōm, marvân 
mihring he’n inpâk a ka-ông hei. 

8Tuipui kha aheilen makna sik ralei von shunga inphut aheipût pha tu’n mo kot 
kha akhâr? 

9Tuipui chunga sumphai inkhu kha khana inthimna vânga intōm kha kei eng kae. 

10Tuipui ramri kha ke’n kamatung khana akot kha kakir tlit a kada. 

11Ke’n kati, “Hiva katlunga sik kae, khava kakhea lensa yamak ning! Hinahin 
ratha kaneitak tui in-nông nang a’nhnga sik che.” 

12Job, nahringkhō shung senga ni khat a jîngkâr heisōkna sik ṭong pekna nanei 
tor jo mo? 

13Jîng khōvâr hnenga raleichung hi asur manhnetna sik khana mikaṭhamak-hei 
kha an-inthupna inphut akanokna sik hei ṭong napek jo mo? 

14Kanivâr khan ching leh phaichamhei kha pōn inthlep kapōa amanngir hei, 
khana matlak chunga mêrchîkna katatna kapōa amanlârsenga kae. 

15Akaṭhamak-hei sik a kanivâr hi kavâr rei, anmani innâk-inse ṭōn tlo sik kha 
akhâr pek hei. 

16Tuipui shunga tuiripût kha nahmu jo mo? Tuipui hmaia akase jo che mo? 

17Kathihei ralei inthim hngâkna, kot-hei kha tu inkhat in amanhmu jo che mo? 

18Raleichung hi heituk akalen namanhret mo? Namanhret inchu amasôn roh. 

19Vâr hi khona inphut mo akahong achangmak leh inthim inphutna kha heimo, 
namanhret mo? 

20Khova pha katlung mo alaka-om sik hei, achangmak leh aka-om mak sik hei, 
nahri tor mo? 

21Nang nater jo jâra khana ralei insyemlai naleiom jo jâra, nang in nahri tor sik 
tia inhōr eng! 

22Kavur leh kahre kamanbukna karōiden kha nava-en jo mo? 

23Khahei kha ke’n khōdengthei pha, re leh sha asōk pha sik a mantluk dek a kada 
hei kae. 

24Kani heisōkna hmun a, achangmak leh nisōtinga thli heihrângna hmun a, 
avakase jo che mo? 

25Khōsûr lōngna lângkhông tu’n mo acho, thlipui hlam kha tu’n mo amanhleng? 

26Mihring omakna hmun a tu’n mo khō amansûr? 

27Ram kachâr, tui hrena ram a phi akek theina sik tu’n mo khō amansûr? 

28Khōsûr achangmak leh radaitui he’n pa antanei mo? 

29Kavur leh vurha hei nu, 

30tui kha hlung inchang tor, tuipui hmai inhlom tor kha, tu mo kae? 

31Nang in ârsi rup-hei kha ankhenga nakhit tor mo achangmak leh si-karup 
khitna hrui kha nasōt tor mo? 

32Nang in ârsihei kum leh thla dungjuia anhlam nakei tor mo khana ârsi Rup 
Kalen leh Rup Kasinhei kha anhlam namanthei tor hei mo? 

33Chungvân inrônna chôndânhei kha namanhret mo, khahei kha raleichunga’m 
nahmang tor mo? 

34Sumtuk hnenga aka-ông chea ṭong napek tor mo nang sik khō namansûr tor 
mo? 

35Nang in khō inphe kha avâr rik-rakna sik ṭong napek inchu, ama akahonga 
nahnenga, “Naṭōn katlo sik a hin ka-om eng,” ati sik mo? 

36Ibis inti vate hneng Nile tuidung kalen sik tia tu’n mo amanthei, achangmak 
leh khō heikasûr sik jo tia ârkhōng hnenga tu’n mo amanthei? 

37Mikasing tu’n mo sumtuk hi atei tor khō heisûrna sik a tu’n mo sumtuk kha 
avasuk manhek hei, 

38khava vaiphinhei pitlang inchang tor khōsûr hei kha. 

39Shabakkai samsâk sik najong tor mo, von kaṭâm shabakkai namankhop tor hei 
mo, 

40ankhura inbok a an-omlai, achangmak leh sâk kahngâk a anrōng shunga an-
omlai khan? 

41Va-âk he’n vonṭâma anjōnglele pha, ante he’n kahnenga ansamsâk ander eng 
pha, ansâk kavei kha tu mo kae? 

Job 39 

1Tlânga kehei intet pha nang in namanhret mo? Ram shakhi intet na-enravet 
phung mo? 

2Ante kadông hei kha heituk kasôt mo anta’nṭhōipui hei namanhret mo? An-
intetna sik pha kha namanhret mo? 

3Anmani’n heitik chenmo a’nkun heia antak antakanôt, khana ante kha 
raleichunga anta hongmatet namanhret mo? 

4Ramhânga ante hei kha hong kakhang hei; kasesōt hei khana he’nle nôk mak jo 
hei. 

5Tu’n mo shakōrtung hei kha ning leh hnōm apek hei? Tu’n mo amasō heia 
amanlôn lele hei? 

6Ke’n nêrdiramhâng kha an-inn sik a kapek hei, khana chikhur phaichama 
kaman om hei. 

7Rasa tamna khōpuia inphut kahlatak a ka-om hei, tûte inkhat in lâkmak hei 
khana ṭōn mantlotor mak hei. 

8Chingbung hei kha anphi sâkna ramhâng kae, khana khan sâk sik a thingbō in-
êm anjonga kae. 

9Ram a sehratche inkhat in naṭōn atlo sik mo? Naserōnga jân khat akarek hnōm 
sik mo? 

10Khava inkhat kha hrui inkhat a nakhit a hlei nakhōina tor sik mo? Achangmak 
leh nahleia ukai-samchet namankei tor sik mo? 

11Aratha kahrattak chunga inngamna nanei tor mo, naṭōn kakhôk kha atlopek 
sik chea inhōrna nanei tor mo? 

12Nasâng khôm kha inna ahei choi pek sik chea nasaphōr hmuchi kha akhôm 
mantûp sik a na’nhōrpui mo? 

13Valen ostrich inkhat in amathla kha heituk inranga ajâp mo! Tâk-kha ostrich 
inkhatbek in urôk kapōa jōng tor mak. 

14Valen in aratui raleichunga ada hei, ralei kalum in amanlumna sik heia. 

15Ranhringhei ke tachōn khōi sik a achangmak leh ramshahei tatamkhōi sik a 
khôk sakmak. 

16Ratuihei kha ama ratui mak kapōa, a-inṭangna kha môk a inhmang sik jo tia 
heite mankhôksak mak. 

17Ama manmona katlo kha, singna akapek mak kha, kei eng kae. 

18Tâk-kha ama’n tlân aphut pha chu, shakor leh akachōngpa kha amanuisō tor 
heia kae. 

19Shakorhei ratha kahrattak a kasyem kha khana anrînga sam kasei kha tu tapek 
hei mo? 

20Khaikhu kapōa a’nthok hei anhnâr rasa’n mi antamanpir heiso nang tamantlo 
hei mo? 

21Anmani’n ratha kahroktak a phaicham ankahōt; anratha nei rakip leh rehmun 
a katlân inhlut hei. 

22Anmani’n ṭit inti hi manhret mak hei, chemjâm inum ankahnung manletor mak 
hei. 

23Anchunga akachōng hei hmangchâk-hei kha kani vâra inthle rik-rak hei. 

24Ratha kahrok a inthing heia, shakorhei kha hmating katlân hei; pengkun 
anheitum pha, ngir hnâm theimak hei. 

25Pengkun aheitum manhring akaia anhnar anrakhōng ri; rehmun anhnai jo pha 
re marim kha anmarimdek, rehlam kakeihei ṭongpek rasa kha antheidek a kae. 

26Hmukhai inkhat in thlâng ting amathla azerlai heikhonga mo akajōng sik kha 
nahnenga a’nchû mo? 

27Hmuvânlai inkhat in tlâng inshâng chunga rabu achom sik pha nang 
ṭongpekna ahngâk nâk mo? 

28Ama’n hlungkare inshângpen chunga rabu kha achom hlung bilik kasonghei 
kha arekur amanchang hei. 

29Khana inphut akahla leh akahnaia heikhat that sik leh sâk sik a a-en ravet hei. 

30Kathi kalōnghei kâra khan hmuvânlai hei kha intûp hei, ante he’n thisen kha 
an-ina kae. 

Job 40 

1-2Job, nang in Akahratpen Pathen kha na’nrepuia kae; tûn akahai sik jo che mo, 
a-emak leh naramasôn sik mo? 

Job 
3-4 RŌNGPU, ke’n kamotak a kaleihri jo. Heidôm mo kamasôntor sik che? Heite hri 
sik a intluk mak jo ning. 

5Kahri mak sik ṭong hingja kahri jo. 

6Thlisip kâra RŌNGPU’n Job hneng vōi khat ahei hri nôk. 

RŌNGPU 
7Tûnchu intlunhrek a ngir roh, kaṭongder che eimasôn roh. 

8Kei hi akadik mak inkhat a hrimanchên sik a, kei hin akadik mak manchanga 
nang in akadik inchangsakna sik a ala’ntluk che mo? 

9Nang kei kapōa akahrat che mo? Nakare kha kei rasa kapōa a’ntlir tor mo? 

10Kha achang inchu, nang kajana leh inlensakna nachenna vânga khan inding 
roh; kalûr leh kalentak a naret kha invon jo roh. 

11A’nlensak hei kha en hei roh; nahnuk natna kha heisun mathlâk ina anmani 
kha mansinsak hei roh. 

12Ôk, en hei inna nam mathlâk hei roh; mikaṭhamak-hei kha anngirna hmun a 
vōk mathlûk hei roh. 

13Ankhenga ralei thōia vûm hei roh; kathi khōa khit hei roh. 

14Kha achang inchu nang manpâkna akapek ahma kakeipen kha kei kachang sik 
eng. nang in re nator jo tia kahnōm sik eng. 

15Khōhripa Behemoth kha enroh; Ke’n ama leh nang kasyem chei kae. Ama’n 
sehrat kapōa phi asâk, 

16tâk-kha ama taksa khan heiratha mo anei, atak ravōia khan hei rahnak mo 
anei! 

17Arahmei kha cedar thing kapōa amanngir, akea aravōi hrui hei kha kangar hei. 

18Aru hei kha sum-êng kapōa kangar hei, ake hei kha thirtlōn kapōa ka-ang hei. 

19Kei tasyem ranhei kâra a’nlakpen inkhat kae! Akasyempa rōk khan ama kha 
atora kae. 

20Ama inveina phi kha ramshahei indeina hmebung heia kakek hei. 

21Rahling chap buk kâra ama kha kaje tui indapna huisum kâra ama kha inthup 
a kae. 

22Kavadung panga rahlingbuk leh mahre hei khan anhnōia ama in-ungna kha 
anpek a kae. 

23Tuidung in inhnaktak a atlân kha ama’n ṭitmak, Jordan tui in ahmaia akaben 
kha heite donmak a kae. 

24Tu’n mo ahmit anmanchoa ama kha asur tor sik? khana châng akama ahnara 
akhit tor sik? 

Job 41 

1Nga khōi vânga Leviathan kha nasurtor sik mo, achangmak leh hrui vâng amalei 
kha nakhit tor sik mo? 

2Ahnâra hrui vâng navit tor sik mo achangmak leh arakama khoikim vâng nakei 
tor sik mo? 

3Ama’n nang mansena sik a angek sik che mo? Lungset narônna sik a ader sik 
che mo? 

4Ama’n inhnōmtōna inkhat aneipui sik che mo khana ahei tik a nasepa tlona sik 
a a’ntep sik mo? 

5Inna vate kapōa ama kha nakhit sik mo, nasōk nuhmeihei inpâkna sik a nada 
sik mo? 

6Nga kasur he’n antajōr tor sik mo? Invei katlo he’n antajōr sik a ataksa an-âttan 
tor sik mo? 

7Avun kha nga surna kasei vânga nakakhotan tor sik mo khana alu kha akim indo 
kasei vânga nakakho khui tor sik mo? 

8Ama kha vōi khat lim vatôn roh, avea tôn hnōm mak tin che; ama dōina 
nachâmna kha mahngi tor hêrmak tin che. 

9Leviathan intōpui rakip in anngarna inhmanga raleia katlu heia kae. 

10Ama andeikathok inchu ahnuk kase hêr; tûte’m ahmai kunga ngirngam mak 
hei. 

11Ama inrepui tor tu mo akahringa aka-om jo? Raleichung pumpuia ka-om tu 
inkhat in tlotor mak ning. 

12Leviathan ke chungchânga manthei che rong heituk a akahrat leh akalen mo 
hripek che rong. 

13Avun kha tûte’num keihler tor mak arevon invon kha sunthlen tor mak a kae. 

14Khava ṭit ka-om aha takakebit jo abei kha tu’n mo akei man-âng tor sik? 

15Akhōn kha pho man-gôr vânga ansyem kae, a’nkhōp manchun hlung kapōa 
akangar jo kae. 

16Ahlip inkhat kha inkhat bânna inkhat rahnak a rabek manbit jo hei kae, ankâr 
kavea khan kaphuk sânthei bek um changmak a kae. 

17Ankhenga mansur manhnet jo hei kae heite’num keiṭhen tor mak a kae. 

18Ama kha ahei inṭhîm pha avâr aheikâp rik-rak a kae, ahmit-hei kha kani ahei 
kasōk bi kapōa kavâr hei. 

19Abeia inphut hmeimale heikasōk, hmei rasidung kapōa kajōng hei. 

20Ahnâra inphut hmeikhu heikasōk, bube thōia huisum kakâng hmeikhu kha ka-
ang. 

21Kaphuk asân pha hmei kha insûk ahei phut; abeia inphut hmeimale kha 
kasōksōt a kae. 

22Arîng kha ratha aneihêr a’ntōpui rakip in ṭit-inpirna annei. 

23Atak vuna a’nnêmna hmun inti kha heite om mak; thir kapōa akangar, innemlo 
rōk kha kae. 

24Hlung kapōa amalung kha ṭitna neimak, Chakri hlung kapōa kangar, innem 
mak. 

25Ama ahei thō pha, akahratpen hei kha’num ṭitna anneia kae; anṭit reia atloje 
manhret mak hei. 

26Ama tuk mankôkna sik a chemjâm om mak; Ama sun mankôkna sik a the, kasei 
khana thingtlōn om mak. 

27Ama hnenga chu thir’um sapôt kapōa innemdâk, sum-êng um thing kaṭop 
kapōa innem. 

28Ama mantlânna sik a the om mak; hlungtlang vâng dengna hi’m sapôt bong 
tatôn ka-ang. 

29Ama hnenga thingbong hi sapôt bongkhat kapō kae, mihring in kasei vânga 
ankakho pha anmanuisō heia kae. 

30Avon intônbi hei kha bephu chunga ret inkeirit kha ka-ang hei, khahei kha sâng 
manthengna thir-samthi keina kapōa bunthlōk chunga akarit manthûk a kae. 

31Ama’n tuipui kha tuilum kapōa akahnur mannông, thai be kaphi kapōa 
amanphi tor. 

32Asena hlam kha akahnung inlârtak a adahlon, tuipui kha tuiphôn amasōk a 
amanbangsō. 

33Raleichunga ama leh tepui thei inkhatbek om mak; ṭitna kaneimak ranhring 
kha ama hi kae. 

34A’nlensakpen shahei kapha heite donmak hei; ama hi ramsha rakip hei reng 
kha kae. 

Job 42 

1Khava sōa Job in RŌNGPU kha amasôn. 

Job 
2 RŌNGPU nang ratha kaneipen che kae, namadu rakip natlo tor ti hi kamanhret. 

3Kei heite inhret mak eng hin nasingna chunga heikhonga mo ke’n ṭong kader 
ngam che tia nang in nader eng. Ke’n kamanhret phâk tor mak ṭonghei kha 
kaleihri jo, kei tamanhret tor mak sik a’nlak tatak hei chungchânga. 

4 Nang in ṭong nahrilai karangeina sik a, khana naṭongder hei kha kamasônna 
sik chea namanthei eng. 

5Hmalai khan chu mihlop-hei tamanthei eng rōk kha kalei manhret, tak tûnchu, 
kahmit khet a kahmu jo che. 

6Khava jâra kaṭong leihri hei seng chunga inzak jo eng ravut leh vaiphin shunga 
kamalung kathleng jo. 

Achaina 
7 RŌNGPU’n Job hnenga aṭong hri kha achai pha, ama’n Eliphaz hneng ati, “Kei, 
nang leh naṭhōn 2 hei chunga kahnuk kana, ajârchu kasōk Job tahri kapōa, 
nangni’n kei chungchânga akadik kha hrimak chei. 

8Tûn nangni’n sehratche 7 leh kemōngche 7 Job hneng heikei ruh, nanbing sik a 
inthoina vatōk ruh. Job in nangni sik a aderpek sik chei, ke’n ama derna kha 
kamasôn sik, khana nanrahōi kasōk inzakna kha pek mak chei ning. Kei 
chungchânga ama’n ṭongdik ahri kapōa, nangni hrimak cheia kae.” 

9Eliphaz, Bildad, khana Zophar he’n RŌNGPU tamanthei hei kha antloa, RŌNGPU’n 
Job derna kha arahlâng pek jo. 

10Khava sōa, Job in aṭhōn 3 hei sik a adersōpek hei pha, RŌNGPU’n ama kha 
amanhao nôk jo, ama’n hma a aleinei kanek a chen hnia apeksa jo. 

11Job sōpui pase leh nuhmeihei khana aṭhōn marō hei seng kahong heia anhong 
phâk jo khana a-inna rehōi sâktlâng antlo joa kae. Anmani’n ama chunga inreng 



937 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

khōdeng theinahei seng RŌNGPU’n alei mathlungna jâra anmalung natna ṭong leh 
lungmōng thlâkna anleihri pek a kae. Anmani inkhat et in ahnenga sêr ṭhahrep 
leh sana kutkhi anleipek a kae. 

12 RŌNGPU’n Job hringkhō hnung intong kha ahma inkei kanek a mahâmṭhat 
apeksa chet jo. Job in kemōng 14,000, sharîngsei 6,000, sehrat 2,000, khana 
shakōrtung 1,000 aleinei hei. 

13Ama kha sapase 7 leh sanuhngâk 3 pa kae. 

14Ama’n asanu upapen kha Jimima, 2 tlukna kha Keziah, khana mathlum pen kha 
Keren Happuch tia anrahming aphō hei. 

15Job sanuhei kapōa hme kaṭha raleichung pumpuia tûte leiom mak. Anpa khan 
asanuhei kha asapahei leh inṭhōia anei karōi kha anchen et aleipek hei. 

16Job kha hivasōa kum 140 kahringa, atu hei leh, atusōn hei ahmu heia kae. 

17Ama kha kum kasôttak ahringsōa kathia kae. 

Hlahei 

Hlahei 1 

ARuP Inkhatna 
(Hl 1—41) 

Hōina Kadik 
1Mikaṭhamak-hei mansena inhlângmak, mikaset-hei omchen kajuimak, a-emak 
leh Pathen sik a hnemna kase hei kâra akatlamak mihei kha mikahōihei kae. 

2Khahei kanek a, RŌNGPU Dân juia khan kahōi ansak khana sûn leh jân a 
khavakha inchu hei. 

3Anmani kha kavadung panga thingkung kahmông hei, aphahrep a a’nra khana 
abō a’nvōi mak kapō hei kha kae. Antlona rakip a chung sōkna annei. 

4Tâk-kha mikaṭhamak-hei chu hinga chang hêrmak hei; anmani chu thli tatlen 
sapôt kapō hei kae. 

5Mikaset-hei kha Pathen in maset apek sik hei khana ami khet heia inphut ahlop 
a aṭhensōt sik hei. 

6Mikadik-hei kha RŌNGPU’n hlam akei hei khana ahrung hei; Tâk-kha 
mikaṭhamak-hei chu inrengna hlam anhroa kae. 

Hlahei 2 

Pathen Takadeisōt Reng 
1Heisa mo jât he’n dōina sik a’ntluk hei? Heisa mo mihe’n akahnem mak marûk 
ṭōnhlam antasyem? 

2Anreng he’n andōi, khana anvaikarôn he’n inchun heia RŌNGPU chunga leh ama 
takadeisōt rengpa chunga marûk a ṭōnhlam ansyem. 

3Anmani’n anhri, “Eini anmani vairônna inphut sōksōt jo rih; anmani thōia ni-
om hi dahlon jo rih,” anti. 

4Marvâna alen in-ongna a inphut RŌNGPU’n amanui, khana heite kanimak 
mantlukna chunga amanuisō hei. 

5Khava sōa ama’n anmani kha hnuknat a amaṭhit hei, khana ahnuknat inhnak 
vâng khan amanpir hei. 

6Ama’n ahri, “Katlâng intheng Zion chunga, kareng kha kaman ong jo,” ati. 

7Rengpa khan ahri, “RŌNGPU tamalâr kha ke’n kahrisōt sik. Ama’n kahnenga ati: 
‘Nang kasapa che kae; tuning kei napa kachang jo eng. 

8Ader roh, ke’n nang jât rakip nakut a kapek sik che; raleichung pumpui hi 
nangta kachang sik. 

9Nang in thîr sung vâng navōk thlek sik hei; bephu inkhat kapōa anmani 
navōkkhōi kachek sik hei,’ ati.” 

10Renghei hiva karakôkna chei hi tûn rangei ruh; nangni raleichung vaikarôn 
chei in hiva para hi inchu ruh: 

11 RŌNGPU kha ṭittak a razen ruh; 

12Ratha innok pum a ahnenga inkun ruh; kha achangmak inchu ahnuk kha 
inranga hongkana sik, khana nangni inrangtak a kathi sik chei. Ama tahrung sik 
a ahnenga akase rakip kahōihei! 

Hlahei 3 

Inthōpuina sik a Jîngkâr Derna 
1 RŌNGPU kei inrepui katamtak ka-om hei, anikadōi katam hranghra hei! 

2Anmani’n kachungchânga anhri, “Pathen in ama inṭangpui mak ning.” 

3Tâk-kha O RŌNGPU, nang chu, inreng pha ahei tik a kapho che kha kae; nang in 
torna napek eng, khana lungngamna namannei nôk eng. 

4Ke’n inthōpuina sik RŌNGPU kabek, atlâng inthenga inphut ahei masôn eng. 

5Kei inthlonga kaje eng, khana jânsôt RŌNGPU’n ahrung eng. 

6Kakimvea ani katōmbit a aka-om hei ka’nrepui lishing raja hei kha ṭitmak hei 
eng. 

7 RŌNGPU, hong roh! ka-Pathen ahuk roh! Nang in ka’nrepui rakip nakarâk hei, 
khana kei sukset makna sik ratha neiloa nada hei. 

8Torna hi RŌNGPU hnenga inphut kajōng, amihei mahâmṭhat pek hei rasoh! 

Hlahei 4 

Inthōpuina sik a Khōhlei Derna 
1Eh! Pathen, kakahrungpa, kader che pha amasôn roh! Ke’n khōdeng kalei thei 
lai nale’nṭangpui eng. Tûn lungset a eirôn roh khana kaderna arangei pek roh! 

2Mihring nangni’n heitik chenmo inzakna nantapek sik eng? Akahnem mak kha 
nangni’n heitik chenmo nanta madu sik, khana akadik mak kha nantalajui sik? 

3Mandon sōt ruh, RŌNGPU’n akadik-hei kha atakhet sik a akadeisōt jo hei, khana 
ke’n ama kabek pha athei pek eng. 

4 Ṭittak a innok ruh, khana nanset tlo kha bâng ruh; nanjekhum chunga sip katia 
na’nthlong pha hivahi aritak a mandon ruh. 

5 RŌNGPU hneng akadik inthoina kha pek ruh, khana achunga taksenna nei ruh. 

6Derna kanei katamtak ka-om hei: “O RŌNGPU, vângṭhat apesa roh. Lungset hmit-
enna ajōng enroh!” anti. 

7Tâk-kha napek eng inpâkna khan vomhrui ju leh thlai katamtak kaneihei 
inpâkna kha akhechet. 

8Jekhuma ka’nthlōng pha, kamōng tak a kaje eng; O RŌNGPU nang rōk in pui 
katluk inhukna kha napek eng kae. 

Hlahei 5 

Inhrungna sik a Derna 
1O RŌNGPU, kaṭong hri hei eirangei pek roh, khana ka’nphuna hei athei pek roh. 

2Kareng leh ka-Pathen, inthōpuina sik a kaṭana eirangei pek roh, 
O RŌNGPU nahnenga kader che; 

3Jîngkâra nang in karasa nathei; kani ahong sōk pha derna kahong nei che, khana 
naṭong masôn kahngâk a kae. 

4Nang chu akadik mak ṭōn intlo chunga akatlâi Pathen kha changmak che. 
Nahmai kunga akaṭhamak om sik nang in hnōm mak che. 

5Nang in mi inlensak-hei kha en-hnâm tor mak hei che; mikaṭhamak rakip 
namater hei. 

6Nang in malei kasei rakip nathat manram hei khana innâk-inse leh mikahōnhei 
nahōt hei. 

7Tâk-kha nalungsetna eng alen jâra na-inn shunga hongkahlut tor eng; nabek-
inn intheng shunga kakamuk thei che; khana kajatak a nahnenga inkun enga 
kakamuk thei che. 

8 RŌNGPU ka’nrepui khangtuk hrep katam hei; nalungdo tlona sik aṭhōi roh; 
nahlam kahro theina sik asyem mantlun roh! 

9Ka’nrepuihei tahri kha taksenthei chang hêrmak: anmani’n suk manhmang sik 
rōk anmadu. Anbeisō kha kahōia inne, tâk thitheina mihōnna kasiptak. 

10O RŌNGPU, maset manchen hei roh khana karâkna pek hei roh; anṭōn marûk 
mantluk khan an-inhmangna chang rasoh. Nang kadōia rōi chaper antlona leh 
ansetna atam jâra anmani nahmai kunga inphut hnongsōt hei roh. 

11Tâk-kha nanga inhukna kahmu rakip inpâk sik hei; anmani’n tlaina hla 
ansakṭhak sik. Nang inlungset hei kha hrung hei roh. Nang jâra anmani kadiktak 
a a’npâk hei kae. 

12 RŌNGPU naṭong kajuihei kha vângṭhat napek hei; nalungsetna khan pho kapōa 
anmani akhâr hei. 

Hlahei 6 

Inreng pha Inthōpuina sik Derna 
1 RŌNGPU nahnuk mannat mak roh khana arasei mak roh! hnuknat a karâkna 
apek mak roh! 

2Karatha katlang jo, O RŌNGPU; eilungset roh! Ratha hratna apek roh; 
kachâmneng jo eng, 

3kataksa pumpui kachâm hêr jo eng; O RŌNGPU, kei inthōpui sik kha heituk mo 
alakasôt sik? 

4 RŌNGPU jōng roh, kei ajōng huk roh; nang maritna khan thina inphut ahuksōt 
roh. 

5Kathirama khan nang mandonsōtna om mak; khana khan tûte’n nang manpâk 
tor mak hei tin. 

6Inrim jâra karatha katlang jo; ajân katai kaṭapna kajekhum indap jo, kahmit 
rathli’n kalukham kachorsō jo. 

7Kahmit invai jo; kakadōi he’n anmanṭap enga kahmit inthlingsō jo hei. 

8Nangni mikaṭhamak-hei, kahnenga inphut sesōt ruh! RŌNGPU’n kaṭana athei pek 
eng; 

9Inthōpuina sik a ka-ông pha ama’n arangei pek eng, khana kaderna amasôn sik 
eng. 

10Ka’nrepuihei khan re tor makna inzakna kha anmanhret sik; manhret manloa 
inhmakna kâra anhnongsōt sik jo hei. 

Hlahei 7 

Ṭongtan Dikna sik a Derna 
1O RŌNGPU, ka-Pathen, nahuk sik enga kahong eng, ani kahnong rakip heia 
inphut asan ina ahuk roh, 

2kha achangmak inchu tûte’n anihuk tor makna hmun a shabakkai inkhat tatlo 
kapōa anṭhōisōt sik eng, khana ankeirachen sik eng. 

3-4O RŌNGPU, ka-Pathen, ke’n mi inkhat chunga kaleiṭhe’n chu, ke’n kaṭhōn inkhat 
inhmangna katlo’nchu, a-emak leh ajâr kasea ka’nrepui chunga innâk-inse 
katlo’nchu, ke’n hihei kâra heikhat kalei tlona aleiom khâk inchu, 

5ka’nrepui he’n ahnong hei rasoh, asur hei rasoh, atuktan hei rasoh, athat hei 
rasoh, khana raleia akathisa a adahlon hei rasoh! 

6O RŌNGPU! hnuknat pum a hongthōi roh. Kei inrepuihei hnuk setna kadōi sik a 
ngir sōt roh; nabinga hongthōisōt ina a’nthōpui roh, ajârchu nang tamadu 
khachu ṭongtan kadik kha kae, 

7achang jâra nakimvea aka-om mipuihei kha heiṭhōi manchun hei roh, mihei kha 
chungtinga inphut vai jōngrôn hei roh. 

8Nang chu mihring jât pumpui ṭongkatan che kae. Kei lum alo ina ṭong tan roh, 
O RŌNGPU, ajârchu kei hi ṭhenakase eng kae ti hi namanhret. 

9Nang chu akadik Pathen inkhat che kae, keini mandonna leh maduna chunga 
ṭong tan roh, Akaṭhamak katlohei ṭhatmakna kha manbâng hei roh. khana 
mikaṭhahei kha inpâkman pek hei roh. 

10Pathen chu kei kahrungpa kae; aṭong kajuihei kha ahuk hei. 

11Pathen chu akadik ṭongkatan kha kae; mikaṭhamak-hei kha ahei tik a themmô 
apek hei. 

12Anmani’n ansedân anthleng mak inchu, Pathen in achemjâm akatât man ngei 
sik. Ama’n asai akei khana aman tlukdek a kae. 

13Ama’n thitheina hmangchâk-hei amatu khana athepui hei hmei kasûk kâpsōt 
sik a aradin. 

14Heikhonga mo malung intheng mak he’n ṭhatmak antamandon, enroh. 
Anmani’n bōina ṭōn anmantluk khana mihōnna ṭōn antlo. 

15Tâk-kha mihei man-ôkna sik a anchâng kam a khan, anbinga in-ôk hei. 

16Khang’khan anṭhatmakna khan anbinga karâkna apek hei; khana invōk-inthat 
antlona khan anbinga intôn hei. 

17 RŌNGPU kha aṭongtan dik jâra kamanpâk; A’nshângpen RŌNGPU manpâkna hla 
ke’n kasak. 

Hlahei 8 

Pathen Lûrna leh Mihring Ṭhatchômna 
1O RŌNGPU, kan-RŌNGPU, vânhnōi raleichunga nalenna hi inhmua kae! Nang 
manpâkna hi marvân chung kapha katlunga kae; 

2naipanghei leh naite he’n ansak a kae. Na’nrepui rakip heia inphut inhuk a 
inhrung thei che; nang kadōihei kha nating hei. 

3Nang in nasyem jo, bōirōk kha ka-en pha, anhmun et a nada hei, thla leh ârsihei 
kha, 

4mihringhei hi heimo akae hei, hingtuk hrep lum nalo hei; akathithei hrep hei 
kha nahrung hei? 

5Achang jo’num nang nabing kanek a thōi katla det a nasyem hei, anlu chunga 
kajana leh lûrna kha namankhu hei. 

6Nakutsyem rakip chunga anmani vai namanrôn hei; kutsyem rakip chunga 
anmani nada hei: 

7kemōng leh sehrat hei, khana ramshahei chunga, 

8va leh ngahei, khan chu tui-ôngpui shunga ranhring rakip chunga anmani nada 
hei. 

9O RŌNGPU, kan-RŌNGPU, vânhnōi ralei pumpuia nalenna hi inhmua kae! 

Hlahei 9 

Pathen Ṭongtan Dik jâra Manpâkna 
1Kamalung pumpui in RŌNGPU, kamanpâk sik che, naṭōntlo det-hla ka-om rakip 
ke’n kahri manthang sik. 

2Nang jâra ke’n inpâktak a hla kasak sik, Chunghnung Pathen, nang manpâkna 
hla kasak sik! 

3Nang nahong inlâr pha, ka’nrepuihei ankahnung inle hei; katlu heia kathihei. 

4Naṭongtan kha intlun, namalung intheng khana kei ka-ôa ṭong natan a kae. 

5Nang in khōvelhei namaset hei, mikaṭhamak namanhmang hei, anmani 
mandonsōtna om nôk mak jo ning. 

6Keini inrepuihei ahei tik a sik om mak jo hei; nang in ankhōpuihei nasuk 
manhmang jo hei, khana anmani mahngi cher kachang jo hei. 

7Tâk-kha RŌNGPU khachu kumsôt Rengpa kae, ama’n alen in-ongna kha ṭong 
tanna sik a amatung. 

8Ama’n vânhnōi ralei hi dikna vânga vai arôn; ama’n kadik a jât-hei ṭong atan 
hei. 

9 RŌNGPU kha suk manrima aka-om hei inthupna kae, bōina a-om pha inhukna 
hmun inkhat kae. 

10 RŌNGPU, nang inhret mihei khan antaksen sik che; nahnenga akahong tûte 
dahlon mak che. 

11Ziona vaikarôn, RŌNGPU choi ka-ânna hla sak ruh! Aṭōn leitlo kha jât rakip 
manthei hei ruh! 

12Pathen in inreng khōdeng kathei kha amandonsōt hei; anṭana kha mahngi 
mak, khana anchunga dikmak katlohei kha karâkna apek hei. 

13O RŌNGPU, eilungset roh! Ani ka-en kada he’n khōdeng anmantheina eng hi 
jōng enroh! Thina inphut ahuksōt roh, O RŌNGPU, 

14Jerusalem mihei hmaikunga kangir theina sik, khana kachoi ka-ânna che ajâr 
rakip kahri pek theina sik hei. Nahuksōt eng jâra inpâk sik eng. 

15Pathen inhret mak he’n khur anchoa khava khan katla inhlut hei, anchâng doa 
khan anmani kalalen in-ôk hei. 

16 RŌNGPU kha aṭongtan kadik vâng khan abinga inlâra kae; khana mikaṭhamak-
hei kha anṭōntlo kalalen khan akhit heia kae. 

17Mikaṭhamak seng leh Pathen kahōt seng tlungna sik khachu thina hi kae. 

18Akatlâksam hei kha ahei tik a donloa om mak hei ning; Sarahei inhōrna kha 
ahei tik a sukkhōi changmak ning. 

19Jōng roh, RŌNGPU! Mihring he’n hnōise mak hei che rasoh! Khōvelhei kha 
mantûp hei ina anṭongtan roh. 

20O RŌNGPU, anmani’n ṭit hei rasoh. Anmani akathithei mihring hrep hei kae ti 
kha manthei hei roh. 

Hlahei 10 

Ṭongtan Dikna sik Derna 
1O RŌNGPU, heisa mo akahlatak a aka-om che? Kanbōi pha heisa mo a’nthup che? 

2Mikaṭhamak kha inlensak misarahei anmanrim hei; anchâng doa khan anman-
ôk hei. 

3Mikaṭhamak he’n anṭhatmak maduna kha an-inlensak pui; mi inphâm 
he’n RŌNGPU kha anhōt khana anhâksêr. 

4Mikaṭhamak he’n RŌNGPU kha heite sakmak hei; Pathen hichu heite khôkmak 
tia inlensak pum a anmandon. 

5Mikaṭhamak he’n antlona rakip a hme ansō. Anmani’n Pathen ṭong tanna kha 
manhret phâkmak hei; an-inrepuihei kha anhner anpher thlōn hei. 

6Anmani’n anbinga anti, “Kei thōi tlâkna nei hêrmak ning, inrengna ratō hêrmak 
ning.” 

7Anbeisō kha hâksêrna hei, maleiseina hei, khana mi maṭhitna kasip hei; anmani 
ṭongse hrina leh akaṭhamak ṭonghrina inrang hei. 

8Anmani khōte heia inthup heia; ṭhenakase hei thatna sik a anhlō hei. Inthōpui 
kase hei suk manrimna sik a an-en mathlip hei; 

9an-inthupna hmun a shabakkaihei kapōa anhlō hei, Sarahei kha anhlō hei; 
anchâng kam a anman-ôk hei khana ankeisôn hei. 

10Inthōpui kasehei kha ankahnur rachi hei, khana anratha neina khan antorcher 
hei. 

11Mikaṭhamak he’n anbinga anti, “Pathen in heite donmak! Ahmit akathim jo, 
ahmu hêrmak jo ning.” 

12O RŌNGPU mikaṭhamak heiso karâkna pek hei roh! Khōdeng katheihei kha 
mandonsōt hei roh! 

13Mikaṭhamak-hei khan heikhong mo Pathen kha antateitôm sik, khana anbinga, 
“Ama’n kei karâkna apek mak ning,” antati tor sik? 

14Tâk-kha bōina leh khōdeng theina kha nang in nachîk a nahmu, khana 
inthōpuina sik ahei tik a intluk ṭhak che. Inthōpui kasehei khan nahnenga 
ho’npek inhlut hei; inthōpui inngei hei kha ahei tik a nabôm hei. 

15Mikaṭhamak leh malung kadikmak hei ratha neina kha vōktanpek hei roh, 
dikmak antlo jâra karâkna pek hei roh khavakha avea antlo nôk makna sik a. 

16 RŌNGPU chu are-rea reng kae; pathen ralak inmuk hei chu aram a inphut 
inhmang sik hei. 

17O RŌNGPU, a’nsinsak hei derna nathei pek sik hei; nang in anmani vak neina 
napek sik hei. 

18Nang in nu leh pa kasehei leh suk manrim hei ṭap rasa nathei pek sik hei; khana 
akathithei mihring he’n ṭit-inpirna avea antlo makna sik anmani ôna ṭong natan 
sik. 

Hlahei 11 

RŌNGPU a Inngamna 
1Inhukna sik a RŌNGPU kha kataksen. Kahnenga hinga anikati nangni heituk a 
akamo jo chei mo, “Va kapōa tlâng ting jōngsōt jo ruh, 

2ajârchu mikaṭhamak he’n daihlim thōia ansai ankam, anthe kha mikaṭhahei 
kâpna sik a anradin hei. 

3Heirakip atlâksam jo pha, mikaṭha khan atlo tor sik heite om mak.” 

4 RŌNGPU kha abek-inn intheng shunga ka-om; marvân chunga alen in-ongna 
anei. Ama’n hmuntina mihei a-ensui hei khana anmani’n heimo antatlo 
amanhret. 

5Ama’n mikaṭha leh mikase in-angtlinga a-enmansin hei; dân kajuimak hei kha 
amalung pumpuia amater hei. 



946 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

6Mikaṭhamak-hei chunga hmeira-ê in-ât leh kât kakâng ajōng bun mathlâk; 
akalum thli vânga karâkna apek hei. 

7 RŌNGPU chu akadik kae, ṭōn kaṭha hei kha amadu; akaṭha katlohei kha a-âng 
shunga ka-om sik hei. 

Hlahei 12 

Inthōpuina sik Derna 
1A’nthōpui roh, RŌNGPU! Mikaṭha inkhatbek om mak jo; khana malung intheng 
inkhatbek inhmu tor mak jo. 

2Ankhenga inkhat leh inkhat maleisei inhrina hei; khana hmûrthem vâng khat 
leh khat inhōn hei. 

3Khava hmûr kathemhei kha sip manti hei roh, O RŌNGPU! Khana khava 
mi’nlensak hei bei kha hippek hei roh. 

4Anmani’n anti, “Kantamadu kha kanṭong hri them vânga kanchen. Kantahri 
hnō-hnōm kanhri sik, tûte’n akhâmtor mak hei ning.” 

5 RŌNGPU’n ati, “Tâk-kha, tûn kei kajōng sik eng ajârchu akatlasam hei kha ansuk 
manrim jo hei tlo manrima aka-om hei annat ande hla a inkōi jo hei. Antarangei 
inhrungna kha kapek sik jo hei.” 

6 RŌNGPU intepna kha taksenthei kae; dangka intheng kapōa inthengkhet, ve sari 
sêmphu hmeia a’nro intheng kapō kha kae. 

7-8Hmun rakip a mikaṭhamak ka-om hei, khana akaṭhamak kha mi rakip in anhri 
manṭhat. Ahei tik a inhuk a ada roh, O RŌNGPU, khana khava miheia inphut ada 
kaṭha roh. 

Hlahei 13 

Inthōpuina sik Derna 
1 RŌNGPU, heitik chenmo namahngi sik eng? Kumleikō sik mo? Heituk kasôt mo 
na’nthupde hi sik eng? 

2Heitik chenmo inrengna kalathōk sik? Heitik chenmo sûn leh jân inrimna’n 
kamalung hi alakasip hi sik? Heituk kasôt mo ka’nrepui he’n kei antalator hi sik 
eng? 

3Ajōng enroh, O RŌNGPU, ka-Pathen, khana ajōng masôn roh. Karatha ajōng 
manngar pek nôk roh; amanthi mak roh. 

4Ka’nrepuihei kha, “Eini’n ama nitor jo,” manti mak hei roh. Kathōi tlâkna kha 
anmani inpâkna manchang mak roh. 

5Nalungset injônjet chunga kei in-ngai eng; Kei inpâk sik eng ajârchu nang in 
nahuk sik eng. 

6O RŌNGPU, nang manpâkna hla kasak sik, ajârchu nang hi kahnenga hong kaṭha 
jo chea kae. 

Hlahei 14 

Mihring Ṭhatmakna 
(Hl 53) 

1Mikamo he’n anbinga, “Pathen om mak,” anti. Anmani ankhenga ṭhamak hei, 
khana ṭit ka-omtatak ṭōnhei antlo jo; Akadik katlo inkhatbek om mak hei. 

2 RŌNGPU’n mikasinghei, ama inmuk mihei aka-om nâk hei mo tia marvâna 
inphut mihring ajōng ensuk heia kae. 

3Tâk-kha anmani ankhenga dikmak jo hei; anmani ankhenga in-ang et a ṭhamak 
jo hei. Akaṭha katlo inkhatbek om mak hei, om hêrmak hei. 

4 RŌNGPU’n ader a, “Anmani’n manhret mak hei mo? Hiva ṭhatmak katlo rakip hei 
hi heite inhret mak rōk hei mo? Kamihei nei leh hao anchom heia kahring hei, 
khana kahnenga derna neitet mak hei.” 

5Tâk-kha anmani’n ṭit-inpirna antalaratō sik kae. Ajârchu Pathen in aṭong 
kajuihei kha a-ompui hei. 

6Malung innem hei ṭōnmantluk kha ṭhatmak katlohei khan ansukset pek hei, 
tâk RŌNGPU kha anmani inhrungna kae. 

7Ziona inphut Israel torna kha heikhong mo akajōng sik tia kader. RŌNGPU’n 
amanhao nôk hei pha Israel mipuihei kha heituk a a’npâk sik hei mo! 

Hlahei 15 

Pathen in heimo Amadu 
1 RŌNGPU nabek-inn shunga tu mo akahlut thei sik? Natlâng intheng Ziona tu’n 
mo kamukna aneithei sik? 

2Heirakip a Pathen ṭong kajuihei, ahei tik a ṭōn kadik katlohei, malung intheng 
leh ṭongdik kahrihei, 

3khana milak kahri inset mak hei kha kae. Anmani anṭhōnhei chunga dikmak 
tlomak hei, anven hei chunga ṭong titi hrimak hei. 

4Pathen tahlonsōt hei kha anmani’num anteitôm hei tâk RŌNGPU ṭong kajuihei 
khachu ankaja hei. Heituk a’ntak achang inum, anṭong tepna kha ahei tik a 
antlosōt. 

5Anmani’n ansêr athōi kasea mi anmanpûk hei, khana ṭhenakase hei dōina sâkhi 
changna sik a mi sêrpek lomak hei. Tu enum hiseng katlo mi kha ahei tik a 
inhukna aneiṭhak sik. 

Hlahei 16 

Hlamrintak a Derna 
1Ahrung roh, Eh Pathen, inhukna sik a kataksen che. 

2Ke’n RŌNGPU hneng kahri, “Nang ka-RŌNGPU che kae; neinâk kaṭha kachen rakip 
hei hi nanga inphut hei kae.” 

3 RŌNGPU’n ataksen mihei kha heituk-hrep a akaṭha jo hei mo! Kei hōinapen 
khachu anmani leh inthlop sik hi kae. 

4Pathen hlop kajōna akatlân hei khan anbinga inrimna katamtak anheirônsōt. 
Ke’n anmani inthoina heia invei mak ning; an-pathenhei kamuk pek mak hei 
ning. 

5 RŌNGPU, kei tanei chu nang rōk che kae, khana madu rangei rakip napek eng; 
Hnunga hringkhō hi nakut chunga ka-om. 

6Nakutchoi pek eng hi heituk-hrep a inlak-hei mo; heituk-hrep a akaṭha jo hei 
mo! 

7Ke’n RŌNGPU kha kamanpâk, ajârchu, ama’n hlam akei eng, khana jân pha leh 
mandon ṭhen theina khan amanse eng. 

8Kei RŌNGPU ângshunga ka-om eng ti hi inhret ṭhak eng. Kahnenga ka-om, khana 
heite’n akanok tor mak ning. 

9Khava jâra kamanpâk hêr khana kahōia ka-om eng, khana ahei tik a pui katluk 
inhukna shunga ka-om eng, 

10ajârchu thina ratha neina inphut nakhar eng. Taksen theitak a ke’n karazen jo 
che. Nang in kei kathirama adahlon mak che ning 

11Nang in hringna ram tinga akase hlam kha namanhmu sik eng; nang omna 
khan kei inpâkna amansip eng, khana ahei tik a inpâkna kha ahei rôn pek eng. 

Hlahei 17 

Ṭhenakase Inkhat Derna 
1O RŌNGPU, ṭong kadik tanna sik a kaderna hi arangei pek roh; inthōpui sik a 
kapengna khôk asak pek roh! Malung inthengtak a kaderna athei pek roh. 

2Kei ôpna ṭong natan sik, ajârchu nang in akadik kha namanhret. 

3Nang in kamalung namanhret. Jân a kahnenga kahong che; pui katluk a na-
enmansin jo eng, khana ṭhatmak madu rangeina kahnenga hmumak che. Kei 
ṭongse hrimak eng, 

4milak-hei kapōa; naṭongpek kha kajui, khana innâk-insena hlam juimak eng. 

5Kei nahlam a kase ṭhak eng, khana inphut hlamle chōnphung mak eng. 

6Eh Pathen, nahnenga kader che, ajârchu namasôn ri eng; khava jâra aheihnget 
ina kaṭong arangei pek roh. 

7Nalungsetna inlaktak kha phôngsōt roh khana ahuk roh; Nahnenga khan 
ka’nrepui heia inphut inhukna kanei. 

8Nahmit nahrung kapōhrep a ahrung roh; mikaṭhamak-hei buhluna enga inphut 

9namathla hnōi daihlima athup roh. Akakhôk ka’nrepuipen hei khan ankakesi jo 
eng; 

10anmani’n lungsetna neiloa, in-ortak a kaṭong hei. 

11Kahngetna hmun rakip a ankatōmbit eng, keimathlûkna sik hlam an-en ṭhak. 

12Shabakkaihei kapōa anmani’n kei anhngâk eng; ahar-ahak a keihlerna sik a 
anmadu eng. 

13 RŌNGPU jōng roh! Ka’nrepuihei dōi hei ina ajōng torpek hei roh. Mikaṭhamak 
heia inphut nachemjâm vâng ahuk roh; 

14hiva hringkhō shunga antamadu rakip akachen jo heia inphut ahuk roh; 
anmani sik a namanbuk inrengna vâng khan karâk hei roh; ansahei sik a’m 
akatluk set chang rasoh, ansahei sa nôk he’n a’nhlei ajing kha chen nôk hei rasoh! 

15Tâk-kha kei chu, ṭhatmak katlomak jâra nang kahmu sik che; khana kahong 
inṭhang pha na-ompuina eng khan inpâkna amansip phet sik eng. 

Hlahei 18 

David Torna Hla 
(2 Sa 22.1–51) 

1Heituk-hrep a kalungset che mo, RŌNGPU! Nang ani kasenpa che kae. 

2 RŌNGPU kha ka’nhrungna kae, ama kha karekur kahnettak kae. Ka-Pathen kha 
kei inhrungna kae, khana ama hnenga chu inhukna kanei. Ama’n pho inkhat 
kapōa ahrung eng; ama’n atingpek eng khana ahuk eng. 

3Ke’n RŌNGPU kha kabek, khana ka’nrepui heia inphut ahuk eng, RŌNGPU kha 
manpâk ruh! 

4Thina lungjîng in akake khumbit eng; insukbōina tui in-nông in anmahersi eng. 

5Thina lungjîng in akake khum eng, khana thlânkhur khan ka’n-ôkna sik châng 
akam. 

6Ka’nrim pha RŌNGPU kha kabek; ka’nthōpui sik a ka-Pathen kha kabek. Abek-
inn shunga karasa aleithei; inthōpuina sik a kaṭana rasa kha arangei pek eng. 

7Khava pha raleichung kha intlira innok; tlângkung hei kha intlira innok hei! 
Ajârchu RŌNGPU kha ahnuk leikana. 

8Ahnâra inphut a hmeikhu heikasōk, kângtheina hmeira-ê leh hmei in-ât abeia 
heikasōk. 

9Ama’n bōirōk kha akei hlera amahlâng, khana akea sumtuk inthim ajōng 
chōnga jōng kaṭum. 

10Ama’n mathla kanei ranhring ajōng chōnga inranga heikajōng; ama’n thli 
mathla vâng ahlam ajōn. 

11Ama’n a’nthim sumtuk vâng inkhusi sumtuk insâtak, tui kasip phet khan 
akimvea aka-unsi. 

12Kahre akatla leh khō inphe hei kha, ahmai kunga khō inphea inphut jōngkasōk 
hei khana sumtuk inthim hei kha asuktan hei. 

13Khava sōa marvâna inphut RŌNGPU kha jōng ka-ông khana Chunghnung rasa 
kha inthei jo. 

14Ama’n athe hei akâp a, khana a’nrepuihei kha ahnong kachek hei; khō inphe 
leh inṭhōia ahnong mantlân hei. 

15 RŌNGPU, nang in na’nrepuihei narasei hei pha, khana hnuknat a na-ông pha; 
tui-ôngpui hnōi kha kachâr, khana ralei kung kha makhu loa ka-om. 

16 RŌNGPU’n marvâna inphut ajōng kabân enga aleimatu eng, tui inthûktak 
shunga inphut akeisōt eng. 

17Ka’nrepui ratha kahrattak heia inphut leh ani ka-en kada seng heia inphut, 
ama’n kei asansōt eng; anmani kei chunga ratha kaneitak hei kae. 

18Ke’n khōdeng kathei pha anbuhlu eng, tâk RŌNGPU’n kei asan eng. 

19Inrimna inphut a’nthōpui eng; kachunga amalung atlai jâra ama’n ahuk eng. 

20Ke’n akadik katlo jâra RŌNGPU’n inpâkman apek eng. Ṭhenakase kachang jâra 
mahâmṭhat apek eng. 

21 RŌNGPU dân kha ke’n kajui jo; ka-Pathen hnenga inphut kahmai mahe mak jo 
eng. 

22Adân rakip ke’n kajui jo; aṭongpek-hei juimak tlomak eng. 

23Kei ṭhena neimak eng ti hi ama’n amanhret, ti chu akadik mak tlona inphut kei 
kabinga inphesōt eng. 

24Khanga akadik katlo jâra ama’n inpâkman apek eng, ajârchu kei ṭhenakase eng 
kae ti hi amanhret. 

25O RŌNGPU, nahnenga taksenthei kachang hei hnenga taksenthei kachang che, 
khana pui katluk hei hnenga pui katluk a akaṭha kachang che. 

26Malung intheng hei hnenga namalung intheng, tâk mikaṭhamak-hei chu nadōi 
hei. 

27Mi insinsak hei kha nahuk hei, tâk mi inlensak-hei kha nasuk manhnem hei. 

28Eh! RŌNGPU, nang in vâr napek eng; ka’nthimna kha namanvâr pek eng. 

29Ka’nrepui heibuhlu torna sik ratha napek eng. Anrekurhei torna sik rathahrat 
napek eng. 

30Hiva Pathen hichu aṭōn tlohei hi heituk a pui akatluk jo hei mo! Aṭonghei hi 
heituk a nganse thei akachang hei mo! Ama hrungpekna kajong hei sik a ama 
chu pho inkhat kapō kae. 

31 RŌNGPU rōk kha Pathen kae; Pathen rōk hi anikasen kae. 

32Karatha ani inngar kha Pathen kae, kahlam hro inhukna kasyem kha kae. 

33Shakhi kedim kahnet kapōa kahnettak aamanngir eng, tlânghei chunga 
kamōnga ada eng. 

34Ke’n sai kangarpen kha kahmang torna sik ama’n kei retlo amanthem chuk 
eng. 

35Eh! RŌNGPU, nang in kei nahrung eng, khana nahuk eng, natintana eng khan kei 
amanlen eng, khana narathahrat in inhuk a ada eng. 

36Sur sik a inphut naṭhensōt eng, khana latluhêr mak eng. 

37Ka’nrepuihei kahnonga kasur hei; ke’n anmani kasuk manhmang mak hei 
kârseng bângmak eng. 

38Ke’n anmani kajem mathlûk hei khana thōisōt tor mak hei; kator heia kahma 
katlu jo hei. 

39Re tlona sik rathahrat napek eng, khana ka’nrepuihei chunga torna kha napek 
eng. 

40Ka’nrepuihei kha keia inphut namantlân hei; ani ka-en kadahei kha kasuk 
manhmang hei. 

41Anmani’n inthōpuina sik a kaṭap hei, tâk tûte’n hukmak hei; 
anmani’n RŌNGPU anbek, tâk ama’n masôn mak hei. 

42Ke’n kakahnur heia anmani kha thli tatlen ravut kapō ka-ang jo hei. 
Hlamdunga bōnthlōk kapōa kachōn rachi hei. 

43Rahe kase heia inphut nahrung eng, khana jât-hei chunga vai karôna 
namanṭang eng; kalei manhret phungmak mihei kha tûnchu karam mi kachang 
jo hei. 

44Ramlak mihe’n kahmai kunga inkun hei; kaṭong anthei pha kaṭong anjui. 

45Anlei inngamna kha inhmang jo, khana anrekura inphut ratha innok pum a 
jōngkasōk hei. 

46 RŌNGPU chu kahring ṭhak! Ani kasenpa kha manpâk ruh. Pathen kakahukpa 
alenna kha hrimanthang ruh! 

47Ama’n ka’nrepuihei chunga retorna amannei eng; ama’n jât-hei kha kei thōia 
anam mathlâk hei 

48khana ka’nrepui heia inphut ahuk eng. Eh RŌNGPU, ka’nrepuihei chunga 
retorna napek eng khana rahe kase heia inphut nahrung eng. 

49Khava jâra jât-hlop hei kâra ke’n kachoi ka-ân che; khana nachoi ka-ânna hla 
kasak. 

50Pathen in areng kha retorna kalentak apek. ama’n akadeisōt jo David leh 
asōnhei chunga ahei tik a alungsetna amanhmu ṭhak hei. 

Hlahei 19 

Akutsyem Chunga Pathen Lûrna 
1Chungvân in heituk-hrep inchêna Pathen lûrna hi amalâr jo mo! Akutsyem khan 
heituk inthengtak a amalâr jo mo! 

2Akani et khan abân kani omchen sik kha ahrisōt; ajân et khan abân jân nôk a 
he’nle nôk. 

3Ṭongrahme a-emak leh ṭong chu hrimak hei; rasa heite intheimak. 

4Achang ravâng anṭongrôn vânhnōi pumpuia katlung sō khan ralei rakir manlia 
intheisō. Pathen in chungvân chunga kani omna sik rabuk asyempek; 

5jîngkâra kani khan a’npâk hmōipa kapōa a-inna inphut heikasōk, Ratha 
kahroktak a a’ndei mi inkhat kapōa katlân ri. 

6Chungvân bângna inkhat a inphut aphut a a’nchaina inkhat katlunga kase. 
Kanisat lumna inphut heite inthup theimak hei. 

RŌNGPU Dân 

7 RŌNGPU dân chu pui katluk; khava khan ratha ther apek. RŌNGPU ṭongpek-hei 
kha hlamrinthei hei kae, singna katlâksam hei singna apek hei. 

8 RŌNGPU dânhei chu akadik-hei kae, khana khava kajuihei kha kahōihei, 
RŌNGPU ṭongpek-hei khachu a’ntlun hei kae, khana malunga manhret theina 
apek. 

9 RŌNGPU kaja hi akaṭha kae, khavakha ahei tik a a’njōm ṭhak sik kae. 
RŌNGPU ṭongtan hei kha kadik, khahei kha ahei tik a kaṭha hei. 

10Sana inthengpen kanek a’m, khahei kha madu ka-om jôk hei; khōihning 
inthengpen kathlum nek a’m, khahei kha kathlum jôk hei. 

11Khavahei khan nasōk kei singna anpek eng; khahei kha kajui hei jâra tloman 
kachen. 

12Tûte’n abinga aṭhena hei kha hmutor mak. A’nthup ṭhena heia inphut akeisōt 
roh, RŌNGPU! 

13Tlo rong tia a’ntlo setna inphut um ahuk roh; khahei kha kachunga vai manrôn 
mak hei roh. Khan chu pui katluk kachang sik jo eng, khana setna kaṭhamak a 
inphut masō kachang sik jo eng. 

14Kaṭong hri leh kamandonna hei hi nahnenga rahlângthei chang rasoh, 
O RŌNGPU, ka’n-ungna leh ka’ntlensōtpa! 

Hlahei 20 

Retorna sik a Derna 
1Nakhōdengthei pha RŌNGPU’n masôn che rasoh! Jacob Pathen khan hrung che 
rasoh! 

2Abek-inna inphut inthōpui jōng tir pek che rasoh khana Zion Tlânga inphut 
inṭangpuina jōngpek che rasoh. 

3Natōkna rakip rahlâng pek che sona, khana na’nthoina rakip amalung tlaina 
chang rasoh. 

4Namadu rangei kha pek che rasoh khana namantluk rakip hmesōna mannei che 
rasoh. 

5Khava pha re natorna chunga inpâk a ka-ông sik ung, khana ni-Pathen manpâk 
pum a natorna kanhmang sik. RŌNGPU’n nangekna rakip masôn che rasoh! 

6 RŌNGPU’n akadei areng kha retorna apek ti hi tûnchu kamanhret; ama’n marvân 
hmun inthenga inphut ama ajōng masôn, khana arathahrat vâng retorna kalen 
kha apek. 

7Ṭhahrep he’n re tlona shakor gâri jâra inngam hei, khana alak ṭhahrep in 
anshakorhei jâra inngam hei, tâk eini chu RŌNGPU ni-Pathen rathahrat ni’n 
ngampui. 

8Khang khava mihei kha inpai sik hei khana katlu sik hei, tâk eini chu kathōisōt 
sik me, khana kangir inhnet sik me! 

9Retorna kha rengpa hneng pek roh, O RŌNGPU; kanbek che pha amasôn roh. 

Hlahei 21 

Retor jâra Choi ka-ânna 
1O RŌNGPU, rengpa kha inpâk, ajârchu nang in ratha ngarna napek a kae; ama 
aning kaṭha, ajârchu nang in retorna namanneia kae. 

2Ama malunga amadu kha napek jo; aderna kha namasôn jo. 

3Nang in mahâmṭhat kalentak leh ahnenga kajōng che; khana alu chunga sana 
lukhu namankhu. 

4Ama’n hringkhō ader che kha napek, nang in hringkhō seisôtna leh hnetna 
napek. 

5Nang inthōpui jâra alûrna kha kalen; rahming inthangna leh lûrna kha napek 
jo. 

6Achunga namahâm ṭhatna kha ahei tik a ka-om, khana nang ompuina khan ama 
inpâkna kasip. 

7Rengpa khan Chunghnung RŌNGPU kha ataksen; khana RŌNGPU lungsetna 
a’nthleng mak jâra ama ahei tik a inhuk ṭhak sik. 

8Rengpa khan a’nrepuihei seng asur sik hei; ama kahōt hei seng asur sik hei. 

9Ama ajōng inlâr pha anmani kha hmeimale vâng amanhmang sik hei. 
RŌNGPU hnuk natna khan amade sik hei, khana hmeimale khan akâng manvâm 
sik hei. 

10Ansōn leh pâr tûte hringmak jo hei ning; rengpa’n athat manrampet sik hei. 

11Anmani’n ama dōina ṭōn kaṭhamak-hei anmantluk, tâk hmesō tor mak hei 
ning. 

12Ama’n anmani kha athe vâng akâp sik hei, khana anhmai anmahea katlân sik 
jo hei. 

13 RŌNGPU, narathahrat alen jâra kanmanpâk che! Naratha hratna kha hla vânga 
kansak a kanchoi ka-ân sik che. 

Hlahei 22 

Inkōia Ṭapna leh Choi ka-ânna Hla 
1Ka-Pathen, ka-Pathen, heisa mo nadahlon eng? Inthōpuina rangei jâra 
inrengtak a kaṭap jo eng, tâk tûn katlung inthōpui kha lahong mak! 

2Ka-Pathen, sûn pha kabek che, tâk amasôn mak che; jân pha kabek che, tâk 
châm inhngatna om mak. 

3Tâk-kha A’ntheng Inkhat kapōa in-ong che; Israelhei tamanpâk inkhat che kha 
kae. 

4Kanpu kanpa he’n anleitaksen che; anmani’n antaksen che, khana naleihuk hei. 

5Anmani’n anleibek che khana thina theia inphut le’nphesōt hei; anmani’n 
antaksen che khana anmalung tlâksam mak. 

6Tâk-kha kei chu mihring changmak jo eng; mi rakip tahnōise leh tamater, 
rahlung hrep eng kae. 

7Ani kahmu rakip in sem tlona annei eng; anmani’n anmalei anpher thlōn enga 
anlu ankachuk khum eng. 

8Anmani’n anhri, “Nang RŌNGPU a in-ngai che, heisa mo ahuk mak che? RŌNGPU’n 
alungset che’nchu heisa mo a’nthōpui mak che?” 

9Ka’ntet bia inphut anilei kahuk inhring kha nang che kae, khan chu naidông 
kachanglai nang in kadam a naleida eng. 

10Kaho’ntet bia inphut nachunga ahon’ngai eng kae, khana ahei tik a ka-Pathen 
hongkachang ṭhak che. 

11Kahnenga inphut asesōt pek mak roh! Inrim khōdengthei hong kahnai jo; 
ani’nthōpui sik tûte om mak a kae. 

12Ka’nrepui katamtak he’n sehratchehei kapōa ankimve eng. Anmani’n 
kakimvea ankakursi eng, Bashana sehratche kakhôk hei kapōa. 

13Anmani shabakkai kapōa anbei anman-âng, inhrung heia ankeihler eng. 

14Karatha nei katlang jo raleia tui nikathing kapōa katlang jo. Karu kachâng 
rakip akhenga inthlotsō jo; kamalung kha khōihnât kapōa kajor jo. 

15Karehrok hi ravut kachâr kapōa kachâr jo, kamalei hi kakadanga kakop jo. 
Nang in kei hi vaiphin kâra akathi sik a nadahlon jo eng. 

16Mikaṭhamak rup inkhat in ankatōm eng; uire hei kapōa kahnenga anhonghnai 
jo eng; anmani’n kakut leh kake hei ankeihler jo hei. 

17Karu rakip indang jo hei. Ka’nrepui he’n ani-en eng, kasang kanga. 

18Anmani’n kapōnsia vâng-enna annei ankâra insem hei. 

19O RŌNGPU kahnenga inphut sesōt mak roh! Kakahuk sik a inrangtak a jōng roh. 

20Chemjâma inphut ahuk roh; hiva ui heia inphut ahuk roh. 

21Hiva shabakkai heia inphut asansōt roh; hiva ram sehratchehei hmaikunga 
inthōpui kase jo eng kae. 

22Na’n naleitlo hei kha kamihei kamanthei sik hei; an-intûpna shunga nang 
kachoi ka-ân sik che. 

23 “RŌNGPU sōk nangni’n, ama kha manpâk ruh! Jacob sōnhei ama kha kaja ruh! 
Israel mihei ama kha kamuk ruh. 

24Ama’n misarahei donmak tlomak, a-emak leh an-inrengna heisakmak tlomak; 
anmania inphut sesōt mak, tâk inthōpuina sik anbek pha amasôn hei.” 

25Nang in naleitlo ṭōnhei jâra mi katam intûpna hmun a khan kamanpâk sik che; 
na’nmuk hei hmaikunga kale’ntepna tōkna kha kapek sik che. 

26Sara he’n anmadu chen a ansâk sik; RŌNGPU hneng akahong hei khan ama 
anchoi ka-ân sik; Anmani are-rea akahao chang hei rasoh! 

27Jât rakip in RŌNGPU kha anmandonsōt sik. Raleichung hmun rakip a inphut 
ahnengting hong inhe sik hei; jât leh phung rakip in ama ankamuk sik. 

28 RŌNGPU chu reng kae, khana jât-hlop hei chunga vai arôn. 

29Mi inlensak rakip ahnenga inkun sik hei; akathithei rakip in ahmai kunga 
inkun sik hei. 

30Hnunga khangther he’n ama anrazen sik; anmani’n akahong sik khanghei 
hneng RŌNGPU ṭong anhri sik. 

31 RŌNGPU’n amihei aleihuk hei tia ala’nte mak mihei hneng anhri pek sik hei. 

Hlahei 23 

RŌNGPU hi Eini Kakhempa 
1 RŌNGPU kha kakakhempa kae; ke’n karangei rakip kahmu. 

2Ama’n kei phi in-êmreng phaichama amanhngat eng, khana tui insimreng 
tuikhur kadaia aṭhōi eng. 

3Ama’n athera ratha hratna apek eng. Ama’n aṭongtep dungjuia hlam kadik a 
aṭhōi enga kae. 

4Khō inthimpak shunga kalôn innum, kei ṭimak ning, RŌNGPU, ajârchu nang in 
na-ompui eng. Nakemōng khemna khōnghre leh natîngpum in ahuk eng. 

5Ka’nrepui he’n anhmu theina sik eng hmun a revei sâktlâng namantluk pek eng. 
Nang in kaja sik rahōi kasōk khōhme inkhat kapōa naratō eng, kakōklei inlet-
leoa nasun mansip pek eng. 

6Naṭhatna leh nalungsetna’n kahring lai seng a-ompui ṭhak sik eng; khana na-
inn kha kahring lai seng ka-inn kachang sik. 

Hlahei 24 

Rengkalen 
1Vânhnōi leh ashunga ka-om rakip RŌNGPU ta kae; ralei leh achunga aka-om 
rakip ama tahei kae. 

2Ama’n ralei thōia tui inthûkna shunga khavakha asyema amanngir, khana tui-
ôngpui inthûk thōia khava innhmun kha adeng. 

3 RŌNGPU hmebung chunga ketouna sik ratha kanei kha tu mo? Abek-inn intheng 
shunga akahlut thei sik kha tu mo? 

4Anmani khachu ṭōn tlona leh mandonna malung intheng hei, limsyem 
inmukmak hei, khana maleiseia intepna kaneimak hei kha kae. 

5 RŌNGPU’n vâng apek sik hei khana ahuk sik hei, Pathen khan anmani ṭhenakase 
hei tia amalâr sik hei. 

6Khahei khachu Pathen hnenga akahong hei kha kae, Jacob Pathen hmaikunga 
akahong hei kha kae. 

7Kekot-hei kha mahlang kang hei ruh, tenlaia kot-hei kha mahlang hei ruh, khan 
rengkalen kha heikahlut sik. 

8Hiva reng kalenpa hi tu mo? Ama kha akalen leh akahrat RŌNGPU kae, re 
katorpa RŌNGPU kha kae. 

9Kekot-hei kha mahlang kang hei ruh, tenlaia kot-hei kha mahlang hei ruh, 
khana rengkalen kha heikahlut sik. 

10Hiva reng kalenpa hi tu mo? Re kator RŌNGPU, rengkalen kha kae. 

Hlahei 25 

Hlam Keipekna sik leh Hrungna sik Derna 
1O RŌNGPU nahnenga derna kanei; 

2Ka-Pathen, nang kataksen che. Re tor mak a inzakna inphut ahuk roh; 
ka’nrepuihei ê-jôna amannei mak hei roh! 

3Nakataksenhei sik a re tor makna om mak, tâk-kha nang kadōia inranga re katlo 
he’n torna neimak hei. 

4Nahlamhei kha amanthei roh, O RŌNGPU, khahei kha manhretna amannei roh. 

5Nadikna dungjuia hringna sik amanthei roh, ajârchu nang chu kakahuk inhring 
ka-Pathen che kae. Ke’n ahei tik a kataksen che. 

6 RŌNGPU nang in hmalaia inphut nalei manhmu eng, lum lona leh nalungset 
inthlengmak kha amandonsōt pek roh. 

7Kakhangdông laia kaṭhena leh kasetna hei arangei mandam roh. Nalungset 
inthlengmak leh naṭhatna khan, amandonsōt roh, RŌNGPU! 

8Ajârchu RŌNGPU kha akadik leh akaṭha kae; ama’n mikaset-hei kha antajui sik 
hlam amanthei hei. 

9Ama’n a’nsinsak hei kha hlam kadik a aṭhōi hei khana alungdo amanthei hei. 

10Aṭongkam leh aṭongpek kajuihei seng lungset leh taksentak a anhlam akei hei. 

11 RŌNGPU naṭong tepna ajuipek ina, kasetna hei arangei mandam roh, ajârchu 
katam hêr jo. 

12 RŌNGPU kajana kaneihei khan ansena sik hlam ama a inphut inthemchûk sik 
hei. 

13Anmani ahei tik a kahao ṭhak sik hei, khana ansahei kha’n anram kha anhlō sik. 

14 RŌNGPU kha aṭong kajuihei sik a anṭhōn kae, khana anmani leh an-intepna kha 
amanhnet. 

15Pha rakip a inthōpui madu jâra RŌNGPU kha ka-en ṭhak; khana ama’n khōdeng 
theina inphut ahuksōt eng. 

16Kei hnengting he’nhe roh, RŌNGPU, khana amarit roh, ajârchu kabing rōk a jo 
eng kae khana katlâksam jo eng. 

17Kamalung inrimna amanyâng pek roh, khana kabōina rakip a inphut ahuk roh. 

18Kamalung dongna leh ka’nrengna amandon pek roh, khana kasetna rakip 
arangei mandam roh. 

19Inrepui heituk katam kanei jo mo, enroh; heituk-hrep a anta enkada jo eng mo, 
enroh! 

20Ahrung roh khana ahuk roh; mi tator sik a inphut asan roh. Nahuk sik enga 
kahei jōn che. 

21Kaṭhatna leh kamalung inthengna khan kaṭhadek a ada rasoh, ajârchu ke’n 
nang kataksen che. 

22Eh Pathen, nami Israelhei kha, ankhōdeng theina rakip a inphut huk hei roh! 

Hlahei 26 

Mikaṭha Inkhat Derna 
1Ṭhenakase inkhat a atei roh, O RŌNGPU, ajârchu ke’n akadik kha katlo khana 
kaṭha nenga kataksen che. 

2A-ensin ina a-ensui roh, RŌNGPU; kamalung mandon leh kamadu rangei hei ente 
roh. 

3Nalungset inthlengmak kha kahlam kakei kae. Taksenthei nachangna khan ahei 
tik a kahlam aṭhōi eng. 

4Akahnem mak mihei leh inthlop mak eng; mi inṭhatsak hei leh tlosap sik heite 
neimak eng. 

5Ke’n mikaṭhamak-hei leh inthlop sik kahōt, khana malung intheng mak hei kha 
kapesōt hei. 

6 RŌNGPU, kei ṭhenakase kachang malârna sik kakut hei kasôp, khana namaichâm 
kimvea nang inmuk sik kahei jōn. 

7Ke’n choi ka-ânna hla kasak khana naṭōntlo inlak rakip kha kahrile. 

8O RŌNGPU, na-omna inn kha kamadu nalûrna omna hmun kha karangei. 

9Mikaset-hei leh asuk manhmang sap mak roh; mikathat-hei vângset chen sik a 
inphut aṭhensōt roh. 

10Khahei khachu pha rakip a ṭhatmak ṭōn katlohei leh sêrmarûk sâk sik a a’ntluk 
ṭhak hei kha kae. 

11Kei chu, akadik kha katlo, alungset ina ahuk roh! 

12Thinathei rakip a inphut inhuk a ka-om eng; amipuihei intûpna hmun a 
ke’n RŌNGPU kha kachoi ka-ân. 

Hlahei 27 

Choi ka-ânna Derna 
1 RŌNGPU hi kavâr leh kakahuk inhring kae; ke’n tûte ṭitmak ning. Thinathei rakip 
a inphut RŌNGPU’n asan eng, kei heitik che’num ṭimak ning. 

2Mikaṭhamak he’n that sik a anbuhlu eng pha, anmani inpai heia katlu hei. 

3Remi rakip in ankakesi jo enga achang inum, kei ṭimak ning, ka’nrepui he’n 
anbuhlu eng inum; ke’n Pathen kha kataksen ṭhak sik. 

4Ke’n RŌNGPU hneng neinâk inkhat kader jo; khava inkhat rōk kha ke’n kamadu, 
khachu, kahringkhōa RŌNGPU inna om sik, khava hmun a khan aṭhatna hei kha 
inlaktak a en sik, khana ahlam keina derna sik kha kae. 

5Khōdeng theina a-om pha ama’n in-ungna apek sik eng; Abek-inn shunga ama’n 
kei kahōia ada sik eng khana hlungpui inshâng chunga akahuk a ada sik eng. 

6Khava jâra ke’n kakimvea ka-om ka’nrepuihei kha kator sik hei. Abek-inn 
shunga inpâk a ông pum a inthoina kanei sik; Ke’n hla kasak sik a 
kha, RŌNGPU kha kachoi ka-ân sik! 

7 RŌNGPU, kabek pha che leh athei pek roh! Alungset ina amasôn roh! 

8Kahnenga, “Hong roh, ava kamuk roh,” nati eng pha, Ke’n kamasôn che, “Kei 
kahong sik eng, RŌNGPU; 

9a’nthupde mak roh!” Kachunga nahnuk amannat pek mak roh; nasōk kei 
ahnong sōt mak roh. Nang chu kei inthōpui hongkachang ṭhak che; amasō mak 
roh, adahlon mak roh, Eh Pathen, kakahuk inhringpa. 

10Kapa leh kanu’n andahlon thei eng, tâk RŌNGPU’n a-ensui sik eng. 

11 RŌNGPU, namantlo hnōm eng kha amanthei roh, khana hringna hlamting khan 
aṭhōi roh, ajârchu inrepui hingja kaneihei. 

12Maleisei leh maṭhitna vâng ani kabuhlu hei, ka’nrepuihei hneng apek sōt mak 
roh. 

13Ke’n hiva hringkhō shunga hin RŌNGPU ṭhatna kha hmun a sik a lakahring sik 
eng ti hi kamanhret. 

14 RŌNGPU kha taksen roh! Taksenna nei roh, malung mathla mak roh, 
RŌNGPU kha taksen roh. 

Hlahei 28 

Inthōpui sik a Derna 
1O RŌNGPU, kei kahrungpa, nang kabek che, kaṭana arangei pek roh! Namasôn 
mak eng inchu, kathirama akase hei kâra inveisa sik jo eng. 

2Nabek-inn intheng langting kakut kakalâng pha, inthōpuina sik kaṭap pha athei 
pek roh. 

3Malung kaṭhamak-hei leh ṭhatmak katlohei, anbeisō chu ṭim leh re ṭong 
kahrihei, tâk anshunga chu enkadana kasip hei kha leh maset aman chensap mak 
roh. 

4Anṭōn leitlo hei jâra khan, ṭhatmak antlo jâra khan karâk hei roh. Anṭōntlo rakip 
jâra khan karâk hei roh; anrahōi kasōk kha pek hei roh! 

5 RŌNGPU’n heimo atlo tia manhret mak hei; achangmak leh ama’n heimo asyem 
donpek mak hei; khava jâra karâkna apek sik hei, khana ahei tik a asuk 
manhmang sik hei. 

6 RŌNGPU kha choi ka-ânna pek ruh; inthōpuina sik a kaṭana athei pek eng! 

7 RŌNGPU’n, kei asan enga ahrung eng; ke’n ama kataksen. Ama’n inthōpuina 
apek eng, khana amanhōi eng. Hla kahōihei sakpuma kachoi ka-ân. 

8 RŌNGPU’N amihei kha ahrung hei; ama’n akadei reng kha asan a ahuksōt. 

9 RŌNGPU, namihei huk hei roh, khana nata kachang hei kha vâng pek hei roh. 
Ankakhempa kha chang pek hei roh, khana ahei tik a tinta hei roh. 

Hlahei 29 

Thlipui kâra RŌNGPU Rasa 
1Nangni marvâna aka-om chei in RŌNGPU kha manpâk ruh; alûrna leh ahratna 
kha choi ka-ân ruh. 

2 RŌNGPU rahming kalûr kha choi ka-ân ruh; A’ntheng Inkhatpa kha ahon’lâr pha 
leh ahmai kunga inkun ruh. 

3Tuipui chung heia RŌNGPU rasa inthei; akalûrpen Pathen khan khō inri kapōa 
inri, khana akare rasa kha tui-ôngpui chunga jōng inthônga kae. 

4 RŌNGPU rasa kha ratha kaneitak a leh kalûrtak a inthei. 

5 RŌNGPU rasa khan cedar thingkunghei kha akatlir mathlek, Lebanon cedar 
thingkunghei kapha akatlir khōi heia kae. 

6Ama’n Lebanon tlângbunghei kha sete kapōa amanthok hei, khana Hermon 
hmebung kha sechete kapōa amanchôm. 

7 RŌNGPU rasa khan khō amanphe. 

8Arasa khan nêrdiram akatlir mannok; Kadesh nêrdiram akatlir mannok. 

9Abek-inn shunga, mi rakip in, Pathen lûr rasoh! tia an-ôn et-lai, RŌNGPU rasa 
khan sasōkung akanok hei, khana thingbō hei akatlir mathlâk hei. 

10 RŌNGPU’n tui inthûk chunga vai arôn; ama’n reng inkhat kapōa are-rea vai 
arôn. 

11 RŌNGPU’n amihei ratha ngarna apek hei, khana mōngna leh inṭhōia vângṭhat 
apek hei. 

Hlahei 30 

Manpâkna Derna 
1 RŌNGPU, kachoi ka-ân che ajârchu nang in nalei huksōt eng, khana ka’nrepuihei 
ê-jôna amannei mak hei che. 

2O RŌNGPU, ka-Pathen, inthōpuina sik nahnenga kapeng eng; khana nang in 
namandam eng. 

3Nang in thlânkhura inphut naṭhensōt eng. Kei khava khur inthûk kajōna leikase 
eng, tâk nang in kahringkhō napek male eng. 

4Ami, taksenthei kachang rakip in RŌNGPU manpâkna hla sak ruh! A’ntheng 
Inkhatpa’n heimo aleitlo kha mandonsōt ruh, khana manpâkna kha ama pek ruh. 

5Ama hnuknat chu pha bongkhat rōk kae, khana aṭhatna khachu hringkhō 
katlung bit sik a kae. Jân pha leh hmit-rathli sōkthei um aja, tâk jîngkâr pha leh 
ningṭhatna kha kahong. 

6Kamalung inngam enga kabinga kahri, “Kei ahei tik a ator hêrmak hei ning.” 

7 RŌNGPU, kei sik a leikaṭha che; nang in tlângbung rekur inkhat kapōa naleihrung 
eng. Tâk-kha khava sōa keia inphut inthup jo chea, leikaṭi hêr jo eng. 

8 RŌNGPU, nang kabek che, na’nthō puina sik kangek che: 

9“Kei thina inphut hei hnemna mo nachen sik? Kei thlânkhur jōnna khan hei 
hnemna mo nahmu sik? Akathi mihei khan antachoi ka-ân thei sik che mo? 
Akatlâksam hêrmak naṭhatna kha antahri manthang tor sik mo? 

10 RŌNGPU, athei pek roh! Khana lungset a eirôn roh! RŌNGPU, a’nthōpui roh!” 

11Nang in kamalung dongna kha inpâk a lâmnating namahe pek eng. Kei 
inrengna kha nalosōt khana inpâkna khan namankebit eng. 

12Khava jâra sip timak ning. Namanpâkna hla kha kasak sik. RŌNGPU nang ka-
Pathen che kae, ahei tik a kamanpâk sik che. 

Hlahei 31 

Pathen Taksenna Derna 
1 RŌNGPU, nahrung sik enga nahneng kahei jōn che; mi amantor hêrmak hei roh. 
Nang chu Pathen kadik che kae; ahuk roh, kader che! 

2Athei pek roh! Tûn ahuk roh! Ani kahuk, ka’n-ungna achang pek roh; kei 
kahukna sik a anikating achang pek roh. 

3Nang ka’n-ungna leh anikakhâr che kae; naṭongtep dungjuia akei ina aṭhōi roh. 

4Ka’n-ôkna sik a’nkam chânga inphut ahuksōt roh. Thina theia inphut inhngatna 
hmun apek roh. 

5Nang ta-ensui sik a kabinga nahnenga inpek sōt eng, RŌNGPU, nang in nahuk sik 
eng; nang chu taksenthei Pathen che kae. 

6Pathen kanimak inmuk hei kha nahōt hei, tâk ke’nchu nang kataksen che. 

7Inthlengtik kaneimak nalungsetna jâra, kahōi sik eng khana inpâk sik eng. Nang 
in ka’nrengna nahmu pek eng; kakhōdengthei namanhret pek eng. 

8Ka’nrepuihei rehringa amansur mak hei che; kase hnōmna hmun a ning leh 
hnōma setheina napek eng. 

9 RŌNGPU, kei alungset roh, ajârchu khōdeng kathei jo, kaṭap reina kahmit 
kakham jo, kei kaṭōiber jo eng. 

10Malung inrim in amanchâm neng jo eng, khana ṭapna hin kahringkhō amantôi 
jo. Inrengna rakip a inphut kei katlâksam jo eng. Karu kachâng kapha’m hong 
kaṭōi jo hei. 

11Ka’nrepui rakip he’n, adek a kakhō kaven he’n. Hnōisena aninei jo eng; 
ani’nhret he’n anṭit jo eng; hlampuia anhmu eng pha, antlânde jo eng. 

12Mi rakip in akathisa kapōa anmahngi jo eng; hlonsōt neinâk heikhat kapō kha 
kachang jo eng. 

13Ka’nrepui katamtak he’n marûk a antahri sepsop kathei; kasir kapanga ṭitna 
khan akatōmbit eng! Anmani’n kei kadōia ṭōn anmantluk, kei thatna sik a intluk 
hei. 

14Tâk-kha kataksenna nachunga ka-om, O RŌNGPU; nang ka-Pathen che kae. 

15Kei chu ahei tik a nang ensuina thōia ka-om eng; ka’nrepui heia inphut ahuk 
roh, khana suk manrim anikapek heia inphut ahuk roh. 

16Nasōkpa chunga lungset a ajōng enṭhak roh; inthlengtik kaneimak 
nalungsetna khan ahuk roh. 

17 RŌNGPU, nang kabek che. Inzakna apek mak roh. Mikaṭhamak-hei kha inzak 
chen hei rasoh; khana anmani kha kadai hngera kathirama sehei rasoh. 

18Malei kaseihei kha sip manti hei roh, khana mikadik-hei chunga hnōisetak a 
ṭong kahri mi inlensak leh êngkasehei kha. 

19Nang kajana kaneihei sik a nadapek neinâk-hei kha heituk-hrep a a’nlak jo hei 
mo! Mi rakip in heituk-hrep a akaṭha che mo, nang kataksenhei kha heituk 
kakhôk a nahrung hei mo ti hi anmanhret. 

20Milak-hei hlōna ṭōnmantluk a inphut na-âng shunga anmani kahringa nathup 
hei; an-inrepuihei manzakna inphut inhukna hmun inkhat a anmani nathup hei. 

21 RŌNGPU kha choi ka-ân ruh! Kei ankakekhum enga anbuhlu eng lai khan, 
heituk a inlaktak a alungsetna eng kha amalâr jo mo! 

22Ama’n a-âng shunga inphut ahlon sōt jo eng mo tia ke’n kalei mandona leikaṭi 
eng. Tâk-kha inthōpuina sik ke’n kabek pha, ama’n kapengna rasa athei pek eng. 

23Ahnenga taksenthei akachang rakip in RŌNGPU kha lungset ruh! RŌNGPU’n 
taksenthei hei kha ahrung hei, tâk a’nlensak hei kha anrahōi kasōk karâkna apek 
hei. 

24 RŌNGPU hneng inhōrna kanei rakip nanratha manngar ruh, inngamna nei ruh. 

Hlahei 32 

Set Phôngsōtna leh Rangei Mandam 
1Ansetna rangei mandam jo hei leh anṭhena makhu pek jo hei kha mivâng 
kaṭhahei kae. 

2Atlo ṭhena chunga RŌNGPU’n themmô apek mak, hōn mathlâkna rakip a inphut 
masōsōt kachang kha mivâng kaṭha kae. 

3Kasetna hei kahrisōt mak pha leh, sûn nilun kaṭapna kaṭōi reng eng. 

4 RŌNGPU, sûn leh jân karâkna napek eng; khōlum thla a radaitui akachârber 
kapōa karatha hi katlang reng jo. 

5Khava sōa kasetna hei nahnenga kahrisōt hei; kaṭhena hei thup mak eng. 
Nahnenga kasetna hei hrisōt sik intluk eng, khana kaṭhena hei seng narangei 
mandam ri eng. 

6Khava jâra naṭong kajui mi rakip in antarangei a-om pha ander sik che, 
inrengna tuipui ahonglen pha, anmani kachûm phâkmak hei ning. 

7Nang chu ka’nthupna hmun che kha kae; inrim khōdeng theina inphut nahuk 
sik eng. Nang hukmanhringna kha hla vâng inhnaktak a kasak, ajârchu nang in 
nahrung eng. 

8 RŌNGPU’n ati, “Ke’n nasena sik hlam kamanthei sik che; ke’n kamanse sik che, 
khana kamanchu sik che. 

9Ṭong manjui ngerna sik a ahnara hnarrâk hrui a-emak leh abeia beirâk hrui 
antakarâk shakōrtung leh shakor kapō kha changmak ruh.” 

10Mikaṭhamak-hei khan khōdeng antathei sik kasōk; tâk RŌNGPU kataksenhei 
khachu alungsetna tlangtik kaneimak khan ahuk sik hei. 

11 RŌNGPU ṭōn leitlo chunga khan mikadik-hei seng tlai ruh, inpâk ruh! Ama ṭong 
kajuihei inpâk a ông ruh. 

Hlahei 33 

Choi ka-ânna Hla Inkhat 
1Nangni mikadik-hei seng, RŌNGPU taleitlo chunga khan inpâk ruh, aṭong 
kajuiseng in choi ka-ân ruh! 

2Serângdâr vâng RŌNGPU kha manpâk ruh, mahring kanei vâng ahnenga hla sak 
ruh. 

3Ahnenga hlather kha sak ruh serângdâr kahōitak a karôt una inpâk a ông ruh! 

4 RŌNGPU ṭonghei khachu kadik khana aṭōntlo rakip inhngat theina kae. 

5 RŌNGPU’n akadik leh ṭong intlun kha amadu; alungsetna injônjet khan 
raleichung hi kasip sō. 

6 RŌNGPU’n marvânhei hi aṭongpek vâng asyem hei, kani, thla, khana ârsihei hi 
aṭongpek vâng asyem hei. 

7Ama’n tui-ôngpui rakip hmun khat a amanchun hei; tui-ôngpui inthûk hei kha 
mantûpna innden shunga akhum hei. 

8Raleichung pumpui in RŌNGPU kha kamuk ruh! Vânhnōi mi rakip in, ama kaja 
ruh! 

9Ama ahei ṭongsōt pha, vânhnōi hi a’nsyem kae; ama ṭongpek a heirakip ahon’lâr 
hei kae. 

10 RŌNGPU’n Jât-hlop hei malung mandon kha amanbōk pek hei; anmani’n 
antamantluk ṭōn kha antlosōt makna sik ating hei. 

11Tâk-kha ama ṭōnmantluk hei khachu ahei tik a ka-om ṭhak; khana amanṭhatna 
kha kumleikōa sik kae. 

12 RŌNGPU kha an-Pathen kachang jât-hei kha anmahâm kaṭha. Atâ kachang sik a 
akadeisōt jo hei kha mi mahâm kaṭhahei kae! 

13 RŌNGPU’n marvâna inphut ajōng ensuk a mihring nikhenga ahmu sōpet me. 

14Avai rônna inphut raleichunga aka-om rakip ajōng ensuk. 

15Ama’n anmalung mandon rakip akhenga asyem khana antatlo rakip amanhret. 

16Reng inkhat in aremihei rathahrat jâra re ator changmak, sepei inkhat in 
arathahrat vâng torna anei changmak. 

17Retorna sik a re shakorhei hnemna om mak; anratha ngarna khan huk tor mak. 

18 RŌNGPU’n aṭong kajuihei leh inthlengtik kaneimak alungsetna chunga 
taksenna kaneihei kha a-ensui hei. 

19Thina inphut ahuk hei; ṭâmpui a-om pha kahringa ada hei. 

20Eini’n RŌNGPU chunga inhōrna ninei; ama kha eini inthōpui leh anikahukpa 
kae. 

21Eini ama jâra kahōi me; eini’n arahming intheng kha nitaksen. 

22 RŌNGPU, nachunga inhōrna kantanei che kapōa nalungsetna inthlengmak khan 
keini a-ompui ṭhak rasoh. 

Hlahei 34 

Pathen Ṭhatna Choi ka-ânna 
1 RŌNGPU kha ahei tik a kamanpâk ṭhak sik; ama choi ka-ânna bâng hêrmak ning. 

2Ama ṭōn leitlo jâra khan ke’n kachoi ka-ân sik; suk manrima ka-om rakip he’n 
rangei hei sona inpâk hei rasoh! 

3 RŌNGPU lenna kha kei leh hrimanthang rih; arahming kha choi ka-ânsap rih! 

4Ke’n RŌNGPU hneng kader, ama’n amasôn eng; ṭitna rakip a inphut amasō eng. 

5Suk manrima ka-om he’n ama an-enna inpâk hei, anmani’n ahei tik a malung 
tlâkna neimak hei ning. 

6Inthōpui kaneimak he’n ama anbek, khana ama’n amasôn hei; ama’n inrengna 
rakip a ahuk hei. 

7 RŌNGPU kajana kaneihei kha angeva’n ahngâk hei khana thina theia inphut 
ahuksōt hei. 

8Heituk mo RŌNGPU hi akaṭha ti kha nabinga injongsōt roh! Ama a hringna 
kahmu mi kha anmahâm kaṭha. 

9Ami rakip in RŌNGPU kha kaja ruh; aṭong kajui rakip in antamadu et anchen. 

10Shabakkaihei kapha’m vonṭâma kalôn hei; tâk RŌNGPU ṭong kajuihei khachu 
ṭhatna heite vâtmak hei. 

11Kaṭhōn khangdônghei, hong una kaṭong hong rangei ruh, 
khana RŌNGPU kajana sik kamanthei sik chei. 

12Hringkhō kahōia hmang sik nanta madu mo? Hringkhō seisôtna leh hōina sik 
nanta madu mo? 

13Kha achang inchu ṭong kaṭhamak hrimak roh, khana maleisei hrimak roh. 

14Ṭōn kaṭhamak tlona inphut inhesōt ina akaṭha kha tlo roh; intōk incham neina 
sik nator chen a tak tlo roh. 

15 RŌNGPU’n mikadik-hei kha ahngâk hei, khana anṭap rasa athei pek hei. 

16Tâk-kha ṭhatmak katlohei khachu adōi hei, anthi leh inranga mahngi 
anchangna sik a kae. 

17Mikadik he’n RŌNGPU anbek khana ama’n amasôn hei; ama’n ankhōdengthei 
rakip a inphut ahuksōt hei. 

18 RŌNGPU kha inngamna kaneimak jo hei hnenga ka-om; inhōrna kaneimak jo 
hei kha ahuk hei. 

19Mikaṭha he’n khōdeng theina katamtak anratō, tâk khōdeng theina rakip a 
inphut RŌNGPU’n ahuk hei. 

20 RŌNGPU’n pui katluk a ahuksōt a ada hei anru inkhatbek um tlek mak. 

21Ṭhatmak khan mikaṭhamak kha athat sik. Akadik kahōt hei kha karâkna inpek 
sik hei. 

22 RŌNGPU’n amihei kha ahuk sik hei; inhukna kajōnga ahnenga akase rakip ahuk 
sik hei. 

Hlahei 35 

Inthōpuina sik a Derna 
1 RŌNGPU, kakadōi hei kha dōi hei roh, Re anikatuk hei kha tuk hei roh! 

2Napho leh nachem inlo ina, ani kasan sik a hong roh. 

3Ani kahnong hei chunga nakasei leh nahreicha heikadom roh. Kahuk sik che tia 
intepna aneipek roh. 

4Kei thatna sik katlohei kha re tor makna leh inzakna chen hei rasoh! Kei dōina 
sik a intluk hei kha ankahnung male hei sona inhmak hei rasoh! 

5Anmani kha RŌNGPU ngeva khan hnong hei sona, thli tatlen sapôt kachâr 
kapōhrep chang hei rasoh! 

6 RŌNGPU ngeva’n avōk mathlûklai hei khan anhlam kha inthim sona innepek hei 
rasoh! 

7Ajâr kasea anmani’n kei in-ôkna sik châng ankam, khana kei surna sik khur 
inthûktak anchoa kae. 

8Tâk-kha anmanhret mak hma inhmang na’n asur sik hei; anchâng kam kalan a 
khan in-ôk sik hei khana insuk inhmang sik hei! 

9Khava pha, RŌNGPU jâra kamalung inpâk jo; ama’n ahuk eng jâra inpâk sik eng. 

10Kamalung pumpuia RŌNGPU hneng kahri sik, “Nang kapō tûte inkhatbek om 
mak. Ratha kahrat heia inphut akatlasam hei, mikasuk inrim heia inphut sara 
khōdeng katheihei kha nahrung hei.” 

11Mikaṭhamak he’n kamanhret hêrmak chunga, maset anpek enga anmani’n 
sâkhi antlo. 

12Anmani’n kaṭhatna kha ṭhatmak vâng anmale eng, kei inhōrna kasea ka-om 
eng. 

13Tâk-kha anmani annat pha, malung inrimna pōn leh der kakei, kabinga bu 
kahngōia kalu kamakhup a kader, 

14sōpui a-emak leh u leh nai sik derpekna kapōtak a. Mi inkhat in anu sik ṭajai 
asui kapōa ṭajai kasuia inkun enga kalôn lele eng. 

15Tâk-kha kei ka’nreng pha, anmani ankhenga lei-inpâk hei, kakimvea intûp heia 
sem tlona annei eng; khōhme he’n anvōk eng anvōk manjôn eng. 

16Ke kangōi mi antamanuisō kapōa mater tak a an-en eng. 

17 RŌNGPU, heitik chenmo hinga na-en hnâm sik? Anbuhluna enga inphut ahuk 
roh; hiva shabakkai heia inphut kahringkhō ahuk roh! 

18Khava sōa ke’n namihei inkhômna shunga kamanpâk sik che. Anmani 
hmaikunga kachoi ka-ân sik che. 

19Ka’nrepui malei kaseihei khan kei re tor makna chunga manuisōna amannei 
mak hei roh. Ajâr kasea ani kahōt hei khan kamalung inrimna chunga amanuisō 
mak hei rasoh! 

20Anmani’n ṭim leh re ṭonghri ngaia hrimak hei; khava kanek a intōk inchamna 
indu hei chunga maleisei hingja anjongsōt. 

21Anmani’n kei masetna anpek enga, “Nang in heimo natlo kha kanhmu che!” tia 
ka-ông hei. 

22Tâk-kha O RŌNGPU, nang in nahmuhei. Khava jâra RŌNGPU sip timak roh; 
kahlatak a om mak roh! 

23O RŌNGPU, thōi ina asan roh, ka-Pathen, thōi ina kaṭong ahri pek roh. 

24O RŌNGPU, nang chu kadik che, kei hi ṭhena kaneimak a amalâr roh; 
ka’nrepuihei khan kachunga ahnōise mak hei rasoh. 

25Anmani’n, “Achungchânga ṭōn nimanthangsō jo, hivahi nimadu katluk hrep 
kha kae,” ati mak hei rasoh! 

26Kakhōdeng theina chunga ani-innuisō hei kha inhmak hei sona pui katluk a 
hmaimôk kha chen hei rasoh; kei kanek a kaṭha jôk eng tia indon hei kha inzak 
leh marit kaimakna khan katōm hei rasoh! 

27Ke’n maset kachen makna kha ani kahmu hnōm hei khan inpâk a ông hei sona, 
ave-avea hinga hri hei rasoh, “RŌNGPU hi heituk a akalen mo! Asōkpa chung 
sōkna khan amalung katlâi.” 

28Khava pha ke’n nadikna kha kahri manthang lele sik, khana ani tina kamanpâk 
ṭhak sik che. 

Hlahei 36 

Mihring Malung Ṭhatmakna 
1Mikaṭhamak-hei lungri shunga setna kha kaṭong; anmani’n Pathen kha anhōt, 
khana kajamak hei. 

2Ajârchu anbinga inshângtak a inlo hei. Pathen in ansetna ahmu mak sik leh 
amaset mak sik heia indon hei. 

3Anṭonghri kha ṭhamak khana maleisei kasip phet; akasing leh akaṭha ṭōntlo 
hêrmak jo hei. 

4Jekhum chunga anje pha akadik mak ṭōn kha anmantluk; anṭōntlo inkhatbek 
akaṭha om mak, khana akaṭhamak inkhatbek antathei kada om mak. 

Pathen Ṭhatna 
5 RŌNGPU, nalungset inthlengmak khan marvân heia katlung sō, taksenthei 
nachangna khan chungvân hei katlung sō. 

6Nadikna kha tlânghei kapōa inshânga ka-om, Naṭongtan dikna kha tui-ôngpui 
inthûk ka-ang. Mihring leh ranhringhei nang ensuina thōia ka-om hei. 

7Eh Pathen, nalungset inthlengmak kha heituk-hrep mankatam jo mo! Namathla 
hnōi daihlima inhrungna kha kanhmu. 

8Bu leh thlai katamtak napekna ung vâng khan inveina kannei; Naṭhatna 
tuidunga inphut tui naman in ung. 

9Nang chu hringna rakip kōnna che kha kae, nang navâr jâra keini’n vâr kha 
kanhmu. 

10Nang inhret hei kha lungset ṭhak hei roh; khana mikadik-hei chunga akaṭha 
ṭōn kha tlopek ṭhak hei roh. 

11Mi’nlensak hei kha amanbuhlu mak hei roh, khana mikaṭhamak he’n ahnong 
sōt mak hei rasoh. 

12Mikaṭhamak-hei thlûkna hmun kha enroh. Sova hmun a son katlu heia, thōi tor 
mak jo hei. 

Hlahei 37 

Akaṭhamak-hei leh Akaṭha hei Tlunghmun 
1Mikaṭhamak-hei jâra malung châmna neimak roh; akadik mak katlohei chunga 
nathang manset mak roh; 

2Kahar ahong kachâr kapōa anmani inranga inhmang sik jo hei; thingbō invōi 
kapōa anmani kathi sik jo hei. 

3 RŌNGPU kha taksen roh khana akaṭha tlo roh; ram shunga khan om ina hringna 
chen roh 

4 RŌNGPU hnenga nahōina sik kha jong roh, khana namadu kha apek sik che. 

5Nabinga RŌNGPU hneng inpek inhlut roh; ama taksen roh, khana ama’n nang 
a’nthōpui sik che; 

6ama’n nadikna kha sûnṭim kanivâr kapōa amanvâr pek sik che. 

7Dehrat roh khana RŌNGPU ṭōn tlo sik kha hngâk roh; mikahaohei chunga khan 
malung manchâm mak roh, a-emak leh anmani ṭhatmak ṭōn mantlukna hei hme 
ansō jâra malung hōimakna neimak roh. 

8Malung hōimakna a-emak leh hnuk natna khan inpek sōt mak roh; khava khan 
bōina rōk a aṭhōi sik che. 

9 RŌNGPU kataksenhei khan ram kha anchen sik; tâk mikaṭhamak-hei chu 
hnongsōt a ka-om sik hei. 

10Mikaṭhamak-hei kha inranga inhmu mak hei ning. Nang in najong he’num 
hmumak hei che ning. 

11Tâk-kha a’nsinsak he’n ram kha anhlō sik, khana neina leh lung mōngna 
anhmu sik. 

12Mikaṭhamak he’n mikaṭhahei dōina ṭōnse anmantluk, khana enkada leh 
inṭhōia êngset a antlo hei. 

13Tâk-kha RŌNGPU’n mikaṭhamak-hei kha amanuisō hei; ajârchu anmani inranga 
suk manhmanga anka-om sik kha amanhret. 

14Mikaṭhamak he’n sarahei leh khōdeng katheihei, khana akadik katlohei thatna 
sik a anchemjâm anradok a ansai ankeia kae. 

15Tâk-kha anbinga anchemjâm vâng in athat sik hei, khana anthe ansai hei ansuk 
mathlek sik hei. 

16Mikaṭhamak rakip hei nei leh hao kanek a mikaṭha inkhat in ajingte anei kha 
kaṭha jôk. 

17Ajârchu RŌNGPU’n mikaṭhamak-hei ratha hratna kha alosōt sik, tâk mikaṭhahei 
khachu ahrung sik hei. 

18 RŌNGPU’n aṭong kajuihei a-ensui ṭhak hei, khana ram kha ahei tik a antâ 
kachang sik jo. 

19Pha ṭhatmakna ahong inum khōdeng theimak hei ning; Ṭâmpui a-om inum sâk 
sik vâtmak hei ning. 

20Tâk-kha mikaṭhamak-hei khachu kathi sik hei. RŌNGPU inrepuihei khachu ram 
a reipâr aṭōi kapōa inhmang sik jo hei khana hmeikhu kapōa inhmu mak jo hei 
ning. 

21Mikaṭhamak in mi hnenga avapûk tâk pek male phungmak, tâk mikaṭhahei chu 
ankutchoi leh anmalung kalen. 

22 RŌNGPU’n vâng apek hei khan ram kha anchen sik, tâk ama’n ahâksêr hei 
khachu hnongsōt a ka-om sik hei. 

23 RŌNGPU’n mihei kha ansena sik hlam a aṭhōi hei. khana amalung tlaina katlohei 
kha ahrung hei. 

24Anmani antlûk jo innum khanga omthang mak hei ning; ajârchu RŌNGPU’n 
a’nthōpui sik hei. 

25Tûnchu kater jo eng, kum kasôttak hongkahring jo eng, tâk RŌNGPU’n 
mikaṭhahei kha adahlon hei a-emak leh asa he’n mi hnenga sâk kader a kalôn 
lele hei ti hi lahmu hêrmak eng. 

26Pha rakip a anmani’n pekna a ankut kayâng, milak-hei sêr anmanpûk hei, 
khana asahei kha anvâng chen hei kha kae. 

27Akaṭhamak a inphut nahmai mahe ina khana ṭōn kaṭha tlo roh; khana nansa 
nante he’n ram a khan ahei tik a ka-om sik hei. 

28Ajârchu RŌNGPU’n akadik amadu, khana taksenthei kachang amihei kha dahlon 
mak hei. Ama’n ahrung ṭhak hei, tâk mikaṭhamak sōn leh pârhei khachu 
hnongsōt kachang sik hei. 

29Mikadik-hei khan ram kha anhlō sik, khana anmani ahei tik a ram shunga khan 
ka-om sik hei. 

30Mikaṭha ṭonghrisōt hei khachu singna kae; khana khahei kha ahei tik a ṭong 
kaṭhahei kae. 

31An-Pathen dân kha anmalung shunga anvon ṭhak khana khavakha leh ahei tik 
a inthla mak hei. 

32Mikaṭhamak he’n mikaṭhahei kha that sik a anreia an-en madip hei; 

33achang ravâng RŌNGPU’n mikaṭhahei kha ankadōihei tator sik a dahlon mak hei 
ning a-emak leh anṭongtan pha leh maset manchenna sik tlomak ning. 

34 RŌNGPU hneng inhōrna nei ruh khana aṭongpek-hei kha jui ruh; nahnenga ram 
kha apek sik chea kha manlûrna anei sik che, khana mikaṭhamak-hei hnongsōt 
a anka-om kha nahmu sik. 

35Ke’n phâkhat a mikaṭhamak, êngkase inkhat kalei manhret; ama Lebanon ram 
a cedar thingkung kapōa mi rakip aleimakhu hei. 

36Tâk-kha hnung leh chu khava hmun a khan kavase pha, ama leiom mak jo, 
kajong lele ravâng hmumak jo eng. 

37Mikaṭhahei kha manhret hei ruh; mikadik-hei kha chîk hei ruh; nun-innem 
he’n sōn leh pâr annei hei, 

38tâk mikaset-hei khachu pui katluk a mi’n anmanhmang hei, khana ansōn 
anpârhei kha’m karamsō hei. 

39 RŌNGPU’n mikadik-hei kha asan hei; khana inrengna pha ahuk hei. 

40A’nthōpui hei khana ahuksōt hei; mikaṭhamak heia inphut ahuk hei, ajârchu 
huksōtna madu jâra ahnenga kahlut heia kae. 

Hlahei 38 

Khōdeng Kathei Inkhat Derna 
1O RŌNGPU, hnuk kana tak a karâkna apek mak roh! 

2Nathe kâp eng vâng sungbi namanrôn jo eng; khana navōk mathlûk jo eng. 

3Nahnuknat jâra inhnaktak a kana jo eng; kaset jâra kataksa pumpui nat leh sat 
in akatōm jo eng. 

4Kasetna tuikalen khan akachûm jo eng; khahei kha rôn sik a akahrik hêr phur 
inkhat kae. 

5Ajârchu kei leikamo jo eng, kanatna bihei kaṭop inthla a khana kathu jo hei. 

6Kei ankei mankun enga ankahnur cher jo eng; sûn nilun ṭajai kasui jo. 

7Kataksa hi hritlun in aro mankâng eng, khana thi rong kati jo. 

8Kei katlasam cher jo eng khana ankahnur cher jo eng; kamalung inrima kanat 
ka’nkōipui jo. 

9O RŌNGPU, kamadu kha heimo nang in namanhret; nang in ka’nkōi rasa heirakip 
nathei pek enga kae. 

10Kamalung insu tutuk a karatha katlang jo, khana kahmit hei hmutorna hong 
katlangsō jo. 

11Kaṭim kare hei leh kakhō kaven he’n natbi karôn jâra ava phâkmak hei ning; 
ka-innshung mihei kapha’m keia inphut inhla jo hei. 

12Kei kathat hnōm hei khan ka’n-ôkna sik châng ankam, kei kasuset hnōm hei 
khan manhmang sik a anmaṭhit eng; kei dōina sik mantlukna bângtik neimak 
hei. 

13Kei chu kōr kaset kapōa khō theimak jo eng; ṭongtheilo kapōa ṭonghri theimak 
jo eng. 

14Ṭong insôn theimak ka-ang jo eng; ajârchu anmani’n kakare theimak jo hei. 

15Tâk-kha O RŌNGPU nang kataksen che; khana O RŌNGPU, ka-Pathen, nang in 
kaderna namasôn sik eng. 

16Kamalung inrengna chunga ka’nrepui he’n manuisōna aneimak hei rasoh; kei 
tlûkna chunga in-orna neimak hei rasoh! 

17Kei katlu vetvet jo eng khana natna kadeṭhak joa kae. 

18Kasetna hei insir enga kaphôngsōt, khahei khan madu rangeina anmansip eng. 

19Ka’nrepuihei kha antak kaṭha khana kahrat hei; ajâr kasejena kaka-en kada 
katam hei. 

20Ṭōn kaṭha kha ṭōnse vâng malena sik katlohei kha kei kadōihei kae, ajârchu kei 
chu akadik tlona sik a inṭang eng. 

21O RŌNGPU adahlon mak roh, ka-Pathen asesōt pek mak roh! 

22O RŌNGPU, kakahuk inhringpa, tûnhin a’nthōpui jo roh! 

Hlahei 39 

Mi Inreng Inkhat Set Phôngsōtna 
1Ke’n kaleihri “Ke’n kaṭōn tlona chunga insing thei sik eng khana kamalei hin 
setna amantlo mak ning; mikaṭhamak-hei kahnenga an-om pha leh ke’n heite 
hrimak ning.” 

2Kei ṭong inkhatbek hriloa sip katia ka-om eng, heikhat akaṭha chungchânga 
kapha’m hrisōt loa ka-om eng! Tâk-kha kakhōdengthei khachu hong kakhôk 
chet-chet a kae. 

3Khana malung inhângna’n aleitor jo eng. Kamandonna atamchenna kei hi 
inrengchet eng; hiva sik a derloa sip titor mak jo eng: 

4“RŌNGPU, heituk kasôt mo akahring sik eng? Heitik leh mo akathi sik eng? Heituk 
inranga kahringkhō hi a’nchai sik mo amanthei roh.” 

5Heikhong mo kahringkhō hi hingtuk katôia nasyempek jo eng. Nang hmit-hmua 
kahringkhōsei hi heite emak. Kadik, hringkhō kanei rakip hi kaphuk vōi khat sân 
kapōhrep kae, 

6bongkhat a daihlim kha leh inkhetna mak! Anṭōntlo rakip hei hi heite 
hnemmak; anmani’n nei leh hao anbuk, tâk tu tachen sik mo manhret mak hei. 

7Chu achang inchu, heimo inhōrna kanei sik, RŌNGPU? Nang chunga inhōrna kha 
kanei. 

8Kasetna rakip a inphut ahuk roh, khana mikamohei sem tlona amannei mak hei 
roh. 

9Kei ka-om hnâm sik eng, ṭong hrimak ning, ajârchu nang in hing’hin inrengna 
namande enga kae. 

10Karâkna hi apesa mak jo roh! Nang in navōk manhnak enga kathivet jo eng! 

11Naraseina vâng khan kansetna hei chunga karâkna napek ung, khana 
kantamadu kha ra-nge kapōa nasuk manhmang pek ung. Kadiktak a, keini hi 
kaphuk sân inkhat kapōhrep ung kae. 

12 RŌNGPU, kaderna rangei roh; khana kapengna athei pek roh; nahnenga kaṭap 
pha kakabôm sik ahongpek roh. Kapu kapahei kapōa, pha bongkhat sik a 
khōhme hrep eng kae. 

13Kei kasesōt a ka’nhmang thang mak hma hin hōina bongkhat bek kachen 
theina sik kabing rōk a amasō roh. 

Hlahei 40 

Choi ka-ânna Hla 
1Ke’n RŌNGPU inthōpuina kha ratha kahroktak a kaleihngâk; khava pha ama’n 
kaṭana rasa kha athei pek eng. 

2Ama’n kei bōnnâng khura inphut, thinathei khur kōk a inphut akeisōt eng, 
ama’n hlungpui chunga aman ong enga inhukna kha amannei eng. 

3Ama’n hlather inkhat sak sik a amanthei eng, ni-Pathen manpâkna sik hla 
inkhat kae. Hiva kahmu mi katamtak in gîkna inkhat a anlo sik 
anmani’n RŌNGPU kha antaksen sik. 

4 RŌNGPU kataksen, limting a’nhemak, khana Pathen kadikmak hei inmukmak 
hei kha mikahōihei kae. 

5O RŌNGPU, kan-Pathen, nang in keini sik a hingja natlopek jo ung; Nang kapō 
inkhatbek om mak! Nang in keini sik a’nlak mantlukna hingja nasyempek ung. 
Ke’n khahei seng kha hrisōt tor mak eng, ajârchu khahei kha anja katam hêra 
kae. 

6Nang in inthoinahei leh tōksōt hei madu mak che; akapu maichâm chunga 
pumro sik a dermak che a-emak leh set inthengna sik inthoina dermak che. 
Khava kanek a naṭong hri katheina sik kōr napek eng, 

7khava jâra ke’n kalei masôn che, “Hin, kei ka-om eng; namansena eng kha dân 
lekharabu shunga ka-om. 

8Ka-Pathen, nalungdo tlo sik kha heituk-hrep kamadu jo mo! Naman theina eng 
kha kalungria ka’nvona kae,” kalei ti. 

9 RŌNGPU, namihei seng ankhenga an-intûpna khan, nang in nahukna ung ṭong 
kaṭha kha ke’n kaleihri. Khava ṭong kha ke’n kahri ṭhak sik ti kha nang in 
namanhret. 

10Huk manhringna ṭong hi ke’n kabinga inda mak eng; ke’n ahei tik a na’nthō 
puina leh taksenthei nachangna kahrisōt ṭhak. Namihei seng an-intûpna khan 
akatlasam mak nalungsetna leh lum lona chunga kei sip timak eng. 

11 RŌNGPU, namaritna eng hi ahei tik a bângmak jo ning ti kamanhret. 
Nalungsetna eng leh nalum lona eng khan ahei tik a ahuk manhring sik eng. 

Inthōpuina sik a Derna 
(Hl 70) 

12Innokna katamtak in kei akatōmsi eng, teia teithei emak! Kasetna’n kei asur 
tlit jo eng, khana ke’n khō hmuthei mak jo eng; kasetna hei kha kalua kasam 
rajang kanek a katam jôk hei, khana ka-invakna katlang jo. 

13 RŌNGPU, ahuk roh, tûnhin a’nthōpui roh! 

14Kei anikathat sik a a’ntluk ka’nrepuihei kha inhmak hei sona torcher chang hei 
rasoh. Kei inrengna chunga ning kaṭhahei kha manloisōt chang hei sona inzak 
chen hei rasoh! 

15Sem tlona ani kaneihei kha anre tor mak jâra inrimna de hei rasoh! 

16Nahnenga akahong rakip inpâkna leh tlaina kasip chang hei rasoh! Nang 
hukmanhringna jâra manpâkna kapek rakip in, “RŌNGPU kha heituk a akalen jo 
mo!” ti hei rasoh. 

17Kei katlasam eng khana sara kachang eng, O RŌNGPU, tâk nang in kei amahngi 
mak che. Nang chu kakahukpa leh ka-Pathen che kae, kei inṭangpui sik a hong 
inrang roh! 

Hlahei 41 

Dammak Phât a Derna 
1Sarahei sik lungkhamna kaneihei kha mikahōihei kae; anmani’n bōina anratō 
pha RŌNGPU’n a’nthōpui sik hei. 

2 RŌNGPU’n akahuk sik hei khana anhringkhō kaṭha ada sik hei; khava ram 
shunga kahōia aman om sik hei; an-inrepuihei ratha neina thōia anmani dahlon 
mak hei ning. 

3 RŌNGPU’n anmani annat pha leh a’nthōpui sik hei khana taksa kaṭha kha apek 
male sik hei. 

4Ke’n kaleihri, “RŌNGPU, nakadōia setna katlo jo, alungset ina kanat amandam 
roh.” 

5Ka’nrepui he’n kachunga ṭong kakhôk anhri, kei kathi sik leh antamahngi cher 
sik eng kha anmadu. 

6Kei ani kaphâk kahong hei kha anmalung intheng mak; kachungchânga ṭong 
kaṭhamak anjong mantûp khana kasesōt heia hmun rakip a anhrilea kae. 

7Ani kahōt hei seng khan kachungchânga nim-num katia inbek hei, kachunga 
ṭong kaṭha maktak ansyemsōt a kae. 

8Anmani’n anti, “Ama anat kakhôk jo; ajekhum dahlon tor mak jo ning.” 

9Kaṭhōn kaṭhapen, kataksenpen inkhat, bu kasâkpuisap inkhat khan, kei kadōia 
inṭang joa kae. 

10 RŌNGPU, kei alungset roh, kataksa amandam pek nôk roh, khan chu 
ka’nrepuihei kha phu kahlōtor sik hei. 

11Anmani’n kei ator mak hei ning; khan chu kachunga namalung katlâi ti kha 
kamanhret sik jo. 

12Ke’n akadik kha katlo achang jâra, nang in na’nthōpui sik eng; ahei tik a kei hi 
na-ângkunga nada ṭhak sik eng. 

13Israelhei Pathen, RŌNGPU kha, manpâk ruh! Tûnum ahei tik a’m ama manpâk 
ruh! Amen! Amen! 

Hlahei 42 

ARUP INHNINA 
(Hl 42—72) 

Hnongsōtpa Inkhat Derna 
1Shakhi inkhat in tuilōngdai arangei kapōa, Eh Pathen, khang hrep khan 
karangei che. 

2Akahring ṭhak Pathen, karangei ṭhak che; na-ângkunga kamukna sik heitik leh 
mo akahongtor sik eng? 

3Sûn leh jân kaṭap eng, kahmit rathli rōk hi kabusâk kachang jo; ka’nrepui he’n 
pha rakip a ander eng, “Khon mo na-Pathen kha aka-om?” 

4Pha kasesa hei kha ke’n kamandonsōt a kamalung kakōi, ti chu Pathen inna 
mipuihei leh inṭhōia kanselai khana mipuihei kha hlam hmakakei heia 
kajōnpuilai hei, ning kaṭha mipuihei khan hla ansak a, ka-ông heia Pathen 
anmanpâk. 

5Heisa mo kei hi hingtuk hrep kamalung akachâm? Heisa mo hingtuk hrep 
kamalung a’nreng? Ke’n Pathen chunga inhōrna kanei sik, kakahuk inhringpa 
leh ka-Pathen kha avea kamanpâk nôk hi sik. 

6-7Kei hiva hnongsōtna ram a ka-omlai kamalung kakōi, khava jâra ke’n ama 
kahei mandonsōt. Ama’n karathla chunga inrengna tui in-nông kha ajōngtir; 
Hermon leh Mizar Tlânga inphut Jordan phaia tuitông ajōng kalōng inthla kapōa, 
lungjîngna khan tuipui kalen kapōa kahnenga inhrunga kae, 

8Kei hringna Pathen hneng derna kanei theina sik, khana jân a amanpâkna hla 
kasak theina sik, RŌNGPU’n akatlasam mak alungsetna kha sûn pha hin malâr 
rasoh. 

9Kei kahukpa Pathen hneng ke’n kati, “Heisa mo kei namahngi jo eng? 
Ka’nrepuihei rahe setna jâra heisa mo a’nreng ṭhak sik eng?” 

10Anṭong êng vâng anrachi neng jo eng. “Khon mo na-Pathen aka-om?” tia 
anderṭhak eng. 

11Heisa mo hingtuk hrep kamalung akachâm? Heisa mo hingtuk hrep kamalung 
a’nreng? Pathen chunga inhōrna kanei sik, kei kahuk inhringpa leh ka-Pathen 
kha avea kalamanpâk nôk hi sik. 

Hlahei 43 

Hnongsōtpa Inkhat Derna 
(Hl 42 bân kajōm) 

1Eh Pathen, ṭhenakase kachang amalârpek roh, khana Pathen kaṭitmak heia 
inphut ahuk roh; mikaṭhamak-hei leh malei kasei heia inphut akatlensōt roh! 

2Nang kakahrungpa che kae, heisa mo nadahlon eng? Heisa mo ka’nrepuihei 
êngset jâra khōdeng kathei ṭhak sik? 

3Navâr leh nadikna kha jōng tir roh; khahei khan nang omna hmun nabek-inna, 
khana natlâng intheng Ziona aṭhōi hei rasoh. 

4Khava sōa, Eh Pathen, namaichâma kei kase sik eng; ajârchu kei hōina leh 
inpâkna hong inphutna kha nang che kae; Eh Pathen, ka-Pathen, kaserângdâr 
ka-ât a, namanpâkna hla kasak sik! 

5Heisa mo hinghrep a kamalung akachâm, Heisa mo hinghrep a kamalung 
a’nrim? Pathen hnenga inhōrna kanei sik; kakahuk inhring leh ka-Pathen kha 
ave nôk a kamanpâk hi sik. 

Hlahei 44 

Inhrungna sik a Derna 
1Eh Pathen, tenlaia pha heia naṭōn kalen leitlo hei chungchânga kanpa-kanpu 
hei taleihri kha kankōr khet in kantheia kae: 

2heikhonga mo nang in khōvelhei kha nahnong sōt hei, anrama khan namihei 
nalei phunsōt hei; heikhonga mo nang in jât-hlop hei kha karâkna napek hei, 
khana nami kachang hei khachu namanhao hei, ti hi kanleithei jo. 

3Namihei khan chemjâm vâng ram kha anta leihlō changmak; anratha hrat vâng 
anta leihlō changmak; nalungsetna hei malârna, na-ompuina hei manchênna, 
nang ratha hratna leh natlo torna vâng khan kae. 

4Nang kareng leh ka-Pathen che kae; nang in namihei kha torna napek hei. 

5Khana nang tlotorna vâng khan kankadōi hei kha kantor hei. 

6Kei inhukna sik a kasai leh chemjâma inngampui mak hei eng; 

7tâk kan-inrepui heia inphut nang in nahuk jo ung. Kankahōt hei kha nang in 
natorpek jo ung. 

8Keini’n nang kanchoi ka-ân ṭhak sik che khana ahei tik a kanmanpâk ṭhak sik 
che. 

9Tâk-kha tûnchu, nang in nahlon sōt jo ung khana mi namantor jo ung; 
kanremihei hma nampui mak jo hei che. 

10Kankadōi heia inphut namantlân jo ung khana kanneinâk hei kha antâ 
manchang sik a an-inlo jo. 

11Kemōng kapōa antathat sik unga kahnōm jo che; ram hlop heia nakathek 
manchek jo unga kae. 

12Nang in namihei kha heite kanimak kapōa, man katlômtek a najōrsōt jo ung. 

13Kanven he’n kanchunga natlona seng kha anhmu, khana anmani’n anmanuisō 
ung, semtlo hōina annei ung. 

14Jât-hei kâra mihnōise inkhat a nasyem jo ung; anmani’n anlu ankachuk khum 
jo ung. 

15Kei ahei tik a inzakna kachen, khana inzakna’n akatōm ṭhak jo eng 

16kan-inrepui leh kakahōt he’n anhner antapher thlōn leh inzak antapek eng 
katheia kae. 

17Keini’n nang kanmahngi mak che ravâng na’ntep puina ung kha kansuk khōi 
mak ravâng hivahei seng hi kanchunga kasōk jo. 

18Nang ṭong kajuimak kha leichang mak ung; naṭongpek akajuimak kha 
changmak ung. 

19Achang ravâng ramshahei kâra atloje omloa nadahlon jo ung; inthimpakna 
shunga khan nadahlon jo unga kae. 



979 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

20Keini’n kan-Pathen kanlei kamuk mak a, ram hlop hei Pathen derna kanleinei 
achang inchu, 

21namanhretsōt nger sik ung, ajârchu nang in keini lungri mandonna nahmu sōa 
kae. 

22Tâk-kha nang sik jâra pha rakip a anthat ṭhak ung, ti chu kemōng that sik 
inkhat kapōa antloset unga kae. 

23Thōi roh, RŌNGPU! heisa mo akaje che? Nabinga inṭhang roh! ahei tik a sik a 
keini ahlon sōt mak roh! 

24Heisa mo keinia inphut a’nthup che? Kan-inrengna leh kanbōina hei mahngi 
mak roh! 

25Raleia ankahnur cher unga katlu jo ung; mi tator kachang unga ravut kâra 
inthlong jo ung. 

26Keini kabôm sik a hong roh! Nalungset inthlengmak jâra khan ahuksōt roh! 

Hlahei 45 

Reng Luhôngna Hla 
1Rengpa sik a hla kanphōna hin ṭong kahōi khan kamalung hongkasip. Lekha 
inzet kathempa kolôm kapōa, kamalei hi jai-ôi katei sik a intlukdek jo. 

2Nang pasehei kâra hme kaṭhapen che kae; ṭonghri kathem pen che kae; Pathen 
in ahei tik a mahâmṭhat apek jo che! 

3Nakhōna chemjâm invon kaṭha roh, rengkalen; nang chu akalûrpen leh kaja ka-
ompen che kha kae. 

4Ṭong kadik leh ṭong intlun hrungna sik a Kalûrtak a retorna kha chōng jo roh! 
narathahrat khan retorna kalentak amannei sik che! 

5Nathehei kha kangeijap hei, khahei khan na’ndōipui hei malung ankâpthlen, jât-
hei nakekunga katlu hei. 

6Pathen tapek che rengram kha kumleikōa ka-om ṭhak sik. Nang in namihei 
chunga ṭong kadik vâng vai narôna kae. 

7Nang in akadik kha namadu, akaṭhamak kha namater a kae. Khava jâra Pathen, 
na-Pathen in nang kha akadei che khana reng ralak-hei kanek a nachunga hōina 
ajōng bun mathlâk pek chea kae. 

8myrrh leh aloe thai marim katui napōn heia inhnam; saiha vâng ret antasyem 
reng-innpui shunga hlakasak he’n ratōna annei che. 

9Na-innpui shunga khan nuhmeihei kâra, reng sanuhei invei hei, nareng in-
ongna changting khan rengnu kangira ka-om, sana inthengpen vâng inret a kae. 

10Reng sik a hmōinu, kahri hi rangei roh, na-innkōhei leh namihei mahngi jo hei 
roh. 

11Nahmeṭhat kha rengpa’n maduna anei sik che; ama kha nakapu kae, aṭong 
narangei nger sik kae. 

12Tyre mihe’n kutchoi heipek sik chea anheirôn sik; mikanei he’n ôtum 
chentheina sik a anjōngtlo sik. 

13Reng-innpuia reng sanu ka-om, heituk a ahme akaṭha jo mo! Aretpōn hei kha 
sana hrui vâng rōk a insyem. 

14Pōnje kanei vâng inret a reng hnengting anṭhōi, aṭhōn nuhngâk he’n akahnung 
anjui, khana anmani kha’m ahnenga anṭhōi manhlut hei. 

15Inpâk leh katlâi senga anmani kahong hei, khana rengpa innpuia kahlut hei. 

16Karengpa, nang, napusōn hei hmun kahlō sik a reng kachang sik sapa hingja 
nanei sik hei, khana anmani kha vânhnōi pumpuia vai namanrôn sik hei. 

17Kahlasak hin narahming kha ahei tik chen a amanthang ṭhak sik. akahong sik 
pha rakip a mi rakip in nang anmanpâk sik che. 

Hlahei 46 

Pathen in A-ompui Me 
1Pathen kha ni’nthupna leh nihratna kae, ahei tik a nikhōdengthei pha ani 
inthōpui sik a intluk ṭhak. 

2Khava jâra ralei a’nnok inum, hmebunghei tui-ôngpui shunga anhlutsō jo’num; 

3tuipui in-nông inhnak a a-ông inum, hmebunghei inhnaktak a a’nnok inum, 
eini’n ṭitmak min. 

4Chunghnung ama inn inthenga khan, Pathen khōpuia khan inpâkna ajōng karôn 
tuidung inkhat ka-om. 

5Khōpuia khan Pathen ka-om, suk manset chang hêrmak jo ning; jîng khōvâr 
hmatak a khava inthōpui sik a kahong sik. 

6Jât-hei ṭit-inpirna annei, rengramhei innok hei; RŌNGPU hong inhrung khana 
ralei kha kajorsō. 

7Chunghnung RŌNGPU’n a-ompui me; Jacob Pathen kha ni’nthupna kae! 

8Hong ina, RŌNGPU ṭōntlo kha hong-en ruh! Enruh, heituk a inlak ṭōn raleichunga 
atlo mo. 

9Ama’n raleichung rakip a re kha amanbâng; Sai asuk mathlek hei, kasei asuk 
manhmang hei, khana pho kha hmeia aro hei. 

10Ama’n ati, “Retlo bâng ruh. Kei Pathen eng kae ti hi manhret ruh, jât-hei kâra 
torna kaneipen leh vânhnōia torna kaneipen eng kha kae.” 

11Chunghnung RŌNGPU’n a-ompui me; Jacob Pathen kha ni’nthupna kae! 

Hlahei 47 

Vaikarôn Chunghnung 
1Inpâk jâra mi rakip in nankut kaben ruh! Hla vâng kare inshângtak a Pathen 
kha manpâk ruh! 

2Chunghnung RŌNGPU kha ṭit sik kae; ama hi rengkalen kae, vânhnōi pumpui 
vaikarôn kae. 

3Ama’n mihei torna sik ratha apek me; ama’n jât rakip chunga vai karôna asyem 
me. 

4Alungset mihe’n inlensaktak a anta leihlō ni-omna hmun hi eini sik a akadeipek 
me. 

5Pathen in alen in-ongna kake jo. Khanga RŌNGPU aketoulai, inpâk a ka-ông heia 
pengkun anheitum. 

6Pathen choi ka-ânna hla sak ruh; nanrengpa choi ka-ânna hla sak ruh! 

7Pathen kha vânhnōi pumpui reng kae; hla vâng ama kha manpâk ruh! 

8Pathen kha alen in-ongna inthenga khan in-ong, jât-hei chunga vai arôn. 

9Jât rakip vaikarônhei leh Abraham Pathen mihei kha intûp hei. Remi rakip hei 
kanek a ama ratha aneichet, ratha kanei pena vai arôn. 

Hlahei 48 

Pathen Khōpui Kalen Zion 
1Ni-Pathen khōpui kalen, atlâng intheng chunga khan, RŌNGPU kha kalen khana 
inshângtak a choi manshâng sik kae. 

2Pathen tlâng Zion kha inshânga kaṭha hêr; reng kalenpa khōpui khan vânhnōi 
pumpuia inpâkna ahei rôn. 

3Khōpui rekur shunga khan ama leh omsapna hmun a hringna ka-om ti kha 
Pathen in amalâr. 

4Zion tlâng kabuhlu sik a, renghei intûp hei. 

5Tâk-kha anmani’n kha anhmu pha andet-hla jo; anmani kaṭi heia katlân jo hei. 

6Khava hmun khan, anmani nupui nai kanei sik inkhat kapōa, ṭit leh malung 
inrimna kasip jo hei. 

7Thlihrâng inhnak tasuk ratō rakōng ka-ang jo hei. 

8Chunghnung Pathen ni-RŌNGPU khōpui kalena khan, Pathen ṭōntlohei kha 
nithei jo, khana tûnchu khahei kha nihmit in nihmu jo; khōpui kalen kha ama’n 
ahei tik a ahukṭhak sik. 

9Eh Pathen, nabek-inn shunga khan nalungset inthlengmak kha kanmandon. 

10Mipui in hmun rakip a anchoi ka-ân che, khana narahming kalûr raleichung 
pumpuia inthangsō. Nang in akadik vânga vai narôn; 

11Zion mihei kha inpâk hei rasoh! Nang in akadik a ṭong tanna nanei; Judah 
khōpui shunga hōina nei hei rasoh! 

12Pathen mipuihei, Zion kimvea lôn una inn inshâng hei kha tei hei ruh; 

13abâna sōn leh pârhei hneng nanhri pek theina sik hei, abanghei kha merchîk 
hei ruh, khana arekur hei kha enmanchên hei ruh: 

14“Hiva Pathen hi kumleikōa ni-Pathen kha kae; akahong sik pha rakip a ama’n 
achingṭhak sik me. 

Hlahei 49 

Nei Chunga A’nhnga hei Mona 
1Mi rakip in thei ruh! Hmun rakip a ka-om mihe’n rangei ruh, 

2kalen leh kasin nanchanga, kanei leh sara nankhenga. 

3Kamandonna hei intheng seng sik; singna ṭonghei kahrisōt sik. 

4Ṭongchîk heia kamalung kamanhlut sik serângdâr âtpum a ṭong inri hei kahri 
manchên sik. 

5Bōina pha heia khan, anikadōi he’n kakimvea ankake eng pha, 

6annei leh hao chunga inngamna kanei mikaṭhamak-hei leh anhaona chunga 
inlensakna kanei he’n, ankake eng pha ṭitmak hei eng. 

7Mi inkhat in abinga intlensōt tor mak; ama’n ahringkhō man Pathen hneng pek 
tor mak, 

8ajârchu mi inkhat hringkhō man hi katam hêr . Apektor chen apek inum 
tlukmak ning; 

9thlânkhur shunga ahlut makna sik, kumleikōa ahring theina sik aman kha 
katam hêr . 

10Akamo leh a’nvet hei thi kapōhrep a mikasinghei thi kha, mi rakip in anhmu. 
Annei leh hao rakip ansōn leh anpârhei hneng anleidahlon hei. 

11Anmani’n pha khat a ram anleinei ravâng, anthlân kha kumleikōa an-inn kae; 
khana khan pha rakip a ka-om jo hei. 

12Mi inkhat lenna khan thina inphut huk tor mak ning; ranhringhei kapōa akathi 
nger sik kae. 

13Anbinga inngamna kaneihei chunga heimo kasōk jo enruh; annei chunga tlaina 
kanei he’n hei vângmo antachen kha enroh, 

14that sik a ka-om kemōng kapōa anmani anmalung inrim, khana Thina kha 
ankakhempa kachang sik. An-inna inphut hmun kahlatak thina ram khan 
antaksa kha inranga aṭop leh inṭhōia, jîng khōvâra akadik khan anchunga torna 
ahongnei sik jo. 

15Tâk-kha Pathen in kei chu ahuk sik eng; thina ratha hratna inphut akeisōt sik 
enga kae. 

16Mi inkhat mikahao ahongchang jo pha, akarōi kha ahong pung hêr jo pha, 
malung tlâkna neimak roh; 

17athi pha leh khavakha inchoi theimak ning; khana akarōi hei kha ama leh thlân 
shunga hlutsap mak hei ning. 

18Mi inkhat kha ahringkhō shunga amalung atluk joa, achung sōkna jâra mihe’n 
anchoi manshâng jo’num, 

19ahei tik a inthimṭhak a aka-om thina ram khan apusōnhei kha ava’nchunpui 
nger sik hei kae. 

20Ama lenna khan thina inphut huk tor dekmak ning; ranhringhei kapōa akathi 
nger sik kae. 

Hlahei 50 

Kadik a Kamukna 
1Akahratpen Pathen, RŌNGPU kha kaṭonga, nisōa inphut tlaitlâk katlung, 
raleichung pumpui abek. 

2Akaṭha pui katluk khōpui kalen Ziona inphut Pathen in avâr ajōngser. 

3Ni-Pathen kha kajōng jo, tâk sip katia jōngmak ning; hmeimale kha ahmating 
injôk, thlihrâng inhnak khan akatōm. 

4Amipuihei ṭong atan sik kha avaka-en sik a, marvân leh ralei hei kha sâkhi sik a 
abek hei. 

5Ama’n, “Kahnenga inthoina tōkna kaneia ṭongkamna kaneihei, taksenthei 
kachang kamihei kahnenga hong intûp ruh”, ati. 

6Marvânhei khan Pathen kha akadik kae, ama khet kha ṭong katan sik kae, tia 
anphông! 

7“Kamihei rangei ruh, ke’n ṭong kahri sik; Israelhei nangni kadōia ṭong kahri sik 
kae. Kei Pathen eng, nan-Pathen eng kae. 

8Ro mankhutna kahnenga nanhei choiṭhak jâra leh maichâm tōkna nantloṭhak 
jâra masetmak chei eng. 

9Kha achang inum nanserōnga sehratche a-emak leh nanke rup-hei kâra ache 
hei kha rangei mak eng; 

10ajârchu ratu shunga sha rakip leh hmebung lishing lishinga se heiso keita hei 
kae. 

11Ram thōia va rakip leh ram shunga ranhring rakip keita hei kae. 

12“Kavon aṭâm inum nanhnenga sâk thei dermak chei ning; ajârchu raleichung 
leh ashunga ka-om rakip kata hei kae. 

13Sehratchehei hme kasâk a mo? a-emak leh kehei thisen ka-ina mo? 

14Manpâkna nantanei kha Pathen hneng nan-inthoina chang rasoh, khana nan-
intepna rakip Chunghnung hneng pekna nei ruh. 

15Nan-inreng pha leh kei eibe ruh; kahuk sik chei, khana nantamanpâk sik eng 
kae.” 

16Tâk-kha mikaṭhamak-hei hneng khan Pathen in ahri, “Heisik a mo kaṭong pek 
hei kha nantateisōt sik? Heisik a mo ka’ntepna kha nantahrisōt sik? 

17Kei tamandik sik che kha’m hnōm mak che; kaṭong pek hei kha’m nahlon sōt 
hei. 

18Inru nahmu rakip hei leh ṭhōn kachang che, khana akajông hei kha na’nthlop 
pui hei. 

19“Akaṭhamak hrina sik a intluk ṭhak che; maleisei kahri sik a inzak mak che. 

20Nang pare-patung hei maher sik a, khana ansuk ṭhenahei kajonga intluk che. 

21Nang in hihei rakip hi natlo hei, ke’n heite’m hrimak eng, khava jâra kei hi nang 
kapōa namandon jo eng. Tâk-kha tûnchu kamaset che khana nahnenga kahri 
mantherpek che kae. 

22“Kei ani kateitôm hei, hivahi rangei ruh; achangmak inchu ke’n kasuk 
manhmang sik chei; khana nankahuk sik tûte om mak ning. 

23Kei ani inja he’n manpâkna antapek eng kha, inthoina kha kae; khana kaṭong 
kajui rakip kha kahuk nger sik hei.” 



985 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Hlahei 51 

Rangei Mandamna sik Derna 
1Nalungset inthlengmak vâng khan marit a arôn roh, Eh Pathen. Namaritna 
kalen vâng khan kasetna ahni manthengpek roh! 

2Kaṭhat makna hi asôp manthengpek roh, khana kasetna inphut amantheng seng 
roh. 

3Kaṭhena hei kamanhret; kasetna hei kha kamandonsōt ṭhak. 

4Nang kadōia kaset jo eng, nangkhet kadōia– nang in ṭhamak natitak kha katlo 
jo. Khava jâra kachunga ṭong natan hi akadik kae, kachunga namaset eng hi 
akadik kae. 

5Kajō’ntet ninga inphut akaṭhamaksa eng kae; kanu’n aleivonlai enga inphut 
setkarôn sa eng kae. 

6Malung intheng leh akadik kha nang in namadu; nasingna kha kashunga ada 
mansip pek roh. 

7Kasetna alosōt pek roh. Khan chu intheng sik jo eng; arasi mantheng roh, khan 
chu kavur kanek a kachek sik jo eng. 

8Hōina leh inpâk rasa hei kha amanthei roh; nang in nakahnura, nasuk mathlek 
jo eng inum, kei vōi khat chu la’npâk nôk sik eng. 

9Kasetna hei chunga nahmit akathimde roh, kaṭhat makna rakip ahnisōt pek roh. 

10Eh Pathen, kashunga malung intheng asyempek roh, khana kashunga ṭong 
kajui rathlather adapek roh. 

11Na-âng shunga inphut ahnong sōt mak roh; narathla intheng kha kahnenga 
inphut alosōt pek mak roh. 

12Nahuk manhringna inphut hōina kha apek nôk roh, khana naṭong kajuitheia 
asyem nôk roh. 

13Khana naṭongpek kha mikaset-hei kamanthei sik hei; khana anmani nahnenga 
ho’nle nôk sik hei. 

14Kahringkhō hi aṭhen pek roh, Eh Pathen, khana ahuk roh; Ke’n nadikna kha 
inpâktak a kaphôngsōt sik. 

15 RŌNGPU, kaṭong hrina a’nthōpui roh, khan chu nang kamanpâk sik che. 

16Nang chu inthoinahei madu mak che, namadu’n chu tōkna kaleinei sik kae; 
nang chu ro-inthoinahei khan tlai tor mak che. 

17Eh Pathen, rathla insinsakna kha kei inthoina kae; nang in malung insinsak leh 
insirna hi hlonsōt mak tin che. 

18Eh Pathen, Zion kha lungset ina inthōpui roh, Jerusalem banghei kha syem 
kaṭha nôk roh. 

19Khava pha khan akadiktak inthoina leh keini ro-inthoina khan katlâi sik che; 
sehratche kha namaichâm chunga kantōk sik. 

Hlahei 52 

Pathen Ṭongtan leh Maritna 
1Mikalen nang, heisa mo naṭhatmakna kha na’nlensak pui? Pathen taksenthei 
changna hichu kumleikō sik a kae. 

2Milak-hei inhmangna sik namantluk; namalei kha chem kangeijap kapō kae. 
Maleisei ṭong nakeisōṭhak a kae. 

3Nang in akaṭha kanek a akaṭhamak namadu jôk, akadik kanek a akadik mak kha 
namadua kae. 

4Eh malei kasei, naṭong hri vâng mihei malung mantôn sik namadu! 

5Achang jâra Pathen in nang are-rea asukset sik jo che; ama’n nang amatu sik 
che, khana na-inna inphut akeisōt sik che; hringna vânhnōia inphut aṭhōisōt sik 
jo che. 

6Khavakha mikadik he’n anhmu pha kaṭi sik hei; khana anmanuisō sik che khana 
anti sik, 

7“Enroh, tu mo inkhat chu a’nhuksōtna sik a Pathen hneng in-ngai loa ka-om, tâk 
akarōi katamtak chunga khan in-ngai jôk. Aṭhat makna vânga inhukna sik ajong.” 

8Tâk-kha kei chu Pathen innshunga akahmông olive thingkung kapō eng kae; 
alungsetna inthlengmak kha ahei tik a kataksen. 

9Naṭōntlo jâra kamanpâk ṭhak sik che, Pathen; namipuihei hmaikunga naṭhatna 
kha kahri manthang sik. 

Hlahei 53 

Mihringhei Ṭhatmakna 
(Hl 14) 

1Mikamo he’n anbinga “Pathen om mak” anti, ankhenga ṭhamak hei, khana ṭōnse 
ṭit ka-om tak hei antloa kae; akaṭha katlo inkhatbek um om mak hei. 

2Mikasing inkhatbek a-om inchu, ama inmuk inkhatbek a-om inchu khava 
hmusōtna sik a marvâna inphut Pathen in ajōng en. 

3Tâk-kha anmani ankhenga inhesōtpet jo hei; ankhenga in-ang et a ṭhamak hei. 
Ankhenga akadik katlo om mak hei, inkhatbek om mak hei. 

4Pathen in ader, “Anmani’n manhret mak hei mo? Hiva ṭhatmak katlohei hi heite 
inhret mak hei mo? Anmani hin kamihei anchom heia hringna annei, khana 
kahnenga adertet mak hei.” ati. 

5Tâk-kha anta leiratō phung hêrmak ṭit-inpirna kha anratō sik jo, ajârchu Pathen 
in ami kadōihei ru leh râng akathek kachek sik. Pathen in anmani kha ahlon sōt 
jo hei, achang jâra Israel he’n pui katluk a antator sik hei kae. 

6Ziona inphut Israelhei hneng torna kha ajōngna sik heituk-hrep mo kader. 
Pathen khan nei leh haona avea amanpung pek hei pha Israel mipuihei kha 
heituk a akahōi sik jo hei mo! 

Hlahei 54 

Inrepui heia Inphut Inhukna sik Derna 
1Eh Pathen, narathahrat vâng khan ahuksōt roh; nahratna vâng khan amasō roh! 

2Eh Pathen, kaderna che arangei pek roh; kaṭonghei hi athei pek roh! 

3Mi inlensak-hei khan kei buhlu sik a kahong hei; khava Pathen heitea kasak 
mak, mi kakhôk hei khan kei that sik a intluk hei. 

4Tâk-kha Pathen chu kei inthōpuipa kae. RŌNGPU chu kei kahrungpa kae. 

5Kei inrepuihei ṭhatmakna kha anchung kalan a karâkna sik Pathen in hmang 
rasoh. Anmani asuk manhmang sik hei ajârchu ama chu taksenthei kae. 

6O RŌNGPU, inpâktak a nahnenga inthoina kanei sik; nang akaṭha nachang jâra 
ke’n kamanpâk sik che. 

7Ka’nrengna rakip a inphut nahuksōt eng, khana kei inrepuihei hmaimôkna kha 
kahmu heia kae. 

Hlahei 55 

Ṭhōn Inkhat tahōn jo Mi Inkhat Derna 
1Eh! Pathen kaderna arangei pek roh, kangekna che hi hnung asungpek mak roh! 

2Arangei pek ina amasôn roh, malung inrima kaṭōiber jo eng. 

3Ka’nrepuihei maṭhitna hei eng khan ṭitna kanei jo, mikaṭhamak-hei êngsetna 
khan ankahnur jo eng. Kachunga inrengna anmasō; kachunga anhnuk kana, 
khana anhōt eng. 

4Kei ṭit-inpirna kanei, thina inrimna khan akahnur eng. 

5Ṭit leh innokna’n amanrim eng. malung natna khan ahlō eng. 

6Vaṭhu kapōa mathla kanei inchu tia kamandon. Châmhngatna hmun kajonga 
leikajōng sik eng! 

7Kahlatak a kajōng sik enga kha, nêrdiram a ka-inn kavasyem sik. 

8Thlipui khōpui phâk makna sik a inrangtak a ka-omna sik hmun kha kajongsōt 
sik. 

9O RŌNGPU, kakadōi hei ṭonghri kha manhmak pek hei roh. Khōpui kalen shunga 
innâk-inse akasōk kha kahmu, 

10sûn leh jân khōpui akimvea, intuk inthat leh bōina kha kasip a kae. 

11Hmun rakip a insuksetna ka-oma, hlampui heia suk manrimna leh hmumasina 
khan kasip a ka-om. 

12Kei inrepui inkhat in adei eng achang inchu kade thei sik; anikadōi inkhat in 
a’nlensak achang inchu ka’nthupde thei sik. 

13Tâk-kha nang chu kei inthloppui, kasōpui changpui, khana kaṭhōn che kae. 

14Eini chu khat leh khat ṭong kahōi inhrina me; khana Bek-inna’m kamukna 
nineisap a kae. 

15Ka’nrepuihei kha anpha atluk mak lai thi hei rasoh; anhring pum a kathirama 
sehei rasoh! An-innshung leh anmalung shunga ṭhatmak ka-oma kae. 

16Tâk-kha kei inthōpui sik a RŌNGPU Pathen kha kabek, khana ama’n ahuk sik 
eng. 

17Jîngkâr, sûnṭim, khana jân a ka’nphinna leh ka’nkōina kha ahnenga katlung, 
khana karasa athei pek sik eng. 

18Kei inrepui khangja hei kadōia kahre tukna hmun a inphut ama’n kahringa 
aheiṭhōi male sik eng. 

19Are-rea vaikarôn Pathen in, kaderna arangei pek sik eng, khana ator sik hei; 
ajârchu anmalung thlenghnōm mak hei, khana ama kha ṭitmak hei. 

20Hma kalei inthloppui inkhat khan aṭhōnhei kha abuhlu hei; aṭong intepna hei 
kha asuk khōia kae. 

21Aṭong hri hei kha sene thai kanek a inne, tâk alungri chu mi enkadana rōk kha 
kae; aṭonghei kha thai kapōa inne, tâk chem kangei hei kapōa atuktana kae. 

22Na’nrengna hei kha RŌNGPU hneng dahlon jo roh, khana ama’n ahrung sik che; 
malung intheng hei kha hei lai enum mihei tator sik a phemak ning. 

23Tâk-kha, Eh Pathen, nang in mikathat-hei leh malei kaseihei kha anhringkhō 
aṭim khatbek um atlang mak lai anthlânkhur shunga naṭhōi manhlut sik jo hei. 
Ke’nchu, nang kataksen ṭhak sik che. 

Hlahei 56 

Pathen Taksena Derna 
1Eh Pathen, kei eilungset roh, ajârchu kei anbuhlu jo eng; ka’nrepuihei khan pha 
rakip a ansuk manrim eng. 

2Kakadōi hei khan sûn nilun anbuhlu eng, kachunga re katlohei hi katam hêr hei. 

3Eh Chunghnung Rōngpu, ṭitna kanei pha leh nahnenga kataksenna kha kada a 
kae. 

4Pathen kha kataksen khana ṭitna neimak eng; aṭong tepna jâra khan ama kachoi 
ka-ân. Ralei mihring he’n kei heimo antamanlo tor sik eng? 

5Ka’nrepuihei khan sûn nilun bōina anpek eng; kei insuksetna sik ahei tik a 
anmantluk ṭhak! 

6Inthupna hmun heia, katlona rakip a an-en mathlip ṭhak eng, kei kathat sik a 
inhōr hei. 

7Anṭhatmakna jâra khan karâkna pek hei roh, Eh Pathen, nahnuknat khan 
anmani so tor hei roh! 

8Hinghrep ka’nrengna hi namanhret; kahmit rathli sōkna hei kha namazet pek 
eng. Khahei kha nalekha rabu shunga in-gôra damak hei che mo? 

9Nang kabek ning che, kei inrepuihei kha ankahnung inle sik jo hei. Hivahi 
kamanhret: Pathen hi kei langa ka-om, 

10aṭong tepna jâra kamanpâk RŌNGPU kha kae. 

11Ama kha kataksen, khana ṭitna neimak ning. Mihring mâr he’n kei heimo 
antamanlo tor sik eng? 

12Eh Pathen, ka’ntepna hei kha nang kapek sik che; manpâkna tōkna kha 
maichâma kapek sik che, 

13ajârchu thina inphut a nahuk eng, khana mihei torna inphut a nasansōt eng. 
Khava jâra akahring hei chunga akavâr vâr shunga, Pathen omna hmun a khan 
kei kalôn eng. 

Hlahei 57 

Inthōpuina sik Derna 
1Kei amarit roh, Eh Pathen, amarit roh; ajârchu hukmanhring madu jâra 
nahnenga kahong eng. Thlipui khōpui athlengsō mak lai seng khan namathla 
hnōia in-ungna kanei. 

2Karangei rakip anikapek Pathen, Chunghnung Pathen ke’n kabek. 

3Ama’n marvâna inphut ajōng masôn sik eng khana ahuk sik eng; kei kasuk 
inrim hei kha ator sik hei. Pathen in inthlengtik kaneimak alungsetna leh 
taksenthei achangna kha amanhmu sik eng. 

4Mihring ravōi akasâk hnōm shabakkaihei kapōa, kei inrepuihei khan ankatōm 
eng. Anha hei kha kasei leh thepui kangei ka-ang hei; khana anmaleihei kha 
chemjâm kangei ka-ang hei. 

5Eh Pathen, nalenna kha marvâna, khana nalûrna kha raleichung rakip a malâr 
roh. 

6Ka’nrepui he’n kasurna sik a anlen anmazer; malung dongna’n kei akatōm eng. 
Kahlam a khur anchopek eng, tâk anmani kalalen ashunga khan katlasuk hei. 

7Eh Pathen, nang chunga pui katluk taksenna kanei, nang manpâkna hla kasak 
sik khana kachoi ka-ân sik che. 

8Karathla, thō jo roh! Kaṭingṭang leh kaserângdâr thōi jo ruh! Simni kha ke’n 
kamathō sik kae. 

9Jât-hei kâra kamanpâk sik che, O RŌNGPU, mipuihei kâra kachoi ka-ân sik che! 

10Nalungset inthlengmak khan marvân asun; hlamrinthei nachangna khan 
bōirōk atôn hei. 

11Eh Pathen, nalenna kha thli chunga, khana nalûrna kha raleichung rakip a 
malâr roh! 

Hlahei 58 

Akaṭhamak-hei Karâkna sik a Derna 
1Vaikarôn chei in ahei tik a akadik mandonna nantanei mo? Mi rakip chunga 
inthengtak a ṭong nantatan mo? 

2Kha changmak! Nantatlo tor ṭhatmak rōk kha nanmandon, khana ram shunga 
innâk-inse ṭōnse rōk nantlo. 

3Akaṭhamak katlohei chu anhringkhōa nanhngâk lai khan kase hei, anjōng intet 
ninga inphut maleisei anhri. 

4Mari kapōa anmalei kha tûr kasiptak; kōr kaset rasok kapōa ankōrhei kha 
ansing hei, 

5mari dôi kachoihei tatum mahring rasa akatheimak, a-emak leh dôi kathemhei 
ṭongsânna akatheimak ka-ang hei. 

6Eh Pathen, hiva ṭit ka-om tak shabakkaihei ha kha vōk mathlek pek hei roh. 

7Tuilōng kachâr kapōa châr hei rasoh, hlamlaia kahar kapōa chōn rachi hei 
rasoh. 

8Bōnnâng kâra sōkse akatla inhlut kapōa khan tla inhlut hei rasoh; khō lakahmu 
mak naidông kathi kapōa thi hei rasoh. 

9Anmani’n khavakha anmanhret mak lai phi kapōa tuk manjâma ka-om hei; 
anmani kha kahringa an-om pum a Pathen hnuk natna khan asêmhlon sik jo hei. 

10Setna katlohei chunga karâkna kha anhmu pha mikadik-hei kha inpâk sik jo 
hei; anmani’n mikaṭhamak-hei thisen kha tuipea anpe sik. 

11Mipui he’n anti sik, “Mikadik kha tloman anpek takbak jo hei; raleichunga 
ṭongkatan Pathen chu ka-om takbak a kae.” 

Hlahei 59 

Inhukna sik a Derna 
1Ka’nrepui heia inphut ahuk roh, ka-Pathen; Ani kabuhlu heia inphut asansōt 
roh! 

2Mikaṭhamak heia inphut ahuksōt roh; Mikathat heia inphut akeisōt roh! 

3Enroh! that sik a anhngâk jo eng; mi kakhôk hei khan kei kadōia intûp hei. 
Hivahi heikhat setna a-emak leh dikmak kaleitlo jâra changmak, 

4O RŌNGPU, hinghrep inranga kei chunga a’ntluk hei hi heikhat kaṭhena om jâra 
changmak. 

5Akahrat chunghnung RŌNGPU Pathen, thō roh, ka’nthōpui sik a jōng roh; Israel 
Pathen nangkhet in hmu hei roh! Inṭhang ina nang inhret mak hei kha karâkna 
pek hei roh. mikaṭhamak, mikahōnhei kha anchunga lungsetna malârmak roh! 

6Anmani kha khōhleia he’nle hei, khōpui kalen shunga anlôn lelena, uihei kapōa 
anha anmalît. 

7Anmani’n mi inzak antapek hei leh antamaṭhit hei kha rangei roh. Anmaleihei 
kha anbei shunga chemjâm ka-ang hei, achang inum anmani ṭong chu tûte’n 
theimak hei tia anmandon. 

8Tâk-kha RŌNGPU, anmani namanuisō hei; khana khōvelhei kha namanuisō hei. 

9Nang ratha hratna chunga inngamna kanei; Eh Pathen, nang kei inthupna che 
kae. 

10Ka-Pathen in alungset eng khana kahnenga kahong sik; ani ka-en kadahei 
hmaimôk chen kha amanhmu sik eng. 

11That mak hei roh, Eh Pathen, anthibât inchu kami he’n anmahngi bât sik che. 
Khava kanek a chu, O RŌNGPU, kankasanpa, narathahrat vâng khan kathek hei 
ina torcher hei roh. 

12Setna hi anhmura khan ka-om; anṭong rahme hei kha setna rōk kae, an-
inlensakna khan anmani kalalen sur hei rasoh. Ajârchu mi anhâksêra anmalei 
kaseia kae. 

13Nahnuknat vâng khan suk manhmang hei roh; pui katluk a suk manhmang hei 
roh. Khan chu, Pathen in Israelhei chunga vai arôn, khana avai rônna kha 
raleichung pumpuia katlung ti kha mi rakip in anmanhret sik jo. 

14Ani ka-en kadahei kha khōhleia he’nle hei, khōpuia anlôn lelena anha anmalit 
a mi anhnget hei, 

15uihei kapōa sâk kajōnga kalôn lele hei sâk sik katluk a anhmumak pha anrasa 
kachōr hei. 

16Tâk-kha kei chu nahratna kha hla vânga kasak sik; jîngkâr katai nalungset 
inthlengmak kha hla vâng inshângtak a kasak sik. Nang chu kei inthupna 
leikachang che, kalei inrenglai katlungna leikachang che. 

17Kakahrungpa nang kachoi ka-ân sik che. Ka’nthupna hi Pathen kae, 
ani’nlungset Pathen kae. 

Hlahei 60 

Huksōtna sik Derna 
1Eh Pathen, nahlon sōt jo ung, nator jo ung; kanchunga nahnuk leikana jo, tâk 
tûnchu kanhnenga ho’nle nôk jo roh! 

2Ram hi naman nôk jo, khana naṭhen man-âng joa kae; tûnchu an-intônna hei 
kha mandam hei roh, ajârchu khahei kha ahar-ahak a ka-om joa kae! 

3Namihei kha khōdeng namanthei hêr jo hei; ju inrui kapōa keini kanhek kanhek 
a kalôn jo ung. 

4Nang kaṭit hei kha thi leh nat a inphut antlânsōt theina sik ṭong napek hei. 

5Nahratna vâng khan ahuksōt roh; kanderna amasôn roh, nalungset mihei kha 
huksōt anchen theina sik a. 

6Ahmun inthenga inphut Pathen in ajōng hri, “Re katorsōa Shechem kha 
kakhōiṭhen sik, khana Sukkoth phaicham kha kamihei kasem pek sik hei. 

7Gilead keita kae, khana Manasseh hi’m kae; Ephraim kei lukhu kae, khana Judah 
hi kei reng khōnghre kae. 

8Tâk-kha Moab kha ka’nsina thlengkông inkhat a kahmang sik, khana Edom kha 
kei akapu eng kae ti malârna, kakekōk dana akachang sik kae. Philisti he’n kei 
antor sik enga kha ka-ông sik ung tia antamandon mo?” 

9Eh Pathen, rekur takake khum khōpui kalen shunga son tu’n mo kei aṭhōi 
manhlut sik eng? Edoma tu’n mo kei aṭhōi sik eng? 

10Kadiktak a nahlon sōt jo ung mo? Kanremihei hlam hma akeipek mak tin che 
mo? 

11Ka’nrepuihei kadōia abôm roh, ajârchu mihring inthōpuina khachu hnemna 
kase kae. 

12Pathen kha kanlangting a’nṭang inchu torna kannei sik; ama’n kankadōi hei 
kha ator sik hei. 

Hlahei 61 

Inhukna sik a Derna 
1Kaṭana rangei roh, Eh Pathen; kaderna athei pek roh! 

2Inhōrna neiloa, inna inphut kahlatak a nang kabek che! In-ungna hmun a khan 
aṭhōi roh, 

3ajârchu nang kakahrungpa che, ani kadōihei inrepuina khan kangar tak a ani 
kahrung che kha kae. 

4Kahringkhō katlung bit a nahmun inthenga khan om rong; namathla hnōia 
inhukna kha chen rong. 

5Ka ṭongtep hei kha nathei jo, Eh Pathen, khana nang kajana kaneihei chen kha 
kei um napek jo eng. 

6Rengpa hringkhō kum katamtak hapsa pek roh; khang’khan hringṭhak rasoh! 

7Na-âng shunga ahei tik a vai rôn ṭhak rasoh, Eh Pathen; nalungset inthlengmak 
leh hlamrinthei nachangna vâng khan kake roh. 

8Khava jâra nahnenga ka’ntepna anikatâi kapek che kapōa nang choi ka-ânna 
hla kasak ṭhak sik. 

Hlahei 62 

Pathen Hrungna Inngampuina 
1Kei kahuk sik a Pathen kha malung kahlut a kaleihngâk; ama hneng rōk inngâi 
eng. 

2Ama rōk in ahrung eng khana ahuk eng; ama hi ani kasenpa kae khana tûte’num 
ator hêrmak ning. 

3Rape katlu kapōa ka-om mi inkhat kha pha heichen hrep mo atorna sik 
nankhenga nantabuhlu hi sik? 

4Ama kajana hmun a inphut keimathlâk sik rōk kha nanta madu kae; maleisei 
kha akahōia nansak. Mahâmṭhat ṭong chu nanhri, tâk nanlungria chu ama 
nanhâksêr. 

5Pathen hneng rōk a kei in-ngai eng; ahnenga inhōrna kanei. 

6Ama rōk in ahrung eng khana ahuk eng; ama hi ani kasenpa kae, kei ator 
hêrmak hei ning. 

7Kei inhuksōtna leh kajana hi Pathen hnenga ka-om; ama kha akahrat ani 
kahrungpa kae. ama hi ka’n-ungna pa kae. 

8Kamihei, pha rakip a Pathen kha taksen ruh! nankhōdeng theina rakip hei kha 
manthei ruh; ajârchu ama hi ni’n-ungna kha kae. 

9Mihring hringkhō hi kaphuk masakhat kapōhrep kae. Kasin-kalen in-angtlinga 
hnemna kase kae. Atena hmangchâk chunga makhei hei ruh heite’m hrikmak hei 
ning, kaphuk masa inkhat kanek a kayâng jôk hei. 

10Rumhrat chunga hlamrinna kha damak roh; marûk neinâk vânga hnemna chen 
sik inhōr mak roh, nanei kha ahong pung jo’num khahei chunga inngammak roh. 

11Rathahrat hi’m kata kae tia, Pathen in vōi khat kakhea ahri kathei. 

12 khana alungsetna hi inthleng phungmak. O RŌNGPU nangkhet in mi rakip ama 
ama ṭōntlo dungjuia tloman napek hei. 

Hlahei 63 

Pathen Rangeina 
1Eh Pathen, nang ka-Pathen che kae, khana ke’n nang karangei ṭhak che. 
Kamalung pumpui hin karangei che; ram kachâr, akaṭōiber, tui omlo ram kapōa 
karathla’n karangei che. 

2Nahmun inthenga khan ke’n hmu che rong; heituk ratha kanei leh lûrna kanei 
che mo, hmu che rong. 

3Nalungset inthlengmak hi hringkhō nek a kaṭhachet. Khava jâra ke’n nang 
kamanpâk sik che. 

4Kahring lai seng manpâkna kapek ṭhak sik che; nang hnenga derna kut kha 
kamado ṭhak sik. 

5Karathla kahōi sik khana katlâi sik jo, khana nachoi ka-ânna hla kahōi kasak sik 
jo. 

6Jekhum chunga ka’nthlong pha leh nang kamandon che; jân kathang nang 
kamandon che, 

7ajârchu kei inṭangpui ṭhak kachang chea kae. Namathla daihlima hōina hla 
kasak a kae. 

8Nanga kakop tlit eng, khana nakut in ahuksōt eng. 

9That sik a anikarei hei kha kathiram kase sik hei. 

10Rehmun a kathi sik hei, khana antaksa kalōnghei kahne he’n ansâk sik. 

11Rn kha inpâk sik jo, ajârchu Pathen in retorna amannei jo. Pathen rahminga 
intepna kaneihei khan anmanpâk sik jo, tâk mimalei kaseihei bei khachu hippek 
sik hei kae. 

Hlahei 64 

Hrungna sik a Derna 
1Kei khōdeng theina ka-om jo eng, Eh Pathen, kaderna arangei pek roh! Kei 
inrepuihei kha kaṭit jo hei, kahringkhō ahuk roh! 

2Mikaṭhamak-hei ṭōnmantluk a inphut, akaṭhamak mipui kachōr heia inphut 
ahuksōt roh. 

3Anmaleihei kha chemjâm kapōa anmanngei, khana thepui hei kapōa ṭong-êng 
vâng anradina kae. 

4Inzakna neiloa maleisei semsōt sik kha inrang hei; anṭitset pum a mihōnna vâng 
khan mikaṭhahei kha ansuk manhmang hei. 

5Ṭhatmak mantlukna khan khat leh khat mathokna innei hei; khana anchâng hei 
kha khon mo antakam sik ti kha intluk hei, “Tûte’n eihmu mak hei ning,” anti. 

6Akaṭhamak anmantluk a khana anti, “Pui katluk inse innâkna nimantluk jo.” 
Mihring malung leh mandonna hei hi a’n-ip inkhat kae. 

7Tâk-kha Pathen in anchunga the vâng ajōng kâp hei, khana manhret manlo jen 
a atôn hei. 

8Khava anṭonghri jâra amanhmang sik hei; anmani kahmu rakip in anlu 
ankachuk sik. 

9Ankhenga kaṭi sik jo hei, Pathen taleitlo kha anmandon sik jo, aṭōn leitlo hei kha 
anhri sik jo. 

10Pathen ṭōn leitlo jâra khan mikadik-hei inpâk sik hei. Ama hneng inhukna 
anhmu sik; mikaṭha rakip in anchoi ka-ân sik jo. 

Hlahei 65 

Choi ka-ânna leh Manpâkna 

1Eh Pathen, Ziona kantamanpâk sik che leh kan-intepna hui kanta mathlung sik 
hi akadik kae; 

2ajârchu kanderna hei kha namasôn ung. Hmuntina mihei kha nahnenga kahong 
sik hei 

3ansetnahei jâra. Kanṭhena khan ator jo ung, tâk nang in narangei mandam hei. 

4Nang in nakadeisōt hei kha, nahmun inthenga aka-om sik a najōngṭhōi hei kha, 
mikahōihei kae. Na-inn shunga neinâk intheng hei leh nabek-inn intheng shunga 
vângpekna hei vâng khan, keini katlâi sik ung. 

5Kanderna masônna khachu, retorna kha napek ung; khana keini hukna sik ṭōn-
inlak natlosōt hei. Raleichung pumpui leh tui-ôngpui rekhat a mihe’n antaksen 
che. 

6Hmebunghei kha ahmun et a nada hei, khang’khan naratha hratna kha namalâr. 

7Nang in tui-ôngpui inhrung leh tui in-nông hei rasa hei kha namandai hei; mihei 
inhângna ṭong inhrek kha namandai. 

8Nang in ṭōn kalenhei natlo jâra vânhnōia mihe’n ṭittak a sip katia kangir hei. 
Naṭōn tlohei khan kekung kelera inpâk a ôngna kha amansōk. 

9Nang in khō najōng mansûra, ralei hi kaṭha na-ensuina kha namalâr; ralei hi 
namanhao khana athai namansip. Kava dunghei tui namansip hei; khana raleia 
hmuchi namankek hei. Natlodân kha hi kae: 

10Hlei khōina chunga khōtui katluk a naman sûra tui shunga inche hei; ralei kha 
khō rahmea khan namanchor mannem hei sachi kadông hei namankek heia kae. 

11Naṭhatna khan heituk a akaṭha sâng khômna kha aman om jo mo! Nasena rakip 
a khan katluk a ka-oma kae. 

12Ratua hardông heia serup-hei kasip hei; hmebung apang hei kha inpâkna kasip 
hei. 

13Hleipuk-hei kha kemōng kasip hei, Phaichamhei kha gehu kasip phet. Heirakip 
in inpâk a ka-ông heia hla ansak a kae. 

Hlahei 66 

Choi ka-ânna leh Manpâkna Hla 
1Mi rakip inpâk a ông pum a Pathen kha choi ka-ân ruh! 

2Arahming kalûr kha hla vâng sak ruh; akalûrpen choimanshângna kha ama pek 
ruh! 

3Pathen hneng hri ruh, “Naṭōn tlohei hi heituk-hrep a a’nlak mo! Naratha hi 
hingtuk hrep kahrat ti chu nakadōihei kha nahmai kunga ṭittak a inkun hei. 

4Raleia mi rakip in ankamuk che; nachoi ka-ânna hla ansak, narahming choi ka-
ânna hla ansak.” 

5Hong ruh va-en ruh, Pathen in heimo atlo, mihring sik aṭōntlo inlak-hei hi. 

6Tuipui kha tlâng kachâr amanchang; nipusōn he’n tuidung kha anke vâng 
anleirakan. Khana khan aṭōn leitlo jâra eini inpâk me. 

7Aratha neina vâng khan ahei tik chen a vai arôn khana jât-hei chunga a-en 
mathlip hei. Ama kadōia re katuk ngir sōt mak hei rasoh. 

8Jât rakip in ni-Pathen kha choi ka-ân ruh; nanchoi ka-ânna kha inthei rasoh. 

9Ama’n kahringa ada me, khana eini nitlâksuk sik kha hnōm mak. 

10Pathen, nang in enmansinna shunga nada ung; dangka hi hmei vâng niro 
mantheng kapōa, khang’khan na-enmansin ung. 

11Nang in châng shunga namanhlut ung, khana kankhōn chunga rôn kahriktak 
nadapek ung. 

12Kan-inrepuihei kha namanchōn rachi ung; hmei leh tuikalen chunga namanse 
ung, tâk tûnchu hringna hmun a nahong ṭhōi jo ung. 

13Ke’n tōk sik kha na-inna kahei choi sik; ka’ntepna kha nahnenga katōksōt sik. 

14Kakhōdengthei laia, tlo sik tia kaleihri kha kapek sik che. 

15Namaichâm chunga ro mankhut sik kemōng kapek sik; sehratche leh kechehei 
katōksōt sik hei, khava hmeikhu khan bōirōk chungting hong kake sik. 

16Pathen kajana kaneihei seng, hong ruh, hong rangei ruh. khana ama’n kei sik 
heimo atlo kha kamanthei sik chei. 

17Inthōpui madu jâra kalei-ôn; hla vânga kaleichoi ka-ân. 

18Kasetna hei kha kadon mak inchu, Pathen in kaderna arangei pek mak ning. 

19Tâk-kha kadiktak a Pathen in athei pek eng; kaderna kha arangei pek eng. 

20Pathen kha kachoi ka-ân, ajârchu kaderna kha hlonsōt mak, khana alungset 
inthlengmak kha keia inphut losōt mak. 

Hlahei 67 

Manpâkna Hla 
1Pathen keini alungset roh, khana vâng apek roh; lungset a keini a-en roh, 

2vânhnōi ralei in nalungdo kha anmanhret theina sik; jât rakip in nahuk sōtna 
kha anmanhret theina sik. 

3Mihe’n choi ka-ân hei che rasoh, Eh Pathen; mi rakip in choi manshâng hei che 
rasoh! 

4Jât-hei inpâk hei sona hōina hla sak hei rasoh, ajârchu nang in mihei kha kadik 
a ṭong natanpek hei, khana raleia jât rakip hei kha hlam nakei hei. 

5Mihe’n choi ka-ân hei che rasoh, Eh Pathen; mi rakip in choi ka-ân hei che rasoh! 

6Ram leh tui in kara ahong rôn sōt jo. Pathen, ni-Pathen khan vâng apek jo me. 

7Pathen khan vâng apek jo me; hmuntina mi rakip in ama kha kaja hei rasoh. 

Hlahei 68 

Jât sik a Retorna Hla 
1Pathen kathōisōt a a’nrepuihei kha asuk kathek hei. Akahōt hei kha ator heia 
katlânsōt hei. 

2Hmeikhu niphusōt kapōa, anmani kha ahnong sōt hei; hmei hnenga khōihnât 
kajor kapōa, mikaṭhamak-hei kha Pathen hmaikunga inhmang sik hei. 

3Tâk-kha akadik-hei khachu ahmai kunga anning kaṭha a, inpâk hei; kahōi heia 
inpâk a ka-ông hei. 

4Pathen hneng hla sak ruh, arahming choi manshângna hla sak ruh; sumtuk 
chunga kachōngpa hlam kha syem mantlun ruh. Arahming kha RŌNGPU kae, a-
âng kunga inpâk ruh! 

5Abek-inn intheng shunga aka-om Pathen khan nu leh pa kase leh renghmeihei 
kha a-ensui hei. 

6Ama’n binga akalôn hei kha omna sik inn apek hei khana kurkhum shunga aka-
om hei kha kahōia amasō hei, tâk akadōihei khachu mi tadahlon ram a ka-om sik 
hei. 

7Eh Pathen, namihei nachinglai hei, nêrdiramthōi nahong rakan puilai hei khan 
chu 

8ralei hi le’nnok a kae; khana bōirōk in sûrtui ajōng bun mathlâk a kae, Sinai 
Pathen kha ajōng jâra, Israel Pathen kha ajōng jâra. 

9Katluk set a khō naman sûra, ram kachâr kaṭōiber jo kha nasyem manṭhat nôk; 

10namihei khan khana khan an-inn ansyem; naṭhatna khan sarahei inveina sik 
napek hei 

11 RŌNGPU’n ṭongpek kha aleipek khana nupui katamtak in aṭong kha anrôn sōt: 

12“Renghei leh anremihei kha katlânsōt jo hei!” anti. Inna ka-om nupuihei khan 
chomsōt neinâk-hei kha insem jo hei. 

13khahei khachu dangka vânga insyem pherva lim, anmathlâ kha sana intheng 
vâng insyem kadi rik-rak hei. 

(Heisa mo nangni ṭhahrep kemōng rōnga, kemōnghei kâra, re tlolai aka-om 
chei?) 

14Akahratpen Pathen khan renghei kha Zalmon Tlânga akathek manchek hei 
pha, khana khan kavur aleimathlâk pek hei. 

15Heituk a akalen jo Bashan tlâng, bilik katamtak omna tlâng kae! 

16Heisa mo nang in Pathen omna sik akadeisōt tlâng kha natlângler heia inphut 
mater tak a najōng en? RŌNGPU kha kumleikōa khava hmun khan aka-om sik kae! 

17Ashakor gâri lishing katamtak leh RŌNGPU’n Sinaia inphut hmun inthenga khan 
jōng kaṭum. 

18Hmebung inshânga khan ama leikake rehringa surmi katamtak aṭhōisa hei; 
ama’n akadōi heia inphut kutchoihei arahlâng. RŌNGPU Pathen kha khan ka-om 
sik. 

19Niphur kahrik ani katai anikarôn pek RŌNGPU kha choi ka-ân ruh; ama hi ani 
kahuksōt Pathen kha kae. 

20Eini Pathen hi akahuksōt Pathen kha kae; ama hi RŌNGPU, ni-RŌNGPU, thia 
inphut ani kahuksōt kae. 

21Pathen in a’nrepuihei, setna hlam a akase ṭhak hei, anlu kha avōkkhōi nger sik 
hei. 

22 RŌNGPU’n ati, “Ke’n Bashana inphut nan-inrepuihei kaheiṭhōi male sik hei; tui-
ôngpui inthûk a inphut kahong ṭhōimale sik hei, 

23nangni’n anthi kha tuipea nanpê theina sik, khana nan-ui he’n anmadu chen a 
anmalekna sik.” 

24Eh Pathen, naretorna hlam a na’njôk kha hmun intheng kajōna, kareng, Pathen 
injôk kha mi rakip in anhmu che. 

25Hlakasak he’n hmating, mahring inhring he’n hnungting, ankâra khan nuhngâk 
naipang he’n khōngte ankabena hla ansak a kae. 

26“Amipuihei intûpna khan Pathen kha choi ka-ân ruh; Jacob sōn 
nankhenga RŌNGPU kha choi ka-ân ruh!” anti. 

27Ahma inkeipena Benjamin, phung kasinpen kahong; abâna Judah 
hlamkakeihei leh arup hei, abâna, Jebulun leh Naphtali hlamkakeihei khan 
anheijui hei. 

28Eh Pathen, keini hei kahlanga naleihmang narathahrat kha malâr roh 

29reng he’n kutchoi anhong pekna che nabek-inn Jerusalema inphut. 

30Phairōng kâra ramsha kapō Egypt so rasei roh; sehratche leh sete hei rup kapō 
jât-heiso rasei hei roh, ankhenga anhong inkuna andangka anhongtōk mak lai 
seng che. Re katlo hnōm mipuihei kha hnong kachek hei roh! 

31Egypt a inphut palai kahong sik hei; Ethiopia mihei Pathen derna ankut 
anhong mado sik. 

32Pathen hneng hla sak ruh, vânhnōia rengramhei, RŌNGPU choi manshângna hla 
sak ruh, 

33bōirōk chunga akachōngpa, tenlaia bōirōk a. Rahnaktak a khōtlâng a-ôn so 
rangei ruh. 

34Pathen hratna kha hrimanthang ruh; ama lulenna kha Israel chunga ka-om, 
aratha neina kha bōirōk heia ka-om. 

35Ahmun inthenga inphut ahei sōk pha Pathen kha heituk a ṭit leh kaja ka-om 
mo, Israelhei Pathen kha! Ama’n amihei kha ratha hratna leh tlotorna apek hei. 
Pathen kha choi ka-ân ruh! 

Hlahei 69 

Inthōpui sik a Ṭapna 
1Ahuk roh, Eh Pathen! Tui in karîng katlung akachûm jo; 

2Bōn inthûktak shunga katlasuk jo eng; khana khan ralei kangar heite om mak; 
Tui inthûktak chunga ani kahlânga ka-om jo eng, tui in-nông hei khan andim 
manhlut sik jo eng. 

3Inthōpui sik kabekna khan kachâmneng jo eng, khana kakadang kana jo. 
Na’nthō puina kha ka-ena kahmit um kakham jo. 

4Ajâr kasejena ani kahōt hei khan kalua sam nek a katam jo hei. Kei inrepui he’n 
kachunga maleisei anjôm; ratha annei, that sik a anmadu eng. Kaleimarûk 
jenmak neinâk kha anmanpek male eng. 

5Eh Pathen, kasetna hei kha nang hneng chu inthup mak hei; heituk a aleikamo 
jo eng mo ti kha nang in namanhret. 

6Nang kataksenhei chunga inzakna aman pek mak hei roh, 
Chunghnung RŌNGPU, Akahratpen! Nang inmuk hei kha hmaimôkna aman pek 
mak hei roh, Eh Israel Pathen! 

7Mihe’n hmesetna antapek eng hi nang jâra kae khana inzakna’n amakhu eng hi 
nang sik a kae. 

8Kei hi kapare kapatung hei hneng khōhme ka-ang jo eng, ka-innkōhei hneng 
khōhme ka-ang jo eng. 

9Nabek-inn karangeina hin kashunga hmei takâng ka-ang jo; nang hmeset a 
anraseina che kha kei chunga katla jo. 

10Thlai hngōia ka’nsinsak ravâng, mihe’n anrasei hrep eng; 

11Ṭajai suina pōnsi derkei vâng ka’nsyem ravâng manuisōna annei macheng eng. 

12Hlampuia kei ṭong rōk anhri manchōr, khana ju inrui he’n hla anphō khum eng. 

13Tâk-kha kei chu nahnenga derna kanei sik, RŌNGPU; namanṭhatna phatak a 
khan amasôn roh. Nalungsetna alen jâra khan amasôn roh, ajârchu kankahuk sik 
a na’ntepna kha najuia kae. 

14Bōnthlōk kâra katlâk suk sik a inphut ahuk roh; kei inrepui heia inphut asan 
roh, tui inthûk a inphut ahuksōt roh. 

15Kachunga tuishâng amanlen pek mak roh; tui inthûk shunga khan amathlâk 
mak roh, a-emak leh thlânkhur shunga adimsi mak roh. 

16 RŌNGPU nalungset inthlengmak ṭhatna vâng khan amasôn roh; nalungset len 
jâra khan ajōng hnget roh! 

17Nasōk kei a’nthupde mak roh; kei khōdeng kathei hêr jo, tûn amasôn roh! 

18Kahnenga jōng ina ahuk roh; ka’nrepui heia inphut ahuksōt roh. 

19Khonghrep mo inzak antapek eng, khonghrep mo hmesetna leh kajamakna 
antanei eng kha namanhret; kei inrepui rakip hei kha nahmuhei. 

20Inzakna antapek eng hin kamalung asukkhōi; khana inhōrna kasea ka-om eng. 
Lungsetna kachen sik a le’nhōr eng, tâk heite leiom mak; lum lona kachen sik a 
le’nhōr eng, tâk heite leihmu mak eng. 

21Kavon aleiṭâm pha tûr anleipek eng. katui aleihre pha tui kathûr anleipek eng. 

22Anmani sâktlâng tlo khan an-inhmangna chang rasoh; a’ntheng revei tlohei 
khan antlâk sukna chang rasoh. 

23Anhmit mancho pek hei roh; antingkhum kha ratha kaneimak manchang pek 
hei roh. 

24Nahnuknat kha anchunga bun mathlâk pek hei roh; nahnuknat inhnak khan 
vasuktō hei roh. 

25Anrekur kha dahlonpet hei rasoh; anpōn Innshunga khan akahring inkhatbek 
om mak hei rasoh. 

26Nang in nakarâk hei kha anmani’n ansuk manrim hei; nang in takbi namanrôn 
hei inrengna kha anhrilea kae. 

27Ansetna rakip hei kha mazet ina da roh; nahuk sōtna kha anmani chen mannei 
mak hei roh. 

28Hringna lekharabu shunga inphut anrahming losōt a om rasoh; namihei 
rahming mazetna shunga khan inveisa mak hei rasoh. 

29Tâk-kha kei chu kataksa kana jo, kade-hla jo; akei manding roh khana ahuk 
roh, Eh Pathen! 

30Pathen kha hla vâng kachoi ka-ân sik; alenna kha inpâkna pekpuma kahri 
manthang sik. 

31Hivahin ranhring pek sōt kanek a RŌNGPU kha katlâi sik, sehratche pui katluk 
inthoina kanek a katlâi jôk sik. 

32Hivahi inrimna kachen hei khan anhmu pha inpâk sik hei; Pathen inmuk hei 
malung kha amathok sik. 

33 RŌNGPU’n akatlasam hei derna arangei pek hei khana ami kurkhum shunga 
aka-om hei kha mahngi mak hei. 

34Eh marvân leh ralei tui-ôngpui hei leh anshunga ka-om ranhring rakip Pathen 
kha choi ka-ân ruh. 

35Ama’n Jerusalem ahuksōt sik, khana Judah khōpuihei kha asak manther sik. 
Amihei kha khan ka-om sik hei, khana aram kha anchen sik; 

36asōk-hei sōn he’n khavakha anhlō sik jo, khana ama inlungset hei kha khan ka-
om sik jo hei. 

Hlahei 70 

Inthōpuina sik Derna 
(Hl 40.13–17) 

1Ahuk roh, Eh Pathen! RŌNGPU, tûn ahuk roh! 

2Kei kathat sik intluk hei kha hmaimôkna leh malung inhmakna nei hei rasoh. 
Kei inrengna chunga ningṭhatna kaneihei kha ankahnung inle hei rasoh khana 
inzak chen hei rasoh. 

3Kei ani’n nuisō hei kha anhmaimôk chenna khan manrim hei rasoh. 

4Nahnenga akahong rakip hei kha inpâk hei sona hōi hei rasoh. Nahuk sōtna jâra 
manpâkna anikapek rakip khan ahei tik a “Pathen hi heituk a akalen mo!” ti hei 
rasoh. 

5Kei katlasam eng khana sara kachang eng; kahnenga inrangtak a hong roh, Eh 
Pathen. Nang kei kahuk che kae, O RŌNGPU, ka’nthōpui sik a hong inrang roh! 

Hlahei 71 

Kater Inkhat Derna 
1 RŌNGPU, nahuk sik enga kahong eng; tûte amantor mak hei roh! 

2Ajârchu nang chu akadik che kae, a’nthōpui roh eihuk roh, kangekna arangei 
pek roh khana eihuk roh! 

3Nang, inhukna, in-ungna leh akahnet karekur achang pek roh; Nang ka’n-ungna 
leh anikasen che kae. 

4Ka-Pathen, mikaṭhamak heia inphut, mi nun kasehei leh akaṭhamak-hei 
rathahrat a inphut, ahuksōt roh. 

5Chunghnung RŌNGPU, nachunga inhōrna kanei; kasinlaia inphut nang kahong 
taksen jo che kae. 

6Kahringkhō pumpui nanga ajōng inhnga eng kae; kaho’ntet bia inphut nang in 
najōng kahuk eng kae. Ke’n kachoi ka-ân ṭhak sik che. 

7Kahringkhō hi mihei sik a tekhing inkhat kae, ajârchu nang chu akahrat ani 
kasenpa che kae. 

8Sûn nilun nang kachoi ka-ân che khana nalûrna kha kahri manthang. 

9Kater jo jâra ahlon sōt mak roh; kataksa atlâksam jâra adahlon mak roh! 

10Kei inrepuihei khan that sik a anmadu eng. Kei dekna sik inbe heia ṭōn 
anmantluk. 

11Anmani’n anti, “Pathen in ama adahlon jo; eini’n akahnung jui me sona sur rih; 
ama kahuk sik tûte om mak jo.” 

12Eh Pathen, kahlatak a va-om mak roh; ka-Pathen, kei inthōpui sik hong inrang 
roh! 

13Ani kabuhlu hei kha hmaimôkna leh inzakna chen hei rasoh! Kei kasukset sik 
a akatlohei kha inzakna leh hmesetna chen hei rasoh. 

14Ka’nhōrna nahnenga kadaṭhak sik; Akakhe chet a kachoi ka-ân sik che. 

15Naṭhatna kha kahri sik; khavakha kamanhret pet tor mak inum, sûn nilun 
nahuk sōtna ṭong hi kahri sik. 

16 RŌNGPU Pathen ratha hratna shunga ka-om sik eng; nang ṭhatna, nang rōk 
ṭhatna kha kahri manthang sik. 

17Kanaipang chang laia inphut nalei manthei jo eng kha, tûn katlung nang ṭōn 
inlak-hei kha kahria kae. 

18Tûnchu kater jo eng, kalua sam kabang jo, adahlon mak roh, Eh Pathen! 
Akahong sik khang rakip a naratha neina leh nahratna kaphông lai seng a-ompui 
roh. 

19Pathen, nadikna khan bōirōk chunghei aphâk. Nang in ṭōn kalen natlosōt hei; 
nang kapō tûte om mak. 

20Nang in kachunga bōina leh inrengna napek eng, tâk nang in karatha 
namanhrat pek nôk sik eng; thlâna inphut nakeisōt sik eng. 

21Hma kanek a namanlen det sik eng; nang in lungam namannei nôk sik eng. 

22Serângdâr leh inṭhōia kachoi ka-ân nger sik che; Ka-Pathen ke’n taksenthei 
nachangna kha kachoi manshâng sik. Israelhei A’nthengpa! Namanpâkna hla 
serângdâr vâng kamanjui sik. 

23Nang sik a serângdâr kamanjui pha inpâk a ka-ông sik eng; kamalung pumpuia 
hla kasak sik ajârchu nang in nahuk enga kae. 

24Ke’n nadikna kha sûn nilun kahri sik, ajârchu kei inhmangna sik katlohei kha 
nator heia inzak napek heia kae. 

Hlahei 72 

Reng sik a Derna 
1Eh Pathen, reng kha nadikna vânga ṭong atanna sik a manthei roh, naṭongtan 
kadik kha chen neipui roh, 

2kha achang inchu namihei chunga kadiktak a vai arôn sik, khana mi inrenghei 
kha’m kadiktak a a-en manhōi tor sik hei. 

3Ram shunga nei leh hao pung rasoh; akadik kha leng rasoh. 

4Reng khan kadiktak a sarahei chunga ṭong tan rasoh; khana akatlasam hei kha 
inthōpui hei rasoh khana ankasuk inrim hei kha torpek hei rasoh. 

5Kani’n avâr asat lai seng, thla’n avâr apek lai seng, akahong sik khang rakip a 
nami he’n kamuk hei che rasoh, 

6Rengpa kha hleipuk a khō kasûr kapō, tlâng kachâra khō cher-cher katla kapō 
ang rasoh. 

7Ahringkhō shunga dikna kha khang ṭhak rasoh, khana thla’n avârlai seng nei 
leh hao pung rasoh. 

8Arengram kha tui-ôngpui inkhat in inkhat a sunbit rasoh, Euphrates tuidunga 
inphut ralei inchaina katlung chang rasoh. 

9Nêrdiram mihe’n a-âng kunga inkun sik hei; a’nrepuihei khan raleia anbinga 
inbok sik jo hei. 

10Spain ram leh tuikekâk a renghei khan kutchoi anhongpek sik, Sheba leh Seba 
reng he’n kutchoi anhongpek sik. 

11Rn rakip ahmai kunga inkun sik hei, jât rakip in ama anrazen sik. 

12Ama kabek sarahei, khana akatlasam leh donmak hei kha ahuk hei. 

13Ama’n akatlasam leh sarahei lungsetna anei hei; akatlasam hei hringkhō ahuk 
hei. 

14Anmani kha suk manbōina leh invōk-inthat a inphut ahuk hei, anhringkhō kha 
ahnenga mankatamtak hei kae. 

15Reng kha ahringsei sôt rasoh! Sheba ram a sana kha ama pek hei rasoh; ama 
sik a derna ahei tik a neipek hei rasoh; Pathen mahâmṭhatna achunga tlungṭhak 
rasoh! 

16Aram shunga khan sâng leh be siptak rasoh; Lebanon ram kara kaṭha kapōa, 
hmebunghei kha sâng leh be’n makhu rasoh. Hleia kahar kahmông kapōa, 
akhōpui shung kha mihe’n siptak hei rasoh. 

17Rengpa rahming kha mahngia om hêrmak rasoh; arahming inthang kha kani 
a-omlai seng om rasoh. Pathen in rengpa vâng apek kapōa vângṭhat apekna sik 
hei, jât rakip in Pathen hneng inder hei rasoh. 

18Israelhei Pathen RŌNGPU kha choi ka-ân ruh! Ama rōk in hiva det-hla hei hi 
atlosōt kae! 

19Arahming kalûr kha ahei tik a choi ka-ân ruh! Alûrna khan raleichung sipsō 
rasoh. Amen! Amen! 

20Hivahi Jesse sapa David derna achaina kae. 

Hlahei 73 

ARUP INTHUMNA 
(Hl 73—89) 

Pathen Dikna 
1Pathen hi Israelhei sik, malung intheng hei sik a akaṭhatak kha kae. 

2Tâk-kha kei chu kahlamrinna le’nhmangvet jo; khana kataksenna leikatlangvet 
jo; 

3ajârchu mikaṭhamak-hei hringkhō anhōi kahmu pha, an-inlensakna kha kalei 
ra-ôt joa kae. 

4Anmani’n natna thōkmak hei, kahrat hei, khana antak kaṭha. 

5Milak-hei kapōa khōdeng theimak hei; milak-hei kapōa anmani chu bōina 
neimak hei. 

6Khana anmani’n inlensakna kha maṭhi kapōa an-or, khana rumhrat kha pōn insi 
kapōa ansi; 

7anmalung khan ṭhatmak rōk akeisō, khana anmandona kha akaṭhamak 
mantlukna ting insaler hei. 

8Anmani’n mihei kha anmanuisō heia ṭhatmak rōk anhri; anmani inlensak hei 
khana mihei suksetna sik rōk anmantluk. 

9Marvân chunga ka-om Pathen kha anhrimaset, khana raleichung mi rakip 
hneng êngset a ṭong pekna annei, 

10hivahi Pathen mihei kapha’n anmani langting ansor heina sik, antahri rakip 
kha malung kahluttak a antaksenna sik a kae. 

11Anmani’n anti, “Pathen in manhret mak ning; Chunghnung in hmusōt mak 
ning.” 

12Mikaṭhamak-hei khachu hing’hin kati heia kae. Katluk a annei, khava chunga 
anhmusa chet-chet a kae. 

13Ke’n heite setna tlo loa ka-om hi, kabinga inthenga kaka-om hi heite hnemmak 
jo mo? 

14Eh Pathen, nang in sûn nilun khōdeng nani manthei eng; jîngkâr katai nang in 
karâkna napek eng. 

15Ke’n khavahei seng kha kaleihri jo’nchu nami inkhat kapōa leichôn mak jo 
ning. 

16Hiva bōina hi manhretna sik a rahnak a kaleitlo, tâk khavahei kha kei sik 
le’ntak hêr 

17na-Bek-inna kahlut mak hma seng khan chu. Khava sōa chu mikaṭhamak-hei 
chunga heimo ahong kasōk sik kahong manhret jo. 

18Anmani inpai inthlûkna hmun innea nada sik hei an-inhmangna sik a 
namathlâksuk sik hei! 

19Anmani khavatak a khan suk manhmang jo hei kae; anmani kha ṭit ka-om tak 
inchaina kha ansor jo. 

20 RŌNGPU, anmani kha jân rahmang jîngkâra a’nhmangsō kapōa, najena inphut 
nahong thōi pha anmani le’nhmang jo hei. 

21Kamandonna akōi joa kamalung inrimna asip jo pha, 

22kei hi ranhringhei kapōa leikamo eng; ke’n nang leimanhret tor mak che eng. 

23Achang ravâng nahnenga kahnaia ka-om ṭhak eng. Khana nakut vâng namatu 
ṭhak eng. 

24Namansena vâng naṭhōi ṭhak eng, khana achaiting chu kalûrtak a narahlâng 
sik eng. 

25Nang teilo marvâna ke’n tu mo kanei? Nang rōk kae. Nang kanei jo che jâra 
raleichunga heimo kalamadu nôk sik? 

26Kamalung leh kataksa atlâksam jo’num, Pathen hi karatha hratna kae; ama rōk 
hi karangei kae. 

27Nang kahlonsōt hei kha kathi nger sik hei; nahnenga taksenthei kachangmak 
hei kha nasuk manram sik hei. 

28Tâk-kha kei sik chu, Pathen hnenga oma Chunghnung RŌNGPU sânsōtna jonga 
aṭōntlo rakip hrimanthang sik hi heituk a akahōi inlak jo mo! 

Hlahei 74 

Jât Hukna sik a Derna 
1Eh! Pathen, heisa mo hing hinna nadahlon jo ung? Namihei chunga ahei tik a, 
nahnuk namannat ṭhak sik jo mo? 

2Hmalaia inphut nang sik a nakadei jo hei, hmalaia inphut nata sik a nakadeisōt 
hei, naphung manchang sik a, ansōk changna inphut najōng ṭhōisōt hei, namihei 
kha mandonsōt hei roh. Vōi khat a nalei omna Zion kha mandonsōt roh. 

3A’nsuksetpet jo khōpui he’m valôn ina va-en roh; kan-inrepui he’n Bek-inn 
shunga heirakip ansuksetpet jo. 

4Nang inrepui he’n nabek-inn shunga, kantor jo tia ka-ông hei; khana antorna 
kha malârna, pōnlek hei anphun joa kae. 

5Anmani kha hreicha vâng thing katuthlek mihei anpō. 

6Kot-ke thingpek rakip kha hreicha leh, hreikhup vânga antuk manchip jo hei. 

7Nabek-inn kha anvōkkhōia hmei vâng anro jo; nang kamukna hmun kha 
anmanbōk sō jo. 

8Pui katluk a suk manhmang sik a anmadu ung, ram shunga hmun intheng rakip 
kha hmei anro sō jo. 

9A’ntheng mêrchîkna kanneinâk rakip um om mak jo; sânkathem inkhatbek um 
indahlon mak jo, khana hivahi heituk kasôt sik mo tûte’num manhret mak hei. 

10Eh Pathen, kan-inrepui he’n heichen mo sem antalamanlo sik che? Narahming 
kha ahei tik chen a antahnōise ṭhak sik jo mo? 

11Heisa mo keini inthōpui sik hi akahnōm mak che? Heisa mo nakut kha 
nakahnung ting napinsui jo? 

12Tâk-kha, nang chu akungbia inphut kanreng hongkachang che, Eh Pathen; 
hmun katamtak a nang in naleihuk jo ung. 

13Nahratna vâng khan tui-ôngpui naṭhen tor, khana tuipui shunga khōhri hei lu 
navōkkhōi tor. 

14Nang in tuipui shunga khōhripa Leviathan lu kha nasuk manchip, ataksa kha 
nêrdi kâra shahei tasâk sik a napek hei. 

15Nang in tuiri kapût leh tuisi namanlōng hei; khana tuidung kalenhei kha’m 
namanchâr hei. 

16Nang in sûn leh jân nasyemsōt; khana kani leh thla hei kha anhmun et a nada 
hei; 

17nang in ralei chaina, kekung keler nasyem; khana khōlum leh phebi um 
nasyem. 

18Tâk-kha na’nrepui he’n anmanuisōna che kha mandon roh, O RŌNGPU, anmani 
chu Pathen neimak hei, khana nang anhnōise chea kae. 

19Inṭangpui kase namihei kha, an-inrepuihei hneng dahlon mak hei roh; suk 
manrim jo namihei kha mahngi mak hei roh. 

20Keini leh intepna nasyem kha mandonsōt roh. Ram shunga rakir inthimna 
rakip a khan innâk-insena ka-om jo. 

21Mi tamanrim jo hei kha inzakna manchen mak hei roh. khava sara leh 
akatlasam hei khan choi ka-ân hei che rasoh. 

22Eh Pathen, thōi ina nadikna kha hrung roh! Khōvel he’n sûn nilun antamanuisō 
che kha mandon roh! 

23Na’nrepui he’n hnuk kana tak a an-ôngna, nakadōihei bângtik neilo rasa inhrek 
kha mahngi mak roh. 

Hlahei 75 

Ṭongkatan Pathen 
1Kanmanpâk che Eh Pathen, kanmanpâk che! Heituk a akalen che mo ti kha 
kanphôngsōt, khana kanhrisōt khava naṭōntlo inlak-hei kha. 

2Pathen in ati, “Ṭong tanna sik pha kada khana ke’n inthengtak a ṭong katan sik. 

3Ranhring rakip ṭitna’n an-innoksō jo’num, ralei hi a’nnok jo’num, ke’n khava 
innhmun kha kahnettak a kamatung sik. 

4Mikaṭhamak kha a’nlensak makna sik kamanthei; 

5an-inlensak kha anbângna sik kamanthei hei”. 

6Ṭongtan hi nisō leh tlaitlâk tinga inphut, sak leh thlâng tinga inphut akahong 
changmak. 

7Hiva ṭongkatan hi Pathen kae, mi ṭhahrep chu amandik hei khana ṭhahrep chu 
amaset hei. 

8 RŌNGPU’n ahnuk natna kahu kangar tak kōklei kha akut a amatu, khavakha asun 
a mikaṭhamak rakip in an-in; atui rahme katlunga an-inpet. 

9Tâk-kha kei chu Jacob Pathen hrilena leh choi ka-ânna hla akasak bâng hêrmak 
ning. 

10Ama’n akaṭhamak-hei ratha hratna kha avōktan sik, tâk akadik-hei ratha kha 
amanhrat chet-chet sik. 

Hlahei 76 

Akator Pathen 
1Pathen hi Judah ram shunga manhretna annei, arahming hi Israel ram shunga 
kajana annei. 

2Jerusalema omna inn anei; Zion Tlânga ama ka-om. 

3Khana khan inrepuihei thepui hei, anphō leh anchem hei, kadik, anhmangchâk 
rakip kha ador thlek pek hei. 

4Heituk a akalûr che mo, Eh Pathen! Tlâng chung heia inphut najōng inlea khava 
hmun a nakadōihei nator hei kha heituk a kaja ka-om che mo. 

5Anremi kahrânghei kha anhei rakip akasut-reng jo hei, khana tûnchu kathi jea 
kaje jo hei; anratha neina leh anthemna kha hnemna kase kae jo hei. 

6Jacob Pathen nang in nahong maṭhit jo hei pha, shakorhei leh ankachōng hei 
kha kathi ri hei. 

7Tâk-kha, RŌNGPU, nang chu mi rakip in anṭit che. Nahnuk anat pha nahmai 
kunga tûte ngir tor mak. 

8Marvâna inphut naṭongtan najōng manhmu hei; vânhnōi in aṭit a kadai hngera 
ka-om, 

9raleichunga suk manrim rakip huksōtna sik a, naṭong tanna kaphôngsōt sik a, 
nahong ngir sōt pha khan chu. 

10Mihring hnuk natna khan nang choi manshâng chetna ahong rôn sōt a kae; Re 
shunga ahong kahringhei khan nang rehōihei kha annit sik. 

11Na’ntepna kha na-RŌNGPU Pathen hneng pek roh; akahnaia ka-om jât rakip in 
ahnenga kutchoi heichoi ruh. Mi rakip in anṭitna sik a Pathen in atlo; 

12a’nlensak rengsahei kha amansinsak hei, akalen renghei kha amaṭhit manpir 
hei. 

Hlahei 77 

Inreng Pha Lungngamna 
1Inhnaktak a Pathen hneng kaṭap eng; Inhnaktak a kaṭap eng, khana ama’n athei 
pek eng. 

2Khōdeng kathei pha, RŌNGPU hneng kader; jân kathang kakut kamadoa kader, 
tâk lungngamna hmutor mak eng. 

3Pathen kha kamandon pha, inrengber eng; ama kha kamandon pha, malung 
tlâkna kanei. 

4Ama’n kei, jân kathang amanṭhang eng; kamalung kachâm reia ṭongtor mak 
eng. 

5Akathlengsa kanihei kha kamandon khana hmalaia kum kathlengsa hei kha 
kamandon hei. 

6Mandonna inthûktak a jân kha kahmang; kamandona, hivahi kabinga inderna 
kanei: 

7“RŌNGPU’n ahlon sōt ṭhak sik jo me mo? Nichunga tlai hêrmak jo ning mo? 

8Alungsetna me kha akabâng jo mo? A’ntepna kha akangir mak jo mo? 

9Pathen in lungset pui katluk achang sik kha amahngi jo mo? Alungsetna hmun 
kha hnuknat in ahlō jo mo?” 

10Khava sōa ke’n kati, “Kamalung atônna pen chu– Pathen in ratha hratna 
neimak jo ti hi kae.” 

11Naṭōn kalen tlo kha kamandonsōt sik, RŌNGPU; hmalaia naṭōn inlak leitlo hei 
kha kamandon sik hei. 

12Naleitlo heirakip chunga kamandon sik; naṭōn kahrâng tlohei rakip kha 
lungria karôn sik hei. 

13Eh Pathen, natlo rakip hei kha a’ntheng rōk kae. Nang kapōa akalen Pathen lak 
om mak. 

14Ṭōn-inlak katlo Pathen kha nang che kae; jât-hlop hei kâra narathahrat kha 
namalâr. 

15Nahratna vâng namihei, Jacob leh Joseph sōn leh pârhei kha nahuksōt hei. 

16Eh Pathen, tuihei khan anhmu che pha kaṭi hei, khana tui-ôngpui inthûk khan 
innok a kae. 

17Sumtuk he’n sûrtui anjōngbun; bōirōk a inphut khōjang kapōk, ramkei rakip a 
khō inphea kae. 

18Nakhō inri kha thlisip in akaje, nakhō inphe khan vânhnōi ajōngsat manvâr; 
ralei kha akatlira amannok. 

19Tuipui in-nông chunga kalôn che; tui-ôngpui inthûk narakan, tâk nakebi chu 
inhmu tor mak. 

20Kemōng kakhem kapōa namipuihei kha, Moses leh Aaron nanganse heia 
naṭhōi hei. 

Hlahei 78 

Pathen leh Amihei 
1Kamihei, kaman theina chei hi rangei ruh, kaṭong hrina hin nanmalung manhlut 
ruh. 

2Ke’n mikasinghei ṭonghri hei kha kahmang sik, khana hmalaia ṭong in-ip hei 
kha kahri manchên sik, 

3nitheisa leh nimanhretsa nipu-nipa he’n anta leihripek jo me hei kha kae. 

4Khahei kha kansahei hnenga hripek loa damak ning; RŌNGPU ratha hratna leh 
aṭōntlo kalenhei, khana ṭōn-inlak aleitlo hei chunga, abâna khangtherhei hneng 
kanhri pek sik hei. 

5Ama’n Israel mihei hneng dân apek hei, khana Jacob vonchoi hei hneng ṭongpek 
apek hei. Anvonchoi hei hneng dân kha anmantheina sik nipu-nipahei hnenga 
ṭong aleimanse hei, 

6khavakha abâna khangther he’n anhong manhret a ansahei hneng anmanthei 
nôkna sik heia kae. 

7Hing’hin anmani’n antaksenna kha Pathen chunga anda sik, khana ama ṭōn 
leitlo hei kha mahngi mak jo hei ning; tâk aṭongpek-hei kha ahei tik a anjui sik 
jo. 

8Anmani kha anpu anpahei rahe kase leh ṭong kajuimak, Pathen taksenna 
kahnet hêrmak khana ahnenga taksenthei kachangmak hei kapō kha anchang 
makna sik a kae. 

9Ephraim mihei, sai leh the intu hei, re ning khan chu katlân jo hei. 

10Pathen leh anṭong intepna kha leijui mak hei; ama dân jui sik kha leihnōm mak 
hei. 

11Aṭōn leitlo hei khana aṭōn inlak leitlo hei antahmu kha anmahngi jo. 

12Egypt ram Zoan phaichama anpu anpa he’n anlei en mathliplai khan, Pathen 
in ṭōn-inlak aleitlosōt. 

13Ama’n tui-ôngpui kha aleikhōi ṭhenna ashunga aleiṭhōi hei; ama’n tui kha bang 
kapōa aleimanngira kae. 

14Sûna sumtuk vâng aṭhōi hei, khana jân kathang hmeihlom vâng aṭhōi hei. 

15Nêrdiram hlungpuihei kha amankikkhōi hei, khava shunga inphut tui aleipek 
hei. 

16Hlungpuia inphut kava tuidung amanlōng, tuidung kapōa tui amantlân. 

17Tâk-kha Pathen kadōia setna antloṭhak, khana nêrdiram A’nshângpen kha an-
in erpui. 

18Anmani’n Pathen kha enmansinna sik mônga antamadudu sâk derna anleinei. 

19Pathen dekna anmani’n hing’hin anhri. “Hiva nêrdiram kâra hin Pathen in sâk 
sik thlai adôntor sik mo? 

20Hiva hichu kadik, hlungpui kha avōk a tui rahnak a amanlōng; tâk ama’n eini 
sik a buhlom leh amihei sik hme apektor sik me mo?” 

21Khang’khan antahri kha Pathen in athei pha ahnuk kana jo; amihei kha hmei 
vâng abuhlu jo hei, khana anchunga ahnuknat kha akhechet jo, 

22ajârchu achunga taksenna neimak hei khan chu ama’n ahuk sik hei ti kha 
leitaksen mak hei. 

23Tâk-kha ama’n chunga bōirōk hneng ahri khana akot mahlangna sik ṭong 
aleipek; 

24ama’n marvâna inphut hmuchi ajōng pek hei, antasâk sik manna ajōngtir pek 
hei. 

25Khang’khan marvân ngevahei bu kha anleisâk jo, khana Pathen in antamadu 
rakip aleipek hei. 

26Khana ama’n nisō thli kha amanhrânga, khana ahratna vâng thlang thli khan 
thlisip amanher; 

27khana amihei hneng vahei kha ajōngtir pek hei, tuipanga nêrdi ja kapōhrep 
ajōngtir pek hei; 

28Anrephōr, anpōn-inn kimve heia jōngkatla hei. 

29Khang’khan mihei khan anleisâk a leikakhop hei; antamadu kha Pathen in 
aleipek hei. 

30Tâk-kha anmani lôpna khachu khoptik neimak hei, khana anleisâk kakenga 
kae, 

31Pathen kha ahnuk ahong nat jo pha, Israel mikahrat pepen hei, khangdông 
akaṭha pepen hei aleithat pek jo hei. 

32Kha aleichang jo’num mihei kha leikaset kakeng hei, khan chu aṭōntlo inralak-
hei kha taksen dekmak hei. 

33Khava jâra anmani kanihei kha kaphuk masa inkhat kapōhrep a, anhringkhō 
kha sōkphutrōia khōdeng mantheina vâng aleimanchai pek hei. 

34Mi ṭhahrep athat hei kataia, alakseng hei khan ahnenga ho’nle hei; anmalung 
anthlenga, malung kahluttak a anhongder sik. 

35Pathen kha ankahrung kae, khana Akahratpen kha ankabôma akahong kae tia 
anleimandonsōt. 

36Tâk-kha anṭonghri hei chu maleisei rōk kae; malung inthenga antahri 
inkhatbek om mak. 

37 Anmani ahnenga kajatak a juimak hei; ama leh an-intepna chunga taksenthei 
changmak hei. 

38Achang ravâng Pathen inchu amihei alungset hêr hei. Ansetna arangei 
mandam hei, suk manhmang mak hei. Pha katamtak ahnuknat kha akei male, 
ahnuk inthak kha aleikhâm. 

39Anmani hi thli ahrângsōa a’nhmangbât kapōa akathi inhmangthei mihei kae ti 
amandonsōt hei. 

40Hmun heija hrep mo nêrdiram a khan ama anta’nrepui; Vōi heija mo amalung 
anta leimanchâm jo! 

41Ave-avea Pathen kha enmansinna anleinei khana Israelhei Pathen Inthengpa 
kha ahnuk anleimannat. 

42Aratha hratna kha anleimahngi an-inrepuihei kut a alei huksōtna kanihei, 

43Egypt ram Zoan phaichama ahratna leh ṭōn inralak aleitlo hei kha anleimahngi 
jo. 

44Tuidunghei kha thisen aleimanchang, Egypt sahe’n tui in sik leinei mak hei. 

45Ankâra mathōi atir pek hei, khōdeng amanthei hei, khana uṭok hei amanpunga, 
anhleihei amanhmang pek hei. 

46Anhmuchi kara kasâk sō sik a, anhlei inhmangsō sik a khâikhuhei ajōngtir pek 
hei. 

47Anvomhrui hei kha kahre vâng adeng thatsō pek hei khana antheichang 
kunghei kha kavur vâng athatsō pek hei. 

48Anranhring hei kha kahre vâng amandeng hlonpek hei, khana anran rup-hei 
kha khō inphe vâng athatpek hei. 

49Kathi ṭong karônpa inkhat kapōa, ahnuknat inhnak kha ajōng bunthlōn heia, 
amanreng hêr hei. 

50Ahnuk natna kha keimale mak joa, khana anhringkhō kha ṭhenpek mak hei, tâk 
natse vânga aleithat manram hei. 

51Egypt ram innshung rakip a sapase upahei kha aleithat hei. 

52Khava pha kemōng kakhempa kapōa amihei kha aṭhōisōt jo hei, khana 
nêrdiram a hlam aleikei hei. 

53Kahring kadamtak a aching hei, khana ṭitna leinei mak hei; tâk an-inrepuihei 
khachu tui-ôngpui in avûrsi jo hei. 

54Ama khet in aleitorna Zion Tlâng ram inthenga khan ajōngṭhōi hei. 

55Amihei anhongpung dungjuia aleika-om mihei kha ahnong sōt pek hei. aram 
kha Israelhei kâra asempek hei khana an-innhei kha amihei aleipek hei. 

56Tâk-kha Akahratpen Pathen kha anleidōi jo, khana anlei enmansin jo. 
Aṭongpek-hei leijui mak hei, 

57anpu anpahei kapōa rahe kase leh ṭong kajuimak kae jo hei, thepui intlunmak 
kapōa taksenthei changmak hei. 

58Lim kamukna hmun ansyem jâra khan ahnuk anhong mannat, khana 
anlimsyem vâng khan ahnuk anmanthak hêr joa kae. 

59Pathen in khahei kha ahmu pha ahnuk kana jo, khava jâra amihei kha pui 
katluk a ahlon sōt jo hei. 

60Nikâra aleiomna Pōn-inn kha Shiloa adahlon jo. 

61Ni’nrepuihei khan Intepna thingrakōng, alûr leh alen malârna kha, antakasut 
sik a aphe jo. 

62Amipuihei chunga ama ahnuk kana jo, an-inrepui he’n antathat sik hei aphe jo 
hei. 

63Anrether hei kha remi he’n anthat jo hei, annuhngâk-hei kha anka-ompui sik 
tûte om mak jo hei. 

64Thempuhei kha chemjâm vâng kathi jo hei, anrenghmei hei kha ṭajai mansui 
mak jo hei. 

65Achaina pena RŌNGPU kha akajea inphut, mi kahrattak ju inruia ahon’sang 
kapōa hongkathōi jo. 

66A’nrepuihei kha ahnong malepet jo hei, ahei tik a torna leh inzakna apek jo hei. 

67Tâk-kha Joseph sōnhei khachu ahlon sōt jo hei; Ephraim phunghei kha’m kadei 
mak jo hei. 

68Khava kahlânga ama’n Judah phung leh lungset aleirôn Zion Tlâng kha akadei 
jo hei. 

69Khana khan marvâna a-inn kapōa, a-Bek-inn kha asak jo; ralei kangar kapōa 
kahnettak a asyema, pha rakip a inhukna ka-om jo. 

70Ama’n asōk David kha akadei jo; ram thōia inphut ajōng ṭhōisōt, 

71akemōng khemna inphut, Israelhei reng kha, Pathen mihei kakhempa 
amanchang jo. 

72Anmani kha David in abinga sik mandon loa lungri tak a leh insing theitak a 
aleiching hei. 

Hlahei 79 

Phung leh Jât Huksōtna sik a Derna 
1Eh Pathen, jât-hlop he’n naram re anhongsō jo, nabek-inn intheng kha 
anmanbōk jo, Jerusalem kha anmanset chera andahlon jo. 

2Namihei taksa kalōng hmuthonghei tasâk sik a, khana nasōk-hei taksa kalōng 
kha ramshahei tasâk sik a andahlon hei. 

3Namihei thisen kha tui kapōa anmantlân, Jerusalem khōshung katlung bit a 
anthisen kha katlân jo, antaksa kalōng kahre sik mi inkhatbek um om mak jo hei. 

4Kansir kanpanga ka-om jât he’n inzak anpek ung; anmanuisō ung, sem anmanlo 
ung. 

5 RŌNGPU, ahei tik a kanchunga nahnuk namannat sik jo mo? Nahnuk natna hi 
hmei kapōa akakâng ṭhak sik mo? 

6Nang inmukmak hei leh, nahnenga derna kaneimak hei chunga nahnuknat kha 
mathlâk roh! 

7Ajârchu, anmani’n namihei kha anthat hei; khana naram ansuk manram jo. 

8Kanpu kanpahei set-tlo jâra keini karâkna apek mak roh. Tûnchu keini alungset 
jo roh; kan-inhōrna rakip katlangsō jo. 

9Eh Pathen, a’nthōpui roh, ahuk roh; nang kajana achang theina sik, ahuk ina 
kansetna hei arangei mandam roh. 

10Heisa mo jât he’n, “Nan-Pathen khon mo aka-om?” tia antader sik ung. 
Anmani’n nasōk-hei thisen anleimasō jâra, jât-hei karâkna napek hei kha keini’n 
hmu jo rung. 

11Kurkhum a aka-om hei inkōi rasa kha theipek hei roh, thina sik a maset 
manchen jo hei kha, narathahrat vâng khan masō hei roh. 

12 RŌNGPU, jât he’n inzakna antapek che kha aja saria male hei roh. 

13Kha achang inchu keini nakemōng rup, nami ung hin, ahei tik a kanmanpâk sik 
che khana akahong sik pha rakip a kanchoi ka-ân sik che. 

Hlahei 80 

Avea Jât Phun Manhnetna sik Derna 
1Eh Israelhei Kakhempa, arangei roh; kemōng rup hlamkakeipa, athei pek roh. 
Mathla kanei ranhringhei chunga, nalen in-ongna chunga a’n-ongpa, 

2nalungset kha Ephraim, Benjamin, khana Manasseh phung chunga malâr roh. 
Nahratna keini amanhmu roh; jōng ina ahuk roh! 

3Aṭhōi male roh, Eh Pathen! Nalungsetna kha eiman hmu roh, khan chu huksōt 
kachang sik ung! 

4Namihei derna chunga heituk chenmo nahnuk nalamannat sik? 

5Sâk sik a inrengna kha napek jo ung; in sik a kōklei kalentak a hmit-rathli kha 
napek jo ung. 

6Kankimvea aka-om hei kha kanram chunga re namantlo hei; kan-inrepuihei 
khan inzak namanpek ung. 

7Aṭhōi male roh! Akahratpen Pathen! Nalungsetna kha amanhmu roh, khan chu 
huksōt kachang sik ung. 

8Egypt a inphut vomhrui nahei rôn sōt; jât-hlop hei kha nahnong sōt heia, anram 
shunga khan naling manhmông jo. 

9Ahmôngna sik a ahmun kha namanhleng; arajung kha ralei inthûktak a aṭhō, 
khava khan aram pumpuia arajung asemsō. 

10Adaihlim khan hmebunghei kha amakhusō; abâk-hei khan thing kalen cedar 
kha amakhusō. 

11Abâk-hei kha Mediterranean tui-ôngpui aphâk, khana Euphrates tuidung 
kapha katlung. 

12Heisa mo khava akimvea akakurna kha nasuk thlek? Tûnchu khava hmun a se 
leh hong katlohei khan vomhrui thei kha anmarûktor jo; 

13ramvok he’n khavakha anchōn kahnur jo, khana ramsha he’n khopna annei jo. 

14Kanhnenga he’nhe roh, Akahratpen Pathen! Marvâna inphut ajōng enroh; 
hong ina nami vahuk hei roh! 

15Hiva vomhrui kadông, kahnettak, namankek hei hi, hiva vomhrui naling hei hi 
hong ina vahuk roh. 

16Kan-inrepuihei khan antuk mathlâk a hmei vâng anro; hnuk kana tak a en hei 
ina suk manhmang hei roh! 

17Ratha kahrat sik a nasyem jât-hei, nakadeisōt mihei kha kaṭha da hei ina hrung 
hei roh. 

18Nanga inphut inhe nôk hêrmak jo ni’ung; kahringa ada roh, nang kanchoi ka-
ân sik che. 

19Aṭhōi male roh, Chunghnung RŌNGPU Pathen! Nalungsetna kha amanhmu roh, 
khan chu huksōt kachang sik ung. 

Hlahei 81 

Rehōi Inkhat Hla 
1Ani kasenpa Pathen hneng inpâk a ông ruh; Jacob Pathen hneng choi ka-ânna 
hla sak ruh! 

2Mahring kahōi leh khōngpui mandei manphut ruh; mahring kahōitak a ṭingṭang 
leh serângdâr kha manhring ruh. 

3Thla kha ahongther jo pha, thla kha ahonglir jo pha, reveina pengkun kha tum 
ruh. 

4Hivahi Israel shunga dân kae, Jacob Pathen ṭongpek kae. 

5Egypt ram abuhlu lai khan Israel mihei hneng hivahi aleipek hei. manhret 
phungmak kare kathei ati, 

6“Ke’n nanṭhōm chunga rônkahrik hei kha kalosōt jo; nanṭek rôn hei kha 
kamaṭhum pek jo chei. 

7Nankhōdeng thei lai khan nanbek eng, ke’n kahuk chei. Thlipui thlihrem kâra 
ka’nthupna inphut kahei masôn chei. Meriba tuiri pûtna khan ka-enmansin chei. 

8Kamansena chei hi, kamihei, rangei ruh; Israel, kaṭong narangei sik hi heituk a 
kamadu che mo! 

9Ahlop Pathen nantakamuk hêrmak sik kae. 

10Egypt ram a inphut nanhei kaṭhōisōt RŌNGPU, nan-Pathen eng kae. Nanbei 
man-âng ruh ke’n kavei sik chei. 

11“Tâk-kha kami he’n kaṭong rangei mak hei ning; Israel in kaṭong juimak ning. 

12Khava jâra anrahe setna kha kamanjui hei, antamadu rakip kamantlo hei. 

13Kami he’n kaṭong antarangei sik hi heituk a kamadu jo mo; kaṭong antajui sik 
hi heituk a kamadu jo mo! 

14Anta’nrepui hei kha inrangtak a hmaimôk kapek sik hei, khana ankadōihei kha 
kator pek sik hei. 

15Kei ani kahōt hei kha ṭittak a kahmai kunga inkun sik hei; anmani karâkna kha 
are-rea sik kae. 

16Tâk-kha nangni chu gehu kaṭhatak vâng kavei sik chei, khana ram khōihning 
vâng nanning kamathluk pek sik chei.” 

Hlahei 82 

Vaikarôn Chunghnung Pathen 
1Pathen in marvân vaikarônhei intûpna hlam asât; Pathenhei inpun khômna 
khan aṭong mathlâkna kha ahrisōt. 

2“Akadik mak ṭong tanna kha nantabâng nger sik kae; mikaṭhamak-hei chunga 
ôtum nantanei hêrmak sik kae! 

3Sara, nu leh pa kasehei dikna kha nanta hrungpek sik hei kae; akatlasam, 
inṭangpui kasehei kha kaṭha en hei ruh. 

4Mikaṭhamak-hei ratha neina inphut huk hei ruh! 

5“Heituk a khō inhret mak chei mo! Heituk a invet chei mo! Nangni chu ṭhatmak 
a pui katluk chei, khana raleichunga hin akadik ṭongtan om mak jo. 

6Ke’n kahri, ‘Nangni Pathen chei kae; nangni nankhenga Inshângpen sa chei kae.’ 

7Tâk-kha, nangni mihring thi kapōa kathi sik chei; nanhringkhō kha rengsahei 
inchai kapōa a’nchai sik kae.” 

8Eh Pathen, jōng roh vânhnōi hi vai rôn roh; jât rakip hei hi natahei kae. 

Hlahei 83 

Israel Inrepuihei Torna sik Derna 
1Eh Pathen, sip atipek mak roh; omhnâm mak roh, kadâi hngera a-ompek mak 
roh! 

2Enroh! nang inrepuihei khan re antlo jo, khana nang kahōt hei khan dōina antlo 
jo. 

3Namihei dekna anmani’n marûk a ṭōn anmantluk; nang in nakhâr hei dekpuina 
ṭōn marûk a anmantluk jo. 

4“Hong ruh, anmani jât hi sukset hei rih; Israel hi ahei tik a mahngi achangna 
sik,” tia anhri. 

5Anṭōn mantluk a khan inhnōm et hei; nang kadōi sik kha inchunna annei jo: 

6Edom leh Ishmael mipuihei; Moab leh Hagrit mipuihei; 

7Gebal, Ammon, Amalek mipuihei, khana Philisti leh Tyre hei. 

8Lot sōn Ammon leh Moab-hei rup kahrat shunga Assyria he’m hong inveisa hei. 

9Kishon tuidunga Media hei, Sisera leh Jabin hei chunga naleitlo kapōa khan tlo 
hei roh. 

10Endora khan naleitor hei, antaksa kha raleia leikaṭop heia kae. 

11Oreb leh Zeebhei hneng naleitlo kapōa, anre hlamkakeihei hneng tlopek hei 
roh; Zeba leh Zalmunna hei naleitor hei kapōa, anre hlamkakeihei kha torpek 
hei roh, 

12“Pathen ram rakip hei hi niram nimanchang sik kae” kati loihei kha kae. 

13Eh! Pathen, thli’n asem manjōng sapôt kapōa, vaiphin kapōa kathek manchek 
hei roh. 

14Ratu kha hmei ahong kakâng kapōa, hmebung kha hmei male’n ahong sur jo 
kapōa, 

15thli inhnak vânga khan manṭit hei roh, nathlipui thlihrem vâng khan manlōisōt 
hei roh. 

16Anhmai kha inzakna vâng makhu pek hei roh, O RŌNGPU, naratha hratna kha 
anhong manhretna sik a tlo roh. 

17Anmani kha tor a om hei rasoh, ahei tik a ṭit-inpirna chen hei rasoh; hme 
kasetak a thi hei rasoh! 

18Anmani’n nang rōk kha RŌNGPU che kae, raleichung pumpuia ratha kaneipen 
vaikarôn che kae ti kha manhret hei rasoh. 

Hlahei 84 

Pathen Inn Rangeina 
1Akahratpen Pathen, nabekinn kha heituk a karangei jo mo? 

2Khana khan heituk a aka-om hnōm jo eng mo! Pathen inna khan om sik kahngâk 
hla. Kamalung rakip leh akahring Pathen hneng inpâkna hla kasak. 

3Vasak he’num anrabu anchom, pengler he’num inn annei; ante kadông hei kha 
namaichâm hnenga anda hei. Chunghnung RŌNGPU, kareng leh ka-Pathen. 

4Nabek-inn shunga ka-om hei kha heituk a akahōi hei mo, ahei tik a hla vâng 
anmanpâk ṭhak che! 

5Nanga inphut ratha hratna kahmu hei, Zion Tlânga honga kamukna nei sik 
kahngâk hlahei kha, heituk a akahōi hei mo. 

6Anmani’n Baka phaicham kachâr kha anhei hro jo leh chu, tuihnâr kapût hmun 
hongkachang jo; sûrkhō khan tuikhurhei kha amansip jo. 

7Ansepum a kahrat chet-chet jo hei; Ziona pathenhei Pathen kha anvahmu sik 
jo! 

8Akahratpen, RŌNGPU Pathen, kaderna arangei pek roh, Eh Jacob Pathen! 

9Nang in nakadeisōt reng, Kanreng hi vâng pek roh, Eh Pathen. 

10Hmunhlop inkhat a kum lishing khat om kanek a nabek-inn shunga ni khat rōk 
om sik kha kaṭha jôk; mikaṭhamak innheia om sik kanek a ka-Pathen kot kunga 
khan kangir jôk sik eng. 

11 RŌNGPU hi eini kahuk leh reng kalûr kha kae, lungset leh manlûrna pum a vâng 
apek me. Akadik katlohei sik a akaṭha neinâk pek sik kha heite maner mak. 

12Nang kataksenhei kha heituk a akahōi hei mo, Akahratpen Rōngpu! 

Hlahei 85 

Phung leh Jât Hōina sik a Derna 
1 RŌNGPU, naram kha lungset a naleirôn Israel kha mikahao naman chang nôk. 

2Namihei setna narangei mandam hei khana anṭhena rakip donpek mak hei che. 

3Anchunga nahnuknat nabâng jo, khana nahnuknat ṭit ka-om tak kha nasur male 
jo. 

4Eh Pathen, kankahukpa, nahnenga aṭhōi male roh, kanchunga namalung tlai 
makna kha bâng jo roh! 

5Kanchunga ahei tik a nahnuk akana sik jo mo? Nahnuknat kha bângtik neimak 
jo ning mo? 

6Kanratha amanngarpek nôk roh, nami keini’n kanchoi ka-ân sik che. 

7O RŌNGPU, nalungset inthlengmak kha amanhmu roh, khana huksōtna 
inthōpuina kha keini apek roh. 

8 RŌNGPU Pathen in ahri kha karangei; nilei mona hlam a khan nise nôk mak 
inchu ami kachang eini sik a mōngna pek sik kha a’ntepna kae. 

9Ama kajana kaneihei huksōtna sik ama intluk ṭhak a ka-om, khana ama 
huksōtna kha nirama ka-om ṭhak sik a kae. 

10Lungset leh taksen kha hong inmat sik hei; akadik leh lungmōng kha hong 
inchun sik hei. 

11Mihring ṭongjuina khan raleia inphut chung kake sik, khana Pathen dikna khan 
marvâna inphut ajōng en sik me. 

12 RŌNGPU’n eini mikahao amanchang sik me, niram hin kara katamtak ahong 
majōr sik. 

13Dikna khan RŌNGPU hmating kase sik, ama sena sik hlam kha asyempek sik. 

Hlahei 86 

Inthōpuina sik Derna 
1 RŌNGPU, kaderna rangei roh, amasôn roh, ajârchu akatlasam leh inṭangpui kase 
eng kae. 

2Thina inphut ahuksōt roh, ajârchu naṭong kajui ṭhak kae; ahuksōt roh, ajârchu 
kei nasōk eng kae khana nang kataksen che. 

3Nang ka-Pathen che kae, khava jâra alungset roh; nahnenga sûn nilun kader 
che. 

4Nasōk kei hringkhō hi amanhōi pek roh, ajârchu kaderna hi nahnenga hong 
kakea kae. 

5Keini sik a kaṭha che khana narangei mandam ung, nahnenga akader rakip sik 
a lungsetna kasiptak che. 

6 RŌNGPU, kaderna arangei pek roh; inthōpuina sik ka-ôngna athei pek roh. 

7Khōdeng kathei pha heia kabek che, ajârchu kaderna hei kha namasôn eng. 

8Nang kapō Pathen lak tûte om mak, O RŌNGPU, nang tatlo kapōa tûte’n tlotor 
mak hei. 

9Naleisyem jât rakip hei kha kahong sik hei khana nahnenga hong-inkun sik hei; 
nalenna kha anchoi ka-ân sik jo. 

10Nang chu kahrat che khana ṭōn inlak-hei natlosōt; nang rōk Pathen che kae. 

11 RŌNGPU, nang in namantlo hnōm eng kha amanthei roh, khana ke’n hlamrintak 
a naṭong kajui sik; pui katluktak a nang razenna sik amanthei roh. 

12Kalungri akhenga nang kachoi ka-ân sik che, O RŌNGPU, ka-Pathen; nalenna 
kha are-rea kahri manthang sik. 

13Nalungset inthlengmak kha kei sik heituk a akalen jo mo! Thlânkhura inphut 
nahuksōt jo eng. 

14Mi inlensak-hei kha kei inrepui sik a kahong hei, Eh Pathen; Nang kadonmak 
hei, nun kase rup he’n kei thatna sik anmantluk. 

15Tâk-kha nang chu O RŌNGPU, maritna leh lungsetna kasip Pathen che, ahei tik 
a akadehrat, mi kabômthei leh taksenthei che kha kae. 

16Kahnenga ho’nhe roh khana eilungset roh; rathahrat apek roh khana eihuk 
roh, ajârchu kanu tarazen eng kapōa, nang karazen che kae. 

17 RŌNGPU, naṭhat manchênna kha amanhmu roh, inngamna leh inthōpuina 
napek eng kha anhmu pha, ani kahōt hei kha inzak sik jo hei. 

Hlahei 87 

Jerusalem Choi ka-ânna 
1 RŌNGPU’n akhōpui kalen kha tlâng intheng chunga asak; 

2Jerusalem khōpui kalen kha Israel hmun ralak kanek a alungset chet. 

3Nachungchânga ṭong inralak ama’n ahri kha Pathen khōpui kalen rangei roh: 

4“Kaṭong kajui jât-hei kha kamazet man-gôr pha leh, Egypt leh Babylon he’m 
kamanveisa sik hei; khana Jerusalema mi teina shunga khan Philisti, Tyre khana 
Ethiopia hei kha’m kamanveisa sik hei.” 

5Zion chungchânga hinga inti sik khachu jât rakip ama tahei kae khana 
Akahratpen khan amanu kha ratha amanngar sik. 

6 RŌNGPU’n mi rakip amazet man-gôr sik, ankhenga Jerusalem mihei tia 
amanveisa sik hei. 

7Anmani kalâm heia hla ansak, “Zion hi nivâng chenna rakip hong inphutna kae,” 
anti. 

Hlahei 88 

Inthōpui Rangeia Ṭana 
1 RŌNGPU Pathen, ani kahuksōtpa, sûn nilun kaṭap eng; khana jân a nahnenga 
kahong eng. 

2Kaderna arangei pek roh; Inthōpui madu jâra kaṭapna hi athei pek roh! 

3Khōdeng theina hingja kachunga a-om jo jâra, thina khan ahnai jo eng. 

4Akathi sik a ka-om mihei kha leh in-ang jo eng. Karatha hi’m katlangsō jo. 

5Akathi kâra dahlona ka-om jo eng; namahngi cher jo eng, nang inthōpuina 
chenphâk loa, that a thlânkhura akaje hei kha ka-ang jo eng. 

6Nang in thlânkhur inthûk shunga khan nahlon mathlâk jo eng; a’nthukpen 
khana a’nthimpen kōk shunga khan. 

7Nahnuk natna khan kachunga kahriktak a ade eng; khava kahu thōia khan 
akahnur mannōi eng. 

8Kaṭhōnhei nani mandahlon jo eng; anmani inngeipui mak naman chang jo eng. 
Kei kekhuma ka-om jo eng, khana inphut sōk tor mak jo eng; 

9inreng jâra, kahmit hmu katlasam jo. RŌNGPU ani katai kabek che, khana kakut 
kamadoa derna kanei che! 

10Akathihei sik a ṭōn inlak-hei natlo mo? Anmani ahong kathōi heia anta 
hongchoi ka-ân che mo? 

11Nalungset inthlengmak kha thlânkhura a-emak leh taksenthei nachangna kha 
suk manhmangna ram a khan anhrisōt mo? 

12A’nthim hmun a khan naṭōntlo inlak-hei kha anhmu mo, a-emak leh khava 
mahngi sōtna ram khan naṭhatna kha a’nlâr mo? 

13 RŌNGPU, inthōpui madu jâra kabek che, jîngkâr katai kader ṭhak che. 

14Heisa mo nahlon sōt eng, RŌNGPU? Heisa mo na’nthupde eng? 

15Kasintea khōdeng kahong thei jo, thina kha kaleihnai jo, nakarâkna eng 
phurhrik khan kaṭōiber jo eng 

16Nahnuknat khan amannōi jo eng. Nabuhluna eng inhnak khan asukset jo eng. 

17Khahei khan sûn nilun tuishânglen takachûm kapōa ani kavursi eng; arakir 
rakip a anhonghnai khum jo eng. 

18Kaṭhōn inhnaipui hei katlunga nani mandahlon jo. inthim rōk kha kei ṭhōn 
naman chang pek eng. 

Hlahei 89 

Jât Khōdengthei pha Kamukna 
1O RŌNGPU, nalungset inthlengmak kha hla vâng kasak ṭhak sik; taksenthei 
nachangna kha ahei tik a kahri manthang sik. 

2Nalungsetna kha ahei tik a ka-om ṭhak sik ti kamanhret, ti chu taksenthei 
nachangna kha chungvân kapōa ka-om ṭhak a kae. 

3Nang in nati, “Ke’n kakadeisōt jo mi kha leh ṭongtepna kanei jo; kasōk David 
hneng intepna kanei jo. 



1024 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4‘Nalungdotak sōn inkhat khan reng kachang ṭhak sik; Nareng innshung kha are-
rea kadaṭhak sik.’” 

5Naṭōntlo inlak-hei kha marvân he’n hla vâng ansak; mi intheng he’n taksenthei 
nachangna kha hla vâng ansak, RŌNGPU. 

6Marvâna nang kapō tûte inkhatbek om mak, RŌNGPU; marvâna ka-om inkhatbek 
in nang in-angpui om mak. 

7Mi intheng hei intûpna khan nang ankaja che; khana nang kajana ankhenga 
inding hei. 

8Chunghnung RŌNGPU Pathen, nang kapō akahrat tûte om mak; heirakip a 
taksenthei che kae, O RŌNGPU! 

9Tuipui kahrat chunga nang in vai narôn; hnuk kase atui in-nông kha namandai. 

10Nang in Rahab khōhripa kha nakahnura nathat jo; naratha hratna vâng khan 
na’nrepuihei nator hei. 

11Marvân hi nata kae; ralei hi’m kae. Nang in vânhnōi leh ashunga ka-om rakip 
nasyem hei. 

12Sak leh thlâng hei hi’m nang in naleisyem hei; Tabor Tlâng leh Hermon Tlâng 
he’n namanpâkna hla ansak. 

13Heituk a ratha kanei che mo! Naratha hratna hi heituk a akalen jo mo! 

14Narengram kha malung intheng leh ṭongtan kadik vâng inphunsōt; naṭōntlo 
rakip a lungset leh taksen ka-om hei kha inlâra kae. 

15Hla leh inṭhōia nang inmuk hei kha heituk a akahōi hei mo, nalungsetna vâr 
shunga aka-om hei kha! 

16Nang jâra anmani sûn nilun inpâk hei, khana naṭhatna jâra anchoi ka-ân chea 
kae. 

17Nang in torna kalen tatak napek ung; nalungsetna shunga chung namansōk 
ung. 

18O RŌNGPU, nang in kankahrung sik nakadeipek ung; Israelhei a’ntheng Pathen 
nang in kanreng kha napek ung. 

David Hnenga Pathen Intepna 
19Hmalai khan, nang in nahlamrin nasōkpa hneng hmangtalâra naleihri, 
“Rekahrat inthang inkhat hneng inthōpuina kaleipek; mipui kâra kadeisōtpa 
hneng khan ke’n len in-ongna kapek jo. 

20Ke’n kasōk David kha thai intheng kamanthia reng kamanchang jo. 

21Kahratna khan ama athlopṭhak sik, karatha neina khan ama amanhrat sik. 

22A’nrepuihei khan ama kha tor hêrmak hei ning; mikaṭhamak-hei khan tor mak 
hei ning. 

23Akadōihei kha ke’n kakahnur pek sik hei, khana ama kahōt rakip kha 
kathatpek sik hei. 

24Ke’n ama kha kalungset sik khana ka’nthōpui ṭhak sik; ama kha akator 
kamanchang ṭhak sik. 

25Mediterranean tui-ôngpuia inphut Euphrates tuidung katlung arengram kha 
kamanlen pek sik. 

26Ama’n kahnenga, “Nang kapa leh ka-Pathen che kae; kakasan leh kakahukpa 
che kae,” ati sik. 

27Ke’n ama kha kasapa ahma inkei, reng rakip kâra, akalenpen kamanchang sik. 

28Ahnenga ka’ntepna hui kamathlung sik, khana achunga kaṭong tepna ahei tik 
a ka-om ṭhak sik. 

29Ama reng innshung vairônna kha marvân kapōa ka-om ṭhak sik, alungdo sōn 
inkhat in reng kachang ṭhak sik. 

30“Tâk-kha ama sōnhei khan kadân kha anjuimak inchu, khana kaṭong pek 
dungjuia an-om mak inchu, 

31kamansena hei kha hei ansakmak inchu, khana kaṭong pek hei kha anjuimak 
inchu, 

32ansetna jâra khan ke’n karâkna kapek sik hei, khana anṭhe jâra khan 
kamanreng sik hei. 

33Tâk-kha David kalungsetna chu bângmak ning, khana ka’ntepna kha juiloa 
haimak ning. 

34Ama leh kei intepna kha sukkhōi mak ning khana ahnenga ka’ntepna kha 
inkhatbek um losōt male mak ning. 

35“Vōi khat rōk a ahei tik a sik karahming intheng vâng, intepna kanei jo kha: 
David hneng kamalei seihêr mak ning. 

36Ama’n sōn leh pâr aneiṭhak sik, khana arengram kha kani’n avâr asat lai seng 
kahrung pek sik. 

37Khavakha bōirōk a hlamrin ka-om tak sâkhi thla angir kapōa kahnet a ka-om 
ṭhak sik,” nati. 

Rengpa Antorna Chunga Ṭajai Suina 
38Tâk-kha nang chu nakadeisōt rengpa chunga nahnuk kana; nahnong sōt jo 
khana nahlon sōt jo. 

39Nasōkpa leh nan-inhnōmna kha navōkkhōi jo, khana alenlukhu kha bōnthlōk 
kâra nahlonpek jo. 

40Akhōpui kalen banghei kha navōk khōia naman chimpek jo, khana arekur kha 
insuk inhmanga nadapek jo. 

41Khava hnenga kahro rakip khan aneinâk kha anmarûk jo; akhō leh ven he’n 
sem tlona annei jo. 

42A’nrepuihei kha torna namannei jo hei; anmani hei seng kha inpâkna 
namannei jo hei. 

43Are hmangchâk-hei kha hnemna kase naman chang pek jo; khana re shunga 
mi’n ama kha namantor jo hei. 

44Areng khōnghre kha nalosōt pek jo, khana areng in-ongna kha raleia nakanok 
mathlâk jo. 

45Aphaloa namanter jo, inzakna kha achunga namakhusi jo. 

Hukna sik a Derna 
46 RŌNGPU, ahei tik a a’nthup sik che mo? Heitik katlung mo nahnuknat kha hmei 
kakâng ka-ang ṭhak sik? 

47Mandon roh, kahringkhō hi heituk a kabong mo; kankhenga akathitheia 
nasyem ung hi mandon roh! 

48Tu mo thilo hêra akahring ṭhak a ka-om tor sik? Heikhong mo mihring in 
anbinga thlâna inphut a’nphesōt thei sik hei? 

49 RŌNGPU, hmalaia nalungsetna manchênna hei kha khō jo hei mo? David leh 
naṭong intepna hei kha khō jo hei mo? 

50Heikhong mo nasōk ke’n inzakna kahmu hei, Pathen inhret mak hei hâksêrna 
rakip kalei thōkna hei kha mahngi mak roh. 

51O RŌNGPU, na’nrepuihei khan nareng kadeipa kha inzak anpek! Asena hmun 
rakip a anmanzak jo. 

52 RŌNGPU kha ahei tik a choi ka-ân ruh! Amen! Amen! 

Hlahei 90 

ARUP MANLINA 
(Hl 90—106) 

Pathen leh Mihringhei 
1O RŌNGPU, nang chu ahei tik a kan-inn hongkachang ṭhak che. 

2Hmebunghei naleisyem mak hma, vânhnōi ralei aleiom mak hma, nang chu ahei 
tik a Pathen che kae, khana kumleikōa Pathen kachang ṭhak sik che. 

3Nang in keini hi hmalaia kanleiom ngaia kan inle sik nahri pek ung; keini 
vaiphin naman chang nôk ung. 

4Kum 1,000 kha nang sik chu ni khat kapō kae; khahei kha akathlengsa jâning 
lele kapō kae, jân a pha bongkhat rōk kapō kha kae. 

5Tui kalōng kapōa mihring hringkhō hi namanlōng; rahmang kapōa keini hi 
akasôt om mak ung. Jîngkâra hardông ahong kacher kapō ung kae. 

6hong kakeksōt a hong kapâr khana khōhlei ting chu kaṭōi ri jo. 

7Nahnuknat khan asukset jo ung; nahnuknat khan amanpir jo ung. 

8Kansetna hei nahmai kunga nada a marûk a kanset tlohei hi nahmuthei pet hei. 

9Nahnuknat khan kanhringkhō hi amantôipek ung; ṭongmarûk hri kapōa 
bongkhat shunga kaṭōi ri. 

10Hringkhō kantanei seng hi kum 70 kae, kandam leh chu kum 80 kahring ung, 
kha’num hringkhō shunga khōdengthei leh inrengna rōk kanthōk; hringkhō hi 
inrangtak a kathleng, khana keini’m khanga inchai ri ung. 

11Tu’n mo pui katluk a nahnuknat rathahrat kha amanhret tor? Nahnuknat 
inhnak khan heiṭit ka-om mo ahong rôn sōt tor, tu’n mo amanhret? 

12Keini hi akasing kanhong changtheina sik, kanhringkhō hi heituk akabong mo 
ti kha amanthei roh. 

13Nahnuknat kha heituk mo alakasôt sik? O RŌNGPU, nasōk-hei chunga lungset 
hei roh! 

14Kanhringkhō katlung bit a inpâkna hla kansak a kanhōina sik jîngkâr katai 
nalungset inthlengmak kha kanchunga mansip roh, 

15Kum khaseng khōdeng theina shunga inrengna kanta hongde jo kapōhrep a 
tûnchu hōina kha apek jo roh; 

16Nahratna ṭōntlo kha nasōk keini amanhmu roh; kansōn kanpâr he’n nalûrna 
ratha neina kha hmu hei rasoh. 

17Kan RŌNGPU Pathen, na mahâmṭhat kha kanchunga tlung rasoh; kanṭōn tlona 
rakip a hmesōna eimannei roh! 

Hlahei 91 

Pathen Kankahrungpa 
1Inhuksōtna sik a RŌNGPU hneng akase rakip, Akahratpen sânsōtna thōia aka-om 
rakip hei khan, 

2hinga antitor, “Nang ani ka-un leh anikasen che kae. Nang ka-Pathen che, 
nahnenga kataksen che.” 

3Ama’n a’nthup inrengna rakip a inphut leh thinathei hri leh rai heia inphut 
ahuksōt sik che. 

4Amathla vâng aka-un sik che; ama ensuina thōia khan hringna nahmu sik; 
taksenthei achangna vâng khan asan sik che khana akhâr sik che. 

5Jân a insukset theinahei naṭit sik rangei mak a-emak leh manhret theiloa sûna 
nakabuhlu hei, 

6a-emak leh khō inthima nat kaṭhamak tatôn sik che, a-emak leh sûna ṭhatmak 
tathat sik che kha ṭit sik rangei mak. 

7Nasira mi lishing lishing katluthei hei, lishing sôm khat in nang ankakekhum 
thei che, tâk nang chu suk manset mak hei tin. 

8Mikaṭhamak-hei kha heikhonga karâkna antanei hei mo nang in na-en inchu 
nahmu sik hei. 

9Nang in RŌNGPU kha nakahrung naman chang jo, Chunghnung kha 
nakahrungpa naman chang jo, 

10kha achang jâra khōdeng theina’n phâkmak tin, innâk-inse khan na-inn 
hnenga honghnai mak ning. 

11Pathen in angevahei kha naka-ensui sik anganse sik hei; khova hmun a nasena 
ama’n akhâr sik che. 

12Thing leh hlung heia nake na’nsukset makna sik a anmani’n ankut 
vâng anmatu sik che. 

13Nang in ṭit ka-om tak shabakkaihei leh tûr kaneitak marihei, nake vâng 
nachōnpha sik hei. 

14Pathen in ati, “Ani’nlungset hei kha kahuk sik hei khana RŌNGPU kae tia ani 
kahnōm hei kha kahrung sik hei. 

15Anmani’n anibek pha kamasôn sik hei; khōdeng anthei pha kathlop sik hei. 
Ke’n kahuk sik hei khana kajana kanei sik hei. 

16Hringkhō seina tloman kha kapek sik hei; kahuksōt sik hei.” 

Hlahei 92 

Choi ka-ânna Hla 
1 RŌNGPU, nahnenga inpâkna pek hi nang kajana hla sak hi heituk a akaṭha jo mo, 
Eh A’nshângpen Pathen, 

2nalungset inthlengmak kha jîngkâr katai, taksenthei nachangna kha ajân katai 
phôngsōtna kha, 

3ahrui indo hlasakna hmangchâk khana mahring kahōi ṭingṭang vâng choi 
manshângna kha. 

4O RŌNGPU naratha neina ṭōntlo khan inpâkna apek eng; naṭōntlo jâra khan 
inpâkna hla kasak a kae. 

5Naṭōn tlohei kha heituk a akalenhei mo, RŌNGPU! Namandonna hei kha heituk a 
a’nthuk hei mo! 

6Hivahi mikamo tamanhret theimak kha kae; lungri kaneimak mi’n ṭhensōt tor 
mak: 

7mikaṭhamak kha hardông kapōa hongkakek thei, akaṭhamak katlohei khan 
anhongnei sik; achang ravâng anmani kha suk manhmang pet sik hei kae, 

8ajârchu RŌNGPU, nang chu ahei tik a akahratpen che kae. 

9Na’nrepuihei kha kathi sik hei, khana mikaṭhamak heirakip kha’m natorsō sik 
hei ti kanmanhret. 

10Nang in ram sehratche kahrat hei kapōa nasyem jo eng; inpâkna vângṭhat 
napek jo eng. 

11Ka’nrepuihei tor a an-om kha kahmu jo, khana mikaṭhamak-hei ông rasa kha 
kathei jo. 

12Mikadik-hei khachu kahno kung kapōa kakhang sik hei; Lebanona cedar 
thingkunghei kapōa kakhang sik hei. 

13Anmani kha ni-Pathen bek-inna akakhang RŌNGPU inna antaling thingkung 
kapō hei kae, 

14khahei khan anter katlunga inra ṭhak heia anbō in-êm ṭhak a kangar tak a aka-
om kapō hei kha kae. 

15Hivahin, RŌNGPU kha kadik, khana kei kahrungpa hi ṭhena neimak ti amalâr. 

Hlahei 93 

Reng Pathen 
1 RŌNGPU kha reng kae. Ama lûrna leh ratha hratna kha pōn invona invon; ralei 
hi kahnettak a ahmunna ada khana inhlingtor mak. 

2A’nphutbia inphut nalen in-ongna kha kahnet a hong ka-om jo, O RŌNGPU, nang 
chu pha ale’nphut mak hma aleika-omsa jo che kae. 

3Tuipui inthûk hei khan anrasa anmanhrek, O RŌNGPU ankare anmanhrek a 
inhrung hei. 

4 RŌNGPU’n ratha kanei pena marvâna vai arôn, tui-ôngpui inhrung kanek a kalen 
jôk, tui-ôngpui in-nông kanek a kalen jôk. 

5 RŌNGPU, nadânhei kha kumleikōa sik kae, khana nabek-inn kha are-rea 
a’nthengkhet kha kae. 

Hlahei 94 

Mi rakip Ṭongkatan Pathen 
1 RŌNGPU, mi karâkna kapek tor Pathen inkhat che kae; nahnuknat kha malâr 
roh! 

2Mi rakip ṭongkatan kha nang che kae; thōi ina mi inlensak-hei sik rahōi kasōk 
chen kha pek hei roh! 

3Mikaṭhamak-hei khan heichen katlung mo ala’npâk sik hei? Pha heichen 
katlung mo, RŌNGPU? 

4Heichen katlung mo ṭōnse katlohei kha ala’nlensak heia, khana anṭōnse tlo jâra 
a’nhri inṭha sik hei? 

5 RŌNGPU, namihei kha anrachi kahnur hei, namihei kha khōdeng anmanthei hei. 

6Anmani’n renghmeihei leh nu leh pa kase anthat hei, khana kanram khōhme 
ka-om hei kha anthat hei. 

7Anmani’n, “RŌNGPU’n eihmu mak; Israel Pathen khan manhret mak,” anti. 

8Kamihei heituk-hrep mo khanga lungri kasea akamo chei? Heitik leh mo 
manhretna nantanei sik? 

9Pathen in nikōrhei asyem-theiloa ama aka-om mo? Ama’n nihmit hei asyem-
hmuloa ama aka-om mo? 

10Ama’n jât-hei arasei hei — karâkna pek loa ada sik hei mo? Ama mi rakip hei 
oja kae — manhret loa ama aka-om mo? 

11 RŌNGPU’n nimandonna amanhret; anmani mandonna ajâr kasehei kha 
amanhret. 

12 RŌNGPU, nang in namanse hei, nadân namanthei mihei kha heituk a akahōi hei 
mo? 

13Inrengna anthōk pha châmhngatna napek hei mikaṭhamak-hei khumna sik 
khur nacho mak kârseng. 

14 RŌNGPU’n amihei kha dahlon mak hei ning; ama tahei kha donloa damak hei 
ning. 

15Ṭongtan hmun heia akadik kha inhmusōt nôk sik, khana mikadik rakip hei 
khan anmajôm sik. 

16Mikaṭhamak-hei kadōia kei anikangirpui kha tu mo? akaṭhamak katlohei 
indōipuina khan tu mo kei langting akangir? 

17 RŌNGPU’n anile’nṭangpui mak inchu, sip tina ram a inranga leikase sik jo eng. 

18“Katlû jo eng,” kalei ti; tâk O RŌNGPU, nalungset inthlengmak khan akei mathō 
eng. 

19Malung inkei-chioa, inrengtak a kalei omlai khan lungmōng nathlâk enga 
inpâkna napek eng. 

20Akadik mak a ṭongkatanhei, akadik mak kha indik hei 

21mikaṭhahei chunga ṭhatmak ṭōn intluk hei khana ṭhenakase hei thatna sik a 
ṭong inthlâk ṭongkatanhei kha leh nang hrui heite neimak che. 

22Tâk-kha RŌNGPU’n kei asan eng; ka-Pathen in kei ahrung eng. 

23Anmani chu anṭhatmak jâra khōdeng amanthei sik hei, anset jâra asuk 
manhmang sik hei; RŌNGPU, ni-Pathen khan asuk manhmang sik hei. 

Hlahei 95 

Choi ka-ânna Hla 
1Hong ruh, RŌNGPU kha choi ka-ân rih! Ani kahrungpa, Pathen manpâkna hla sak 
rih! 

2Manpâkna pekna leh inṭhōia a-âng kunga hong rih khana inpâk a achoi ka-ânna 
hla sak rih. 

3Ajârchu RŌNGPU hi ratha kanei Pathen kae, Pathen rakip hei chunga akahratpen 
reng kae. 

4Ama’n raleichung pumpui, khur inthûkpena inphut hmebung inshângpen hei 
chunga vai arôn. 

5Ama’n asyemsōt tuipui chunga vai arôn; ama khet tasyem tlâng kachâr chunga 
kha’num vai arôn. 

6Hong ruh, eini inkun me sona kamuk rih; ani kasyem, RŌNGPU hmaikunga 
nimarkhup thlep rih. 

7Ama hi ni-Pathen kae; eini hi ama ta-ensui mipui me kha kae, ama tavei kemōng 
rup me kha kae.  Tuning ama’n heimo ahri kha rangei ruh: 

8“Meriba hmun a nanpu sōnhei kapōa khan nanracham manse mak ruh, Massa 
nêrdiram a anleiom lai kapō kha angmak ruh. 

9Anmani sik a ṭōn-inlak kaleitlo kha anleihmu’num anlei enmansin enga ṭong 
anleinei eng. 

10Khava mihei kha kum 40 shunga, ning kahongche jo heia kae. Ke’n kalei ti, 
‘Heituk a ṭong kajuimak hei mo! Kaṭong pek jui sik hnōm mak hei.’ 

11Kahnuk leikana joa: ‘Nanchâm inhngatna sik ram kapek sik cheia khan hlutthei 
hêrmak jo tin chei,’ kalei ti.” 

Hlahei 96 

Chunghnung Reng Pathen 
(1 Th 16.23–33) 

1 RŌNGPU hnenga hlather kha sak ruh! Vânhnōi in RŌNGPU hneng sak ruh! 

2 RŌNGPU hneng hla sak ruh khana choi ka-ân ruh! Ama’n ahuk sōtna me ṭong 
kaṭha ani tina hrimanthang ruh! 

3Alûrna kha phung leh jât-hei kâra hrimanthang ruh, aratha neina ṭōnhei kha mi 
rakip hneng phôngsōt ruh. 

4 RŌNGPU chu kalen, inshângpena choi ka-ân sik kae; ama hi Pathen rakip hei nek 
a kaja sik kae. 

5Jât rakip hei Pathenhei khachu limsyem rōk hei kae, tâk RŌNGPU’n chu 
marvânhei kha asyem hei. 

6Lûrna leh kajana’n akatōmbit, ratha neina leh hmeṭhatna khan A-Bek-inn kha 
kasip. 

7Raleichunga mi rakip in RŌNGPU kha choi ka-ân ruh; alûrna leh ahratna kha choi 
ka-ân ruh. 

8 RŌNGPU rahming kalûr kha choi ka-ân ruh! kutchoi heirôn una a Bek-inna hong 
ruh. 

9A’nthengpa kha ahon’lâr pha leh ahmai kunga inkun ruh; raleichung pumpui 
ahmai kunga ṭit innok pum a om ruh. 

10Jât rakip hneng hri ruh, “RŌNGPU hi reng kae! Ralei hi hmun kahnettak a ada, 
inhlingtor mak ning; ama’n mipui chunga kadiktak a ṭong atan sik.” 

11Ralei leh bōirōk inpâk ruh! Tuipui leh ashunga ka-om heirakip ông ruh; 

12Ram pumpui leh ashunga ka-om rakip inpâk ruh! Khana ratu thōia ka-om 
thingkung he’m inpâk a ka-ông sik hei 

13raleichung vai karôn sik a RŌNGPU kha ajōng pha. Ama’n raleichunga amihei 
kha kadik leh kaṭhatak a vai arôn sik jo hei. 

Hlahei 97 

Pathen Akahratpen Vaikarônpa 
1 RŌNGPU kha reng kae! Raleichung, inpâk roh! Tuipui takake khum ramhei, 
nanning manṭhat ruh! 

2Sumtuk leh a’nthim in ama kha akakur khum; ama’n akadik leh ṭongtak a vai 
arôn. 

3Ahma a hmeihlom kasea, khana akimvea a’nrepuihei kha amankângsō jo hei. 

4Ama khō manphe khan raleichung asat manvâr; ralei in khavakha ahmua aṭit a 
innok a kae. 

5 RŌNGPU hmaikunga hmebunghei khōihnât kapōa kajorsō hei, raleichung 
pumpui RŌNGPU hmaikunga khan. 

6Marvân he’n adikna kha anphôngsōt, jât mi rakip in alûrna kha anhmu. 

7Limsyem inmuk rakip inzakna apek hei; pathen rakip in RŌNGPU hmaikunga 
inkun hei. 

8O RŌNGPU, naṭongtan dik jâra, Zion mipui inpâk hei, khana Judah khōpui 
kalenhei kha anning kaṭha. 

9 RŌNGPU, akahratpen, nang chu raleichung pumpui vaikarôn che kae; Pathen 
rakip hei kanek a kalen chet che. 

10Akaṭhamak kahōt hei kha Pathen in alungset hei; ama’n amihei hringkhō 
ahrung pek hei; akaṭhamak rathahrat a inphut akeisōt hei. 

11Mikadik-hei chunga vâr kha kavâr, khana mikaṭhahei chunga ningṭhatna ka-
om. 

12 RŌNGPU ṭōntlo jâra khan mikadik rakip inpâk ruh! A’ntheng Pathen taleitlo kha 
mandon ruh, khana ahnenga manpâk ruh! 

Hlahei 98 

Pathen Vânhnōi Vaikarônpa 
1 RŌNGPU hneng hlather kha sak ruh; ama’n ṭōn inlak-hei atlosōt jo! Abinga 
arathahrat leh a’nthengna vâng khan torna kha achen jo. 

2 RŌNGPU’n atorna kha aphôngsōt; phung leh jât mihei hneng ahuk sōtna 
rathahrat kha amanthei hei. 

3Israel mihei chunga alumlona leh alungset inthlengmak vâng khan ale’ntepna 
kha atlosōt pek hei. Hmun rakip a mihe’n ni-Pathen torna kha anhmu jo. 

4 RŌNGPU hneng inpâkna hla sak ruh, raleichung rakip in; inpâkna hla vâng ông 
una choi ka-ân ruh! 

5 RŌNGPU hneng choi ka-ânna hla sak ruh; ṭingṭang kha mandei ruh! 

6Pengkun leh sharaki hei tum ruh; ni-RŌNGPU ni rengpa hneng inpâk a ông ruh. 

7Tuipui leh ashunga ka-om ranhring rakip ông ruh; ralei khana achunga ka-om 
rakip inpâkna hla sak ruh! 

8Tuidunghei, nankut kaben ruh; hmebunghei, RŌNGPU hmaikunga inpâkna hla 
sak manchun ruh, 

9ajârchu ama kha raleichung vai karôn sik a kajōng! Ama’n ralei mi rakip chunga 
akadik leh akaṭha vâng vai arôn sik. 

Hlahei 99 

Pathen Akahratpen Reng 
1 RŌNGPU hi reng kae; mihe’n anṭit a innok hei. Ama areng in-ongna mathla kanei 
ranhringhei chunga in-ong khana ralei hi innok. 

2Ziona RŌNGPU kha ratha kanei kae; phung leh jât rakip chunga ama kha 
akahratpen kae. 

3Mi rakip in alenna leh alûrna rahming kha anchoi ka-ân sik. A’ntheng kha ama 
kae! 

4Ratha kanei Reng, akadik kha namadu; Israelhei chunga ṭongdik naphunsōt; 
nang in akadik akaṭha kha nahong rôn sōt. 

5Ni-RŌNGPU Pathen kha choi ka-ân ruh; alen in-ongna hmaikunga kamuk ruh! 
A’ntheng kha ama kae! 

6Moses leh Aaron hei kha athempuhei kae, khana Samuel kha ahnenga aleikader 
inkhat kae; anmani’n RŌNGPU kha anbek, ama’n amasôn hei. 

7Ama’n sumtuk chopuia inphut anhnenga ṭong aleihri; ama’n aleipek dân leh 
ṭongpek-hei kha anmani’n anleijui. 

8O RŌNGPU kan-Pathen, namihei derna namasôn hei; anset tlo jâra karâkna nanei 
he’num, rangei mandam Pathen nachang kha namanhmu hei. 

9Ni-RŌNGPU Pathen kha choi ka-ân ruh; khana ahmebung inthenga khan kamuk 
ruh! Ni-RŌNGPU Pathen kha a’ntheng kae. 

Hlahei 100 

Choi ka-ânna Hla 
1Vânhnōi rakip in, RŌNGPU hneng hla sak ruh! 

2 RŌNGPU kha inpâktak a kamuk ruh; ahnenga inpâkna hla sakpuma hong ruh! 

3 RŌNGPU kha Pathen che kae tia hrisōt ruh. Ama’n asyem me khana atâ me kae; 
eini ama mi me kae, khana ama rup me kae. 

4Abek-inn kot a inpâkna leh inṭhōia hlut ruh! aṭong tanna hmun heia khan choi 
ka-ân leh inṭhōia hlut ruh. Ama hneng manpâk ruh khana ama choi ka-ân ruh. 

5 RŌNGPU kha akaṭha kae. alungsetna hi kumleikōa kae khana ama taksen theina 
hi ahei tik a ka-om. 

Hlahei 101 

Reng Inkhat Ṭongtep 
1Kahlasak hi ṭongjui leh ṭongdik chunga phōna kae, khana hivahi nahnenga 
kahong sak kae, O RŌNGPU. 

2Ka-omchen hi ṭhenakase kachang sik eng. Heitik mo kahnenga akahong sik che? 
Ka-inna hringkhō inthengtak a ka-om sik eng; 

3akaṭhamak kha en-hnâmhêr mak ning. Pathena inphut a’nhesōt jo hei inhling 
inkâi kha kahōt; anmani leh chen heite neisap mak ning. 

4Malung intheng mak changmak ning, khana akaṭhamak leh inmatna neimak 
ning. 

5Mi inkhat ṭhatmak chunga hrimasetna kanei tu mo inkhat a inphut katlânsōt sik 
eng. Mi inlensak leh racham kasehei kha en-hnâm mak hei ning. 

6Pathena taksenthei kachang hei kha kahnōm sik hei, khana kakhōpuia kaman 
om sik hei. Pui katluk a malung intheng hei kha, kei inzen sik a kahnōm pek sik 
hei. 

7Malei kasei tûte inkhat kakhōpuia om mak ning; a’nhri inṭhat mi tûte inkhat 
kahmai kunga omsôt mak ning. 

8Niram shunga akaṭhamak-hei kha ni khat ni khat a kasuk manram sik hei. 
Mikaṭhamak rakip hei kha RŌNGPU khōpuia inphut kahnong sōt sik hei. 

Hlahei 102 

Khōdeng Kathei Khangdông Inkhat Derna 

1O RŌNGPU, kaderna arangei pek roh, khana inṭangpui sik a ka-ôngna kha athei 
pek roh! 

2Khōdeng kathei pha keia inphut a’nhesōt pek mak roh! Arangei pek roh, khana 
kabek che pha inrangtak a ajōng masôn roh! 

3Kahringkhō hi hmeikhu kapōa hong inhmang jo; khana kataksa hi hmei kapōa 
hong kakâng jo. 

4Kahar kachâr kapōa anivōk mathlâk jo; busâk hnōmna malung kha’m neimak 
jo eng. 

5Kare kasōk a inkōi eng; kei heite’m changmak eng, kavun leh karusai rōk eng 
kae. 

6Nêrdiram a va ka-ang jo eng, innram hleirama simbu ka-ang jo eng. 

7Kaje ravâng kaharṭhak eng, innchunga ka-om va sangkhat ka-ang jo eng. 

8Sûn nilun ka’nrepui he’n inzakna anpek eng; khava ani inhnōisō hei khan 
karahming hâksêrna anhmang. 

9-10Nahnuknat leh nahnuk khôk jâra, ravut kha kabu kachang jo, khana katui in 
kha kahmit rathli leh inchôm jo. Nang in nahrut eng khan nahlon sōt jo eng. 

11Kahringkhō hi khōhleia daihlim ka-ang jo; kei hi kahar kachâr ka-ang jo eng. 

12Tâk-kha O RŌNGPU nang chu kumleikō reng che kae; akhang rakip in nang 
anmandonsōt sik che. 

13Nang hong kathōisōt sik chea kha Zion kha lungset a narôn sik; amanu 
lungsetna sik pha kha hong katlung jo; hivahi aphatak jo kae. 

14Amanu kha anleisukset jo’num nasōk he’nchu anlungset; amanu kha 
inhmanga aleiom jo’num anmani’n lungkhamna annei. 

15 RŌNGPU kha jât rakip in anṭit sik; raleichung reng rakip in arathahrat kha anṭit 
sik. 

16 RŌNGPU’n Zion kha asakther nôk pha, alenna kha amalâr nôk sik. 

17Ama’n adahlon mipuihei karesō athei pek sik hei. khana anderna kha arangei 
pek sik hei. 

18Ala’nte mak mihe’n anhongchoi ka-ân theina sik, akahong khang sik 
a RŌNGPU ṭōntlohei kha mazet ruh, 

19 RŌNGPU’n ahmun intheng inshânga inphut a ajōng ensuk, marvâna inphut 
raleichung ajōng en. 

20Hlung kurkhum a ka-om hei inkōi rasa aleithei khana akathi sik a maset 
kachen hei kha amasō hei. 

21Kachanga ama rahming kha Ziona inphôngsōt sik. Khana Jerusalema anchoi 
ka-ân sik. 

22Phung leh jât-hei leh rengram he’n inchun heia RŌNGPU kha anhong kamuk sik. 

23Kasinlai RŌNGPU’n akatlasama aleisyem eng; kahringkhō amanbongpek eng. 

24Eh! Pathen, kater mak hma tûnhin alosōt mak hi roh. O RŌNGPU, nang chu ahei 
tik a kahring ṭhak che; 

25tenlai khan ralei hi naleisyem. khana nakutkhet in marvânhei kha naleisyem 
hei. 

26Khahei seng kha inhmang sik hei, tâk nang chu ka-om ṭhak sik che; khahei 
khachu pōnse hei kapōa inhler sik hei. Pōnhei kapōa nalathleng sik hei, khana 
inhmang sik hei. 

27Tâk-kha nang chu nangaia ka-om ṭhak che, khana nahringkhō kha inchaitik om 
mak. 

28Kanvonchoi hei kha huk a ka-om sik hei, khana nang hrungna shunga ansōn 
anpârhei kha inhukna anchen sik. 

Hlahei 103 

Pathen Lungsetna 
1Karathla, RŌNGPU kha choi ka-ân roh! Kapum in ama rahming intheng kha choi 
ka-ân roh! 

2Karathla, RŌNGPU kha choi ka-ân roh! Khangtuk hrep alungsetna kha mahngi 
mak roh. 

3Kasetna rakip arangei mandam eng khana kanat rakip um amandam jo eng. 

4Thlânna inphut aṭhensōt eng, khana lungset leh marit a mahâmṭhat apek eng. 

5Khangdônga ka-om theina sik khana mârhmu kapōa kahratna sik, kahringkhō 
hi ṭhatna vâng amansip eng. 

6Suk manrima ka-om hei ôtuma RŌNGPU’n ṭong atan, khana anmani dikna ratha 
kha apek hei. 

7Moses hneng aṭōn mantluk kha amanthei, khana ahratna ṭōntlo kha Israel 
mihei aman-en hei. 

8 RŌNGPU chu marit leh lungset kae, hnuk kanabei mak leh lungset inthlengmak 
pui katluk kae. 

9Ama’n mi raseiṭhak mak, ahnuk mannat ṭhak mak. 

10Nichen sik rahōi kasōk kapōhrep a khōdengthei apek mak ning. Achangmak 
leh nisetna leh niṭhat makna hei intōk a phu hlōmak ning. 

11Raleichunga inphut bōirōk a’nshâng kapōhrep a, ama kaṭit hei chunga 
alungsetna hi inshâng. 

12Nisō kha tlaitlâk a inphut a’nkâr kapōhrep a, einihei setna kha’m nihnenga 
inphut ahlon sōt pek me. 

13Apa’n asa alungset kapōhrep a, ama kaṭit hei kha RŌNGPU’n alungset hei. 

14Ama’n eini hi heivânga mo a’nsyem me amanhret; vaiphin nichang kha ama’n 
amandonsōt. 

15Eini hichu kahar kapōhrep me kae. Ram reipâr hei kapōhrep a hong indôna 
kakhang me; 

16khan chu, thli khan ahongsêm pha, kaṭi jo, tûte’n hmu nôk mak jo hei. 

17Tâk-kha RŌNGPU kajana kaneihei chunga alungsetna kha ahei tik a ka-om ṭhak, 
khana aṭhatna khan akhang rakip a ajui ṭhak 

18khavakha aṭongtep kadik a ka-om hei, khana aṭongpek-hei taksentak a 
kajuihei sik a kae. 

19 RŌNGPU’n alen in-ongna kha marvâna amatung; heirakip chunga reng kachang. 

20Akahrat leh ratha kangar marvân ngevahei, aṭongpek kajuihei, aṭong hri 
katheihei, RŌNGPU kha kaja ruh! 

21Marvâna ratha kahrat rakip, alungdo katlo asōk nangni’n, RŌNGPU kha choi ka-
ân ruh! 

22Akutsyem ranhring rakip in avai rônna rakip a RŌNGPU kha choi ka-ân ruh! 
Karathla’n RŌNGPU kha choi ka-ân roh! 

Hlahei 104 

Vânhnōi Kasyempa Choi ka-ânna 
1Eh karathla, RŌNGPU kha choi ka-ân roh! O RŌNGPU, ka-Pathen, heituk a akalen 
che mo! Lûrna leh lenna’n akatōm che; 

2nabinga vâr inkhukhum che. Marvânhei kha Pōn-inn kapōa namazer 

3khana na-inn kha tuihei chunga nasak. Sumtuk kha shakor gâri kapōa 
nahmanga, thli mathla chunga kachōng che. 

4Thli kha naṭong karôn tlângva a nahmang, khō inphe kha nasōk naman chang 
hei. 

5Nang in ralei kha ahmun kahnettak a nada, khavakha inhlinghêr mak jo ning. 

6Khava chunga tui-ôngpui kha pōn invonna kapōa nada. khan tlângbunghei kha 
tui vânga namakhusi hei. 

7Tâk-kha nang in tuihei kha narasei hei pha katlân hei; anmani’n naṭongpek 
naka-ông kha anthei pha inranga kalōngsōt jo hei. 

8Anmani hmebung chunga leh phaicham heia kalōng inthla hei, anmani sik a 
naleisyem pek hmun heia vakatlung hei. 

9Raleichung ankachûm nôk makna sik a, antarakan hêrmak sik ramri 
nasyempek hei. 

10Phaichama sik a tuihnâr namanpût, khana hmebunghei kâk a tuidunghei 
namanlōng. 

11Khahei khan ramshahei sik a tui napek hei; khana khan ram shakōrtung he’n 
antuihre anmanchimna. 

12Anhnenga thingkung heia khan vahe’n rabu anchôm heia, inhrâm hei. 

13Marvâna inphut hmebung chung heia khō namansûr, khana raleichung hi 
namahâm ṭhatna khan kasip. 

14Ranhringhei sik a kahar naman hmông, mihringhei tahmang sik a thingkung 
namankek, khang’khan kara anhongnei theina sik 

15khana an-inpâkna sik vomhrui ju namasō pek hei, anmalung hōina sik olive 
thai namasō pek hei, anratha ngarna sik a buhlom namasō pek hei. 

16Pathen in amankek thingkung cedar khan khōtui katamtak ahmu. 

17Khana khan vahe’n rabu anchôm, vabang he’n fir thingkunghei lera anrabu 
ankei. 

18Sharja hei kha bung inshânga ka-om heia maju, telep-hei khan hlung karea 
inthup hei. 

19Thla kathleng manhretna sik a sorthla nasyem, simni’n ahlut sik pha kha 
amanhret. 

20Jân pha nasyema, khō ahon’thim pha ramsha rakip hei kha hong kasōk hei. 

21Pathen tapek ansamsâk kajōnga, Shabakkai tehei kha inhrung hei. 

22Kani ahong sōk pha an-omna inle nôk hei, ankhur shunga khan vakaje ri hei. 

23Khan chu, mihe’n ṭōn katlo sik a kasōksōt hei khōhlei achangmak lai seng 
anṭōn kha anvatloa kae. 

24 RŌNGPU, nang in neinâk hingja nasyem hei! Heituk kasing tak a nasyempet hei 
mo? Ralei hi naranhring in kasip hei. 

25Tui-ôngpui kha hin ka-om, kalen khana inzertak, khava shunga tei torlo 
ranhring ka-om hei, akalen leh akasinhei. 

26Khava chunga tuirakōng intôr, ashunga Leviathan kha indei khava naleisyem 
tuipui khōhripa kha. 

27Ankhengpet a anvon aṭâm pha leh sâk sik napekna sik a nahnenga inhngaipet 
hei. 

28Nang in napek hei kha, anmani’n ansâk; nang in sâk leh in napek hei, khana 
anmalung katlâi. 

29Nang in na’nhesōt pha leh kaṭi hei; khana nakaphuk kha nalomale pha kathi ri 
jo hei khana anhongsōk inphutna vaiphina inle nôk jo hei. 

30Tâk-kha nang in kaphuk napek hei leh anmani hong insyem hei; nang in raleia 
hringkhōther napek a kae. 

31 RŌNGPU lûrna kha ahei tik a omṭhak rasoh! Akutsyemhei chunga RŌNGPU kha 
inpâk rasoh! 

32Ama’n ralei hi ajōng en pha khavakha innok; tlângbunghei kha aheitôn pha 
hmeikhu hong kasōk. 

33Kahringkhōa ke’n RŌNGPU hneng hla kasak sik; kahring lai seng ka-Pathen choi 
ka-ânna hla kasak sik. 

34Kahlasak a khan ama tlaina chang rasoh, ajârchu kei inpâkna hi ama a inphut 
kae. 

35Raleia inphut mikaset-hei kha suk manram chang hei rasoh; mikaṭhamak-hei 
kha om hêrmak jo hei rasoh. Eh karathla, RŌNGPU kha choi ka-ân roh! 
RŌNGPU kha choi ka-ân roh! 

Hlahei 105 

Pathen leh Amihei 
(1 Th 16.8–22) 

1 RŌNGPU hneng inpâkna pek ruh, alenna kha phôngsōt ruh. aṭōn tlohei kha jât-
hei hneng manthei hei ruh. 

2Ahnenga choi ka-ânna hla sak ruh; aṭōntlo inlak-hei kha manthei hei ruh. 

3Ama ta nichang jâra inpâk ruh; ama inmuk rakip inpâk ruh. 

4Inthōpui rangeia RŌNGPU hneng se ruh; ama kha kamuk ṭhak ruh. 

5-6Asōkpa Abraham sōn leh pâr nangni; akadeisōtpa Jacob sōn leh pâr nangni: 
Pathen ṭōn-inlak leitlo hei kha leh aṭong leitanna hei kha mandon ruh. 

7 RŌNGPU hi ni-Pathen kae; aṭongpek-hei kha vânhnōi rakip sik a kae. 

8Aṭong tepna kha ahei tik a ajui ṭhak sik, a’ntepna kha khang 1,000 hei sik a kae. 

9Abraham leh anlei inhnōmna kha ajui sik Isaac hneng a’ntepna kha ajui sik. 

10 RŌNGPU’n Jacob leh intepna aleinei, khavakha kumleikōa aka-om ṭhak sik kha 
kae. 

11Ama’n aleiti, “Ke’n Canaan ram kapek sik che. Khavakha nang chen kachang 
sik jo.” 

12Pathen mihei kha katlôm hei khana Canaan ram a khōhmehei kae. 

13Anmani kha ram inkhat a inphut inkhat a rengram inkhat a inphut inkhat a 
kalôn lele hei. 

14Tâk-kha Pathen in anmani kha tûte mansuk manrim mak hei; anmani hrungna 
sik a, ama’n renghei kha aleirakôk hei: 

15Ama’n ati, “Kakadeisōt sōk-hei kha tônmak hei ruh; kasân kathemhei kha heite 
manlomak hei ruh.” 

16 RŌNGPU’n anrama ṭâm amathlâk, khana sâk leh in rakip alosōt pek hei. 

17Tâk-kha ama’n mi inkhat anhmating aleitir, sōk kapōa ale’njōrsōt jo Joseph kha 
kae. 

18Ake thirhrui vâng ankhit karâkpek, khana arînga thir rîngke anman-or, 

19amak hma aleihri hei kha hui atlungsō mak lai seng aleithōk. RŌNGPU ṭong khan 
ama kha kadik tia amalâr. 

20Khava sōa Egypt rengpa khan ama kha amasō jo; jât-hei vaikarônpa khan 
amasō jo. 

21Ama kha avai karôn sik a ngansena anei jo, khana aram pumpui chunga vai 
karôna asyem jo, 

22Rengpa ṭōnpui karônhei leh ama inse hei chunga rakôk torna ratha kha apek 
jo. 

23Khava sōa Jacob kha Egypt ram a leikase jo, Khava ram a khan ka-om jo. 

24Khana khan RŌNGPU’n amihei kha sa leh nai katamtak amannei jo hei. Khana 
an-inrepuihei kanek a amanhrat jôk jo hei. 

25Ama’n amihei kha Egypt mihei tahōt sik amanchang jo hei. khana asōk-hei 
chunga hnōisena amannei jo hei. 

26Khan chu ama’n asōk Moses leh Aaron kha akadeisōt heia aleitir hei. 

27Anmani’n Pathen ratha hratna ṭōn anleitlo, khana Egypt ram a ṭōn-inlak 
anleitlosōt. 

28Ama’n khava ram a khan khō inthim aleitir, tâk Egypt sahe’n aṭong kha leijui 
mak hei. 

29Antuidung hei kha thisen amanchang pek hei, khana annga rakip hei kha 
athatsō pek hei. 

30Anramshung kha uṭok hei amansip pek hei, anreng khōpui shung katlunga 
khan kasip sō hei. 

31Pathen in mathōihei leh thōidihei omna sik a ṭong apek a anram pumpui kha 
kasiptak jo hei. 

32Khōsûr sik kahlânga anrama khan kahre leh khō inphe ajōngtir jo. 

33Anvomhrui thei leh antheichang hei kha asuk mansetpek jo hei; khana 
thingkung rakip avōk mathlekpet jo hei. 

34Ama’n ṭong apek a anramshung kha, khâikhu tei torlo kasiptak jo; 

35khahei khan ram shunga akakek rakip ansâksō jo; ansachi hei ansâksō jo hei. 

36Ama’n Egypt innshung rakip a ansa pase upa rakip athatsō pek jo hei. 

37Khava sōa Israelhei kha aṭhōisōt jo hei; anmani’n sana leh dangka hingja an-
inrôn khana ankhenga kadam hei khana kahrat hei. 

38Egypt mihe’n anleiṭit hei khana andahlon hei pha anning leikaṭha. 

39Amihei chunga sumtuk aman om pek hei, khana jân a anvâr sik a hmei apek 
hei. 

40Anmani’n sâk sik ander pha leh vakanim ajongpek hei. anmalung chimtheina 
sik a marvâna inphut sâk leh in ajōng pek hei. 

41Hlungpui kha amahlang pek hei khana khan tui hong kasōk tuidung kapōa 
nêrdiram a kalōng jo. 

42Asōkpa Abraham hnenga inthengtak a a’ntepna kha ahong mandonsōt jo. 

43Khava jâra akadeisōt mipuihei kha aleiṭhōisōt jo hei, khana anmani’n kahōi leh 
inpâk a hla anleisak jo. 

44Ama’n anmani kha mihlop-hei ram kha aleipek hei; khana anhleihei kha’m 
amanlo hei, 

45khang’khan ami he’n ama dân anjui theina sik, aṭongpek rakip anjui theina sik 
a atloa kae. RŌNGPU kha choi ka-ân ruh! 

Hlahei 106 

Amihei Hnenga RŌNGPU Ṭhatna 
1 RŌNGPU kha choi ka-ân ruh! RŌNGPU kha manpâk ruh, ajârchu ama hi akaṭha 
kae; alungsetna hi kumleikōa kae. 

2Aṭōntlo kalenhei kha tu’n mo ahri tor sik? Tu’n mo katluk hrep a achoi ka-ântor 
sik? 

3Akadik a katlo ṭhak, aṭongpek kajuihei kha akahōi hei kae. 

4 RŌNGPU, namihei na’nthōpui hei pha leh ajōng mandonsōt roh; nahuksōt hei 
pha kha leh ke’m eimanveisa roh. 

5Namihei hongkhang sōtna eiman hmu roh, namihei inpâkna kha ke’m eiman 
chensa roh, nami kachang hei hōina leh inlensakna khan eimanveisa roh. 

6Kanpu kanpahei taleitlo kapōa keini’n setna kantlo jo; keini akadik mak leh 
akaṭhamak leikachang jo ung. 

7Egypt a kanpu kanpa he’n Pathen ṭōn leitlo inlak kha leimanhret mak jo hei; 
hmun katamtak a alungsetna aleimanhmu hei kha anleimahngi jo, khana Tuipui 
Kasen a khan Akahratpen kha anleidōi jo. 

8Tâk-kha aratha hratna manhmuna sik a, aṭong leitepna dungjuia alei huksōt hei. 

9Ama’n Tuipui Kasen kha, ṭong apek a hong kachâr jo; khana amihei kha tlâng 
kachâra re amanke jo hei. 

10Anmani kha ankahōt heia inphut ahuksōt hei; an-inrepui heia inphut akeisōt 
hei. 

11Tâk-kha an-inrepuihei khachu tui kha amanvursi hei, inkhatbek um hringmak 
jo hei. 

12Khana inphut aṭongtep kha ami he’n antaksena, ama choi ka-ânna hla ansak 
jo. 

13Tâk-kha aṭōn leitlo kha inrangtak a anleimahngia, ama mansena hngâk lo jen 
a le’nhling jo hei. 

14Nêrdiram a ngeituina hingja anleinei jo; khana Pathen kha enmansinna 
anleinei jo; 

15achang jâra Pathen in antader hei kha aleipek hei, tâk ankâra khan ṭit ka-om 
tak hrise ajōngtir peksa jo hei. 

16Khava nêrdiram a khan Moses leh Aaron, Pathen sōk intheng hei chunga khan 
thangsetna anleinei jo. 

17Khava sōa ralei kakik khōia Dathan kha amade jo khana Abiram leh a-
innshunghei kha’m avûmsi jo hei; 

18ankahnung kajuihei chunga hmei jōngkatla a mikaṭhamak-hei kha 
amankânghlon sō jo hei. 

19Sinaia sana vâng sehrat chete lim ansyema, khava limsyem kha ankamuk; 

20Pathen lûrna kha khava ranhring phi kasa lim kha leh anthleng jo. 

21Aratha neina vâng Egypt ram anhei kahukpa Pathen kha anleimahngi jo. 

22Khana khan heituk a ṭōn-inlak mo aleitlo jo! Tuipui Kasen a heituk det-hla ka-
om mo aleitlo jo! 

23Pathen in amihei kha suk manhmang jo hei rong aleiti pha, asōk kadeisōt 
Moses khan Pathen hmaikunga kangira ankasuk inhmang sik ahnuknat kha 
aleitinga kae. 

24Khava sōa ram kahōi kha leimadu mak jo hei, ajârchu Pathen ṭongtep kha 
leitaksen mak hei. 

25Anpōn-inna khan ka-om heia Pathen hneng leikachōr hei khana RŌNGPU ṭong 
kha rangei mak jo hei. 

26Khava jâra anmani kha nêrdiram a amanthi sik hei kae tia ka-ôrtak a ṭong 
inhnak aleipek hei 

27khana ansōn anpârhei kha jât-hlop hei kâra inchek heia, mihlop-hei ram a 
amanthi jo hei. 

28Khava sōa Pathen mihei kha Peor a Baal kamukna inveisa jo hei. akathi 
pathenhei hnenga inthoina tōkna kha anleisâk jo. 

29Anṭōntlo khan Pathen hnuknat kha anmanhnak chet-chet jo, Khana ṭit ka-om 
tak hrise kha ankâra hong ka-om jo. 

30Tâk-kha Phinehas kha kangirsōt a set katlohei kha karâkna apek hei, khana 
hrise kha kabâng jo. 

31Khana inphut aṭōntlo kha ama mandonsōtna anhongnei jo; khana ahei tik a 
anneiṭhak sik jo. 

32Meriba tuipûtna ami he’n RŌNGPU kha ahnuk anmannat pek jo, anmani jâra 
Moses khan malung inrengna aleinei. 

33Moses kha khang hrep khan ahnuk anmannat jo, mandon phâkloa ṭong 
aleihrisōt jo. 

34Anmani’n RŌNGPU ṭong pekna hei kapōa jât-hlop hei kha leithat mak jo hei, 

35tâk jōr macheng inlotō heia, jât-hlop hei beklangting jôk anjui jo. 

36Pathen mihei khan limsyem kha ankamuk jo, khana an-inhmangna kha 
anheirônsōt. 

37Canaana limhei hneng inthoina sik a ansanuhei leh ansapahei kha antōksōt 
hei. 

38Khō inhret mak sahei kha anleithat hei, khava mi thatna khan anram kha 
anmanbōk jo. 

39An-omchen khan anbinga innim jo hei khana Pathen hneng taksenthei 
changmak jo hei. 

40Khava jâra RŌNGPU kha amihei chunga ahnuk kana jo; khana amater jo hei. 

41Jât-hlop hei ratha hratna thōia adahlon jo hei, khana ankadōihei khan 
anchunga vai anrôn jo. 

42Ankadōihei khan khōdeng anleimanthei jo hei. heirakip a anvai rônna thōia 
anda jo hei. 

43Pha katamtak RŌNGPU’n ahuksōt hei, tâk anmani’n ama dōina sik rōk anjonga 
khana setna a katla inhlut chet-chet heia kae. 

44Achang jo’num anmani’n an-ông pha leh Pathen in athei pek hei, an-inrengna 
kha amanhret pek hei. 

45Anmani jâra khan aṭongtep kha ahong mandonsōt, khana alungset len jâra 
anchunga amalung athleng nôk. 

46Anmani kasuk inrim hei kha, anmani sik a malung natpuina amannei hei. 

47O RŌNGPU, kan-Pathen, ahuk roh, jât-hlop hei kâra inphut keini aṭhōi male nôk 
roh, keini’n narahming kha kanchoi ka-ân theina sik leh kanmanpâk theina sik 
che. 

48Israelhei Pathen, RŌNGPU kha choi manshâng ruh; tûnum ahei tik a’m choi ka-
ân ruh! Mi rakip in, “Amen!” ti hei rasoh. RŌNGPU kha choi ka-ân ruh! 

Hlahei 107 

ARUP RANGANA 
(Hl 107—150) 

Pathen Ṭhatna Chunga Choi ka-ânna 
1“Nan-RŌNGPU aṭhat jâra manpâkna nei ruh, ama lungsetna kha ahei tik a sik a 
kae!” 

2Achunga ṭonghei hi, ama tahuk manhring nangni’n, RŌNGPU choi ka-ânna sik 
ave-avea hrisōt ruh. Nan-inrepui heia inphut ama’n ahuksōt chei kae, 

3nisō tlaitlâk, sak leh thlang, miram a inphut aheiṭhōi male jo chei. 

4Mi ṭhahrep chu hlam om makna nêrdiram a kalôn inhmak jo hei; khana an-
omna sik khōpui jōnna hlam kha hmutor mak hei. 

5Anmani anvon kaṭâm, antui kahre, an-inhōrna rakip kha katlang jo. 

6Khava pha khōdeng antheia RŌNGPU kha anbek, khana an-inrengna inphut ahuk 
hei. 

7An-om theina sik khōpui inkhat a, hlam intlunhrek a aleiṭhōisōt hei. 

8Alungset inthlengmak leh ṭōn-inlak aleitlo pek hei jâra anmani’n RŌNGPU kha 
antamanpâk nger sik kae. 

9Tui kahre hei tuihre amanchim pek hei, khana von kaṭâm hei kha akaṭha sâk 
thei vâng amankhop hei. 

10Ṭhahrep khat lungjîng leh inthima kurkhum a khit karâk a khōdeng anthei, 

11ajârchu anmani’n Akahratpen Pathen ṭongpek kha andōi khana amansena kha 
lohnōm mak hei. 

12Ṭōn inhnak tlo jâra anratha katlang reng jo; anmani katlu sik hei, tûte’n 
inthōpui mak hei ning. 

13Khan chu khōdeng anthei jâra RŌNGPU kha anbek, khana an-inrengna inphut 
khan ama’n ahuk hei. 

14Anmani kha inrengna leh inthimna inphut aheiṭhōisōt hei khana anthirhrui hei 
kha asuk manchip pek jo hei. 

15Alungset inthlengmak leh ṭōn-inlak aleitlo pek hei jâra, RŌNGPU kha 
antamanpâk nger sik kae. 

16Ama’n sum-êng kot khârhei kha asuk khōia, khana thir-rake hei kha asuk 
manchip heia kae. 

17Anmani ṭhahrep anset jâra kamohei, anṭhatmak jâra khōdeng anthei; 

18Anmani thlaisâk um enhnōm mak jo hei, khana thina kha anhnai jo. 

19Khōdeng anthei pha RŌNGPU kha anbek, khana an-inrengna inphut RŌNGPU’n 
ahuk hei. 

20Aṭongpek a khan anmani amandam hei khana thlâna inphut a ahuk manhring 
hei. 

21Anmani sik a ṭōn-inlak aleitlo pek hei jâra leh alungset inthlengmak jâra 
khan RŌNGPU kha antamanpâk nger sik kae. 

22Neitōk pum a antamanpâk nger sik kae, aṭōn leitlo rakip kha inpâkna hla 
sakpuma antahrisōt nger sik kae. 

23Ṭhahrep in tui-ôngpui chunga rakōng antôra anhringna sik tui chunga inveina 
anjong. 

24 RŌNGPU’n heimo atlo tor, tuipui chunga aṭōn inlak-hei kha anmani’n anhmua 
kae. 

25Ama’n ṭong apek a, thlipui inhnak kha kahrâng inphut jo, khana tui in-nông 
kha akachok manhnak a kae. 

26Rakōnghei kha chungting akalâng heia, khana tui inthûkna shunga amathlâk 
manhlut hei. Khang khava ṭitna chunga khan rakōng katôrhei malung ngamna 
kha inhmang jo. 

27Anmani ju inrui kapōa invet invai heia inpai inthlûk hei; anthemna rakip kha 
hnemna kase leikachang jo. 

28Khōdeng anthei pha anmani’n RŌNGPU kha anbek, khana anmani inrengna 
inphut ama’n ahuksōt hei. 

29Ama’n thlipui kha amandâi, tui in-nông kha amanbâng. 

30Adai hnger jo jâra anmani inpâk jo hei, antamadu ṭhumhmuna ama’n kahringa 
ajōngṭhōi hei. 

31Alungset inthlengmak leh ansik a ṭōn-inlak aleitlo jâra anmani’n RŌNGPU kha 
antamanpâk nger sik kae. 

32Mipui intûpna khan ama lenna kha antamanthang nger sik kae khana 
hlamkakei Sehmang-Pachonghei intûpna khan antamanpâk nger sik kae. 

33 RŌNGPU’n tuisam kapût hei kha amanchâra, khana tuidunghei kha amanchâr 
hei. 

34Khava hmun a ka-om mihei kha anṭhatmak jâra anram ralei thai omna kha chi 
ramthōi amanchang pek hei. 

35Ama’n ramthōi kha tuisam amanpût a, Nêrdiram kha tuisam pûtna amanchang 
jo. 

36Ama’n vonṭâm kade hei kha khava hmun a aman om hei, khana an-omna sik 
khōpui kalen an-insak a kae. 

37Anmani’n hleia hmuchi anvora, khana vomhrui anling, khana khan kara hingja 
ankhôma kae. 

38Ama’n amihei kha vâng apek hei, khana anmani’n sa leh nai hingja anleinei; 
khana anserup hei kha anpungna sik adapek hei. 

39Akakhôk suk manrimna leh khōdeng mantheina vâng khan Pathen mihei kha 
antor heia inzak anmanchen hei pha 

40Ama’n ankasuk inrim hei hneng ahnōm makna kha amalâr, khana nêrdiram 
thōia hlam kasea amanlôn heia kae. 

41Tâk-kha akatlasam hei khachu anchâmna inphut ahuk hei khana an-innshung 
mihei kha kemōng rup kapōa amanpung pek hei. 

42Mikadik he’n khavakha anhmua inpâk hei, tâk mikaṭhamak seng chu amandai 
hnger hei. 

43Mikasing he’n hivahei hi mandon hei rasoh; RŌNGPU lungset inthlengmak kha 
manhret hei rasoh. 

Hlahei 108 

Inrepuihei Torna sik Derna 
(Hl 57.7–11; 60.5–12) 

1Pathen, kei katluk a inngamna kanei jo! Ke’n hla kasak sik khana nang 
kamanpâk sik che! Karathla thōi roh! 

2Kaṭingṭang leh kaserângdâr hei, thōi ruh! Kani kha ke’n kamathōi sik. 

3Jât-hlop hei kâra kamanpâk sik che, RŌNGPU. Mipui kâra ke’n nang kachoi ka-ân 
sik che. 

4Nalungset inthlengmak khan marvânhei aphâk a; taksenthei nachangna khan 
bōirōk katlung. 

5Pathen, nalûrna kha bōirōk a nalûrna kha raleichung rakip a malâr roh! 

6Nalungset mihei kha huksōt anchang theina sik a nahratna vâng huk hei roh; 
kaderna che amasôn roh, 

7Ahmun inthenga inphut ajōng hri, “Torna leh inṭhōia Shechem kha kasemṭhen 
sik khana Sukkoth phai kha kamihei kasem pek sik hei. 

8Gilead leh Manasseh hi’m kata hei kae; Ephraim hi kare thirlukhu kae khana 
Judah hi kareng khōnghre kae. 

9Tâk-kha Moab kha pōnsôp thlenga kahmang sik khana Edom kha kakekōk 
manhngamna kahmanga kata achangna mêrchîkna kamalâr sik. Philistihei 
chunga torna hrenhla ka-ông sik eng.” 

10Khōpui rekur shunga tu’n mo kei aṭhōi sik eng? Tu’n mo Edoma khan aṭhōi sik 
eng? 

11Nang in kadiktak a nahlon sōt jo ung mo? Kanremihei leh a’njôk puisap mak 
tin che mo? 

12Kan-inrepui kadōia eibôm roh; ajârchu mihring tabôm hichu hnemna kase kae. 

13Pathen kha kanlangting a’nṭang inchu keini’n kantor sik. kan-inrepuihei kha 
ama’n atorpek sik ung. 

Hlahei 109 

Inreng Pha Mi Inkhat Thangkōina 
1O RŌNGPU, kachoi kaân che; sip eitipek mak roh. 

2Mikaṭhamak-hei leh malei kaseihei khan anbuhlu eng. kachunga maleisei ṭong 
anjôm 

3khana kachunga ṭhatmak ṭong anhri, ajâr kasejena anbuhlu eng. 

4Ke’n kalungset he’num ansik a derna kanei pek he’num, anmani’n chu an-
indōipui eng. 

5Akaṭha kha ṭhatmak vâng anmale eng, kalungsetna kha hōtna vâng anmale eng. 

6Kei inrepui chunga ṭong tanna sik a ṭongkatan kaṭhamak ajing kadeisōt roh, 
khana ama khet inrepui inkhat khan maher rasoh. 

7Aṭong anjongsui pha leh aṭhena kha hmu hei rasoh; khana rangei mandam 
aderna kapha aṭhenating inteipek rasoh! 

8Ahringkhō kha inchailoi sona; aṭōn hmun kha mihlop inkhat in hlō rasoh! 

9Asahei kha pa kase hongchang hei sona, khana anuhmei kha renghmei 
hongchang rasoh! 

10Asahei kha inn leh hlei kase, sâk kader kut indo lele hongchang hei rasoh; an-
omna inram hleirama inphut hnongsōt chang hei rasoh. 

11Asêr batna hei khan annei rakip chompet hei rasoh, khana anṭōntlo rakip hei 
kha khōhmehei ta changpet rasoh. 

12Tûte’num ama kha lungset hêrmak hei rasoh khana aleidahlon pakasehei kha 
tûte’num donpek mak hei rasoh. 

13Ama sōn leh pârhei seng kha thipet hei rasoh, khana arahming kha abâna 
khanga mahngi cher chang rasoh. 

14Apu apahei ṭhatmak kha RŌNGPU’n mandonsōt rasoh khana anu setna kha 
rangei mandam hêrmak rasoh. 

15 RŌNGPU’n ansetnahei kha mandonsōt ṭhak rasoh, khana anmani kha’m mahngi 
cher chang jo hei rasoh! 

16Amapa kha lungset kathem changhnōm hêrmak; sara mi inrenghei leh 
inthōpui kasehei kha asuk manrim hei khana athat hei. 

17Ama’n hâksêr sik amadu mi kha, hâksêr chang rasoh! Ama’n vângṭhat pek sik 
ahōt mi kha, tûte’n vângṭhat pek mak rasoh! 

18Ama’n hâksêr hi abinga pōn invon kapōa ahmang; ama binga hâksêrna khan 
tui kapōa ataksa inche rasoh khana thaitui kapōa aru shunga inchepek rasoh! 

19Khahei khan pōn inkhu kapōa makhu sona, khōnkir kapōa kakō tlit rasoh! 

20 RŌNGPU, kachunga ṭhatmak ṭong kahrihei leh kei inrepuihei kha khanga 
karâkna pek hei roh! 

21Tâk-kha chunghnung RŌNGPU, naṭongtep kapōa kei a’nthōpui roh, khana 
nalungset kaṭha vâng khan eihuksōt roh. 

22Kei chu sara leh akatlasam eng kae; kamalung ari katlunga atôna kae. 

23Khōhlei tinga daihlim kapōa kei inhmangvet jo eng; sihling khaiphâr, thli’n 
asêm manjōng kapōa asêm manjōng jo eng. 

24Busâk tlâksam jâra kamarkhup hei ratha neimak jo hei; kataksa hei hi kakonga, 
kavun leh karu rōk jo eng kae. 

25Mihe’n anihmu pha leh sem tlona anhmang jo eng. Hnōisetak a anlu ankachuk 
khum eng. 

26A’nthōpui roh, O RŌNGPU ka-Pathen, nalungset inthlengmak jâra khan eihuk 
roh! 

27Kei kahuksōtpa che kae ti kha, ka’nrepui he’n manhret hei che rasoh! 

28Anmani’n chu anhâksêr thei eng, tâk na’nchu mahâmṭhat napek sik eng, khana 
anikasuk inrim hei kha mihe’n tor hei rasoh, khana nasōk kei inpâkna amannei 
roh. 

29Kei inrepuihei kha inzakna’n makhu hei rasoh; inzakna kha zakkō kapōa inhak 
hei rasoh. 

30Rasa kasōktak a RŌNGPU kha inpâkna kapek sik, mipui inchunna shunga khan 
ama kachoi ka-ân sik, 

31ajârchu ama’n sarahei akhâr hei, khana anthina sik a maset ankapek heia 
inphut ahuksōt hei. 

Hlahei 110 

RŌNGPU leh Akadeisōt Reng 
1 RŌNGPU’n ka-RŌNGPU hneng, “Nang inrepuihei kha nakethōia kadamak lai seng, 
kakut changting in-ong roh,” ati. 

2Ziona inphut RŌNGPU’n, nareng ratha neina ajōng manlen sik, “Nang inrepuihei 
chunga vai rôn roh,” ati. 

3Na’nrepuihei leh nan-intuk ning khan, namihei ratha kahroktak a inṭang sik hei. 
Jîngkâr hmatak a radaitui kapōa naretherhei kha nahnenga, natlâng inthenga 
khan kahong sik hei. 

4 RŌNGPU’n ka-ôrtak a ṭongtepna aleinei khavakha losōt nôk mak jo ning: 
“Melchizedek thempu khanghruia kumleikōa thempu akachang sik che kae,” ati. 

5 RŌNGPU kha nachangting ka-om; ahnuk ahong nat pha leh, renghei kha ator sik 
hei. 

6Ama’n jât rakip chunga ṭong atan sik, khana rehmun kha kathi kalōng kasiptak 
sik; raleichung reng rakip ator sik hei. 

7Rengpa’n hlampanga kavadung tui kha a-in sik khan hratna apek chet a, akator 
kachang ṭhak sik. 

Hlahei 111 

RŌNGPU Choi ka-ânna 
1 RŌNGPU kha choi ka-ân ruh! Amipuihei intûpna khan kamalung pumpui 
vâng RŌNGPU kha kamanpâk sik. 

2 RŌNGPU ṭōntlo kha heituk a inlak jo hei mo! Khava indu rakip hei khan 
khavakha manhretna sik antlo. 

3Atlo heirakip kha kajana leh lûrna kasip hei; adikna hei kha kumleikōa sik kae. 

4 RŌNGPU ṭōntlo inlak heirakip kha nimahngina sik a tlomak; ama hi lungset leh 
marit kha kae. 

5Ama kajana kapek hei sik a sâk leh in amantluk pek hei; aṭongtep kha mahngi 
hêrmak. 

6Mihlop-hei ram, amihei hneng apek heia arathahrat kha amalâr. 

7Atlona rakip heia khan taksenthei leh akadik kachang; aṭongpek rakip kha 
inhngatna thei kae. 

8Khahei kha pha rakip a ka-om ṭhak hei; khahei kha akadik leh a’nthenga a’npek 
hei kae. 

9Ama’n amihei amasōsōt hei khana kumleikōa intepna aneipui hei. A’ntheng leh 
akahrat hi ama kae! 

10Singna sik a hlam khachu RŌNGPU kajana pek hi kae; aṭongpek kajui rakip hei 
chunga ama’n ṭong kadik a atan. Ama hi kumleikōa choi ka-ân sik kha kae!. 

Hlahei 112 

Mikaṭha Inkhat Ningṭhatna 
1 RŌNGPU kha choi ka-ân ruh! RŌNGPU kajana kapek hei kha mikahōihei kae; 
aṭongpek juia akatlâi hei kha kahōihei. 

2Mikaṭhapa sahei kha ram shunga hin akahratpen kachang sik hei, ama sōn leh 
pârhei kha mahâmṭhat anchen sik. 

3Ama innshung kha akanei leh akahao khana are-rea kakhang ṭhak sik. 

4Lungset leh maritna kaneihei sik a a’nthim shunga khan mikaṭhahei sik vâr kha 
jōng kavâr. 

5Pek sōtna malung kalenhei leh anṭōntlo chunga malung intheng hei kha 
mikahōihei kae. 

6Mikaṭha khachu tlâksam hêrmak ning; ahei tik a mandonṭhak a ka-om sik. 

7Ṭongse thei sik kha ama’n heite ṭitna neimak; ataksenna 
kangar, RŌNGPU ataksen. 

8Amalung dongna leh ṭitna’m neimak; a’nrepuihei katlu kha ahmu nger sik tia 
inhōrna anei. 

9Sarahei kha malung kalentak a apek hei, khana alungsetna kha tlâksam hêrmak; 
ama kha ratha anei sik khana kajana achen sik. 

10Mikaṭhamak he’n hivahi anhmu pha anhnuk kana; anha ankarôt khana anhme 
inhmu mak jo hei; an-inhōrna hei kha area sik a katlang jo. 

Hlahei 113 

RŌNGPU Ṭhatna Choi ka-ânna 
1 RŌNGPU kha Choi ka-ân ruh! Nangni RŌNGPU sōk-hei, arahming kha choi ka-ân 
ruh! 

2Tûnum ahei tik a’m arahming kha choi ka-âna om rasoh. 

3Nisōa inphut tlaitlâk katlung, RŌNGPU rahming kha choi ka-ân ruh! 

4 RŌNGPU’n jât rakip chunga vai arôn; alûrna kha marvân chunga ka-om. 

5Ni-RŌNGPU Pathen kapō tûte inkhatbek om mak, ama chu chung inshânga ka-
om, 

6tâk ama jōng inkuna marvânhei leh ralei ajōng en hei. 

7Sarahei kha vaiphin kâra inphut akei mathōihei, akatlasam hei kha ankhōdeng 
theina inphut akei manngir hei 

8khana anmani kha rengsahei leh sap amanchang hei, amipuihei kha rengsahei 
leh amanlengsap hei. 

9Inna ka-om akaching nuhmei kha kajana anei; sahei amanneia mikahōi 
amanchang. RŌNGPU kha choi ka-ân ruh! 

Hlahei 114 

Rakan Kût Hla 
1Egypt kha Israel mihe’n andahlon pha, Jacob sōn leh pâr he’n mihei ram kha 
andahlon pha, 

2Judah kha RŌNGPU mi intheng hongkachang jo, Israel kha ama karōi 
hongkachang jo. 

3Tuipui Kasen khan a-enna katlânsōt jo, Jordan tuidung kha alōng kabâng jo. 

4Kehei kapōa tlângbunghei kha inchôm hei; kemōnghei kapōa hmebunghei kha 
inthok hei. 

5Heimo kati che, tuipui nang, akatlânsōt jo che? Khana Jordan nang heisa mo 
akalōng mak jo che? 

6Tlângbunghei heisa mo ke kapōa a’nchôm chei? Hmebunghei heisa mo kemōng 
kapōa a’nthok chei? 

7Jacob Pathen hmaikunga, RŌNGPU kha ajōng pha raleichung nang innok roh 

8hlungpui kha tuikhur inchangpa, khana hlungkare kha tuiripût kalōng 
inchangpa ama kha kae. 

Hlahei 115 

Pathen Kadik Inkhat 
1O RŌNGPU, nalungset inthlengmak leh taksenthei nachang jâra nang hnenga, 
nang hneng rōk a lûrna kha pek sik che kae, keini hnenga changmak. 

2“Khon mo nan-Pathen aka-om?” tia jât he’n heisa mo antader sik ung. 

3Kan-Pathen marvâna ka-om; ama’n amadu seng kha atlo. 

4Anmani Pathen chu dangka leh sana vâng mihring kut a ansyem hei. 

5Bei annei, tâk ṭongthei mak hei, khana hmit annei, tâk hmuthei mak hei. 

6Anmani’n kōr annei, tâk rangeithei mak hei, hnâr annei, tâk marimthei mak hei. 

7Anmani’n kut annei, tâk heite sitthei mak hei, khana ke annei, tâk lôntor mak 
hei, anmani rasa nei tor mak hei. 

8Khava lim kasyema akataksen rakip hei kha antasyem lim kha ang jo hei rasoh. 

9Israel mihei RŌNGPU kha taksen ruh. Ama’n a’nthōpui chei khana ahrung chei. 

10Nangni Pathen thempuhei, RŌNGPU kha taksen ruh. Ama’n a’nthōpui chei 
khana asan chei. 

11Ama kaṭit rakip in, RŌNGPU kha taksen ruh. Ama’n a’nthōpui chei khana ahrung 
chei. 

12 RŌNGPU’n amandonsōt sik me khana vâng apek sik me; ama’n Israel mihei leh 
thempu rakip vâng apek sik hei. 

13Ama kajana kapek rakip, akasin akalen in-anghrep a vâng apek sik hei. 

14Nangni leh nansōn nanpâr hei RŌNGPU’n tu leh sa pek chei rasoh. 

15Marvân leh ralei kasyem RŌNGPU’n, vâng pek chei rasoh. 

16Marvân kha RŌNGPU ama rōk ta kae, tâk ralei kha mihring apek hei. 

17Daihngerna ram a akase tu mo inkhat in, akathihei khan RŌNGPU kha manpâk 
mak hei. 

18Tâk-kha akahring eini’nchu, ama nimanpâk sik tun um ahei tik a’m. 
RŌNGPU kha choi ka-ân ruh. 

Hlahei 116 

Thina Inphut Huksōt Mi Inkhat in Pathen Achoi ka-ânna 
1 RŌNGPU kha kamalung kase, ajârchu kaṭong hri athei pek eng; kaderna arangei 
pek eng. 

2Ke’n ama kabek akaia, ama’n arangei pek eng. 

3Thina inrengna khan akake khum eng; thlânkhur ṭitna khan ahei hnai eng; ṭitna 
leh inngam makna khan kasip sō eng. 

4Khava pha ke’n RŌNGPU kabek, “O RŌNGPU, kangek che, ahuk roh.” 

5 RŌNGPU kha maritna kasip khana kaṭha; ni-Pathen chu lungset kathem kae. 

6 RŌNGPU’n inthōpui kaneimak hei ahrung hei; Inrimna shunga ka-omlai, ama’n 
ahuk eng. 

7Kamalung inngam roh, ajârchu RŌNGPU kha kei sik hingtuk hrep kaṭha jo. 

8 RŌNGPU’n kei thina inphut ahuk manhring jo eng; kahmit rathli ahni pek eng; 
khana mihe’m amantor mak hei. 

9Kha achang jâra akahring hei raleichunga hin, RŌNGPU hmaikunga kei akalônle 
eng kae. 

10“Pui katluk a avōk kahrop cher jo eng,” kati jo’num, kataksen ṭhak a kae, 

11kei kaṭi enga hinga, “Tûte taksen sik om mak,” kalei ti’num kataksen ṭhak a kae. 

12 RŌNGPU kha kei hneng aṭhatna rakip jâra heimo kapek tor sik? 

13Kei ahuksōt jâr enga amanpâkna sik RŌNGPU hneng vomhrui ju inthoina katōk 
sik. 

14Ami rakip hei intûpna shunga khan kalei intepna kha ahnenga kapek sik. 

15 RŌNGPU kha ami inkhat athi pha, heituk a amalung akana mo! 

16O, RŌNGPU, kei nasōk eng kae; kanu tatlo kapōa, ke’n nang karazen che. Nang 
in thina inphut nahuksōt eng. 

17Ke’n manpâkna kha inthoina inkhat a kapek sik che. Khana kaderna kha 
nahnenga katōk sik. 

18-19Nami rakip hei intûpna shunga nabek-inn, Jerusalem sumpuk a, ka’ntepna 
kha kapek sik che. RŌNGPU kha choi ka-ân ruh. 

Hlahei 117 

RŌNGPU Choi ka-ânna 
1Jât rakip in RŌNGPU kha choi ka-ân ruh! Mi rakip in ama choi ka-ân ruh! 

2Eini alungsetna me kha inhnak khana taksenthei achang kha kumleikōa kae. 
RŌNGPU kha choi ka-ân ruh! 

Hlahei 118 

RŌNGPU Retorna Chunga Manpâkna 
1 RŌNGPU kha manpâk ruh, ajârchu akaṭha kae, khana ama lungsetna khachu 
kumleikōa kae. 

2Israel mipuihei khan, “Ama lungsetna hi kumleikōa kae,” ti hei rasoh. 

3Pathen thempuhei khan, “Ama lungsetna hi kumleikōa kae,” ti hei rasoh. 

4Ama kabek rakip in, “Ama lungsetna hi kumleikōa kae,” ti hei rasoh. 

5Ka’nrengna inphut RŌNGPU kha kabek; amasôn eng khana amasōsōt eng. 

6 RŌNGPU’n a-ompui eng, ke’n heite ṭitmak ning; tu mo inkhat in heimo amanlotor 
sik eng? 

7ani inthōpui kha RŌNGPU kae, khana ka’nrepuihei tor a anka-om kha kahmu sik. 

8Mihring chunga in-ngai nek a chu Pathen taksen kaṭha jôk. 

9Mihring hlamkakei chunga in-ngai nek a chu Pathen taksen kaṭha jôk. 

10Kei inrepui he’n ankakebit eng; tâk RŌNGPU ratha vâng khan kasuk 
manhmangsō hei! 

11Arakir rakip a ankatōmbit eng tâk RŌNGPU rathahrat vâng khan kasuk 
manhmang hei! 

12Anmani’n khōi hei kapōa ankatōmbit eng, tâk rahlingbuk kakâng kapōa 
inranga kakângvâm hei; RŌNGPU rathahrat vâng khan kasuk manhmang hei. 

13Ṭit ka-om tak a anbuhlu eng, anleitor jo eng, tâk RŌNGPU’n ale’nthōpui eng. 

14 RŌNGPU’n ratha kanei leh akahrat a asyem eng; ama’n aleihuk eng. 

15Pathen mihei pōn-inn shunga retorna, inpâk a aka-ông heiso rangei ruh: 
“Khavakha akahrat RŌNGPU rathahrat tatlo kae! 

16Rehmun a ama ratha hratna, ama rathahrat vâng khan amantor me!” anti. 

17Kei thimak ning; khava kanek a, kei kahring sik eng khana RŌNGPU tatlo hei kha 
kahri manthang sik hei. 

18Ama’n inhnaktak a karâkna aleipek eng, tâk aleimanthi mak a kae. 

19Bek-inn kekot kha kei sik a amahlang pek ruh; kei akahlut enga RŌNGPU kha 
kachoi ka-ân sik kae. 

20Mikadik-hei rōk hlut torna; RŌNGPU kekot kha hi kae. 

21Nang kachoi ka-ân che, RŌNGPU, ajârchu nang in nathei eng, ajârchu torna kha 
napek eng. 

22Inn kasak he’n hnemna kase tia antahlonsōt, hlung kha ankhenga kâra akarôn 
pen hongkachang jo.  

23Hivahi RŌNGPU taleitlo kae; heituk a hmit ena inlak jo mo! 

24Hivahi RŌNGPU torna kani kha kae; inpâk rih, hōi rih! 

25Eihuk roh, RŌNGPU, eihuk roh! Hmesōna eipe roh, O RŌNGPU! 

26 RŌNGPU rahminga akajōng ama kha Pathen in vâng pek rasoh. RŌNGPU Bek-
inna inphut nangni vâng kanpek chei. 

27 RŌNGPU kha Pathen kae. Eini sik a ama akaṭha kae. Nankut a thing bâk matu 
una, rehōi kha phut jo ruh khana maichâm kimvea injôk jo ruh. 

28Nang ka-Pathen che kae, ke’n manpâkna kapek che; nalenna kha kahri 
manthang sik. 

29 RŌNGPU kha manpâk ruh, ajârchu akaṭha kae, khana alungset hi kumleikōa sik 
kae. 

Hlahei 119 

RŌNGPU Dân 
1 RŌNGPU, Dân dungjuia akahring hei anhringkhō nōrna kase mihei kha 
mikahōihei kae. 

2Anmalung pumpuia ama kajuihei, aṭongpek kajuihei kha mikahōihei kae. 

3Anmani’n akadik mak tlophung mak hei; anmani’n RŌNGPU hlam kha anjui. 

4 RŌNGPU nadân kha keini napek ung, taksentak a kantajui sik a namanthei ung. 

5Namansena juina sik, taksenthei kachang sik eng tia heituk a a’nhōr eng mo! 

6Naṭongpek rakip a khan malung kamanhlut inchu, heite inzakna chenmak ning. 

7Navairôn kadik kha kamanhret dungjuia, malung inthengtak a kachoi ka-ân sik 
che. 

8Nadân kha kajui sik; kei adahlon jenmak roh! 

RŌNGPU Dân Ṭong Jui sik 
9Khong inmo rether inkhat in ahringkhō inthenga aka-om tor sik? naṭongpek 
juina vânga kae. 

10Kamalung pumpuia nang razenna sik a tak intlo eng; naṭongpek akajuimak 
amanchang mak roh. 

11Nang kadōia setna katlo makna sik kamalung shunga nadân kha ka’nda jo. 

12Kachoi ka-ân che RŌNGPU, nahlam kha eimanthei roh. 

13Napek eng nadân rakip hei kha, inhnaktak a kahri malet sik hei. 

14Neinâk katamtak manbuk kanek a, naṭongpek jui sik kha kamadu jôk. 

15Namansena kha inchu eng; nami mantheina kha ka-enmansin. 

16Nadân a khan hōi kasak; naṭongpek kha mahngi mak ning. 

RŌNGPU Dân a Hōina 
17Naman theina kha kahring kadam a kajui theina sik, nasōk kei hneng akaṭha 
chang roh, 

18Nadân shunga akadik inlak-hei kha, kahmu theina sik kahmit amanhar pek 
roh. 

19Raleichunga pha bongkhat sik a ka-om eng; keia inphut naṭongpek kha 
athuppek mak roh. 

20Kamalung hi arangei a-om jâra kana jo; naṭongtan kha pha rakip a kamanhret 
hnōma kae. 

21A’nlensak hei kha rasei hei roh. Naṭongpek kajuimak hei kha hâksêrna chen 
hei rasoh; 

22Anmani manzakna eng leh raseina enga inphut a khan kei amasōsōt roh, 
ajârchu kei chu nadân kha kajuia kae. 

23Vaikarônhei intûp heia kei kadōia ṭōn anmantluk, tâk ke’n naman theinahei 
kha inchu sik eng. 

24Namansena eng khan hōina apek eng; khahei kha kei ani’nse hei kae. 

RŌNGPU Dân a Ṭong Jui sik a Ngirna 
25Mihei torna vaiphin kâra kaje jo eng; naṭong tepna kapōa, ajōng mathōi nôk 
roh! 

26Kachôn ṭhena rakip kaphôngsōt a, khana nang in namasôn eng; nahlam hro 
kha eimanthei roh. 

27Nadânhei kha manhret theina sik eibôm roh, khan chu nang mantheina inlak-
hei kha malung-vona kanei sik hei. 

28Kei malung inreng in ahlō jo eng; naṭong tepna kapōa amanhrat nôk roh. 

29Hlamlea kase sik a inphut aṭhensōt roh, naṭhatna vâng khan nadân kha 
eimanthei roh. 

30Naṭong jui sik a kakadei jo; naṭongtan a khan kamalung kapek jo. 

31 RŌNGPU naṭong mansenahei kha kajui jo, inzakna amanchen mak roh. 

32Manhret theinachet napek sik eng jâra, naṭongpek hei kha malung kahlut a 
kajui sik. 

Manhretna sik Derna 
33Nadânhei manhmuna kha amanthei roh, RŌNGPU, khan chu pha rakip a kajui 
sik jo hei. 

34Nadânhei kha ahri manchên pek roh khan chu kajui sik jo hei; kamalung 
pumpuia kada sik jo. 

35Naṭongpek kajui kha amanchang roh, ajârchu khana khan ke’n hōina kahmua 
kae. 

36Mikanei chang sik kanek a nadân jui maduna sik a eipe roh. 

37Naṭongtep dungjuia kei sik akaṭha chang roh; hnemna kasea kamalung 
manhlut sik a inphut eidasōt roh. 

38Nasōkpa kei hnenga na’ntepna kha ajuipek roh, naṭongpek kajuihei hnenga 
na’ntepna kha. 

39Ṭit ka-om inzakna inphut eihuk roh, naṭongtan kha heituk a a’nlak jo mo! 

40Ke’n naṭongpek hei kha kajui hnōm; hringkhōther apek roh, ajârchu nang chu 
akadik che kae. 

RŌNGPU Dân Taksenna 
41Heituk-hrep mo nalungset eng, amanhmu roh RŌNGPU, khana naṭongtep 
dungjuia ahuk roh. 

42Inzak anikapek hei kha kamasôntor hei. ajârchu naṭong kha kataksena kae. 

43Pha rakip a akadik amanhri tor roh, ajârchu naṭongtan a khan ka’nhōrna kha 
ka-om. 

44Ahei tik a ke’n nadân kha kajui sik, ahei tik chen a. 

45Pui katluk ning leh hnōma ka-om sik eng, ajârchu naman theina kha jui sik a 
inṭang eng. 

46Renghei hnenga naṭongpek kaphôngsōt sik kei inzak mak ning. 

47Naṭongpek hei juina khan hōi kasak, ajârchu kamadu heia kae. 

48Naṭongpek kha kakaja hei khana kamadu hei; namansena kha lum lona kanei 
sik. 

RŌNGPU Dân Chunga Inngamna 
49Nasōk hnenga naṭongtep kha amandonsōt pek roh; khava khan inhōrna apek 
eng. 

50Khōdeng katheina shunga khannum lungngam athlâk eng ajârchu naṭongtep 
khan hringna apek eng. 

51Mi inlensak he’n anirasei ṭhak eng, tâk ke’n nadân kha inṭhenpui mak eng. 

52Hmalaia naṭong tanna kha kamandonsōt khahei khan lungmōng 
anipek, RŌNGPU. 

53Mi malung kaṭhamak he’n nadân antasukṭhe kha kahmu pha hnuknat in 
amakhu eng. 

54Kahringkhō katôitek shunga hin naṭongpek kha hla a kaphō. 

55Jân a kamandonsōt che, RŌNGPU, khana nadân kha’m kamandon ri. 

56Naṭongpek juia khan kei hōina kachen. 

RŌNGPU Dân Lungria Neina 
57Nang rōk kamadu che kae, RŌNGPU; nadân kajui sik a intep eng. 

58Naṭong tepna dungjuia nalungsetna sik eng kamalung pumpui in kader che 
kae. 

59Kei omchen hi kamandon jo, khana mansena kajui sik a intep jo eng. 

60Naṭongpek kajui sik kha kei insum mak ning. 

61Mikaṭhamak-hei khan kei man-ôkna sik châng ankam, tâk, ke’n nadân kha 
mahngi mak eng. 

62Naṭongtan dik jâra choi ka-ânna sik che jân ṭhangṭima kathōi eng. 

63Nang inzen rakip leh, nadân kajui rakip hei kha kaṭhōnhei kae. 

64 RŌNGPU, ralei hi nalungset inthlengmak khan kasip phet; naṭongpek kha 
amanthei roh. 

RŌNGPU Dân Hnemna 
65Naṭongtep a khan kangir che, RŌNGPU, khana nasōk kei sik a akaṭha chu nang 
che kha kae. 

66Singna leh themna eipe roh, ajârchu naṭongpek kha kataksena kae. 

67Nang in khōdeng nani manthei mak lai khan, akadik mak a leikase eng, tâk 
tûnchu naṭong kajui jo. 

68Heituk a akaṭha chea, heituk a lungset inhret che mo! Naṭongpek hei kha 
eimanthei roh. 

69Mi inlensak khan maleiseia kaṭong anhri, tâk kalungri akhenga namansena hei 
kha kajui. 

70Anmani’n nadân kha manhret mak hei, tâk kei chu nadân a khan tlaina kahmu. 

71Nakarâkna eng kha kei sik a chu akaṭha kae, ajârchu khana khan naṭongpek 
amanthem chuk eng. 

72Raleichunga sêr leh sum kanek a nadân napek eng khan kei sik kahnem chet 
jôk. 

RŌNGPU Dân Dikna 
73Nang in nasyem eng khana nang in nahuk eng; nadân kha ka’nchû theina sik 
manhret theina eipe roh. 

74Nang kaṭit he’n anhmu eng pha inpâk sik hei. ajârchu naṭongtep kha kataksena 
kae. 

75Naṭongtan hei kha kadik ti kamanhret, RŌNGPU, khana nang kha taksenthei 
nachang jâra karâkna kha napek eng. 

76Nasōk kei chunga naṭongtep kapōa khan nalungset inthlengmak vâng khan kei 
lungngam eithlâk roh. 

77Eilungset roh, khan chu kahring sik eng ajârchu nadân a khan kei katlâi eng. 

78Akadik mak a ṭhena anikapek hei, mi inlensak-hei kha inzak hei rasoh; kei chu 
namansena kha lum lona kanei sik. 

79Nang kaṭit hei leh naṭongpek kajuihei kha, kei hneng hong hei rasoh. 

80Naṭongpek kha pui katluk a juirong hmaimôkna inphut aṭhensōt roh. 

Katlensōtna sik a Derna 
81 RŌNGPU’n nahuk sik eng kha kahngâkna, kei kachâmneng jo eng; ke’n naṭonga 
khan taksenna kanei. 

82“Heitik leh mo najōng inthōpui sik eng,” tia derna kaneilai, naṭongtep eng kha 
kahngâkna kahmit kakham jo. 

83Jupeng a’nhler, hmangna kase kapō jo eng kae; achang ravâng naṭongpek 
khachu mahngi mak eng. 

84Heichen katlung mo kalahngâk sik? Inrimna anikapek heiso heitik leh mo 
karâkna napek sik hei? 

85Mi inlensak hei, nadân kajuimak hei son, kei surna sik a khur ancho. 

86Naṭongpek hei hi taksen sik rahōi kasōk; maleisei vâng mihe’n ansuk manrim 
eng, a’nthōpui roh! 

87Kei thatna sik mantlukna anmani chung kasōkvet hei, tâk ke’nchu naṭongpek 
hei kha donmak tlomak eng. 

88Nadân kha kajui theina sik a, nalungset inthlengmak vâng khan akaṭha achang 
pek roh. 

RŌNGPU Dân a Taksen sik 
89Naṭong kha are-rea ka-om ṭhak sik, RŌNGPU; khavakha kumleikōa marvâna ka-
om ṭhak. 

90Taksen nachang kha akhang rakip a ka-om ṭhak; ralei kha ahmun a nada, 
khana ka-om thang jo. 

91Nang ṭongpek a tuning katlung neinâk-hei hi laka-om hei, ajârchu khahei 
kha’m ankhenga nasōk-hei kae. 

92Nadân kha kei inpâkna hongkōnna alei changmak inchu, kakhōdeng theina 
khan aleikathi sik jo eng kae. 

93Namansena hei kha donlo tlomak ning; ajârchu khahei vâng khan kahringa 
naṭhensōt eng kae. 

94Kei nata eng kae, eihuk roh! Naṭongpek juina sik a tak intlo eng. 

95Mikaṭhamak he’n that sik a anhngâk eng, tâk ke’nchu nadân ṭong kha lum lona 
kanei sik. 

96Heirakip hi pui katluk om mak; tâk naṭongpek chu pui katluk. 

RŌNGPU Dân Lungsetna 
97Heituk a nadân hi kamadu jo mo! Khavakha sûn nilun kamandon. 

98Naṭongpek khan pha rakip a a’nṭhōipui eng; ka’nrepuihei nek a singna 
amannei eng. 

99Namansena eng kha lum lona kaneia ani’nthei hei kanek a kamanhret chet a 
kae. 

100Naṭongpek hei kajui jâra katerhei kanek a singna kaneichet. 

101Naṭong kha kajui hnōm jâra, akaṭhamak omchen rakip kha kapesōt jo. 

102Namansena hei kha ke’n donmak tlomak ning, ajârchu nangkhet ka-oja che 
kae. 

103Namansena hei kha heituk a akathlum jo hei mo, khōihning kanek a kathlum 
jôk hei! 

104Nadân a inphut a singna kahmu, khava jâra akaṭhamak omchenhei kha kahōt 
jo. 

RŌNGPU Dân a Inphut a Vâr 
105Naṭong kha ani kaṭhōi thaihmei kae kahlam sik a vâr kae. 

106Namansena akadik-hei kha kamatu manhnetna sik ka-ôrtak a ka’ntepna kha 
kajui sik. 

107Kakhōdeng theina hi ṭit ka-om hei, RŌNGPU; naṭongtep kapōa kahringa eida 
roh. 

108O RŌNGPU, inpâk a kaderna hei hi eilopek roh, khana naṭongpek hei kha 
eimanthei roh. 

109Kahringkhō sik a hin insing theitak a ka-om eng; ke’n nadân kha mahngi 
hêrmak eng. 

110Mikaṭhamak he’n châng anikam pek ṭhak, tâk naṭongpek eng kha juimak 
tlomak eng. 

111Naṭongpek hei eng kha kumleikōa kakarōi hei kae; khahei kha kamalung 
inpâkna hei kae. 

112Kathimak lai seng navairônna hei kha jui sik a intluk jo eng. 

RŌNGPU Dân a Inhukna 
113Nang kajana pui katluk a akaneimak hei kha kahōt hei, tâk ke’n nadân kha 
kamadu. 

114Nang ani kahrungpa leh ani’nkurpa che kae; naṭongtep a khan kei inhōr eng. 

115Setkarôn mihei keia inphut a sesōt ruh. Ka-Pathen ṭongpek kha kajui sik. 

116Naṭongtep kapōa ratha eipe roh, khan chu kahring sik eng; ka’nhōrna kha 
amanhmang pek mak roh! 

117Eimatu roh, khan chu kei inhuk sik eng, Khana naṭongpek a khan kamalung 
kamanhlut ṭhak sik. 

118Nadân kajuimak heirakip kha rahlâng mak che; anmi hōnna ṭōnmantluk hei 
kha hnemna kase kae. 

119Mikaṭhamak heirakip kha akabōk neinâk kapōa nalo hei, khava jâra 
namansena kha kamadu hei. 

120Nang jâra kei kaṭi eng; naṭongtan sik jâra ṭitna kasip eng. 

RŌNGPU Dân Jui 
121Akadik leh akaṭha ṭōn kha ke’n katlo jo; ka’nrepui kâra eidahlon mak roh! 

122Nasōk inthōpui sik a a’ntep pek roh; êngkasehei kha khōdengthei aman pek 
mak hei roh. 

123Nalei intepna katlensōtna kha kahngâk a kahmit kakham jo hei. 

124Nalungset inthlengmak dungjuia eithlop roh, khana naṭongpek hei kha 
amanthei roh. 

125Naman theina eng kha kamanhret theina sik, kei nasōk eng kae; manhret 
theina eipek roh, 

126Mipui in nadân kha anjuimak jâra, RŌNGPU, hivahi nang ṭōn phutna sik phatak 
jo kae. 

127Naṭongpek kha sana kanek a kamadu, a’nthengtak sana kanek a kamadudet. 

128Khava jâra namansena rakip kajui; hlam kadikmak rakip kahōt. 

RŌNGPU Dân Jui sik Madu roh 
129Nang mantheina hei chu inlak hêr; kamalung pumpuia kajuipet hei. 

130Naman theinahei hri manchênna khan mikamohei hneng vâr leh singna apek 

131Naṭongpek maduna kha kabei vâng kaphôngsōt. 

132Nang inlungset rakip hei chunga natlo kapōa kahnenga hong inle nôk ina 
eilungset roh. 

133Naṭongtep kapōa, katlu makna sik a eida roh; akaṭhamak kha eimantor mak 
roh. 



1064 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

134Naṭongpek kajui theina sik a, khōdeng ani’nthei heia inphut eihuk roh. 

135Nang ompuina sik vâng eipe roh khana nadân kha eimanthei roh. 

136Mipui he’n nadân anjuimak jâra, kahmit rathli kha tuidung kalōng ka-ang. 

RŌNGPU Dân Dikna 
137 RŌNGPU, nang chu kadik che, khana nadânhei hi’m akadik rōk kae. 

138Nang in napek sōt dânhei kha pui katluk set a, a’ntheng leh akadik rōk kae. 

139Ka’nrepui he’n naṭong kha heitea ansakmak jâra, kahnuknat kha kashunga 
hmei kakâng ka-ang. 

140Naṭongtep hi heituk a a’nchên jo mo! Heituk a kamadu jo mo! 

141Kei hnemna kase leh hnōise leikachang eng; tâk nang mantheina hei chu 
donmak tlomak eng. 

142Nadikna kha kumleikōa ka-om sik, khana nadân kha’m kadik ṭhak sik. 

143Inrengna leh maduna khan kasip jo eng, tâk naṭongpek khan inpâkna apek 
eng. 

144Namansena eng kha ahei tik a kadik ṭhak; manhret theina apek roh, khan chu 
kahring sik eng. 

Huksōtna sik a Derna 
145Kamalung pumpuia nang kabek che, eimasôn roh, RŌNGPU, khan chu ke’n 
naṭongpek kha kajui sik jo. 

146Ke’n kabek che; ahuk roh, khan chu ke’n navairônna kha kajui sik. 

147Kani ahong sōk mak hma inthōpuina ngekna kanei che; naṭongtep a khan 
inhōrna kanei. 

148Namansena hei lum lona khan jân kathang rakhuma ka’nthlong ravâng 
kaharṭhak eng. 

149O RŌNGPU nalungset kha inthlengmak, athei pek roh; nalungsetna malâr roh, 
kahringkhō ahrung kaṭha roh! 

150Nadân kajuijen mak hei, hnuk kase, kei kasuk inrim hei khan anhonghnai jo 
eng. 

151Tâk-kha nang in nahonghnai det eng, khana naṭongtep rakip hei kha inhling 
mak hei. 

152Hmalaia inphut namansena kha kamanhret jo; kumleikōa sik a nasyem hei 
kae. 

Inthōpuina sik a Ngekna 

153Kei inrengna hi enroh, khana ahuk roh, ajârchu nadân kha heisakloa tlomak 
eng. 

154Kei langa inṭang ina, amasōsōt roh; naṭongtep kapōa eihuksōt roh. 

155Mikaṭhamak-hei kha huksōt changmak hei ning, ajârchu nadânhei kha juimak 
hei. 

156Tâk-kha nalum lona kha kalen; nalungsetna kha malâr roh khana eihuk roh! 

157Inrepui leh indōipui hingja kaneihei, tâk nadân juina khan tlâksam mak eng. 

158Mikahōnhei kha kahmu pha, kamater hêr hei, ajârchu naṭongpek kha juimak 
hei. 

159Enroh heituk a namansena kha kamadu jo mo, RŌNGPU. Nalungsetna kha 
inthlengmak, khava jâra eihuk roh. 

160Nadân bitin chu akadik kha kae, khana naṭongtan kadik kha kumleikōa kae. 

RŌNGPU Dân a Inpek sōt 
161Ratha kahrat mihe’n dik loa anibuhlu eng, tâk nadân kha kajana kanei. 

162Tu mo inkhat in karōi manbukna ahmu sōt a a’npâk kapōa, naṭongtep pek eng 
jâra khan heituk a hōina kanei jo mo. 

163Malei kaseihei kha kahōt hei khana kamater hei, tâk nadân khachu kamadu. 

164Nadik leh naṭongtan jâra, ni khat a vōisari sasâm kamanpâk che. 

165Nadân inlungset hei khachu pui katluk a inhukna antanei jo kae, khana 
heite’num mathlûk tor mak jo hei ning. 

166Ani kahuksōt sik a kahngâk che kae, RŌNGPU, khana naṭongpek dungjuia katlo. 

167Naman theinahei kha kajui; kamalung pumpuia kamadu hei. 

168Naṭongpek leh namansena hei kha kajui; khana katlohei rakip kha nahmuhei. 

Inthōpuina sik a Derna 
169Na’nṭangpuina sik a kapeng rasa nahnenga hongtlung rasoh, RŌNGPU! 
Naṭongtep kapōa manhretna eipek roh. 

170Kaderna che arangei pek roh, Naṭongtep dungjuia eihuksōt roh! 

171Nadânhei namanthei eng jâra ahei tik a kachoi ka-ân sik che, 

172Nadân chunga khan hla kasak sik, ajârchu naṭongpek kha ṭongtak hei kae. 

173Kei huksōtna sik a inrin ṭhak roh, ajârchu ke’n naṭongpek kha kajui. 

174Nahuk sik eng kha heituk a kahngâk hla jo mo, RŌNGPU! Nadân a khan hōina 
kahmu. 

175Nang kachoi ka-ânna sik che hringkhō eipek roh; namansena eng khan 
ahe’nthōpui rasoh. 

176Kemōng inhmang kapōa kalôn-invai jo eng; khava jâra jōng ina nasōk ajōng 
enroh, ajârchu nadân kha heisak lo tlomak eng. 

Hlahei 120 

Inthōpuina sik Derna 
1Khōdeng theina karatō pha, RŌNGPU kha kabek a, khana ama’n amasôn eng. 

2Malei kaseihei leh mikahōn heia inphut eihuk roh, RŌNGPU. 

3Malei kaseihei nanchunga Pathen in heimo atlo sik? Heikhong hrep mo karâkna 
apek sik chei? 

4Remihei thepui hmur kangei leh, hmeira-ê kalum in-ât vâng khan kae! 

5Nankâra om hi Meshech a om a-emak leh, Cedar mihei kâra om kapō kha kae. 

6Inchamna kahōt hei hneng akasôttak ka-om jo eng! 

7Inchamna ṭong kahri pha, anmani’n re tlona sik intluk hei. 

Hlahei 121 

RŌNGPU kha Nikahrungpa 
1Ke’n tlâng ting khō kathlir; kei inthōpui kha khona inphut mo akajōng sik? 

2Marvân leh ralei kasyem, RŌNGPU a inphut kei inthōpui kajōng sik. 

3Ama’n nang mantlu mak tin, nakahrungpa kha kaharṭhak a ka-om. 

4Israelhei kahrungpa kha inngui mak khana je’m jemak. 

5 RŌNGPU’n nang ahrung sik che; ama kha nang kahuk sik a nahnenga ka-om. 

6Sûn pha kani’n atôn hêrmak ning; jân pha thlân atôn hêrmak ning. 

7Thina sik rakip a RŌNGPU’n ahrung sik che; ama’n nang ahuk sik che. 

8Tûnum ahei tik a’m, nase nahongna rakip a ahrung sik che. 

Hlahei 122 

Jerusalem Choi ka-ânna 
1 “RŌNGPU inna vase rih!” anti pha, kei le’npâk eng. 

2Tûnchu keini hin ka-om ung, Jerusalem sōngkot shungting kangira ka-om ung! 

3Jerusalem hi aṭhatna ngaihrep a leh injentak a insyemther khōpui kalen kahōi 
inkhat kae. 

4Hiva hmun hi phunghei hongna, Israel phunghei hongna, aṭongpek dungjuia 
RŌNGPU inmuk anhongna hmun kha kae. 

5Hivahin Israel reng he’n anmihei ṭong tanna sik a in-ong hei. 

6Jerusalema intōk incham lengna sik a der ruh: “Nang inlungset he’m khang sōt 
hei rasoh. 

7Nakur bang shunga malung mōngna om rasoh, khan chu na-innpui shunga 
inhuk theina om rasoh.” 

8Kaṭhōnhei leh pare-patung hei jâra Jerusalem hneng, “Nachunga lung mōngna 
om rasoh”, ke’n kati. 

9 RŌNGPU ni-Pathen inn jâra khan, nakhangsōtna sik kader kae. 

Hlahei 123 

Lungsetna sik a Derna 
1 RŌNGPU, navairônna marvân chungting khan kahong en che. 

2Asōkpa’n akapupa hneng a’nngai kapōa, sōknu’n akapunu hneng a’nngai kapōa, 
nalungsetna kachenmak kârseng kan-en ṭhak sik che, kan-RŌNGPU leh kan-
Pathen, 

3Eilungset roh, RŌNGPU, eilungset roh; hnōisetak a keini hi anrazen jo ung. 

4Mikanei he’n keini hi pha kasôttak anmanuisō jo ung; khana mi inlensak 
kankasuk inrim he’n anrasei jo ung. 

Hlahei 124 

Amihei Kahrung Pathen 
1 RŌNGPU kha nihneng ting ale’nṭang mak inchu heimo aleikachang sik me? 
Masôn roh, O Israel! 

2“Ni’nrepui he’n anbuhlu lai me khan RŌNGPU kha nilang ting ale’nṭang mak 
inchu, 

3khan chu anhnuknat inhnaktak khan nihring pum a alei madehlon sik jo me; 

4khan chu tuikalen khan aleitlen hlon sik jo me, khan chu tui khan aleikachûm 
sik jo me, 

5tui mathlung rahnaktak khan akachûm sik jo me.” 

6Ni’nrepui he’n eini ansuk manhmang mak jâr mea, RŌNGPU kha manpâk rih. 

7Va kasurpa chânga inphut va akajōngsōt kapōa katlânsōt me, châng kha inset 
jo, khana eini masō kachang jo me. 

8Ralei leh marvân kasyempa, RŌNGPU a inphut inthōpui kha akajōng kae. 

Hlahei 125 

Pathen Mihei Hrungna 
1 RŌNGPU kataksenhei kha, a’nnok hêrmak leh a’nthon hêrmak sik, Zion tlâng kha 
leh in-ang hei. 

2Tlângbung he’n Jerusalem antakake khumbit kapōa, tûnum ahei tik a’m 
RŌNGPU’n amihei aka-unsi hei. 

3Mikadik-hei ram mikaṭhamak he’n ahei tik a vai rônmak hei ning; vai 
a’nrônṭhak inchu, mikadik-hei kha’m ṭhatmak anhongtlo thei sik jo. 

4Akaṭha katlohei hneng naṭongpek kajuihei kha akaṭha tlopek hei roh, RŌNGPU. 

5Tâk-kha akaṭhamak-hei kha karâkna napek hei pha, nahlam kajuimak hei 
kha’m tlomanrim hei roh. Israelhei chunga mōngna om rasoh. 

Hlahei 126 

Katlensōtna sik a Derna 
1 RŌNGPU’n Jerusalema aheiṭhōi male nôk me pha khachu, rahmang kapō kae! 

2Heituk-hrep nimanui jo, heituk-hrep inpâkna hla nisak jo! Khana khan jât-hlop 
he’n nichungchânga hing’hin anhri; “Anmani sik a RŌNGPU’n ṭōn kalentak 
atlopek hei.” 

3Kadik, ama’n eini sik a ṭōn kalentak atlopek me; heituk-hrep a’npâk jo me mo! 

4Khōtui in tuidung kachâr tui ajōng manlōng nôk kapōa, keini avea ahong 
mankhangsōt nôk roh, RŌNGPU. 

5Ṭappuma akavor, akara kha inpâk pum a inlōk hei rasoh! 

6Ṭappuma hmuchi karôna vaikakōn he’n, anhlei kara kha anheichoi sik a kha 
inpâk a hla sakpuma ahon’le sik hei kae. 

Hlahei 127 

Pathen Ṭhatna Choi ka-ânna 
1Inn kha RŌNGPU’n asak achangmak inchu, akasak hei ṭōntlo kha hnemna kase 
kae; khōpui kalen kha RŌNGPU’n ahuk mak inchu, repa kahngâk he’n kot kunga 
akangir hei kha hnemna kase hei kae. 

2Hmatak thōia hnung renga jea hringna sik a ṭōn rahnaktak a tlo hi hnemna kase 
kae. Ajârchu RŌNGPU’n amilungset hei khachu anje kathi sâk leh in apek hei. 

3Sahei hi RŌNGPU kutchoi pek hei kae; anmani kha vâng kadiktak hei kha kae. 

4Mi inkhat in ahrat lai sapase anei hei kha remi inkhat kut a the kapō hei kae. 

5Khang khava the katamtak kanei mi kha mikahōi kae! Ama kha ṭongtan hmun 
a akadōihei leh an-intō pha ama kha tor hêrmak hei ning. 

Hlahei 128 

RŌNGPU Ṭongjuia Hnemna 
1 RŌNGPU ṭong kajuihei leh aṭongpek a akahring hei kha mikahōihei kae. 

2Naṭōntlo khan namadu kha apek sik che; kahōi sik che khana kakhang sik che. 

3Nanuhmei kha na-inna vomhrui thei inratak ka-ang sik, khana nasa pasehei 
khan nadokhâng kimvea olive thingkung kakek ka-ang sik hei. 

4 RŌNGPU ṭong kajui mi kha kadiktak a hiva kapōa mahâmṭhat inpek sik. 

5Ziona inphut RŌNGPU’n mahâmṭhat pek che rasoh! Jerusalem khangsōtna kha 
nahringkhō shunga hmu hi roh! 

6Natu-nasahei akahmu theia hring hi roh! Israel chunga mōngna om rasoh! 

Hlahei 129 

Israel Inrepuihei Kadōia Derna 
1Israel, nakhangdông laia inphut na’nrepui he’n heikhong mo antasuk manrim 
che kha ahri pek roh! 

2“Kei kakhangdông laia inphut ka’nrepui he’n êngsettak a anleisuk manrim eng, 
tâk anmani’n aleidepha tor mak hei. 

3Anmani’n kakhōn chunga hlei inkhōi kapōhrep a sungbi inthûk tatak anmanrôn 
eng. 

4Tâk-kha akadik RŌNGPU’n kasōk changna inphut amasō eng.” 

5Zion kahōt rakip hei kha tor a om hei sona, khana hnong male chang hei rasoh! 

6Anmani kha inn chunga hardông akhang sōt mak lai aleikachâr bât kapō kha 
chang hei rasoh; 

7tûte’n khôm mantûplo hei, a-emak leh khit manchuna rônlo hei kha chang hei 
rasoh. 

8Anhnenga hlam kahro rakip in, “RŌNGPU’n mahâmṭhat pek che rasoh! 
RŌNGPU rahminga mahâmṭhat kanpek che,” timak hei ning. 

Hlahei 130 

Inthōpuina sik Derna 
1 RŌNGPU, inhōrna heite kaneimak pha nang kabek che. 

2O RŌNGPU, kaṭana arangei pek roh; na’nthōpui sik a kabekna che athei pek roh! 

3Kansetna hei tintana lekha naleida’nchu, maset chenna inphut tu mo akatlânsōt 
tor sik? 

4Tâk-kha nang kaṭit a kan-om theina sik kansetna hei kha arangei mandam roh. 

5Ke’n RŌNGPU ta’nthōpui sik enga kahngâk hla, khana ke’n aṭong kataksen. 

6Repa kahngâk he’n jîng khōvâr antahngâk hla kanek a RŌNGPU kha kahngâk hla 
a kae. 

7Israel, RŌNGPU kha taksen roh, ajârchu ama lungsetna inthlengtik neimak; 
khana ahei tik a hukna malung anei. 

8Ama’n ami Israelhei kha ansetna rakip a inphut ahuk sik hei kae. 

Hlahei 131 

Insinsak a Taksenna Derna 
1Ka’nlensak kha kahlonsōt jo, RŌNGPU, ka-êng setna inphut inhesōt jo eng. 
Ṭōnpui hei chunga a-emak leh kei sik a ṭōn intaktak hei chunga kamalung pek 
mak jo eng. 

2Khava kanek a, katlâi jo eng khana malung mōngna kanei jo. Naipang kha anu 
bânchunga kadai hngera akaje kapōa, khang’khan kashunga kamalung kadai jo. 

3Israel, tun um ahei tik a’m RŌNGPU kha taksen roh! 

Hlahei 132 

Kamukna Inn Choi ka-ânna 
1 RŌNGPU, David leh athōkna rakip hei kha mahngi mak roh. 

2Akahratpen Jacob Pathen nahnenga heimo ale’ntep RŌNGPU, ama’n heimo 
ale’ntep hei kha mandonsōt roh: 

3“Kei inna vase mak ning a-emak leh jekhuma vajemak ning, 

4kei châm inhnga mak ning, je’m jemak ning, 

5 RŌNGPU sik hmun kasyem mak kârseng, akahratpen Jacob Pathen inn kasyem 
mak kârseng.” 

6Bethlehema Intepna bôm chungchânga kanthei, khana Jearim hleipuk a 
khavakha kanvahmu. 

7Keini’n, “RŌNGPU inna vase rih, alen in-ongna hmaikunga vakamuk rih,” kanti. 

8 RŌNGPU, narathahrat manhmuna, naṭongtep thingrakōng kha leh inṭhōia 
nakamukna inna hin ahongpek roh, khana hinahin ahei tik a omṭhak jo roh. 

9Nathempu he’n akadik kha ahei tik a tlo hei rasoh; namipui he’n inpâk a ông hei 
rasoh! 

10Nang in nasōk David hneng ṭong naleitep; nakadei rengpa kha hlonsōt mak 
roh, RŌNGPU! 

11Nalosōt nôk mak sik jo intepna kha David hneng ka-ôrtak a le’ntep che: 
“Nasahei kâra inkhat reng kamanchang sik, ama’n nakahnunga vai arôn sik. 

12Nasa he’n ka ṭongtep a leh kaṭong pek a khan kadik a an-om inchu, ansahei 
khan nangni anthleng sik chei, pha rakip a reng hongkachang sik hei.” 

13 RŌNGPU’n Zion kha akadeisōt jo; ama’n khavakha a-inn amanchang hnōm: 

14“Kumleikōa ka-omna sik kha hi kae; hinna inphut vaikarôn hnōm. 

15Atlâksamna rakip a Zion kha pui katluk a kapek sik; asara changna kha sâk leh 
in vâng kamankhop sik. 

16Athempuhei kha antlona rakip a mahâmṭhat kapek sik hei, khana amipuihei 
kha hla ansak a inpâk a ka-ông sik hei. 

17Hinahin David sōn leh pâr kâra inkhat rengkalen kasyem sik; hinahin 
kakadeisōt rengpa vairônna kha kakahuk pek sik. 

18A’nrepuihei kha inzakna’n kamakhu sik hei, tâk ama rengram chu kakhang sik, 
kahao sik.” 

Hlahei 133 

Kamōng tak a Om jâra Choi ka-ânna 
1Pathen mihei kahōia aka-om inchun hei hi heituk inlak a, heituk a akahōi jo mo! 

2Khava khachu thaitui mankatamtak ajo’n bunthlōna, Aaron luchunga leh 
ahnerhmea, khana azakkō inse rîngkimve katlung ajōngtlâk kapō kha kae. 

3Khavakha Zion hmebung heia ajōngkatla, Hermon tlânga radaitui kapō kae. 
Khavakha RŌNGPU’n avângpek sik ale’ntepna hmun kae, hringkhō inchai hêrmak 
apekna kha kae. 

Hlahei 134 

Pathen Choi ka-ânna sik Bekna 

1Asōk rakip, jân a a-Bek-inna ama inzen rakip, hong ruh, RŌNGPU kha vachoi ka-
ân ruh. 

2Bek-inna derna, nankut kalâng hei ruh, RŌNGPU kha choi ka-ân ruh! 

3Ralei leh marvân kasyem RŌNGPU’n, Ziona inphut mahâmṭhatna pek chei rasoh! 

Hlahei 135 

Choi ka-ânna Hla 
1 RŌNGPU kha choi ka-ân ruh! Nangni RŌNGPU sōk-hei, arahming kha choi ka-ân 
ruh. 

2 RŌNGPU inna akangir, Pathen bek-inna aka-om nangni’n, ama rahming kha choi 
ka-ân ruh. 

3 RŌNGPU kha choi ka-ân ruh, ajârchu akaṭha kae; arahming choi ka-ânna hla sak 
ruh, ajârchu lungset kathem kae. 

4Ama ta sik a Jacob kha akadeisōt, ama tanei sik a Israel mipuihei kha akadeisōt 
hei. 

5Ni-RŌNGPU hi kalen, Pathen rakip hei kanek a kalenpen ti hi kamanhret. 

6Marvân leh raleichunga, tui-ôngpui hei leh thōi inthûkna heia, amaduchen kha 
atlo kae. 

7Ama’n ralei kimvea inphut thlipui khōpui ajōng manhrâng; thlipui sik a khō 
ajōng manphe, khana a-inn den shunga inphut thli kha ahong masōsōt. 

8Ama’n Egypt ram mipuihei sapase a’nte hma-inkei rakip leh ranhring ache a’nte 
hma-inkei rakip hei kha aleithatsō hei. 

9Rengpa leh aṭōn karônhei karâkna sik a, khana khan mihring tatlo tor mak ṭōn-
inlak aleitlo. 

10Jât katamtak hei kha asuk manset hei, khana reng kahrat hei kha athat hei. 

11Amorhei reng Sihon, Bashan reng Og, khana Canaan reng rakip hei hi kae. 

12Anramhei kha amihei hneng aleipek hei, Israelhei hneng aleipek hei. 

13 RŌNGPU, Pathen nachangna kha mihe’n anphôngṭhak sik che; khang rakip in 
anmandonsōt ṭhak sik che. 

14 RŌNGPU’n amihei asan sik hei; ama’n asōk-hei kha lum alo sik hei. 

15Jât-hlop hei pathenhei kha sana leh dangka vâng ansyem hei; mihring kut 
vânga limhei kha antasyem hei kae. 

16Khahei kha bei chu annei, tâk ṭongthei mak hei, khana hmit chu annei, tâk khō 
hmuthei mak hei. 

17Anmani’n kōr chu annei, tâk rasa theitor mak hei; khana anbeia khan kaphuk 
bek um sântor mak hei. 

18Lim kasyem leh akataksen rakip hei kha, antasyem limhei kha leh in-ang hei 
rasoh! 

19Israel mipuihei, RŌNGPU kha choi ka-ân ruh; nangni Pathen thempuhei, ama 
kha choi ka-ân ruh. 

20Nangni Levihei, RŌNGPU kha choi ka-ân ruh! ama inmuk nangni nankhenga, 
ama kha choi ka-ân ruh! 

21Ziona RŌNGPU kha choi ka-ân ruh, a-inn Jerusalema choi ka-ân ruh. RŌNGPU kha 
choi ka-ân ruh. 

Hlahei 136 

Manpâkna Hla 
1 RŌNGPU kha manpâk ruh, ajârchu ama hi akaṭha kae, alungsetna hi kumleikōa 
kae. 

2Pathen rakip chunga akalenpen hnenga manpâk ruh; alungsetna kha kumleikōa 
kae. 

3 RŌNGPU rakip chunga akahratpen hneng manpâkna pek ruh; alungsetna kha 
kumleikōa kae. 

4Ama rōk in ṭōn-inlak kalen atlo kae; alungsetna kha kumleikōa kae. 

5Asingna vâng khan marvânhei asyem; alungsetna kha kumleikōa kae; 

6ama’n tui inthûktak hei chunga ralei hi asyem, alungsetna kha kumleikōa kae. 

7Ama’n kani leh thla asyem hei; alungsetna kha kumleikōa kae; 

8kani kha sûna vai amanrôn; alungsetna kha kumleikōa kae; 

9thla leh ârsihei kha jân a vai amanrôn hei, alungsetna kha kumleikōa kae. 

10Egypt hei sapase a’nte hma inkeipen hei kha aleithat pek hei, alungsetna kha 
kumleikōa kae. 

11Ama’n Israelhei kha Egypt a inphut aṭhōisōt hei; alungsetna kha kumleikōa 
kae; 

12akut rathahrat vâng leh abân rathahrat vânga aheiṭhōi hei; alungsetna kha 
kumleikōa kae. 

13Ama’n Tuipui Kasen kha akhōiṭhen; alungsetna kha kumleikōa kae; 

14ama’n amihei kha khava rekhat a aheiṭhōi hei; alungsetna kha kumleikōa kae; 

15tâk Egypt rengpa leh aremihei kha tui amanchûm hei, alungsetna kha 
kumleikōa kae. 

16Amihei kha nêrdiram a ajōngṭhōi hei; alungsetna kha kumleikōa kae. 

17Ama’n ratha kaneitak renghei kha athat hei; alungsetna kha kumleikōa kae; 

18ama’n rahming inthang renghei kha athat hei; alungsetna kha kumleikōa kae; 

19Amorhei reng, Sihon kha aleithat, alungsetna kha kumleikōa kae; 

20khana Bashan hei reng, Og kha aleithat; alungsetna kha kumleikōa kae. 

21Anmani ramhei kha amihei hneng aleipek hei; alungsetna kha kumleikōa kae; 

22khahei kha asōk Israel hneng aleipek hei; alungsetna kha kumleikōa kae. 

23Mi’n anitor phale’m eini amahngi mak; alungsetna kha kumleikōa kae; 

24inrepui heia inphut amasō me; alungsetna kha kumleikōa kae. 

25Hringkhō kanei rakip hnenga sâk sik apek hei; alungsetna kha kumleikōa kae. 

26Marvân Pathen kha manpâk ruh; alungsetna kha kumleikōa kae. 

Hlahei 137 

Ram hlop a Thaksōtna jâra Ṭajaisui 
1Babylon tuidung panga le’ntung ung; khana khan Zion kanmandona leikaṭap 
ung. 

2Kansira huisum kung heia khan kanserângdâr hei kha kanmakhei hei. 

3Anikasur hei khan hla kansakna sik a anti; anmani malung inpâkna sik tlo ruh 
aniti ung: “Zion chungchânga hla inkhat asak pek ruh,” anti. 

4Heikhong mo miram a hin RŌNGPU hla kantasak thei sik? 

5Jerusalem, nang kha kamahngi che’nchu, kaserângdâr hi mandei thei hêrmak jo 
rong! 

6Ke’n nang kha kamandon mak che’nchu, ka’npâkna kalenpen che tia kamandon 
mak che’nchu, hla kha sak thei hêrmak jo parong! 

7Jerusalem kha Edom he’n anhlō ning khan heikhong mo antatlo kha mandon 
roh, RŌNGPU, Anmani’n, “Raleia keimathlâk una keihler ruh!” antati kha mandon 
roh. 

8Babylon, nang suk manset sik che kae. Nang in naleitlona ung kapōa nachunga 
phu kahlō hei kha, mikahōihei kae– 

9nasahei kha antakadom heia hlungpui chunga akasuk hlon hei kha mikahōihei 
kae. 

Hlahei 138 

Manpâkna Derna 
1Kamalung pumpuia nang kamanpâk che, RŌNGPU; pathenhei kâra nang choi ka-
ânna hla kasak. 

2Nalungset inthlengmak leh taksenthei nachang jâra khan nabek-inn intheng 
kha kahnget a, inkun eng, khana narahming kachoi ka-âna kae, ajârchu 
narahming leh naṭongpek kha ratha kaneipen kae tia namalâr. 

3Nang kabek che pha namasôn eng; Nahratna vâng khan kei namanhrat chet eng. 

4Raleichunga reng rakip in nang anchoi ka-ân sik che, RŌNGPU, ajârchu 
naṭongtep kha anthei joa kae. 

5Naṭōn leitlona chunga leh nalûrna kalen chunga anmani’n hla antasak sik kae. 

6Khang hrep a chung inshâng nachang inum, inhnemtak a ka-om hei kha na-
ensui hei, khana mi inlensak khan nanga inphut inthup tor mak. 

7Khōdeng theina’n kei akachûm jo eng pha inhuk a nada eng. Hnuk kana kei 
inrepuihei kha nang in nadōi hei khana nahratna vâng khan nahuksōt eng. 

8Naṭong tepna rakip hei kha natlosōt sik hei; nang lungsetna chu kumleikōa 
kae, RŌNGPU. Naphut jo ṭōn kha pui mathluk jo roh. 

Hlahei 139 

Pathen Manhret sōtna leh Tintana 
1 RŌNGPU, nang in na-enmansin eng khana namanhret eng. 

2Katlohei rakip um nang in namanhretsō; kamandonna rakip hei kha’m kahlatak 
a inphut namanhret hei. 

3Ṭōn katlo mo a-emak leh a’nhnga eng mo, nang in nahmu sō eng; ka’nhlingna 
rakip namanhret sōpet eng. 

4Kaṭongsōt mak hma kapha’m kahri sik rakip nang in nalei manhret sōpet. 

5Nang kasir kapang kakimvea ka-om che; nahratna vâng khan nahuk eng. 

6Nang in kei namanhretna eng hi inthûk hêr; hivahi kei manhretna rekhat a jo 
kae. 

7Nanga inphut inphesōtna sik khon mo akase sik eng? Nahmai kunga inphut 
khon mo akatlânsōt sik eng? 

8Marvân chungting kake’num, khan nang leika-om sik che; kathirama khan kava 
je’num, khan nang leika-om sik che. 

9Nisō rekhat ting kajongsōt inum a-emak leh tlaitlâk ting akahlajap hmun a kava 
om jo’num, 

10khana khan ani kaṭhōile sik a leika-om sik che, ani’nthōpui sik a leika-om sik 
che. 

11Inthim kha anithupna sik kader thei, a-emak leh kakimvea vâr kha jân achang 
pek roh tia kader thei, 

12tâk nang sik a chu inthim kha’m a’nthim changmak, jân kha’m nang sik a chu 
sûn kapōa kavâr. Inthim leh kavâr kha nang sik a chu a’n-angtling kae. 

13Kataksa bâk heirakip hi’m nang in nasyem hei; kanu von shunga nada 
manchun enga kae. 

14Kachoi ka-ân che ajârchu ṭit sik khachu nang che kae; naṭōntlo heirakip kha 
ahlopdet hei kae khana inlak hêr hei. Natlo rakip hei kha kamalung pumpui in 
kamanhret hei. 

15Karu karâng nasyemlai hei khan kanu von shunga khôk saktak a nada 
manchun hei, khana khan rirûk a kalei khang sōt pha, nang in khana ka-om kha 
nalei manhret eng, 

16kalei intetmak lai nang in naleihmu jo eng. Heite inkhat a’nphut mak hma kei 
sik ale’ntep kanihei kha natintana lekharabua naleikhumsa jo hei kae. 

17Eh Pathen, namandonna kha heituk-hrep manhret intak a kathei jo mo; khang 
khavahei kha heituk akatam hei mo! 

18Ke’n katei he’nchu nêrdi rahme nek a’m katam sik hei. Kahong inṭhang pha 
nang leh leika-omsap me. 

19Eh Pathen, mikaṭhamak nathat sik hei kha heituk a kamadu jo mo! Rumhrat 
katlo he’n kabing rōk a antadahlon sik eng kha heituk a kamadu jo mo! 

20Anmani’n nang chunga ṭhatmak anhria kae; narahming kadōia ṭhatmak anhri. 

21O RŌNGPU, nang kahōt hei kha heituk-hrep a kahōt hei mo! Nang inrepuihei kha 
heituk a kamater jo hei mo! 

22Anmani kha pui katluk set a kamater hei; anmani kha kei inrepuihei kae tia 
kalo jo hei. 

23Ei-en mansin roh, Eh Pathen, khana kamalung hi ei-manhret pek roh; a-
enmansin ina kamandonna hei hi ahmu sōt pek roh. 

24Kashunga ṭhatmak heikhat a-omtâk inchu ajōngsōt pek roh, khana kumleikōa 
hringna hlam a khan aṭhōi roh. 

Hlahei 140 

Inhrungna sik a Derna 
1Akaṭhamak katlo heia inphut eihuk roh, RŌNGPU; rumhrat katlo heia inphut 
eihuk roh. 

2Anmani’n ṭhatmak rōk anmantluk, innâk-insena rōk anmasō ria kae. 

3Anmaleihei kha hrise malei ka-ang; anṭonghri hei kha’m rasok tûr ka-ang. 

4 RŌNGPU, akaṭhamak-hei rathahrat a inphut eisan roh; katlâk sukna sik ṭōn 
intluk hei, rumhrat kahmang heia inphut kahringa eida roh. 

5Mi inlensak-hei khan kei anchâng ankamsan eng; anlen châng kha anmado, 
khana hlamdunga khan kei surna sik anchâng kha anda. 

6“Nang ka-Pathen che kae,” tia ka-RŌNGPU hneng kahri, inthōpuina sik kaṭapna 
ajōngthei pek roh, RŌNGPU! 

7Ani kahrung Chunghnung RŌNGPU, kei ani kasan akahratpa, nang in rehmun a 
khan nahuk eng. 

8 RŌNGPU, mikaṭhamak-hei tamadu kha pek mak hei roh, anṭōn mantluk hei kha 
hme mansō mak hei roh. 

9Ani’nrepuihei kha chung sōkna mannei mak hei roh; kei anmaṭhitna eng kha 
anchunga malet pek hei roh. 

10Hmeira-ê akalumjap kha anchunga tla rasoh. ansōk hêr nôk makna sik a khur 
shunga hlon mathlâk a om hei rasoh. 

11Dik loa mi hnenga ṭhena kapek hei kha hmesōna chenmak hei rasoh; rumhrat 
kahmang hei kha ṭhatmak in surkhum hei sona suk manhmang hei rasoh. 

12 RŌNGPU, nang in sarahei leh akatlasam hei andikna nasan hei ti kamanhret. 

13Mikadik he’n anchoi ka-ân nger sik che; khana na-ângkunga ka-om sik hei. 

Hlahei 141 

Khōhleia Derna 
1 RŌNGPU, nang kabek che, tûntak hin ajōng inthōpui roh! Kahongbek che pha 
arangei pek roh. 

2Kaderna kha marim kahōi kapōa arahlâng pek roh, kakut kalâng hei kha khōhlei 
inthoina kapōa eilopek roh. 

3 RŌNGPU, kabei hi akahrung inkhat eidapek roh, kahnera akahrung inkhat 
eidapek roh. 

4Ṭhatmak tlo sik maduna inphut leh mikaṭhamak-hei ṭhatmak tlona kâra invei 
sik a inphut eiṭhensōt roh. Ansâk tlâng tlona khan tlahêr mak rong. 

5Mikaṭha he’n lungset jâra anikarâk thei khana anirasei thei eng, tâk 
mikaṭhamak-hei kajana pek eng khachu hnōm hêrmak ning, ajârchu anṭhatmak 
tlona kadōia kader ṭhak a kae. 

6Anvai karônhei kha hlung karea inphut a anhlon mathlâk hei pha kaṭonghei kha 
kadik tia mipui he’n hong kahnōm sik hei. 

7Thing kha ahar-ahak a a’nlâk-khōi jo kapōa, khang’khan anru anrâng hei kha 
thlân panga katla inchek a ka-om jo hei. 

8Tâk-kha kataksen ṭhak che, Chunghnung RŌNGPU. Nang hukna kha kajong; 
amanthi mak roh! 

9Ṭōnse katlohei chânga inphut, khana kei surna sik antakam chânga inphut 
eihuksōt roh. 

10Kei chu heite’n atônloa kaselai khan, mikaṭhamak-hei khachu anchâng kam 
kalan a khan in-ôk hei rasoh. 

Hlahei 142 

Inthōpuina sik a Derna 
1Inthōpuina sik a RŌNGPU kha kabek; ahnenga ngekna kanei. 

2Kamalung tlukmakna rakip kha ahnenga kahri; ka’nrengna rakip kha ahnenga 
kamanthei. 

3Dahlon sik a ka’ntluk pha, kaṭōn tlo sik rakip kha amak hma amanhret. Kahlam 
hrona khan, ka’nrepui he’n châng ankam. 

4Kasir kapang ka-en pha, ani’nthōpui sik tûte hmumak eng, ani kahrung sik tûte 
hmumak eng. Tûte’num kei adonmak hei. 

5 RŌNGPU, inthōpui madu jâra kaṭap eng; RŌNGPU nang kei ani kahrungpa che kae, 
hiva hringkhō shunga kamadupen kha nang che kae. 

6Na’nṭang pui sik a kaṭapna arangei pek roh, ajârchu malung kōina khan 
akachûm jo eng. Kei inrepui heia inphut eihuk roh; anmani kha kei sik a chu 
kahrat hêr hei. 

7Ka’nrengna inphut eimasō roh; khan chu naṭhat thei pekna eng jâra khan ke’n 
namipuihei intûpna kâra kachoi ka-ân sik che. 

Hlahei 143 

Inthōpuina sik Derna 
1 RŌNGPU, kaderna athei pek roh! Nadik jâra kangekna che arangei pek roh; 
taksenthei nachang jâra amasôn roh! 

2Nasōk kei ṭong tan sik a eidamak roh; nang hmit ena tûte ṭhenakase om mak. 

3Ka’nrepui he’n anmanloi eng antorcher jo eng. Anmani’n kurkhum inthim 
shunga anda jo eng, hmalaia alei kathisa hei kha kapō joa kae. 

4Khava jâra ṭhatmak masō sik a intluk jo eng; kamalung hi kakōi hêr jo. 

5Aleikathlengsa phahei kha kamandonsōt hei, naleitlosa hei seng chunga 
kamandon hei, naṭōn leitlo heirakip kha mandonsōtna kaneihei. 

6Kaderna chea khan kakut kakalâng, ram kachâr kapōa nang rangeia karathla 
atui kahre. 

7Tûnhin amasôn roh, RŌNGPU! ka’nhōrna rakip kha katlangsō jo. Kei a’nthupde 
mak roh, kha achang ma’nchu kathirama akase hei kâra inveisa sik jo eng. 

8Jîngkâr akaia nalungsetna inthlengmak kha amanthei ṭhak roh, ajârchu nang 
kataksen che. Kaderna nahnenga hong kaketou; kasena sik hlam kha amanhmu 
roh. 

9Nahuk sik enga nahnenga kahong eng, RŌNGPU; kei inrepui heia inphut asan 
roh. 

10Nang ka-Pathen che kae; nalungdo tlo sik kha amanthei roh. Akaṭha kha 
achang pek roh, inhuk theina hlam a aching roh. 

11 RŌNGPU, naṭong tepna kapōa, eihuksōt roh; kakhōdeng theina inphut naṭhatna 
vâng khan ahuk roh! 

12Kei nalungset eng jâra ka’nrepuihei kha that hei roh, khana khōdeng ani’nthei 
hei kha suk manhmang hei roh, ajârchu kei nasōk eng kae. 

Hlahei 144 

Retor jâra Reng Inkhat in Pathen Amanpâk 
1Ani kahrung, RŌNGPU kha choi ka-ân ruh! ama’n re tlodân amanthei eng khana 
re katlo sik a amantluk eng. 

2Ama hi ani kahrung leh ani kasan kae, kei in-ungna leh ani kahuk kae, inhukna 
sik achunga taksenna kanei. Ama’n jât-hei kha kathōia ada hei. 

3 RŌNGPU, heimo akae heia mihring kha manhretna naneihei; akathithei hrep hei 
kha khôk nasak hei? 

4Anmani hi thli ajing nimade kapōhrep hei kae; anhringna kanikhō kha’m 
daihlim kase kapō kae. 

5O RŌNGPU, bōirōk kha keiṭhen ina jōng ṭum roh; tlânghei hi jōngtôn hei roh, 
khana anmani’n hmeikhu anjōng masō sik. 

6Khō jōng manphe ina na’nrepuihei kha manchek hei roh; nathepui kha jōngkâp 
ina mantlânsōt hei roh. 

7Chunga inphut ajōng kabân ina, tui inthûktak a inphut akeisōt roh, khana eihuk 
roh; ram hlop hei rathahrat a inphut, 

8ṭongdik kahri phungtet mak hei leh intepna shunga kapha’m malei kasei heia 
inphut ahuk roh. 

9Nahnenga hlather kasak sik, Eh Pathen; kaserângdâr kamandei sik a kha 
nahnenga hla kasak sik. 

10Nang in renghei kha torna napek hei, khana nasōk David kha nahuksōt. 

11Ka’nrepui, êngkase heia inphut eihuksōt roh, ram hlop hei rathahrat a inphut 
ṭongdik kahri phungtet mak hei leh intepna shunga kapha’m malei kasei heia 
inphut eihuk roh. 

12Kansa pase naihei kha thingtoi kadông kaṭhatak ahong kahmông hong ang hei 
rasoh. Kansa nuhngâk-hei kha chopui kaṭhatak reng-innpui sakna sik a arakira 
matung kha ang hei rasoh. 

13Kansasōr hei kha sâng leh be khana kara rakip khan siptak rasoh. Kanhlei heia 
kankemōng hei khan a’nte lishing raja matet hei rasoh. 

14Kanranhring hei kha heite a’nset akakōi kasea te nei hei sona pungṭhak hei 
rasoh. Kanhlam dung heia inreng ṭap rasa intheimak rasoh. 

15Hiva kapōa ahong kasōkpek jo hei kha mikahōihei kae; RŌNGPU’n an-Pathen 
akachangpek hei kha mikahōihei kae! 

Hlahei 145 

RŌNGPU Choi ka-ânna Hla 
1Ka-Pathen leh kareng, nalenna kha kaphôngsōt sik; are-rea kamanpâk sik che. 

2Ani katai kamanpâk sik che; are-rea kachoi ka-ân sik che. 

3 RŌNGPU chu kalen khana inshângpena choi ka-ân sik kae; alendân hi mihring 
tamanhret tor emak. 

4Naṭōn leitlo hei kha khang inkhat a inphut abâna katlung choi ka-ân kachang 
sik; anmani’n nang rathahrat ṭōnhei kha anphông sik. 

5Anmani’n nalûrna leh nakajana ṭong anhri sik, khana ke’n naṭōntlo inlak kha 
malunga kamandon sik. 

6Mihe’n naṭōntlo rathanei kha anhri sik; khana ke’n nalenna kha kaphôngsōt sik. 

7Anmani’n naṭhatna rakip hei kha mihei anmanthei sik hei khana nalum lona 
kha hla vâng ansak sik. 

8 RŌNGPU hi lungset leh marit kae, Ahnuk nabeimak khana alungset injôn kha 
kasiptak a kae. 

9Ama kha mi rakip hnenga kaṭha akutsyem rakip chunga lum alo hei. 

10Naranhring rakip in anchoi ka-ân sik che, RŌNGPU, khana namipui rakip in 
anmanpâk sik che. 

11Anmani’n nareng rathahrat lûrna kha anhri sik khana nahratna ṭong kha anhri 
sik, 

12khan chu nahratna ṭōntlo leh narengram kalûrtak a kajana kha mi rakip in 
anmanhret sik jo. 

13Nareng vairônna kha kumleikōa kae, khana nang ahei tik a reng che kha kae. 
RŌNGPU chu aṭong tepna kha ajuia kae; khan aṭōntlo rakip a maritna’n kasip. 

14Khōdeng katheia ka-om rakip a’nthōpui hei; akatlu jo hei rakip akei mathō hei. 

15Akahring rakip in inhōrpuitak a an-en che, khana sâk sik annei mak pha leh 
napek hei. 

16Katluk a napek hei khana mi rakip rangeina namankhop hei. 

17 RŌNGPU chu aṭōn tlona rakip a kadik, a’nhlingna rakip a maritna kasip. 

18Ahnenga malung intheng senga, akabek hei hneng ama kha ka-om. 

19Ama kajana kapek hei tarangei rakip apek hei; anṭap rasa athei pek hei khana 
ahuk hei. 

20Ama inlungset rakip hei kha ahrung hei, tâk akaṭhamak-hei khachu asukset sik 
hei. 

21Ke’n RŌNGPU kha kachoi ka-ân ṭhak sik; ama ranhring rakip in arahming 
intheng kha are-rea choi ka-ân hei rasoh!. 

Hlahei 146 

Huksōtpa Pathen Choi ka-ânna 

1 RŌNGPU kha choi ka-ân roh! Karathla, RŌNGPU kha choi ka-ân roh! 

2Kahring lai seng ama kha kachoi ka-ân sik; kahring shunga ka-Pathen hla kha 
kasak sik. 

3Mihring hlamkeina khan taksenna neimak roh; mihring tûte’num ahuk tor mak 
ning. 

4Anthi pha leh ralei vaiphina inle hei, khava ning khan antamantluk rakip hei 
kha inchai ri jo. 

5Anmani inthōpui sik a Jacob Pathen akaneihei khana an-Pathen RŌNGPU hnenga 
a’nngai hei, 

6marvân, ralei leh tui-ôngpui, khana ashunga ka-om rakip kasyempa hneng, 
a’nngai hei kha mikahōihei kae. Ama chu aṭongtep kha ajui ṭhak a kae; 

7mi takahnur hei kasan a ṭong atan, von kaṭâm hei kha bu apek hei. RŌNGPU’n 
khuma ka-om hei kha amasō hei 

8khana hmit kachô hei kha khō amanhmu hei. Akatlu jo hei kha akei mathōihei, 
ami kadik-hei kha alungset hei. 

9Niram shunga ka-om ram hlop mihei kha ahrung hei; ama’n renghmeihei leh 
nu leh pa insamhei kha a’nthōpui hei, tâk mikaṭhamak-hei chu an-inhmangna 
sik hlam a aṭhōi hei. 

10 RŌNGPU kha ahei tik a reng kae. O Zion, na-Pathen khan pha rakip a vai arôn 
sik kae. RŌNGPU kha choi ka-ân ruh! 

Hlahei 147 

Akahratpen Pathen Choi ka-ânna 
1 RŌNGPU kha choi ka-ân ruh! Ni-Pathen choi ka-ânna hla sak hi akaṭha kae; ama 
choi ka-ân sik hi malung tlaina leh akadik kae. 

2 RŌNGPU’n Jerusalem kha aphun ther nôk; hnongsōt a leika-om hei kha aheiṭhōi 
male nôk hei. 

3Malung kakōi hei kha amandam pek nôk hei khana annatbi hei kha akatōmpek 
hei. 

4Ama’n ârsihei anja kha amanhretsō khana anrahming inkhat sâma abek hei. 

5Ni-RŌNGPU kha akalen leh akahrat kae; asingna kha tetor emak. 

6Ama’n malung innem hei kha akadom manshâng hei, tâk akaṭhamak-hei 
khachu raleia akahnur hei. 

7 RŌNGPU choi ka-ânna hla kha sak ruh, ni-Pathen hneng serângdâr manhring 
ruh. 

8Ama’n bōirōk a sumtuk amazer, raleichunga khō amansûr tlâng chung heia 
kahar amanhmông. 

9Ramshahei kha antasâk sik apek hei khana va-âkte kadông hei kha anpeng pha 
leh avei hei. 

10Ama tlaina kha shakor kahrat chunga changmak, amadu kha remi kahrâng 
chunga changmak; 

11tâk ama kajana kapek hei chunga, alungset inthlengmak akataksenhei chunga 
tlaina anei. 

12O Jerusalem, RŌNGPU kha choi ka-ân roh! O Zion, na-Pathen kha choi ka-ân roh! 

13Ama’n nakekot kha amanhnet pek che; namipuihei kha mahâmṭhat apek hei. 

14Ama’n naramri kha ahrung pek che khana gehu kaṭhatak vâng khan avei 
mankhop che. 

15Ama’n raleichunga ṭong apek, khana ahrisōt kha inrangtak a intlosōt bât. 

16Ama’n kavur kha sahme pōn kapōa amazera khana sumphai kha ravut kapōa 
akathek. 

17Ama’n kahre kha hlungtlang kapōa ajōngtir; kadai ajōngtir kha tûte’n detor 
mak hei! 

18Khava sōa ama’n ṭong inkhat ahongpek; khana kavur kha hong kajor jo; ama’n 
thli atir, khana tui kha kalōng jo. 

19Ama’n amihei hneng ṭong apek hei, Israel hneng mansena leh dân apek hei. 

20Ama’n hihei hi jât-hlop hei sik tlomak; jât-hlop he’nchu ama dân kha manhret 
mak hei. RŌNGPU kha choi ka-ân ruh! 

Hlahei 148 

Vânhnōi in Pathen Choi ka-ânna sik a Bekna 
1 RŌNGPU kha choi ka-ân ruh! Nangni chung inshânga aka-om chei in, marvâna 
inphut RŌNGPU choi ka-ân ruh. 

2Amarvân ngeva rakip, amarvân remi rakip in ama kha choi ka-ân ruh. 

3Kani leh thla’n ama choi ka-ân ruh; ârsi kavâr he’num choi ka-ân ruh. 

4A’nshângpen marvânhei bōirōk chungtinga tuihei ama kha choi ka-ân ruh. 

5Anmani ankhenga RŌNGPU rahming kha choi ka-ân hei rasoh! Ama’n ṭong 
aleipek hei, khana anmani le’nsyem hei; 

6ama ṭongpek a khan anhmun et a inhling loa ahei tik a ka-om jo hei, kha juiloa 
om tor mak hei. 

7Raleia inphut, tui-ôngpui khōhri hei leh tui-ôngpui rakip in, 

8aṭong kajui khō inphe leh kahre katla, kavur leh sumtuk-hei, thli inhnak-
hei RŌNGPU kha choi ka-ân ruh. 

9Tlângbung leh hmebunghei, theikung hei leh ratu he’n, 

10sha rakip, inna leh ram a he’n, buk a kalôn leh mathla kajōng in ama kha choi 
ka-ân ruh. 

11Renghei leh mi rakip in, rengsahei leh alak vaikarôn rakip in ama kha choi ka-
ân ruh; 

12nuhngâk leh rether he’n, katerhei leh naipang he’num, ama kha choi ka-ân ruh. 

13Ankhenga RŌNGPU rahming kha choi ka-ân hei rasoh! Arahming kha heirakip 
nek a kalen jôk; alûrna kha marvân leh ralei kanek a inshâng jôk. 

14Ami rakip in anchoi ka-ân theina sik amihei kha amanhrat hei, lungset a 
arônpen Israelhei khan, RŌNGPU kha choi ka-ân ruh! 

Hlahei 149 

Choi ka-ânna Hla 
1 RŌNGPU kha choi ka-ân ruh! RŌNGPU hneng hlather kha sak ruh; taksen ka-om 
amipuihei intûpna khan ama kha choi ka-ân ruh! 

2Nankasyempa jâra Israel inpâk ruh; Nanrengpa jâra Zion mihei hōi ruh! 

3Lâm pum a arahming kha choi ka-ân ruh; Ama choi ka-ânna khan khōngpui leh 
serângdâr manhring hei ruh. 

4 RŌNGPU’n amihei chunga tlaina anei; torna kha apek heia malung innem hei kha 
akaja hei. 

5Torna anchen jâra Pathen mihei kha inpâk hei rasoh jân kathang inpâk a hla 
sak hei rasoh. 

6Ankut a chemjâm kangei inchoi hei sona, Pathen choi ka-ânna khan ông hei 
rasoh. 

7jât-hei kha torna sik heia leh mihei karâkna sik a; 

8anrenghei kha hrui vâng khitna sik a leh anhlam kakeihei kha thîrhrui vâng 
khitna sik a; 

9Pathen ṭongpek dungjuia jât-hei kha karâkna sik a kae. Hivahi Pathen mihei 
retorna kha kae. RŌNGPU kha choi ka-ân ruh! 

Hlahei 150 

RŌNGPU kha Choi Ka-ân ruh! 
1 RŌNGPU kha Choi ka-ân ruh! Abek-inna RŌNGPU kha choi ka-ân ruh! Marvâna 
ahratna kha choi ka-ân ruh! 

2Ṭōn inhnaktak aleitlo jâra ama kha choi ka-ân ruh. Alenna chunghnung kha choi 
ka-ân ruh. 

3Pengkun leh ama choi ka-ân ruh. Ṭingṭang leh serângdâr vâng choi ka-ân ruh. 

4Khōngpui leh lâm pum a ama kha choi ka-ân ruh. Ṭingṭang leh bunglir manhring 
pum a choi ka-ân ruh. 

5Sumkutben vâng ama kha choi ka-ân ruh. sumkutben rasa inhnaktak vâng choi 
ka-ân ruh. 

6Ranhring rakip in RŌNGPU kha choi ka-ân ruh! RŌNGPU kha choi ka-ân ruh! 

Ṭongchîk-hei 

Ṭongchîk-hei 1 

Ṭongchîk-hei Hnemna 
1David sapa, Israelhei reng, Solomon ṭongchîk-hei. 

2Singna leh ṭongpek kaṭha manhretna sik khana ṭong inri manhretna sik a 
nankabôm sik ṭongchîk-hei kha hin ka-om hei. 

3Heikhonga mo kasing tak a om sik, malung mantheng sik, khana heikhonga mo 
kadik leh kaṭha om sik ti kha hihei hin anmanthei tor sik chei. 

4Heite ala’nhretmak kha amansing thei, khana khangdônghei kha heikhonga mo 
singna leh kara katluk a antanei sik ti kha amanthei tor hei. 

5Hiva ṭongchîk-hei hin mikasinghei hnenga kapha themna apeksator khana 
lekha kathemhei kha’m hlam akeitor hei, 

6khana inphut anmani he’n a’nthup a ka-om ṭongchîk-hei kha heitina hei mo ti 
kha anmanhret tor a mikasing, mikathemhei ṭong heiphut hei kha anmanhret 
torna sik a kae. 

Khangdônghei Hnenga Mansena 
7Themna chenna sik a ahma inkeipena RŌNGPU kha nakaja sik kae. Mikamo he’n 
singna hi heitea sakmak hei, khana themna sik inchu hnōm mak hei. 

8Kasapa, nanu napa mansena che khan namalung manhlut roh. 

9Lukôm kaṭha na’nkôm leh maṭhi na’n-or pha nahme akaṭhadet kapōa, anmani 
mantheina hei che khan na-omchen anmanṭhatdet pek sik che. 

10Kasapa, mikaset he’n anhei jôrche pha hnōmpek mak hei roh. 

11Anmani’n hinga anti thei, “Hong roh; mi that sik a vajong rih! Ṭhenakase hei 
vabuhlu hei me sona hōitheina nei rih! 

12Anmani kahring kadam a ka-om hei, tâk nihlō jo he’nchu kathisō sik hei! 

13Nei leh hao katamtak nichen sik khana inru neinâk kha ni-innshung heia 
kasiptak a nibuk sik hei! 

14Hong roh kankâra hongtlâk roh, nihong marûk neinâk-hei kha nikhenga 
insempet sik me.” 

15Kasapa, khava kapō mihei leh inṭhōimak ruh. Anmania inphut kahlatak a om 
roh. 

16Anmani chu akaṭhamak tlo sik kha hngâktor mak hei, anmani chu ahei tik a 
mithatna sik a intluk hei. 

17Nang in sur sik tia namantluk va khan nang ahmu che pupuma châng nakam 
kha ahnemna om mak, 

18tâk khava kapō mihei khachu anthina sik anhmu pupuma anbinga an-in-ôkna 
sik châng ankama kae. 

19Inru hin phat rakip a inrupa hringkhō amanhmang. Hing’hin, innâk-inse katlo 
rakip hei hringkhōa kasōk ria kae. 

Singna’n Abek 
20Rangei roh! Singna’n hlamlena leh neinâk jōrna keithea ka-om hei kha abek 
hei, 

21rasa inhnaktak a khōpui kalen sōngkot hmun heia, mipui intûpna rakip heia, 
abek hei: 

22“Mikamohei! Heituk kasôt mo akamo alakachang hnōm chei? Heituk kasôt mo 
themna kha nanta lahōt sik? Ahei tik a’m inthemchûk hnōm mak chei mo? 

23Karasei che pha a rangei roh; ke’n ṭongpek kaṭha kapek sik che, khana kei 
themna kha chen kaneipui sik che. 

24Kahnenga hong roh tia kabek chea hme kalâk che, tâk nang in rangei mak che. 
Kabekna che hin namalung hlutmak. 

25Kaṭong pek che rakip donmak che, khana naṭhena hei mandik pek che rong 
kati’num hnōm mak che. 

26Khava jâra khōdeng theina nachen pha, kamanuisō sik che. Ṭitna’n akatōm che 
pha sem kamanlo sik che. 

27Nachunga thlipui kapō ahong pha, inrengna thli kha ahong hrâng pha, khana 
nang in nat leh inreng naratō pha. 

28Khava pha nang in singna hi nabek sik. Tâk-kha ke’n masôn mak che ning. 
Hmuntina najong sik eng, tâk ahmu mak tin. 

29Nang in singna hmangje leimanhret hêrmak che, khana pha rakip 
a RŌNGPU ṭong jui sik leihnōm mak che. 

30Kaṭong pek leimadu tet mak che, khana naṭhena kamandik che pha’m 
namalung manhlut mak che. 

31Achang jâra narahōi hrep kha naratō sik, khana naṭōntlo khan amannat sik jo 
che. 

32Singna hi andon mak jâra heite la’nhret mak hei kha kathihei. Mikamohei kha 
anbinga ngeitō makna khan athat manhmang hei. 

33Tâk-kha tu achang inum kaṭong inngei he’n inhukna annei sik. Ṭit sik neilo 
hêra kahōia ka-om sik hei.” 

Ṭongchîk-hei 2 

Singna Tloman hei 
1Kasapa, kamanthei che kha inthemchûk roh khana tlo roh, kahrina kha mahngi 
hêrmak hei roh. 

2Singna inti hi rangei roh, khana khavakha manhretna sik tlo roh. 

3Kadik, themna sik der roh; ari inthûk hmuna sik ngek roh. 

4A’nthup a aka-om sêr leh sum a-emak leh nei najong sik kapōhrep a singna kha 
jong roh. 

5Kha natlo’nchu RŌNGPU ṭit hi heimo ti namanhret sik jo, khana Pathen 
chungchânga inthem chûkna hmesōna nanei sik. 

6Singna kapek kha RŌNGPU kae, ama a inphut themna leh manhretna hong kasōk. 

7Malung intheng leh mikadik-hei kha ama’n a’nṭangpui hei, khana ahrung hei. 

8Milak-hei hneng kahōi kaṭha inzenhei kha ahrung hei; khana ama inngei hei kha 
ahngâk hei. 

9Kaṭong hri narangei inchu akadik, akaṭha hei kha heimo kae ti namanhret sik, 
khana natlo sik kha’m namanhret sik jo. 

10Mikasing hongkachang sik che, khana nathemna’n inpâkna apek sik che. 

11Ari inthûk a nahmuna leh namanhretna hei khan ahrung sik che 

12khana akadik mak tlona sik a inphut akhâm sik che. Ṭonghria innâk-inse 
insōhrat miheia inphut nang kha aṭhen sik che, 

13anmani akadik hringkhō andahlona set inthimna hringkhōa ka-om hei, 

14akaṭhamak ṭōn tlona inpâk hei, khana akaṭhamak kahōia katheihei kha kae. 

15Hlamrinthei kachangmak hei kha taksenthei um changmak hei. 

16Aṭong hri inne neng nuhmei ka-ôk mak khan ṭhōimanset sik a ajôrna chea 
inphut nang in natingtor sik, 

17khava apuise sik a taksenthei changlo khana apuise leh inthengtak a an-
intepna amahngi jo mi kha. 

18Amanu inna nava se’nchu thina hlam nahro jo kae. Khava hmun a vase sik 
khachu kathikhō jōnna jo kae. 

19Ama hnenga avakase tûte inkhat hong inle phungmak. Hringna hlam a hong 
inle phungmak. 

20Khava jâra mikadik-hei omchen kha najui nger sik kae; khana akadik 
hringkhōa aka-om nger sik che kae. 

21Mikadik-hei, pui katluk hei khan hiva ni-omna ram a hin kaleng sik hei. 

22Tâk-kha mikaṭhamak-hei kha hiva ram a inphut Pathen in akeisōt sik hei, 
khana mikaset-hei kha kahar kapōa aphoisōt sik jo hei. 

Ṭongchîk-hei 3 

Khangdônghei Hnenga Mansena 
1Kasapa, kaman theina che hi mahngi mak roh. Tlo sik a kamanthei che kha 
mandonṭhak roh. 

2Kaman theina che hin hringkhō seina leh neina apek sik che. 

3Nganse thei taksenthei chang sik hi masō hêrmak roh. Khahei kha nahrak a in-
or ina; namalunga mazet manhlut hei roh. 

4Hivahi natlo’nchu nachunga Pathen leh mihringhei malung katlâi sik. 

5Namalung pumpuia RŌNGPU kha taksen roh. Nabinga manhretna chunga in-
ngai hêrmak roh. 

6Natlona rakip chunga RŌNGPU kha mandonsōt roh, khana ama’n hlam kadik kha 
amanhmu sik che. 

7Nasingna kakhea kasing eng tia mandon mak roh, RŌNGPU ṭong kha jui hnâm 
roh; akadik mak tlo sik hnōm mak roh. 

8Nang in kha natlo’nchu, natak kôknabi damna leh nanatna hei manbângna hlei 
leh âi kaṭhatak kapō kha kachang sik. 

9Nahleia kasōk kara kaṭhapen vâng khan RŌNGPU kajana nei ina pek roh. 

10Nang in khang’khan natlo’nchu naramsōr sâng kasip sik, khana navomhrui 
kara manbuk tor mak leoa nanei sik. 

11Kasapa, RŌNGPU’n naṭhena amandik che pha, kaṭhadek a rangei roh khana 
gîkna kae tia inlo roh.  

12Nu leh pa he’n anta’nlen sakpui ansahei andikmak pha antarakôk hei 
kapōa, RŌNGPU’n amilungset hei kha andikna sik arakôk hei. 

13Manhretna kanei mikasing ahong kachang jo tu mo inkhat khan inpâkna hi 
achen. 

14Singna hi dangka hnemna kanek a kahnem jôk, sana kanek a’m nang sik aman 
katam jôk. 

15Sana dangka kanek a’m singna hi aman katam jôk; namadu inkhatbek le’m 
tepui thei changmak. 

16Singna’n hringkhōsei apek che, khan chu neina haona leh kaja na’m apeksa 
che. 

17Singna’n hringkhō hōina apektor che, khana nahringkhō katlung bit a inhukna 
hlam akei sik che. 

18Mikasing ahong kachang jo hei kha inpâk hei; singna khan hringkhō apek sik 
hei. 

19Asingna vânga hiva raleichung hi RŌNGPU’n aleisyem; amanhretna vânga 
chungvân hi ahmun a aleida. 

20Asingna khan tuidung amanlōng khana raleichunga khō mansûrna sik sumtuk 
asyem. 

21Kasapa, singna leh ari inthûk hmun a kha matutlit hei roh, khavahei kha nanga 
inphut hlonsōt mak hei roh. 

22Khahei khan hringkhō kahōi leh hringkhō kaṭha amantluk pek sik che. 

23Nahringkhō hlam a kadam senga kase tor sik che, khana kutsuk kesuk neimak 
tin. 

24Najekhuma ṭitna neiloa kaje sik che, khana jân kathang kahōia kaje hnger sik 
che. 

25Mikaṭhamak-hei chunga inrengna khan thlipui kahrâng kapōa manhret 
manloa ahong katlung hei kha namalung mandong sik changmak. 

26RŌNGPU’n ahrung sik che. Ama’n chânga khan man-ôkmak che ning. 

27Khova hmun a achang inum akaṭha inngei hei kha nator chen a tlopek hei roh. 

28Tûntak na’nthōpui tor he’nchu, nakhō-navenhei kha ajîng katlunga ahngâk hi 
ruh tipek mak hei roh. 

29Nasir naven hei malung natna sik ṭōn mantlukna neimak roh; anmani 
nahnenga aka-om hei kae, taksenna antanei che kae. 

30Na’nhmangna sik heite katlomak mihei kha ajâr kasea inkhepui mak hei roh. 

31Innâk-insena sik katlohei omchen ra-otmak roh, a-emak leh an-omchen juina 
sik mandon mak roh, 

32ajârchu RŌNGPU’n ṭōn kaṭhamak katlohei kha amater hei, tâk ama’n mikadik 
kha taksenna anei hei. 

33RŌNGPU’n mikaṭhamak innshung ahâksêr hei, tâk mikadik innshunga 
mahâmṭhat apek hei. 

34Mi inlensak-hei kha ama’n heikhat a hmangna neimak. Tâk-kha a’nsinsak 
mihei kha ama’n alungsetna amanhmu heia kae. 

35Mikasinghei khan kajana rahming anchen sik, tâk mikamo he’n anbinga an-
inzakna sik rōk anhmusa sik. 

Ṭongchîk-hei 4 

Singna Hnemna hei 
1Kasapahei, nanpa’n heimo amanthei chei kha rangei ruh. Nanmalung manhlut 
ruh, achang inchu manhretna nannei sik. 

2Kamanthei chei hi akaṭha kae, achang jâra hivahei hi mandonsōt pet hei ruh. 

3Nu leh pahei sapa inkhat rōk kachanglai, naipang kasinteklai, 

4kapa’n aleimanthei eng. Ama’n ati, “Kahri kha mandonsōt roh, khavakha 
mahngi khâk mak roh. Kahri kapō-pōa tlo roh, kha achang inchu kahring sik che. 

5Singna leh ari inthûk a hmuna kha nei roh, kahri kha mahngi mak roh khana 
heite sakloa tlomak roh. 

6Singna kha masō mak roh, ama’n ahrung sik che; ama kha lungset roh, ama’n 
kahōia ada sik che. 

7Nang in natlo tor akakhôk pen khachu singna hmu sik hi kae. Nachen seng kha 
ari inthûk a hmuna sik tlo roh. 

8Singna kha madu roh, ama’n mikalen amanchang sik che. Kakō tlit roh, ama’n 
kajana ahei rôn pek sik che. 

9Ama kha nalûrna lukhu kachang sik.” 

10Kaṭong hri rangei roh, kasapa. Heimo kahri kha khôk saktak a mandon roh, 
nahringsei kasôt sik. 

11Singna kha kamanthei jo che, khana hringna sik hlam kadik kamanthei jo che. 

12Kasing tak a nase’nchu heite inkhat in nahlam tingtor mak ning, khana natlân 
phale’m inpai inthlûkmak tin. 

13Na’nthem chuk kha pha rakip a mandonsōt ṭhak roh. Nathemna kha 
nahringkhō kae, kaṭhadek a hrung roh. 

14Mikaṭhamak-hei sena hmun a semak roh. Mikaṭhamak-hei omchen kha juimak 
roh. 

15Akaṭhamak kha tlomak roh, khana inphut sesōt roh. Hnōm mak roh, khana 
najōn sik hlam a khan sehnâm roh. 

16Mikaṭhamak he’n ṭhatmak inkhat antlosōt mak kârseng jethei mak hei. Mi 
inkhat hi ansukset mak kârseng jehnōm mak hei. 

17Anmani sik a suksetna leh ṭhatmak ṭōntlo hi sâk leh in kapō kae. 

18Mikadik tahro hlam khachu kani ahong kasōk a, sûn pha ahong tlung mak 
kârseng ahong kavâr chet-chet kapō kha kae. 

19Kachanga mikaṭhamak-hei hlam khachu jân kapōa inthim, katlu hei, khana an-
inpai inthlûkna kha hmutor mak heia kae. 

20Kasapa, kahri pekna che khan namalung manhlut roh, kaṭong hri hei kha 
rangei roh. 

21Nanga inphut mansesōt mak hei roh. Mandon sōt ṭhak hei roh, khavahei kha 
namalung shunga inda hei roh. 

22Khava inhret hei kha hringna leh damna apek sik hei. 

23Heikhong mo namandon kha insing thei roh; ajârchu namalung mandonna 
khan nahringkhō kha asyem kae. 

24Akadik mak hrikhâk mak roh. Maleisei leh mi akalet a ṭhōina ṭōn tlokhâk mak 
roh. 

25Malung inthenga inngamna leh inṭhōia hmating khō thlir roh; inzak jâra 
nahmai kha makhup mak roh. 

26Heimo natlo sik kaṭhadek a mantluk roh, khana naṭōntlo rakip kha akaṭha 
hongkachang sik. 

27Akaṭhamak kha masō roh, khana hmating intlunhrek a se roh. Akadik a inphut 
kethon khatbek um thonsōt mak roh. 

Ṭongchîk-hei 5 

Jông makna sik Mansena 
1Kasapa, namalung manhlut roh, khana kei singna leh ari inthûk a manhretna 
hei kha rangei roh. 

2Kha achang inchu heikhong mo omchen kaṭhadek a om sik ti kha namanhret 
sik, khana naṭong hri khan themna nanei jo ti kha amalâr sik. 

3Mihlop nuhmei beisō kha khōihning kapōa kathlum thei, khana amanu mi 
majôpna kha olive thai kapōa innejet thei. 

4Tâk-kha khava seng kha a’nchai pha, ama tadahlon pek che khachu malung 
natna leh malung kōina teilo alak om mak ning. 

5Ama’n kathi ramting nang aṭhōi sik che, ama tahro hlam khachu thina hlam kae. 

6Hringna hlam a ama om mak; tâk kalôn lele khana heimo akasōk ti manhret 
mak. 

7Tûnchu kaṭong hri rangei ruh, sapahei, khana kahri hi mahngi hêrmak ruh. 

8Khang khava nuhmeia inphut kahlatak a om ruh! Akotkung hnengbek a’m vase 
mak ruh. 

9Nanvase’n chu, nang in kajana naleichen kha milak he’n anchen sik jo, khana 
lungset inhret mak hei kut chunga nankhangdông laitak kathi sik chei. 

10Kadik, ram hlop mihe’n nannei nansum anlopek sik jo chei, khana nanṭōn leitlo 
hei seng kara kha’m mita kachang sik jo. 

11Nanthina sik jekhum chunga inkōia kaje sik jo chei, nantak ravōi asâk radûk 
reng sik jo. 

12Nangni’n nanti sik, “Heijâra mo alei inthem chûkmak eng? Heijâra mo tu mo 
inkhat mansena eng kha kaleihnōm mak? 

13Ka-ojahei mantheina leirangei mak eng. Anhnenga kamalung leihlut mak. 

14Khana manhret manloa kei hi mihei kâra inzakna karatō jo.” 

15Nalômnu hneng taksenthei chang roh khana ama rōk kha lungset roh. 

16Nuhmei ralak leh nantanei sahei kha nang sik anhnemna om mak ning. 

17Nasa he’n anhong khang pha an-inthōpui sik che, milak he’nchu inthōpui mak 
hei tin. 

18Khava jâra nalômnu kha hōipui roh, khana lu nahôngpuinu kha inpâkna 
chenpui roh, 

19shakhi kapōa ahme kaṭha lungset kakai tia mandon roh. Ahme lungset kaina 
khan inpâkna pek ṭhak che rasoh; alungsetna che khan ka-unṭhak che rasoh. 

20Sapa, heijâra mo nuhmei alak inkhat kha nala valungset sik? Heijâra mo milak 
inkhat nuhmei hmeṭhat kha nava madudet sik? 

21Natlo rakip RŌNGPU’n ahmu, khova hmun a nasena kha ama’n a-en ṭhak che. 

22Mikaṭhamak-hei setnahei khachu châng kae. Anmani anbinga setna chânga in-
ôk hei. 

23Anmani kathi hei ajârchu anbinga inkhâm torna neimak heia kae. Pui katluk a 
anmona khan anthlânkhur ting atir sik hei. 

Ṭongchîk-hei 6 

Mansena Ṭhahrep 
1Kasapa, mihlop inkhat sêrbatna chunga inkhang sik a a’ntep jo che mo? 

2Naṭong hrina kalalen khan asur jo che mo, na’ntepna kalalen khan akhit jo che 
mo? 

3Kha achang inchu, kasapa, nachunga ama’n ṭong anei tor jo, tâk khana inphut 
sōksōtna sik kha hin ka-om, ahnenga inrangtak a se ina amasōna sik che inder 
jo roh. 

4Jena sik a pha hmangmak jo roh, khana châm inhngatna sik bâng jo roh. 

5Chânga inphut va kapōa jōngsōt roh, a-emak leh shachâng kase heia inphut 
shakhi kapōa tlânsōt roh. 

6Miratha kase he’n sihling hei omchen a inphut inthem chûkna nei hei rasoh. 

7Sihling he’n hlamkakei, savong, a-emak leh vaikarôn neimak hei. 

8Tâk-kha anmani’n khōlum pha, sâk leh in anbuk a phebi laia sik a intluk a ka-
om hei. 

9Miratha kasepa khan ajekhuma heituk kasôt mo akaje sik? Heitiktâk leh mo 
ama kha akathōi sik? 

10Ama’n, “Pha bongkhat inhngachot hi rong, kakut thlep eng sona om hi rong” 
atia kae. 

11Tâk-kha aje kathi khan, sara changna khan hmangchâk kachoi mi inru kapōa 
abuhlu sik jo. 

12Hnemna kase, mikaṭhamak he’n maleisei anhri lelea kalôn hei. 

13Nang hōn mathlâkna sik a anhmit anmakhap a an-enlele chea kae. 

14Ahei tik a anlungria akaṭhamak ṭōn anmantluk a hmun rakip a bōina anmasōa 
kae. 

15Hiva jâra manhret lo theiloa inreng khōdeng theina anchunga katlung sik 
khana rahnak a atôn sik hei. 

16-19 RŌNGPU tahōt leh tamadumak omchen 7 ka-om hei: inlensak khō thlir, malei 
kasei, ṭhenakase hei kathat kut, ṭhatmak ṭōn mantlukna malung, ṭhatmak 
tlosōtna sik a ke kayâng, maleisei inkhatsō leh inkhat kahria sâkhi kapek, khana 
ṭim leh re kâra bōina insō mihei hi kae. 

Jông makna sik a Mansena 
20Sapa, napa mantheina che kha tlo roh, khana nanu mansena che kha mahngi 
hêrmak roh. 

21Anṭonghei kha ahei tik a nalungria invon ina juiṭhak roh. 

22Anmantheina che khan khōhme nase pha leh hlam akei sik che, jân a akahuk 
sik che, khana sûn pha amanse sik che. 

23Anmani ṭong mantheina chu hmeivâr kapō kae; anmani mandikna che khan 
heikhonga mo hringkhō hmang sik amanthei sik che. 

24Nuhmei kaṭhamak heia inphut khana milak nuhmeihei mathlemna chea 
inphut aṭhōisōt sik che. 

25Anhmeṭhat khan mathlemna mathlâk mak che rasoh, anhmit makhap khan 
surmak che rasoh. 

26Mi inkhat in buhlom pheng khat man vânga noti inkhat ahmutor, tâk nuhmei 
leh jông inti hichu nei rakip mathlangna kae. 

27Napōn mankângloa hmei kha na-ôp chunga napomtor mo? 

28Nake mankângloa hmeira-ê chunga akalôntor che mo? 

29Khava kapōa mi nuhmei kajepui hichu ṭit ka-om tak kae. Tu achang innum 
khava katlohei kha khōdengthei anratō sik. 

30Inrupa’n avon aṭâm pha amarûk inchu, tûte’n theikada mak hei. 

31Kachanga, amarûklai ansur inchu marûk neinâk aja 7 apek male sik kae, anei 
rakip vâng apek male nger sik kae. 

32Tâk-kha mikajông khachu mandonna heite neimak. Ama abinga ansukset jo 
kha kae. 

33Tûte’n kajana neiloa ama kha anvōk sik; khana inzakna kha area ama ta 
kachang sik jo. 

34Puise inti hi athang aset pha ahnuk kasepen, anphuhlōna kha tlangtik neimak. 

35Sêr hingja anpek inum lomak ning; kutchoi hingja anpek inum ahnuknat kha 
mantlâi tor mak ning. 

Ṭongchîk-hei 7 

manthei che kha mahngi hêrmak roh. 

2Kahri hei kha tlo roh, kha achang inchu kahring sik che. Nahmit-hei nahrung 
hei kapōhrep a kamanthei che kha insing theitak a ajuina sik tlo roh. 

3Kamanthei che kha pha rakip a invon ṭhak roh; nalungri shunga mazet roh. 

4Singna kha nasernu kapōa inthloppui roh, khana ari inthûk manhretna kha 
naṭhōn marit kapōa mandon roh. 

5Anmani’n mi nuhmeihei, mijôr kathem nupui heia inphut ankeisōt sik che. 

Nupui Kahurnu 
6Pha khat a ke’n, ka-inn thlikot a inphut khō kaleithlir, 

7Khana heite la’nhret mak khangdông hingja kahmu hei, tâk ahlopdet a akamo 
inkhat kahmu sōt a kae. 

8Ama kha nupui inkhat omna hlamlen akirting khan kalôna kase. Amanu 
innhneng asora kase 

9khōhlei ahon’thim kahnunga kae. 

10Khava pha nupuinu khan aleiratō jo; amanu kha noti hei invona invon khana 
ṭōn amantluk a kae. 

11Amanu kha mi kangamtak inzak inhret mak ahei tik a hlamlena kalôna kae, 

12kha a-emak leh rakir inkhat a kangir ri, vōi khat leh hlamdunga, vōi khat leh 
jōrtlânga mi ahngâk ṭhak heia kae. 

13Amanu’n akut azera retherpa kha akakōa amajôp, ahmit a kasang kanga a-ena 
ahri, 

14“Tuning ke’n maichâma tōkna katlo khana khava tōkna hme hei kha kanei. 

15Khava jâra nang kajong sik a ahong kasōk eng kae. Nang inhmupui sik kamadu 
che kae, nang um leika-om chea kaṭha jo! 

16Kajekhum kha ret kaṭha, Egypt Pōn innem neng vâng kapha jo. 

17Marim katui thai katamtak kakathing thlōn jo. 

18Hong roh! Jân kathang indume sona om rih. Khat leh khat inpom sik mea kha 
kahōia ka-om sik me. 

19Kapuise inna om mak. Khōhme kahlatak sik a kasesōt jo. 

20Ama’n sêr katamtak arôna kase jo, kanive 2 shunga hong inlemak ning,” ati. 

21Khang’khan amanu’n a-êmna vâng khan amathlem jo, aṭong inne khan ajôr 
mathlâk jo. 

22Manhret phâkloa amapa kha sehratche that sik a antaṭhōi kapōa khavanu kha 
leh inṭhōi jo hei, shakhi châng takhit kapō kae 

23Amalung the vâng antakâpkhōi jo kapōa. Va in châng kamna ting ajōn kapōa, 
amapa khan ahringkhō inhmang sik kha leimanhret mak. 

24Kha achang jâra tûn, sapahei, rangei ruh. Kaṭong hri hi nanmalung manhlut 
ruh. 

25Khava kapō kha nanmalung mansur mak ruh; ama kahnung juilele mak ruh. 

26Amanu kha pase katamtak hringkhō inhmangna kachang jo khana hringkhō 
tei torlo hei thina amasō jo. 

27Amanu inna nase jo’nchu kathikhō hlam a akase jo che kae. Khavakha thibeina 
hlam kha kae. 

Ṭongchîk-hei 8 

Akasing Choimanshângna 
1Rangei ruh! Singna’n mi abek. Mihe’n antheina sik a. 

2Hlam hnenga hmebunga khana hlamsō heia ama kangir, 

3Khōpui kalen hlutna a khan, sōngkot panga, ama’n abek a ati: 

4“Nankhenga hnenga kahri pek chei kae; raleichunga mi rakip kabek hei. 

5Nangni pui latluk mak chei mo? Pui tlukna sik inchu ruh. Nangni akamo chei 
mo? Manhret theina sik inchu ruh. 

6Kaṭong inthang hei hi rangei ruh; kahri pek chei rakip akadik kae. 

7Ke’n kahri hi akadik kha kae; kei hnenga chu maleisei hei hi mater ka-om tak 
hei kae. 

8Kahri rakip akadik kae; akadik mak heite om mak khana ṭong kalet heite om 
mak. 

9Ari inthûk a inhret hei sik a chu, heirakip inchênpet, kaṭhadek a akathei jo hei 
sik a, heirakip intheng seng. 

10Dangka kanek a kaman theina che hi kadei ruh; Sana inthengpen kanek a 
themna hi kadei jôk ruh. 

11“Kei singna eng kha kae, hlung mankatam hei kanek a kaṭha jôk eng; Namadu 
hei-inkhat leh kei hi tekâkthei changmak eng. 

12Kei singna eng kha kae, ari inthûk manhretna kanei; ke’n themna leh kadiktak 
a ṭong tanna kanei. 

13 RŌNGPU kajana nei hi akaṭhamak materna kha kae; êngkase leh mi inlensak, 
akaṭhamak omchen leh ṭong kadikmak kamater. 

14Ke’n ṭōn kamantluk khana katlosōt hei. Manhretna kanei, khana karatha 
kahrat. 

15Vairônna sik a renghei ka’nthōpui hei khana akaṭha dân syemna sik vaikarôn 
kabôm hei. 

16Raleichunga vaikarôn rakip in kei inthōpuina jâra vai anrôntor. Ṭōnpui karôn 
leh mi kalûrhei kha’m khanga rōk hei kae. 

17Ani inlungset mihei kha ke’num kalungset hei; tu achang inum ani kajong khan 
ahmu sōt eng. 

18Ke’n mi hnenga pek sik a neina leh lûrna, khangtouna leh hmesōna kanei. 

19Keia inphut chen nantanei khachu, sana inthengpen leh dangka inthengpen 
kanek a kaṭha jôk. 

20Mikadik-hei hlam kha kahro; ṭongtan kadik-hei hlam kha kajui, 

21ani inlungset hei kha neina kapek hei, an-innhei kha nei kamansip pek hei. 

22“Tenlai RŌNGPU’n heirakip asyem mak hma, ahma inkeipena kei aleisyem eng, 
akutsyem hma kakeipen eng kae. 

23Heirakip insyem mak hma, ahma inkeipena kei aleisyem eng, kei raleichung 
ansyem mak hma kei aleisyem jo eng. 

24Tui-ôngpui ale’nsyem mak hma kei chu ale’nsyem jo eng kae, tuiripût-hei 
aleiom mak hma leika-om jo eng. 

25Tlângbunghei an-om mak hma leika-om jo eng, hmebunghei anhmun et a 
anleiom mak hma ale’nte jo eng kae. 

26Pathen in ralei leh tlâng kachâr hei asyem mak hma khana raleichunga vaiphin 
kut maja khat aleiom mak hma kei aleika-omsa jo eng kae. 

27Bōirōk kha ahong om pha kei leika-om jo eng, Tuipui chunga kekung keler 
aleitinglai khan kei leika-om jo eng. 

28Chungvâna sumtuk-hei adalai, tui-ôngpuia tuiripût-hei aleimanpût lai 

29khana atep pekna kakhea tuihmai kha akemakna sik tui-ôngpui hnenga ama’n 
ṭong apek lai, raleichung hmun adenglai khan kei leika-om jo eng. 

30Kut kathem inkhat kapōa ahnenga leika-om eng. Ani katai inpâkna kung 
leikachang eng, ama hmaikunga ahei tik a kahōia ka-om eng, 

31raleichung hi kahōia kathei mihring jât-hei chunga malung tlaina kanei. 

32“Tûnchu, khangdônghei, kahri hi rangei ruh. Kahri kapōhrep a tlo ruh, nangni 
inpâk sik chei. 

33Kaman theina chei kha kaṭhadek a rangei ruh, sing ruh. Khavakha donmak 
tlomak ruh. 

34Ka-inn hlutna kot hnenga ani tina aka-om ṭhak hei; ka-inn hlutna hnenga ani 
kahngâk ṭhak hei, kaṭong inngei mihei kha inpâkna anchen sik. 

35Kei ani kachen khan hringna achen, khana RŌNGPU’n anchunga amalung katlâi 
sik. 

36Kei ani kachenmak mihei kha anbibinga a’nsukset hei kae; Tu mo inkhat kei 
ani kahōt kha thina amadu kae.” 

Ṭongchîk-hei 9 

Akasing leh Akamo 
1Singna’n a-inn asak, khana chopui 7 aphun. 

2Amanu’n sâklôm sik a aran inkhat athat a, ju kha atuina sik maru-marâng 
amanveia, dokhâng chunga amatunga ada. 

3Amanu’n asōk nuhmei atir heia khōpui hmun inshângpen heia mi amanbek hei: 

4“Hong ruh, heite inhret mak hei!” Khana mikamohei hneng, 

5“Hong ruh, kabu vasâk ruh, kaju manhei va-in ruh. 

6Heite inhret mak hei leh nan-inthlop kha bâng ruh, khana hringna chen ruh. 
Themna hlam kha jui ruh,” amanti hei. 

7Mi inlensak-hei kha navamanse he’nchu, inzakna rōk kha anpek sik che. 
Mikaṭhamak-hei kha navarasei he’nchu lung natna rōk kha nachen sik. 

8Mi inlensak-hei kha manse hêrmak hei roh; nang macheng kha an-en kada sik 
che. Tâk-kha mikasing namanse he’nchu, ankaja sik che. 

9Mikasinghei hneng nahri pek rakip khan anmani kha amansing chet sik hei. 
Mikadik-hei hneng nahri pek rakip khan anmani kha themna amannei chet sik 
hei. 

10Singna chenna sik a ahma inkeia RŌNGPU kajana nanei sik kae. A’nthengpa kha 
namanhret jo’nchu nang in manhret theina nanei jo kae. 

11Singna’n nahringkhō kum abesapek sik che. 

12Singna nanei inchu ahnemna nachen sik, khana khavakha nahlon sōt inchu, 
khōdeng kathei sik kha nang che kae. 

13Mikamo inti hichu arasa katam, heite inhret mak, khana inzak inhret mak 
nuhmei kapō kae. 



1100 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

14Amanu kha a-inna kot kunga in-ong a-emak leh khōpuia a’nshângpen hmun a 
in-ong, 

15khana anṭōn et a a’nsaler hei, akase akahong hei kha abek heia: 

16“Honghlut ruh, heite inhret mak hei!” ati. Khana mikamohei hneng amanu’n, 

17“Marûk tui in kathlumdet. Marûk thlaisâk katuidet” atipek hei. 

18Amanu inna akahlut mihei kha kathi hei khan chu amanu inna akahlut jo mihei 
kha tûnchu kathiram shunga nammanhlut jo hei kae ti hi amisur hei khan 
manhret mak hei, inhret mak hei. 

Ṭongchîk-hei 10 

Solomon Ṭongchîk-hei 
1Hihei hi Solomon ṭongchîk-hei kae: Sa kasing he’n anpahei inteina anmannei 
hei; sa kamo he’n annuhei malung anmanchâm. 

2Malung intheng loa nahmu karōi khan nang sik a akaṭha tlosōt mak ning, tâk 
malung intheng in nahringkhō ahuk tor. 

3 RŌNGPU’n mikaṭhahei kha vonṭâma damak hei ning, tâk mikaṭhamak-hei chu 
antamadu kha manchen mak hei ning. 

4Narathaset khan sara amanchang sik che, tâk ṭōn rahnak a tlo khan amannei sik 
che. 

5Mandonna kanei mi khan sâng leh be akhôm pha hrep a amantûp, sakhôm 
phalaia jea om hichu inzak ka-om tak omchen kae. 

6Mikaṭha he’n vâng anchen sik. Mikaṭhamak-hei ṭonghri shunga innâk-insena’m 
ashunga inveisa. 

7Mikaṭhahei chu vângchen inkhat kapōa mandonṭhak a ka-om sik hei, tâk 
mikaṭhamak-hei chu inranga mahngi kachang sik hei. 

8Mandonna kanei mihe’n mansena arahlâng sik. Kamotak a ṭongkahri lele hei 
chu inhmang sik hei. 

9Malung intheng mihei chu kamōnga kadam senga ka-om hei, tâk malung 
intheng mak hei chu ansur sik hei. 

10Akadik kahrimak mihe’n bōina anmasō, tâk inphôngtak a mi inkôk he’n 
inchamna sik antlo. 

11Mikaṭha ṭonghri khachu hringna tuikapût kapō kae, tâk mikaṭhamak ṭonghri 
khachu innâk-insena ashunga inthup a ada. 

12Inhōt inter hin bōina amasō, tâk lungset in ṭhena rakip arangei mandam. 

13Malung kasing he’n manhretna kadik kha anhrisōt, tâk mikamohei chu karâk 
sik hi anrangei. 

14Mikasing in ator chenna themna kha ahmu, tâk mikamo he’n ṭong anhri’nchu 
inrengna kha kahlatak a om mak jo. 

15Nei in mikaneipa kha akahuk; sara chang in sarapa kha asuk manhmang. 

16Ṭōn kaṭha tloman chu hringna kae, tâk setna’n setna katamtak tlona sik aṭhōi 
me. 

17Mi mandikna inngei hei kha kahring sik hei, tâk anṭhena chunga akahnōm mak 
hei kha inrimna shunga ka-om hei. 

18Tu inkhat marûk a mi ka-en kada kha malei kasei kae. Tu mo inkhat titi ṭong 
kahrile kha mikamo kae. 

19Ṭong nahri chenna setna natlosachet thei. Nasing inchu aka-om hnâm sik che 
kae. 

20Mikaṭha ṭonghri chu dangka intheng kapō kae; mikaṭhamak-hei mandonna 
chu hnemna kase kae. 

21Mikaṭha ṭonghri hei khachu mi katamtak in hnemna anchenpui sik, tâk 
namôna beisōa khan nabinga inthat sik che. 

22Naneina kha RŌNGPU vângpek che kae. Ṭōntlo hrat khan nang manhaodet tor 
mak che ning. 

23Akadik mak tloa kahōi sak ti hi mikamo omchen kae. Manhretna kanei he’n 
singna ṭōna kahōi ansak. 

24Mikadik he’n antamadu kha anchen, tâk mikaṭhamak he’n antaṭitpen kha 
anchen sik. 

25Thlipui hong kahrânga, mikaṭhamak-hei khachu atlen hei, tâk malung intheng 
hei khachu ahei tik a huk a ka-om ṭhak hei. 

26Miratha kase kha naṭōn heikhat katlo sik a jonghêr mak roh; theithûr sâk a ha 
kakim kapōa a-emak leh hmit shunga hmeikhu akahlut kapōa natak amanhâng 
sik. 

27 RŌNGPU ṭong kha jui roh, achang inchu nahringsei kasôt sik. Mikaṭhamak-hei 
chu anpha atluk mak hma kathihei. 

28Mikaṭhahei inhōrna khan inpâkna apek hei, tâk mikaṭhamak-hei chu hmating 
namtor mak hei. 

29 RŌNGPU’n malung intheng hei kha ahrung hei, tâk akadik mak katlohei kha 
asuk manhmang hei. 

30Mikadik he’n ahei tik a inhrungna annei sik, tâk mikaṭhamak-hei khachu aram 
shunga hin hringmak hei ning. 

31Mikadik he’n kasinga ṭong anhri, tâk akaṭhamak kahrisōt malei kha hip sik kae. 

32Mikadik he’n ṭonghri je anmanhret, tâk mikaṭhamak he’nchu malung tônna 
ṭong anhri. 

Ṭongchîk-hei 11 

1Atena kher kadikmak kahmang hei kha RŌNGPU’n ahōt hei. Malung inthenga 
akahrik kate hei chunga ama inpâk. 

2A’nlensak hei kha inranga inzakna anratō sik. Insinsak a om hi singdetna kha 
kae. 

3Mikaṭha nachang inchu, malung intheng in hlam akei che kae. Taksenthei 
kachangmak hei kha anbing malung intheng mak khan asuk manhmang hei. 

4Thina kani ahong tlung ning khan nei leh hao khan nang sik heite tlotor pek 
mak che ning, tâk malung intheng inchu nahringkhō ahuk tor. 

5Malung intheng in mikaṭha hringkhō amanhōi pek, tâk mikaṭhamak he’n 
anbinga tlâksukna ansyem. 

6Dikna’n malung intheng mi ahuk, tâk taksenthei kachangmak mihei kha 
anbinga phâmraiset in akhit hei. 

7Mikaṭhamak he’n anthi pha, an-inhōrna kha’m anthipui ri jo. Neina haona 
chunga inngamna nei hi hnemna kase kae. 

8Mikadik-hei kha inrengna inphut hrungsōt a ka-om hei; mikaṭhamak-hei chung 
jôk a inrengna hong kasōk a kae. 

9Pathen inhret mak hei ṭonghri khan amanhmang thei che, tâk mikadik-hei 
singna khan ahuksōt tor che. 

10Malung intheng mihe’n mahâmṭhatna anchen pha khōpuia mihei kha inpâk 
hei, khana mikaṭhamak athi’nchu inpâk a ôngna kasip. 

11Mikadik he’n vângṭhat anpek pha khōpui kha hong kalensōt, tâk mikaṭhamak-
hei ṭong in khōpui kalen kha ansuk manhmang. 

12Mi ralak raseipuma hrimaset hi akamo ṭōn kae. Mandonna kanei nachang 
inchu, sip nati sik kae. 

13Titi kachoi mi khachu ṭongmarûk hripek sik taksen om mak, tâk taksenthei 
kachang mi ṭhahrep chu hlamrinna nanei tor hei. 

14Hlamkakei kaneimak jât-hei kha katlu sik hei. Tâk-kha mi intheitor katamtak 
nei hichu inhukna ka-om tina kae. 

15Khōhme inkhat abat choi pek sik a na’ntep inchu insir sik che. Khava khan 
na’nveimak sik kha nang sik kaṭha jôk. 

16Lungset kathem nuhmei chu mi’n ankaja, nunchen kaṭhamak nuhmei chu 
inzakpui ka-om. Ratha kase mi’n ahei tik a’m sêr neimak ning, tâk ṭōntloa 
phâmrai kase mi chu kahao sik. 

17Mi nalungset inchu nabinga a’nlungset che kae. Nahrâng ase inchu nabinga 
a’nsukset che kae. 

18Mikaṭhamak he’n kadiktak a heite hnemna hmumak hei, tâk akadik kha 
natlo’nchu, soilo jen a tloman narahlâng sik. 

19Tu mo inkhat in akadik tlo rong ati’nchu kahring sik hei, tâk akadik mak tlo sik 
a a’ndu hei kha kathi sik hei. 

20Ṭhatmak indon mihei kha RŌNGPU’n ahōt hei, tâk akaṭha katlohei kha alungset 
hei. 

21Mikaṭhamak-hei kha sôilo jen a karâkna inpek sik hei, tâk mikaṭhahei khachu 
inphesōt tor sik hei. 

22Mandon theina kaneimak nuhmei hme kaṭha khachu vokpui hnâra sana kutkhi 
nimakhei kapō kae. 

23Mikaṭhahei tamadu chu ahei tik a akaṭha rōk hong kasōk; mikaṭhamak he’n 
antamadu kha anchen pha mi rakip anhnuk kana. 

24Mi ṭhahrep in ansêr kha anhmang hnōmna anhmang inum anneisa chet-chet. 
Ṭhahrep in kachîptak a anhmang, tâk sara kachang chet-chet hei. 

25Malung kalentak a pek sōt roh, khana nang nanei chet sik; mi inthōpui hei roh, 
khana nang an-inthōpui sik che. 

26Sâng katamtak kada hei, aman inshânga jōr sik tia kahngâk mi kha mihe’n 
anhâksêr, tâk khavakha jōrna sik akatlo kha anmanpâk. 

27Nabitin kha aṭhat inchu ankaja sik che, tâk mihei inrengna sik narei inchu, 
khavakha nang tachen sik kae. 

28Annei anhaona chunga a’nngam hei kha ṭhelaia thingbō kaṭi kapōa kaṭi sik hei, 
tâk mikadik-hei chu sûr laia thingbō kapōa kakhang sik hei. 

29An-innshunga khōdeng theina insōk mihei kha achaina chu heite hmumak 
ning. Mikamohei khachu ahei tik a mikasinghei sōk kachang sik hei. 

30Akadik in hringna apek, tâk innâk-inse khan hringna kha alosōt. 

31Mikaṭhahei kha raleichunga hinum akaṭha tloman anpek hei, achang jâra 
mikaṭhamak leh set karônhei kha karâkna anhmu nger sik ti kha namanchên tor 
a kae. 

Ṭongchîk-hei 12 

1Themna indu he’n anṭhe pha leh mi tamanthei sik anmadu. Mandikna kahnōm 
mak khachu mikamo kae. 

2Mikaṭhahei chunga RŌNGPU katlâi, tâk akaṭhamak ṭōn intluk hei kha amaset hei. 

3Ṭhatmak hin inhrungna sik pek tor mak, tâk mikadik-hei chu kahnet a kangir 
hei. 

4Lômnu kaṭha chu apuise inpâkna leh inlensakna kae, tâk apuise inzakna sik 
katlo lômnu khachu apuise rua kenser nat kakop kapō kae. 

5Malung intheng he’n kaṭhatak a anrazen sik che, mikaṭhamak-hei rōk in hōn sik 
chea anmadu. 

6Mikaṭhamak-hei ṭonghri chu mi thatna kae, tâk mikaṭhahei ṭonghri khan chu 
maṭhit a ka-om hei kha ahuk hei. 

7Mikaṭhamak he’n anthōi tlâkna sik anratōa sōn leh pâr dahlon mak hei, tâk 
mikadik-hei innshung khachu kahringa ka-om ṭhak hei. 

8Mi mandon kathem nachang inchu, mi’n anmanpâk sik che; mikamo nachang 
inchu mi’n anhnōise sik che. 

9Mikalen omchen a oma vonṭâm de sik kanek a chu micham inkhat omchen a 
oma hringna sik ṭōn tlo sik kaṭha jôk. 

10Mikaṭha he’n anranhei kaṭha nenga anrazen hei, tâk mikaṭhamak he’n 
anranhei hnuk kasetak a anrazen hei. 

11Ṭōnkatlo kahrat hlei kathlō inkhat in katluk a sâk sik anei, tâk hnemna kase 
ṭōna apha amanhmang kha mikamo kae. 

12Mikaṭhamak-hei tamadu seng khachu ṭhatmak ṭōn tlo sik a jong lele kha kae, 
tâk mikadik-hei khachu kahnet a kangir hei. 

13Mikaṭhamak-hei chu anṭonghri kalan a in-ôk hei, tâk malung intheng mihei chu 
khōdeng theina inphut kasōksōt hei. 

14Natloman chen sik khachu, heimo nahri khana heimo natlo dungjuia ka-om jo, 
narahōi kasōk kha nahmu sik. 

15Mikamo he’n ahei tik a kadik ung anti. Mikasing he’nchu mansena ṭong 
anrangei. 



1105 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

16Mikamo’n anmalung ahōi mak inchu inrangtak a anmalârbât. Mandonna kanei 
mihei chu mihe’n inzakna pek sik anti pha donmak hei. 

17Akadik kha nahri pha ṭongtan kadik kha intlo jo, tâk maleisei khan chu akadik 
mak amasō. 

18Mandonna kaneimak ṭonghri hei khan chemjâm kapōa inthûktak a atôn, tâk 
kasing tak a a’nhri ṭong khan chu malung nat damna apek. 

19Maleisei ṭong chu bongkhat rōk sik kae; tâk akadik ṭong chu are-rea sik kae. 

20Ṭhatmak ṭōn intluk hei khachu sōkphutrōia hmesetna katlo sik hei kae, tâk 
akaṭha ṭōn katlohei khachu ningṭhatna anhmu sik. 

21Mikadik-hei hneng akaṭhamak sōk mak, tâk mikaṭhamak-hei khachu bōina tei 
loa heite neimak hei. 

22Malei kaseihei RŌNGPU’n ahōt hei, tâk anṭong hrina akangir hei chunga 
amalung katlâi. 

23Mandonna kanei he’n anmanhret inum sip anti, tâk mikamo he’n anmanhret 
makna kha anmalârsōt a kae. 

24Ṭōntlo hrat in ratha hratna apek sik che, tâk rathaset in sōk amanchang sik 
che. 

25Malungdong in hōina amanhmang pek sik che, tâk lungset ṭonghri’n inpâkna 
apek sik che. 

26Mikadik khachu aṭhōn sik a hlam inthei kae, tâk mikaṭhamak hlam khan 
hlamleting aṭhōisōt. 

27Naratha ase’nchu namadu kha chenmak tin, tâk ṭōn rahnak a natlo’nchu 
mahâmṭhat nachen sik. 

28Akadik hi hringna hlampui kae; malung ṭhatmak hi thina hlampui kae. 

Ṭongchîk-hei 13 

1Sa kasing in aṭhena chunga apa’n amanse pha malung kahlut a arangei, tâk mi-
êng kase’n aṭhena hei kaṭhe tihnōm hêrmak. 

2Mikaṭhahei kha anṭonghri jâra tloman anchen sik, tâk mi malung intheng mak 
he’nchu innâk-inse sik a anhngâk hla. 

3Naṭong hria insing thei roh khana nahringkhō inhrung roh. Insing theilo 
ṭongkahri mi kha abinga insuk inhmang. 

4Miratha kase’n amadu heikhat um chang rasoh, ama’n ahei tik a’m chenmak 
ning. Ṭōntlo kahrat mi’n amadu rakip ahmu sik. 

5Malung intheng he’n maleisei anhōt, tâk mikaṭhamak-hei ṭonghri chu inzakna 
leh hmaimôkna kae. 

6Akadik in heite inhret mak hei ahrung hei, akadik mak hin set karônhei thōi 
tlâkna kae. 

7Mi ṭhahrep in akanei inhlema ka-om hei, tâk heite neimak hei. Mi ṭhahrep in 
sara a inhlema ka-om hei, tâk anneia kae. 

8Mikanei he’n anhringkhō hukna sik ansêr kha anhmang sik, tâk tûte’num 
sarapa hringkhō kha maṭhitna neimak hei. 

9Mikadik-hei chu ra-âng kanei vâr kapō hei kae; mikaṭhamak-hei chu thaihmei 
akathi de-de kapō hei kae. 

10Êngkase in bōina tei loa heite masō mak. Mantheina kajōng kha mikasing kae. 

11Kabeitak a sêr leh sum nahmu chen a, inrangtak a namanhmang sik. 
Kachâmtak a nahlō khan, nanei chet sik. 

12Inhōrna akōi jo’nchu, malung kakōi jo. Tâk-kha nalungdo inkhat atlung pha 
inpâk na’n kasip che. 

13Mantheina kaṭha kha narahlâng hnōm mak inchu, khōdeng theina namadu 
kae; mantheina kha jui roh kahring sik che. 

14Mikasinghei mantheina khachu hringna tuiripût kapō hei kae; hringkhōa 
inrengna natlâk pha, khahei khan pesōtna sik anbôm sik che. 

15Mandonna kanei in kajana achen, tâk taksenthei kachangmak hei chu 
inhmangna hlampui antajui kae. 

16Mandonna kanei he’n ṭōn antlo mak hma anmandon dek, tâk mikamo he’n 
anmanhret makna kha anmalâra kae. 

17Taksenthei kachangmak ṭongkarôn he’n bōina anmasō, tâk taksenthei 
kachang he’n mōngna anheichoi. 

18Themna sik a’nchûmak he’n sara kachang sik hei khana hmaimôkna anchen 
sik. Mi mansena inngei hei khan kajana anchen sik. 

19Namadu inkhat chen sik kha heituk a akaṭha jo mo! Mikamo he’n ṭhatmak a 
inphut hong inle hnōm mak hei. 

20Mikasinghei leh inthlop ruh, mikasing hongkachang sik che. Mikamohei ṭhōn 
nachangpui he’nchu, inhmang sik che. 

21Set karônhei kha khōdeng theina’n hmuntina ajui hei, tâk mikadik-hei khachu 
akaṭha kara anchen sik. 

22Mikaṭha he’n antu-ansahei dahlon pek sik a karōi annei sik, tâk mikaset-hei 
karōi khachu mikadik-hei chen kachang sik. 

23Ala’n thlō mak ramhei kha hleia anthlō’nchu sarahei sik kara katamtak inra 
sik, tâk mikadik mak he’n hleithlō sik kha ankhâm hei. 

24Nasapa kha aṭhena a narachâk mak inchu, nalungset mak kae. Nalungset inchu, 
aṭhena namandik sik kae. 

25Mikadik he’n sâk sik katluk a annei, tâk mikaṭhamak he’n ahei tik a vonṭâm 
ande. 

Ṭongchîk-hei 14 

1Nuhmeihei singna’n innhlō hi asyemsōt kae, tâk nuhmei kamo he’n an-innhlō 
anvōkkhōia kae. 

2Namalung a’ntheng inchu RŌNGPU kajana nanei ti kha namalâr; namalung 
a’nthengmak inchu RŌNGPU kajamak che ti kha namalâr. 

3Mikamo inlensak he’n ṭong hingja anhri; mikasinghei chu anṭonghri khan 
ahrung hei. 

4Hlei khōina sik sehratche naneimak inchu naramsōr karōk sik, tâk nanei inchu 
sâng kasip a nanei sik. 

5Taksenthei kachang sâkhi khan ahei tik a akadik ahri, tâk taksenthei 
kachangmak khan chu maleisei tei loa heite hrimak. 

6Mi inlensak hêr hei khan ahei tik a mikasing chang tor mak hei, tâk mandonna 
kaneihei chu kabeitak a anmanhret thei. 

7Mikamo heia inphut kahlatak a om roh; anmani’n nang manthei sik a heite 
neimak hei. 

8Mi invak kha heijâra mo akasing? Ajârchu heimo tlo sik ti kha ama’n amanhret 
a kae. Mikamo hi heijâra mo akamo? Ajârchu ama’n kamanhret tia indonṭhak a 
kae. 

9Mikamo he’n anset inum khôk sakmak hei, tâk mikaṭha he’nchu rangei mandam 
anmadu. 

10Na’npâkna kha nata kae; nachâmna kha’m nata kae. Tûte’num khahei kha 
chenpui theimak hei che ning. 

11Mikaṭhapa inn khachu, mikaṭhamakpa inn a’nhmang jôn’um khanga lakangir 
ṭhak sik. 

12Hlam kadik tia namandon khan thina hlam a aṭhōithei che. 

13Manui in malung inreng athupthei. Ningṭhatna kha a’nchai pha, malung 
inrengna kha khang’khan laka-om ṭhak. 

14Mikaṭhamak-hei khan anrahōi kasōk kha anhmu sik. Mikaṭha he’n anṭōntlo 
dungjuia tloman anhmu sik. 

15Mikamo’n heirakip ataksen sik; mandonna kanei he’n ankethonna sik an-
ensui. 

16Mikasing he’n bōina inphut inpesōtna sik insing thei hei, tâk mikamo he’n 
heitea sakloa inrangtak a ṭōn anphutbât a kae. 

17Hnuk kabong he’n invet ṭōn antlosōt; mikasingdet he’n kadai nenga ka-om hei. 

18Heite inhret mak he’n anmona rahōi kasōk anchen, tâk singna kaneihei chu 
themna kha inpâkmana inpek heia kae. 

19Mikaṭhamak he’n mikadik-hei ke kunga inkun sik hei anlumlona kha insinsak 
tak a ander sik hei. 

20Misarahei chu tûte’n enhnōm mak hei, insak inthlangbek he’num lungset mak 
hei, tâk mikahaohei chu ṭhōn katamtak annei. 

21Hōina namadu’n chu, sarahei lungset a rôn hei roh; tu mo inkhat hnōisetak a 
tlo hi setna kae. 

22Aṭhatna sik ṭōn natlo’nchu mihei kajana leh taksenna nachen sik; aṭhat makna 
sik ṭōn natlo’nchu naṭhe jo kae. 

23Ṭōn tlo roh nahringna sik nahmu sik; na’n-ong hnâma ṭong nahri lelea achang 
inchu sara kachang sik che. 

24Mikasinghei chu nei leh hao kha tloman a inpek hei, tâk mikamohei chu 
anmona khan mi’n anmanhret hei. 

25Sâkhi kachang khan akadik ahri pha mi ahuk, akadik mak ahri pha, mi ahōn 
heia kae. 

26 RŌNGPU kajana nei hin mi inkhat innshung leh abinga sik a inngamna leh 
inhrungna apek. 

27Thina napesōt hnōm mo? RŌNGPU kajana nei hi hringna tuihnâr kapût kae. 

28Reng inkhat lenna hi ama’n mi khongja chunga mo vai arôn, khan vâng khan 
inhret; anmani omloa ama kha heite changmak. 

29Malung kadaia na-om inchu, nang akasing che kae, tâk hnuk kabong na-e 
jo’nchu, heituk-hrep akamo che mo ti kha namalâr kae. 

30Malung kadaia om hin taksa amandama kae, tâk thang kasehrat hi kenser nat 
kapō kae. 

31Misara nasuk manrim he’nchu, anmani kasyem Pathen kha inzak napek kae; 
tâk anmani kha lungset a narôn he’nchu khavakha Pathen kamukna ṭōn natlo 
kae. 

32Mikaṭhamak he’n akaṭhamak ṭōn antloa anbinga thōi tlâkna hongkachang, tâk 
mikaṭhahei chu anlungri kaṭha khan ahuk heia kae. 

33Manhretna kaneihei mandonna rakip a singna kha ka-om; mikamo’n singna 
inti hi heite manhret phâkmak. 

34Akadik inti hin phung leh châng amanlen; setna inti hin phung leh châng sik 
hmaimôkna kae. 

35Reng he’n ṭōntlo kathem hlamkakeihei chunga anmalung katlâi, tâk ṭōnkarôn 
tor mak hei kha karâkna anpek hei. 

Ṭongchîk-hei 15 

1Ṭong kadai nenga masôn in hnuknat amandâi, tâk ṭongsō kangar in hnuknat 
amathok chet. 

2Mikasing he’n ṭong anhri pha, them inchu hnōmna malung anmathok, tâk 
mikamo he’n ṭong anhri pha akanimak rōk anhrisōt. 

3Hmun rakip a heimo kasōk RŌNGPU’n amanhret; akaṭha leh akase nitlona 
chunga ama’n a-ensui ṭhak me. 

4Lungset ṭong in hringna apek, tâk ṭong êngkase khan namalung amannat a kae. 

5Nu leh pa ṭong mantheina che heitea nasakmak kha akamo omchen kae; anmani 
mandikna che narahlâng khan akasing omchen kae. 

6Mikadik he’n annei anhao kha anda mantûp, tâk mikaṭhamak he’n inrengna a-
om pha anman hmangsō. 

7Themna hi mikasing he’n mihei hneng anhri manthang, mikamo he’nchu 
khanga tlomak hei. 

8Mikaṭha he’n derna annei pha RŌNGPU malung katlai, tâk mikaṭhamak he’n 
ahnenga anta heichoi inthoinahei kha amater. 

9Mikaṭhamak-hei omdân kha RŌNGPU’n amater, tâk akadik katlohei kha alungset 
hei. 

10Akadik mak kha natlo’nchu, karâkna inhnaktak inpek sik che; nabinga dikna 
sik natlo mak inchu kathi sik che. 

11Thina ram kha’num RŌNGPU taman hretmak sik heikhat thuptor mak; achang 
inchu heikhong mo mihring in anmandonna kha Pathen hmaikunga a’nthup tor 
sik? 

12Mi inlensak he’n anṭhena mandik sik hnōm mak hei; anmani kanek a 
akasingdet hei hneng ṭongderna neihnōm mak hei. 

13Mihring he’n an-inpâk pha kahlim senga anmanui, tâk an-inreng pha chu, 
kanguireng hei. 

14Manhret theina kanei he’n themna inchû sik anmadu, tâk mikamo he’n 
anmanhret makna kha antlâipui. 

15Misarahei hringkhō chu ahei tik a kabōiṭhak hei, tâk a’npâk a ka-om he’n 
hringkhō hi kahōia anhmang. 

16Mikanei changa khōdeng theia om kanek a sara changa RŌNGPU ṭittak a om in 
kaṭha jôk. 

17Na-en kadahei leh hme katuitak sâk a om kanek a nalungset mihei leh anse-
hleina sâk a om hin kaṭha jôk. 

18Hnuk kabong in inkhe beitam amasō, tâk dehrat in malung daina amasō. 

19Naratha ase’nchu hmun rakip a khōdeng theina naratō sik, tâk namalung 
a’ntheng inchu bōina ratō mak tin. 

20Sa kasing he’n anpahei malung anmanhōi. Sa kamo rōk he’n annuhei kha 
heitea sakmak hei. 

21Mikamo he’n anmona kha ningṭhatna anneipui, tâk mikasing in akadik kha atlo 
sik. 

22Ṭong mansena rakip natorchana rahlâng roh, kha achang inchu hmesōna 
nanei sik; khahei kha achangmak inchu katlasuk sik che. 

23Apha-aphahrep a a’ntōkpui ṭonghri sik hmu hichu heituk a akahōi jo mo! 

24Mikasing he’n chungtinga hringna hlam anhro, thōi tlâksukna thina hlam kha 
hromak hei. 

25Êngkasehei inn kha RŌNGPU’n amanhmang sik, tâk renghmeinu karōichu 
ahukpek sik. 

26 RŌNGPU’n malung kadikmak ahōt, tâk ṭim leh re intōkna ṭonga khan katlâi. 

27Malung intheng loa sêr inhlei namadu’n chu, na-innshung khōdeng theina sik 
hrep kae. Marûk sêrpek sâk mak roh kahringsôt sik che. 

28Mikaṭha he’n ṭong anmasôn mak hma anmandon dek. Mikaṭhamak he’n 
inranga ṭong anmasôn bât, tâk khava khan bōina amasō. 

29Mikaṭha he’n derna annei pha RŌNGPU’n arangei pek hei, tâk mikaṭhamak-hei 
derna chu donpek mak hei. 

30Hmaisō tlaia manui in malung hōina apek che, khana ṭong kahōi in namalung 
amandam chet. 

31Mandikna che kha malung kahlut a narangei inchu mikasing che kae. 

32Na’nthem chuk hnōm mak inchu, nabinga a’nsuk inrim che kae. Mandikna che 
kha narahlâng inchu, hong kasingdet sik che. 

33 RŌNGPU kajana nei hin themna kha akachang jo kae. Kajana nachen mak hma 
a’nsinsak nger sik che kae. 

Ṭongchîk-hei 16 

1Eini’n ṭōn mantlukna hei chu nineithei, tâk ṭongchaina chu Pathen ta kae. 

2Natlo rakip kha kadik tia namandon thei, tâk RŌNGPU’n nalungtup hei kha ṭong 
atan hei kae. 

3Naṭōn mantluk hei chunga mahâmṭhatna RŌNGPU hneng der roh, khana nang in 
khahei tlosōtna hme nasō sik. 

4 RŌNGPU tasyem neinâk rakip a’nchaina ka-om et, khana mikaṭhamak-hei 
radinna chu insuksetna kha kae. 

5 RŌNGPU’n êngkase rakip amater hei; khana anmani kha karâkna antahmu sik a 
inphut sânsōt mak hei ning. 

6Ṭong jui roh taksenthei chang roh, khana Pathen in nasetna arangei mandam 
sik, RŌNGPU ṭong kha jui roh, nachunga ṭhatmak heite sōk mak ning. 

7 RŌNGPU kha namantlai pha, naka-en kadahei kha naṭhōn naman chang tor sik 
hei. 

8Malung intheng mak a sêr hingja hlō sik kanek a malung inthengtak a sêr ajingte 
hlō sik kaṭha jôk. 

9Nang in naṭōn tlo sik namantluk thei, tâk Pathen in natlona chunga hlam akei 
che kae. 

10Reng khan Pathen ratha neina leh inṭhōia ṭong ahri; khana ama manṭhatna hei 
kha ahei tik a akadik kae. 

11Neinâk jōrna akher leh akahrik tena kha malung inthengtak a hmang 
sik RŌNGPU’n amadu khana neinâk jōrna rakip inthengtak a tlo sik amadu. 

12Rn he’n akaṭhamak inti hi en-hnâm tor mak hei, ajârchu ṭongtan kadik in 
vairônna kha amanhnet kae. 

13Reng in ṭongdik kahri arangeihnōm khana ṭong kadik kahri hei kha a-op hei. 

14Mikasing in rengpa malung tlaina atlo sik; rengpa ahnuk anat jo’nchu, mi 
inkhat kathithei hei. 

15Rengpa ôpna khachu zerkhō sumtuk in ahei rôn khōsûr kapō kae, khana khan 
hringna ka-om. 

16Sana leh dangka, nei kanek a, singna leh themna nei hi akakhea akaṭhachet kae. 

17Khava mikaṭha he’nchu akaṭhamak kha anpesōtna sik hlam kha anhro; khava 
jâra nasena hlam kha en kaṭha roh, hivahin nahringkhō ahuktheia kae. 

18Inlensak in insuksetna amansōk, khana êngkase hin thōi tlâkna kachang. 

19Êngkasehei kâra inkhat changa, inru neinâk insempui sik hei kanek a chu sara 
changa insinsak a om hi kaṭha jôk. 

20Heimo antamanthei che khan namalung manhlut roh, khana hmesōna nanei 
sik; RŌNGPU kha taksen roh, khana inpâkna nachen sik. 

21Akasing, mandonna pui katluk mi chu athem jâra mihe’n manhretna annei. 
Aṭong hri ahōi chen a mi amathok chet-chet a kae. 

22Mikasing hneng chu singna hi hringna tuikapût kae, tâk mikamo manthem 
chûkna sik tlo khachu pha inhmangna kae. 

23Manhret theina kanei he’n anhri mak hma anmandon dek; khana antahri hei 
kha lothei kachangdet a kae. 

24Ṭong lungset kakai hichu khōihning kapō kae, nisâk leh kathlum khana 
nataksa sik a kaṭha. 

25Hlam kadik tia namandon khan thina ting aṭhōithei che. 

26Ṭōn katlopa vonṭâm khan ama kha ṭōn amantlo chet-chet, ajârchu avon ṭâm 
kha kakhop hnōm. 

27Mikaṭhamak he’n mihei inhmangna sik anjong; anṭonghri kapha akaṭhamak 
hmei kapōa kakâng. 

28Ṭong titi hi mikaṭhamak he’n ansemsōt; bōina anmasō khana ṭhōn leh re he’m 
anmanṭhen hei. 

29Innâk-inse katlohrat he’n anṭhōn anhōn mathlâk hei khana khōdeng theina 
anmannei hei. 

30Hmit sira naka-en lingling hei leh anha inrôt hei kha chîk hei roh; anmani kha 
ṭhatmak heikhat antamandon kae. 

31Hringkhō kasei hi mikadik-hei tloman kae, sam kabang hi lûrna lukhu kae. 

32Rathahrat kanek a dehrat hi kaṭha jôk. Khana khōpui kalenhei kathlimtorpa 
kanek a abinga malung kasurtorpa kha kaṭha jôk. 

33Mihring in Pathen lungdo manhretna sik a tla ansân, tâk Pathen in khava 
masônna kha amantluk. 

Ṭongchîk-hei 17 

1Bōina kasip innshunga sâklôm tlo kanek a malung kadai nenga buhlom kachâr 
sâk hin kaṭha jôk. 

2Malung kasing sōk in akapu sapa akahnem mak chunga ratha anei sik khana 
akarōi ṭhen khat achen sik. 

3Sana leh dangka a’ntheng leh a’nthengmak chu hmei vâng in-en, khana mi 
inkhat malung chu RŌNGPU’n a-enmansin. 

4Mikaṭhamak he’n akaṭhamak mantlukna ṭong kha anrangei, khana malei kasei 
he’n maleisei ṭong anrangei. 

5Misarahei kha namanuisō he’nchu ankasyempa Pathen kha inzak napek kae. Mi 
inkhat in vângset achen pha nang in kahōi nasak inchu karâkna inpek sik che. 

6Sa leh nai he’n nu leh pa anta’n lensak pui hei kapōa, pu he’n tu leh sahei an-
inlensak pui hei. 

7Mi’n kajana antanei jo hei khan maleisei hrimak hei, khana mikamo he’n ṭong 
rahōi kasōk hri sik heite neimak hei. 

8Mi loikhat in marûk a sêr inpek hi hmitphedôi kapōa ṭōn atlo tia anmandon; 
hivahin heirakip atlo tor tia antaksen. 

9Mihe’n arangei hei rasoh nati’nchu nahnenga anṭhe pha rangei mandam hei 
roh. Ṭhenahei hin ṭhōn leh re asukkhōi ti hi mahngi mak roh. 

10Mikamo inkhat in vōi 100 anvōk sōa manhretna ahongnei kanek a, manhret 
theina kanei inkhat in vōi khat rōk anrasei sōa manhretna ahongnei khan akhe 
jôk. 

11Ahei tik a bōina insōṭhak mikaṭhamak-hei hnenga thina khan inrimna ṭong 
karônpa kapōa kahong sik. 

12Mikamo ṭōn kanimak katlohei intōpui sik kanek a ate antalōk kavompui 
intōpui sik kaṭha jôk. 

13Akaṭha kha akaṭhamak vânga namale’nchu, na-inn shunga ṭhatmak kha ahei 
tik a’m hlonsōt tor mak tin. 

14Ṭong inkhe a’nphutbi leh tui tingna ngoi kajâm thakhat kae; akōi chet-chet 
mak hma tingtan roh. 

15Ṭhenakasehei kha themmô manchen sik khana ṭhena kaneihei kha masō sik, 
hiva dân inhnibât hi RŌNGPU’n amater hei. 

16Mikamo lekha inchuna sik sêr manhlut hi aṭhatna om mak, ajârchu amandona 
kipmak. 

17Ṭhōn leh re he’n inlungsetna anmalârṭhak. Inreng pha an-inbôm mak inchu, u 
leh nai chang kha heimo ahnemna? 

18Mandonna kaneimak mi rōk khan mi sêrbat chunga inkhang sik eng tia intepna 
anei sik. 

19Setna madu hichu bōina madu leh thakhat kae. Pha rakip a, na’nlensak inchu 
bōina kajong che kae. 

20Tu achang inum ṭhatmak indon leh ṭhatmak kahri khan akaṭha inkhatbek um 
chen sik inhōr tor mak, inhmangna rōk achen sik kae. 

21Akamo ṭōnkatlo sa leh naihei nu leh pahei chu malung inrengna leh châmna 
teilo heite om mak. 

22Malung kahōia om hin nataksa amanṭhat. Pha rakip a malung kanguia om hin 
jâm katia thina kae. 

23Akadik mak ṭongtanpu hei khan marûk sêr ansâk, khana ṭong kha kadik a 
tanmak hei. 

24Manhret theina kanei inkhat in kasinga ṭōn phut sik intluk, tâk mikamo khan 
chu ṭōn katamtak phut sik a arei. 

25Sa kamo he’n anpahei malung inrengna sik khana annuhei malung insir hêrna 
sik antlo. 

26Ṭhenakase mi inkhat hlei manchoi sik hi dikmak; mikaṭhahei karâkna anpek 
he’nchu akadik kha akaletting nimahe jo kae. 

27Binga inngamna kanei he’n phatina ṭongmak hei. Kadai hngera aka-om mihei 
khan a’nhri ṭong kha anhmu. 

28Hei-achang inum, mikamohei kha’m sip antia anhmur anhip-pang inchu 
mikasing leh manhretna kaneihei leh teisa thei hei kae. 

Ṭongchîk-hei 18 

1Milak leh a’nthlopthei mak hei kha’n anbing rōk sik anmandona kae; mi rakip 
in kadik antati kha anmani chu hnōm mak hei ning. 

2Mikamo’n heikhat amanhret inum amanhret mak inum heite khôk sakmak; 
ama tamadu chu heituk-hrep mo akasing ti kha malâr sik kha kae. 

3Setna leh inzakna hi inṭhōisōm hei. Kajana nachen kha namanhmang inchu, 
khava kahlânga materna nachen sik. 

4Mi inkhat ṭonghri kha tui-ôngpui inthûk kapō, kavadung tui insimreng katlân 
kapōa, singna kung kachang thei. 

5Ṭhena kanei mi kha pom a, ṭhenakase mi kha mandikmak sik hi dikmak. 

6Mikamo he’n inkhena sik aphut inchu sung sâkna sik ajong kae. 

7Mikamo’n ṭong ahri’nchu abinga a’nhmangna sik kae; aṭong hri kalalen chânga 
khan in-ôk a kae. 

8Ṭong titi hri hi katui hêr, hiva made sik heituk a nimadu jo mo! 

9Miratha kase hichu mi kasukset kapōhrep a ṭhamak. 

10 RŌNGPU chu repa hngakna berte kahnettak kha kae, mikadik he’n ṭongpek a 
inthupthei hei khana inhukthei hei. 

11Achang inum mikanei he’nchu, ankarōi khan, khōpui kalen kimvea a’nkhâr 
kurbang kangar leh a’nshâng inkhat kapōa, anmani ahuk sik ung tia anmandon. 

12Tûte inkhatbek um a’nsinsak mak lai seng mi’n kajana neimak hei; racham 
kase hei chu inhmangna hlam antahro jo kae. 

13Ṭongder namasôn mak hma kaṭha rangeidek roh. Achangmak inchu mikamo 
kachang sik che khana inzakna naratō sik. 

14Nanat pha leh lakahring sik eng tia namandona khan amandam sik che, tâk 
khava mandonna kha naneimak inchu, a’nchainapen inhōrna kha katlang jo. 

15Manhret theina kaneihei chu pha rakip a ṭong rangei hnōmna leh inchu 
hnōmna annei. 

16Mikalûr mikalen na’nhmupui hnōm hei mo? Kutchoi rôn pek roh kha achang 
inchu inhmupui kabei sik. 

17Ama inkhepuipa khan ṭong adermak hma seng chu ṭong tanna hmun a hma 
inkeia ṭong kahripa kha akadik hêr ka-ang. 

18Ratha kanei mi 2 ṭong tanna hmun a an-inher inchu, tlâ-sân enna rōk hin ṭong 
atantor sik kae. 

19Na-u nanai kha inthōpui hei roh anmani’n khōpui kalen bang kapōa 
ankakekhum sik chea kha anhrung sik che, tâk na’nnâkpui he’nchu nang kha 
ankot ankamde sik che. 

20Naṭong hrina rakip hei kara dungjuia nang akahring sik che kae. 

21Naṭong hri khan hringkhō amanhring thei, a-emak leh amanhmang thei; 
kachanga naṭong hrina kara kha narahlâng nger sik kasōk. 

22Lômnu inkhat injong roh khavakha akaṭha neinâk nachen jo kae; khava 
khan RŌNGPU hi nahnenga kaṭha ti amalâr. 

23Misara’n ṭong ahri pha a’nsinsak sik kae, tâk mikanei in ṭong amasôn pha leh 
chu ṭong kangar ahmang ria kae. 

24Ṭim leh re loikhat chu akasôt inthlop mak hei, tâk ṭim leh re loikhat chu u leh 
nai kanek a inthlop thei hei. 

Ṭongchîk-hei 19 

1Mikamo malei kasei inkhat chang sik kanek a sara malung intheng inkhat chang 
in kaṭha jôk. 

2Manhretna kasea tlo hnōmna malungrôn hi ṭhamak; hngâk-hla jâra bōina 
naratō sik. 

3Mi loikhat in anmona jâra anbinga inhmangna annei khana RŌNGPU kha rahno 
anpek. 

4Mikahao he’n ahei tik a ṭhōn ather anhmu hei, tâk sara he’n ṭhōn ahlekte he’m 
inthloppui tor mak hei. 

5Ṭong tanna hmun a maleisei nahri’nchu, karâkna inpek sik che, inphesōtna om 
mak ning. 

6Mi rakip in mikalenhei lungset chenna sik antlo; mikalenhei ṭhōn ung kae anti 
et. 

7Sarapa sik a chu asōpuihei kapha anṭhatchômna om mak; ṭhōn um nei tor mak 
ti hi a’nlak changmak, ṭhōn neina sik rahnak a a’nṭang inum inkhatbek um 
hmutor mak. 

8Nabinga lum inlo roh khana nator chenna inthemchûk roh; khana na’nchu kha 
mandon roh khan chu kakhangsōt sik che. 

9Ṭongtan hmun a maleisei kahri tûte inkhat karâkna pek sik a inphut tlânsōt tor 
mak; ama kha a’nhmang jo kae. 

10Mikamohei chu ka-êmtak a aka-om mak sik hei kae, khana sōk he’n mikalenhei 
chunga vai antarôn mak sik kae. 

11Mandonna kanei nachang inchu nahnuknat kha nasurtor sik. Mi inkhat in 
nahnenga aṭhe pha donloa na-om sik kha, pui katluk omchen inkhat kae. 

12Rengpa hnuknat chu shabakkai inhrung kapō kae, tâk ama lum lona chu sûrtui 
niratō kapō kae. 

13Sa kamo he’n nu leh pa inhmangna antlosōt tor. Nuhmei hrâng kase khachu 
khōsûr cher-cher kapō kae. 

14Mi inkhat in nu leh pa karōi, inn leh hlei, sêr leh sum, achanthei, tâk mandonna 
kanei lômnu chu RŌNGPU rōk in apektor. 

15Namadu’n chu naratha manse roh; je kakeng roh, tâk vonṭâm nade sik kae. 

16Pathen dânhei kha jui roh, nahringsei kasôt sik; nadonmak he’nchu kathi sik 
che. 

17Sarahei hneng pekna nanei inchu, RŌNGPU hneng namanpûk kapō 
kae, RŌNGPU’n apek male sik che. 

18Nasahei kha ansinlai them inchuthei lai omchen khanchen manthei hei roh. 
Kha natlo mak inchu an-inhmangna sik ṭōna nabôm hei kae. 

19Mi inkhat ahnuk anat-hrat inchu, akara kha abinga chen rasoh. Vōi khat 
inrengna inphut nahuksōt inchu, avea tlopek nôk tlit sik kasōk. 

20Ṭong mantheina hei narangeia khana inthem chûkna namadu’n chu ni khat 
mikasing kachang sik che. 

21Mihe’n ṭōnmantluk hingja anneithei, tâk RŌNGPU lungdo rōk kha antatlosōt sik 
kae. 

22Phâmrai kase leh mi kalôp hi hmaimôkna inkhat kae; malei kasei chang kanek 
a sara kachang kaṭha jôk. 

23 RŌNGPU ṭong jui roh, nahringsei kasôt sik, nalungdo katlung sik, insuksetna 
inphut inhuksōt sik che. 

24Mi loikhat chu anbei shunga bu thōn sik kapha anratha kase. 

25Ṭhatchômna det inhret mak mihei khan, inthem chûkna anneitheina sik, 
êngkase mi kha karâkna pek sik kae. Nasing inchu, nadikmakna anmanthei che 
pha inthem chûkna nanei sik. 

26Inzak inhret mak, lungset inhret mak mi rōk khan apa kha kaṭha razen mak, a-
emak leh anu kha inna inphut ahnong sōt. 

27Kasapa, inthemchûk kha nabâng pha leh hma nalei manhret seng kha’m 
inranga donmak jo che ning. 

28Sâkhi kachang mi khan malung suk manrim sik arei pha ṭongtan kadik 
omphung mak. Mikaṭhamak he’n akaṭhamak mantem sik anmadu. 

29Mikamo inlensak chu sung asâk nger sik kae. 

Ṭongchîk-hei 20 

1Ju hingja ina inrui hin rasa amantam khana mikamo amanchang che. Ju inrui hi 
mikamo ṭōn kae. 

2Shabakkai anhrung naṭit kapōhrep a hnuk kana jo rengpa kha ṭit roh; ama hnuk 
mannatpek sik khachu binga inthatna kapō kae. 

3Mikamo tu mo inkhat in inkhena ahei phut thei; akaṭhapen chu anmania inphut 
tlânsōt sik kha kae. 

4Hleithlō pha ratha kase hêr hlei kathlopa khan sapâr khôm sik heite neimak 
ning. 

5Mi inkhat mandonna hei hichu tuikhur inthûk a tui kapō kae, ari inthûk kahmu 
tor loihei khan khavakha anthetor sik. 

6Mi rakip in ama hi taksenthei leh ṭong kajui kae tia anhri, taksenthei 
kachangkhet kha tu mo hmuna sik tlo roh kadiktak kha manhretna sik ensui roh! 

7Sahe’n malung intheng leh akadik katlopa inkhat annei inchu anmahâm kaṭha. 

8Rengpa’n ṭong tanna hmun a in-ong khana khō athlir hnâma akaṭhamak kha 
ahmu sōt. 

9Mi inkhat in amalung mandon kha inthengpet jo, khana setna neimak jo eng tia 
tu’n mo atitor sik? 

10Neinâk jōrna kadikmak, akahrik, akatoi, akasei tena kadik kahmang mak hei 
kha RŌNGPU’n amater hei. 

11Naipanghei kapha’m khong khava mihei mo ti kha anṭōntlo khan amalâr; 
anmalung kaṭha leh intheng ti kha nahri tor. 

12Hmuna sik hmit leh rangeina sik kōr RŌNGPU’n apek me. 

13Napha kha jena sik nahmang inchu, sara kachang sik che. Ṭōntloa insaler ṭhak 
roh sâk sik hingja nanei sik. 

14Neinâk inchôk mi khan aman katam rei tia rasa aneiṭhak; tâk arachôk sō leh 
asesōt leh chu neinâk man a-epthei jâra khan inlensakna anei. 

15Naṭong hri chungchânga namanhret inchu, sana leh hlung mankatam kanek a 
mankatam det nanei jo. 

16Khōhme inkhat sêrbat chunga inkhang sik eng tia intepna kanei mikamohei 
karōi kha sêrbat asōkna sik surpek sik hei kasōk. 

17Malung intheng loa nachen karōi kha bu leh an katui kapōa nasâk thei, tâk 
inrangtak a khavahei kha beishunga nêrdi kasiptak kapō ka-ang sik. 

18Mansena kaṭha kha rahlâng roh chung sōkna nanei sik; ṭōn mantlukna kasea 
rehmun a semak roh. 

19Ṭong titi hri hin ṭongmarûk thupthei mak. Hmur kathemheia inphut kahlatak 
a om roh. 

20Nanu napa nahâksêr he’nchu, nahringkhō kha inthim kâra thaihmei kathi kapō 
kachang sik. 

21Karōi kabeitak a nahmu kha, nang sik a ahnemna katlôm sik. 

22Akadik mak kha nang in phuhlō sik intluk mak roh. RŌNGPU taksen roh ama’n 
amandikpek sik che. 

23Akadik mak akatoi, akasei, hlung tena kadikmak kahmang hei kha RŌNGPU’n 
amater hei. 

24 RŌNGPU’n nihlam hro sik amandon pek dek me; achang inchu heikhong mo mi 
inkhat in ahringkhō hlam hro sik kha amanhret tor sik? 

25Pathen hneng tōk sik a na’ntep mak hma kaṭha mandon roh. Hnunga insir sik 
che. 

26Reng kasing in akadik mak katlo tu mo ti ahmu sōt sik, khana lungsetna neiloa 
karâkna apek sik. 

27 RŌNGPU’n mandon theina leh malung ṭhen theina lungthim apek me; khahei 
kha einia inphut thuptor mak min. 

28Reng inkhat in malung inthenga, kadik a, khana kaṭhatak a vai arôn lai seng 
ratha aneiṭhak sik. 

29Eini’n khangdônghei ratha hratna kha nira-ôt khana katerhei ansam kabang 
kha nikaja. 

30Pha khat a, nijui hlam kha thleng sik niti pha leh malung nat niratō ri. 

Ṭongchîk-hei 21 

1Kavadung tui lōngna hlam RŌNGPU’n kabeitak a athleng tor kapōa rengpa 
malung um ama’n asurpek. 

2Natlo rakip kadik tia namandon thei, tâk mandonsōt ṭhak roh RŌNGPU’n na-
omchen kha a-ensui ṭhak chea kae. 

3Akadik leh akaṭha kha tlo roh; RŌNGPU hneng neinâk tōk sik heichoi kanek a 
ama tlaina sik kha tlo roh. 

4Mikaṭhamak-hei khachu inlensak leh êngset in amatu hei, khana hivahi setna 
pui katluk set kha kae. 

5Kaṭhadek a ṭōnmantluk roh khan chu nang in karōi hingja nanei sik; nang in 
inrang inranga natlo’nchu heitik che’num nang tlukna sik neimak tin. 

6Malung dik loa nahmu nei leh hao kha inranga katlang sik, tâk thina beishunga 
anṭhōi manhlut mak hma seng che chu khavakha latlang mak ning. 

7Mikaṭhamak-hei chu anmani innâk-inse ṭōntlo kalalen in amanhmang hei; 
akadik tlohnōm mak hei. 

8Ṭhena kanei he’n hlam kalet anhroa kase hei; ṭhenakase he’n akadik antlo. 

9Hrâng kase lômnu leh inn inkhat a omsōm sik kanek a innphu chunga om kaṭha 
jôk. 

10Mikaṭhamak he’n pha rakip a ṭhatmak tlona sik anngeitō ṭhak; tûte chunga 
lungsetna neimak hei. 

11Mi inlensak inkhat in karâkna ahmu jo’nchu, heite mandonna kaneimak mi 
kapha’num inchuna anei. Ama mantheina inphut mikasing in inchuna anei sik. 

12Akadik Pathen khan, mikaṭhamak-hei inna heimo kasōk amanhret, khana 
mikaṭhamak-hei kha ama’n asuk manhmang sik hei. 

13Sarahei ṭap rasa narangei pek mak he’nchu, inthōpuina sik naṭapna kha 
theipek mak tin. 

14Mi inkhat in nachunga ahnuk anat inchu, marûk a kutchoi pek hin amalung 
amandai sik. 

15Kadik a ṭong antan pha, mikaṭhahei inpâk hei, tâk mikaṭhamak chu anmalung 
hōimak. 

16Akaṭha mandonna inphut hlam invâi jo hei khachu thina’n ahngâk ṭhak jo hei. 

17Inhōisak, ju-in thlaisâk a om hin heitik che’num mikanei manchang mak tin. 

18Mikaṭhamak he’n mikaṭhahei chunga khōdeng manthei sik a antamantluk 
kalalen khan anchunga jōng katlunga kae. 

19Ṭong chir-chir kahri, bei katam lômnu leh om sik kanek a, ramthip a om kaṭha 
jôk. 

20Mikasing he’n annei anhao leh kahōia ka-om hei, tâk mikamohei chu sêr 
anhmu lim bât leh anhmangsō pet bât. 

21Mi lungset thei roh malung inthenga om roh; khan chu nahringsei kasôt sik; 
mihe’n ankaja sik che khana kaṭha anrazen sik che. 

22Lungthim kanei rehlam kakei in mikahrat hei tahrung khōpui kalen kha atora, 
an-in ngamna kurbanghei avōk khōipek hei. 



1121 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

23Khōdeng theina inphut na’nphesōt hnōm inchu, naṭong hri insing thei roh. 

24Mi inlensak inkhat amanhmu roh, ke’n mi racham kase, mi in-or khana 
mandonna kaneimak kamanhmu sik che. 

25Ṭōn katlo hnōm mak, ratha kase, mihei chu anbinga a’nthat jo hei kae; 

26anmani chu antanei hnōm rōk kha chenna sik anmandona antloa kae. Achang 
inum mikadik khachu, pekna anei tor, khana malung kalentak a apek. 

27Mikaṭhamak he’n tōk sik anta heichoi neinâk kha RŌNGPU’n amater; adek a 
anmalung mandon intheng loa antlo’nchu. 

28Malei kaseihei sâkhi pek hei hi taksen om mak, tâk kaṭhatak a a’ndon ṭonghri 
chu lopek thei kae. 

29Mikadik-hei chu anbinga inngamna annei; tâk mikaṭhamak he’n antor chen a 
akaṭhapen inchangsak hei. 

30Mihring singna, themna kanei, ari inthûk a hmuna hei kha RŌNGPU’n adōi 
che’nchu heite anhnemna om mak. 

31Retukna sik shakorhei namantluk thei, tâk retorna kapek khachu RŌNGPU kae. 

Ṭongchîk-hei 22 

1Nang in rahming ṭhat, inthang leh neina haona hihei 2 kâra nakadei sik achang 
inchu, rahming inthang kha kadei roh. 

2Mikahao leh sara he’n in-angtlingna inkhat khachu: RŌNGPU’n an-inhnibât a 
asyem et hei kha kae. 

3Mandon theina kanei he’n bōina akahong sik kha anhmu sik khana inphesōt hei, 
tâk mandonna kaneimak khachu khavatak a khan vakahlut heia hnunga chu 
insir hei. 

4 RŌNGPU ṭong kha jui roh, insinsak roh; khan chu, neina kajana, khana hringkhō 
kasei nachen sik. 

5Nahringkhō nalungset inchu, akaṭhamak surna sik hlamdunga châng inkama 
inphut sesōt roh. 

6Naipang he’n heikhong mo akahring sik hei ti kha ansintek a inphut manthei 
hei roh, khavakha anhringkhō katlung bit a anmandonsōt ṭhak sik. 

7Misarahei chu mikaneihei sōk-hei kae. Sêr napûk inchu napûknapa sōk jo che 
kae. 

8Nang in akadik mak hmuchi navor inchu, khōdeng theina nalōk sik, khana mi 
nasuk manrim torna ratha kha’m inchai sik jo. 



1122 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

9Pekna ting malung kalen chang roh. Khana sâk leh in sarahei sempek hei roh 
khava sik a vâng inpek sik che. 

10Mi-êng kase kha pesōt roh, kha achang inchu inkhena, innâkna, a-emak leh 
raseina om mak ning. 

11Lungsetna ṭongsō khana malung intheng namadu’n chu, rengpa kha naṭhōn 
kachang sik. 

12 RŌNGPU’n malei kaseihei ṭong kha lopek mak hei, akadik kha kaṭhadek a 
hrungna sik a-ensui. 

13Ratha kasehei kha inna ka-om hei; kansesōt inchu shabakkai in ase sik ung 
anti. 

14Jôngna hi châng kae, RŌNGPU hnuknat kachen hei kha khava chânga khan akhit 
hei. 

15Angaia naipang he’n khôk sakloa, aka-emak leh akamo antlo, tâk kaben 
manthak hin heikhong mo aka-omchen sik hei ti kha amanthei sik hei. 

16Mikaneihei hneng kutchoi napek inchu a-emak leh nahaona sik sarahei kha 
nasuk manrim he’nchu, sara hongkachang sik che. 

Singna Ṭonghri 30 
17Rangei roh, mikasing he’n heimo antahri manthei che rong. Anmani mantheina 
kha inchu roh, 

18khana khavahei kha namandonsōt tor a nahrisōt tor inchu inpâk sik che. 

19RŌNGPU nataksen sik kamadu; khava jâra hihei hi tûn nahnenga kahri pek sik 
che kae. 

20Nang sik a ṭongchîk 30 kamazet jo. Khahei kâra themna leh ṭongpek kaṭha invei 
hei. 

21Khana inchêntak a akadik hi heimo kae ti kha, khahei khan anmanthei sik che. 
Khava sōa akajong sik a antir che pha, ṭong kadik masônna nahei choi sik. 

–1– 
22Nator ti jâra misarahei hnenga inphut naṭhat chômna sik jongmak roh; ṭongtan 
hmun a inthōpui sik kaneimak hei hnenga inphut naṭhat chômna jongmak roh. 

23RŌNGPU’n anmani sik a ṭong ahri sik khana anmani inṭhit hei kha ama’n 
amaṭhitpek sik hei. 

–2– 
24Hnuk kase, innâk-inse kahrat hei ṭhōn changpuimak hei roh. 

25Anmani omchen inchu sik chea kha khavakha thleng tor mak um aya. 

–3– 

26Mi inkhat bat chunga inkhangpek sik eng tia intep mak roh. 

27Namale tor mak inchu najekhum kapha antalo sik kae. 

–4– 
28Napu napa hei taleida ramri marō kha thonmak roh. 

–5– 
29Ṭōn kaṭha katlo mi inkhat amanhmu roh, khana renghei leh a’nthlop rahōi 
kasōk hei kanek a akaṭhachet mi ke’n kamanhmu sik che. 

Ṭongchîk-hei 23 

–6– 
1Mikalen inkhat leh busâk sik a na’n-ong pui pha namalunga ama kha tu mo kae 
ti kha mandonṭhak roh. 

2Navon aṭâm hêr inum, inkhâmthei roh. 

3Bu leh an katui antamantluk pek che kha na-ê manhrōkmak roh; ama’n nang a-
enmansinna che kachang thei. 

–7– 
4Haona sik a nataksa manchâm rei makna sik insing thei roh. 

5Nasêr nei kha hmitkhap khat a kasethei, mathla kanei mârhmu jōng kapōa 
kajōngthei. 

–8– 
6Mi kachîp inna bu sâk mak roh a-emak leh abukatui amantluk kha na-ê 
manhrōkmak roh. 

7“Hong roh ajing sade hi roh ati,” tâk kadiktak a ati changmak. Ama ngaihrep kha 
amandon kae. 

8Nabu sâk kha namalōksōt sik, khana môk manpâk a mathokna che kha 
inhmangpet sik. 

–9– 
9Mikamo hneng manhretna sik hripek mak roh; ama’n khavakha kaṭha tia lomak 
ning. 

–10– 
10Napu napa hei ramri phun thonmak roh a-emak leh nu leh pa kasehei ram 
lopek mak hei roh. 

11RŌNGPU kha ratha kaneitak ankahrung kae, anṭong sōkna chunga nang kadōia 
a’nkhepui sik che. 

–11– 

12Na’nthei oja hneng namalung manhlut roh khana nator chenna inthemchûk 
roh. 

–12– 
13Naipang manse sik inkei-chio mak roh. Nakaben manthakna khan ama thimak 
ning. 

14Kadiktak a niti’nchu khava khan anhringkhō ahuk sik kae. 

–13– 
15Kasa, mikasing nahong chang inchu, kei inpâk hêr sik eng. 

16Kasing tak a ṭong nahri kathei pha kei inlensak sik eng. 

–14– 
17Mikaset-hei chunga nathang manset mak roh; RŌNGPU kaja sik kha nahringkhō 
ṭōn manchang roh. 

18Kha achang inchu, nahma khōa ṭhattheina nanei jo. 

–15– 
19Rangei roh, kasa, sing roh khana na-omdân khôk saktak a mandon roh. 

20Ju hingja ka-in hei khana sâk kalôp hei leh inthlop mak roh. 

21Ju-inruihei leh sâk kalôp hei chu sara hongkachang sik hei. Natlo rakip kha sâk 
leh je achang inchu, inrangtak a pōnse nasibei sik. 

–16– 
22Napa ṭong rangei roh; ama achangmak inchu nang le’ntemak tin che, nanu ater 
pha leh namanpâkna malârpek roh. 

23Akadik, singna, themna, khana rachak kaṭhahei hi mankatamtak pek sik 
anrahōia kae, khana nang tajōrsōt sik a chu maner ka-omhêr hei. 

24Sa kadik-hei pa kha amalung inpâkna sik ajâr kaṭhatak ka-om. Sa kasing 
chunga nang inlensak thei che. 

25Nanu napa kha nang jâra manlensak hei roh; khava malung hōina kha nanu 
manchen roh. 

–17– 
26Kaṭha namalung manhlut roh, sapa, khana kahringkhō hi nang sik a tekâk 
chang rasoh. 

27Noti hei leh omchen kaṭhamak nuhmeihei hi thinathei châng hei kae. 

28Inruhei kapōa nang anhngâk che, anmani’n pase katamtak taksenthei 
manchang mak hei. 

–18– 

29-30Ju ka-in kahrat mi, juther ṭhahrep intem hnōm mi amanhmu roh, khana ke’n 
abing sik a a’nreng leh akachâm pha rakip a bōina insō leh mi inphinṭhak 
kamanhmu sik che. Ahmit kha kasenjap, khana kaṭha anta-en mak jo taksa natbi 
hingja anei. 

31Akasenjap achang inum, kōklei shunga akadi rik-rak a, inne jen a atlâk inum, 
ju khan mathlem tor mak che rasoh. 

32Ajîng jîngkâra chu tûr kanei mari’n amachukzek ka-ang sik che. 

33Nahmit a dumdir kasōk rik-rak sik a kha, kaṭha mandon theimak tin che khana 
inthenga ṭongsō tor mak tin che. 

34Tuipui chunga akasōksōt che kapōa, tui-ôngpuia natna, rakōng keimathlûk leh 
keimathlâk che kapōa indon sik che. 

35Nang in nati sik, “Kei hi antavōk neng jo eng kae, tâk heite manhret mak jo eng. 
Heijâra mo akathōi tor mak eng? Vōi khat in nôk sik kalamadu,” nati sik. 

Ṭongchîk-hei 24 

–19– 
1Mikaṭhamak-hei omchen kha ra-ôtmak roh, khana anmani leh ṭhōn changna sik 
tlomak roh. 

2Anmani mandonna rakip a bōina rōk anmasō; anbei makhap rakip a mi inkhat 
malung amannat sik a kae. 

–20– 
3Singna leh manhretna innhmun chunga innshung hi a’nsyem hei kae. 

4Themna omna hmun a, inndenhei kha mankatam leh hme kaṭha neinâk vânga 
aret ansyem hei. 

–21– 
5Ratha hratna kanek a singna kaṭha jôk; kadik, rathanei kanek a themna hi kalen 
chet. 

6Kha heirakip kanek a, re inkhat natuk mak hma ṭōnhlam kaṭhadek a nasyem 
nger sik kae, akaṭha ṭong mantheina nalo chenna, re kha natordet sik kae. 

–22– 
7Akasing ṭonghri hei kha mikamohei tamanhret sik a chu inthûk hêr. Ṭongpui 
inbekna pha khan chu anmani chu ahri sik manhret mak hei. 

–23– 
8Ṭhatmak ṭōn namantluk ṭhak inchu, bōina insōpa inkhat a rahming hi nachen 
sik. 

9Mikamo’n tlo sik a amandon ṭōn rakip setna rōk kae. Ama chu heite neilo, tâk 
milak-hei chu araseiṭhak hei, khang khava mi kha mipui he’n anmater. 

–24– 
10Ṭong abōilaitak natlâksam jo’nchu, mi katlâksam khet jo che kae. 

–25– 
11Ṭongtan dik loa antathat sik jo mi inkhat hukna sik a malung inkei-chiona 
neimak roh. 

12Hihei hichu kei tatlo hlam kasōk inkhatbek changmak natithei, tâk-kha heisik 
a mo ṭōn kha natlo RŌNGPU’n amanhret khana a-ensin. Ama’n a-ensui ṭhak che; 
ama’n amanhret. Khana naṭōntlo dungjuia tloman apek sik che. 

–26– 
13Kasapa, khōihning in roh; hivahi kaṭha, khōithlara inphut khōihning kha 
namalek a akathlum kapōa, 

14singna hi rathla sik a kaṭha tia namanhret manchênthei sik. Singna hi jong roh 
khan chu nahma khōa vârna nanei sik. 

–27– 
15Malung intheng hei karōi marûk sik a-emak leh an-innshung neinâk rakip 
kachom sik a ṭōn intluk mikaṭhamak-hei kapō kha changmak roh. 

16Malung intheng he’n vōi heija antlûk jo’num heite khôkmak, anmani chu avea 
kangirsōt ṭhak hei; tâk khōdeng theina khan mikaṭhamak-hei kha asuk 
manhmang hei. 

–28– 
17Na’nrepui he’n khōdeng theina anratō pha inpâk mak roh, anmani an-inpai 
inthlûk pha’m kahōi sakmak roh. 

18Mihei khōdengthei pha ê-jôna nanei inchu RŌNGPU’n amanhret sik, khana 
ama’n madu mak ning; khan chu ama’n anchunga karâkna pek mak um aja. 

–29– 
19Mikaṭhamak-hei khan namalung manchâm mak hei rasoh; anmani kha’m ra-
ôtmak hei roh. 

20Mikaṭhamak-hei sik hnunghlam om mak, hmating en sik um neimak. 

–30– 
21Kasapa, RŌNGPU kha kajana nei roh, khana reng kha rangei manlûrna nei roh. 
Anmani chunga re katlohei kha leh inmatna heite neimak roh. 

22Khava kapō mihei kha pha bongkhat shunga inhmangthei hei. Pathen a-emak 
leh reng in an-inhmangna sik anmasōtor ti kha namandonsōt mo? 

Akasing Ṭong Hrisa hei 

23Hihei hi akasing he’n anhrisa hei: Ṭongkatan he’n ôtum nei hi dikmak. 

24Anmani’n ṭhena kanei kha ṭhena neimak tia anphôngsōt inchu, mi rakip in 
anhâksêr sik hei khana anmater sik hei. 

25Ṭhena kanei karâkna kapek ṭong katanpa kha hei-achang inum, kakhang sik, 
khana rahming kaṭha achen sik. 

26Malung inthenga insôntō hi ṭhōn kadik chang malârna kae. 

27Nahleia khan hmuchi a’nra mak hma khana nahring theina sik ka-om jo ti 
namanhret mak hma na-inn kha sakmak hi roh, khana innshung phunsōt mak hi 
roh. 

28Ajâr kadik omloa milak maherna sik a sâkhi pek a-emak leh anchungchânga, 
akaletting ṭhōina sik tlomak roh. 

29“Kei hneng anta leitlo kapō ke’num anhnenga katlo sik! Anmani leh la’ntō nger 
sik ung timak roh!” 

30Ke’n mikamo leh miratha kasepa hlei leh vomhrui rahōn shunga leikalôn eng. 

31A’nhleihei kha rahlingbuk leh kahar he’n anmakhusi jo. Ankimvea 
hlungbanghei kha’m katlasō jo hei. 

32Khavakha kalei-en, kaleimandon, khana inphut inchuna kaleinei. 

33Namadu’n chu bongkhat inngui ina je roh. Nakut thlep ina bongkhat inhnga 
roh, 

34tâk nang bongkhat naje pha khan, revon invon inrupa kapōa sara changna 
khan ahlō sik che. 

Ṭongchîk-hei 25 

Solomon Ṭongchîk Ṭhahrep Nôk 
1Judah reng Hezekiah ṭongtan hmun a mihe’n antamazet, Solomon ṭongchîk 
ṭhahrep hin ka-om hei. 

2Neinâk-hei athup a ada hei jâra Pathen kha nikaja; a’nthup neinâk-hei kha anhri 
manchên jâra renghei kha nikaja hei. 

3Reng inkhat in heimo amandon nang in manhret hêrmak che; ama tamandon 
chu eini mandonna rekhat a ka-om, chungvân inshâng kapō a-emak leh tui-
ôngpui inthûk kapō kae. 

4Dangka a inphut a’nthengmak kha losōt roh khan chu ret kasyem he’n akaṭha 
neinâk ansyem tor. 

5Rengpa hnenga inphut akaṭhamak ṭong kathlâk hei kha hnongsōt hei roh khan 
chu arengram kha akadik ṭongtan jâra inthang sik. 

6Rengpa hmaikunga nangir pha naṭong manjuina sik a tlomak roh, khana 
mikalen inhlemsak mak roh. 

7Naṭōn hmun kha mi kalendetpa hneng pek jo roh tia antamanthei sik che kanek 
a, a’nshângdet ṭōnhmun matu jo roh tia antangek sik che kha kaṭha jôk. 

8Nahmu neinâk heikhat jâra inranga ṭongtan hmun a sebâtmak roh. Sâkhi inkhat 
in hnunga nadikmakna ahri manchên inchu, heimo natlo sik? 

9Innsak inthlang mi leh nanmalung intōk makna a-om inchu, khavakha malârhêr 
loa nankâra inchampui hei roh. 

10Achangmak inchu ṭong kathup theimak nachang kha mi rakip in anhong 
manhret sik, khana ahei tik a’m inzakna thōkloa om mak tin che. 

11Kaṭhatak a ṭong hrisōt hichu dangka chunga sanaret ansyem kapō kae. 

12Manhretna kanei in mi hnenga insing theina ṭong ahri pha sana kutkhi a-emak 
leh sana inthenga a’nsyem maṭhi kanek a malung kahlut a ṭong rangei sik kha 
kaṭha jôk. 

13Taksenthei tirle hichu, sapâr khôm pha alumlaitak tuidai ni-in kapōa akatirpa 
taksa sik a harna kae. 

14Neinâk apek chu pek hêrlo, kapek sik tia intepna kaneiṭhak mi khachu tui 
karônmak sumtuk leh thli kapō kae. 

15Dehrattak a ngekna hin kahnettak a antating rape kha’m anamkhōitor khana 
vaikarôn he’m aṭong amanhnōm tor hei. 

16Nakatluk hrep kakhea khōihning sâk hêrmak roh; atamrei inchu namalōk sik. 

17Nasir napang inna seṭhak mak roh; anhonghōt sik che khana ahongmater sik 
che. 

18Akadik mak a mi maherna hichu chemjâm, tîngpumbe a-emak leh akangeijap 
the kapōa thinathei hmangchâk kae. 

19Bōina shunga taksen ka-om mak mi nganse hichu ha ka-om mak in thlai 
amancha a-emak leh ke kangōi in akalôn kapō kae. 

20Malung inrim hneng hlasakpek hichu adai pha mi inkhat in apōnsi alosōt pek 
a-emak leh taksa intônna bia chi aphi kapō kae. 

21Naka-en kada he’n anvon aṭâm inchu bu pek hei roh, antui ahre’nchu tui man 
in hei roh. 

22Khanga natlo’nchu an-inzakna khan anmalung hmei kakâng ka-ang sik, 
khana RŌNGPU’n nang tloman apek sik che. 

23Sak tinga thli’n sûrtui ahei rôn ngar kapōa ṭong titi hri hin hnuknat amasō. 

24Hrâng kase lômnu leh inn inkhat a omsōm sik kanek a phuchung lera binga om 
kaṭha jôk. 

25Achaina pena, ram kahlatak a inphut ṭong kahōi a’nthei hi nakadang achâra 
natui ahre pha tuidai na-in kapō kae. 

26Mikaṭhamak-hei kâra mikaṭha inkhat ahlut khachu tui kabōk kapût a-emak leh 
tûr kasip tuikhur kapō kae. 

27Khōihning katamtak in sik hi nang sik a ṭhamak, khana manpâkna sik rōk jong 
hi’m khanga kati. 

28Nahnuknat na’nsur tor mak inchu kurbang kaneimak khōpui kalen atloje ka-
om mak, mihei buhlu theina, inhlângpet a ka-om kapō che kae. 

Ṭongchîk-hei 26 

1Khōlum thla a kavur katla a-emak leh savōk pha khōsûr kapōa, mikamo hnenga 
manpâk sik hi inhuipui mak. 

2Hâksêr sik rahōi nachangmak inchu hâksêrna kha nachunga tlung mak ning. 
Khahei khachu hmating akajōng vahei inhnga tet lo kapō kae. 

3Shakor chu sung vâng najem sik, shakōrtung chu beirâk natlo sik, khana 
mikamo chu navōk sik kae. 

4Mikamo ṭongder namasôn inchu, ṭong kaderpa kapōa nang um akamo che kae. 

5Mikamo ṭongder chu mikamo ṭongmasôna masôn roh, khan chu ṭong kaderpa 
khan asing makna kha ahong manhret sik. 

6Mikamo inkhat ṭongkarôn sik a nanganse’n chu, nake nahongtan theia kae; 
bōina na’njong kae. 

7Ke kangōi he’n anke antahmang kapōa mikamo inkhat in ṭongchîk ahmang lele 
thei. 

8Mikamo inkhat manpâk hichu saiphia saihlung nikhit leh thakhat kae. 

9Mikamo inkhat in singna ṭongchîk ahonghrisōt khachu ju inruipa’n akut vânga 
rahling khersōt sik a’ntluk kha mandonsōtna amannei che kae. 

10Mi inkhat in mikamo inkhat ṭōn katlo sik a amarōi hichu mi rakip malung 
inhângna hrep sik kae. 

11 Mikamo inkhat in amona ṭōn vōi 2 tlukna atlo nôk hichu ui inkhat in amalōk 
asâkmale nôk kha leh thakhat kae. 

12Asing chu singloa kasing eng tia a’nlopa kanek a mikamopenpa kha kaṭha jôk. 

13Heisa mo miratha kase’n inna inphut vâng akasōk hêrmak? Heimo antaṭit? 
Shabakkai mo? 

14Ratha kase he’n anjekhum ansor. Kotkung kakhea akahladet a sōk mak hei. 

15Mi ṭhahrep chu anbei shunga bu thōn sik kapha anratha kase. 

16Miratha kase inkhat in mikasing 7, mandonna ahlam kaṭhadet a inhret tor hei 
kanek a kasingdet eng tia indon sik. 

17Naṭōnum changloa inkhena inkhat a navahlut khachu hlamdung hroa uikōr 
vamatu leh thakhat kae. 

18-19Mi inkhat in mi inkhat hlamleting aṭhōisōa, sem kamanlo kae kati kha, mi 
invet in thinathei hmangchâk indeina anei kapō kae. 

20Thing atlang jo’nchu, hmei kasûk kha kathi; ṭong titi a-om mak jo’nchu, innâk 
na’m kabâng. 

21Hmeira-ê in-ât khan ratap amanlum, thing in hmei amansûk, inchokna insō hei 
khan inkhena anmasō. 

22Ṭong titi hi katui hêr! Sâk a made sik heituk a madu ka-om mo! 

23Malung intheng loa naṭong hrina shunga namandonna kadiktak nathup 
khachu dangka inthengtak kha aman katlômtek bephu shunga da kapō kae. 

24Ṭhat insak he’n vângphônga ṭong anhri, anmi enkadana chu anthup. 

25Anṭong hri kha innejen thei, tâk taksen mak roh, ajârchu anmalung kha mi 
enkadana khan kasip. 

26Ami enkadana khachu athupthei, tâk aṭhatmak tlo khachu mi rakip in anhmu 
sik. 

27Mihei man-ôkna sik châng kakam hei kha anbinga in-ôk hei. Ralei manchima 
mi mandehlon sik kati hei khan anbinga indehlon hei. 

28Maleiseia mi inkhat suk manrim sik namadu’n chu ami kha na-enkada kae. 
Malung intheng loa ṭonghri hin inhmangna tei loa heite heirônsōt mak. 

Ṭongchîk-hei 27 

1Ajîng kania sik inlensak hêrmak roh. Tûn leh jînga kâra hin heimo akasōk sik 
manhret mak che. 

2Milak-hei leh khōhme he’n manpâk hei che rasoh, nabinga inhri inṭhat hêrmak 
roh. 

3Mikamo tamasō inrengna hei kha hlung leh nêrdi kahrik khan ata’nte puithei 
changmak. 

4Hnuknat hi a-êng kase khana asuk manhmang tor, tâk thangset leh nitepui 
inchu heite la-êmak. 

5Mi inkhat in heite a-ensui mak tia amandon che kanek a inphôngtak a narasei 
kha kaṭha jôk. 

6Ṭhōn he’n namalung anmannat inum, lakaṭha hi. Tâk-kha naka-en kada’n nadâr 
chunga akut ahei dâ’nchu insing thei roh. 

7Navon akhop pha leh chu, khōihning um sahnōm mak tin, tâk navon aṭâm pha 
leh chu, akakha kha’m katuia nathei sik. 

8Inna inphut akasesōt mi chu arabua inphut akasōksōt va kapō kae. 

9Thai marim katui leh marim kahōi in namalung amanhōidet, tâk inrengna’n 
namalung mōngna asuk khōia kae. 

10Naṭhōnhei a-emak leh napa ṭhōnhei mahngi mak hei roh. Khōdeng theina 
natlâk jo’num, na-u nanai inthōpuina dermak roh; kahlajap a aka-om na-u nanai 
kanek a nasir napanga ka-om he’n an-inthōpui tor che. 

11Sing roh, kasapa, kha achang inchu inpâk sik eng; kei ani kahri inset rakip 
masôntorna kanei sik. 

12Mandonna kanei mi’n bōina ahong sik kha anhmu sik khana inphesōt hei, tâk 
mandonna kaneimak mi chu ashungtak a vakahlut khana hnunga insirna anei. 

13Khōhme inkhat bât leh râk kachoipek sik tia intepna kanei mikamotakpa 
neinâk kha bat pekna sik a mikut a da sik rahōi kasōk. 

14Rasa inhrektak a chibei pekpuma jîngkâr hmatak naṭhōn inkhat navamathō 
khachu navahâksêr leh ṭhakhat kae. 

15Akahranghrat nuhmei chu sûr laia khō kasûr cher-cher kapō kae. 

16Heikhong mo amanu kha sip namanti tor sik? Thlihrâng manhaina sik natlo 
phung jo mo a-emak leh kut maja kasip thaitui matutlitna sik natlo phung jo mo? 

17Thir in thir amanngei kapōa, mihring hi inkhat in inkhat a inphut inthem 
chûkna annei. 

18Theichangkung kaṭha a razen roh akara nasâk sik. Akapupa kaṭha inzen sōk 
khan kajana achen sik. 

19Tui shunga lim nahmu kha nahmai kae khana namalung shunga nahmu kha 
natak khet kae. 

20Mihring maduna hichu kathi khōa akakhop theimak kapō kae madu chet-chet 
sik ka-om ṭhak a kae. 

21Hmei in sana leh dangka aro mantheng; mi inkhat rahming inthang hi’m 
enmansin thei kae. 

22Mikamo hi athivet katlunga navōk inum amona khachu ashunga inphut vōk 
mathlâk pek tor mak tin. 

23Nator chenna nakemōng leh nake kha ching kaṭhahei roh. 

24Ajârchu nei leh hao inti hi aka-om ṭhak changmak. Jât leh phung kapha’m are-
rea aka-omthang changmak. 

25Tlâng panga phi navât, khava sōa kahar um navât nôk, khava hmun a khan 
abân phidông hong kakhang hei. 

26Nakemōnga inphut sahme pōn nakhôngtor khana nakehei ṭhahrep najōra ram 
narachôk thei. 

27Alaka-om seng nake heia inphut nang sik leh na-innshung sik, khana nasōk 
nuhmeihei sik netui anpek sik che. 

Ṭongchîk-hei 28 

1Mikadik mak chu tûte’n anhnongmak inum katlânsōt a kae, tâk malung intheng 
mi chu shabakkai kapōa kahrânga kangam sik. 

2Jât inkhat in setna atlo pha, anvaikarôn inthleng vângvei sik hei. Tâk-kha jât 
inkhat in manhret theina aneia, mandonna kanei hlamkakeihei annei pha hong 
kahrat a, thōkna annei tor sik. 

3Sarahei kasuk inrim vaikarôn kha sâng leh be kasuk inhmang thlipui khōpui 
kapō kae. 

4Dân kha nakaja mak inchu, nang kha akaṭhamak-hei langa kakop jo che; tâk 
najui inchu, mikaṭhamak-hei kahnōm mak che kae. 

5Mikadik mak in ṭongtan kadik kha heimo ti manhret mak hei, tâk RŌNGPU inmuk 
hei khan chu kaṭha anmanhret. 

6Mikahao changa malung inthenglo sik kanek a, sara changa malung intheng kha 
kaṭha jôk. 

7Dân kajui khangdông kha mikasing kae. Heite kahnemmak mihei leh ṭhōn 
kachang inkhat kha apa sik a hmaimôkna kae. 

8Sêrthōi naloa mikanei nachang inchu khana mihei hnenga inphut hnemna 
najong inchu, nakarōi kha sarahei hneng lungset karônthei mi inkhat hnenga 
kase sik. 

9Dân najui mak inchu, naderna kha Pathen in mater ka-om tak a athei sik. 

10Malung intheng mi kha ṭhatmak mantlona sik narei inchu, nabinga chângkama 
khan in-ôk sik che. Ṭhenakasehei kha tloman kaṭhatak a inpek sik hei. 

11Mikahao he’n kasing ung tia indonṭhak hei, tâk omchen arishung akahmu 
sarapa khan amanhret det a kae. 

12Mikaṭha he’n ratha hratna anhongchen pha, mi rakip in an-inpâkpui, tâk 
mikaṭhamak he’n vai anhongrôn pha, mihei kha inthup hei. 

13Nasetna thupna sik a natlo’nchu nahringkhōa chung sōkna neimak tin, 
phôngsōt roh khana masō hei roh; kha achang inchu Pathen in nahnenga 
lungsetna amalâr sik. 

14Pha rakip a RŌNGPU ṭong jui roh kha achang inchu hōina nahmu sik. Naracham 
aset inchu, nang inhmang sik che. 

15Vaikarôn kaṭhamak hnenga chu sarahei kha inthōpui kaneimak kachang hei; 
ama chu shabakkai a-emak leh kavom inhrung kapōa ṭit ka-om tak kae. 

16Akaṭha mandonna kaneimak vaikarôn khachu nun kase, lungset inhret mak 
kachang sik. Malung intheng mak kahōt mi khan pha kasôttak vai arôn sik. 

17Mikathat, ṭhena kanei mi kha atorchena inranga athlânkhur a’ncho jo kae. 
Khâmna sik tlomak roh. 

18Namalung mantheng roh kha achang inchu inhuk sik che. Namalung 
a’nthengmak inchu, manhret theiloa katlu sik che. 

19Ṭōntlo kahrat hlei kathlōpa khan sâk sik katluk a anei. Pha inhmanga aka-om 
mihei khan pha rakip a sara kachang sik hei. 

20Malung intheng mihe’n malung inpâkna leh pui katluk hringkhō anhmang sik. 
Tâk-kha inranga haona sik natlo’nchu, karâkna nahmu sik. 

21Mi kahnōise hi dikmak. Tâk-kha ṭongkatan ṭhahrep chu akasinpen marûk sêr 
lona sik a akadik mak kha antlo sik. 

22Bingta rōk indon he’n inranga haona sik antlo khana heitik mo sara changna 
khan ahlō sik hei ti kha manhret mak hei. 

23Mi inkhat mandik roh, hnung leh chu mise manpâkna chen kanek a khavakha 
kaṭha aheiti sik. 

24Nu leh pahei nei inru hi dikmak tia a’nhret mak mi kha aṭhatdetna sik om mak 
jo. 

25Anbingta sik indon in bōina amasō. RŌNGPU nataksen kha akaṭhapen jo kae. 

26Nabinga mandonna rōk najui kha mikamo ṭōn kae. Mikasingdet hei mantheina 
kha jui roh, khana inhukna nei roh. 

27Sarahei pek hei roh kha achang inchu ahei tik a vâtmak tin. Nahmit kha sarahei 
nakathimde he’nchu, mi katamtak in anhâksêr sik che. 

28Mikadik mak in vairônna ratha ahongchen pha mipui inthup hei. Tâk-kha atlûk 
jo pha leh chu, mikadik he’n avea vai anrôn nôk sik. 

Ṭongchîk-hei 29 

1Amandikna che kataia naracham namanse chet-chet inchu, ni khat chu nang 
anhrop neng sik chea kha heitik che’num ṭhamak jo che ning. 

2Mikadik vaikarôn amanhmu roh khana ke’n mi inpâk hei kamanhmu sik che. 
Mikaṭhamak vaikarôn amanhmu roh khana ke’n mi khōdeng kathei kamanhmu 
sik che. 

3Nang in singna namadu’n chu, nang jâra napa kha inlensak sik. Notinu hnenga 
sêr mathlâng sik hi mikamohei omchen kae. 

4Reng khan akadik tlona sik amandon pha, ajât kha kahrat kangar sik, tâk sêr 
hmun a sik amandon pha, aram kha amanhmang sik. 

5Naṭhōnhei nahōn he’nchu, nabinga na’n-ôkna sik châng na’nkam kae. 

6Mikaṭhamak-hei chu ansetna chânga in-ôk hei, malung intheng he’n kahōia ning 
leh hnōma ka-om hei. 

7Mikaṭha’n sarahei ratha neina amanhret pek, tâk mikaṭhamak khan khava kapō 
kha manhret theimak. 

8Mihei kajana kaneimak mi khan khōpui pumpui kha akachoktor. Mikasing he’n 
heirakip kadai nenga anda hei. 

9Mikasing in mikamo chunga dân dungjuia amaher pha, mikamo khachu manui 
rōk amanui, akare inhrek khana mi arasei heia kae. 

10Thisen insō sik indu he’n malung intheng rakip anmater hei, tâk mikadik-hei 
khan chu khava mihei hringkhō anhûk a kae. 

11Mikamo he’n anhnuknat kha mipui hmaikunga anphôngsōt, tâk mandonna 
kanei he’n andehrat a anhnuknat ansurtor. 

12Vaikarôn in akadik mak ṭong thangkōia amalung amanhlut inchu, aṭōn karôn 
rakip hei kha malei kasei kachang sik hei. 

13Misara leh anchunga khōdeng inthei hei kha an-in-ang hrepna inkhat ka-om, 
khachu an-inhnibât a RŌNGPU’n hmit apek hei. 

14Reng inkhat in misarahei dikna chunga angîrpui he’nchu, ama’n pha kasôttak 
vai arôn sik. 

15Mandikna leh dân manjuina hi naipang sik a kaṭha. Anmani anrachama an-om 
jo’nchu, anmani jâra annu kha inzak anmanhmu sik. 

16Mikaṭhamak he’n vairônna ratha anmatu pha, innâk-inse hong kapung. Tâk-
kha mikadik he’n khang khava mihei thōi tlâkna kha akahmu sik a lakahring sik 
hei. 

17Nasahei kha manse hei roh khan chu anmani jâra ahei tik a inlensak sik che. 
Anmani’n nang inzakna ahei tik a heirônsōt mak hei ning. 

18Pathen hlamkeina kaneimak jât-hei kha jât invai hei kae. Pathen dân kajuihei 
kha jât kahōihei kae. 

19Ṭongngaia hripek hnâm khan chu sōk-hei kha mandik tor mak hei tin. Naṭong 
chu anlothei sik, tâk anmalung chu manhlut mak hei ning. 

20Mandonna neiloa ṭongkahri mi kanek a chu mikamo jôk kha inhōrpui ka-om. 

21Ansintek laia inphut nasōk-hei kha antamadu rakip napek he’nchu ni khat chu 
nanei seng um anmani’n antalachen sik kae. 

22Mi hrâng kase’n innâkna leh bōina hingja amasō. 

23Racham kase hin thōi tlâkna amannei sik che, tâk na’nsinsak inchu, mi’n ankaja 
sik che. 

24Mi inru inthloppui hi akaṭhamakpen binga indōina kha kae. Ṭong tanna hmun 
a aṭhena kha kadik a ahri’nchu karâkna anpek sik, khana akadik ahrimak tâk leh 
Pathen in karâkna apek sik. 

25Mihe’n nang chunga heimo antamandon tia ensui ṭhak sik hi insuk-inpaina 
kae, tâk RŌNGPU nataksen inchu, inhuk sik che. 

26Mi rakip in vaikarôn malung tlaina kha anmadu, tâk RŌNGPU a inphut rōk 
ṭongtan kadik kha nahmu tor sik. 

27Mikadik in mikadik mak amater, khana mikadik mak in mikadik amater. 

Ṭongchîk-hei 30 

Agur Ṭonghei 

1Jake sapa Agur ṭonghri hei kha hihei hi kae: “Pathen in a-ompui mak, Pathen in 
a-ompui mak, khana kei hi inthōpui sik kaneimak eng kae. 

2Mihring inkhat kanek a ranhring inkhat kapōdet jo; mihring taneitor mandonna 
neimak jo eng. 

3Singna heikhat le’nchu hêrmak eng, khana Pathen chungchânga heite manhret 
mak eng. 

4Tu’n mo marvân ram chungchâng amanhretsō jo? Tu’n mo akut vânga thli 
asurtor jo? Achangmak leh pōnhar khat vâng tui akasûntor jo? Achangmak leh 
raleichung ramri tu’n mo aphun tor jo? Namanhret inchu, ama kha tu mo? Asapa 
kha tu mo? 

5“Pathen in intepna anei rakip kha atlosōt. Ama hrungna kajong rakip sik a ama 
hi pho kapō kae. 

6Ama’n ahri hêrmak kha nang in heikhat ahri nati’nchu karâkna apek sik che, 
khana nang namalei kasei tia amalâr sik.” 

Ṭongchîk Ṭhahrep nôk 
7Kathi mak hma kei hi neinâk 2 amannei roh, Pathen, tia kader che: 

8Maleisei amanhri mak roh, khana sara a-emak leh haisa’m amanchang mak roh. 
Kakatluk sik sâk leh in rōk kha apek roh. 

9Akatamtak kanei inchu, nang rangei mak che eng katithei. Khana sara kachang 
inchu hong inruthei eng, khana ka-Pathen nang kha inzakna kapekthei che. 

10Ankapuhei hneng sōk-hei kha vahri maset hêrmak hei roh. 

11Anpahei kahâksêr leh annuhei ṭhatna akaphôngsōt hêrmak mi ka-om hei. 

12Akachok hêr heia intheng loa aka-om hei, tâk anbinga intheng ung tia a’ndon 
mi ka-om hei. 

13Anbinga kaṭha hêr ung tia indon mi ka-om hei, heituk a akaṭha ung tia a’ndon 
hei mo! 

14Sara inreng heia inphut hnemna chenna sik phâmrai kase ka-om hei; khavakha 
anmani hringna hlam kae. 

15Marvot inkhat in sanu 2 anei hei, an-inhnibât a anrahming “Apek roh!” tia 
anphō hei. Katluk jo ung kati hêrmak 4 ka-om hei. 

16Kathikhō, sa kaneimak nupui, khōsûr inngei ram kachâr, khana that torlo hmei 
kakâng, hiseng hi kae. 

17Anpa kha sem anmanloa khana annu kha ahongter pha heia kasak mak hei kha 
hmuthong in asâk sik hei a-emak leh anhmit hei kha va-âk he’n antakhersōt sik 
a anrahōi kae. 

18Kei sik a manhret a a’ntak hêr ajâr 4 ka-om hei; 

19Marhmu inkhat in chungvâna ajōngna, mari inkhat in hlung chunga alônna, 
rakōng inkhat in tuipui chunga ahlam ajuina, khana pase inkhat leh nuhmei 
inkhat leh an-induna hei. 

20Nuhmei ka-ôk mak in hinga atlo: ama kha ajôngsōa, tui insi, “Tâk-kha ke’n 
akadik mak heite tlomak eng!” ati. 

21Ralei in athōk tor mak ajâr 4 ka-om hei: 

22Sōk inkhat in reng ahong kachang, mikamo inkhat in amadu chenna sâk sik 
ahongnei, 

23mater ka-om nuhmei in puise ahongnei, khana sōknu’n akapunu ahongthleng 
hei hi kae. 

24Raleichunga akasin sha 4 ka-om hei, tâk invak hêr hei: 

25Sihling: ratha neimak hei, tâk khōlum thla heia sâk leh in anbuk. 

26Hlung maju: anmani’m ratha neimak hei, tâk hlungkōk shunga anrabu ansyem. 

27Khaihei: reng neimak hei, tâk ṭong injuitak a kajōngsap hei. 

28Ṭekdai: nakut a nasurthei hei, tâk reng-innpui shunga ka-om tor hei. 

29Ankethon enna enhnōm ka-om tak 4 hinahin ka-om hei: 

30Shabakkaihei, sha rakip hei kâra ratha kaneipen tûte ṭit loa inngamtak a kalôn. 

31Kehei, maṭhing katâr ârkhōng hei, khana anmipuihei hmaikunga a’njôk 
renghei seng hi kae. 

32Mikamo aleikachang jo chea malung kangar leh ṭhatmak ṭōn intluk nalei chang 
jo’num, inkhim ina mandon hi roh. 

33Senetui nakachok inchu, sene thai nahmu sik. Tu inkhat hnâr navōkpek inchu, 
athi kasōk sik. Hnuknat kha namathok inchu, bōina kha nachen sik. 

Ṭongchîk-hei 31 

Reng Hnenga Mansena 
1Rn Lemuel nu’n ahnenga ahri pek ṭonghei kha hihei hi kae: 

2“Nang hi kasapa marit che kae, kaderna kara kahmu che kae. Heimo kahri pek 
sik che? 

3Naratha nei kha nuhmei inchun puina khan mathlâng mak roh; khana nasêr nei 
rakip kha nuhmei chunga manhmang mak roh anmani’n renghei anmanhmang 
jo hei. 

4Lemuel, rangei roh. Reng he’n ju anta-inmak sik kae khana ju maduna hi antanei 
mak sik kae. 

5Anmani’n ju an-in pha, dânhei kha anmahngi khana misarahei dikna kha 
donpek mak hei. 

6Ju hichu akathi sik jo hei ta-in sik kae, khana malung inreng hei sik kae. 

7Ju in hei sona anmalung hōimakna leh ansara changna mahngi hei rasoh. 

8“Anbinga sik ṭong kahritor mak hei kha hripek hei roh. Inthōpuina kaneimak 
rakip hei dikna kha hrungpek hei roh. 

9Anmani sik hripek hei ina ṭongkatan kadik chang roh. Sara khōdeng katheihei 
hrung hei roh.” 

Ṭhatthei Katlo Nuhmei 
10Akaṭha katlosōt tor nuhmei inkhat chen sik hi heituk a’ntak mo! Ama man chu 
hlung mantam kanek a katam! 

11Ama kha apuise khan achunga taksenna anei, khana ama kha ahei tik a’m sara 
changmak ning. 

12Ama’n ahring lai seng apuise sik akaṭha rōk atlopek, khana inhmangna tlohêr 
mak. 

13Ama chu aṭōna insaler ṭhak, sahme pōn leh pat pōn akhônga kae. 

14Inveina katlo rakōng kapōa, amanu’n sâk leh in innshung sik a ahei choi 
manhlut. 

15Innshung mihei sâk leh in mantlukna sik khana asōk nuhmeihei ṭōnhlam 
mantheina sik ama’n jîngkâr hmatak a katho. 

16Ama’n ram ajonga arachôk, khana asêr hlō vâng khan vomhrui rahōn asyema 
aling. 

17Ama chu ṭōntlo kahrat, ratha anei, inhnga tet mak. 

18Akutsyem rakip hei hnemna amanhret, khana jânsôt ṭōn atlo. 

19Ama’n apat kha rahmuia akei khana apōn kha abinga akhông. 

20Sara mi inrenghei hneng pekna akut kayâng. 

21Kavur tlâk pha’m ama chu amalung dongmak ajârchu a-innshung sik pōn 
kalum anei. 

22Ama’n jekhuma pōn pha sik akhông khana hruipōn kasen innem a’nsia kae. 

23Apuise kha mihe’n kaṭha anmanhret, khōshunga hlamkakei inkhat kae. 

24Ama’n pōnhei leh khōnkhitna hei akhông, khana inveina katlohei hnenga ajōr. 

25Ama chu ratha anei khana mi’n ankaja khana hnunga sik a malung dongna 
neimak. 

26Ama’n yâm katia kasing tak a ṭong ahri. 

27Ama chu ṭōntloa insaler ṭhak khana a-innshunga hmang sik dôr a-ensui. 

28Asa he’n achunga inpâkna anphông, khana apuise’n ahri manṭhat. 

29Apuise’n, “Nupui katamtak hei hi lômnu kaṭha rōk hei kae, tâk ankhengpet 
kâra nang akaṭhapen che kae,” ati. 

30Enkahōi hmeṭhat hi mihōnna kae khana hmeṭhat hi’m la’nhmang sik, 
tâk RŌNGPU kaṭit nuhmei chu manpâk sik rahōi kasōk. 

31Atlona rakip jâra amanu kha kajana pek ruh. Mi rakip kajana ama pek sik a 
arahōi kae. 

Mi Intheipa 

Mi Intheipa 1 

Hringkhō hi Hmangna Kase kae 
1Hihei hi Jerusalema reng leikachang David sapa mikasingpa ṭonghei kae. 

2Mikasingpa’n hnemna kase, hnemna kase kae ati. Hringkhō hi hnemna kase, 
heirakip hnemna kase kae. 

3Nahringkhō kha ṭōn tlona leh inhling inkaina nahmang khana khava khan hei 
malârna sik a mo? 

4Khang khat a’nchai leh khang khat kahong nôk, tâk raleichung hichu angaia ka-
om ṭhak. 

5Kani hong kasōk ri, katla nôk ri, ahong sōkna ting invōihlak a inle nôk a kae. 

6Thli kha thlang ting kahrâng, sak ting kahrâng, ave-avea inher lelea kahrâng 
khana inle nôk. 

7Tuidung rakip in tuipui shunga kalōng inhlut, kha’num tuipui kha siptik 
neimak. Tuidung inphutna khan tui kha hong inle nôk, khana alōng kha aphut 
nôk. 

8Neinâk rakip hong invōi ri hei, an invōina kha ahrije om mak; nihmit in a-en 
chimna sik katluk a neimak, kōr inum rangeia khoptik neimak. 

9Hmalaia aleikasōk hei kha hong kasōk nôk sik hei. Hmalaia ale’ntlo hei kha hong 
intlo nôk sik hei. Vânhnōi pumpuia hin ather heite om mak. 

10Anmani’n enroh anti, “Hinahin neinâk ather ṭhahrep ka-om jo.” Tâk-kha 
changmak, hmalaia eini nilei intet mak hma khan aleikasōksa jo kae. 

11Hmalaia aleikasōk omchen kha tûte inkhat in mandonsōt mak hei, khana tuna 
leh hnunga akasōk sik omchenhei kha kani hnung kakhôra tûte inkhat in 
heimandonsōt mak hei ning. 

Mikasingpa Manhretna 
12Mikasingpa kei hi Jerusalema Israelhei reng leikachang eng. 

13Ke’n vânhnōia ṭōn intlo rakip hi akhenga enmansinna sik leh inthemchûk sik 
a le’ntluk eng. Pathen in eini chunga vângset hi apek jo me. 

14Vânhnōia ṭōn intlo rakip hi ke’n kahmu jo, khana kahri pek che hi kae, heirakip 
hi hnemna kase kae. Thli kahrâng sur sik a nimanloi kapōhrep kae. 

15A’n-ônsa kha nang in mantlun theimak tin; aka-om mak neinâk kha teitor mak 
tin che. 

16 Ke’n kabinga inhri eng, “Kei mi kalentak hongkachang jo eng, khana kei hma 
Jerusalem vaikarônhei kanek a kasing chet jo eng. Ke’n singna leh manhretna 
kha hikhet ti kha kamanhret jo.” 

17Themna leh mona, khana singna leh invetna in-ang makna hei kha inthemchûk 
sik a le’ntluk eng. Kha’num ke’n thlihrâng kamanloi kapō kae tia kamanhret sōt. 

18Nasing chet lai seng, inrengna nanei chet sik; namanhret chet lai seng 
namalung atôn chet sik. 

Mi Intheipa 2 

1Kabinga kahōia ka-om hnōm eng khana hōina inti hi heimo kae tia kajongsōt 
hnōm. Tâk-kha hivahi’m hnemna kase kae tia kahmu sōt. 

2Inpâk manui hi akamo ṭōn kae taksa hōina hin nang sik a ṭhatchômna tlomak 
tia kahmu sōt. 

3Singna maduna khan akei lele enga, ju ina hōina sik tlo sik leh pha kaṭha hmang 
sik tia kaleimandon. Hiva tlona hin raleichunga mihring hringkhō akabongtek hi 
hmangna sik a akaṭhapen kachang sik tia kaleimandon. 

4 Ke’n ṭōn kalen tatak katlosōt. Kei sik a innhei kasak khana vomhrui rahōn 
kaṭhlōhei. 

5Ke’n rahōn leh thei rahōn kasyem hei, ashunga theikung ajât katamtak kaling 
hei; 

6khahei tui sona sik tuikhur kakhōr hei. 

7Sōk katamtak karachôk hei, ka-innshunga a’nte sōk um kaneihei. Jerusalema 
aleika-om rakip hei kanek a ran katamchet kaneia kae. 

8Kavai rônna ram shunga karōi bukna heia inphut sana dangka hingja kamanbuk 
mantûp. Nuhmei-pase he’n hla ansak a anmanhōi eng, khana mi inkhat tamadu 
chen nuhmeihei um kaneiheia kae. 

9 Ôk, kei leikalen eng, Jerusalema aleika-om mi rakip nek am leikalen eng, khana 
kasing na’n amantlâksam hêrmak a kae. 

10Kamadu chen kha kahmu. Hōina rakip a inkhâm mak eng. Katlosōt rakip 
chunga le’nlensak eng, khana hiva rakip hei hi kaṭōntlo kara kha kae. 

11Khava sōa ke’n khahei rakip chunga khan kamandon, khana khava tlosōtna sik 
heituk kachâmtak a kaleitlo hei mo khana khahei kha ṭhatchômna kase hei kae 
tia kamanhret sōt hei. Hivahei hi heite kahnemmak thli kahrâng nimanloi kapō 
kha kae. 

12Hei-achang inum, reng inkhat in amak hma renghei taleitlosa rōk kha atlo kae. 
Khava jâra singna a-emak leh inrinloa omna a-emak leh akamo inti hei hi heitina 
mo tia kamandon manphut joa kae. 

13Oh, ke’n kamanhret jo, “A’nthim kanek a akavâr akaṭha jôk kapōa singna’n 
akamo kanek a kaṭha jôk. 

14Akasing he’n khon mo akase hei ti kha anhmusōt, khana mikamo he’nchu 
hmutor mak hei.” Tâk-kha kei um kamanhretsa ti chu khava mahâmsetna khan 
nikhenga alahngâk mea kae. 

15Kabinga kamandon, “Mikamo chunga ajōng katlung kha kei chunga’m alajōng 
katlung sik kae. Khava jâra kasing hêrna inphut heimo kahnempui sik?” Kabinga 
kamasôn, “Heikhat bek um om mak.” 

16Mikasing kha tûte’n mandonsōt mak, mikamohei kha’m tûte’n mandonsōt 
mak. Ahong katlung sik kanikhō heia, eini nikhenga anmahngi sik jo me. 
Nikhenga akathi sik me kae. Mikamo um mikasing um ṭhenloa. 

17Hiva jâra hin hringkhō inti hi kei hnenga chu heite changmak, ajârchu 
hringkhō shunga inrengna tei loa akaṭha heite heirônsōt mak. Akhenga hnemna 
kase leikachang; ke’n thlihrâng sur sik a kalei manlōi kha kae. 

18Kaṭōn tlona leh tloman kachen hei hi kei sik a heite ṭhatchômna om mak, 
ajârchu hihei hi kei ani kathlenghei sik a kaleidahlon sik hei kae ti hi kamanhret, 

19khana ama kha mikasing mo, mikamo mo kachang thei, tu’n mo amanhret? 
Achang ravâng ke’n kaleitlo rakip hei kha, khana hiva raleichunga kei singna 
vânga kaleihlō rakip hei kha ama’n anei sik jo hei. Hiva rakip hei hi hnemna kase 
kae. 

20Khava jâra ke’n rahnaktak a ṭōn kaleitlo kha insir hêr enga kae. 

21Heikhat chenna sik a nasingna, nathemna, nahratna akhenga nahmanga ṭōn 
naleitlo jo, khan chu heite ṭōn aleikatlo mak mi inkhat hnenga nadahlon sik jo. 
Hivahi hnemna kase kae khana dikmak a kae. 

22Nahringkhōa ṭōn natlo khana kachâm che, khana khava manhretna sik a heimo 
malârna nanei jo? 

23Nahring lai seng natlo rakip khan châmna leh malung natna tei loa heite 
heirônsōt mak. Jân um namandonna kha châmhngatna neimak che. Hiva rakip 
hi hnemna kase kae. 

24 Akaṭhapen khachu ni kanihlō kha sâk a, ina, kahōia hmang sik hi kae. Khava 
kapha kha hmen Pathena inphut akajōng kae tia kamanhret. 

25Sâk sik leh hōina kha heikhonga mo nanei tor jo? 

26Pathen in amalung intlai hei chunga singna, themna khana inpâkna apek hei, 
tâk-kha set karônhei khachu ṭōn amantlo hei, sêr amanhlō hei, sêr amankhôm 
hei, khava anmani tahmu kha amalung katluk hei hneng pekna sik a kae. Hiva 
rakip hi hnemna kase kae. Hiva hichu thli kahrâng nimanloi kapō kha kae. 

Mi Intheipa 3 

Heirakip sik a Pha Ka-om 
1Raleichunga akasōk omchen rakip hei hi Pathen tamantluk dungjuia akasōk hei 
kae. 

2Intetna leh thina pha ka-om, lingna khana phoisōtna sik pha ka-om, 

3thasōtna leh mandamna pha ka-om, ṭhetna leh sak pha ka-om. 

4Inrengna leh inpâkna pha kha ama’n atep a ka-om, ṭajaisui pha leh lâm pha ka-
om, 

5lungsetna sik leh lungset makna sik pha ka-om, injôpna sik leh injôp makna sik 
pha ka-om. 

6jongsōtna sik leh inhmangna sik pha ka-om, manbukna sik leh hlonsōtna sik 
pha ka-om, 

7keihlerna pha leh kaṭhuina pha ka-om, daihngerna pha leh ṭonghrina pha ka-
om. 

8Ama’n inlungsetna pha leh in-enkadana pha kha atep, re intuk pha leh 
inchamna pha kha atep. 

9Niṭōn tloa inphut heimo ṭhatchômna nihmu? 

10Pathen in phurhrik hei amanrôn me hi kamanhret. 

11Ama’n heirakip sik aphahrep kha asyem hei. Ama’n hnungṭong manhret 
hnōmna apek me tâk-kha atlo rakip kha pui katluk a manhret sōtna chu apek 
mak. 

12Khava jâra eini tatlo tor sik khachu nihring lai seng nitor chenna inpâktak a 
leh kaṭhatak a ṭōn tlo sik hi kae tia ke’n kamanhret jo. 

13Eini nikhenga nisâk, ni-ina niṭōn tlona kha inpâkpui sik kae. Hivahi Pathen 
kutchoi kha kae. 

14Pathen ṭōntlo rakip hi ahei tik chenna ka-om ṭhak sik ti hi kamanhret. Nangni’n 
hiva chunga heite dasa theimak tin chei, achangmak leh losōt theimak tin chei. 
Khana Pathen in atlosōt inkhat khachu ama kajana eini nikangir sik kha kae. 

15Heikhat akasōk rakip achangmak leh alakasōk sik rakip kha ahma inkeia 
aleikasōk rōk hei kae. Pathen in a’n-angtling omchen kha ave-avea amansōk kae. 

Raleichunga Akadik mak 
16Hiva chungchôna, raleichunga ṭongtan kadik leh dikna omna sik rahōi kasōk 
hmun a khan malung ṭhatmak alengna hei kha nanhmusōt, ke’num kamanhret a 
kae. 

17Ke’n kabinga inhri eng, “Pathen in mikadik leh mikaṭhamak anṭong atan et sik, 
ajârchu neinâk rakip, ṭōn intlo rakip, apha et a akasōk sik hei kae.” 

18Eini hi ramsha kanek a akaṭhadek changmak me ti hi manhmuna sik a Pathen 
in a-enmansin me kae tia kamandon. 

19Heijâra mo niti’nchu, mihringhei leh ramshahei taratō vâng hi in-ang et a kae. 
Inkhat thi kapōa, inkhat um kathi. Anmani hi a’n-angtling ranhringhei kae. 
Mihring hi ranhring kanek a ṭhatchôm dekmak, ajârchu anmani sik hringkhō hi 
heite hnemmak a kae. 

20Anmani ankhenga hmun khat a, vaiphinna kasesap sik hei, anmani vaiphina 
inphut ahei kasōk hei kae; anmani khana khan inle nôk sik hei. 

21Mihring rathla’n chungting kaketoua, ranhei rathla’n thōiting kaṭumsuk ti hi 
tu mo inkhat in heikhonga mo amanhret manchên tor? 

22Hiva jâra hin eini tatlo sik khachu niṭōn tlona kha nihōi puia aka-om sik me 
kae ti hi kamanhret sōt. Eini tatlo tor sik heite om mak a kae. Eini nithisō 
kahnunga heimo kasōk sik ti hi manhretna sik ahlam neimak me. 

Mi Intheipa 4 

1Abâna ke’n raleichunga akadik mak rakip hei hi ka-en nôk a kae. Suk manrima 
aka-om he’n kaṭap hei khana tûte’num inthōpui mak hei. Tûte’num inthōpui mak 
hei, ajârchu ankasuk inrim he’n anchunga ratha anneia kae. 

2Akathia akase jo hei chunga kala-ôt hei; anmani kha tuna alakahring hei kanek 
a mahâm kaṭhachet hei kae. 

3Tâk-kha khava 2 hei kanek nôk a ala’nte mak hei, raleichunga akadik mak 
lengna alakahmu mak hei kha kaṭhachet heia kae. 

4Mihe’n chung sōkna sik a rahnak katia ṭōn antatlo hi’m kamanhret: hivahi ansir 
avenhei karōi chen chunga thangsetna jâra kae. Tâk-kha hivahi’m hnemna kase 
kae. Hivahi thli kahrâng nimanloi kapō kae. 

5Anmani’n anti khachu nikut thlep a oma, sâk loa akathi sik me hichu mikamo 
kachang sik me. 

6Khanga kachang thei, tâk-kha pha rakip a kut 2 vâng rahnak katia ṭōntloa 
thlihrâng sur sik kanek a malung kamōng tak a ajingtehrep nei sik hin kaṭha jôk 
a kae. 

7Ke’n hringkhōa hin heite hnemna kase ṭhahrep khat um kahmu sōt. 

8Hinahin mi inkhat abing rōk a ka-om. Ama’n sapa’m, u leh nai um neimak, tâk-
kha pha rakip a ṭōn atlo ṭhak, anei ahao khan amalung tlai tor mak. Tu sik a mo 
ama’n rahnak a ṭōn atlo, khana abinga hōina heikhat chen hnōmloa aka-om? 
Hivahi’m hnemna kase kae, khana hringkhōa châmna hlamjui kae. 

9Inkhat rōk kanek a 2 kaṭha jôk, ajârchu 2 he’n an-inchun inchu kaṭhatak a ṭōn 
antlosōt tor. 

10Ankâra inkhat atlu jo’num aloipa inkhat in amanding thei. Tâk-kha mi inkhat 
rōk kha atlu jo’nchu ṭhahêr mak, ajârchu ama kabôm sik a tûte om mak jo. 

11Adaiah achang inchu mi 2 kajesap thei hei, kaluma ka-om thei hei; tâk-kha 
nabing rōk a heikhong inmo akalum tor sik che? 

12Mi inkhat rōk chunga akator sik buhluna kha mi inhni’nchu anting tor a kae. 
Hrui rajang 3 inherkop kha keitan intak a kae. 

13-14Mi inkhat sarabera inphut aram shunga reng jōng kachang thei a-emak leh 
kurkhum a inphut reng in-ongna in-ong thei, tâk-kha ajōng ter jo pha chu 
kamohêr joa mansena ṭong lothei mak jo, saraber khangdông khana manhretna 
kaneitak inkhat kapōa changmak jo. 

15Ke’n raleichunga akahring mihring rakip chungchânga mandonna kanei, 
ankâra khangdông inkhat reng hmun kahlō sik hmun khat a ka-om ti hi kahmu 
sōt. 

16Reng inkhat vairônna shunga aka-om sik mija tepna omtheimak; ama kha 
asesōt jo pha, ama taleitlosōt ṭōn jâra khan tûte inkhat in inpâkna neimak. Hivahi 
hnemna kase kae. Hivahi thlihrâng manloi kapō kae. 

Mi Intheipa 5 

Mandonna Kasea Intepna Neimak roh 
1Bek-inn kepha insing thei roh. Akadik leh akaṭha a’nhret ṭhen theimak mikamo 
he’n inthoina tōkna sik a anvakase kanek a inthem chûkna sik a se sik kha kaṭha 
jôk. 

2Nahrisōt mak hma mandon roh. Pathen hneng inrangtak a intepna neibat mak 
roh. Ama marvâna ka-om khana nang in raleichunga ka-om che, khava jâra nahri 
sik kakhea hrimak roh. 

3Namalung a’nrim chenna narahmang kase chet sik, khana ṭong nahri mantam 
chenna ṭong kanimak um nahrisōt chet thei. 

4Khava jâra Pathen hneng intepna heikhat nanei inchu, nator chenna inrangtak 
a ṭōn vâng tlosōt roh. Ama’n mikamo inkhat kha ahmangje neimak. Tlo sik a 
na’ntepna kha tlosōt roh. 

5Intepna neia tlomak sik kanek a chu intepmak in kaṭhachet. 

6Naṭong hri kalalen in setna ting ṭhōi mak che rasoh, Pathen thempu hnenga 
khavakha khanga natina changmak tia nahri sik ṭong kha. Heisa mo nachunga 
Pathen hnuk natna namathlung sik? Naṭōn tlona kha heisa mo namansuk 
manhmang sik? 

7Mandonna hingja naleinei inum, akahnem mak ṭōn hingja nalei tlo’num 
achangmak leh hingja naleiṭong jo’num, Pathen chu naṭit ṭhak nger sik kae. 

Hringkhō hi Hnemna Kase kae 
8Sara khōdeng katheihei chunga vaikarôn he’n ṭongtan dik loa, andikna kha 
mandik peklo heia, khana ansuk manrimna hei kha nanhmu pha inlak sakmak 
ruh. Ṭōnkarôn rakip hei hi anchung nôk a akalendet ṭōnkarôn he’n anhrung hei, 
khahei 2 chung nôk a ṭōnkarôn akalendet he’n anhrung nôk heia kae. 

9Reng inkhat kapha’num kum a sâng ahei kasōk chunga inngaina aneia kae. 

10Nangni’n sêr nanmadu’nchu, tlai tor mak tin chei; haona kha nanmadu’nchu, 
nanmadu seng kha chentor mak tin chei. Khavakha hnemna kase kae. 

11Nahao chenna navei sik um katamchet sik. Nahnempui khachu mikahao inkhat 
nachang na’nhret hrep kha kae. 

12Ṭōnkatlo he’n sâk sik katluk hrep a anneithei achangmak leh neithei mak hei, 
tâk-kha jâna kahōia kaje tor heia kae. Mikahao inchu aneihêr kha’num amalung 
inrima inṭhanga ka-oma kae. 

13Hiva raleichunga hin ṭit ka-om tak inkhat ke’n kahmu: Mihe’n ankhôk pha 
antahmang sik a sêr anmantûp a kae, 

14khavahei kha hlam kaṭhamak a anmanhmang pet hei khana ansahei hnenga 
pek manhlonna heite neilo heia kabângbit hei. 

15Ni karōksaia hiva vânhnōia nihei hlut kapōa khanga nidahlon sik. Ṭōn 
khangtuk nileitlo jo’num nichoisōt tor sik heite om mak. 

16Hivahi dikmak a mo! Nihong kapō-pōa kase sik me. Thli kahrâng sur sik 
kapōhrep a, eini’n ṭōn rahnak a nitlo, heimo nichen tor? 

17Nihringkhō hi inreng leh inthim kâra, malung inrenga, hnuknat a, khana 
damloa aka-om sik me kasōk a kae. 

18Kahmu sōt kha hinahin ka-om: eini’n akaṭhapen nitlo tor sik khachu Pathen in 
hringkhō kabongtek apek me shunga hin niṭōn tlona kara kha nisâk a ni-inna 
kahōia aka-om sik me hi kae; hivahi eini mahâm kha kae. 

19Pathen in nei leh hao khana hōina apek me’nchu, eini a’npâk sik me kae khana 
niṭōn tlo kara kha kahōia nihmang sik kae. Hivahi Pathena inphut kutchoi kae. 

20Pathen in nikahōi sik hi ahnōm jâra, hringkhō hi heituk abong inum a’nreng 
mak sik me kae. 

Mi Intheipa 6 

1Hiva raleichunga hin akakhôk tak akadik mak intlo inkhat kahmu sōt. 

2Pathen in mi inkhat nei leh hao, kajana, ran leh sum apek sik, ôk, amadu rakip 
hei kha’m, tâk-kha khavahei kha kahōitak a amanhmang mak ning. Ahmang 
kanek a khōhme he’n anhmang sik. Hivahi hnemna kase kae, khana hivahi 
dikmak a kae. 

3Mi inkhat in sa 100 aneithei khana pha kasôttak kahringthei, tâk-kha heituk 
kasôt ahring innum ama chen, inpâkna kha achen mak inchu khana kaṭhatak a 
anvûm mak inchu, naite ajōng intelim bât leh akathi jôk in kaṭhachet a kae, kati. 

4Khava naite kha a’ntea aṭhatna om mak; ama kha inthim kâra inhmang jo; 
mahngia ka-om jo. 

5Ama’n kanivâr hmumak jo khana hringkhō hi heimo kae ti’m manhret mak jo, 
tâk-kha châmhngatna rōk chu achen joa kae, 

6tu inkhat kum 2,000 ahring inum hringkhō kahōia akahmang mak mipa kanek 
a naidông khachu châm inhngana achen joa kae. Hei-achang inum, an-inhnibât 
a hmun inkhat rōk a kase sōm heia kae. 

7Sâk hmun a sik a eini’n niṭōn rakip nitlo, tâk nitlukna sik a chenhêr mak me. 

8Heikhonga mo mikasing kha mikamohei nek a aṭhatchômna aka-om? Hringkhō 
hi heikhong mo intōpui sik ti hi misara inkhat in amanhret a aṭhatna heimo aka-
om? 

9Hivahi hnemna kase kae; hivahi thlihrâng manlōi kapō kae. Pha rakip a madua 
omṭhak kanek a nanei kha natlâipui sik kha kaṭha jôk. 

10Heirakip akasōk hei hi hmalaia inphut ale’ntluksa dek jo kae, khana eini’n 
nimanhret ti chu nang kanek a akahrat kha nang in inkhepui tor mak che. 

11Na’nkhepui chenna, akahnem mak chet kachang sik, khana nang sik ṭhachet 
mak ning. 

12Nirahle kapōa a’nhmang ri hringkhō, akahnem mak akatoitek nihringkhō 
shunga akaṭhapen kha heimo tia tu’n mo amanhret tor sik? Eini nithisō 
kahnunga heimo kasōk sik ti hi heikhong inmo nimanhret tor. 

Mi Intheipa 7 

Hringkhō Chungchânga Mandonna hei 
1 Rahming inthang hi thai marim katui kanek a kaṭha jôk, mihring intet ning 
kanek a thining kani kaṭha jôk. 

2Reveina inna se kanek a kathi inna se kaṭha jôk, ajârchu akahring he’n ankhenga 
thina’n ahngâk hei ti hi anbinga mandonna anneia kae. 

3Manui kanek a malung inrim kaṭha jôk; khava khan nahmaisō amanngui reng 
sik, tâk-kha namanhretna chu amanngeidet sik che. 

4Tu inkhat hōina rōk kajong kha mikamo kae. Mikasing in thina chungchânga 
amandon. 

5Mi invet he’n nang manpâkna hla antasak kanek a mikasing he’n antarasei che 
kha kaṭha jôk. 

6Mi invet in anmanui pha, hmei kâra rahling kapōk rasa ka-ang. Hivahin 
ahnemna om mak. 

7Nang kasingthei che, tâk-kha mi inkhat nahōn mathlâk inchu, mikamo kapōa 
kachôn jo che. Nang in marûk sêr nalo’nchu na-omchen kha nasukset jo. 

8Neinâk hi aphutna kanek a achaina kaṭha jôk. Inlensak kanek a dehrat kaṭha 
jôk. 

9 Nahnuknat khimthei roh, thangsetna manbukna hi mikamo ṭōn kae. 

10Hing’hin derna nei hêrmak roh, “Heisa mo kanikhō hma kakeihei kha akaṭha 
jôk?” Khavakha mikasing ṭongderna changmak. 

11Mihring rakip kha akasing sik a rahōi kae; hivahi karōi chen kapōa akaṭha kae 

12khana sêr tator kapōa hivahin inhukna katamtak apek sik che. Singna’n inhuk 
a ada sik che, hivahi themna hnemna kae. 

13Pathen in heimo atlo mandon roh. Pathen in aman-ôn kha heikhong inmo mi 
inkhat in amantlûn tor sik? 

14Heirakip nang sik a aṭhatchôm jo pha, inpâk roh, khana inrengna ahong jo pha, 
hinga mandonsōtna nei roh: Pathen in inpâkna leh inrengna akoptōa ahei tir 
kae; abâna heimo akasōk sik ti kha manhret hêrmak che. 

15Ke’n kahringkhō hnemna kase shunga hin neinâk rakip kahmu sōpet, Mikaṭha 
ṭhahrep chu kathi ria, mikaṭhamak in aṭhatmak inum ahringsei kasôt a kae. 

16Khava jâra inṭhatsak reimak roh, khan chu insingsak reimak roh; heisik a mo 
nang nabinga a’nsu inhmang sik che? 

17Akaṭhamak rei um changmak roh, akamo rei um changmak roh, heisa mo nathi 
phat tluk loa akathi sik che? 

18Akakhe rei mansena che inhnibât hei hi masō roh. Nang in Pathen naṭit inchu, 
heirakip a hmesōna nanei sik. 

19Khōpui inkhat shunga vaikarôn 10 kanek a singna kanei mi inkhat ratha kahrat 
chet. 

20Kadiktak a raleichunga hin ṭhena kanei hêrmak ṭōn kaṭha rōk katlo mikadik 
inkhatbek om mak. 

21Mi rakip ṭonghri rangei mak roh, akinchu nasōkpa’n ahnōisena che nathei 
khâk sik. 

22Nang inum milak-hei nahnōise ṭhak hei ti nalungria inhret roh. 

23Neinâk hiseng hi ke’n singna vâng ka-enmansin pet jo. Kei sing jo rong tia 
kamandon; tâk kahlatak a ka-om. 

24Hringkhō hi heimo kae tia tu’n mo amanhretsōt tor sik? Eini sik hingtuk hrep 
a inthûk, manhret sik a intak hêr. 

25Tâk-kha ke’n themna leh inchûna sik kamalung kapek jo; khana sing leh 
malunga ṭongder masônna hmusōtna sik a intluk jo eng. 

26Ke’n thina kanek a akakhachet heikhat kahmu, châng kapō nuhmei kha kae. 
Alungsetna che khachu châng takhit kapō ka-ang sik khana akakōna abân kha 
ahrui takhit ka-ang sik che. Pathen tlaina sik katlo mi kha khanna inphut 
kasōksōt tor sik, tâk setkarôn mi chu amanu’n asur sik jo. 

27ṭong intheipa’n ahria, kadik, ke’n masônna sik kajōnglai ajing ajing kahei 
hmusōt a kae. 

28Hiva sik a hin masônna sik ahlop kajong, tâk hmutor dekmak eng, pase lishing 
khat shunga inkhat kapō chu kajana nei sik a kahmu, tâk-kha nuhmei kâra chu 
inkhatbek hmutor mak eng. 

29Kei inchûna seng khachu hi kae, Pathen in eini hi kachâmtak a asyem me, tâk-
kha ni bibinga intak hêra insyem mea kae. 

Mi Intheipa 8 

1Mikasing rōk in neinâk-hei omna ajârtak kha amanhret. Singna hin inpâk 
manuina apek hei khana anhmai môkna kha amanhmang pek hei. 

Rengpa Jui Roh 

2Rengpa tahri kha tlo roh, khana inrangtak a Pathen hneng intepna neimak roh. 

3Rengpa’n amadu rakip kha atlo tor, ahnenga inphut inkâi roh; hinghiva insuk-
inpaina hmun a om mak roh. 

4Rengpa khan ratha kaneitak a ṭōn atlo khana atlona chunga tûte’num in-erpui 
tor mak hei. 

5Aṭongpek-hei najuilai seng, inhuk a ka-om sik che, khana mikasing in heikhonga 
mo, hei phat a mo tlo sik ti kha amanhret. 

6Heirakip tlona sik aphat achâng ahlam akong katluk hrep ka-om et, tâk-kha 
eini’n ajingtehrep nimanhret! 

7Eini tûte inkhatbek inum heimo ajōng kasōk sik ti hi manhret mak me, khana 
ani kahri pek sik tûte om mak. 

8Tûte inkhatbek inum thina kha pesōt tor mak achangmak leh thina kani kha 
vōk makhe tor mak. A’nphesōt tor mak sik me redena kha kae, nihlam hro kha 
hōnmathlak thei emak. 

Akaṭhamak leh Akadik 
9Hiva vânhnōia ṭōn intlo rakip hei chunga kamandon pha ke’n hihei rakip hi 
kahmu sōt, mi ṭhahrep in ratha anneia anmani thōia mi ṭhahrep in khōdeng 
antathei sik kae. 

10Ôk, mikaṭhamak-hei anthlân heia antavûm hei kha kahmu hei, tâk-kha thlâna 
inphut anhong inle pha anmani’n ṭhatmak anta leitlona khōpui khet a mipuihei 
khan anleimanpâk hei. Hivahi hnemna kase kae. 

11Heisa mo mihe’n ṭōnse tlona sik a’ntlukdek ri hei? Ajârchu ṭōnse tlona chunga 
inranga karâkna ombât mak. 

12Mikaset inkhat in vōi 100 ṭōnse atlo’num kahring kakeng. Oh kadik, anmani’n 
hinga antahri kha ke’n kamanhret, “Nang in Pathen najui inchu, heirakip 
kaṭhapet sik, 

13tâk-kha mikaṭhamak sik a chu ṭhatchômna om mak ning. Anhringkhō kha 
daihlim kapō kae, khana ankhangdông changlai kathi sik hei, ajârchu anmani’n 
Pathen juimak hei.” 

14Tâk-kha hivahi aje omlo kae. Vânhnōia heimo akasōk enroh: kâkralak leh 
mikaṭhamak tachen sik karâkna kha mikaṭha he’n anchen ri, khana mikaṭhamak 
he’n mikadik-hei tachen sik inpâkman kha anchen ri. Hivahi hnemna kase kae 
tia kahri kae. 

15Khava jâra eini hi akahōi sik me kae ti hi kahnōm eng, ajârchu hiva hringkhō 
shunga hōina inkhat rōk ninei khachu sâk leh in khana nibinga akahōi sik me hi 

kae jo. Pathen in hiva raleichunga hringkhō apek me shunga hin niṭōn tlona 
inphut hiva rōk hichu nitlo tor a kae. 

16Ke’n sing rong tia kamandon pha khana raleichunga heimo akasōk tia ka-en 
pha akaia ke’n kahei manhret khachu, nang in sûn leh jân a jeloa inṭhanga ka-om 
tor sik che, 

17tâk-kha Pathen in heimo atlo ti khachu manhret mak tin che. Nang in rahnak 
katia natlo’num, manhret sōt tor mak tin che. Mikasing he’n kanmanhret anti 
thei sik, tâk-kha manhret mak hei. 

Mi Intheipa 9 

1Ke’n pha kasôttak leh kakhôktak a hihei chunga kamandon, khachu mikasing 
leh mikadik ṭōntlo, anmani lungsetna leh hōtna kapha khan Pathen kut in akhim 
ti hi kahmu sōt. Tûte inkhat in amak hma omchen sik manhret mak. 

2Hivahin inlakna syemdek mak. mikadik leh mikadik mak hei, akaṭha leh 
akaṭhamak-hei, beklanga a’nṭang hei leh a’nṭangmak hei, inthoina katōk hei leh 
akatōk mak hei chunga in-anghrep a mahâmkase kha anchen a kae. Mikaṭha kha 
mikaset kanek a akaṭhachôm det emak, intepna kanei khan akaneimak kanek a 
akaṭhachet e-dek mak. 

3Vâng inkhat hi mi rakip sik a in-angtlinga kajōng, khana hivahi raleichunga 
ṭhena akasōk hei seng kha leh thakhat kae. Mipui in anhring lai seng, anmalung 
kha ṭhatmak leh invetna kasip ṭhak, khana manhret phâkloa kathihei. 

4Tâk-kha tu enum akahring hei raleichunga aka-om rakip in inhōrna ṭhahrep 
khat chu annei ri; Shabakkai akathisa kanek a chu ui kahring kaṭhachet a kae. 

5Ôk, akahring he’n anla kathi sik anmanhret tâk-kha akathi he’nchu heite 
manhret mak jo hei. Anmani tahmu sik chen om mak jo; mahngi cher kachang jo 
hei. 

6Anlungsetna hei, anhōtna hei, anmaduna hei kha anmani leh inṭhōia kathisap 
jo hei. Raleichunga akasōk omchen rakip a anmani inveisa tor mak jo hei. 

7Hmating song inna se roh – nabu kha sâk inna inpâk roh, naju in-ina kahōia om 
roh. Hivahi Pathena akadik kha kae. 

8Ahei tik a inpâk leh katlai hmesō kha rôn roh. 

9Pathen in vânhnōi raleichunga apek che nahringkhō hnemna kase kha 
nalungset tak nuhmei inkhat kha leh hringkhō hmang ruh. Hnemna kase 
kanikhō hei kha kahōia hmang ruh, ajârchu hiva rōk hi na-inrengna man nachen 
kha kae. 

10Natlona rakip a rahnak a inṭang ro, ajârchu nang in najōn sik thina ram a khan 
tlo sik, mandon sik, manhretna leh singna om mak jo – khana khan nang akase 
sik jo che kae. 

11Ke’n ahlop khat mandonsōtna kanei nôk, tlân kayâng pa’n ahei tik a mi kheṭhak 
mak, re kahrângpa’n re torṭhak mak a kae. Mikasingpa’n ahei tik a sâk sik 
inhmudek mak, malung kasingpa’n haodek mak, tlotorna kanei pa’num 
ṭōnhmun kalen chendek mak. Mi rakip chunga vângsetna katlung et a kae. 

12Nang pha kha heitik ajōng katlung sik manhret hêrmak che. Manhret manloa 
châng in vate asur kapō, lenchâng in nga asur kapōa eini’n nimandon mak 
phatak a ṭhatmak pha khan asur ri mea kae. 

Akasing leh Akamo Chungchânga Mandonna hei 
13Hinahin ahlop-heikhat kahmu sōt, khachu hiva raleichunga heikhonga mo 
singna hi antalo tina tekhing kaṭha inkhat kae. 

14Mi katamtak aka-om mak khōpuite inkhat leika-om. Ratha kaneitak reng 
inkhat in achunga re aleitlo. Ama’n akake khuma abanghei kha sukkhōina sik 
aleitlo. 

15Khana khan misara mikasing inkhat leika-om, tâk-kha ama hin khōpui huksōt 
theina sik singna katluk a anei. Tâk-kha tûte’n chu mandonsōt mak hei. 

16Ke’n rathahrat kanek a singna kaṭha jôk tia kahri ṭhak, tâk misara kha tûte’n 
kasinga teimak hei khana aṭong hri kha donpek mak hei. 

17Mikamohei kâra vaikarôn inkhat in khōtlâng a-ôn kha rangei sik kanek a, 
mikasing ṭonghri akadai neng kha rangei sik kaṭha jôk. 

18Singna hin re hmangchâk kanek a akaṭhachet atlo, achang ravâng mikaset 
inkhat in ṭōn kaṭha katamtak tlotor mak. 

Mi Intheipa 10 

1Thai marim katui likli inkhat hi mathōi kathi inkhat in amanthupet tor; khana 
mikamo ṭōntlo ajingte’n singna kalentak kha amanhmang tor. 

2Mikasing he’n akadik khana mikamo he’n akadik mak kha antlo phung. 

3Anmona kha hlam a khōhme anta’n tōpui hei hnenga kapha anmalâr; anmani 
mona kha mi rakip hneng manhretna anpek hei. 

4Navai karônpa khan nachunga ahnuk anat inchu, naṭōn bângna sik a hribât mak 
roh; malung kadaia na-om inchu sukṭhe kalentak kha rangei mandam thei che 
kae. 

5Raleichunga hin akadik mak inkhat kahmu sōt - khava vaikarôn he’n dikmak 
antamasō hei kha. 

6Mikamohei kha ratha neina ṭōnhmun kha anpek hei, mikahaohei khachu 
anmahngi ri hei. 

7Sōk-hei kha shakor chunga kahmu hei, khana akalen akahrâng he’n sōk kapōa 
ankea kase hei. 

8 Nang in khur inkhat nacho’n chu khana khan katla sik che; bang inkhat nasōk 
khōi inchu mari’n amachuk sik che. 

9Hlung liksōtna ṭōn natlo’nchu hlung in atôn sik che; thing nalâk khōi inchu, 
khava khan atôn sik che. 

10Nahreicha kha ahngei mak joa nakatât man ngei mak jo’nchu, khava hmangna 
sik naratha nasân chet sik kasōk a kae. Hmatak a ṭōn mantlukna hin injenchet a 
kae. 

11Mari’n amachuk masa jo che’nchu mari thlîmna nathem inum aṭhatchômna om 
mak. 

12Mikasinghei ṭonghrina khan kajana anmanchen hei, tâk-kha mikamohei 
khachu anṭonghri kalalen khan asuk manhmang hei. 

13Anmani’n kamotak a ṭonghri anphut a invettak a a’nchai ri. 

14Mikamo’n ṭong katamtak ahria ahri. Hnung leh heimo ahong kasōk sik tûte’n 
manhret mak hei, khana tûte inkhat in nithisōa heimo akasōk sik hri tor mak hei. 

15Mikamo ṭhahrep rōk in ahlam jōnna sik manhret mak a, aṭōn tlona khan 
kachâm nenga kae. 

16Ram inkhat in arengpa kha khangdông achanga khana aram vaikarônhei khan 
jânsôt rehōi antlo’nchu khōdeng theina adea kae. 

17Tâk-kha reng inkhat abinga mandonna kanei tor khana aphahrep a akasâk 
aka-in, abinga a’nsurtor khana ju inruimak hlamkakei kanei rengram khachu 
avâng kaṭha. 

18Nang in naratha ase hêr jâra naphuchung kha naphôtmak inchu, inn kha khō 
kajung sik khana kapûr sik. 

19Revei in amanhōi che, ju-in khan namalung amantlâi sik; tâk sêr inveiloa 
inkhatbek chentor mak che. 

20Reng kha hrimaset mak roh, marûk a achang inum, khana mikahao kha 
hrimaset mak roh, nabing rakhum chunga achang inum. Akinchu va inkhat in 
naṭong hri kha atlena avahri pek sik hei. 

Mi Intheipa 11 

Mikasing Ṭōntlo 

1Nasêr kha ram hlop a inveina hmang roh, khana nang in ni khat a ahnemna 
nahmu sik. 

2Hmun hlop-hlop a inveina nei roh, hmun katamtak a, ajârchu raleichunga hei 
vângsetna mo nachunga ahong kasōk sik nang in manhret mak che. 

3Thingkung inkhat in khonting ahnget a atlûk inum khôkmak, atluna ting 
inthlonga ka-om sik. Sumtuk ajing pha, khō kasûr ria kae. 

4Thli leh khō aphahrep a ahong mak kârseng nahngâk inchu, hmuchi ling 
hêrmak tin che, khana heite khômtet mak tin che. 

5Pathen in heirakip asyem, khana nai kavon nuhmei nairabua hringkhōther 
ahon’syem namanhret kha tei loa Pathen in heimo atlo ti kha heite manhret tor 
mak che. 

6Jîngkâr leh khōhleia’m nahmuchi kha tuk roh. Ankhengpet a akakek sik hei mo 
achangmak leh hmuchi inkhat khan inkhat kanek a akaṭhadet sik mo nang in 
manhret mak che. 

7Ni khat a vâr kahōi kha kahōitak a nihmangtor sik hi akaṭha kae. 

8Akum kataia nahring jâra inpâk roh. Heituk kasôt nahring inum khôkmak, pha 
kasôt chet sō leh kathi sik che ti hi mandonsōt roh. Hmatinga en sik heite omdek 
mak. 

Khangdônghei Mansena 
9Khangdônghei, nankhangdông chang kha kahōia hmang ruh. Nanta madu kha 
tlo ruh khana nanlungdo kha jui ruh. Tâk-kha nanta tlona rakip chunga Pathen 
in ṭong alatan sik khachu mandonsōt ruh. 

10Heite inkhat in inrengna a-emak leh malung natna ting ṭhōi mak chei rasoh. 
Nangni pha kasôttak khangdông changmak tin chei. 

Mi Intheipa 12 

antina sik pha, inrengna kum leh kanihei kha ahong tlung mak hma, 
nankhangdông changlai hin nan-Pathen kha mandonsōt ruh. 

2Ti chu kani, thla, ârsihei vâr nangni sik a ajing mak hma, khana khōtui sumtuk 
asesōt mak hma hin. 

3Hnunga chu nan-inhrungna nankutbân hei kha hong innok sik jo hei, tuna 
nanke akangar hei hi hong katlasam sik hei. Nanbu manchana sik ha hei kha 
katlômtek sik jo hei, nanhmit hong kajing sik jo. 

4Hlampuia rasa theina sik nankōr hong kaset sik jo. Sasum rasa, hlasak rasa 
nanthei manhmak sik jo, tâk va inkhat mahrâm kapha’num najena inphut 
amanṭhang sik jo che. 

5Chung inshâng nanṭit sik jo hei, lônlele ṭit hong ka-om sik jo. Nansam hong 
kabang sik jo; nanbinga lônlele heitor mak jo tin khana madu rangei rakip um 
om mak jo ning. Eini hi achaina inhngatna sik hmun nijōn sik jo kae, khava pha 
hlampui heia ṭajai suina ka-om sik jo. 

6Dangka hrui intan sik jo, khana sana thaihmei hong katla khōi sik jo; tuikhura 
tui keina hrui intan sik, tuibe kha hongkakōi inchek dâk sik jo. 

7Nitaksa ravōi ralei vaiphina inle sik, khana hringna kaphuk hi anikapek Pathen 
hneng inle sik jo. 

8Mikasingpa khan hnemna kase, hnemna kase, ati. Hivahi hnemna kase kae. 

Ṭong Manchunna 
9Tâk-kha Mikasingpa kha asing jâra, amanhretna kha mipuihei amanthei ṭhak 
hei. Ama’n ṭongchîk-hei kha inchuna aneia andikna kha malung inthengtak a a-
ensui heia kae. 

10Mikasingpa’n lung mōngna ṭongrahme hei jongsōtna sik intluk khana 
amazetsōt ṭongrahme hei hi malung intheng ṭōnhei kha kae. 

11Mikasing ṭonghri hei hi, kemōng kakhempa kemōng khemna khōnghre kangei 
kapō kae, khana ṭongchîk chom mantûp hei hi kahnettak a hem mankop jôtpi 
kapō kae. Eini nikhenga ni-Kakhempa inkhat kha, anmani hnenga Pathen in apek 
jo hei. 

12Kasa, hinahin heikhat ensui sik laka-om. Lekha mazetna heia khan abângna om 
mak, khan chu lekha rahnak a teihin amanchâm hêr sik che. 

13Hiva chunga hin, hri sik inkhat rōk laka-om: Pathen kha ṭit roh, khana 
aṭongpek-hei jui roh, ajârchu hiva sik pena eini hi asyem me kae. 

14Eini’n akaṭha leh akase achanga, marûk a tlona hei kapha’m akhenga Pathen 
in ṭong alatan sik kae. 

Hlahei Hla 

Hlahei Hla 1 

1 Hlahei kâra akahōipen, Solomon hlaphō hei. 

Hla Inkhatna 
Nuhmeinu 

2Namajôpna nahner khan akatōm eng; nalungsetna eng khan ju nek a kaṭhachet. 

3Nachunga marim katui kha ka-om; narahming kathei pha kamandonsōt. 
Nuhmei tûte inkhat in nang kalungsetna che kha ating tor mak hei. 

4Kei hi aṭhōi jo roh, tlânsōt jo rih; karengpa kha chang ina na-inn den shunga 
aṭhōi manhlut jo roh. Eini 2 kahōisap sik me, katluk a ju ni-in sik, khana 
inlungsetna inlertak a ka-om sik me. Nuhmei rakip in nang anmadu che, inlak 
sakna sik om mak! 

5Jerusalema nuhmeihei, kei kadum eng tâk-kha kahme chu kaṭha. Cedar a 
nêrdiram pōn rabuk hei kapōa kadum eng, tâk-kha Solomon reng-innpuia 
pōnzâr kapōa kaṭha eng. 

6Kadum tia heite sakloa atlo mak ruh, kani kalum tasat eng jâra kae. Kasōpui 
he’n kachunga anhnuk anat jâra vomhrui rahōna ṭōn anmantlo eng. insi-
inhlengna pha neimak eng. 

7Eh kalungsetpa, amanthei roh, Nakemōnghei kha khova hmun a mo phi kasâk 
naṭhōi sik hei? Sûnṭima kani kaluma inphut khon mo châm namanhngat sik hei? 
Kemōng kakhem ralak-hei kemōng rup hei kâra heisik a mo kava jong sik che? 

Pasepa 
8Nuhmeihei talungset pen hmun kha lamanhret mak che mo? Se roh kemōng rup 
kha jui hei roh; kemōng kakhemhei pōn-inn hnenga khan nakehei phi sâkna sik 
hmun vajong roh. 

9Pharaoh Shakor gâri heia, shakor rala he’n ache hei malung antamathok kapōa; 
Kalungdinu nang inum, pasehei malung namathok pek hei. 

10Nakabeng heia nasam kakai kha kaṭha hêr khana nahrak a rangkachek maṭhi 
hrui kapōa jōng inkhei. 

11Tâk-kha sana hrui keini’n kansyem pek sik che dangka ret hei leh inṭhōia. 

Nuhmeinu 
12Karengpa’n ajekhuma intea ka-om, khana kei marim kahōi khan thli kha kasip 
sō. 

13Ka-âng chunga ahei inte pha kalungdipa khan bero kapōa marim katui 
aheiphu. 

14Kalungdipa kha ram a reipâr, Engedi vomhrui rahōna akapâr kapō kha kae. 

Pasepa 
15Kalungdinu, heituk a nahme akaṭha che mo! nahmit-hei kha heituk a lungset 
kakaia akavâr hei mo! 

Nuhmeinu 
16Kalungdipa, heituk a nahme akaṭha jo che mo; heituk a namanhōi jo eng mo! 
Phi in-êmreng kha nijekhum kae sik; 

17cedar thing he’n eini inn kacho kachang sik, Cypress thing in ni-inn phuchung 
thōi khârna kachang sik. 

Hlahei Hla 2 

1Kei chu Sharon ramthōi reipâr hrep eng kae, Ching phaicham lily reipâr eng kae. 

Pasepa 
2Rahling kâra lily pâr kapōa, nuhmeihei kâra kalungdinu kha kachanga kae. 

Nuhmeinu 
3Ratu thingkâra theikhup thingkung kapōa, pase ralak-hei leh nitekâk inchu 
kalungdipa kha kachanga kae. Ama daihlim thōia in-ong sik kha kamadu, khana 
ama kara kha kamantama kathlum hêr. 

4Ama’n arevei inndenpuia khan aṭhōi manhlut eng khana alungsetna pōnlek 
kachunga amakhu eng. 

5Thei kachâr amansâk ina ratha amannei roh, theikhup amansâk ina kataksa hi 
amanngarpek roh. lungset rangei jâra intle dâk jo eng. 

6Aveitinga akutbân in lukhama amannei eng, akut changting in akachilele enga 
kae. 

7Eh Jerusalema nuhmeihei; tlân kahrat shakhipui leh shangai-che rahminga 
intep ruh, keini inlungsetna hi sukkhōi mak ning ti ruh. 

Hla Inhnina 
Nuhmeinu 

8Kalungdipa kare rasa kha ke’n kathei. Tlângbung ajōng rakan a kahong, 
kahnenga sik a hmebung arakana jōng katlân. 

9Kalungdipa chu shangai-che kapō kae khana kazuk chete kapō kae. Bang panga 
khan in-ngaia kangir. Thlikot a inphut khō aheithlir thir mankhâr kâra inphut 
ahei-en lele. 

10Kalungdipa’n kahnenga ṭong ahei hri. 

Pasepa 

Khan chu kalungdinu, kahnenga hong jo roh; kalungsetnu, kei leh omsap rih 
hong jo roh. 

11Phebi pha kathleng jo, khō’m sûrmak jo; 

12ramthōi reipâr he’m kapâr inphut jo hei. Hiva pha hi hlasakna pha jo kae; 
Hleilai heia vaṭhu hei hlasak inthei inphut jo hei. 

13Theipōng he’n hmin anheiphut jo hei; vomhrui theipâr in thli marim kha 
amanhōi jo. Khan chu hong roh, kalungdinu; kalungsetnu, kei leh omsap rih hong 
jo roh. 

14Nang chu hlungpui hlungkare kâra a’nthup vaṭhu kha ka-ang che. Lungset ka-
om nahmaisō kha amanhmu roh khana amanthei roh nakare malung hêrna kha. 

15Sur roh, ram-uihei kha, ram uite hei kha, akapârbi nivomhrui thei rahōnhei 
kha ansuk manhmang mak hma heia. 

Nuhmeinu 
16Kalungdipa kha keita kae, khana kei hi ama ta eng kae. Ama’n kemōnghei kha 
lily reipâr hei kâra avei hei 

17jîngkâr thli kadai in aheisem mak kârseng, jân inthim in asesōt mak hma seng. 
Hong inle roh, kalungdipa, shangai-che kapōa Bether tlângbung heia kazukche 
kapōa. 

Hlahei Hla 3 

1Ajân akaia kajekhuma kaje enga, kalungsetpa inkhat kha karahmanga kahmu 
ṭhak; ama kha ka-en ṭhak, tâk-kha hmuphâk mak eng. 

2Khōpuia khan hlam invaia kalônle eng, hlamtete hei leh hlam bâk heia. 
Kalungdipa inkhat kha kajong, kajong tâk-kha hmutor mak eng. 

3Khōpui kahrung he’n kei anhmu enga kae. Ke’n anhnenga kader hei, 
“Kalungdipa nanhmu mo?” 

4Anmani kadahlon limhei leh kalungdipa kha kahmu jo. Ke’n ama kha kakakōtlit 
a masō mak eng kanu inna kaṭhōi mak hma seng, kei intetna innden shunga 
khan. 

5Jerusalem nuhmeihei, kahnenga intep ruh; tlân kahrat shakhi leh shangai 
rahminga, khachu keini inlungsetna hi akhâr mak ning tia. 

Hla Inthumna 
Nuhmeinu 

6Nêrdiram a hmeikhu hlom kapōa akahong hi heimo kae, invei katlo he’n antajōr 
marim katui, bero leh marim katui hi? 

7Solomon kha areng in-ongna chunga anhei kadoma kahong; akahrung hei kha 
remi 60 katluk hei, Israel shunga remi kahrângpen hei kae. 

8Anmani ankhenga chem kathem rōk hei kae; anmani rekahrat a akatuk ṭhak 
mihei kae. Anmani inkhat et chemjâm inkhat ṭim anmatua, jân a re kahong 
akahrung hei kha kae. 

9Reng Solomon kha areng in-ongna chunga ankadom khavakha akaṭhapen thing 
vâng ansak a kae. 

10Khava akehei kha dangka vânga ankatōm, khava chunga sana vânga ret 
antasyem pōn vânga ankatōm, khava in-ongna kha vapuirei pōn vânga 
anmakhu, Jerusalem nuhmei he’n kaṭha nenga antakhông pōn kae. 

11Zion nuhmeihei, Reng Solomon hi hong una hong-en ruh. Aluhông ninga ama 
inpâkna leh hōina kani ninga, anu’n alu chunga amankhu lukhu kha inkhua kae. 

Hlahei Hla 4 

Pasepa 
1Kalungdinu, heituk a akaṭha che mo! Nahmai makhuna pōn thōia nahmit-hei 
kha heituk a akade hei mo. Gilead hmebung ajōng kaṭumsuk ke rup-hei kapōzek 
a nasam kha invor nenga kalâm. 

2Tûn tuna ansam antavopek leh antarasi kemōnghei kapōa nahahei kha kachek-
hlak hei. Akatla inkhatbek om mak; ankhengpet a inre intōk hrep hei. 

3Nahner kha akasenvōi retpōn bong ka-ang; nang in ṭong nahei hri pha heituk a 
lungset ka-om hei mo. Nakabeng kha nahmai makhuna thōia inphut hong 
kasenser. 

4Narîng kha David chopui ka-ang, innejet a inpumleng, khava kimvea pho 
katamtak kapō maṭhi kha na-or. 

5Nane hei kha shangai ka-ang hei, shakhi bop hni he’n lily kâra sâk anta’njong 
ka-ang hei. 

6Bero hmebung chunga kei ka-om sik eng, khava marim katui hmebunga khan, 
jîngkâra thli kadai ajōnghrâng mak kârseng, khana a’nthim kha a’nhmangmak 
kârseng. 

7Kalungdinu, heituk a akaṭha che mo; heituk a pui akatluk jo che mo! 

8Kalômnu, Lebanon Tlâng heia inphut jōng roh kei leh inṭhōi rih. Lebanona 
inphut kahnenga jōng roh. Amana Tlâng lera inphut jōng ṭum roh, shabakkai leh 
rûtnu hei omna Senir leh Hermon Tlâng heia inphut. 

9Kalungdinu leh kalômnu, nahmit-hei ka-en leh khana narînga namakhei maṭhi 
hrui hei kahmu leh kamalung karōk kanga kaphai jo. 

10Nalungsetna eng khan amanhōi eng, kalungdinu leh kalômnu. Nalungsetna 
kha ju kanek a kaṭhachet, nang marim kha maru-marâng rakip kanek a kahōi 
jôk. 

11Kalungdinu, khōihning kathlum kha nahnera kakop; namalei kha kei sik a chu 
sene leh khōihning kae. Nang pōn leh der kha Lebanona marim kahōi rakip 
inhnam. 

12Kalungdinu, kalômnu chu, a’nthuptlit rahōn kha kae, bang inkhâr rahōn kae, 
binga ka-om tuiripût kae; 

13khana khan thingkunghei kahmông kakhang hei. Kapothei kunghei kapōa 
kahmông hei, khana kara kaṭhapen inra hei. Khava hmun a marim kahōi henna 
leh nard invât mak, 

14ṭhingṭhe, thinghnai, aithîng, khana marim katui rakip invât mak. Khana khan 
marim kahōipen rakip bero leh marim kanei thingbō kakek hei. 

15Tuiripût he’n rahōn kha tui anpek, khava tui kalōng kava dunghei khan 
Labanon Tlângbung tuihnar hei khan. 

Nuhmeinu 
16Thōi roh, Sak tinga Thli. Thlâng tinga Thli, karahōna jōng sêm roh; marim 
kahōi vâng thli kha mansip roh. Kalungdipa kha arahōn shunga hong rasoh 
akaṭhapen theikarahei kha jōngsâk rasoh 

Hlahei Hla 5 

Pasepa 
1Karahōn shunga kahlut jo eng kalungdinu, kalômnu. Marim katui kareibō 
thingbō kakhôm manchun hei; Kakhōihning leh khōithlar hei kasâk hei; Kasene 
leh kaju ka-in hei. 

Nuhmeinu 

Lungset a nan inrui mak hma seng in ruh, sâk ruh kalungset hei seng. 

Hla Manlina 
Nuhmeinu 

2Kaje kâr a’m kamalung chu kahar. Kalungdi khan karahmanga kot ahei raki. 

Pasepa 

Kalômnu, heihlut rong, kalungdinu, kei vaṭhupui. Radaitui in kalu kachor jo, 
khana sumphai in kasam kha amannêm jo. 

Nuhmeinu 
3Kei chu kapōn kasûtdek a ka-om jo eng; heijâra mo vōi khat ka’nvon nôk sik? 
kake’m kasôp pet jo; heijâra mo vōi khat kamanchok nôk sik? 

4Kalungdipa khan kot khâra akut ahei kabân, ama kahnenga ahong hnai jo pha 
kaning kaṭha hêr. 

5Ama manhlutna sik a kei le’ntluk eng. Kakut hei kha marim katui kakano, kakut 
pârhei kha thai marim katui kamanchor hei, ke’n kotkir kha kamatu pha khan. 

6Kalungdipa sik a kot khâr kamahlang tâk-kha ama chu leikasesōt jo. Akaresō 
kha heituk a kathei hnōm mo! Ke’n ama kha kajong, tâk-kha hmutor mak eng; 
ama kha kabek, tâk aṭong masôn chu theimak jo eng. 

7Khōpui kahrung he’n anihmu eng; anmani’n anrachâk eng, anrachi eng; khōpui 
rape kahrung he’n kalukhu ankeihler pek eng. 

8Jerusalem nuhmeihei, intepna aneipek ruh, khachu kalungdipa kha nan-intōpui 
inchu, lungset rangeia invōidâk jo eng tia kanhri pek sik ti ruh. 

Nuhmeihei 
9Nuhmeihei kâra akaṭhapennu, nalungdipa kha milak-hei kanek a ahlopdet mo 
kae? Keini’n nahnenga kan-intepna sik nalungdipa kha a’nlak hêr mo kae? 

Nuhmeinu 
10Kalungdipa kha ahme kaṭha, aratha kahrat; ama chu lishing sôm kâra inkhat 
rōk kae. 

11Ama hmaichu ka-êngsera inne neng; Asam katlaser, va-âk kapōa kadum. 

12Ahmit-hei kha tuitlân hnenga aka-om vaṭhu sanghram ka-ang hei, Sene vâng 
a’nsi intheng tuidung panga akangirsap vaṭhu ka-ang hei. 

13Ama kabeng kha rahōn inkhat thingkung reipâr marim katui kasip kha ka-ang. 
Ahner kha thai marim katui shunga lily pâr niphûm manhlut hei kha ka-ang. 

14Akut-hei kha enhnōm ka-om hei, hira vânga inkheng kutkhi anei hei. Ataksa 
kha a’nnejen saiha chunga sapphir hlung ret antarabek kha ka-ang. 

15Akerako kha alabaster kachohei sana thlengkam chunga akangir ka-ang hei. 
Ama chu kalûr hêr, Lebanon Tlângbung, achunga cedar thingkung kakek kha ka-
ang. 

16Ama hner kha nimajôp a kathlum; Ahme achâng rakip in amanhōi eng. 
Jerusalem nuhmeihei, kalungdipa hme kha hiva kapōhrep kha kae. 

Hlahei Hla 6 

Nuhmeihei 
1Nuhmeihei kâra hme kaṭhapennu nalungdipa kha khon mo akase jo? Keini’n 
kajongsōt puina sik che, nalungdipa kha khonting mo akase jo amanthei ung roh. 

Nuhmeinu 

2Kalungdipa chu arahōna kase jo, marim katui thingkunghei hmôngna rahōna 
khan. Akemōnghei arahōnna khan avei hei khana lily reipâr avei mantûp hei. 

3Kalungdipa kha kata kae, khana kei hi ama ta eng kae; lily hei kâra akemōnghei 
akhem hei. 

Hla Rangana 
Pasepa 

4Kalungsetnu, Jerusalem kapōhrep a nahme kaṭha Tirza khōpui kapōa lungset 
kakai che, hiva khōpui kalenhei nihmu hei kapōa kaphuk insamna kachang che. 

5Keia inphut nahmit-hei kha mahe roh; anmani’n kei rehring sura ansur jo eng. 
Nasam hei khan kehei kapōa kalâm jo hei Gilead hmebung ajōng kaṭumsuk hei 
kha ka-ang hei. 

6Nahahei kha ala’nsôpsō lim kemōng rup kapōa kachek hei. Akatlek inkhatbek 
om mak ankhenga inrejet a ka-om hei. 

7Nakabeng kha nahmai makhuna pōn thōia inphut hong ka-êng. 

8Rengpa’n rengnu 60, nuhmei manbo 80 um neisa hei rasoh, nuhngâk tei torlo 
nei rasoh! 

9Tâk-kha kei chu inkhat rōk kha kalungset, khavakha vaṭhu kapōa lungset kakai. 
ama kha anu sanu inkhat rōk kae, anu’n alungsetpen sa kha kae. Nuhmei rakip 
in ama an-enna anmanpâk; rengnu hei leh nuhmei manbo he’num ama 
manpâkna hla ansak. 

10Ahmit en in jîngkâr vâr ra-âng kapōnu hi tu mo kae? Kani leh thla vâr in anta 
hongsat kapōa ama kha ahme kaṭha khana kavâr. 

11Almond theikung hei kâra jōng kaṭum jo eng phaichama thingkung ther ahong 
kakek hei avaka-en sik a, vomhrui abōther ka-en sik a, khana kapothei kapâr hei 
aka-en sik a kahong eng. 

12Kei hi innok eng; shakor gâri katôr he’n re antarangei kapōa nang in kei hi 
lungset rangeina kha namannei jo eng. 

Nuhmeihei 
13Shulam nuhngâknu lâm roh, lâm roh, Nakalâm kha keini’n en che rung. 

Nuhmeinu 

Lâm ka-en mihei kâra ke’n kalâm pha nangni’n heijâra mo nanta-en hnōm 

Hlahei Hla 7 

Pasepa 
1Heituk a a’nlak nuhngâk che mo nang hi! Kekōk shunga nakehei kha heituk a 
akaṭha hei mo. Narakō inhek kha, kut kathem inkhat mazetna ka-ang. 

2Khana khan kōklei inkhat ka-om, marim katui ju ahei tik a tlangtik neiloa ka-
om. Gehu saphe inkhat um ka-om, lily reipâr he’n ankakebit a kae. 

3Nane hei kha shakhi bop hni ka-ang hei, khana kazuk rala 2 ka-ang hei. 

4Nahrak kha saipui ha insyem ber kha ka-ang. Nahmit-hei kha Heshbon khōpuia 
tuikhur insim ka-ang hei, khava khōpui kalentak kekot hnenga aka-om hei kha, 
Nahnar kha Lebanon ber kapōa lungset ka-om hei, Damascus hrungna kha ka-
ang. 

5Carmel Tlâng inshâng kapōa nalu kha inshâng, nasam inpher kha satin pat inne 
kapōa kavâr, khava ṭhatna khan rengpa kapha’m asurtor sik. 

6Heituk a enhnōm ka-om che, heituk-hrep a hme kaṭha che mo; nang lungsetna 
hōina hi heituk a pui akatluk jo mo. 

7Nang chu kahno kung kapōa maritna kasip che, khana nane hei kha kahno inra 
abor hei kae. 

8Ke’n kahno kunga kake sik eng khana akara kha kaṭhōt sik. Kei hnenga chu nane 
hei kha vomhruibōr ka-ang hei Nakaphuk heimasa kha theikhup kahmin marim 
ka-ang, 

9nabei kha akatuipen ju kha ka-ang. 

Nuhmeinu 

Achang inchu ju kha kalungdipa beia lōng jo rasoh, abei leh aha heia lōng rasoh. 

10Kei chu kalungsetpa ta eng kae khana ama’n kei arangei eng. 

11Hong roh, lungdipa, ratu ramhâng heia sesōt jo rih khōheia jân varek jo rih. 

12Jîngkâr hmatak katho sik me khana vomhrui hei ni-en sik hei akakek hei mo 
ni-en sik hei, a’nhmōm hei kha akapâr jo hei mo, kapothei kunghei akapâr jo hei 
mo ni-en sik hei. Sova hmun a kalungsetna kha kapek sik che. 

13Nang in jôrdei ai marim kha nathei sik, khana thei marim katui nikotkung 
hnenga nathei sik. Lungdipa, amarō leh ather thei katui hei kha ke’n nang sik a 
kadapek che. 

Hlahei Hla 8 

1Nang hi kaṭapa nalei chang inchu tia kamandon kanu’n anetui aleiman-in 
che’nchu kati. Khan chu, nang kha hlamlena ka’ntōpui che’nchu, nakabeng 
kamajôp sik che khana tûte’num theikada mak hei ning. 

2Kanu inna kaṭhōi sik chea kha, khana khan nang in kei hi lungset namanchu sik 
eng. Ke’n marim katui ju kapek sik che, kei kapothei ju kha na-in sik. 

3Navei tinga nakutbân in kalukham kachang nachang tinga nakut in nakachi lele 
eng. 

4Jerusalem nuhmeihei, intep ruh, nangni’n kan-inlungsetna hi makhōimak ning 
ti ruh. 

Hla Karukna 
Nuhmeihei 

5Nêrdiram a inphut akajōng hi tu mo kae, alungdipa leh ankut leh ankut intu heia 
akahong heiso? 

Nuhmeinu 

Khava na-intetna hmun a theikhup kung thōia nang kha kamathō che. 

6Kei hnenga tei loa nalungsetna malung kha kam jo roh; Kei tei loa tûte’m nakut 
bânna kakō mak roh. Thina kapōhrep a lungset inum ratha anei; maduna hin 
thina kapōhrep a ratha anei. Hivahi hmeimale kapōa kasûk ri, khana hmeipui 
kapōa aro manvâm. 

7Tui in hivahi thator mak; tuishânglen in tlentor mak. Tâk-kha tu mo inkhat in 
inlungsetna hi sêr vâng rachôk sik ati’nchu, materna rōk kha achen sik kae. 

Nuhmeinu Sōpuipa hei 
8Keini’n nuhngâkte sernu inkhat kannei, khana ane hei kha lakasîn hei. Rether 
inkhat in ahei hêr inchu eini’n ama sik heimo nitlo pek sik? 

9Ama hi kurbang inkhat kapō aleichang inchu, eini’n dangka ber inn inshâng 
inkhat nisak pek thei. Ama’n kekot inkhat aleichang inchu, cedar thingpek a 
nikakur khum thei. 

Nuhmeinu 
10Kei bang eng kae, kane hei hi ber inshâng hei kha kae. Kalungdipa leh kan 
omsōm pha tlaina leh mōngna ke’n kachen ti hi ama’n amanhret. 

Pasepa 
11Baal Hamon inti hmun inkhat a Solomon in vomhrui thei rahōn inkhat anei. 
Khana khan ama hnenga inphut rahōn kasân mi ka-om hei; anmani inkhat et in 
dangka lishing inkha-khat ṭim asânman anpek. 

12Solomon in dangka lishing khat ahmu, khana hlei kathlōhei khan anchen raja 
hni anhmu. Kei chu kabinga vomhrui rahōn kaneia kae. 

13Kalungdinu, rahōn shunga inphut narasa kha amanthei roh; kaloi kare he’n 
narasa kha rangei sik a anhngâk hla. 

Nuhmeinu 
14Shakhiche kapōa, kalungdipa, kahnenga hong roh marim kahōi thing leh rō 
kekna tlâng chunga kazuk tere kapōa jōng roh. 

Isaiah 

Isaiah 1 

1 Hiva lekharabu shunga hin Amoz sapa Isaiah hnenga, Judah ram a Uzziah, 
Jotham Ahaz leh Hezekiah he’n reng anchanglaia ṭonghei kha ka-om hei. 

Pathen in Amihei Amansena 
2 RŌNGPU’n ahri, “Marvân leh ralei in, heimo kahri hi rangei ruh! Ke’n kaheivei 
naipang he’n kei dōina an-inrepui eng. 

3Se he’n ankapu anmanhret, shakōrtung he’n akapu’n phi apekna hmun 
amanhret. Kami Israel tamanhret kanek a antamanhret jo kae. Kamihei chu 
manhret ṭhak mak hei. 

4Nangni jât kaset hei, nangni mikadik mak leh mikaṭhamak-hei, nansetna he’n 
akei mathlâk jo chei, inrimpek ka-om chei! Israelhei a’ntheng 
Pathen, RŌNGPU kha nanhlonsōt jo, khana nakahnung nansungsi jo. 

5Heisa mo dōina nantatlo ṭhak. Kakhea karâk sik nanta madu mo? Israel nalu 
kha intônna bi’n akatōm sō jo kae, khana namalung leh namandona kha akana 
jo hei kae. 

6Nalua inphut nakepâr katlunga nataksa pumpui akadam hmun om mak. Natak 
kha intônna, a’nthling, akakôk bi’n akatōm sō. Nang intônna kha la’nthengmak 
khana khit a la’ntōmjen mak. Khahei chunga hlei leh ai inno mak a kae. 

7Naram kha insuk inhmang jo, khana nakhōpuihei ro mankângsō jo hei kae. 
Nangni’n khanga nan-enlai, ram hlop mihe’n nanram ankasut jo chei khana 
heirakip anmansetsō jo. 

8Jerusalem rōk ka-om jo–vomhrui rahōna akahrung omlo berte kapōa khana 
sanghma bia thlâm kapōa. 

9Akahrat chunghnung RŌNGPU’n mi ṭhahrep kahringa adamak he’nchu, 
Jerusalem khōpui kha Sodom leh Gomorrah kapōa suk manhmang hêr akachang 
sik kae. 

10Jerusalem, navai karônhei leh namihei kha Sodom leh Gomorrah kapō hei kae. 
Na-Pathen ṭonghri kha malung kahlut a rangei roh. 

11Ama’n ahri, “Nang in hiva inthoinahei seng kei hneng natōk hi kamadu sik hei 
tia namandon mo? Nang in nakemōng leh ran kaṭhahei thai inthoina naro hei 
kanek a katluk a kanei. Kei sehratche, kemōng leh kehei thisen kha kaning ache 
jo. 

12Kei inmuk sik nanhong pha, tu’n mo hihei hi heichoi ruh tia angek chei? Tu’n 
mo kabek-inn hnōisena rakip hi heitlo ruh ati chei? 

13Tōk sik nantaheichoi hei hi hnemna kase kae. Marim katui nanta romanhnam 
hei hi kahōt hei. Nanthlather Revei, serning nitna, khana beklanga nan-intûpna 
hei hma khan ngir tor mak eng; khahei seng kha nansetna khan amanchoksō 
heia kae. 

14Ke’n, nanthlather leh kani intheng rehōihei kamater; khahei kha kei sik a 
phurhrik, rôn sik a karin hêr kha kae. 

15“Nangni’n derna nankut nankalâng pha, ke’n enmak chei ning. Heituk nandera 
achang inum, theipek mak chei ning, ajârchu nankut hei kha thisen in akatoma 
kae. 

16Nanbinga insi intheng ruh. Nanset tlo kahmu chei hi bâng ruh. Kadik, ṭhatmak 
tlo kha bâng ruh 

17khana akadik tlona inchu ruh. Akadik intlo kha hmu hei ruh – suk manrim hei 
kha inthōpui hei ruh, nu leh pa kasehei kha anratha neina pek hei ruh, 
renghmeihei hrung hei ruh. 

18 RŌNGPU’n ahri, “Tûnchu hiva ṭong hi hri mathlâk rih. Nangni setna’n achu 
mansen jo chei, tâk kavur kachek kapōa kasôp mantheng sik chei. Nangni achuna 
chei kha asendup hêr jo’num sahme pōn kapōa kachek sik chei. 

19Nangni’n kei ṭong rōk kha nanjui inchu, ram kara kaṭha kha nansâk sik. 

20Tâk-kha kaṭong nanjuimak inchu akathi sik a da jo chei kae, RŌNGPU ke’n kahri 
kae. 

Set Khōpui Kalen 
21Vōi khat ṭong kajuitak khōpui kalen kha tûnchu notinu kapō kachang jo! Pha 
khat a mikadik he’n leikasip hei, tâk tûnchu mikathat rōk ka-om jo hei. 

22Jerusalem, nang pha khat a dangka naleipō, tâk, tûnchu mankase kachang jo 
che; nang vomhrui ju kaṭha leikachang che, tâk tûnchu nang tui kapōhrep 
kachang jo che. 

23Nahlam kakeihei kha indōipui leh mi’nru hei ṭhōnhei kae; anmani’n kutchoi 
pek leh sêrmarûk sâk rōk antloṭhak a kae. Anmani’n nu leh pa kasehei kha ṭong 
tanna inna hukphung mak hei, khana renghmei he’n anṭong anmalâr pha rangei 
pek mak hei. 

24Khava jâra tûn, rangei ruh; akahrat, Chunghnung RŌNGPU Israelhei ratha kanei 
Pathen in ahri hi rangei ruh: “Kei nanchunga phu kahlō sik, khan chu nangni’n 
kei asuk manbōi nôk mak jo tin chei. 

25Ke’n nanchunga karâkna kapek sik chei, thir ro mantheng kapōa kasuk 
mantheng sik chei, nanbōkna rakip kalosōt sik kae. 

26Hmalai nantaleinei hei kapōa vaikarôn leh mi inse-kathem kapek sik chei. 
Khava sōa Jerusalem hi akadik, taksen ka-om khōpui kalen a’nti sik kae.” 

27Ajârchu, RŌNGPU kha akadik kae; ama’n Jerusalem leh ashunga ka-om rakip 
malung kathlenghei kha ahuk sik hei. 

28Tâk-kha tu achang inum ama kadōi leh setna katlo rakip, asuk mannōi sik hei; 
Ama kadahlon rakip athat sik hei kae. 

29Rahōn intheng kasyema thingkung kaling leh a’nmuk nangni inrim sik chei. 

30Nangni hi tûte’n tui achep mak, thi rong kati sasōkung kapōa kachâr sik chei. 

31Sapôt hmeirasi inkhat in amansûk kapōa, miratha kaneitak hei kha ṭhatmak 
antlona’n asukset sik hei, khana khava insuksetna kha tûte’n tingtor mak hei 
ning. 

Isaiah 2 

Ahei tik a Mōngna 
(Mic 4.1–3) 

1Judah leh Jerusalem chungchânga Amoz sapa Isaiah hneng Pathen in ṭong apek 
kha hi kae. 

2Akahong sik kani heia Bek-inn ngirna tlângbung kha tlâng rakip kâra 
a’nshângpen hongkachang sik, hmebung rakip amakhupet sik hei. Jât katamtak 
kahong inhlut sik hei, 

3khana anmi he’n anhri sik, “Eini RŌNGPU hmebunga son ketou rih; Israelhei 
Pathen Bek-inna son, ama’n amantlo hnōm me ṭōn kha amanthei sik me; ama’n 
akadei hlam a khan eini kalôn sik me. Ajârchu Jerusalema 
inphut RŌNGPU mantheina kha kajōng; Ziona inphut amihei a’nbekpui hei.” 

4Ama’n jât kalenhei kâra innâkna ṭong atanpek sik hei. Anmani’n anchemjâm hei 
kha lôngkhuma ankheng sik hei khan chu ankasei hei kha thing bâk thlâkna 
chemcha a ankheng sik hei. Jât-hei kha re katuk se nôk hêrmak jo hei ning, re 
tlona sik a intluk hêrmak jo hei ning. 

5Tûnchu, Jacob sōn leh pârhei, RŌNGPU tapek me vâra khan eini se rih! 

Racham Kase Manhmang sik 
6Eh Pathen, Jacob sōn leh pâr, namihei kha nadahlon jo hei! Ram shung hi 
nisōtinga leh Philisti inphut dôi kachoi kasip sō jo. Mipui he’n ram hlop omchen 
anjui jo. 

7Anram kha sana leh dangka kasip, khana ankarōi kha a’nchaina om mak. Anram 
kha shakor in kasip, khana anshakor gârihei kha a’nchai tik om mak. 

8Anram kha limsyem kasip, anmani kut kalalen vânga antasyem neinâk-hei kha 
ankamuk hei. 

9Mi rakip anhmai kamōk sik, khana inzak anratō sik. RŌNGPU, anmani rangei 
mandam mak hei roh! 

10 RŌNGPU hnuk natna, ratha neina leh lûrna inphut inphesōtna sik anmani tlâng 
hlungkare kâra khan khur ankhōra inthup sik hei! 

11Mihring inlensakna manbângna leh racham kase manhmangna sik a kani 
inkhat kahong sik. Khava pha RŌNGPU rōk kha choi manshâng sik kae. 

12Khava ning khan akalen leh Chunghnung RŌNGPU’n ratha kahratpen hei seng, 
a’nlensak leh a’nṭhatsak hei seng asuk manhnem sik jo hei. 

13Ama’n Lebanona cedar thing inshâng hei leh Bashan ram a sasō thing asuk 
manhmang sik. 

14Ama’n hmebung leh tlângbunghei, 

15inn chung inshâng rakip, rekur bang rakip amancham mantōk sik. 

16Rakōng kalenpen leh akaṭhapen kapha’m tui ria amathlâk manhlut sik. 

17-18Mihring inlensakna kabâng sik, khana mihring êngsetna hei seng kha 
amanbōi sik. Limsyemhei hi akhenga inhmangsō sik, khava ning RŌNGPU rōk kha 
choi manshâng sik kae. 

19 RŌNGPU’n ralei hi kanok mathlek sik a ahong pha, ama hnuk natna leh ratha 
hratna leh lûrna inphut inphesōtna sik a mipui he’n hmebung hlung karea 
hlungkhura khana khur anchoa inthup sik hei. 

20Khava kani ajongtlung pha, sana leh dangka vânga antasyem limhei kha 
anhlonsōt sik jo hei, khahei kha matîr leh bâk-hei hnenga hlonsōt pek kachang 
sik hei. 

21RŌNGPU’n ralei hi kanok mathlek sik a ajōng pha, mipuihei kha ama hnuk natna 
leh aratha hratna leh alûrna inphut tlânsōtna sik a hmebung hlung karea 
hlungkhura leh khur shunga inthup sik hei. 

22Akathithei mihring chunga inngam nôk mak jo roh, Anmani hnemna heimo 
kae? 

Isaiah 3 

Jerusalema Inhmakna 
1Tûn, RŌNGPU, Chunghnung RŌNGPU’n Jerusalem leh Judah a inphut mihei 
inngaina rakip hei kha alosōt sik jo hei. Ama’n anbu leh antui, 

2anre kahrânghei leh anremihei, anṭong katanhei leh ansân kathemhei, antla 
kasânhei leh anvai karônhei alosōt pek sik hei. 

3Remihei leh michamhei hlamkakeihei khana ram vaikarônhei leh dôi kathem, 
mi kathlim heirakip alosōt sik hei. 

4RŌNGPU’n mihei kha pui alakatluk mak pase naihei vai amanrôn sik hei. 

5Inkhat in inkhat chunga hnemna anjong et sik. Khangdông he’n an-upahei 
kajana neimak hei ning, khana mi kahnemmak he’n anchunga mihei kajamak hei 
ning. 

6Phung khat shunga mihe’n ankâra mi inkhat ankadeia ahnenga, “Nang in pōn 
leh der si sik bekchu nalanei, hiva inchok laitak hin kanhlam kakei inṭang roh,” 
anhongtina pha kahong sik.” 

7Tâk-kha ama’n amasôn sik, “Kei chang tor mak ning! Ke’n inthōpui tor mak chei 
ning. Sâk leh in, si leh kei inchûngmak eng. Nanhlam kakei amanchang mak ruh.” 

8Kadik, Jerusalem hi inhmang jo! Judah hi kapûr jo! Heirakip antatlo leh antahri 
hi RŌNGPU dōina kachang jo; anmani’n inphôngtak a Pathen khet kha inzakna 
anpek jo. 

9Anmalung dikmak in anmani adōi sik hei. Sodom mihei kapōa, inphôngtak a 
kaset hei. Anmani inhmang jo hei, hivahi anbinga anta he’n rôn sōt kae. 

10Mikadik-hei kha kahōi sik hei, anmani sik a heirakip inzen sik. Anṭōn tlona 
chunga inpâkna anchenpui sik. 

11Tâk-kha mikaṭhamak-hei khachu inhmang sik hei; mihei chunga antatlo kha 
anmani chunga intlo sik a kae. 

12Sêrpûk kasem he’n kamihei ansuk manrim hei, ansêr inpûk hei kha’n anhōn 
heia kae. Kamihei nanhlam kakei he’n hlamlea anṭhōi chei, khava jâra khonting 
mo ahe’nle sik chei ti, manhret mak jo chei. 

RŌNGPU’n Amihei Ṭong Atan 
13 RŌNGPU’n aṭong tanna sik a intluk; amihei ṭong katan sik a intluk a kae. 

14RŌNGPU’n amihei hlamkakeihei leh an-upahei kha ṭongtan hmun a aṭhōi hei. 
Ama’n hiva masetna hi anei hei: “Nangni’n vomhrui thei rahōn nanchom, khana 
misara khōdeng katheihei neinâk nanchoma nan-inna nanbuk mansip. 

15Nangni’n kamihei suk kahrot sik leh sara heia inphut hnemna jongna sik ratha 
neimak chei. Kei Ratha kaneipen, Chunghnung RŌNGPU’n kahri kae.” 

Jerusalem Nupuihei hneng Gîkna 

16 RŌNGPU’n ati, “Enruh, Jerusalem nupuihei heituk-hrep a a’nlensak jo hei mo! 
Chungting anhnar anmantanga kalôn hei. Ahei tik a mihei keimathlâkna sik a 
antlo. Inṭhatsak a ke anchoi, ankea paisereng rasa anmasōk a kae. 

17Tâk-kha ke’n karâkna kapek sik hei, ansam kavo mankek sik, lu kakek a kada 
sik hei.” 

18Jerusalem nupuihei inlensakna seng kha RŌNGPU’n alosōtpekna sik kani inkhat 
lakahong sik–ankea paisereng, ansamkir hei, anhrak a anta-or hei 

19ankut a zakser hei seng. Anhmai makhuna hei, 

20anlukhu hei; anbâna leh ankhôna anmi thlimna dôibôm antakhit hei, 

21ankut a kutkhi leh anhnara hnarton hei alosōt pek sik hei; 

22anpōnsi derkeihei, zakkō kalen, pōnsi, ansêrkōk hei; 

23antaksa inhmuthei anpōn leh ander hei, pōn innem; hrak-or pōn leh anlua 
hmai makhuna kaseitak a anta’n-or hei kha alosōt pek sik hei. 

24Marim katui antahmang kha marim kase kachang sik; ankhôn khitna akaṭha 
kahlanga hrui inhrat vâng ankhôn an-inkhit sik; ansam kaṭha kahlânga anlu 
kakek sik, pōn kaṭhahei kahlânga, pōnse vâng inret sik hei, anṭhatna hei kha 
inzakna hongkachang sik jo! 

25Khōpuia mipuihei kha, kadik, akahratpen mihei kapha, rehmun a kathi sik hei. 

26Khōpui sōngkot khan ṭajai asuia ka-om sik, khōpui kalen khet kha’m nupui 
akarōk a raleia a’n-ong kha apō sik. 

Isaiah 4 

1Khava pha kha ahong pha, nupui 7’n pase inkhat ansur sik a kha anti sik, “Keini 
kanbinga invei tor ung, pōnsi derkei kanbinga kanjong tor sik, tâk puise neimak 
hei tia inzakna kha kanthōk makna sik a nang kanpuise che kae ti rung.” 

Jerusalem Chen male sik 
2 RŌNGPU’n ram shung thingkung rakip pui katluk a amankekna leh anhme 
amanṭhatna sik pha kha lakahong sik. Alakahring Israel mipui seng anramthlai 
kara chunga inpâk sik hei khana inlensak sik hei. 

3Jerusalema dahlona laka-om seng, Pathen in akahring sik a akadeisōt senghei 
kha a’ntheng a’nti sik hei kae. 

4Rōngpu’n aratha hratna vâng jât-hei kha anṭong atan sik khana amantheng sik 
hei khana Jerusalem ṭhatmak leh khana thisen aleikalōng rakip asôp mantheng 
sik jo. 

5Khava sōa Zion Tlâng leh khava chunga a’ntûp hei seng chunga, RŌNGPU’n sûn 
leh kasûm, jân leh hmeimale kavâr ajōngtir sik. Khōpui pumpui Pathen lûrna’n 
amakhu sik khana ahrung sik jo. 

6Ama lûrna khan khōpui kha sûn kani kaluma inphut daihlim vâng amakhu sik, 
khana inhuk theina hmun a asyem sik, khōsûr leh khōjang kapōk a inphut in-
ungna asyem sik. 

Isaiah 5 

Vomhrui thei Rahōn Hla 
1Hiva hla hi kasak pek lai che rangei roh, kaṭhōnpa leh avomhrui rahōn hla kae: 
kaṭhōnpa’n vomhrui rahōn inkhat anei, ralei ṭhatna hmebung chunga. 

2Ama’n ralei kha akaker a, hlung alosōt hei; ama’n vomhrui kaṭhapen kha aling. 
Ama’n ahrungna sik berte ado, rachina sik khur kōk inkhat acho. Ama’n vomhrui 
thei kha ahmin sik ahngâk tâk-kha athei rakip kha kathûr jo. 

3Khava jâra, tûnchu kaṭhōnpa’n ati, “Nangni Jerusalem leh Judah a ka-om hei, kei 
leh kavomhrui rahōn kara ṭong atanpek ruh. 

4Hiva rahōn sik a hin katloṭhe heikhat aka-om jo mo? Achang inchu heisik a mo, 
kei inhōrna, vomhrui thei kaṭha inra loa akathûr jôk a’nrasōt hi? 

5Ke’n kavomhrui rahōn chunga katlo sik kha hi kae; akimvea rape kalosōt sik, 
akhârna hlung bang hi kavōk manchim sik, ramsha he’n sâk jo hei sona chōn 
rachi jo hei rasoh. 

6Kahar kha kamanbuksi sik. Abâk-hei manhleng mak jo ning, akung um 
mavurmak jo ning; khava nek a, phibuk leh rahling chap in kabuksi jo rasoh. 
Sumtuk in achunga khō amansûr sik kapha, kakhâm sik jo.” 

7Israel hi Chunghnung RŌNGPU vomhrui rahōn kha kae; Judah phunghei kha 
vomhrui aling hei kha kae. Ṭōn kaṭha antatlo sik a anchunga a’nhōr kae, tâk-kha 
khava nek a mi anthat a kae. Ṭōn kadik antatlo sik a anchunga a’nhōr kae, tâk-
kha antamanrim hei kha’n, ṭong kadik tanna sik a ka-ông jo hei. 

Mihe’n Akaṭhamak Antatlo 
8Nangni inhmang jo chei! Nangni’n nanneina chunga inn leh hlei nanrachôksa. 
Inrangtak a khava khan tûte omna sik hmun neimak hei ning; khava ram a khan 
nabing rōk a ka-om sik che. 

9Chunghnung RŌNGPU tahri kha ke’n kathei, “Hiva innpui kalen akaṭha hei hi 
akarōk, a’nsetsō hongkachang sik hei. 

10Ram hectare 10 a vomhrui theitui litre 8 rōk kasōk sik. Hmuchi kilograme 180 
in kilograme 18 rōk kara kasōk sik.” 

11Nangni inhmang jo chei! Nangni jîngkâr hmatak ju ka-in sik kathōi chei, khana 
khōhlei kasôttak ju inrui cheia kae. 

12Nanrehōi pha, serângdâr leh rōsem khana bunglir manhring sik nannei hei, 
khana ju in sik nannei. Tâk-kha RŌNGPU’n heimo atlo manhret mak chei, 

13khava jâra nangni rehringa antakeisôn sik chei kae. Nanhlam kakeihei sâk loa 
kathi sik hei, khana mipui he’n tui kahrea kathi sik hei. 

14Kathi ralei khan anmani arangei jo hei, khana abei kha aman-ânga kae. 
Jerusalema akalen akahrâng hei leh rasa katam mipuihei amadehlon hei. 

15Mi rakip rahmingset manchen sik hei kae, a’nlensak seng suk manhnem sik hei 
kae. 

16Tâk-kha Chunghnung RŌNGPU’n akadik kha atloa alenna kha amalâr, khana 
amihei ṭong atanna a’nthengna kha amalâr. 

17Khōpui inset hmun a khan kemōngte leh kete he’n phi ansâk sik. 

18Nangni inhmang jo chei! Nangni nansetna inphut sōksōt tor mak chei. 

19Nangni’n nanti, “RŌNGPU’n atlo sik a ahri kha, nihmuna sik a, inranga tlo jo 
rasoh. Israelhei Pathen intheng khan aṭōn mantluk kha rôn sōt jo rasoh; ama 
lungria amandon kha eini’n en jo rih.” 

20Nangni inhmang jo chei! Nangni’n akaṭha kha ṭhamak, khana akaṭhamak kha 
kaṭha nanti. A’nthim kha akavâr, akavâr kha a’nthim nanmanchang. Nangni’n, 
akakha kha akathlum, akathlum kha akakha nanmanchang. 

21Nangni inhmang jo chei! Nangni akasinga inngei tō chei, khava jâra kalip chei. 

22Nangni inhmang jo chei! Ju likli hnenga mi kahrânghei! Ju manhei nanhong in 
pha, akangarsō leh ṭitna kase hei! 

23Tâk-kha sêrmarûk heikhat jâra ṭhena kanei kha nanmasō, ṭongdik kachen sik 
ṭhenakase mi kha, nantinga kae. 

24Khava jâra, tûn, kahar kachâr leh sapôt hmeia kakâng kapōa, narajung kachâr 
sik, napârbō invōi sik khana thli’n asêmsōt sik, ajârchu nangni’n 
Chunghnung RŌNGPU Israelhei a’ntheng Pathen ṭong mantheina me kha lomak 
chei. 

25RŌNGPU kha amihei chunga ahnuk kana, khana karâkna sik a abân arazit a kae. 
Tlângbung innok sik hei, khana akathi kalōnghei kha hlampuia inchap dâk a 
indahlon sik hei. Kha achang inum RŌNGPU hnuknat kha labâng mak ning, 
karâkna pekna sik a abân alakalek hi sik a kae. 

26Ram kahlatak a jât inkhat bekna sik a RŌNGPU’n mêrchîkna inkhat apek sik. 
Raleichung a’nchaina inphut ahongna sik a tumphir atum. Khana khan anmani 
inranga leh kayâng tak a kahong hei! 

27Tûte inkhatbek akatlasam om mak hei; tûte inkhat inpai intluk mak hei. 
Anmani inngui mak hei, jemak hei. Ankhônkir inthe inkhatbek om mak; ankekōk 
hrui inkhatbek um antan om mak. 

28Anthe kangei, ansai kâp sik a intluk ṭhak hei. Anshakor ke matin hei hlungvâr 
kangar ka-ang hei; anshakor gâri kâng hei thlisip inher kapō ka-ang. 

29Anremihei ông rasa kha shabakkai he’n ramsha anthat pha tûte inkhatbek 
inum akasut tor makna hmun a antatlensōt a a’nhrung kha ka-ang. 

30Khava kani kha ahong tlung pha, anmani’n Israel chunga tui-ôngpui rasa kapōa 
inhrung sik hei. Hiva ram hi enruh! Khōdengthei leh inthimna kae. Inthim in vâr 
kha amade jo. 

Isaiah 6 

Sânkathem Inkhat sik a Pathen in Isaiah Abek 
1Rn Uzziah thi kum a, ke’n RŌNGPU kha kaleihmu. Areng in-ongna hmun a 
kalûrtak a choi ka-ânna le’n ong khana azakkō ret ra-âng khan Bek-inn kha aser 
manvâr pet a kae. 

2Ama kimvea hmeimale kasûk ranhring kangir hei, inkhat et in mathla karuk 
sasâm annei. Ranhring inkhat et in ahmai kha amathla 2 vâng amakhu khana 
ataksa kha mathla 2 vâng amakhu, mathla ahlop 2 khachu jōngna sik a ahmanga 
kae. 

3Anmani inkhat leh inkhat inbek hei: “A’ntheng, A’ntheng, A’ntheng! 
Chunghnung RŌNGPU kha a’ntheng kae! Ama lûrna’n vânhnōi ralei kasip sō,” anti. 

4Ankare rasa khan Bek-inn innhmun kha akatlir mannok khana Bek-inn khet 
kha hmeikhu amansip. 

5Ke’n kati, “Kei sik a inhōrna om mak! Kei inhmang jo eng ajârchu kabeia ṭong 
ahei kasōk rakip setna kasip, khana setna kasip ṭongkahri mihei kâra kei ka-om 
eng. Kha’num Reng RŌNGPU Chunghnung kha kahmu jo!!” 

6Khava pha ranhringhei kâra inkhat in maichâma hmeira-ê in-ât inkhat cheiche 
vâng akachep a kahnenga heikajōng. 

7Ama’n hmeira-ê in-ât vâng khan kahner amanroa ahri, “Hivahin nahner atôn jo, 
tûnchu naṭhena om mak jo, nasetna rangei mandam jo che kae.” 

8Khava pha, ke’n RŌNGPU tahri kathei, “Ke’n tu mo katir sik? Tu’n mo eini tirle 
akae sik?” Ke’n kamasôn, “Kei kase sik eng. Kei atir roh!” 

9Khava jâra ama’n kei kase leh hiva ṭong hi mihei hneng kavahrina sik a 
amanthei eng, “Nangni’n ṭong kha heilai nanrangei inum, manhret mak tinnei. 
Heilai nan-en inum, heimo akasōk manhret mak tinnei.” 

10Khava sōa ama’n kahnenga ahri, “Hiva mihei hi anhmu makna sik, anthei 
makna sik leh anmanhret makna sik a, rathasetna pek hei roh. Kha achangmak 
inchu, kahnenga he’nhe sik hei khana manthengsōt kachang sik heia kae.” 

11Ke’n kader, “Hivahi heituk mo alakasôt sik, RŌNGPU?” Ama’n amasôn eng, 
“Khōpuihei a’nhmangsō leh akarōk a a-om mak hma seng, innhei kha mi 
inkhatbek an-om mak kârseng, ram hi’m hleichi kachâr achangmak kârseng sik 
kae. 

12Ke’n mihei hi ram kahlatak a katirsōt sik hei khana ram pumpui hleichi kachâr 
kamanchang sik. 

13Mi 10 shunga inkhat akathi inhlei a-om inum, ama kha’m suk manhmang sik 
kae; ama kha sasōkung tuktansa akungmui ka-ang sik.” 

(Thingkungmui hin Pathen mihei athera hong inphutna manhmuna inkhat kae.) 

Isaiah 7 

Reng Ahaz sik a Ṭong Thangkōi 
1Judah ram kha Uzziah tupa, Jotham sapa Ahaz in vai arôn lai, re leika-om. Syria 
reng Rezin, khana Israelhei reng Remaliah sapa Peka le’nthō heia Jerusalema re 
anleitlo, tâk hlotor mak hei. 

2Judah rengpa hneng Syria remihei Israel ramria heikatlung jo hei ti ṭong atlung 
pha, ama leh amipuihei seng kha thlipui in thingkung akanok kapōhrep a anṭit a 
le’nnok jo hei. 

3 RŌNGPU’n Isaiah hneng ahri, “Nasapa Shear Jashub thōi roh khana Reng Ahaz 
inhmupui sik a se roh. Sak tinga tuikhura inphut tui lona kông hmora, pōn 
kakhông hei ṭōn tlona hlam a khan navahmu sik! 

4Insing theitak a, kadaia a-omna sik, khana ṭit leh inperloa khana lungdongloa a-
omna sik manthei roh. Hmei omloa hmeikhu kasōk thingbong kapō kha tei loa 
Reng Rezin leh Syriahei khana Reng Peka hnuknat kha ṭit sik om mak. 

5Syria’n, Israelhei leh anrenghei leh inthō heia, intlukna aneia kae. 

6Anmani’n Judah chunga resōa, mihei maṭhit heia, anmani langting manṭang sik 
hei, khava sōa Tabeel sapa kha reng manchangna sik a lungthim antloa kae. 

7Tâk-kha RŌNGPU ke’n hivahi sōk hêrmak ning tia kahrisōt kae. 

8Heisa mo? Ajârchu Syria kha Damascus khōpui kanek a akahrat chet changmak, 
khana Damascus kha Reng Rezin kanek a akahrat chet changmak. Israelhei sik a 
chu, kum 65 shunga insukṭhen dâk jât inkhat a kahring sik hei. 

9Israel in Samaria khōpui kanek a akahrat chet changmak, khana Samaria kha 
Reng Peka kanek a akahrat chet changmak. “Nantaksenna a’njônjet mak inchu, 
nangni’m injônjet a omṭhak mak tin.” 

Immanuel Chîkna 
10 RŌNGPU’n Ahaz hneng ṭong thangkōi ahlop inkhat atir nôk: 

11“RŌNGPU na-Pathen khan mêrchîkna apekna sik che der roh. Khavakha thina 
ralei a’nthuk a achangmak leh marvân chunga inphut kachang thei.” 

12Ahaz in amasôn, “Merchîkna inkhat ke’n dermak ning. RŌNGPU kha 
enmansinna nei sik hi hnōm mak eng.” 

13Khava chunga Isaiah’n amasôn, “Tûn, David sōn leh pârhei rangei ruh. Mihei 
thōk-hratna manhmang sik hi nang sik a akaṭhamak tak jo kae, Pathen thōk-
hratna kha’m manhmang sik nalati mo? 

14Kha achang inchu kaṭha jo, RŌNGPU ama khet in mêrchîkna inkhat apek sik jo 
che: achung kahrik nuhngâk inkhat in sapa inkhat anei sik arahming, 
‘Immanuel’ tia anphō sik. 

15Ama pui katluk a abinga indonthei achang jo pha, mihe’n senetui an-ina 
khōihning ansâk sik jo. 

16Khava pha kha ahong tlung mak hma nangni inrimna kapek reng 2 hei 
rengramhei kha hleichi kachang sik jo hei. 

17 RŌNGPU’n nang chunga, namihei chunga, khana reng innshung rakip chunga, 
Judah a inphut Israel rengram a’nṭhensōt khava shung senga aleikasōk rakip 
inrengna kanek a akakhôk chet ajōng masō sik, ama’n Assyria reng aheiṭhōi sik 
jo kae. 

18“Khava pha kha ahong tlung pha, ram kahlapen Nile tuibâk thlâk heia inphut 
mathōi kapōa Egypt hei hongna sik khana Assyriahei kha anrama inphut khōi 
kapōa anhongna sik a manhret theina RŌNGPU’n tumphir atum sik. 

19Anmani’n phai kaphok a, hlung kâra khur heia, rahling chap buk leh ramhâng 
rakip a kasip sō sik jo hei. 

20“Khava pha ahong tlung pha, RŌNGPU’n Euphrates re kea nasam kavo inkhat 
amarōi sik–Assyria reng kalenpa khan–nanhnerhme, nanlusam leh nantaksa 
avo mankek sik. 

21“Khava pha kha leh, hlei kathlō mi inkhat in sehrat rala inkhat leh ke 2 rōk 
adontor inum, 

22khahei khan akatluk sik a senetui anpek tor sik. Kadik, antadahlon akahring 
ajingte he’n sâk sik a senetui leh khōiju annei sik. 

23“Khava pha kha ahong tlung pha, vomhrui rahōn kaṭhahei, vomhrui kung 
lishing khat kekna hei, dangka lishing khat man hei kha, rahling chap in akatōmsi 
sik hei. 

24Khava hmun heia khan mihe’n the leh sai anchoia shachâng lengna annei sik. 
Kadik, ram pumpui kha theimi leh rahling chap in akabuksi sik hei. 

25Hmebung sabi hlei kha phōi leh rahling chap kakek a tûte semak jo hei ning. 
Khavakha se leh kehei phi sâkna kachang sik jo.” 

Isaiah 8 

Isaiah Sapa Mihei sik a Chîkna Inkhat 
1 RŌNGPU’n kahnenga ahri, “Mazetna sik heikhat apheng kalen lo roh; achunga 
amazek kalen vâng mazet roh: ‘Inranga minei kachom, Inranga suk 
manhmangna ke kayâng tia’. 

2Khana taksenthei sâkhi mi 2, Uriah thempu leh Jeberekhia sapa Zechariah da 
hei roh.” 

3Khava sō pha ṭhahrep kahnunga kanuhmei in nai avon jo. Kansapa kha a’nte 
pha, RŌNGPU’n kahnenga ahri, “Arahming hi ‘Inranga Minei kachom, Inranga Suk 
manhmangna ke kayâng,’ tia phō roh.” 

4Naite khan, ‘Apa,’ leh ‘Anu’, atithei mak hma Damascus nei rakip leh Samaria 
neichom rakip akhenga Assyria rengpa’n anrônsō sik jo.” 

Assyria Rengkalen Jōng sik 
5 RŌNGPU’n kahnenga kaṭong nôk a. 

6Ama’n ati, “Hiva mihe’n Shiloa kavadung tui kadaineng kha anmadu mak jâra, 
Reng Rezin leh Reng Peka hmaikunga anratha innok jo. 

7Rōngpu ke’n Assyria rengkalen leh aremi rakip Judah re kasō sik a kajōngṭhōi 
sik. Anmani kha Euphrates Tuidung in tui alen pha tuipang achûmsō kapōa 
hongkahlut sik hei. 

8Anmani tuikalen in nidâr katlunga achûma heirakip amakhusō kapōa, Judah 
ram shunga heikahlut sik hei.” Pathen in a-ompui me! Ama mathla zâr thōia ram 
hi aka-unsia kae. 

9Jât rakip ṭittak a intûp ruh! Ram hmun kahlatak a ka-om nangni’n, rangei ruh! 
Re katuk sik intluk ruh, tâk ṭit ruh. Kadik, intluk ruh, tâk ṭit ruh! 

10Nanṭōn mantluk ruh! Tâk anmani hmesō hêrmak hei ning. Nanmadu chenna 
ṭong ruh! Tâk akhenga ahnemna kase kae, ajârchu Pathen in keini athlop unga 
kae. 

Rōngpu’n Sânkathem Agîk 
11Mihei tajui hlam kha kahro makna sik RŌNGPU’n aratha neina kalentak vâng 
khan agîk eng. Ama’n ahri, 

12“Mihei ṭōnmantluk a khan inveisa mak roh, khana anmani taṭit a khan ṭitmak 
roh. 

13Mandon sōt roh, RŌNGPU Chunghnungpen kei intheng eng; nantaṭit nger sik 
kha kei eng kae. 

14Kei ṭit ka-om tak inthengna jâra, kei hi mihei inpaina hlungpui inkhat ka-ang 
eng; kei hi Judah leh Israel rengram khana Jerusalem mihei in-ôkna sik châng 
ka-ang eng. 

15Mi katamtak inpai inthlûk sik hei; katlu sik hei khana insuk kachip sik hei. 
Anmani chânga in-ôk sik hei. 

Akathi leh Ṭong inlo jâra Gîkna 
16Kasonle nangni’n, Pathen tapek eng ṭongpek nantahngâk a nantahrung sik kae. 

17RŌNGPU kha ami heia inphut inthup a kae, tâk ke’n ama kataksen, khana ama 
inhōrna kanei. 

18Hinahin, RŌNGPU tapek eng naipanghei leh kei ka-om ung. 
Chunghnung RŌNGPU alen in-ongna Zion Tlâng chunga intungpa khan Israel 
mihei hneng akahring ṭong thangkōi sik a ajōngtir ung kae. 

19Tâk-kha mi he’nchu kutze ka-en hei leh rathla inbekpui hei, tla kasânhei der 
hei ruh, anti sik chei. Anmani’n anti sik, “Hei-achang inum, mihe’n akahring hei 
kahlanga, ṭong thangkōi kha rathla leh akathihei hneng antader sik kae.” 

20Nang in hing’hin masôn hei roh, “RŌNGPU’n amanthei chei kha rangei ruh! 
Rathla inbekpui mihei kha rangei mak ruh, anmani mantheina khan akaṭha kha 
sōk mak ning.” 

Insuk Inbōina Pha 
21Mipuihei kha ram shunga kalôn inhmak sik hei, khana anmalung katla sik, 
anvon kaṭâm sik. Anvonṭâm leh anhnuknat jâra anreng leh an-Pathen kha 
anhâksêr sik. Marvân chungting an-en sik, 

22khana ralei thōiting an-en sik, tâk khō inthim leh inchokna, ṭit ka-om khō 
kajingpak shunga ṭhōi manhlutna tei loa heite hmumak hei ning. 

Isaiah 9 

1Hiva inrimna inphut a hin anmani anphesōtna sik hlam om mak ning. 

Hnunga sik Reng 

Zebulun leh Naphtali phunghei ram hi vōi khat inzakna achen jo, tâk hnunga chu, 
Mediterranean nisōtinga inphut Jordan rekhat tinga ram katlung, ram hlop 
mihei omna, Galilee ramkei katlung hi kajana lahong ka-om sik. 

2Khō inthim thōia ka-om mihe’n, vâr kalentak inkhat anhmu jo. Anmani ram 
kajing rahle thōia leika-om hei. tâk-kha tûnchu vâr in anchunga asat manvâr jo. 

3 RŌNGPU, nang in inpâkna kalentak napek jo hei. Nang in inpâk theia nasyem jo 
hei. Mihe’n anhlei anlōksō pha, achangmak leh annei chom kha ansem leh a’npâk 
hei kapōa naṭōn tloa khan inpâk jo hei. 

4Ajârchu anrîngke rônkahrik khana andâr jemna tîngpum nador thlek pek jo hei. 
Nang in namihei kasuk inrim, annei kahmangsō jât kha nator jo hei, Midian remi 
hmalai naleitor hei kapōa. 

5Re kakōn hei kekōk leh thi kakop pōnsi derkei seng hmei vâng ro manvâm 
kachang sik. 

6Naidông inkhat a’ntet pek jo me! Sapa inkhat apek jo me! Khana ama kha nivai 
karôn sik kae. Ama kha, “A’nlaktak Mi inse, “Akahrat Pathen”, “Kumsôt Pa”, 
“Chamna Rengsapa,” a’nti sik kae. 

7Areng ratha neina kakhang injôn sik; arengrama chamna ka-om ṭhak sik. Ama’n 
Reng David karōi kahlō inkhat a vai arôn sik, aratha neina kha ṭongdik leh 
ṭongtak chunga inhnga sik, tuna inphut pha inchai katlunga. 
Chunghnung RŌNGPU’n hiseng hi tlo sik a amandon jo. 

RŌNGPU’n Israel Karâkna Apek 
8Jacob sōn leh pâr, Israel rengram chunga RŌNGPU’n aṭong tanna ahrisōt jo. 

9Samaria khōpuia aka-om Israelhei seng in, hivahi ama tatlo kae tia anhong 
manhret sik. Tûnhin anmani inlensak hei, anracham kase. Anmani’n anhri, 

10“Ṭek innhei kachimsō jo, tâk eini’n hlung inn vâng nisak male sik hei. Sycomore 
thingtlōnhei intuktan jo, tâk eini’n cedar thing kaṭhapen vâng nithleng sik hei.” 

11 RŌNGPU’n ankadōihei kha anmani kabuhlu sik a akachok mathōi jo hei. 

12Nisō ting Syria khana tlaitlâk ting Philisti he’n Israel madena sik anbei ka-âng 
jo hei. Kha achang inum RŌNGPU hnuk natna kha la’nchai mak; karâkna pekna sik 
heia akut akalâng ṭhak a kae. 

13Israel mipuihei kha la’nsir mak hei; Chunghnung RŌNGPU’n karâkna apek hei 
katlunga, ahnengting he’nle dekmak hei. 

14RŌNGPU’n ni khat shung rōk a Israelhei hlamkakei leh anmihei karâkna alapek 
sik hei; anlu anle alatan sik hei kae. 

15Kater leh kaja ka-om mihei kha aluhei kae, khana sânkathem maleisei kahri 
hei kha arahmei hei kae. 

16Hiva mi hlamkakei he’n mihei kha hlam kalet a anṭhōi hei khana pum 
manhmak a anmanhmak hei. 

17Khava jâra Rōngpu’n retherhei kha mantlânsōt mak hei ning, khana renghmei 
leh nu leh pa kase inkhatbek chunga lungsetna malârmak ning, ajârchu mi rakip 
Pathen neimak hei, ṭhamak hei, khana antahri rakip akaṭhamak rōk kae. Kha 
achang inum RŌNGPU hnuk natna kha la’nchai mak ning, tâk karâkna pekna sik a 
abân alakalâng ṭhak sik. 

18Mihei ṭhatmak kha hmei kapōa kakânga rahling chap, thing bur hei 
amanhmangsō apō. Ratu hmei kakânga hmeikhu hlom chungting kaketou apōa 
kae. 

19Ajârchu Chunghnung RŌNGPU kha ahnuk kana jo, ama mi karâkna kha hmei 
kapōa ram pumpuia kakâng jo khana mihei asuk manhmang jo hei, hivahi 
anbibinga anchen kae. 

20Ram shunga mihe’n hmun rakip a sâk sik ajingte antahmu kha insut heia 
ansâk, tâk anvonṭâm khachu khoptor dekmak. Anmani’n ansahei kapha ansâk a 
kae. 

21Manasseh mihei leh Ephraim mihei inkhat leh inkhat inbuhlu hei, khana 
anmani inchun heia Judah anbuhlua kae. Achang ravâng RŌNGPU hnuknat kha 
la’nchai dekmak, karâkna pekna sik a akut alakalâng hia kae. 

Isaiah 10 

1Nangni inhmang jo chei! Kamihei kasuk inrim sik, dân kadikmak nansyema kae. 

2Khang’khan sara khōdeng katheihei ratha neina leh akadik antachen sik kha 
nanting hei. Khang’khan renghmeihei leh nu leh pa kasehei nei kha nanlo pek 
heia kae. 

3Pathen in karâkna apek chei pha, nangni’n heimo nantatlo sik? Ama’n ram 
kahlatak a inphut a, nanchunga khōdeng theina apek chei pha, heimo nantatlo 
sik? Inthōpuina hmun a sik khonting mo akatlân sik chei? Khon mo nanneihei 
nantathup sik? 

4Nangni rehmun a anthat sik chei, achangmak leh rehringa ankei sik chei. Kha 
achang jo’num RŌNGPU hnuk natna kha labâng dekmak ning; karâkna pekna sik 
a akut akalâng hi sik. 

Assyria Rengkalen Pathen Hmangchâk Inkhat Achangna 

5 RŌNGPU’n ahri, “Assyria! Ke’n Assyria hi kahnuk inhnat hei chunga karâkna 
pekna sik a tingpumbe inkhat kapōa kahmang. 

6Kahnuk inhnat mihei, khōvel jât-hei re kasō sik a ke’n Assyria kha katir. Anmani 
mipuihei nei kachom sik, inru sik, leh hlamdunga ankachōn rachi sik a katirhei 
kae.” 

7Tâk-kha Assyria rengkalen inchu abinga re mantlukna anei. Ama’n jât katamtak 
suk manhmang sik a intluk a kae. 

8Ama inlensak a ahri, “Kei rehlam kakei inkhat et hei hi renghei kae! 

9Ke’n Hamath leh Arpad hei khōpuihei, Kalno leh Carchemish kha rea kator hei. 
Samaria leh Damascus rea kator hei. 

10Jerusalem leh Samaria kanek a limsyem katamtak inmuk rengramhei karâkna 
sik a kakut karajit, 

11Ke’n Samaria leh asyemlim hei seng kasukset jo, khana Jerusalem leh limsyem 
inmuk hei chunga khang tlit a katlo sik hei.” 

12Tâk-kha RŌNGPU’n ahri, “Zion Tlâng chunga leh Jerusalem chunga katlo sik kha 
katlosō pha, Assyria reng kalenpa hi a’nlensakna leh a’nteina hei seng jâra 
karâkna kapek sik.” 

13Assyria rengkalen hin inlensak a ahri, “Heirakip hi kabing rōk a katlo kae. Kei 
kasing eng, kahrat eng, kathem eng. Ke’n jât-hei kâra ramri kakakek manlen 
khana sâk sik antamanbuk kha kalopek hei. Sehratche kapōa khana mi ka-om 
hei kha kachōn rachi hei. 

14Raleichunga jât-hei hi varabu kapō hei kae, varatui khôm mantûp kapōa 
ankarōihei ke’n kachom mantûp hei. Kei maṭhitna anmathla bek um kathing 
mak hei; kei hnōkna anhmur bek um mahlâng mak hei!” 

15Tâk-kha RŌNGPU’n ati, “Hreicha khan akahmang mipa kanek a kalen jôk eng 
atithei sik mo? Hôrai inkhat in akahmang mipa kanek a akakhôkdet mo? 
Hembung inkhat in mi inkhat kadom mak; mi khan hembung kha akadom kae.” 

16Chunghnung RŌNGPU’n von kakhop hei kha karâkna sik a nat leh sat ajōngtir 
sik. Antaksa chunga hmei in akânga akâng sik hei. 

17Pathen, Israelhei vâr khan hmei kachang sik. Israelhei a’ntheng Pathen khan 
hmeimale hongkachang sik, ni khat shung rōk a heirakip akângsō sik, rahling 
chap leh thing bur hei kapha. 

18Ratu kaṭha leh hleihei akhenga asuk manhmangsō sik kha leh in-anghrep a nat 
kaṭhamak in mi asuk manhmang sik kae. 

19Thingkung katlomtek naipang inkhat inum atei tor hrep kha indahlon sik. 

Akatlômtek He’nle sik hei 
20Alakahring Israel he’n anmani anleikathat sōvet jât chunga anhong in-ngai 
makna pha kha kahong jo. Anmani Israelhei a’ntheng Pathen RŌNGPU chunga 
antaksenna anda sik jo. 

21Israel sa katlômtek rōk in chunghnung Pathen hnenga he’nle sik hei. 

22Tûnhin Israelhei hi tuipui panga nêrdi ja kapōa antam inum, mi ajingte rōk 
he’nle sik hei. Mipuihei sik a hivahi anrahōi hrep kha kae, inhmangna kha 
bukpek hei kae. 

23Kadik, ram pumpui shunga Chunghnung RŌNGPU’n ahri kapōa suk 
manhmangna kha amathlung sik. 

RŌNGPU’n Assyria Karâkna Apek 
24Chunghnung RŌNGPU Akahratpen khan Ziona ka-om amihei hneng ahri, 
“Assyria he’n Egypt hei tatlo kapōa ansuk manrim chei inum ṭitmak hei ruh. 

25Pha bongkhat shunga karâkna kapek chei hi kachai sik jo, khan ke’n anmani 
kasuk manhmang sik jo hei. 

26Chunghnung RŌNGPU ke’n Oreb hlungpuia Midianhei kavōk hei kapōa, anmani 
kasung vâng kajem sik jo hei. Ke’n Egypt hei karâkna kapek hei kapōa Assyriahei 
karâkna kapek sik hei. 

27Khava pha ahong tlungtak leh, ke’n Assyriahei ratha neina inphut kamasō sik 
jo chei, khana anrîngke kha nandâr chunga phurhrik changmak jo ning.” 

Re Kasōhei Buhluna 
28Indōipui remi he’n Ai khōpui kha anhlō jo! Anmani’n Migron anhong petan jo. 
Michmash a sâk leh inchu anhei dahlon! 

29Anmani’n hlam inbâkna anrakana Geba a karek hei! Rama khōpuia mihei kha 
kaṭi jo hei, khana Reng Saul khōpui Gibeah mihei kha katlân jo hei. 

30Gallim mihei, ông ruh! Laishah mihei, rangei ruh! Anathoth mihei, masôn ruh! 

31Madmenah leh Gebim mihei anhringna sik a katlân jo hei. 

32Tuning inrepuihei kha Nob khōpuia ka-om hei, khana khan anmani’n Zion 
Tlâng chunga, Jerusalem khōpui kalena khan ankuttum ankalek thlōna kae. 

33Chunghnung RŌNGPU’n anmani kha thing bâk nithlâk kapōa amannōi sik hei. 
A’nlensakpen leh a’nshângpen hei kha atuk mathlâk sik hei, khana anam 
mathlâk sik hei. 

34RŌNGPU’n anmani kha Lebanon thingkung kaṭhapen anphur inthlûk kapōa, 
ratulaia thingkung hreicha vânga a’nphûr kapōa aphûr mathlâk sik hei. 

Isaiah 11 

Lung mōngna Rengram 
1David rengsōn hi thingkung a’nphûr kapō kae; tâk akungbea inphut abâk ther 
hei a’ncher kapōa, David phung hruia inphut rengther inkhat ahong injōr sik kae. 

2 RŌNGPU rathla’n ama kha singna, khana manhretna leh amihei chunga vai rôn 
theina apek sik. RŌNGPU lungdo kha amanhret sik khana kajana apek sik, 

3khana aṭong juina chunga amalung atlaipui sik. Ama’n ṭong inhri athei hrep 
vâng leh manhōina hrep vânga ṭong tanmak ning; 

4 Ama’n sara khōdeng katheihei ṭong kaṭha atan sik, khana inthōpui kase hei 
dikna kha ahrung pek sik hei. Ama ṭongpek kha mihei karâkna apek sik hei, 
khana mikaṭhamak kathi sik hei. 

5 Ama’n amihei kha malung kahnettak a leh ṭongdikna vânga vai arôn sik. 

6 Kahne leh kemōng intōk tak a kalengsap sik hei, khana rutnu leh kete hei 
kajesap sik hei. Sete leh shabakkaite thlai ansâksap sik, khana naipang kasin he’n 
ankhem sik hei. 

7Sehrat leh kavom in thlai ansâksap sik, khana sete leh kavomte intōk a kajesap 
sik hei. Shabakkai he’n sehei kapōa sapôt ansâk sik. 

8Naidông inkhat mari tûr kanei hneng a’ndei inum heite manlomak ning. 

9Pathen tlâng intheng, Zion chunga, akaṭhamak khana insuksetna heite om mak 
ning. Tui-ôngpui tui asipphet kapōa ram kha RŌNGPU manhretna kasip phet sik 
jo. 

Ramlak a keisōt hei He’nle 
10David reng hruia inphut rengther inkhat jât-hei sik a mêrchîkna ahong 
changna sik kani kha kahong. Anmani reng khōpuia intûp sik hei khana ama 
kajana antapek sik kae. 

11Khava kani ajōng tlung pha, Rōngpu’n aratha hratna ahmang nôk sik, Assyria 
ram leh Egypt ram a dahlona ka-om amihei seng, khana Pathros, Ethiopia, Elam, 
Babylon khana Hamath khan chu tuipui panga ram leh tuipui kekhum ramheia 
amihei seng an-ina aheiṭhōi male nôk sik hei. 

12Ralei rakir manlia ami Israelhei leh Judah mi a’nchek a ka-om hei kha avea 
aheiṭhōi mantûp sik hei kha RŌNGPU’n jât-hei hmun a sik chîkna pōnlek inkhat 
atârsōt sik. 

13Israel rengram in Judah chunga thangsetna neimak jo ning, khana Judah kha 
Israel indōipui chang nôk mak jo ning. 

14Anmani inchun sik heia kha tlaitlâk tinga Philistihei anbuhlu sik khana 
nisōtinga ka-om hei kha anhnong kachek sik hei. Anmani’n Edom leh Moab 
mihei antor sik hei, khana Ammon mihe’n anṭong anjui sik. 

15RŌNGPU’n Suez Tuikekâk amanchâr sik, khana Euphrates manchârna sik a thli 
kalum amasō sik, khana tu inkhat in se leh hong antlo theina sik a, tuidung 
kasintek 7 rōk aṭhensōt sik. 

16Anpu anpa he’n Egypt anleidahlon pha hlampui aleika-om kapōa, Assyria 
inphut hlampui inkhat, khava hmun a ami Israel alakahring hei sik a ka-om sik. 

Isaiah 12 

Manpâkna Hla 
1Mipui in hla hi ansakna sik kani lakahong sik, “Ke’n kachoi ka-ân che, RŌNGPU! 
Nang kei chunga nahnuk leikana, tâk-kha tûnchu lungmōng nathlâk eng, nahnuk 
namak jo. 

2Pathen kha kakahuk inhring kae; Ke’n ama kataksen sik khana kei ṭimak ning. 
RŌNGPU’n kei ratha leh hratna apek eng; Ama kakahuk inhring kae. 

3Tui kahre hei hneng tuidai intheng in antuihre chimna apek hei kapōa Pathen 
mihei kha ama’n ahuk hei pha inpâk hei.” 

4Mipuihei hla hi ansakna sik kani lakahong sik, “RŌNGPU kha manpâk ruh! 
A’nthōpuina sik a ama bek ruh! Ama’n atlona hei kha jât rakip hneng manthei 
hei ruh! Ama heituk akalen mo manthei hei ruh! 

5 RŌNGPU’n ṭōn kalen atlo jâra ahnenga hla sak ruh, vânhnōi ralei in aṭongyai thei 
hei rasoh. 

6Ziona ka-om rakip in hla sak hei sona ông hei rasoh! Israel a’ntheng Pathen hi 
akalen kae, khana ama amihei kâra ka-om.” 

Isaiah 13 

Pathen in Babylon Karâkna Apek sik 
1Hivahi Babylon chungchânga Amoz sapa, Isaiah in Pathena inphut ṭong 
thangkōi arahlâng kha kae. 

2Hmebung kakekpet inkhat chunga repōnlek matung ruh! A’nlensak khōpui 
sōngkot-hei kabuhlu sik a achîkna inkhat a remihei hneng ôn ruh khana nanbân 
kalek ruh. 

3RŌNGPU’n ahnuk inhnat mihei karâkna sik a a’ntheng re katuk sik a taksenthei 
remi leh rekahrâng hei kha abek jo hei. 

4Tlâng chunga rasa achōr so rangei ruh, mipui katamtak hei rasa, jât-hei leh 
rengramhei intûpna rasa so. RŌNGPU’n re kakōn sik a aremi katamtak amantluk 
jo. 

5Anmani ram kahlatak ralei inchaina inphut a kahong hei. Ahnuknat a, ram 
pumpui kasuk inhmang sik a, RŌNGPU kha kahong. 

6Malung kana tak a ông ruh. Akahratpen suk mansetna amasōna sik 
kani, RŌNGPU kani kha kahnai jo. 

7Mi rakip in ankut anmakhei mathlâk sik, mi rakip ngarsōna katla sik jo. 

8Anmani, nupui naiha kaphu kapōa, anmani ankhenga inpir sik hei khana lung 
nat in akatōm sik hei. Anmani ṭitpum a khat leh khat in-en sik hei, inzak a anhmai 
kanguireng sik hei. 

9Raleichung suk mansetna sik leh mikaset-hei suk mansetna sik a ama hnuknat 
khôkna leh hnuk inthakna kani, RŌNGPU kani kha kajōng jo. 

10Ârsi khana ârsi rup-hei akavâr hei kha vârmak jo hei ning, khana kani ahei sōk 
pha inthim sik, khana thla kha’m vârmak jo ning. 

11 RŌNGPU’n ahri, “Raleichunga inrengna kamathlung sik khana mikaṭhamak-hei 
ansetna jâra ankhenga karâkna kapek sik hei. Mi inlensak rakip kasuk manhnem 
sik hei, khana êngkase leh mikaṭhamak-hei kha karâkna kapek sik hei. 

12Alakahring seng mihei kha sana kanek a katlôm sik hei. 

13Akahratpen, RŌNGPU, ke’n kahnuk natna kamalâr ning, marvânhei kakatlir sik 
khana ralei hi a-omna hmun a inphut intlirsōt a inthon sik. 

14“Babylona ka-om ramlak mihei kha anram et a katlân sik hei, sha kahnong heia 
inphut shakhi akatlânsōt kapōa, khana ankakhem kase kemōnghei kapōa. 

15Tu achang inum antasurphâk mi khachu sunhlona ka-om sik. 

16Anmani atloje omloa khō anthlir pha, ansahei kha akathi sik a anhrang kachet 
sik, an-innhei anchom pek sik hei, khana annuhmeihei kha ansetpui pek sik hei.” 

17 RŌNGPU’n ahri, “Babylon kabuhlu sik a Medehei kha kakachok mathōihei. 
Anmani’n sana leh dangka kha heitea donmak hei ning. 

18Anthe leh ansai vâng retherhei kha anthat sik hei. Anmani’n naipanghei leh 
naite hei chunga lungsetna heite neimak hei ning. 

19Babylon kha rengram kahōipen kha kae; hivahi amihei inlensakpui kha kae. 
Tâk-kha RŌNGPU ke’n Babylon kha Sodom leh Gomorrah kamanhmang kapōa 
kamanhmang sik jo! 

20Khana khan tûte inkhatbek om nôk mak jo hei ning. Arab mi akalônle 
inkhatbek in apōn-inn khana khan matung mak jo ning, khan chu kemōng 
kakhem inkhatbek inum khava hmun a akemōng khemmak jo ning. 

21Khava hmun kha nêrdiram shahei omna leh simbu vahei rabu chomna 
kachang sik jo. Valen va ka-om sik hei, khana sharja hei kha suksetna kâra inphut 
inhrâm sik jo hei. 

22Inn inshâng hei leh reng-innpuihei kha ram-ui leh kahnehei inhrâm rasa 
jōn’thông sik jo. Babylon pha kha kajōng jo! Amanu kani inchai vet jo.” 

Isaiah 14 

Hnongsōt a Inphut Hong inle 
1 RŌNGPU’n ami Israelhei avea vōi khat alungset nôk sik hei khana ata kachang 
sik a akadei sik hei. Ama’n anrama ka-om sik a aheiṭhōi male nôk sik hei, ram 
hlop mihei leh anmani ka-omsap sik a kahong sik hei. 

2Jât-hlop katamtak in anmani RŌNGPU tapek anrama anhe’nle nôkna sik an-
inthōpui sik hei, khana khan jât-hlop he’n Israelhei sōk kachang sik heia anrazen 
sik hei. Pha khat a Israel aleikasur hei kha tûn Israel he’n ansur sik hei, khana 
Israelhei chunga mikasuk inrim hei kha Israel he’n anchunga vai anrôn sik jo. 

Kathirama Babylon Reng 
3 RŌNGPU’n Israelhei kha inreng khōdeng theia inphut a leh rumhrat tak a ṭōn 
inhnak mantlona heia inphut khan amanhnga sik hei. 

4Ama’n hiseng atlo pha, anmani’n Babylon reng hneng manuisōna anhri sik: 
“Reng êng-kasepa kha katlu jo! Ama’n tûte avea khōdeng manthei mak jo ning! 

5RŌNGPU’n akaṭhamak vaikarônhei ratha neina kha amanchai jo, 

6anmani mihei chunga bânglo jena hnuk nattak a anleisuk manrim hei leh 
khōdeng anleimanthei heia kae. 

7Tûnchu a’nchaina vânhnōi pumpui châmhngatna leh lung mōngna anchen jo, 
mi rakip in inpâk hla ansak jo. 

8Lebanona cedar leh Cypress thingkung he’n rengpa tluk jâra inpâk hei, ajârchu 
ankaphûr sik mi tûte om mak jo, tûn ama om mak jo!. 

9“Babylon rengpa intō sik a, thina ram kha intluk jo. Raleichunga ratha kaneipen 
hei rathla kha inchok jo hei. Renghei rathla kha anreng in-ongna inphut kathōi 
jo hei. 

10Anmani ankhenga ahnenga an-ôna anti, ‘Tûnchu nang hi keini kapōa, ratha 
neimak jo che! Nang um keini napō jo ung mo! 



1186 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

11Nang kajana sik a serângdâr mahring anleihmang, tâk tûnchu hinahin thina 
ram a ka-om jo che. Nang in rahlung rakhum chunga ahrik kakop jânsi nan-insi 
jo.’” 

12 Babylon rengpa; jîngkâr vârpa, nang marvâna inphut katla jo che! Hmalai 
khan jât-hei naleitor hei, tâk tûnchu raleia hlon mathlâk jo che kae. 

13Nang in marvân chunga ke sik a leh chunga ârsi inshângpena nalen in-ongna 
dôn sik namantluk. Sak tinga pathenhei intûpna hmun tlâng chunga reng kapōa 
in-ong sik nalei mandon. 

14Nang in sumtuk chunga ketoua Akahratpen kapōa om sik nati. 

15Tâk-kha khava kanek a, kathihei ram, a’nthukpen shunga khan nam mathlâk 
kachang jo che. 

16Kathi khan inlaktak a anhmit anmahlanga anlei en sik che. Anmani’n ander sik, 
“Ama hi ralei innokpa leh rengramhei inṭhitpa kha mo? 

17Ama hi khōpui kalenhei kasukset leh vânhnōi rakip nêrdiram inchangpa kha 
mo? Ama hi mo rehringa asur hei ahei tik a masōloa, an-ina manle loa akada mi 
kha?” 

18Raleia reng rakip, reng thlân kalûr heia kaje hei. 

19tâk-kha nang chu thlân neimak che, khana nakalōng kha akaṭop sik a hlonsōt 
che kae. Nakalōng kha remi kathihei kalōng in akatōm, khahei kha leh inṭhōia 
hlung karekōk a anhlon mathlâk che, anchōn rachi che. 

20Ajârchu nang in naram nasukset a nami kalenhei nathat hei, nang reng ralak 
kapōa inhremak tin che. Na-innkō akaṭhamak-hei kha inkhatbek hringmak hei 
ning. 

21Mi thatna kha inphut jo rasoh! Hiva rengpa sahei hi anpu anpahei set jâra kathi 
sik jo hei. Anmani inkhatbek inum raleichung vai rônmak jo hei ning khana 
khōpui um hlōmak jo hei ning. 

Pathen in Babylon Asuk manhmang sik 
22Chunghnung RŌNGPU’n ati, “Ke’n Babylon kabuhlu sik, kasuk manhmang sik. 
Ke’n heite ṭhenmak ning, naipang inkhatbek um, akahring om mak 
ning. RŌNGPU ke’n, kahri kae. 

23Ke’n Babylon hi tui kachōr ram kamanchang sik, khana simbu hei ka-om sik 
hei. Hmunther vâng heirakip niphet mantheng kapōa Babylon hi kaphet 
manthengpet sik jo tia akahrat RŌNGPU ke’n kahri kae.” 

Pathen in Assyriahei Asukset sik 
24Akahrat RŌNGPU’n intepna anei: “Ke’n kamantluk kha heikasōk sik. Ke’n tlo sik 
a kamandon kha intlosōt sik. 

25Ke’n Assyriahei kha karam Israel shunga kasuk manhmang sik hei, khana 
katlang chung heia anmani kachōn kahnur sik hei. Kamihei, Assyriahei rîngkea 
inphut leh antathōk sik anrôn kahrik a inphut kamasō sik hei. 

26Hivahi vânhnōi sik a kaṭōn mantlukna kha kae, khana jât-hei karâkna sik a 
kabân karajit jo.” 

27Akahrat RŌNGPU’n hivahi tlo sik a amandon jo; ama’n karâkna pekna sik a abân 
arazit jo, tûte’n tingtor mak ning. 

Pathen in Philistihei Asukset sik 
28Hivahi reng Ahaz thi kum a antahri manthang ṭongphông kha kae. 

29Philistihei, nang vōkna sung kha katlek jo, kha’num nan-inpâkna sik ajâr heite 
om mak. Mari inkhat athi pha, akahlang kathlenga akasechet inkhat kahong. 
Mari inkhat in ratui athlâk a khan akajōng thei rihren amankeksōt. 

30RŌNGPU kha ami sarahei kemōng kakhem kachang sik khana inhuktak a aman 
om sik hei. Tâk nangni Philistihei chunga chu vonṭâm inhnaktak amathlâk sik, 
khan chu tûte khatbek kahringa ṭhenmak tin. 

31Inthōpuina sik a ông una ṭap ruh, Philisti khōpui rakip in! Inpir ruh, 
nankhenga! Sak tinga inphut ravut khu inthim kahong, khavakha ṭitna kaneimak 
remihei kae. 

32Philisti inphut ṭongkarôn nihnenga akahong hei kha heikhong mo nimasôn sik 
hei? RŌNGPU’n Zion hi aphunsōt jo, khana ami inreng he’n khana khan inhukna 
anchen sik tia nimanthei sik hei kae. 

Isaiah 15 

Pathen in Moab Asukset sik 
1Hivahi Moab chungchânga ṭongpek kha kae. Ar leh Kir khōpui jân khat rōk a 
suk manhmang jo hei kae, khana Moab ram kha kadai rep a ka-oma kae. 

2Dibon mihei kamukna hmun a akaṭap sik a tlânga kake hei. Moab mihei Nebo 
leh Medeba khōpui sik a malung inrenga kaṭap hei; malung inreng malârna 
ansam, anhnerhme anvo. 

3Hlamdunga mihe’n borapōn an-insi: khōpui tetlânga khan innchunga mihe’n 
ṭajai ansuia kaṭap a ka-ông hei. 

4Heshbon leh Eleale a mihei ka-ônga kaṭong hei, khana anṭap rasa kha Jahaz 
katlunga inthei. Remihei kapha anratha innok; anngarsōna kha inhmang jo. 

5Moab sik a kamalungria kaṭap eng! Mihei kha Zoar khōpuiting leh Eglath 
Shelishiya khōpuiting katlân jo hei. Ṭhahrep Luhith hlampui ting, anṭap pum a 

kake hei; ṭhahrep khat in Horonaim ting, malung natpuma ka-ông heia katlânsōt 
hei. 

6Nimrim kavadung kachâra ka-om, apanga kaharhei invōi hei, kahar kadông 
inkhatbek om mak. 

7Mihei kha annei rakip leh tlânsōtna sik a antloa Huisum Phaicham kha anpetan. 

8Moab ramria hmun rakip a ṭap rasa inthei. Eglaim leh Beerelim khōpui heia ṭa 
rasa kha intheia kae. 

9Dibon khōpuia tuidung kha thisen kalōng, khana Pathen in khava mihei sik a 
khan akakhe chet akaṭhamak alada pek hei. Kadik, Moab ram a dahlon rakip that 
manrampet sik hei kae. 

Isaiah 16 

Moab-hei Inhōrna Kase 
1Nêrdiram a Sela khōpuia inphut a Moab mihe’n Jerusalema vaikarôn hneng 
kemōngte kutchoia anleipek. 

2Anmani’n Arnon Tuidung panga anhngâk a, vate hei anrabua inphut hnongsōt 
hei kapōa, khō manhret loa kase kahong lele hei. 

3Anmani’n Judah mihei hneng anhri, “Heimo tlo sik ahri pek ruh. Sûn kanisat 
thōia thingkung daihlim kadai inkhat kapōa ahuk ruh, nandaihlima amanhnget 
ruh. Keini nanrama ahei katlân ung kae; tûte inkhat in ahmu sōt makna sik unga 
athup ruh.” 

4Nanrama om rung. Keini kasuk inhmang sik heia inphut ahrung ruh.” 

(Suk manrimna leh suk mansetna inchai sik jo, khana ram kasuk inhmanghei 
kha kasesōt sik jo hei. 

5Khava sōa David sōnhei kâra inkhat in reng kachang sik, khana ama’n mihei kha 
taksen ka-om tak a leh lungset vânga vai arôn sik hei. Ama’n akadik kha 
inrangtak a atlosōt sik khan chu ṭongtan kadik tlosōtna sik a ama’n a-en kaṭha 
sik.) 

6Judah mihe’n anhri, “Moab mihei kha heituk a a’nlensak hei mo ti kanthei. 
Anmani an-êng kase khana inlûrsak hei ti kanmanhret, tâk an-inlensakna kha 
akarōk kae.” 

7Moab mihei kha an-inreng jâra kaṭap sik hei. Anmani’n Kir Heres khōpuia 
anthlaisâk kaṭhahei kha anmandon pha ankhenga kaṭap sik hei. Anmani malung 
kōina annei sik jo. 

8Heshbon hnenga leh Sibma a vomhrui thei rahōnhei kha sukset jo hei kae, 
khava thei rahōn heia ju khan jât vaikarônhei amanrui hei. Pha khat a vomhrui 

kha Jazer khōpui katlunga khana nisōting nêrdiram, khana tlaitlâk ting Tuipui 
Kathi rekhat katlunga abâk le’njâma kae. 

9Tûn kei Jazer sik a kaleiṭapna kapōa Sibma vomhrui sik a kaṭap eng. Heshbon 
sik a leh Eleale sik jâra kahmit rathli katla, ajârchu mihei inpâkna sik om mak jo 
ning. 

10Hleihmun kaṭhahei chunga tûte inpâk om mak jo. Vomhrui thei rahōn shunga 
hla kasak, aka-ông tûte om mak jo. Vomhrui ju syemna sik a tûte’n chōn kahnur 
mak jo; inpâkna rasa kabâng jo. 

11Moab-hei sik a malung inrenga kei inkōi eng, Kir Heres sik a kachâm eng. 

12Moab mihei kha antlâng chunga ankamukna hei leh anbek-inn heia derna sik 
a pōn ansia kase hei, tâk anmani sik a akaṭha chu om mak. 

13Khavakha RŌNGPU’n Moab-hei sik a amak hma ṭong aleipek hei kha kae. 

14Khana tûn RŌNGPU’n ahri, “Kum thum shungtak a Moab-hei nei leh hao 
katamtak inhmang sik jo. Amipui katamtak hei hi ajingte rōk kahring sik hei, 
khana anmani katlasam sik hei.” 

Isaiah 17 

Pathen in Syria leh Israel Karâkna Apek sik 
1 RŌNGPU’n ahri, “Damascus kha khōpui changsôt mak jo ning; suk manset hei 
manbukna hrep kachang sik jo. 

2Syria khōpuihei kha ahei tik a dahlon kachang sik jo hei. Se leh kemōnghei phi 
sâkna kachang sik, tûte’n hnongsōt mak hei ning. 

3Israel kha inhrungna om mak ning, khana Damascus kha aning ahnōma a-omna 
inhmang sik. Akahring Syriahei kha Israelhei kapōa hmaimôkna inpek sik hei. 
Akahrat RŌNGPU ke’n kahri kae,” ati. 

4 RŌNGPU’n ahri, “Israelhei lenna kha atlangna sik kani kahong sik jo, khana annei 
anhao kha sara changna’n alathleng sik. 

5Israel kha hleia sâng a’n-ât joa a’nkhômsō jo ka-ang sik, Rephaim phaicham 
hleipuk antahrut mantheng kapōa akarōksai ka-ang sik. 

6Mi katlomtek rōk kahring sik hei, khana Israel kha olive theikung antaṭhōtsōa 
alêra inkhat 2 rōk akara aka-om achangmak leh abâk thōi intonga ajingtehrep 
akara aka-om kha ka-ang sik. Israel Pathen RŌNGPU ke’n kahri kae.” 

7Khava kani kha ajōng tlung pha, mihe’n ankasyempa Israel Pathen intheng 
hneng inthōpuina sik anjōn sik. 

8Anmani’n ankut a antasyem maichâm chunga anmalung hlutmak jo ning, 
achangmak leh ankut themna chunga taksen mak jo hei ning, an-pathennu 
Asherah lim leh marim katui ro mankhutna maichâmhei chunga khan. 

9Khava kani ahong pha, khōpui kahnettak a inkurkhum hei kha Hivhei leh Amor 
he’n Israelhei ṭit jâra antlân pha antadahlon khōpuihei kapōa andahlon sik hei 
khana sukset a andahlon sik hei. 

10Israel, hlungpui kahrattak kapōa nakahuksōt leh nakahrung Pathen kha 
namahngi jo. Khava kanek a, ram hlop hei pathen kamukna sik a rahōn inthenga 
thingkung naling jo. 

11Tâk-kha nang in naling ning ajîng jîngkâra ajîk acher inum, ankara inlōk mak 
ning. Khana khan bōina leh damthei lo nat kachang sik. 

Indōipui Jât-hei Torna 
12Ratha kahrat jât-hei kha tui-ôngpui in-nông kapōa, tuipui in-nông kalen tatak 
hei rasa kasōk kapōa, anrasa kasōk. 

13Jât-hei kha tui in-nông inrang kapōa hmating kahlut hei, tâk-kha Pathen in 
arasei heia inle jo hei, hmebung panga ravut kapōa khana thlisip kâra sapôt atlen 
kapōa ahnong thlur jo hei. 

14Khōhlei pha anmani’n mi anmanṭit ri hei, tâk jîngkâra chu anmani om mak jo 
hei. Niram kasuset rakip hei vângsetna kha khanga kati. 

Isaiah 18 

Pathen in Ethiopia Karâkna Apek sik 
1 Ethiopia tuidung rea mathla jâp rasa intheina ram inkhat ka-om. 

2Khava ram a inphut Nile tuidunga peng vânga insyem rakōng antôra palai jōng 
kaṭumsuk hei. Innting inle ruh, ṭongkarônhei inrang ruh. Tuidung in asemṭhen 
jo nanrama, akahrat leh ratha kaneipen jât, vânhnōi taṭit a’nshângpen leh taksa-
inne hei hnenga ṭong thangkōi inkhat rôn male ruh. 

3Rangei ruh, raleichunga aka-om rakip in! Tlâng chunga mêrchîkna pōnlek 
inkhat keimanke ruh! Pengkun ahong intum sik kha rangei ruh: 

4RŌNGPU’n kahnenga ahri, “Sa-ât pha khōhlei kaluma radaitui kapōa leh sûn pha 
kani’n kadai nenga ahong sōk a akalen kapōa, marvâna inphut ke’n kajōng ensuk 
sik. 

5Vomhrui kara a’nṭhōt mak hma, apâr aṭisō pha, khana vomhrui thei ahmin pha, 
chemcha inkhat vâng kabeitak a abâk-hei, tuktan kapōa, Ethiopia hei kha 
ansukset sik jo hei. 

6Ansepei hei kalōng kha vahei leh ramshahei sik a dahlona ka-om sik. Khōlum 
pha vahe’n ansâk sik, khana phebi pha sha he’n ansâk sik hei. 

7Akahrat RŌNGPU’n, hiva a’nshâng leh anvun inne hei, akahrat leh ratha kaneihei, 
vânhnōi pumpui taṭit hei, hiva tuidung taṭhensōt ram a inphut tōknahei 
arahlângna sik pha kha lakajōng sik. Anmani, Chunghnung RŌNGPU kamukna 
hmun Zion Tlânga alakahong sik hei kae. 

Isaiah 19 

Pathen in Egypt Karâkna Apek sik 
1Hivahi Egypt chungchânga ṭongpek kae. RŌNGPU kha sumtuk achōnga inrangtak 
a Egypt a kajōng. Egypt hei limhei kha ahmai kunga anratha innok, khana Egypt 
hei kha ahmai kunga anngarsōna kha inhmang jo. 

2RŌNGPU’n ahri, “Ke’n Egypt ram shunga mipui-re kamasō sik, sōpui leh sōpui, 
ven leh ven indōina kamasō sik. A’ndōi khōpuihei kha khat leh khat, a’ndōi 
renghei kha khat leh khat akahrat in-erna intuk sik hei. 

3Ke’n Egypt mihei ṭōnmantluk hei hme masōpek mak hei ning, khana an-omchen 
kamaset pek sik hei. Anmani’n anlim hneng inthōpuina ander sik, khana rathla 
inbekpui hei hneng leh akathi rathlahei hneng ṭong kader sik a kase sik hei. 

4Ke’n Egypt mihei kha ankasu inrim sik, anchunga vai karôn sik êng kasetak reng 
inkhat kut chunga kapek sōt sik hei. Akahrat RŌNGPU ke’n kahri kae.” 

5Nile tuidunga tui hong katlôm sik, tuidung abân bâna hong kachâr sik. 

6Tuidung tuikōk hei kha jajâma anhongchâr jo jâra hong kathu sik hei. peng leh 
mahre he’m hong invōi sik hei. 

7Nile tuidung panga hmuchi rakip hong kachâr sik heia kha thli’n atlensō sik hei. 

8Nile tuidunga nga vânga hringna sik inveina kanei rakip ka-ông ngurngur a 
kaṭap sik hei; ankhôi leh anlenhei hmangna kase kachang sik hei. 

9Hruipōn innem kakhông he’m anmalung kana sik jo; 

10Pōn kakhông leh ṭōntlo kathemhei anmalung kakōi sik khana kachâm sik jo 
hei. 

11Zoan khōpuia hlamkakeihei kamo jo hei? Egypt a mikasingpen he’n akanimak 
ting anmanmo jo hei! Heikhonga mo reng hnenga, anmani hmalaia akathemhei 
leh renghei sōn leh pâr ung kae tia antahri ngam sik? 

12Egypt Rengpa, kho jo heihmen nang inse nami kasinghei kha? Egypt sik a 
Akahrat RŌNGPU’n amantluk ṭōn kha anmanthei tor khâk sik che. 

13Zoan leh Memphis hlamkakeihei kamo jo hei. Anmani’n jât-hei hlam antakei 
sik kae, tâk anmani’n mi hlamleting anṭhōi hei. 

14RŌNGPU’n anmani kha inhmakna sik mansena kha aman pek hei. Khava jâra, 
Egypt in ṭōn kadikmak rōk atloa ju inrui inkhat in amalōkna chunga akatlu kapōa 
kachang jo. 

15Egypt shunga sara leh mikahao, mikalûr leh mi manhret mak, tûte inkhatbek 
in inthōpuina petor mak hei ning. 

Egypt in RŌNGPU Akamuk sik 
16Egypt mihei kha nuhmei kapōa anṭitsetna pha lakahong sik. 
Chunghnung RŌNGPU’n anmani karâkna sik abân arazit anhmu pha, kaṭi heia 
anratha innok sik. 

17Egypt mihei kha, Chunghnung RŌNGPU’n Judah hei sik a ṭōn amantluk pek hei 
kha anmandonsōt akaia ṭit a inpir sik hei. 

18Khavakha ahongtluk pha, Egypt khōpui 5 shunga Hebrew ṭong anhong jôm sik. 
Khava khōpuia ka-om mihe’n Chunghnung RŌNGPU rahminga intep sik hei, 
khahei kâra khōpui inkhat rahming kha, “Kani khōpui,” inti sik. 

19Khavakha ahongtluk pha, Egypt ram shunga RŌNGPU maichâm inkhat hong ka-
om sik, khana Egypt ramri inchaina ahnenga a’ntōksōt hlung chopui inkhat 
intung sik. 

20Khahei kha Egypt ram a Chunghnung RŌNGPU kha ka-om ti chîkna kachang sik. 
Khana ka-om mihei inreng khōdengthei anratō pha, inthōpui 
madua RŌNGPU hneng anbek inchu, anmani kahuk sik a mi inkhat atir pek sik hei. 

21RŌNGPU’n Egypt mihei hneng ama abibinga inphông sik, khana anmani’n 
anmanhret a ankamuk sik, khana inthoina leh tōk sik anheichoi sik. Anmani’n 
ka-ôrtak a intepna anhnenga anneia, an-intepna kha antlosōt sik a kae. 

22RŌNGPU’n Egypt hei karâkna apek sik hei, tâk amandam nôk sik hei. Anmani 
ahnenga inhe sik hei, khana anderna athei pek sik hei khana amandam sik hei. 

23Apha ahongtluk pha, Egypt leh Assyria kâra hlampui inkhat ka-om sik. Khava 
ram inhnia mihei kha se leh hong antlo sik, khana jât 2 hei khan ankamuksap sik 
jo. 

24Apha kha ahongtluk pha, Israel hi Egypt leh Assyriahei tepui kachang sik jo 
hei, khana hiva jât 3 hei hi vânhnōi pumpuia vâng chenna kachang sik hei. 

25Chunghnung RŌNGPU’n vâng apek sik heia kha ahri sik, “Ke’n vâng kapek sik 
chei, Egypt, kamihei; nang Assyria, kami syem hei; khana nang Israel, kakadeisōt 
kamihei.” 

Isaiah 20 

Akarōkpet Sânkathem Merchîkna 
1Assyria rengkalen Sargon ṭongpek dungjuia, Philisti khōpui Ashdod kha Assyria 
rehlam kakeipa’n re avasōa kae. 

2RŌNGPU’n kum thum mak hma, Amoz sapa Isaiah hneng, akekōk asōt a, bora 
pōnse a’nsi sik a ahri pek. Ama’n aṭong ajuia kekōk neiloa akehrem saia leikase. 

3Ashdod khōpui kha anhlō jo pha, RŌNGPU’n ahri, “Kasōk Isaiah hi akehrem saia 
ake vâng kum 3 kalônna ka-om jo. Hivahi Egypt leh Ethiopia hnenga akasōk sik 
omchen mêrchîkna kha kae. 

4Assyria rengkalen khan khava ram inhnia antasur rekahring mihei kha 
ankarōkpet a aṭhōi sik hei. Upa, naipang, ankhenga antaksa karōk pet a 
ankehrem saia kalôn sik hei, anlê makhu loa Egypt hei inzakna sik anṭhōi sik hei. 

5Ethiopia chunga taksenna kaneihei leh Egypt chunga a’nlensak hei kha nam 
mathlâk sik hei kae, an-inhōrna makhōidâk sik kae. 

6Khavakha ahong tlung pha, Philisti ramri katlunga ka-om mihe’n anti sik, 
“Enruh, Assyria reng kalenpa a inphut ani kahuk sik a ni’nngaina mihei so heimo 
kati jo hei! Heikhonga mo eini akahringtor sik me?” Kût a. 

Isaiah 21 

Babylon Pûrna Hmangtalâr 
1Babylon chungchânga ṭong kha hi kae. Nêrdiram kapetan thlisip inher kapōa, 
ṭit ka-om tak ram a inphut suk manhmangna kha kahong sik. 

2Êngset omchen, mikahōn leh mikasu inhmang hmangtalâra kahmua kae. Elam 
remi, re tlo roh! Media remihei, khōpuihei kha hlō jo hei ruh! Babylonhei 
khōdeng mantheina kha Pathen in amanchai sik jo kae. 

3Hmangtalâra kahmu leh katheihei seng khan ṭitna, natna amannei eng, khava 
nat dân khachu nuhmei naiha phut ka-ang. 

4Kalu inhaia kaṭi enga innok eng. Ke’n khōhlei ahong tlung kâr kahngâk hla, 
kha’num ṭitna teilo heite heirônsōt mak. 

5Hmangtalâra khan sâktlâng inkhat le’ntluk; hmelâk-hei intungna sik a kapher 
anleipha. Anmani’n ansâk a an-in. Manhret manloa ṭongpekna he’n-ôn jo: 
“Ṭōnpui karônhei! Nanpho mantluk ruh!” 

6Khava sōa RŌNGPU’n kahnenga ahri, “Se ina mi inkhat sōngkot berte chunga mi 
ka-en sik da roh, ama’n ahmu seng kha ṭong ahei mathlungna sik a manthei roh. 

7Ama’n mihei shakor anhei chōnga 2-hnia akahong, khana mihei khan 
shakōrtung leh sharîngsei chunga anheihong ahmu’nchu kaṭhatak a a-enmadip 
sik hei kae.” 

8Re kahngâk kangirpa kha heika-ônga, “Apu, kare hngâkna sûn leh jân kangir 
enga kae.” 

9Manhret manloa, hinting anmani kahong jo hei! Shakor kachōng inhni-hnia re 
kahngâkpa khan ṭong kha amathlung jo, “Babylon kapûr jo! Antakamuk limsyem 
rakip raleia inchek-chaia ka-om jo hei,” ati. 

10Kamipui Israel, nang gehu kapōa anleirachi che, tâk tûnchu 
Chunghnung RŌNGPU, Israel Pathena inphut kahei thei ṭong kahōi kha ke’n 
kaphông pek che kae. 

Edom Chunga Ṭong Thangkōi 
11Hivahi Edom chungchânga ṭong inhri inkhat kae. Edoma inphut mi inkhat in 
ahei bek enga, “Re kahngâkpa, heikhong mo inranga jân hi akathleng sik? 
Amanthei roh, heikhong mo inranga apha hi a’nchai sik?” ati. 

12Ke’n kamasôn, “Jîngkâr kha hong katlung jo, tâk jân kha jōng katlung nôk sik. 
Nang in ṭong nader hnōm nôk eng inchu, he’nle ina ader roh.” 

Arabia Chunga Ṭong Thangkōi 
13Ama hi Arabia chunga ṭong inhri kae. Nangni Dedan mihei, khōhme kase rup-
hei Arabia ramhânga rebuk intung hei, 

14nanhnenga akahong tui kahre mihei tui pek hei ruh. Nangni Temah ram a 
mihei, rekatlânhei kha sâk leh in pek hei ruh. 

15Mihei so ankathat sik leh ankakâp sik, chemjâm leh thea inphut, khana re 
thinathei rakip a inphut hringna sik a ahong katlânsōt hei kae. 

16Khava sōa RŌNGPU’n kahnenga ahri, “Kum khat shungtak a Cedar phunghei 
lenna kha akatlang sik jo kae. 

17The kachoihei kha Cedar mihei kâra akahrângpen hei kae, tâk-kha ahlekte rōk 
ka-om sik jo hei. Kei, Israelhei Pathen, RŌNGPU ke’n kahri jo kae. 

Isaiah 22 

Jerusalem Chungchânga Ṭong Thangkōi 
1Hivahi Hmangtalâr Phaicham chunga ṭongrôn kae. Heimo akasōk jo? Heisik a 
mo khōpuia mihe’n innphu chunga rehōi antatlo? 

2Khōpui pumpuia mipui rasa inhring nguingui jo, rasa tamna leh inpâk kare 
kasip a kae. Nanmi akathihei hi re intukna akathi changmak hei. 

3Nanhlam kakeihei kha the sangkhat bek ankâp mak hma akatlânsōt heia 
antasurhei kae. 

4Tûnchu kamipuihei thi jâra malung kana tak a ṭapna sik a kabinga adahlon ruh. 
Amathlem mak ruh. 

5Hivahi Hmangtalâr Phaichama khan ṭit-inpirna, hmaimôkna, leh inhmakna pha 
inkhat kae, khana Chunghnung RŌNGPU’n eini chunga ajōngtir jo kae. Khōpui 
kurbang kachim inthla jo, inthōpuina sik ông rasa tlâng inthônga kae. 

6Elam ram a remi he’n shakor anhong chōng, sai leh the leh kahong jo hei. Kir 
ram a remi he’n anphō leh inrin jo hei. 

7Judah phaicham ram ṭhatna hmun a shakor gâri kasip jo hei; shakor chunga 
remi he’n Jerusalem kekot hma kangir jo hei. 

8Judah rekur rakip kakōisō jo hei. Khavakha ahong sōk pha, nang in re 
hmangchâk-hei kha akasyem heia inphut heichoi roh. 

9-10Nang in Jerusalem bang inset syem manther nôk sik hmun kha nahmu sōt. 
Nang in Jerusalema inn rakip na-en lele hei khana hlung ṭhahrep chu naṭhōt heia 
khōpui kur inset syem mantherna sik a hlung nalo hei. Khana tui da theina sik a, 

11nang in khōpui shunga khan tuikhur marōa inphut ajōng kalōng tui dana sik a 
tuikōk nasyem. Tâk-kha nang in tenlaia inphut hihei rakip a’ntluk, hinga tlosōt 
sik a akatlo Pathen khachu heite donmak che. 

12Chunghnung RŌNGPU’n akaṭap sik leh ṭajai kasui sik a, khan chu lu kavo leh 
borapōn akasi sik a abek chei. 

13Khava kanek a, nan manuia rehōi nantlo. Sâk sik a kemōng leh se nanthat a, 
khan chu ju nan-ina kae. Nangni’n nanti, “Eini’n sâk rih, in rih! Jînga chu kathi sik 
jo me.” 

14Chunghnung RŌNGPU Akahratpen in kahnenga kaṭonga ahri, “Hiva ṭhatmak 
hin, anhring lai seng rangei mandam inpek hêrmak hei ning. Kei, 
Chunghnung RŌNGPU, Akahratpen ke’n kahri jo kae.” 

Shebna Hnenga Gîkna Inkhat 
15Chunghnung RŌNGPU, Akahratpen in Shebna hneng se roh tia amanthei eng, 
reng innshung akatintapa hneng hinga vati roh, 

16“Nang tu eng mo kae, tia andon che? Tlâng panga hlung vit a nabinga thlân 
syemna sik heiratha mo nanei? 

17Nang apui karôn inkhat kachang thei che, tâk RŌNGPU’n ahrut chea ahlon sōt 
sik jo che. 

18Ama’n nang kângtrum inkhat kapōa ahrut sik che, khana ram kalendet inkhat 
ting ahlon sik che. Khana khan na’nlensak pui shakor gârihei sira kathi sik jo che. 
Nakapupa innshunga sik mater ka-om tak inkhat che kae. 

19RŌNGPU’n nang naṭōn hmun a inphut alosōt sik che khana a’nshângpena inphut 
akei mathlâk sik che. 

20 RŌNGPU’n Shebna hneng ahri, “Hivahi asōk pha, ke’n kasōkpa Hilkiah sapa 
Eliakim kabek sik a mi kahei tir sik. 

21Ke’n naṭōn rônna khōnkir leh na’nretna hei ama hneng kamanvon sik, khana 
naratha neina hei seng kha kapeksō sik. Ama kha Jerusalem leh Judah hei pa 
kapōtak a ka-om sik. 

22Ke’n ama kha David sōna rengpa thōitak a ratha neina rakip kapek sik. Ama’n 
inlôikhômna inn chabi kha anei sik, ama’n amahlang kha tûte’n kirmak ning, 
khana ama’n akir kha tûte’n mahlang mak ning. 

23Ke’n thingtum phun manhnet kapōa kaphun manhnet sik, ama innshung 
akhenga sik kajana kung hongkachang sik. 

24“Tâk-kha a-innkō shunga mihei seng kha ama chunghrikna hongkachang sik 
hei. Be leh kōkleihei kōikima a’nkhei hei kapōa ama chunga inhngapet sik hei. 

25Khavakha asōk pha, kōikim kahnettak a a’nhemkir kha ho’nthlōt sik a kha katla 
sik jo. Khan chu achunga a’nhngat heirakip hei inchaina kha kachang sik 
jo.” RŌNGPU’n hing’hin ahri joa kae. 

Isaiah 23 

Phoenicia Chunga Ṭong hri Inkhat 
1Hivahi Tyre chunga ṭong inhri inkhat kae. Nangni tui-ôngpuia rakōng katôrhei, 
ṭap una ông ruh! Nan-inn Tyre rakōng ṭhumhmun kha suk manset jo kae; khana 
innhei leh rakōng ṭhumhmun hei insuksetsō jo hei. Cyprus ram a nanrakōng 
ahon’le pha ṭong kasōk hei kha nanmanhret sik jo. 

2Sidon ram a invei katlo nangni, ṭajai sui ruh. Nangni’n mihei 

3Egypt ram a hmuchi a’ncho leh akajor sik khana jât rakip leh inveina katlo sik a 
tui-ôngpui reting nantir heia kae. 

4Sidon khōpui, nang inzak nachen jo! Tuipui leh Tui-ôngpui khan ami changmak 
jo che atia ahri, “Ke’n sa leineitet mak eng. Ke’n sanu sapa hongvei manhringtet 
mak eng.” 

5Egypt hei kapha’num Tyre suk inhmang jo ti ṭong hi amanhret pha, anmalung 
kana sik khana kachâm sik hei. 

6Malung inrima ông ruh, nangni Phoenicia hei! Spaina tlânsōt jo ruh. 

7Hivahi tenlaia ale’nphunsōt jo, hōina khōpui Tyre kha akae nâk heisik mo? 
Hivahi tui-ôngpui rekhat a ruprup a khō tlâkna sik a mi aleikatir khōpui kha 
alakachang sik nâk mo? 

8Rengkalen khōpui, revei katlo rengsahei raleichunga mi takajapen hei khōpui, 
Tyre chunga ṭōn kasōk rakip hei a’ntlukpa kha tu mo? 

9Chunghnung RŌNGPU’n khavakha amantluk kae. Hivahi anmani inlensak ṭōntlo 
bângna sik leh antakaja hei suk mannemna sik a, ama’n amantluk kae. 

10Spaina ruprup a khō katla hei nangni, se una aram kha hlei vathlō ruh! Sonna 
sōn nangni tûte nankahuk sik om mak. 

11RŌNGPU akut kha tui-ôngpui chunga arazit a rengramhei anam mathlâk hei. 
Ama’n inveina laiṭim Phoenicia khōpui asuk mathlâkna sik ṭongpek amasō jo. 

12Sidon khōpui, nahōina katlang jo, khana namipuihei suk manrima ka-om jo hei. 
Cyprus ting antlânsōt inum anmani inhuk inhring dekmak hei ning. 

13Tyre khōpui ramshahei tachōn rachia kasyem kha Assyria changmak hei, 
Babylonhei kae. Tyre berte hei kahlō leh rekur kasukhōi khana khōpui suk 
manset a akadahlon hei kha Babylonhei kae.) 

14Inrimtak a ông ruh! Nangni rakōng katôr tui-ôngpuia ka-om hei! Nanta’n 
ngampui khōpui kha suk manset jo kae. 

15Tyre kha kum 70 mahngina sik pha kahong sik, reng inkhat hringkhōsei kae. 
Khava phahei kha athlengsō leh Tyre kha hla shunga notinu kapō hong ka-ang 
sik: 

16Naserângdâr lo ina, khōpui shunga lônlele roh, mi tamahngi jo, notinu! 
serângdâr manhring ina hla sak nôk roh pasehei kei mahômna sik tlo nôk roh. 

17Kum 70 athlengsō leh RŌNGPU’n Tyre kha a’nveina marōa amanse nôk sik, 
khana amanu kha raleichunga rengram rakip a abinga notinua injōrsōt sik. 

18Amanu inveina atahlosōt sêr kha RŌNGPU hneng apek sōt sik kae. Asêr hmu hei 
seng kha mantûp mak ning. Tâk-kha RŌNGPU inmuk mihe’n asêr kha sâk leh in, 
antamadu pōnsi derkei rachôkna antahmang sik kae. 

Isaiah 24 

RŌNGPU’n Raleichung Karâkna Apek sik 
1 RŌNGPU’n raleichung hi asuk manset a akarōk a ada sik kae. Ama’n raleichung 
hi amalet a achunga ka-om mihei hi inchek inchaidâk sik jo hei. 

2Mi rakip in-ang et a mahâmset anchen sik, thempuhei leh mipuihei, sōk leh 
akapu, a’nchohei leh akajōrhei, a’npûk hei leh akabat hei, sara leh akaneihei 
anchen in-ang et sik. 

3Raleichung hi suk manset leh inhmanga ka-om sik. RŌNGPU’n ahri jo kha atlosōt 
sik kae. 

4Ralei hi kachâr jo, invōi jo; raleichung pumpui ratha hong katlang jo; ralei leh 
bōirōk hong thōimak jo. 

5Mihring he’n Pathen dânhei ansukkhōia khana ahei tik a aka-om sik intepna 
anjuimak jâra raleichung anmannim jo. 

6Khava jâra Pathen in raleia khomâk asâmkhum jo. Mihring he’n anṭōntlo 
dungjuia antachen jo kae. Mihei hi katlôm det-det a kahring sik hei. 

7Vomhrui hruijâm invōi hei, khana ju inrik hêr jo. Vōi khat inpâkna aleikachen 
rakip kha tûnchu inreng jo hei, 

8inpâkna khōngpui leh serângdâr mahring kahōi hei seng kha’m kabâng jo. 

9Inpâk a ju-in hlasak inti kha’m om nôk mak jo; tûte’n aju tuina kha hōipui nôk 
mak jo hei. 

10Khōpuia khan heirakip inhmakpet jo, inhukna sik a mihe’n an-inn kot 
inkirkhum jo hei. 

11Mihei khan ju a-om mak jâra hlampuia kapeng hei. Hōina kha ahei tik chen sik 
a kasesōt jo; ram a inphut hnongsōt jo kae. 

12Khōpui kha inhmang jo, khana khōpui kekot-hei kha’m sukmathlek jo hei kae. 

13Hivahi vânhnōi ralei jât rakip chunga ahong kasōk sik kae. Hivahi hleithlō kara 
khôm inchaina kha ka-ang sik, olive kung rakip a kara vōk maṭhisō leh khana 
vomhrui kara hnung kakhôrpen ṭhetna kapō kha kae sik. 

14Khava khana akahring hei khan inpâk hla ansak sik. Tlaitlâk tinga ka-om 
he’n RŌNGPU kha heituk-hrep a akalen mo ti kha anhrisōt sik, 

15nisōtinga ka-om hei khan ama anchoi ka-ân sik. Tui-ôngpui panga ka-om 
he’n RŌNGPU, Israel Pathen kha anchoi ka-ân sik. 

16Raleichung ram kahla pena inphut, jât kadik he’n Israel manpâkna hla antasâk 
kha nithei sik. Tâk-kha kei sik a inhōrna heite om mak! Ke’n kaman hmangsō jo! 
Mikahōn he’n anhōn ṭhak, anmi hōnna kha inhrek chet-chet a kae. 

17Kahri hi rangei ruh, mi rakip! Hinahin ṭit ka-om tak hei, khur inthûk hei, khana 
châng he’n anhngâk ṭhak chei. 

18Tu achang inum ṭitna inphut akatlân kha khur kōk a katla sik, khur kōk a 
inphut akatlânsōt khan chânga a’n-ôk sik kae. Chunga inphut khō jōng kasur 
inbun sik, khana raleichung kunghei innok sik hei. 

19Ralei hi akatlir khōia ajin kakōia inher khōi sik. 

20Mihring ju inrui kapōa raleichung hi innok sik, khana thlipui kahrâng in 
thlâmber atlen kha ka-ang sik. Raleichung hi asetna’n amanhrik jo; akei mathlûk 
sik, khana thōisōt torhêr nôk mak jo ning. 

21 RŌNGPU’n bōirōk chunga ratha kaneihei leh raleichunga vaikarônhei karâkna 
apekna sik pha lakahong sik. 

22Pathen in renghei seng kha khur kōk a khum mihei kapōa abek mantûp sik hei. 
Anmani karâkna sik pha atluk mak hma seng kurkhum a akhum sik hei. 

23Thla kha inthim sik jo, khana kani kha’m vârmak jo ning, ajârchu 
Chunghnung RŌNGPU kha Reng kachang sik jo. Ama Zion Tlâng chunga 
Jerusalema vai arôn sik jo, khan chu mipui hlamkakei he’n alûrna kha anhmu sik 
jo. 

Isaiah 25 

Choi ka-ânna Hla Inkhat 
1 RŌNGPU, nang ka-Pathen che kae; ke’n nang kaṭit kakaja sik che, khana 
narahming kachoi ka-ân sik. nang in ṭōn inlak-hei natlo jo; tenlaia nang in 
naleimantluksa jo hei kha taksen theitak a natlosōt jo hei. 

2Nang in khōpuihei kha a’nhmanga nada hei anrekurhei nasuk manhmang pek 
hei. Kan-indōipuihei tasaksōt innpuihei ahei tik a sik a om mak jo hei. 

3Ratha kahrattak jât-hei khan nang anmanpâk sik che; Mi kakhôk êngkase jât 
he’n khōpuia nang anṭit sik che. 

4Sara inṭangpui kaneimak he’n nahnenga hong katlân hei khana inrengna pha 
inhukna annei che. Thlipui thlihrem kâra leh sûn kani kalum thōia in-ungna 
napek hei. Mi kakhôk he’n phebi thlipui kapōa mi anbuhlu hei, 

5Tâk-kha, RŌNGPU, nang in kanre hei namandai hnger hei; nang in mi kakhôk hei 
ka-ông rasa kha namandai hei, sumtuk in kanisat amandai kapōa. 

Pathen in Sâktlâng Amantluk 
6Hina Zion Tlâng chunga Chunghnung RŌNGPU’n raleichunga jât rakip sik 
sâktlâng amantluk sik, akatuipen thlai leh ju sâktlâng kae. 

7Hinahin ama’n manhret manloa jât rakip malung inrimna sumtuk kha ahliksōt 
sik jo. 

8Chunghnung RŌNGPU’n thina kha ahei tik a sik a asuk manhmang sik jo! Mi rakip 
hmit-rathli ahni manhi pek sik hei, khana raleichung pumpuia amihei inzakna 
kha alosōt pek sik jo hei. RŌNGPU ama khet in ahri jo kae! 

9Hiva omchen hi asōk pha, mi rakip in anti sik, “Ama hi ni-Pathen kae! Eini’n 
ahnenga taksenna ninei. Ama hi RŌNGPU kae ahnenga taksenna ninei, khan chu 
eini inpâk me, kahōi me, ajârchu ama’n ahuk mea kae.” 

Pathen in Moab Karâkna Apek sik 
10 RŌNGPU’n Zion Tlâng ahrung sik, tâk Moab mihei khachu sapôt kha bonthlōk 
kâra chōn manhlut kapōa, achōn kahnur sik kae. 

11Anmani kha tui kajâp he’n ankut antajâp kapōa ankut bân ankalâng sik, 
tâk RŌNGPU’n asuk manhnem sik hei, khana ankut kha inthōpui kasea anmathlâk 
sik jo. 

12Ama’n Moab-hei rekur kha abang katlunga asuksetpek sik hei, ravut 
amanchang sōpek sik hei. 

Isaiah 26 

Pathen in Amihei Retorna Amannei sik 
1Judah ram a mipui he’n hiva hla ansakna kani kha lakahong sik: Keini khōpui 
kahnet! Pathen khet in akur kha ahngâk! 

2Khōpui kot-hei mahlâng ruh taksen ka-om jât leh ṭōndik katlo jât-hei hlutna sik. 

3 RŌNGPU, nang in pui katluk lung mōngna pek hei roh mandonna kahnet a 
kaneihei leh nahnenga taksenna kaneihei hnenga. 

4 RŌNGPU kha ahei tik a taksen ruh; ama’n ahei tik a ahrung sik me. 

5Ama’n a’nlensak hei kha amannêm hei; An-omna khōpui kangar kha asuk 
manhmang, ankur bang kha asuk mannōia vaiphin amanchang pek hei. 

6Suk manrima leika-om mihei khan tûnchu achunga kalôn jo hei ankepha thōia, 
anchōn rachi jo. 

7 RŌNGPU, nang in mikaṭhahei sik a hlam namanne pek hei; anhlam hro 
namancham pek hei. 

8Keini’n nalungdo kanjui, khana nanga inhōrna kannei; kantamadu heirakip kha 
nang che kae. 

9Jân a kamalung pumpui in karangei che; raleichung leh amihei ṭong natan pha, 
anmani seng in ṭongtan kadik kha anmanhret sik jo. 

10Mikaṭhamak-hei chunga nalungset he’num, anmani’n akadik tlona sik manhret 
mak hei. Hiva mikadik-hei ram shunga kapha anmani’n ṭōn kadikmak antloṭhak; 
nalen nahratna manhret hnōm mak hei. 

11Nang inrepui he’n karâkna napek sik hei kha manhret mak hei. RŌNGPU, 
inzakna pek hei roh, inrenghei rasoh; nang in namantluk karâkna kha khōdeng 
theipui hei rasoh. Namihei heituk a nalungset hei mo ti kha manhmu hei roh. 

12 RŌNGPU, nang in keini khangsōtna napek sik ung; keini chen heirakip hi nang 
ṭōntlo kara kae. 

13Rōngpu, kan-Pathen, milak he’n kanchunga vai anleirôn tâk nang rōk kan-
RŌNGPU che kae. 

14Tûnchu anmani kathi sik hei, hring nôk mak hei ning. anrathla kha hong 
thōimak jo ning, ajârchu nang in nakarâk hei khana nasuk manhmang jo hei. tûte 
inkhat in anmani mandonsōt nôk mak jo hei ning. 

15 RŌNGPU, nang in kanjât hi namankhangsōt, aramri sak leh thlânga nakakek 
manlen, hivahin nang ṭit leh kajana arôn sōt a kae. 

16 RŌNGPU, nang in namipuihei karâkna napek hei, inkōipuma nahnenga ander 
che. 

17 RŌNGPU, nang in namanṭap naman-ông ung, naiha phut laia nuhmei inkhat nat 
kapōa. 

18Keini kana unga kande-hla, kha’num kanta matetsōt heite om mak. Kanram sik 
a torna heite neimak ung; Keini heite tlosōt mak ung. 

19Kanmi aleikathi jo hei kha hongkahring nôk sik hei! Antaksa hei hongkahring 
nôk sik. Anthlâna aleikaje hei seng kathōisōt sik hei khana inpâk hla anhongsak 
sik. Radaitui akadi rik-rak in ralei amahlimseng kapōa, RŌNGPU’n kasôttak a 
aleikathi jo hei kha amanhring ther nôk sik hei. 

Ṭong tanna leh Manhring therna 
20Kamipuihei, nan-inna se ruh, nankot inkamsi ruh. Pathen hnuknat athlengsō 
mak kârseng, pha bongkhat inthup ruh. 

21Raleichunga mihringhei ansetna jâra karâkna sik RŌNGPU kha marvâna a-
omna inphut kajōng sik. Raleichunga marûk a mikathat-hei inphông sik hei, 
khana ralei in mi antathat hei kha thupsôt mak jo ning. 

Isaiah 27 

1 Khava kani ning khan RŌNGPU’n Leviathan, a’nze lele leh a’nher lele rihren 
tuipui shunga aka-om takpum kalen kha karâkna sik leh thatna sik a ratha 
kaneitak mithatna achemjâm kha ahmang sik jo. 

2Khava kani ning khan RŌNGPU’n avomhrui rahōn chunga malung tlaina ṭong 
ahri sik, 

3“Ke’n rahōn hi ka-en ṭhak a tui kachep ṭhak. Tûte’n anmanset makna sik ke’n 
asûn-ajân kahrung ṭhak a kae. 

4Ke’n hiva vomhrui rahōn sik a kahnuk kasôttak namak jo ning. Indōipui sik a 
rahling leh theimi an-om inchu, khan chu khahei kha karo mankângsō pet sik 
hei. 

5Tâk-kha kami indōipui mihei khan kei tahuk sik anmadu’n chu, kei leh 
inchamna syem hei rasoh. Ôk, kei leh inchamna sik syem hei rasoh.” 

6Akahong sik kania khan Jacob sōn leh pâr, Israelhei kha thingkung inkhat kapōa 
rajung anṭhō sik, hong kacher sik heia kha hong kapâr sik hei. Raleichunga 
ankara in kasip sik. 

7 RŌNGPU’n indōipuihei kapōa karâkna inhnaktak a Israelhei chunga lapek 
phungmak, khan chu anmani jahrep manhmang mak a kae. 

8RŌNGPU’n amipuihei kha miram a aleitirsōt hei. Ama’n nisōtinga thlipui inhnak 
alei mantlen hei. 

9Tâk-kha Israelhei setna khachu, Khōvelhei maichâm kha ansuk mandi sōa, 
marim katui maichâm an-om mak jo pha khana Asherah pathennu limhei an-om 
mak jo pha rōk khan rangei mandam kachang sik. 

10Kur kekhum khōpui kha sukset a ka-om jo. Khōpui kha ramhâng kapōa dahlon 
jo kae. Shahei phi sâkna leh jena ramhâng kachang jo. 

11Thing bâk-hei kha hong kachâra katlek jo hei, khana nuhmei he’n thing ti sik a 
anchom mantûp jo hei. Ajârchu mipui he’n heite manhret mak hei, ankasyem 
Pathen in lungset a rônmak hei ning khana maritna malârmak ning. 

12Khava kani ning khan, Euphrates tuidunga inphut Egypt ramri 
katlunga, RŌNGPU’n amipuihei, inkha-khat a, sarahmu leh sarasi ṭhen kapōa 
aṭhen mantûp sik hei. 

13Khava kani ahong tlung pha, Egypt ram a leh Assyria ram a Israel sahei 
rekahringa antakei hei seng bekmalena sik a Pengkun inkhat intum sik. Anmani 
kahong sik heia kha, ahmebung intheng Jerusalema RŌNGPU kha ankamuk sik. 

Isaiah 28 

Sak tinga Rengram Hnenga Gîkna 
1Israel rengram kha inhmang jo: Alûrna kha, ahlam kakei ju-inruihei ta’nkhu 
reipâr lenlukhu kapōa kachia kaṭōi inthla jo. Anta inlensakpui anlu hei kha thai 
marim katui inhnam hei, tâk khana khan kaje jo hei, inrui heia kathi jo hei. 

2RŌNGPU’n ratha kaneitak akahrat anmani kabuhlu sik a a’ntluk mi inkhat anei, 
thlipui, khō leh kahre inthō inkhat kapōa, khō kasûr inhnak kapōa, tuitlân 

inhnak leh heirakip akachûmsō kapō mi inkhat kae, khana raleichung asuksetsō 
sik kae. 

3Khava ju inrui hlamkakeihei inlensakna kha kea chōn kahnur sik hei kae. 

4Khava a’nlensak hlamkakeihei inlensakna kha hmapena theichang inra, 
anhminlim leh anṭhōt a a’nsâksō bât kapōa katlang sik jo. 

5Chunghnung RŌNGPU kha ami alakahring senghei sik a lûrna lenlukhu kapō 
akachang sik kani kha kahong jo. 

6Ama’n ṭongkatanhei hnenga akadik a ṭongtan theina lungthim lungvâr leh re 
kabuhlu heia inphut khōpui kekot kahrunghei kha inngamna apek sik hei. 

Isaiah leh Ju Inrui Judah Sânkathemhei 
7Sânkathemhei leh thempuhei kapha’m ju inrui heia anhek anhek a kalôn hei. 
Anmani’n ju an-inreia inhmak heia inpai inthlûk heia kae. Sânkathemhei kha ju 
inrui rei heia Pathen in hmangtalâr ajōngtir hei kha manhret mak jo hei, 
thempuhei kha inrui rei heia ṭongtan hi tanthei mak jo hei. 

8Ani’n-ongna dokhânghei kha anmalōk kasip sō jo, hmun inthengneng 
inkhatbek damak hei. 

9Anmani’n kei chunga inphin hei. Anmani’n anhri, “Ama mi mantheina kha tu’n 
mo amandon pek sik? Ama ṭonghri kha tu’n mo arangei pek sik? Naidông veia 
alakahaibi hei sik rōk a akaṭha hrep kae! 

10Ama’n eini ṭongrahme vânga, ahlam ahlam a, ṭongrup vânga manthei sik arei 
me?” 

11Nangni’n kei ṭonghri nanrangei mak inchu, nangni ṭongrup inthei sik a Pathen 
in ram hlop ṭong kajôm hei ahmang sik hei kae. 

12Ama’n nangni nankhenga lung mōngna leh châmhngatna apek jo chei, tâk 
nangni’n ama ṭong rangei hnōm mak chei. 

13Khava jâra RŌNGPU’n ṭongrahme vânga, ahlam vâng ṭongrup vânga amanthei 
sik jo chei kae. Khana nangni nanke thon rakip a inpai inthlûk sik chei. Insukhok 
sik chei, chânga in-ôk sik chei, sōk a khum sik a ankei sik chei. 

Ziona Inrakir Hlung 
14Tûn Jerusalema ṭong inngeimak nang, mipuihei chunga vaikarôn. RŌNGPU tahri 
hi rangei roh! 

15Nang thina leh kathi vânhnōi leh inhnōmtōna nanei jo jâra inlensak che. Insuk 
inhmangna ahong pha aṭhensōt sik eng tia inngam che, ajârchu khava maleisei 
leh mihōnna chunga in-ngai chea kae. 

16Tûn, hivahi Chunghnung RŌNGPU tahri kae: “Ke’n Ziona innhmun kahnettak 
leh kangar tak inkhat kada. Khava shunga arakira hlungpum kada, khava chunga 
ṭong hi inzet, ‘Taksen kahnet hi dehratna’m kae.’ 

17Ṭongtan kadik kha innhmun kahnet sik a temantōkna hrui kachang sik, khana 
malung intheng kha anṭōn enmansinna thirhlom hrui kachang sik.” Na’nhngatna 
maleisei rakip kha thli leh kahre inthōna khan asêm manjōng sik jo, khana nang 
inhrungna kha tuikalen in asuk manhmang sik jo. 

18Thina leh inhnōmna nantasyem kha la’nhmang sik, khana thina vânhnōi leh 
inhnōmtōna kha senathei mak jo ning. Suk manrimna ajōng pha nangni akatōm 
sō sik jo chei. 

19Nangni jîngkâr katai ave-avea arachâk sik chei. Nangni’n sûn leh jân nantade 
sik kae. Pathena inphut ṭongpek ther ajōng katlung rakip kha ṭitna kachang sik. 

20Nang kha, ṭongchîk a mipa kapōa, je sik a a’ntlukna jekhum kabongkek chunga 
inthlong theimak, ajânsi kasin reia insi theimak ti kha napō sik. 

21RŌNGPU’n Perazim tlânga leh Gibeon phaia re aleitlo kapōa, ama’n tlo sik a 
amandon kha, aṭōn kha, a’nlaktak achang inum, atlosōtna sik a re atuk sik. Ama 
aṭōn inlak kha ama’n pui amathluk sik. 

22Ke’n gîkna kapek chei hi manuisōmak ruh! Nangni’n nanmanuisō inchu, 
nangni sik a tlânsōt hong intakdet sik. Ke’n, Chunghnung RŌNGPU ṭong mathlâk, 
ram pumpui suk manhmang sik kha kathei jo. 

Pathen Singna 
23Heimo kahri hi rangei ruh; ke’n kamanthei chei hi malung kahlut a mandon 
ruh. 

24Hlei kathlō inkhat in ahleia hmuchi lingna sik hlei akhōi ṭhak a vor sik a a’ntluk 
ṭhak omphung mak. 

25Ama’n ralei akhōisōa reihing leh jira, anse-hleina hmuchi avora kae. Ama’n 
Gehu leh bunim hei avor hei, khana hlei hnōmkea hmuchi ralak atuk a kae. 

26Ama’n aṭōn kha heikhonga tlo sik ti amanhret, ajârchu Pathen in ama 
amantheia kae. 

27Ama’n heituk ennum reihing hmu leh jira hmu kha hembung vâng vōkmaṭhi 
hêrmak, khava kanek a ama’n aratuk hrep saṭai vâng avōk maṭhia kae. 

28Ama’n Gehu kha avōk ṭhak a suk rabun mak, hmuchi kha suk makhōiloa ama’n 
gâri kha achunga atôra maṭhi sik kha amanhret a kae. 

29Hiva singna rakip hi Chunghnung RŌNGPU a akajōng kae. Pathen in amantluk 
kha singna kae, khana khahei kha ahei tik a hmesōna anneia kae. 

Isaiah 29 

Jerusalem Vângchen 
1Pathen maichâm, Jerusalem khet kha inhmang jo! David rephōr leisyemna 
khōpui kha inhmang jo! Arehōi leh areveina kha kum khat leh kum hni hong 
sona thleng hi rasoh, 

2khava sōa “Pathen maichâm” inti khōpui chunga inrengna ahei rôn manhlut sik. 
Khana khan in-ôina leh ṭapna ka-om sik, khana khōpui seng kha thisen in akatōm 
sō jo maichâm ka-ang sik. 

3Pathen in khōpui kha akakekim bit a, akake khuma abuhlu sik. 

4Jerusalem kha ralei thōia inphut ṭongsōtna sik katlo rathla kaṭhamak kapōa, 
vaiphin kâra inphut rasa heikasōk sik. 

5Jerusalem, nachunga nakabuhlu ramlak mi rakip hei kha ravut kapōa sêm 
manjōng kachang sik hei, khana anremi ṭit inper aka-om hei kha sapôt kapōa 
kajongsōt sik hei. Mandon phâkloa, inrangtak a, 

6Chunghnung RŌNGPU’n thlikhō inphe leh lingnu innok leh inṭhōia ahuksōt sik 
che. Khan chu thlipui leh hmei kasûk ajōngtir sik hei; 

7khava pha Pathen maichâm khōpui kabuhlu jât remihei seng, anre hmangchâk 
leh anrevon rakip rahmang kapō, jân a heikhat nihmu kapōa inhmang sik jo hei. 

8Jerusalem kabuhlu sik a a’ntûp jât-hei seng kha, bu kahngōi inkhat in 
arahmanga bu asâk a ahong inṭhang pha avon akaṭâm kapō, achangmak leh tui 
kahre inkhat in arahmanga tui alei-ina ahongṭhang pha, akadang aleikachâr 
kapō kha kachang sik. 

Gîkna Akadon mak 
9Nachôndân kha tlo ṭhak ina mikamo chang roh! Tlo ṭhak ina hmit kachoa om 
roh! Ju rahme khat inloa avet-avaia kalôn-invai chang roh! 

10RŌNGPU’n amanngui jo che, akaje hnger sik a amantluk jo che. Sânkathemhei 
kha mipui hmit akae sik hei kae, tâk-kha Pathen in anhmit akahuksi pek jo hei. 

11Sânkathemhei tasânsōt hmangtalâr rakip kha nang sik inthup sik jo, khavakha 
lekha kazesi mêrchîkna mahôr katetkhum ka-ang sik. Nang in lekha katei thei 
inkhat hneng atei pek roh natinum, hivahi mêrchîkna mahôr a’ntatkhum jâra 
teitor mak ning ati sik. 

12Nang in lekha katei theimak inkhat hneng atei pek roh natinum, heikhonga tei 
sik mo manhret mak eng ati sik. 

13 RŌNGPU’n ahri, “Hiva mihe’n kei kamuk sik a anti, tâk anṭonghri hei kha ajâr 
kase kae, khana anmalung kha ahlop khat a ka-om. Anbek-oina kha heite 

changmak; tâk anmalunga antachîk hnâm mihring dân leh chona ngai hei kha 
kae. 

14Khava jâra ke’n anmani chunga manhret theiloa abân bâna vōk heia kamaṭhit 
sik jo hei. Mikasinghei kha mikamoa kamalet sik hei, khana an-invakna hei kha 
hmangna kase kachang sik.” 

Hnunga Inhōrna 
15Anṭōn mantluk RŌNGPU hneng akathup hei kha inhmang jo hei! Anmani’n 
anṭōn kha tûte’n manhret mak, hmumak hei tia, anṭōn mantluk kha marûk a 
antlosōt a kae. 

16Anmani’n heirakip akhup alet a antlo. Matlak leh be kasyempa kha kho jôk mo 
apui karôn kachang? Mi inkhat tasyem neinâk khan akasyempa hneng, “Nang in 
asyem mak che,” atithei sik mo? Achangmak leh, “Nang in natlo kha manhret 
mak che,” atithei sik mo? 

17A’nhri ri kapōa, hmalaia ratuhmang kha hleihmun hongkachang sik, khana 
tuna hleihmun hi ratuhmang kachang nôk sik hei. 

18Khava kani ajōng tlung pha, kōr kaset khan lekharabu inhnaktak a’ntei kha 
athei sik, khana hmitkacho khō inthimpak a aleikahring khan, ahmit amahlânga 
khō ahmu sik jo. 

19Sara leh a’nsinsak he’n a’ntheng Israel Pathen, RŌNGPU’n apek hei hōina kha 
anlahmu nôk sik a kae. 

20Hivahi Pathen kahnōise hei leh mikasuk inrim hei inchaina kha kachang sik. 
Khana mikaset rakip suk manhmang sik hei kae. 

21Mikahōnhei, ṭōnse katlo chunga karâkna akapek mak hei, mikadik-hei sik 
ṭongdik tanna sik pha maleisei kahrihei, Pathen in alasuk manhmang sik hei kae. 

22Khava jâra tûn khōdeng theina inphut a Abraham kahuksōt Israel 
Pathen RŌNGPU’n ahri, “Kamihei, nangni pha kasôttak hmeset inpek mak jo ning, 
nanhmai kha inzak jâra dângper mak jo ning. 

23Ke’n kapek chei naidônghei nanhmu pha leh, kei hi Israel Pathen intheng eng 
ti nanmanhret sik jo. Nankaja sik eng khana kei kaṭit a kangir sik chei. 

24Mikamo he’n manhretna sik inthemchûk sik hei, khana ahei tik a bei katam 
akachōr hei kha mantheina khan inpâk sik jo hei. 

Isaiah 30 

Hnemna Kase Egypt leh Inhnōmna 

1 RŌNGPU’n ahri jo: “Judah vaikarônhei inhmanghei ajârchu anmani’n an-inrepui 
eng. Anmani’n kei tamantluk mak ṭōnhlam anjui, khana ke’n kamadumak 
inhnōmna ansyem, setna chunga setna anbuk a kae. 

2Anmani’n kei hneng derloa inthōpui kader sik Egypt a kase hei. Egypt hei tahuk 
sik anmadu, Egypt rengpa kha antaksenna kae. 

3Tâk-kha rengpa kha inthōpuina ratha heite neimak ning, khana Egypt hrungna 
kha suk inhmangna ting inchai sik. 

4Anpalâi hei kha Egypt khōpui Zoan leh Hanes anheitlung jo ravâng, 

5Judah mihei kha insir sik hei, ti chu inthōpuina sik anmadu pha, ankadon mak 
sik jât, taksenthei kachangmak jât anmani’n anvataksen hei jâra kae. 

6Hivahi thlâng intong nêrdiram ramsha chungchânga Pathen ṭongphông kae: 
“Palaihei kha ṭit ka-om ramhei, shabakkai omna, hrise omna, khana akajōng thei 
rihren hei omna a khōhme kase hei. Anmani’n shakōrtung leh sharîngsei hei 
kutchoi mankatam anmanrôn heia inṭangpui ankapetor mak jât-hei hneng kase 
heia kae. 

7Egypt hei tahei pek inṭangpuina kha hnemna kase kae. Khava jâra ke’n Egypt 
kha arahming hlop kaphō, ‘Tûr kaneimak Rihren’ RŌNGPU’n kati jo.” 

Ṭong Kajuimak Mipuihei 
8Mipuihei kha heituk a akaṭhamak hei mo ti kha mazetna rabu a-omthangna sik 
a, heimo antapō ti kha lekharabu inkhat a kasunna sik a Pathen in amanthei eng. 

9Anmani ahei tik a Pathen andōi ṭhak, ahei tik a anmalei kasei, ahei tik 
a RŌNGPU ṭong mansena rangei hnōm mak hei. 

10Anmani’n sânkathemhei kha kadai hngera an-omna sik a anhri. Anmani’n anti, 
“Kanhnenga akadik kha hrimak ruh. Keini tathei hnōm kha ahri pek ruh. Keini 
marûk ṭong kha jui rung. 

11Kanhlam akhâr pek mak ruh, sesōt ruh. Nangni Israel Pathen intheng 
chungchânga rangei hnōm mak ung.” 

12Tâk hivahi a’ntheng Israel Pathen ṭonghri kae: “Nangni’n kaman theina 
donmak chei, khana nangni invōk-inthat leh mihōnna chunga in-ngai chei. 

13Nangni nanṭhea kae. Nangni bang inshâng athōiting katlung bit a ajin akase 
kapō chei kae; manhret manloa kachim sik chei. 

14Nangni raleia a’nsyem be kapōa kakōiphak sik chei, ratap a hmeira-ê lōkna sik 
akalen hlok aherkhat bek a-emak leh tuikhura tui lōkna sik bek um a-om mak jo 
kapōa hme kasetak a kakōi sik chei. 

15Chunghnung RŌNGPU, Israel Pathen intheng in, mihei hneng ahri, “Hong inle 
ruh khana kadai hngera kei ataksen ruh. Khan chu nangni nanratha kangar sik 
khana inhuk sik chei.” Tâk nangni khanga tlo sik kha hnōm mak chei! 

16Khava kanek a, nan-inrepui heia inphut shakor kayâng chōnga tlânsōtna sik 
intluk chei. Khana nangni kadik chei, tlânsōt sik kha nantatlo mông sik kae! 
Nangni’n nanshakor hei kha tlân kayâng hei tia nanmandon, tâk nankahnung 
kathlur hei kha akayâng chet sik hei kae. 

17Nan-inrepuihei remi inkhat rōk nanhmu pha mi lishing inkhat katlân sik chei, 
khana nankhenga mantlânsōtna sik a remi 5 rōk kha katluk set a kae. Tlâng 
chunga pōnlek sung tei loa nanremi inkhatbek om mak hei ning. 

18Kha’num RŌNGPU’n lungset sik alahngâk ṭhak chei. Ama’n ahei tik a ṭōn kadik 
atlo ṭhak jâra nangni lumlo sik cheia intluk a kae. RŌNGPU chunga taksenna 
kaneihei kha mahâm kaṭhahei kae. 

Pathen in Amihei Mahâmṭhat Apek sik 
19Jerusalema ka-om nangni ṭap nôk hêrmak jo tin. RŌNGPU hi lungset kathem 
kae, ahnenga inṭangpuina sik nanṭap pha, ama’n amasôn sik chei. 

20RŌNGPU’n pha intak shunga hlam amanhro sik chei, tâk ama khet nangni inse 
sik a ka-om sik, khana nangni’n ama kha jong nôk mak jo tin. 

21Nangni hlam invaia veiting changting nanse’nchu, nankahnung ting arasa 
hinga ati nanthei sik, “Hin hlam ka-om. Jui ruh.” 

22Nangni’n dangka leh sana vânga a’ntōm nanlimhei nanchoi heia akachok 
pōnse kapōa nanhlonsōt sik a kha, “Kanhmit hmua inphut om mak roh,” nanti 
sik. 

23Nangni’n hmuchi nanvor akaia, RŌNGPU’n akhangna sik khō ajōng mansûr sik 
a kha kara katamtak nankhôm sik, khana nanran he’n phihmun katamtak 
anchen sik. 

24Nanhlei khōina nansehratche hei leh nanshakor tung hei khan kahar 
akaṭhapen ansâk sik. 

25Nangni’n nan-indōipuihei rekur nanhlō pha anmihei nanthat ning hei, 
hmebung rakip leh tlâng rakip a inphut kavadung tui kalōng sik jo hei. 

26Thla kha kani kapōa kavâr sik jo, khana kani kha angaia avâr kanek a vârsari 
kakhea kavârsa sik jo, ni 7 shunga vâr kha ni khat rōk a akavâr kapōa. Hihei rakip 
hi RŌNGPU’n amihei rachâkna antak kôkbi kha akatōmpek heia amandam pek hei 
ning kani kha hongkachang sik. 

Pathen in Assyria Karâkna Apek sik 

27 RŌNGPU ratha hratna leh lûrna kha ram kahlatak a inphut inhmu tor a kae. 
Ahnuknat kha hmeimale leh hmeikhu’n anmalâr. Ama kaṭongsōt, khana aṭong 
kha hmei kapōa kasûk. 

28Ama’n thli kha ahmating atira, tuipui kalen in heirakip atlensōt kapōa, atlena 
kae. Khava khan jât-hei atlen manhmanga anṭōn mantluk kaṭhamak-hei kha 
achaina amanchanga kae. 

29Tâk nangni, Pathen mi chei chu, a’ntheng revei tlo ning khōhlei kapōa inpâk a 
hla nansak sik jo. Nangni Israelhei kahrungpa, RŌNGPU Bek-innting nanselai 
bunglir tum rasa katheihei inpâk kapōa inpâk sik chei. 

30 RŌNGPU’n alûrna kare rasa leh ahnuknat rathahrat kha mi rakip amanthei et 
sik hei. Khana khan hmei male, sumtuk kapōk-khōi, kahre leh khō kasûr inhnak 
kasōk sik. 

31RŌNGPU karâkna inhnak leh arasa kha Assyria he’n anthei pha anratha innok 
sik hei. 

32RŌNGPU’n anmani kha ave-avea avōk hei pha, amihei khan chu hlasak leh 
serângdâr leh khōng inthōa pha anhmang sik. Pathen khet in Assyriahei kha re 
a’ntukpui sik jo hei. 

33Assyria rengkalen kha hmeia rona sik hmei thlupun inkhat tenlaia mantluksa 
ka-om. Khavakha inthûk a avai kalen, inshângtak a thing anbuk a kae. Khavakha 
hmei asûkna sik RŌNGPU’n achunga hmei kahu ajōngsêm sik a kae. 

Isaiah 31 

Pathen in Jerusalem Ahrung 
1Egypt a inṭangpuina kader sik a akase hei kha inhmang jo hei! Anmani’n Egypt 
ratha kanei remi katamtak chunga inngam heia kae — shakorhei , shakor gârihei 
leh remihei chunga. Tâk-kha Israel Pathen intheng RŌNGPU hneng semak hei, 
inthōpuina sik ahnenga dermak hei. 

2Ama’n atlo sik kha amanhret! Ama’n insuk inhmangna ajōngtir. Ama’n 
mikaṭhamak-hei leh ankahrung hei karâkna sik a maṭhitna kha atlosōt a kae. 

3Egypt hei kha Pathen changmak hei, anmani mihring hrep hei kae. Anshakorhei 
kha akahrat inlak changmak hei. RŌNGPU’n ṭōn atlo pha, ratha kahrat jât kha 
kakōi inthek sik, khana ratha katlôm jât a’nṭangpui kha’m katlu sik. An-inhnia 
suk manhmang kachang sik heia kae. 

4 RŌNGPU’n kahnenga ahri, “Kemōng kakhem he’n an-ônga anpeng inum 
shabakkai inkhat in athatsa jo sha inkhat a inphut hnongsōt tor mak hei, kha leh 
in-angtlinga akahratpen RŌNGPU ke’n Zion Tlâng hukna sik katlo kha anikakhâm 
tor sik heikhat om mak ning. 

5Va inkhat in vate hei hukna sik a arabu chunga ahrung kapōa 
akahrângpen RŌNGPU ke’n, Jerusalem kahrunga kahngâk sik kae.” 

6 RŌNGPU’n ahri, “Israel mihei, nangni kei kadōia setna nantlo khana nanmakhe 
eng. Tâk-kha tûnchu, kahnenga he’nle jo ruh! 

7Apha kha hong katlung jo, nangni nankhenga dangka leh sana vânga nantasyem 
setna limhei kha nanta hlonsōtna sik pha kha kahong jo. 

8Assyriahei kha rea suk manhmang sik hei kae, tâk-kha mihring ratha hratna 
vânga changmak ning. Assyriahei kha rehmun a inphut katlânsōt sik hei, khana 
anrether hei kha sōk manchang sik jo hei kae. 

9Anreng kalenhei kha ṭit-inpir pum a katlân sik hei, khana ṭōnpui karônhei kha 
anṭit reia anre pōnlek kha andahlon sik.” RŌNGPU’n, Jerusalema 
antakamuk RŌNGPU’n romanvâm inthoina tōkna sik a ahmei akakâng ṭhak a 
khan ka-om jo. 

Isaiah 32 

Pui Katluk Reng Inkhat 
1Kani ṭhahrep sōa reng inkhat malung pui katluk a vaikarôn inkhat ka-om sik, 
khana akadik a ṭongkatan jât-hei hlamkakeihei ka-om sik hei. 

2Anmani inkhat et kha thlipui khōpui kâra mihei inthupna leh thlihrâng pha in-
ungna ka-ang sik hei. Anmani kha nêrdiram a kavadung leh ramhânga hlungpui 
ka-ang sik hei. 

3Inṭangpui inngei hei sik a anhmit leh ankōr anmahlâng ṭhak sik. 

4Anmani akathōk tor mak changmak jo hei ning, tâk manhretna kaneitak a antlo 
sik khana antamandon kha anhrisōt sik. 

5Tûte’num mikamo inkhat kha kajathei tia mandon mak ning, achangmak leh 
miduk dakmak kha malung intheng tia hrimak hei ning. 

6Mikamo khan invet ṭong ahrisōt khana ṭōnse tlo sik amandon. Atlosōt leh 
ahrisōt hei khan RŌNGPU inzakna apek, khana ama’n von kaṭâm hei veiphung 
mak, tui kahre hei heikhat in sik pekphung hêrmak. 

7Mi’nvet inkhat kha akaṭhamak kae, khana ṭōnse atlosōt; ama’n maleiseia 
sarahei manhmangna sik amantluk khan chu anta’nhmu sik akadiktak kha akhâr 
pek hei. 

8Tâk-kha kajathei kachang mi inkhat in malung inthenga ṭōn atlosōt khana 
akadik a kangir inhnet. 

Ṭong tanna leh Syem mantherna 

9Hringkhō kahōia kahmang nuhmeihei, inrengna intō mak hei, kaṭong hri hi 
rangei ruh. 

10Nangni tûnhin kakhop a ka-om chei, tâk abâna kum a tûn pha hin nanmalung 
kadông sik, ajârchu nantakhôm sik vomhrui thei heite om mak ning. 

11Kahōitak a, inrengna neiloa ka-om jo chei; tâk tûnchu ṭitpum a innok ruh! 
Nanpōn sōt una nankhōna pōnse invei ruh. 

12Nan-ôp kha inrengtak a rachōn ruh ajârchu hleihmun kaṭha heia vomhrui hei 
kha suk manhmang jo hei kae, 

13khana kamihei hleihmun a theimi leh rahlingbuk hei kakek jo hei. 

14Reng-innpui kapha dahlon sik kae khana khōpui kalûrhei dahlonpet sik jo hei 
kae. Innhei leh rekur ber antahngâk hei kha’n ahei tik a sik a manset kachang sik 
jo. Khana ram shakōrtung hei lônna leh kemōnghei phi sâkna hmun kachang sik 
jo. 

15Tâk-kha vōi khat chu Pathen in arathla kha eini sik ajōngtir sik. Ramhâng hei 
kha ralei thai ṭhatna hmun lahong kachang sik, khana hleihmun a kara katamtak 
lahong inlōk hi sik. 

16Ram shung hmun rakip a ṭongdik leh ṭōn kaṭha anhongtlo hi sik. 

17Ajârchu mi rakip in akadik leh akaṭha antlo sik jo, khana khan mōngna leh 
inhukna ahei tik a ka-om sik jo. 

18Pathen mihei kha malung inrimna neimak jo hei ning, khana an-innshunga 
mōngna leh inhukna ka-om sik jo. 

19(Tâk-kha, ratu shunga kahre kha katla sik khana khōpui kha akeimanset sik 
kae). 

20Kara inrana sik a khōtui katluk a akasûr sik leh shakōrtung leh sehei sik a 
inhuktak a phi sâkna ramhâng hmuntina nei sik kha heituk a mi rakip a’npâk sik 
hei mo. 

Isaiah 33 

Inṭangpuina sik a Derna Inkhat 
1Eini kadōihei kha inhmang jo hei! Anmani kha tûte’n anchom mak heia anhōn 
mak hei inum, anmani’n mi anchom heia anhōn heia kae. Tâk-kha anmani’n mi 
antahōnna leh anchomna sik pha kha ho’nchai sik jo, anmani khet kha chom sik 
leh hōn sik jôk kha hongkachang sik jo hei. 

2 RŌNGPU, keini alungset roh. Kan-inhōrna nang chunga kannei. Ani tina ahrung 
roh, khana khōdengthei pha ahuksōt roh. 

3Nang in keini sik re natuk pha, re tuk rasa antheia jât-hei katlân hei. 

4Anmani karōihei kha anvōk mathlâk pek heia ankasut hei. 

5 RŌNGPU kha heituk-hrep a akalen jo mo? Ama’n heirakip chunga vai arôn. 
Ama’n Jerusalem kha kadik a inrônna leh malung inrena khan amansip sik, 

6khana jât hnenga ngir inhnetna apek sik. Ama’n ahei tik a amipuihei ahrung hei 
khana singna leh manhret theina apek hei. Anmani karōi manbukna 
khachu RŌNGPU kajana antanei kha kae. 

7Mi kahrânghei khan inṭangpui sik a anbek. Intōk inchamna ṭōnkarôn palaihei 
kha inhnaktak a kaṭap jo hei. 

8Hlam thlurpui hei kha ṭit ka-om tak anchang jâra, tûte inkhat in hlam kha 
hromak hei. Ṭongkam hei kha ansukkhōi khana inhnōmtōna ṭong juimak hei. 
Tûte inkhatbek kajana om nôk mak jo. 

9Ramhei thlō loa ka-om khana indahlon jo hei. Lebanon ratua thing kachâr jo 
hei, Sharon ralei thai tamna phaicham nêrdiram ka-ang jo, Bashan leh Carmel 
Tlânga thingkunga inphut anbō kaṭi jo hei. 

RŌNGPU’n A’nrepuihei Agîk 
10 RŌNGPU’n jât-hei hneng ahri, “Tûnchu ṭōn katlo sik jo. Ke’n heituk-hrep a ratha 
kanei mo ti kha kamalâr sik jo. 

11Nangni’n akahnem mak ṭōn nanmantluk khana natatlo heirakip kha hmangna 
kase kae. Karathla hi nangni kasuk inset sik hmei kapō kae. 

12Sunu syemna hmeia ro mankang sik hlungpui kapōa, khana rahlingbuk a’nro 
invâm kapōa nangni ahar-ahak a vōk sik chei kae. 

13Akahnai leh akahla a ka-om hei seng in ke’n heimo katlo hi thei hei rasoh khana 
karathahrat hi manhret hei rasoh.” 

14Ziona ka-om mikaset-hei anṭit lôt a innok jo hei. Anmani’n anti, “Pathen 
ṭongtan hi ahei tik a hmei kakâng kapō kae. Eini khava hmeia inphut akahringtor 
nâk sik me mo?” 

15Nangni’n ṭongdik nanhria akaṭha nantlo’nchu kahringtor sik chei. Sarahei 
hōnna sik a nanratha hmangmak ruh, khana sêrmarûk sâk mak ruh. Mi thatna 
sik leh ṭōnse tlona sik a mantlukna kaneihei kâra invei mak ruh. 

16Kha achang inchu nangni inhuk sik chei; kur kahnettak shunga aka-om chei 
kapōa inhukna nanchen sik. Tui in sik leh busâk sik nannei sik. 

Hnunga Lûrna 
17Ave nôk a ramkei rakip a abâk kanei ram inkhat reng inkhat in kalûrtak a vai 
arôn nanhmu sik. 

18Nangni’n ramsêr kaṭheihei leh mi ka-en inthlip hmalaia nantaṭit hei kha 
malunga mandonsōtna hnâm kachang sik jo. 

19Nangni’n êngkase ram hlop mi nantamanhret mak ṭong vânga ṭong kahrihei 
kha hmu nôk mak jo tin. 

20Eini’n beklang tinga revei nileihmangna, Zion kha enruh. Jerusalema enruh! 
Omna sik a heituk a inhukthei akachang jo mo! Khavakha pōn-inn a’nhling 
hêrmak, hemmanhlut thing hei a’nphoisōt hêrmak, ahrui hei a’ntan hêrmak kha 
ka-ang sik. 

21RŌNGPU’n alûrna amanhmu sik jo me. Eini tuidung kalen leh kavadung panga 
ka-om sik me, tâk-kha ni’nrepui he’n khana khan rakōng hongtôr mak hei ning. 

22-23Khava anrakōng heia pōnzâr makhei kha ahnemna om mak; rakōng intôr 
theimak ning! Ni-inrepuihei nei rakip nisur sik jo, khangtuk hrep a katam sik, ke 
kangōi kapha’num chen anei tor sik. RŌNGPU kha nireng kachang sik jo; ama’n 
nichunga vai arôn sik khana ahrung sik me. 

24Niram shunga ka-om mi inkhatbek inum dammak eng tia inphin hêrmak jo 
ning, khana setna rakip inngei indam sik jo. 

Isaiah 34 

Pathen in A’nrepuihei Karâkna Apek 
1Jât rakip amihei, hong intûp unna hong rangei ruh! In-gôr una rangei ruh, 
raleichung ashunga aka-om mi rakip hin hong una ṭong hi hong rangei ruh. 

2RŌNGPU kha ajât rakip chunga leh anremihei seng chunga ahnuk kana jo. Ama’n 
maset amanchen jo hei kha suk manhmang sik kae. 

3Ankathi kalōnghei kha hreloa khanga kathua kaṭop inthla sik hei, khana 
anthisen kha tlâng chunga kasensō sik. 

4Kani leh thla, khana ârsihei kha ahar-ahak a vaiphin kapōa innoi sik jo hei. 
Marvân kha lekha inze kapōa inze sik joa kha inhmang sik jo, khana ârsihei kha 
theichangbō achangmak leh vomhrui theibō ṭi kapōa kaṭi sik jo hei. 

5  RŌNGPU kha marvâna inphut achemjâm amantluk jo, khana tûnchu maset 
aman chensa Edom mihei kha atuk sik jo kae. 

6Ama chemjâm kha inthoina kemōng leh ketak thisen leh anthai in akatōm 
kapōa anthisen leh anthai khan akatōm sik, RŌNGPU’n hiva inthoina hi Bozrah 
khōpui shunga atōk sik, khana Edom ram a tha manramna hi amasō sik kae. 

7Mipuihei kha ramseche leh se chere kapōa kaje inchap sik hei, anthisen khan 
ralei amavûra kasensō sik, khana anthai khan ralei ajosō sik a kae. 

8Hiva pha hin RŌNGPU’n Zion kha ahuk a a’ndōipui hei chunga aphu ahlo pek sik 
kae. 

9Edom ram tuidunghei kha ârkatara inchang sik, khana aralei thai kha kât 
inchang sik jo. Ram pumpui kha koila akânga hmei kasûk kapōa akakâng sik jo 
kae. 

10Khavakha asûn-ajâna kakâng sik, khana akhu kha khana inphut ahei tik a 
akasōk sik kae. Aram kha akhang akhanga kachi sik jo, tûte khana khan khōhme 
kase lôn nôk mak jo ning. 

11Simbu hei leh va-âk hei omna ram kachang sik jo. RŌNGPU kutsyem phut mak 
hma kapōa, ram kha kachia asyem nôk jo kae. 

12Khana khan anhlam kakeihei leikase sōpet sik jo hei, khana ram vai karôn sik 
reng om mak jo ning. 

13Khōpui shunga reng-innpui heia leh kurbanga khan rahling kakek sik jo, ram-
ui leh simbu hei omna hmun kachang sik jo. 

14Ramshahei kha khava hmun a khan kalôn lele sik hei, khana rathla kaṭhamak-
hei kha inbetō sik hei, khana jân a pinu kahong sik a kha rekna sik hmun ahong 
jong sik. 

15Simbu pui he’n khan rabu achom sik a kha ratui anthlâk sik ante ankhek a 
anvei sik hei khana hmuthong he’n inkha-khat a hong intûp sik hei. 

16 RŌNGPU lekha ranhring rabu kha jong una tei ruh, khana khan heimo ahri. 
Ranhring inkhatbek um inhmang mak jo ning, khana asap ajâr kasea inkhatbek 
om mak. RŌNGPU’n khanga akoptōa aka-om sik heia ṭongpek aleinei kae; amatak 
in akop-kop a ahong rôn sōt a aleimanchun hei kae. 

17RŌNGPU ama khet in anmani anchen sik et ankâra ram hmun sempekna kha 
amanchen hei kae. Anmani hiva ram shunga hin akhang akhanga ka-om sik jo 
hei, khana aram hi ahei tik a anmani chen akachang sik jo kae. 

Isaiah 35 

Hlamlen Intheng 
1Nêrdiram kha inpâk sik, ramhânga rei kapâr sik hei. 

2Nêrdiram in hla asak sik, khan inpâk a ka-ông sik Lebanon tlâng enhnōm ka-om 
tak a aṭhatna kapōhrep kachang sik, khana Carmel ram leh Sharon ram a hleiheia 
ralei thai aṭhat kapōa kachang sik. Mi rakip in RŌNGPU lûrna leh lenna anhmu sik, 
Alenna leh arathahrat anhmu sik jo. 

3 Kut kangōi hei kha ratha ngar pe roh, Markhup innok hei kha manngar pek roh. 

4Malunga akatlasam hei kha manthei hei roh, khana hinga hri roh, “Ṭimak roh, 
namalung manngar roh! Pathen kha nakahuk sik kajōng jo, Kajōng jo, na’ndōipui 
hei karâkna kapek sik a.” 

5 Hmitkacho khan khō ahmu sik jo, Khana kor kaset khan khō athei sik jo. 

6Ke inkhôi in inchôma kalâm sik, Akaṭong theimak mi kha; inpâk a ka-ông sik jo. 

7Ramhâng kachâr kha kavadung tui kalōng sik. Ram-uihei leiomna ram kachâr 
kha, Peng leh mahre hongkakek sik jo. 

8Khava hmun kha hlampui hongkachang sik “Hlamlen Intheng”, anti sik. Mikaset 
in khava hlamlena khan hrothei hêrmak ning; mikamohei khan khava hlam a 
kase hei kha hōn mathla tor mak hei ning. 

9Shakahrâng inti’n khava hlam kha rakan theimak ning, shabakkai khava hlam a 
om mak ning. RŌNGPU’n ahuk manhring jo hei rōk khan An-inn jōnna khava hlam 
kha antahro sik kae. 

10Anmani Jerusalema inpâktak a katlung sik hei, Inpâk pum a hla ansak a ka-ông 
sik hei. Anmani ahei tik a kahōi sik jo hei, ahei tik chenna malung inrengna leh 
Khōdeng theina inphut masōsōt akachang jo hei kae. 

Isaiah 36 

Assyria He’n Jerusalem Antamaṭhit 
(2 Rn 18.13–27; 2 Th 32.1–19) 

1Hezekiah Judah reng achang kum sôm leh 4 atluk kum Assyria rengkalen 
Sennacherib khan Judah khōpui khâr kahnet hei kha re ahong tloa ankhōpuihei 
alo jo. 

2Khava pha Assyria reng kalenpa kha arehlam kakei kalenpen kha remi hingja 
leh inṭhōia Lachish a inphut Jerusalema Reng Hezekiah hneng atir jo. Khana sak 
tinga tuikhur, tuihlam panga hlampui, pōn kakhông hei omna hmun a anmani’n 
anhlōa ka-om jo hei. 

3Reng-innpui katinta Hilkiah sapa Eliakim, karôt a lekha kasun inhlut Shebna, 
khana inloikhômna ka-ensui Asaph sapa Joah hiva Judea mi 3 hi ahnenga kase 
hei. 

4Khava pha rehlam kakeipa khan anhnenga ahria, Assyria rengkalen khan 
amanhret hnōm ti chu Hezekiah’n heimo a’nngamna aka-om. 

5Ama’n ader, “Ṭonga inbektōa hri hnâm hin rekahrat rekathem inchangsak tor 
sik tia mo namandon. Khavakha ahnemna kase kae. Assyria inrepuina sik, tu’n 
mo nang a’nthōpui sik che? 

6Egypt in a’nthōpui sik eng tia inngam che, tâk-kha peng khōnghre kapōhrep 
kae, khavakha katlek sik a kha nakut asun kathi sik. Egypt rengpa hnenga 
akahlut mi seng kha khanga kati sik. 

7Assyria hlamkakeipa khan ahrisa nôk a, “A-emak leh RŌNGPU nan-Pathen 
nanta’n ngampui ka-om tia kahnenga nanta hri tor sik mo? Hezekiah khan Judah 
leh Jerusalema mihei hnenga kamukna inkhat rōk ninei sik kae atia, aleisukset 
hei kha RŌNGPU kamukna leh maichâmhei kae. 

8Rengkalen rahminga ke’n nanhnenga in-erna neipui chei rong. Nangni’n Shakor 
katôr thei hingja nannei inchu, shakor lishing hni pek chei rong. 

9Assyria hlamkakeihei kâra akasinpen inkhat leh an-ang um omlo cheia Egypt 
he’n Shakor gâri leh shakor remi anteitir sik nanlamandon. 

10RŌNGPU inthōpuina kasea nanrama re katloa kasuk manhmang kae tia, 
nantamandon mo? RŌNGPU khet in hivahi re tlo ina suk manhmang roh ati eng 
kae.” 

11Khava sōa Eliakim, Shebna, khan Joa he’n hlamkakeipa hneng khan anti, “Keini 
hneng Aramaic ṭonga hri roh, keini’n khava ṭong kha kanmanhret, Hebrew ṭonga 
hrimak roh; kurbang chunga ka-om mi rakip in anrangeia kae.” 

12Ama’n amasôn heia, “Ani hongkatir rengkalen khan nangni leh rengpa rōk 
hnenga ṭong kahri sik a ajōngtir eng tia nantamandon mo? Changmak, bangrape 
chunga a’n-ong hei seng hnenga’m kahri kae, anmani leh nankhenga nan-ek 
nantasâk a nanmajun tui nanta-in sik kae,” ati. 

13Khava pha hlamkakeipa kangira Hebrew ṭonga ka-ônga ahri, “Rangei ruh, 
Assyria rengpa’n nanhnenga ṭong ahong hri hi hripek chei rong. 

14Ama’n Hezekiah ṭong nanta juimak sik a gîkna anei chei. Hezekiah khan nangni 
huksōt tor hêrmak tin. 

15Khan chu RŌNGPU’n ahuk sik me tia amathlem chei hnōm mak ruh. Khana 
Assyria remi he’n niram hi lotor mak ning ni-RŌNGPU’n ahuk sik me tia’m 
mandon hêrmak ruh. 

16Hezekiah ṭonghri rangei mak ruh. Assyria rengkalen tahri kae, heisōk una 
nangni kahnenga heihlut ruh, nanvomhrui theikung nan-in lōk sik, khana 
nantheichang kunghei kha’m nan-in lōk a nansâk sik, khana nantuikhurhei 
kha’m nantuikhur akachang sik hei kae. 

17Rengpa’n nangni aṭhōisōt mak hma chei, nanram vomhrui theitui leh konim 
katluk a nanneia buhlom katluk a nan-inna nansyem thei lai hin mandon ruh. 

18“RŌNGPU’n, ahuk sik me tia Hezekiah’n manmo mak chei rasoh. Jât-hlop, 
pathenhei khan Assyria rengkalen a inphut anram anhûk tor jo hei mo? 

19Hamath leh Arpad mihei pathenhei kha khon mo aka-om jo hei? Sepharvaim 
hei Pathen kha’m khon mo aka-om jo? Samaria kha khahei khan antahuktor mo? 

20Khava ram pathenhei khan ankhōpuihei kha rengkalen kut a inphut anta 
leihuk tâk mo? Kha achang inchu RŌNGPU’n Jerusalem ahuk sik tia hei-inmo 
mandonna amannei chei?” 

21Rn Hezekiah taleihri pek hei kapōa mipuihei kha kadâi hnger heia, heite masôn 
mak hei. 

22Khava pha Eliakim, Shebna, khana Joa he’n malung inrim malârna anpōnsi hei 
ankeihlera Assyria ṭong karônpa ṭonghri rakip kahri sik a reng hneng kase jo hei. 

Isaiah 37 

Rengpa’n Isaiah Mantheina sik Ader 
(2 Rn 19.1–7) 

1Rn Hezekiah khan anṭong hri kha athei pha, amalung inrim reia apōnsihei akei 
hlera bora a’nkhusia RŌNGPU Bek-inna kase jo. 

2Khan chu ama’n reng-innpui ṭōnkarôn Eliakim, karôt katinta Shebna leh 
thempu upa, Amoz sapa Isaiah sânkathem hneng atir jo heia kae. Anmani’n bora 
pōnse an-inkhua kase jo hei. 

3Hivahi Isaiah hnenga ama ṭong manrôn antahri sik kha kae. “Tuning hi inrengna 
kani inkhat kae. Inzakna leh karâkna nihmu ning kae. Eini hi nuhmei inkhat nai 
amatet sik tinga anaiha kaphu kapō, tâk ratha aneihêr mak jâra amatet tor mak 
ka-ang jo me. 

4Assyria rengkalen khan aṭōn karôn kalenpen kha akahring Pathen inzak kapek 
sik ajōngtir. Khava inzak pekna kha RŌNGPU na-Pathen khan thei sona khava 
akahri chunga karâkna pek rasoh. Khava jâra nimihei akahring hei seng sik a 
Pathen hneng der roh.” 

5Isaiah’n reng Hezekiah ṭong manrôn kha athei jo pha, 

6ama’n hing’hin masônna ṭong amanrôn, “RŌNGPU’n, Assyria he’n huk tor mak 
che ning tia anmaṭhitna che jâra ṭimak roh. 

7RŌNGPU’n rengkalen kha aram a re buhluna ṭong amanthei sik a kha inle sik jo, 
khana khan RŌNGPU’n ama athat sik kae.” 

Assyria he’n Maṭhitna Ahlop Antatir 
(2 Rn 19.20–37) 

8Khana Assyria rehlam kakeipa khan rengkalen in Lachish adahlona Libnah 
hnenga ka-om khōpui kadôia re atuk a ka-om jo ti ṭong athei pha, ama vakasea 
ava’nbekpui jo. 

9Assyriahei hneng ṭong hong katlung jo, ti chu Egypt remihei Ethiopia reng 
Tirhakah in ahongṭhōi heia anchunga re katlo sik kahong jo. Rengkalen in khava 
ṭong kha athei pha ama’n chithi inkhat Judah reng Hezekiah hnenga aleitir. 

10Aṭong chu, “Nang in nataksen pathen in ahri khachu nang kakut a tlûkmak tin 
atipekna che khan hōnmathlâk mak che rasoh. 

11Assyria rengkalen in ram inkhat chunga suk manhmang sik tia amandon pha 
atlona hei kha nathei jo. Nang in katlânsōt tor sik eng tia namandon mo? 

12Kapa-kapu he’num Gozan, Haran, khana Rezeph, khōpui anleisukset a, khana 
Betheden a ka-om mihei leh Telassar ram a ka-om hei athatsō hei, an-pathenhei 
khan lei huksōt tor mak hei. 

13Hamath, Arpad, Sepharvaim, Hena leh Ivva khōpuihei renghei kha kho jo 
heihmen?” ati. 

14Reng Hezekiah’n chithi kha ahei tirpa hnenga inphut aloa atei jo. Khava pha 
ama Bek-inna kasea, RŌNGPU hmaikunga ada a, 

15ama’n RŌNGPU hneng ader jo. 

16“Akahratpen RŌNGPU, Israel Pathen, Cherubim hei chunga len in-ongna chunga 
a’n-ong, raleichunga renghei ram vai rônna chunga vaikarôn Pathen kha nang 
rōk che kae. Nang in raleichung leh chungvân nasyem kae. 

17Tûn RŌNGPU’n arangei pek ina ei-en roh, heimo, kanchunga akasōk jo hi! 
Rangei roh, heirakip a Sennacherib in akahring Pathen nang chunga hnōisena 
ṭong ahri heirakip hi. 

18RŌNGPU keini’n kanmanhret et, Assyria rengkalen in jât katamtak asuk 
manhmang jo, anram rakip um hmangna kase amanchang sō jo. 

19Khana an-Pathen he’m aro manvâm sō jo. Khava Pathen um aka-emak hei kha, 
thing leh hlung vâng mihringhei kut a ansyem hei kae. 

20Tûn RŌNGPU kan-Pathen, Assyrianheia inphut ahuksōt roh, raleichunga jât 
rakip he’n nang rōk Pathen nachang kha anmanhret sik jo.” 

Isaiah’n Reng Hnenga Ṭong Amanrôn 
(2 Rn 19.20–37) 

21Khava sōa reng Hezekiah derna kha amasôna ṭong inthlung sik Isaiah’n tirle 
reng hnenga aleitir. 

22RŌNGPU’n ahri jo, “Jerusalem khōpui in Sennacherib, nang, amanuisō jo che, 
khana ahnōise jo che. 

23Nang in tu mo nahnōise tia namandon? Nang in Israel Pathen intheng kei na-
êse eng nakaja mak eng kae. 

24Nang in kahnenga inlensaktak a akaṭong sik a nasōk-hei nahei tir hei, shakor 
gâri katamtak vânga, Lebanon tlâng nator hei nati. Cedar thing cypress thing 
kaṭha leh inshâng tatak natuk thlek hei, khana ratuhmang inthûk katlung um 
vakatlung jo che. 

25Nang in miram heia tuikhur nakhōr heia na-in, khana naremi he’n Nile tuidung 
ankea anchōn manhi tia inlensaktak a nahri. 

26“Nang in lathei phungmak che mo? Hihei seng hi amak hma kaleimantluk sahei 
kae. Khana tûn ke’n nang kaman tlosōt che kae. Nang in rekur kahnet khōpui 
rakip a ravutbuk namasōna sik a ratha kha kapek che kae. 

27Khava hmun a aka-om hei khan ratha rahnak heite nei tor mak hei; anmani 
kha kaṭi heia ka-îng jo hei. Anmani kha hlei laia kahar inkhat kapōa, achangmak 
leh inn chunga kakek kahar inkhat kapōa nisōtinga akalum thli takâng manvōi 
hei kapō kae. 

28“Tâk-kha ke’n nachungchâng ṭong kamanhret sōpet, heimo natlo, khon mo 
akase che ti kamanhret che. Nang kei kadōia nahnuknat um kamanhret. 

29Nahnuknat leh inlensak ṭonghri hei kalei thei, khana ke’n nahnar kavit pek 
chea kōikim kathōn sik, khan chu nabeia shakor beirâk a kamansekam chea 
nahong inphutna hlam a nakahnung ting kakei male sik jo che,” ati. 

30Khava sōa Isaiah’n reng Hezekiah hneng ahri, “Hivahi nang sik a heimo ahong 
kasōk sik ti mêrchîkna akachang sik kae. Tûnkum leh abâna kum a ram thōia 
ahong inra kara kha nansâk sik, tâk abâna kum nôk joa khan chu nang in naram 
shunga hmuchi thlaichi nanvora nankhôma nantasâk sik kae. Khan chu vomhrui 
rahōn nanthlōa akara nasâk sik. 

31Judah ram a aka-om kahringa alaka-om hei seng kha thingkek kapōa anrajung 
ralei ria antaṭhōa ankara ahong kapung sik hei kae. 

32Jerusalema leh Zion Tlânga ka-om hei kahring sik hei, ajârchu 
akahratpen RŌNGPU’n khanga amantluk jo kae. 

33“Hivahi Assyria rengkalen chungchânga RŌNGPU’N ahri kha kae. ‘Ama hiva 
khōpuia hin hlut hêrmak ning, achangmak leh thesang inkhatbek um kâpsōt mak 
ning. Sepeihei tûte anphō leh khōpui hi honghnai mak hei ning. Khan chu re-
kekhumna pibung inshâng akimvea deng mak hei ning. 

34Ama ahong hlutna hlamting khan a’nle nôk sik kae, hiva khōpui hi hlut hêrmak 
ning; RŌNGPU ke’n kahri jo kae. 

35Ke’n hiva khōpui hi kahrung sik, khana kahuk sik, ajârchu karahming kajana 
sik a leh kasōk David hneng kaṭong jâra kahrung sik kae.’” 

36Khana marvân ngeva inkhat Assyriahei ṭhumhmuna kasea remi 185,000 athat 
jo hei. Khang’khan ajing jîng khōvâr pha mihei kha ankhenga kajea kathisō jo 
hei. 

37Khava pha, Assyria rengpa Sennacherib kha Nineveh ting inle jo. 

38Ni khat ama’n apathen Nisrokh Bek-inna akamuk laitak asapa 2, Adrammelech 
leh Sharezer khan chemjâm vâng ama kha anthat a Ararat ting katlân jo hei. 
Asapa ahlop, Esarhaddon, khan rengkalen kha athleng jo. 

Isaiah 38 

Reng Hezekiah Anat Khana Ahongdam 
(2 Rn 20.1–11; 2 Th 32.24–26) 

1Khava lai khan reng Hezekiah kha kana a akathi sik a ka-om jo. Sânkathem 
Isaiah, Amoz sapa kha aka-en kasea khana ama’n ama hneng ahri, “RŌNGPU’n 
nahnenga amanthei che, heirakip kaṭha bân kaneia syem mantōk jo roh, ajârchu 
nanat hi dammak jo tin che. Akathi sik a intluk jo roh.” 

2Hezekiah kha bangting inheia derna aneia kae: 

3“Amandonsōt roh, RŌNGPU, ke’n nang taksen theitak a kahei razen jo che khana 
insinsak tak a ka-om eng. Khana ke’n ahei tik a namadu naṭōn tlosōtna sik intluk 
ṭhak enga kae.” Khana ama malung kana tak a kaṭap inphut jo. 

4Khava pha RŌNGPU’n Isaiah kha Hezekiah hneng, 

5A’nle sik a ṭong apek a ahri, “Kei napu napa David RŌNGPU, Pathen eng kha kae, 
ke’n naderna katheia khana nahmit rathli kasōk kahmu jo, ke’n nang kum 15 
nahringkhō kabesa pek jo che. 

6Ke’n nang leh Jerusalem khōpui hi rengkalen Assyria inphut kahuk sik. Khana 
ke’n hiva khōpui hi kahuk ṭhak sik.” 

21Isaiah khan rengpa damna sik khōihlia amankop sik theichang kara a ansyem 
hlei ahri pek jo. 

22Khana reng Hezekiah’n ader, “Heikhonga mo ke’n mêrchîkna kahmua Bek-
inna akase tor sik eng?” 

7Isaiah’n amasôna, “RŌNGPU’n khava aṭongtep kha amathlung nger sik, khava 
chîkna sik apek sik che. 

8Reng Ahaz taleisyem kechōnna chunga RŌNGPU’n rahle kha kethon 10 
akahnungting amanle sik.” Khana rahle kha kethon 10 inle jo. 

9Khava sōa Hezekiah kha anatna inphut adam jo pha, ama’n hiva hla hi choi ka-
ânna aleimazet a kae: 

10Ke’n kamandon, kahringkhō hôi laitak hin Kei thina ralei shunga leikase jo eng, 
Akahring hêrmak sik a ka-om jo eng. 

11Ke’n kamandon, hiva raleichung hringkhōa, RŌNGPU hi hmu nôk mak jo ning, 
Mi kahring he’m hmu nôk mak jo ning. 

12Kahringkhō kha tuktanna le’nchai jo, Pōn-inn inkhat a’nṭhōt sōt kapōa, 
pōnkhông a’nchaia âttan jo kapōa Ke’n kamandon, Pathen in kahringkhō 
Amanchai jo kae. 

13Jânsôt kanat dehla jâra inkōi eng, shabakkai in karu kachâng ase rabun pek 
eng ka-ang. Ke’n kamandon, Pathen in kahringkhō anmanchai jo kae. 

14Karasa sōk tor mak jo, kakare ka-îng jo, Vaṭhu kapōa in-ôi eng marvân ka-ena 
kahmit kakham jo, RŌNGPU kei ahuk roh, Hiva khōdeng theina inphut hin. 

15Ke’n heimo kahritor sik? RŌNGPU’n hiva atlona chunga hin. Kamalung kana 
hranghra, jethei mak eng. 

16 RŌNGPU, kei nang sik rōk a hring rong; Amandam ina amanhring roh. 

17Kamalung inrimna kha malung mōngna inle sik, Nang in kahringkhō 
insuksetna thei hei senga inphut nahuksōt jo, Kasetna rakip narangei mandam 
jo eng. 

18Kathi khōa tûte’n nang manpâk tor mak jo hei tin; Akathi jo khan taksen 
theitak nachang kha taksen mak jo hei ning. 

19Akahring he’n nang antachoi ka-ân che kae, Tun ke’n kamanpâk che kapōa: 
Taksen theitak nachang hi nu leh pa he’n ansahei anmanthei hei. 

20 RŌNGPU nang in, kei namandam jo eng. Serângdâr leh inṭhōia hla vâng 
kanmanpâk sik che. Kanhring lai seng serângdâr leh inṭhōia na-Bek-inna hla 
vâng kanchoi ka-ân sik che. 

Isaiah 39 

Babylona Inphut Ṭongkarônhei 
(2 Rn 20.12–19) 

1Hiva pha hin, Babylon rengpa, Baladan sapa, Merodakh Baladan khan Hezekiah 
rengpa nat kha aleithei, khava jâra ama’n chithi leh kutchoi ahei manrôna kae. 

2Hezekiah khan ami heitir hei kha aleiratō heia khana anei ahao hei anhnenga 
amanhmu heia kae, dangka leh sana, maru-marâng, marim katui khana aremihei 
hmangchâk rakip. Akarōi manbukna leh aram shunga anei hei amanhmu mak 
heite leiom mak. 

3Khava sōa sânkathem Isaiah kha reng Hezekiah hneng kasea ṭong ahongder, 
“Khona inphut anmani akahong hei mo khana nahnenga heiṭong mo antahri?” 

Hezekiah’n amasôn, “Anmani ram kahlatak a inphut akahong hei kae, Babylona 
inphut kae.” 

4“Reng-innpui shunga anmani’n heiralam mo antahmu?” “Anmani’n heirakip an-
ensō pet. Nei manbukna shunga neinâk kamanhmu mak heite om mak,” ati. 

5Khava sōa Isaiah’n reng hneng amanthei, “Chunghnung RŌNGPU’n ahri, 

6pha khat kahong sik, nareng innshunga neinâk rakip, tûn katlunga napa-napu 
he’n anta heimanbuk nei hei kha Babylona anrôn sik jo. Heite dahlon mak hei 
ning. 

7Khana nasōn-napâr ṭhahrep he’m anṭhōi sik hei khana Babylon reng inna sepa 
katlo sik a antaksa antasyem pek sik hei kae.” 

8Reng Hezekiah khan a’nhri ṭong kha ama khang shunga chu lung mōngna leh 
chamna ka-om sik tina ting alo joa kae, khava jâra amasôna, “Nang 
in RŌNGPU ṭong najōng rôn kha kaṭha,” ati. 

Isaiah 40 

Inhōrna Ṭonghei 
1Ni-Pathen in ati, “Kamihei kamōnga da hei ruh. Manmōng hei ruh! 

2Jerusalem mihei mathok hei ruh. Ankhōdeng theina kasôt jo, khana tûnchu 
ansetnahei rangei mandam jo kae tia hripek hei ruh. Ansetna jâra ke’n katluk set 
a karâkna kapek jo hei.” 

3 Kare rasa inkhat aka-ông in, RŌNGPU hlamlen inkhat ramhânga mantluk ruh! 
Ni-Pathen sik a nêrdiram a hlam kha mantheng ruh! 

4Phaicham rakip mansip ruh, Hmebung rakip mancham ruh, Hmebunghei kha 
phaicham inkhat manchang sik hei kae, ram kaphok hei kha ram innea syem sik 
hei kae. 

5Khava pha RŌNGPU lûrna kha inphông sik, khana mihring rakip in anhmu sik. 
RŌNGPU amatak in hiva ṭong hi a’ntep kae. 

6 Kare rasa inkhat ka-ônga, “Ṭongphông inkhat hrimanthang ruh!” ati. Ke’n 
kader, “Hei ṭongphông mo kahri manthang sik?” “Mihring inti rakip hi hardông 
kapō kae; ram kâra reipâr hei kanek a omsôt mak hei. 

7Hardông invōi hei khana reipâr kachi ri hei, RŌNGPU’n thli kha ahei tira 
anchunga amansêm jo hei pha khan. Mihei kha hardông nek a desôt mak hei. 

8Kadik, hardông invōi hei, khana reipâr kachi ri hei, tâk-kha ni-Pathen ṭong khan 
chu ahei tik a adesôt a kae.” 

9Jerusalem, tlâng inshânga ketou roh, khana ṭong kaṭha kha hrimanthang roh! 
Zion, rasa inshângtak a ông roh; ṭong kaṭha kha phôngsōt roh! Hrisōt roh, ṭitmak 
roh. Judah khōpuihei kha manthei hei roh, an-pathen kha kajōng jo tia. 

10 Chunghnung RŌNGPU kha ratha kaneitak a vaikarôn sik a kajōng jo, ama’n 
ahuksōt jo mipuihei kha leh inṭhōia kajōng. 

11 Ama’n kemōng kakhem kapōa akemōnghei kha a-en kaṭha sik hei; Ama’n 
kemōnghei kha akhôm manchun sik hei khana abân vâng akadom sik hei; 
malung innemtak a anpui hei kha hlam akei sik hei. 

Tepui thei Kachangmak Israel Pathen 
12Tui-ôngpui kha tu’n mo akut maja vâng ate tor sik a-emak leh bōirōk kha akut 
vânga ate sik? Mi inkhat in raleichunga pi hi kōkleia athōn tor sik mo? a-emak 
leh tlâng leh bung hei hi akahrik tena kher vâng amakhei tor sik mo? 

13 Mi inkhat in RŌNGPU kha heikhonga ṭōn tlosōt sik amanthei tor sik mo? Tu mo 
ama intheitor sik achangmak leh inse tor sik? 

14Pathen in tu hnenga mo ama inse sik a, heikhat manhretna sik leh lotheina sik 
a, khana heikhonga ṭōn tlosōt sik inthem chûkna sik a ṭong ader? 

15 RŌNGPU sik a chu jât-hei hi heite emak hei, tui rahme khat khemak hei; 
akahlatak a tuikekhum ramhei kha pidi kapōa vaiphinhei kae. 

16Lebanon ratua ramshahei seng kha ni-Pathen hnenga inthoina sik a tlukmak 
hei, khana thingkunghei seng kha’m hmeia ti sik a katlôm hêr hei. 

17Ama hnenga jât rakip hei hi heite emak hei. 

18 Pathen hi tu leh mo tekâkthei sik? Ama hei leh mo a’n-ang nang in heikhonga 
nahri tor sik? 

19Ama khachu kut kathem he’n antasyem lim kapō kha changmak, thir kakheng 
he’n sana vânga antakatōm kapō dangka intungna chunga antamanngir kapō 
kha changmak. 

20Sana leh dangka vânga akasyem tor mak he’n, akaṭop mak sik thing kha 
ankadeia kae. Akatlumak sik jo lim kasyem sik a, ama’n kut kathem ajongsōt a 
kae. 

21Nang in manhret mak che mo? Tenlai khan mi’n amanthei mak hei mo? 
Raleichung heikhonga a’nphut theiphung mak che mo? 

22Hivahi ralei achungting bōirōk chunga, alen in-ongna a’n-ongpa khan aleisyem 
kae; thōia ka-om mihei kha akasintek sihling kapō hei kae. Ama’n bōirōk hi 
pōnzâr kapōa amazer mi omna pōn-inn kapōa amanngir. 

23Ama’n ratha kaneitak vaikarônhei kha akei mathlâk hei khana heite kaemak a 
ada hei. 

24Anmani kha hardông kapō hei kae, raleia rajung anṭhōlim leh keisōt hei kapō 
kachang hei. RŌNGPU’n thli ahei mansem pha, khahei kha kachâr heia sapôt 
kapōa asêm manjōng hei. 

25A’ntheng Pathen kha tu leh mo nitekâk sik? Ama kapō alak aka-om mo? 

26Bōirōk chungting khi enroh! Tu’n mo nang in nahmu ârsi heikhi asyem? 
Remihei kapōa anhlam kaṭhōi inkhat kha kae, anja heija hrep hei mo ti amanhret 
hei, khana anrahming et a abek hei! Ama ratha kha kahrat hêr– inkhatbek um 
inhmang hêrmak! 

27Hinga achang inchu, Israel, heisa mo rōi chaper natlo RŌNGPU’n nakhōdengthei 
kha amanhret pek mak tia, khana akadik mak a khōdengthei nathōk pha a-en 
kaṭhamak tia? 

28Manhret mak che mo? Theiphung mak che mo? RŌNGPU kha kumleikōa Pathen 
kae, ama’n raleichung pumpui hi asyem kae. Ama ahei tik chen a châmmak, 
aratha tlasam mak. Tûte inkhatbek in amandona manhret mak. 

29Ama’n ratha katlasam hei leh akachâm hei kha amanhrat hei. 

30Khangdông kachang hei kapha’m anratha hong katla; khangdônghei kha 
anratha katlang renga katlu ri hei. 

31Tâk-kha RŌNGPU inṭangpuina sik a taksenna kaneihei khachu, anratha kahrat 
chet-chet sik hei. Marhmu kapōa anmathla vâng kajōng sik hei; katlân sik hei 
khana châmdek mak hei ning; kalôn sik hei khana tlâksam dekmak hei ning. 

Isaiah 41 

Israel hnenga Pathen Manchênna 
1Pathen in ati, “Kadai hngera om ina kahri rangei ruh, nangni ram kahla hei! 
Nanṭong sōk kha ṭongtan hmun a hrisōtna sik a intlukdek ruh! Nangni ṭong hrina 
sik pha kaṭha nanchen sik. Eini intluk et me sona tu mo akadik ṭong mathlâkna 
nei rih. 

2“Nisō tinga inphut torna kaneipa ahei kaṭhōi kha tu mo, asena hmun rakip a 
hmesōna inchangpa kha? Renghei leh jât-hei chunga retorna kapek kha tu mo? 
Anmani vaiphinhei kapōa, ama chemjâm in akalek hlon jo hei. Ama the khan 
anmani kha sapôt thli tasêm manjōng kapōa akathek hei. 

3Ama’n anmani kahnung ajui heia ahnong hei khana inhuktak a injôk a kae, 
inrang reia ralei chōnleoloa katlân! 



1225 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4Hiva omchen insōk hi tu mo kae? Thuhming hlamjui hi tu tamantlukna mo kae? 
A’nphutbia khan RŌNGPU kei leika-om eng, khana RŌNGPU Kei a’nchaina khan ka-
om sik eng. 

5“Ram kahlatak a ka-om mihe’n kaṭōntlo rakip kha anleihmu; anmani kaṭi heia 
innok jo hei. Khava jâra anmani ankhenga intûp heia kahong hei. 

6Kut kathemhei inkhat leh inkhat inbômtō hei khana malung mathokna innei jo 
hei. 

7Thingṭōn katlo khan sana kakhengpa hneng ati, ‘Kaṭhatak a nakheng jo!” 
Limsyem akakheng innepa khan jôtpi kahempa kha mathokna apek a kae. 
Anmani’n, ‘Thir mansur manhnet kha kaṭha’ antia khan anmani’n limsyem kha 
adana hmun a ankir mankop a kae. 

8 “Tâk-kha, kasōk Israel nangni chu, kakadeisōt mipui kha nangni chei kae, 
kaṭhōn Abraham, sōn leh pâr chei kae. 

9Ke’n ralei inchaina inphut a kaheiṭhōisōt chei kae; Ke’n akahlapen arakira 
inphut kahong beksōt chei khan nanhnenga kati, ‘Nangni kasōk chei kae.’ Ke’n 
nangni hlonsōt mak chei eng, tâk-kha kakadei chei kae. 

10Nangni ṭimak ruh – ke’n ka-ompui chei! Kei nan-Pathen eng kae — heite 
inkhatbek in maṭhitmak chei rasoh! Ke’n ka’nṭangpui sik chei khana kamanhrat 
sik chei; Ke’n kahrung sik chei khana kahuk sik chei. 

11Nanchunga hnuk kanahei kha hmaimôkna inzakna kha anratō sik. Nangni 
kadōia re katlohei kha kathi sik hei. 

12khana raleichunga inphut inhmu mak hei ning. 

13Kei RŌNGPU nan-Pathen eng kae; Ke’n rathahrat kapek cheia kahri, ‘Ṭimak ruh; 
ke’n ka’nṭangpui sik chei.’” 

14 RŌNGPU’n ati, “Akatlômtek leh ratha katlasam, Israel, nangni ṭimak ruh; ke’n 
ka’nṭangpui sik chei. Israelhei a’ntheng Pathen kei hi, nankahuk inhring eng kha 
kae. 

15Ke’n nangni savōk maṭhina cheirông, atherbia arahling kangei akakop kapōa 
kasyem sik chei. Nangni’n tlângbunghei nanvōk sik khana nanmanhmang sik 
hei; khana hmebunghei kha ahar-ahak a, vaiphina, nanmasō sik hei. 

16Nangni’n thli chunga nankathok sik hei; thli’n anmani kha atlen sik jo hei. 
khana thlipui thlihrem in asêm kachek sik jo hei, Khava pha nangni inpâk sik jo 
chei ajârchu kei nan-Pathen eng kae; Israel Pathen intheng kei hi nanchoi ka-ân 
sik jo eng. 

17“Kami he’n tui in sik anmadu pha, khana tuihre jâra ankadang achar pha, khava 
sōa RŌNGPU ke’n anderna kha kamasôn sik; Israel Pathen ke’n anmani dahlon 
hêrmak hei ning. 

18Ke’n bung kachâr heia tuidung kaman lōng sik. khana phaicham heia tuiri 
kamanpût sik Nêrdiram kha tuikhura kasyem sik hei khana ram kachâr hei kha 
tuiri pûtna kamanchang sik hei. 

19Ke’n nêrdiram a cedar thing, khana acacia leh mistle khana olive thing hei 
kamanhmông sik hei. Ram kachâra thing leh rō hongkakek sik, hmeila thing leh 
phân thing khana Cypress thing kahmông sik hei. 

20Mihe’n khahei kha anhmu sik khana anmanhret sik RŌNGPU kei tatlo kae tia. 
Anmani’n Israelhei a’ntheng Pathen in hihei hi amasō kae tia anhong manhret 
sik.” 

RŌNGPU’n Akadik mak pathenhei A’nrepui 
21Israel rengpa, RŌNGPU’n hinga ahri: “Nangni jât-hei pathenhei, nanṭong heihri 
jo ruh. Nanṭhat theina ṭonghri jo ruh! 

22Hinahin hong ruh khana heimo akasōk sik sânsōt ruh. Omchen kha ahei sōk 
pha nimanhretna sik a. Ṭongtan hmun a aleikasōksa hei kha hrimanchên ruh, 
khana heitina heimo amanthei ruh. 

23Hnung kakhôra heikhonga sik mo amanthei ruh– kha achang inchu nangni 
pathen chei kae tia kanmanhret sik chei! Ṭōn kaṭha ajing tlosōt ruh a-emak leh 
ṭōnse ṭhahrep heitlo ruh; kanmalunga ṭit leh kajana amannei ruh! 

24Nangni leh nanṭōn tlosōt rakip kha heite emak; nangni inmuk hei kha mater 
ka-om hei! 

25“Ke’n nisōtinga ka-om mi inkhat kakadeisōt jo; Sak tinga inphut re kabuhlu sik 
a kaheiṭhōi sik. Ama’n vaikarônhei kha bōn rachia arachi sik hei, be kakheng in 
matlak arachi kapōa arachi sik hei. 

26Nangni kadik chei kantina sik, nangni tu’n mo hinga kasōk sik tia nanta sânsōt 
dek aka-om jo? Khang khava chunga tûte inkhat in heikhat hrimak chei; tûte 
inkhat in heikhat nanhrina theimak hei! 

27 RŌNGPU kei hi Ziona ṭongphông inthei hma-inkei eng kae; ke’n Jerusalema tirle 
inkhat hinga avakahri sik a kalei tir, ‘Namipuihei kha kahong sik hei!’ 

28Ke’n pathenhei kâra ka-en pha, inkhatbek in hri sik heite neimak hei; 
inkhatbek in kaṭongder hei masôn tor mak hei. 

29Hiva pathenhei seng hi hmangna kase rōk hei kae; anmani’n heite tlotor mak 
hei, hiva limsyemhei hi katlasam hei khana ratha neimak hei.” 

Isaiah 42 

RŌNGPU Sōk 
1  RŌNGPU’n ati, “Ke’n kamanhrat kasōkpa kha hin ka-om– achunga malung tlaina 
kanei, ke’n kakadei jo inkhat kha kae. Ama kha karathla vânga kamansip, khana 
ama’n jât rakip hnenga akadik kha arôn sōt sik. 

2Ama’n ôngmak ning khana akare manhrek mak ning a-emak leh hlamdunga 
rasa inshânga ṭong hrimak ning. 

3Ama’n peng inhrop inkun kha dortan mak ning. khana thaihmei kathi de-de kha 
sêmthat mak ning. Ama’n mi rakip hneng aka-om ṭhak sik ṭongdik kha ahong rôn 
sōt sik. 

4Ama inhōrna leh inngamna inhmang mak ning; ama’n raleichunga akadik kha 
aphunsōt sik. Ram kahla he’n ama mantheina kha rangei hnōmtak a anhngâk a 
kae.” 

5 Pathen in marvânhei hi asyema amazersōt hei; ama’n ralei leh achunga ka-om 
seng kha amanret hei; ama’n hringna apek hei khana aka-om rakip hneng 
kaphuk apek hei. Khana tûnchu RŌNGPU Pathen in asōk hnenga ahri, 

6 “RŌNGPU ke’n nangni kabek chei kae khana ratha kapek jo chei kae, raleichunga 
akadik intlo ti kha hmusōtna sik a. Nangnia inphut mi rakip leh intepna inkhat 
kasyem sik; nangnia inphut jât-hei hneng vâr kajōng rôn sik. 

7Nangni’n hmitkachohei hmit nanmanvâr pek sik hei khana kurkhum inthima 
a’n-ong hei kha nanmasō sik hei. 

8“Kei rōk hi RŌNGPU nan-Pathen eng kae. Alak pathen in kalûrna hi achenpui 
theimak ning; kei choi ka-ânna kha limsyemhei chenpui mak ning. 

9Ke’n akasōk sik a kalei ti seng kha tûnchu hong kasōk jo. Tûnchu omchen kha 
asōk mak hma ke’n ṭongther kahri pek sik chei.” 

Choi ka-ânna Hla 
10 RŌNGPU hneng hlather inkhat sak ruh; ama manpâkna hla raleichung rakip in 
sak ruh! Tuipuia rakōng katôrhei ama kha manpâk ruh! Tuipui chunga ranhring 
rakip in ama manpâk ruh! Ram kahla hei leh ashunga ka-om seng in hla sak ruh! 

11Nêrdiram leh akhōpui he’n Pathen kha manpâk ruh; Cedar a mipui he’n ama 
kha manpâk hei rasoh! Sela khōpuia ka-om hei khan tlâng bilik a inphut inpâk a 
ông hei rasoh! 

12Ram kahlatak a ka-om hei khan RŌNGPU hneng manpâkna leh lûrna kha pek 
hei rasoh! 

13 RŌNGPU kha rekahrâng inkhat kapōa re katuk a kase jo; ama intlukdek a ka-
om khana re katuk sik aratha kahrok a kae. Ama’n hranhla kapenga, re ôngna 
aneia kae; a’nrepuihei hneng aratha hratna amalâra kae. 

Pathen in Amihei Inṭangpui sik a A’ntepna 
14Pathen in ati, “Pha kasôttak kadai hngera ka-om eng; kamihei leimasôn mak 
hei eng. Tâk-kha tûnchu ṭōn tlona pha kha kahong jo; nuhmei naiha kaphu kapōa 
ka-ông eng. 

15Tlânghei leh hmebung kasuk manhmang sik hei khana hardông hei leh 
thingkung kamanchâr sik hei. Ke’n tuidung phaichamhei kha nêrdiram 
kamanchang sik hei khana tuikhurhei kha kamanchâr sik hei. 

16“Ke’n kami hmitkachohei kha antahro phung hêrmakna hlamdung heia kaṭhōi 
sik hei. Ke’n ankhō inthim kha vâr kamanchang pek sik hei khana anram kaphok 
hei kha anhmai kunga kamannejap pek sik hei. Hihei hi kei intepna kae, khana 
ke’n sôilo jen a katlo mathluk sik hei kae. 

17Limsyem kataksenhei kha, limhei kha an-pathen tia akabek hei kha, suk 
manhnem sik hei leh manzak sik hei kae.” 

Israel in Inthem chûkna Akatlasam 
18 RŌNGPU’n ati, “Rangei ruh, nangni kōr kaset hei! Inhnaitak a enruh, nangni 
hmitkachohei! 

19Kasōkpa kanek a hmitkacho tu mo aka-om, ṭong kasem a katirpa kakhea tu mo 
kōr kaset aka-om? 

20Israel, nang in hingtuk hrep nahmu jo, tâk-kha nang sik a heitina mo akae jo 
hei? Nang in atheina sik kōr nanei, tâk-kha natheikhet kha heimo kae?” 

21 RŌNGPU kha mi kahuk a ratha kahroktak Pathen inkhat kae. khava jâra adânhei 
leh ami mansena kha achoi manshâng, khana amipui he’n ama antakaja sik kha 
amadu. 

22Tâk-kha tûnchu amihei kha ansuk maphûr jo hei; Anmani ek-khur shunga 
ankhum jo hei khana kurkhum shunga anthup jo hei. Anmani annei ankasut heia 
ansuk maphûr jo hei, ankahuk sik tûte inkhat hongsōk mak jo. 

23Nangni mi inkhatbek in hivahi rangei mak tin chei mo? Tûna inphut inrintak a 
nanta rangei sik jo mo? 

24Israel kha inru mikachom hei hnenga tu’n mo apek sōt? RŌNGPU amatak in kae, 
achunga dōina setna nileitlo jo mipa khan kae! Ama’n amadu kapōhrep a 
omchen mak me, khan chu mansena apek me kha eini’n juimak me. 

25Khava jâra ahnuk natna inhnak kha manhretna amannei me khana re shunga 
intuk inthat inrengna kha amande me. Ahnuknat kha hmei kapōa Israel pumpui 

chunga kakânga kae. tâk khahei omchen mo akasōk eini’n heite leimanhret mak 
me; khana inphut heite inkhat inchu na’m neimak me. 

Isaiah 43 

Pathen in Amihei Hukna sik A’ntep 
1Israel, nakasyempa RŌNGPU’n ati, “Ṭimak roh, ke’n nang kahuk sik che. Ke’n 
narahming vânga kabek jo che, nang keita che kae. 

2Nang in tui inthûk napetan pha, ke’n ka-ompui sik che; nang inrimna khan tor 
mak tin. Nang in hmeishunga narakan pha, akâng mak tin; akahong sik 
enmansinna inhnak-hei khan manset tor mak tin. 

3Ajârchu kei RŌNGPU na-Pathen eng kae, nang kahuksōt, Israel Pathen intheng 
eng kae. Nang ning leh hnōma masōna sik a ke’n Egypt kha donmak jo ning; 
Ethiopia leh Seba donmak hei ning. 

4Nang hringkhō hukna sik a jât pumpui donmak hei ning, ajârchu nang kei sik a 
marit ka-om tak che kae, khana ke’n kalungset che khana kajana kapek chea kae. 

5Ṭimak roh, ke’n ka-ompui che! “Nisō leh tlaitlâk tinga hmun kahla pena inphut, 
ke’n namihei inna kaheiṭhōi sik hei. 

6Anmani anhei manhongna sik a ke’n sak intong hneng kahri sik khana kamihei 
ankhâm makna sik thlâng hnenga kahri sik. Ram kahlatak heia inphut kamihei 
he’nle hei rasoh, ralei rakir rakip a inphut he’nle hei rasoh. 

7Anmani kami khet hei kae, anmani hi kei lûrna ahei kachoi sik a kasyem hei 
kae.” 

Israel hi RŌNGPU Sâkhi Kae 
8Pathen in ati, “Kamihei kha ṭong tanna behei ruh. Anmani hmit annei, tâk 
anhmit kacho; anmani kōr annei, tâk ankōr kaset! 

9Jât-hlop hei kha ṭong tanna sik behei ruh. An-pathenhei khopen inmo 
hnungṭong asânsōt tor? khopen inmo tuna akasōk sik asânsōt tor? Hiva 
pathenhei hin andikna manchênna sik, anṭong dikna enmansinna sik, sâkhi 
heirôn manhlut hei rasoh. 

10“Israel mipuihei, nangni kasâkhi chei kae; ke’n nangni kasōk sik a kakadei chei 
kae, nangni’n kei nanmanhretna sik eng khana nantaksenna sik eng, khana kei 
rōk hi Pathen eng kae ti nanmanhretna sik a katlo kae. Kei teilo Pathen ralak om 
mak; leiom hêrmak khana om hêrmak ning. 

11“Kei rōk hi RŌNGPU eng kha kae, nankahuk tor sik inkhat rōk eng kha kae. 

12Heimo ahong kasōk sik ke’n kahrisōt, khana khava sō leh nan-inthōpui sik a 
kajōng eng. Ram hlop pathen in hing’hin tlohêr mak; nangni kasâkhi chei kae. 

13Kei Pathen eng kae khana ahei tik a kachang sik eng. Karatha hratna inphut 
tûte sōksōt tor mak ning; ke’n katlosōt jo kha tûte inkhat in thleng tor mak ning.” 

Babylona Inphut Sōksōt 
14Israel Pathen intheng, nakahuksōt RŌNGPU’n ahri, “Nang huksōtna sik Babylon 
kadōi sik remi kajōngtir sik; ke’n khōpui sōngkot kanam khōi sik, khana 
anmipuihei ôngna kha ṭapna kamanchang pek sik hei. 

15Kei hi na-Pathen intheng, RŌNGPU eng kae. Israel, ke’n nang kasyem che kae, 
kei nareng eng kae.” 

16Tenlai khan RŌNGPU’n tuipui shunga hlamlen aleisyem, tui inher kâra hlam 
inkhat kae. 

17Ama’n suksetna sik a remi kahrâng aching hei, shakor gâri leh shakor remihei 
kae. Anmani ahei tik a akathōi mak sik a katlasuk hei, hmeiser kapōa asêmthat 
hei. 

18Tâk-kha RŌNGPU’n ati, “Aleikasesa omchenhei kha matutlit mak roh khana 
tenlaia akasōk omchen heia namalung daṭhak mak roh. 

19Ke’n katlosōt sik ṭōnther heia khan ensui roh. Hihei hi kasōkdek jo, tûn nan-en 
thei sik hei! Ke’n ramhânga hlamlen kasyem sik, khana khan ke’n kavadung tui 
kapek sik che. 

20Ram a sha he’num ankaja sik eng; ram-uihei, Valen he’n anmanpâk sik eng, 
ke’n kakadeisōt mipuihei tui pekna sik a nêrdiram a tuidung kaman lōng pha 
khan. 

21Anmani kha keita sik a kasyem mipuihei kae, khan anmani’n kei choi ka-ânna 
hla ansak sik a kae!” 

Israelhei Setna 
22 RŌNGPU’n ati, “Tâk Israel, nang kei juina nathōk hla jo; nang akamuk mak jo 
che. 

23Kemōng ro-inthoina kahnenga heichoi mak jo che; na-inthoina hei vânga akaja 
mak che. Ke’n inthoina ngekna jâra phurhrik pek mak che eng. khana marim 
katui derna jâra manchâm mak che eng. 

24Nang in kei sik a marim katui rachôkmak che khana naran thai vânga amantlai 
mak che. Khava kanek a naset tlo khan kaphur namanhrik a kae; akadik mak 
natlona khan nasuk manbōi eng. 

25Kha achang inum, kei nasetna inngeidam Pathen eng kha kae, Kei hi kei 
kachangna dungjuia hivahi katlo kae. Nasetnahei kha nang dōina sik daṭhak mak 
ning. 

26“Eini ṭongtan hmun a se rih; nang maset pekna eng kha heichoi roh! Akadik 
nanchangna manchênna ṭong kha phôngsōt ruh! 

27Ahma kakei napusōn hei kha’n setna antlo jo; nahlam kakei he’n kei dōina 
setna antloa kae. 

28Khana navai karôn he’n kei hmun intheng anmanchok a kae. Khava jâra Israel 
chunga suk manhmangna kha kahei rôn kae; kami khet hei inzakna kha kamasō 
kae.” 

Isaiah 44 

RŌNGPU hi Pathen Inkhat rōk kha Kae 
1 RŌNGPU’n ati, “Tûn rangei roh, kasōk, Israel, kakadeisōt mipui, Jacob sōn leh 
pârhei. 

2Kei nankasyem RŌNGPU eng kha kae; na’ntet bia inphut, ke’n ka’nṭangpui che 
kae. Ṭimak roh; nang kasōk che kae, kalungset a kakadeisōt mipui che kae. 

3“Ke’n ram kachâr hmun a tui kapek sik, ralei chârna kavadung kaman lōng sik. 
Ke’n nasahei chunga karatha hratna kajōng bun mathlâk sik, khana nasōnhei 
chunga kamahâm ṭhatna kapek sik hei. 

4Anmani kha tui lōngna hmun a kahar kapōa tuitlânna huisum kapōa kakhang 
sik hei. 

5“Inkhat khat a, mihe’n anhri sik, ‘Kei RŌNGPU eng kae,’ tia. Anmani Israel mipui 
leh injom sik a kahong sik hei. Anmani inkhat et in anbâna RŌNGPU rahming 
anmazet sik khana anbinga Pathen mi inti sik hei.” 

6 Israel vaikarôn leh akahrung RŌNGPU’n, Chunghnung RŌNGPU’n hinga ahri: “Kei 
ahma inkei leh a’nchaina, Pathen inkhat rōk eng kha kae; kei teilo Pathen ralak 
om mak. 

7Kei tatlo kapōa tu inkhat in atlo tor sik mo? Tu’n mo ahong kasōk sik ahridek 
tor sik, anphutbia inphut a’nchaina katlung? 

8Ṭimak ruh, kamihei! Nangni’n nanmanhret, khang marōa inphut tûn katlung 
ahong kasōk sik omchen rakip kalei hridek jo, khana nangni kasâkhi chei kae. 
Pathen ralak alaka-om hei mo? Ke’n kathei phungmak ratha kahrat pathen 
alaka-om hei mo?” 

Lim Nuisōna 
9Lim kasyem rakip hmangna kase hei kae, khana aman antamantam pathenhei 
kha hmangna kase kae. Khava pathen inmuk hei kha hmitkacho leh heite inhret 
mak hei kae, inzakna manchen sik hei kae. 

10Thir vânga antasyem kha pathen inkhat a kamuk sik hi akaṭha changmak. 

11Tu achang inum khava inmuk hei kha suk mannem sik hei kae. Lim kasyem hei 
kha mihringhei kae, heite changdek mak hei. Anmani ṭongtan hmun a hong ngir 
hei rasoh, ṭit manpir sik hei kae, khana inzakna antachen sik kae. 

12Thir kakheng he’n thir har anloa hmeia ansyema kae. Ama ratha kahrat abân 
khan sek kha akalek a thir akhênga ahme achâng asyema kae. Khanga ṭōn atlo 
pha, avon kaṭâm, atui kahre, khana kachâma kae. 

13Thing kathem mistri khan ate mantōk a kae. Alim rakip kha lim mazetna vâng 
amazet a, ahmangchâk vânga ahema, a-inna da sik a, mi inkhat hme kaṭha lim 
inkhat a asyema kae. 

14Khanga hmang sik a cedar thing atuktan sik, a-emak leh ratu shunga sasō 
achangmak leh Cypress thing akadei sik. Achangmak leh ramhânga tairen thing 
alinga akekna sik khōsûr pha ahngâk thei. 

15Mi inkhat in thing inkhat kha ṭhahrep thing ti sik a khana ṭhahrep khat lim 
syemna sik a ahmanga kae. Khana thing ṭhahrep khat hmei atia alumna sik a-oa 
khana buhlom sōngna aneia kae; ṭhen khat kha milim asyema, pathen asyema 
akamuk a kae. 

16Thing harkhat kha hmeia atia kae; hme aroa, asâk a kae, khana malung tlaina 
anei. Abing hmei ôna aneia ahri, “Heituk a akahōi leh akalum jo mo? Heituk-hrep 
a akahōi hmei jo mo!” 

17Ama’n thing akalen seng kha lim inkhat asyema, ama inkuna akamuk jo. 
Ahnenga ader a ati, “Nang ka-pathen che kae, ahuk roh!” 

18Khang khava mihei kha heimo antatlo ti manhret theina sik a kamohêr hei. 
Anmani’n akadik chunga anhmit ankathim, anmalung ankama kae. 

19Lim kasyempa khan hinga hrina sik lungri leh mandon theina neimak, “Thing 
harkhat chu ke’n hmeia kati jo. Buhlom kakatheia hme karaheia kasâk a kae. 
Khana a’nhlei ṭhahrep vâng lim kasyema kae. Hinahin thingtum inkhat hnenga 
ke’n kakamuk kae nu!” titor mak. 

20Ravut nisâk kapōa lothei kae. Ama mona mandonna khan akeiṭhōia atloje omlo 
kha kachang jo. Ama’n ata’nchoi limsyem kha pathen changmak ti hi abibinga 
hnōm mak a kae. 

RŌNGPU, Akasyem leh Huksōtpa 
21 RŌNGPU’n ahri, “Israel, hivahi mandon roh; nang kasōk che kae mandon roh. 
Nang kasōk sik chea kasyem che kae, khana ke’n nang mahngi hêrmak che ning. 

22Ke’n nasetnahei sumtuk inthlir kapōa kaphet pek jo che. Kahnenga ho’nle roh; 
nang kahuksōt kha kei eng kae.” 

23Marvân nangni, inpâk a ông ruh! Ralei hmun inthûk hei, ông ruh! Tlânghei leh 
ratu ramhânga thingkung rakip, inpâk a ông ruh! RŌNGPU’n ami Israelhei ahuk 
manhring heia alenna kha amalâr jo. 

24“Kei nankahuk inhring RŌNGPU eng kha kae; Nankasyem kha kei eng kae. 
Heirakip kasyem, RŌNGPU eng kha kae. Kei rōk in marvânhei kamazersōt hei kae; 
Ralei hi kasyemlai tûte’n abômmak hei. 

25 Ke’n tla kasânhei kaman mo hei, khana ârsi lekha kathemhei ṭongsânsōt hei 
kha kamanhmak hei. Mikasinghei ṭonghri kha ke’n kamakhe, khana ansingna hei 
kha akamo kamanchang pek hei. 

26Tâk-kha kasōk in hnungṭong asânsōt pha, kaṭōn mantlukna akaphôngsōt sik 
ngeva katirhei pha, Khava ṭōnhei kha ke’n kamantluk hei khana hnungṭong 
sânsōt hei kha kadiktak a kasōk heia kae. Ke’n Jerusalem hnenga mipuihei 
ashunga hong ka-om nôk sik hei, khana Judah khōpui kha athera anta hongsak 
sik hei kae tia kahri pek. Khava khōpuihei kha ansukset sōa inphut hongkathōi 
nôk sik hei. 

27Ṭong beikhat rōk pekna khan tui-ôngpui kha kamanchâr. 

28 Ke’n Cyrus hneng kahri, ‘Kei sik a vai karôn sik kha nang che kae; Ke’n 
kamantlo hnōm che kha nang in natlo sik kae: Jerusalem avea saksōtna sik a 
khana Bek-inn innhmun kha deng manbukna sik a nang in ṭong namasō sik kae.’” 

Isaiah 45 

RŌNGPU’n Cyrus Akadei 
1 RŌNGPU’n Cyrus kha reng sik a akadei jo! Ama kha jât-hei kator sik a akadeisōt 
jo; ama kha renghei ratha neina kasuk inthla sik atir jo; RŌNGPU’n khōpuihei 
sōngkot kha ama sik a amahlang pek sik. Cyrus hneng RŌNGPU’n ahri, 

2“Kei khet in nahlam kha kamantluk pek sik che, hme leh tlânghei kaman châm 
pek sik che. Ke’n sum-êng sōngkot-hei kasuk mathlek sik, khana thir rape 
kamathlek sik hei. 

3A’nthim hmun, thuphmun heia karōi buk-hei kha nang kapek sik che; khava pha 
nang in kei RŌNGPU eng kae, khana Israelhei Pathen khan nang narahminga abek 
che kae tia nahong manhret sik. 

4Ke’n kakadei mi kasōk Israelhei inṭangpui sik a nang kakadei che kae. Nang in 
kei namanhret mak eng inum, ke’n nahnenga kajana kalentak kapek jo che kae. 

5“Kei RŌNGPU eng kha kae; pathen ralak om mak. Nang in kei namanhret mak eng 
inum, ke’n namadu ratha hratna kha kapek sik che. 

6Ke’n hivahi katlo kae ajârchu raleichung a’nphutna inphut a’nchaina katlunga 
aka-om seng in kei RŌNGPU eng kae khana pathen ralak om mak tia anmanhretna 
sik a kae. 

7Ke’n vâr leh inthim hi kasyem kae; ke’n mahâmṭhatna leh mahâmsetna kahei 
rôn kae. Hihei rakip hi, RŌNGPU ke’n katlosōt kae. 

8Ke’n marvâna inphut retorna kha khōsûr kapōa kajōngtir sik; khava inhlang sik 
a ralei in leika-âng sik khana ning leh hnōm leh dikna kha reipâr kapōa kapâr sik 
jo. RŌNGPU ke’n hivahi kamasō sik kae.” 

Akasyem leh Thuhminghei RŌNGPU 
9 Ralei be inkhat in akakhengpa kha ṭong amakhe thei sik mo, khava be ralak leh 
a’n-anghrep inkhat khan? Matlak khan be-kakhengpa kha heimo atlo tia ṭong 
ader mo? be khan akasyempa kha them mak tia a’nphin mo? 

10Mi inkhat in anu-apa hneng, “Heisa mo hinga nantasyem eng?” ati ngam mo? 

11 RŌNGPU, Israelhei Pathen intheng, hnunga akasōk sik intlukpa khan ahri: 
“Nangni’n kasahei chungchânga ṭong nanderna sik eng ratha neimak chei, 
achangmak leh ke’n katlo sik kasōk chunga nantahrina sik om mak! 

12Raleichung kasyem kha kei eng kae, khana khan aka-om sik mihringhei 
kasyem eng kha kae. Karatha neina vâng marvân hi kamanzer; Kani, thla, khana 
ârsihei ke’n ka-ensui hei. 

13Ke’n Cyrus kha ṭōn atlosōtna sik a kamathok kaṭōn mantluk hei huitlungna sik 
leh heirakip kadik a a-omna sik a. Ke’n asena sik hlam seng intlun jena kasyem 
sik. Ama’n kakhōpui, Jerusalem asyem manther sik, khana rehring sura ka-om 
kamihei amasō sik hei. Hiva ṭōn tlosōtna sik tûte’n ama kha pa-lâkmak ning 
achangmak leh sêr marûk a pemak ning.” Akalenpen RŌNGPU’n ahri jo kae. 

14 RŌNGPU’n Israel hneng ahri, “Egypt hei leh Ethiopia hei nei leh hao kha nangta 
sik kae, khana Seba ram a mi dung inshâng hei kha nasōk akachang sik hei kae; 
anmani’n thirhrui inkhōp pum a antajui sik che kae, nahnenga a’nkun sik hei kae 
khana anhrisōt sik, ‘Pathen in a-ompui che, ama rōk Pathen kae. 

15Amihei kahuksōt, Israelhei Pathen kha, abinga a’nthup Pathen kae. 

16Lim kasyem hei seng kha inzakna anchen sik; ankhenga themmôna pek sik hei 
kae. 

17Tâk Israel chu RŌNGPU’n ahuk a kae, khana aretorna kha are-rea sik kae; 
amihei kha ahei tik a themmôna chenmak hei ning.’” 

18 RŌNGPU’n marvân asyem– ama kha Pathen kha kae! Ama’n ralei hi ahme 
achâng amantluk a asyemsōt a kae– akasôttak aka-om sik a kahnet a asyema kae. 
Ama’n akarōk a’nhmang sik inkhat a syem mak, tâk-kha mihei omna sik hmun 

inkhat a asyem kae. Hinga akahri kha ama kae, “Kei RŌNGPU eng kae, khana 
pathen ralak om mak. 

19Ke’n marûk a ṭong hrimak eng, achangmak leh kamantlukna kha thup mak eng. 
Kei Israel mihe’n ramchi inhmangna shunga antajong sik eng kha madu mak eng. 
Kei RŌNGPU eng kae, ke’n akadik kha kahri kae; akadik mi’n anmanhretna sik a 
katlo kae.” 

Vânhnōi RŌNGPU leh Babylon Limhei 
20 RŌNGPU’n ahri, “Nankhenga hong ruh, jât rakip a mipuihei, rengram apur jo 
pha alakahring seng; nanṭong tanna sik nantak khet hong inlâr ruh! Thinga 
ansyem lim leh inṭhōia a’njôk mipuihei, ankahuktor mak sik pathenhei hnenga 
akader hei, khava mihei kha heite manhret mak hei! 

21Ṭongtan hmun a nanṭong tanna sik heirôn manhlut ruh; a’nhrung sik hei kha 
inkhat leh inkhat inbek intōk hei rasoh. Heimo akasōk sik kha tenlai khan tu’n 
mo aleihridek jo? Khava kahri kha amihei kahuksōt Pathen RŌNGPU kei kha 
changmak eng mo? Pathen ralak om mak a kae. 

22“Tûn kahnenga he’nle una inhuksōt ruh, raleichung pumpuia mi rakip hei! 
Hinahin Pathen inkhat rōk kha kei eng kae. 

23 Ka ṭongtep hi akadik kae, khan chu hivahi inthlengmak ning. Kei ka-ena rakip 
vânga a’ntep eng kae: Mi rakip kahong sik hei khana ankamuk sik eng. khana 
kaṭong juina sik a intep sik hei. 

24“Anmani’n anhri sik, kei hneng rōk a retorna leh hratna ratha kha inhmu sik; 
tâk-kha kei ani ka-en kada rakip kha masetna anchen sik. 

25 RŌNGPU ke’n Jacob sōn leh pârhei seng kahuk sik hei, khana anmani’n kei 
anchoi ka-ân sik enga kae. 

Isaiah 46 

1“Hivahi Babylon Pathenhei inchaina jo kae! Bel leh Nebo pha khat a anleikamuk 
hei, tâk tûnchu khahei kha shakōrtung tarôn sik a anmantluk jo hei, akachâm 
neng ranhringhei ṭhōm chunga phurhrik inkhat kae jo hei. 

2Limhei khan anbinga inhuksōt tor mak hei; khahei kha ansur heia anchoisōt jo 
hei. Hivahi Babylon pathenhei inchaina kha kae! 

3“Jacob sōn leh pârhei, kaṭong hri rangei ruh, kami inhlei akahring hei seng! Nan-
intet bia inphut ke’n ka-ensui chei. 

4Kei nan-Pathen eng kae; katinta ṭhak sik chei. nanter mak hma seng khana 
nansam abangmak hma seng. Ke’n nangni kasyem chei khana ka-ensui sik chei; 
ka’nṭangpui sik chei, khana kahuksōt sik chei. 

5 RŌNGPU’n ati, “Tu leh mo nangni’n nanta-ente sik eng? Kei kapō tu inkhat aka-
om nâk mo?” 

6Mihe’n ansêrkōk anmahlânga sana anbun mathlâk; anmani’n khartena vâng 
dangka kha akahrik ante. Anmani’n Sana kakheng mi inkhat pathen kasyem sik 
annek; khava sōa inkun heia ankamuk jo! 

7Anmani’n andâra ankadoma anchoi: anmani’n hmun inkhat a anda, khana khan 
kangira ka-om, angirna hmun a inphut inhling theimak. Mi inkhat in ahnenga 
ader inum masôn tor mak, achangmak leh inrimna inphut huk tor mak. 

8“Nangni mikaset-hei, hivahi mandon ruh; ke’n heimo katlo jo mandon ruh. 

9Tenlaia omchen kasōk kha mandonsōt ruh; kei rōk hi Pathen eng kae khana kei 
kapō tûte ralak om mak ti hi hnōm ruh. 

10A’nphutbia inphut ahong kasōk sik kha kalei hridek; tenlai khan ahong kasōk 
sik kha kahri masadek. Kaṭōn mantluk hei kha sôihêr mak ning, khana tlo sik a 
kamandon hei seng kha katlosōt sik tia kaleihri. 

11Ke’n nisōtinga mi inkhat ahongna sik kabek; ama kha hmukhai kapōa hong 
kajōng inthla sik khana kamantlukna kha ama’n pui amathluk sik. Ke’n kahri jo, 
kha a’ntlosōt sik kae. 

12“Kaṭong hri rangei ruh, malung kasak nangni, retorna kha kahlajap a ka-om tia 
a’ndon hei. 

13Ke’n retorna kani kha kahnaitek a kahei rôn sōt sik khavakha akahlatak a ka-
om chang hêrmak. Kei retorna kha in-êng mak ning. Ke’n Jerusalem kahuk sik 
khana khan Israel kajana kahong rôn manhlut sik.” 

Isaiah 47 

Babylon Chunga Ṭong tanna 
1  RŌNGPU’n ahri, “Babylon, nalen in-ongna inphut jōng ṭum roh, raleia vaiphin 
kâra in-ong roh. Nang pha khat a nuhngâk intheng inkhat kapōa, mi’n re antator 
mak khōpui che kae, tâk-kha nang akadông neng leh a’nnêm neng kha changsôt 
mak jo che! Tûnchu nang sōk kachang jo che! 

2Chakri kha maher roh! Jâmdi kha tak roh. Nahmai pōn hliksōt roh! Napōn 
kaṭhahei insōt jo roh! Kavadung rakanna sik napōnvei keimanke roh! 

3Mihe’n karōk pet a na-om kha anhmu sik; anmani’n nang sukman hnemna leh 
inzak nachen kha anhmu sik. Ke’n phu kahlō sik, tûte’n akhâm mak ning.” 

4A’ntheng Israel Pathen khan eini amasō jo me ama rahming kha 
Chunghnung RŌNGPU kae. 

5 RŌNGPU’n Babylon hneng ahri, “Inthim shunga kadai hngera in-ong roh; 
anmani’n nang jât-hei rengnu ti nôk mak jo hei ning! 

6Kei kamihei chunga kahnuk leikana; kami mak hei kapōa kaleirazen hei: ke’n 
nang hratna thōia kaleida hei, khana anhnenga lungsetna leimalâr mak che; 
katerhei kapha êngset a narazen hei. 

7Nang in ahei tik a rengnu akachang ṭhak sik chea le’ndon che, khana hiva 
omchenhei hi namalunga damak hei che, achangmak leh khahei kha heikhonga 
mo a’nchai sik ti mandon mak che. 

8 “Hivahi rangei roh, hōina rōk indu nang, kahring leh inhuktak a ka-om eng kati 
nang. Nang in Pathen kapōhrep a kalen eng nati, nang kapō alak inkhatbek om 
mak nati. Nang in heitik a renghmeinu changmak ning tia indon che achangmak 
leh nasahei thina jâra inrengna chenmak ning nati. 

9Tâk-kha pha khat a, ni khat rōk a, hihei seng hi hong kasōk sik. Nang in 
hmitphedôi khaseng nahmang inum napuise leh nasahei inhmang sik hei. 

10“Nang ṭhatmakna tlona shunga khan nabinga inngamna nanei; tûte’n ahmu 
mak hei nati. Nasingna leh namanhretna khan hlam kalet a aṭhōi che, khana 
nabinga nahri, ‘Kei Pathen eng kae, kei kapō tûte om mak. 

11Mahâmsetna nachunga jōng katlung sik, nahmitphe dôi inkhatbek in khâmtor 
mak ning. Inhmangna kha manhret manloa nachunga jōng katlung sik, 
narahmanga nalahmu mak inhmangna kae! 

12Nang hmitphedôi leh mithlimna hei kha dasōt roh; nasinlaia inphut nahong 
hmang jo hei kae. Khahei khan ajingbek chu anta’nthōpui sik che kachang sik; 
khan vâng khan na’ndōipui hei namaṭhit torkhat hei kachang sik. 

13Nang in mansena nahmu inum ratha neimak che. Na-ârsi lekha kathemhei 
hong hei sona ahuk hei rasoh, khava ârsi lekha katei hei khan, marvânhei aṭhen 
aṭhen a kasemṭhen hei khan, nahnenga heimo ahong kasōk sik tia thla kataia 
nang hneng ṭong thangkakōi hei kha. 

14“Anmani kha sapôt bongkhat kapō kachang sik hei, khana hmei in aro 
manhmang sik jo hei! Anmani anbinga kapha inhuktor mak hei ning hmeimale 
kha anmani sik a kalum hêr sik, anmani taksa manlumna sik a anhnenga anta-o 
hmei kapō changmak ning. 

15Khava hrep kha nang sik a akaṭha antatlosōt kachang sik, nahringkhōseia ṭong 
nahong lona hei khava ârsi lekha kathemhei kha. Anmani ankhenga nang 
andahlon sik che, anbing hlam et a kase sik jo hei, nang kahuk sik a tûte om mak 
hei ning.” 

Isaiah 48 

Pathen kha Hnung Katlunga RŌNGPU kae 
1Hivahi rangei ruh, Israel mihei, Judah sona inphut ahong kasōk nangni: 
Nangni RŌNGPU rahminga inhâksêr chei Israel Pathen kha kamuk sik a nanti, tâk-
kha nanṭong hri inkhatbek tlo sik a intluk mak chei. 

2Achang inum nangni inlensak cheia hinga nanhri, khōpui intheng mi ung kae 
Israel Pathen chunga a’nngai ung kae arahming Chunghnung RŌNGPU inti chunga 
khan ka-om ung nanti. 

3 RŌNGPU’n Israel hneng ahri, “Ke’n hmalai khan hnunga ṭong kasōk sik kalei 
hridek jo; khava sōa manhret manloa kamasō hei. 

4Nangni nanracham kase sik thir ngara kangar sik chei khana sum-êng kapōa 
kasak sik chei ti kamanhret chei. 

5Khava jâra hmalaia inphut nangni hnunga omchen sik kalei hrisōt dek jo kae, 
khahei kha ansōk mak hma kaleiphông jo, hivahi nanlim leh achâng hei khan 
khahei kha antamasō kae tia nanti makna sik a kae. 

6“Ke’n kaleihri heirakip kha tûnchu katlung jo; kahri kha kadik jo tia akahnōm 
sik chei kae. Tûn omchen ther ahei kasōk sik kha kahri pek sik chei, tûn mak hma 
kaleihri mak omchen kae. 

7Tûn pha rōk a kamansōk hei kae; amak hma hiva kapō lasōk phungmak. Aleisōk 
jo’nchu, nangni’n akhenga nanta manhretsa jo kae nanti sik. 

8Nangni taksenthei changmak chei, ti chu nangni ahei tik a khemaṭang kase chei 
kae ti hi kamanhret chei. Khava jâra nangni’n hivahei seng hi lathei phungmak 
chei, khava jâra khava ṭong inkhatbek nankōr tathei sik a hongmak a kae. 

9“Karahming hi mihe’n anchoi ka-ânna sik, kahnuk natna rakip kakhâma kae; 
ke’n kahnuk kamale khana nangni suk manhmang mak chei ning. 

10Ke’n nangni dangka ratap a sormantheng kapōa, inrengna hmeishunga ka-
enmansin chei kae. Tâk-kha nangni hnemna kase nanchang kha kahmu sōt a kae. 

11Ke’n katlo hei hi kei sik a katlosōt kae, karahming hi kajana neilo manchang 
mak ning achangmak leh tûte inkhat leh lûrna kha chensap puimak ning 
khavakha keita leh keita rōk sik kae.” 

RŌNGPU’n Hlamkakeia Akadeisōt, Cyrus 
12  RŌNGPU’n ahri, “Kabeksōt mi, Israel, kahri hi rangei roh! Kei Pathen eng, 
a’nphutna, a’nchaina, Pathen inkhat rōk eng kae! 

13Kakut he’n raleichung innhmun hi ansyem, khana marvânhei hi anhong mazer. 
Ke’n ralei leh bōirōk kabek hei pha, anbinga kahong heia hong inlâr hei. 

14“Nangni nankhenga hong intûp ruh khana rangei ruh! Kakadeisōt mi khan 
Babylon re asō sik hi, pathen lak inkhatbek in leihridek tor mak; ke’n kamantlo 
hnōm kha ama’n atlosōt sik kae. 

15Kei ṭongkahri leh ama kabeksōt eng kha kae; ke’n ama hlamkakeia aṭōn 
hmesōna kamannei. 

16“Tûn kahnenga heihnai ruh khana heimo kahri rangei ruh. A’nphutbia inphut 
ke’n inphôngtak a kahrisōt jo, khana kaṭonghei hi ahei tik a hui kamanthlung 
hei.” 

(Tûn Chunghnung RŌNGPU’n kei arathahrat apek enga atir jo eng.) 

Amihei sik a RŌNGPU Ṭōnmantluk 
17Israel Pathen intheng, nankahuk RŌNGPU’n ahri, “Kei RŌNGPU nan-Pathen eng 
kae, nangni ṭhatna sik a mantheina akanei hnōm khana nansena sik a hlam 
akakhing hnōm inkhat eng kha kae. 

18“Nangni’n kaṭong pek chei hi ajui rōk nanjui inchu! Khan chu mahâmṭhatna 
kha nangni sik a akakang hêrmak kavadung kapōa kalōng sik! Torna kha 
nanhnenga kahong sik tuipui in-nông in tuipangting ahei inlet kapōa. 

19Nansōnhei kha nêrdi ja kapōa katam sik hei, khana anmani ahei tik a suk 
manhmang anchang makna sik kasyem sik hei.” 

20 Babylona inphut sōksōt ruh, ning leh hnōma om ruh! Inpâktak a ṭong kha ông 
manthang ruh; hmun rakip a manthei hei ruh: “RŌNGPU’n asōk Israel kha ahuk 
jo!” ti ruh. 

21 RŌNGPU’n amihei nêrdi kalum, akachâr ram shunga aṭhōi hei pha, anmani 
tuihre jâra inreng mak hei. anmani sik a hlungpuia tui amasō pek hei; aman 
hlung kha amakhōi, khana tui kha jōng kalōngsōt. 

22 “Mikaset-hei sik a hringna om mak,” RŌNGPU’n ati. 

Isaiah 49 

Jât-hei sik a Hmeivâr, Israel 
1 Ram kahla ka-om jât-hei, kaṭong hri hi rangei ruh!, nangni ram kahlatak a ka-
om hei! Kei ka’ntet mak hma, RŌNGPU’n akadeisōt eng. khana asōk sik a akadeisōt 
eng. 

2 Ama’n kaṭonghei kha chemjâm kangei kapōa asyem hei. Ama kut khet vâng 
ahrung eng. Ama’n akangeijap, hmang sik a mantluksa the inkhat kapōa asyem 
eng. 

3Ama’n kei hneng ahri, “Israel, nang kasōk che kae. Nang jâra mi rakip in 
antamanpâk sik eng kae.” 

4Ke’n kahri, “Ke’n ṭōn katlo jo, tâk khavakha heituk a inhōrna kase jo mo! Ke’n 
karatha nei kahmang jo, tâk heite tlosōt mak eng.” Kha’num kei chungchâng ani 
kahrung sik a RŌNGPU kha kataksen; katlona chunga ama’n inpâkman apek sik 
eng. 

5Ka’ntet mak hma, RŌNGPU’n kei aleikadei jo eng; ama’n amihei kaṭhōi inle sik a 
asōk a asyem eng, Israel a’nchekchai kaṭhōi inle sik a. RŌNGPU’n kajana apek eng; 
ama kha kahratna kung kha kae. 

6  RŌNGPU’n kahnenga ahri, “Kasōk, nang sik a ke’n ṭōn kalen chet inkhat kanei. 
Alakahringa ka-om Israel mipuihei ansei lenna sik naheiṭhōi male sik rōk hei kha 
changmak tâk raleichung pumpui huksōt theina sik a ke’n jât-hei sik a vâr inkhat 
a nang kasyemsa sik che kae.” 

7Israel a’ntheng Pathen leh huksōtpa khan ahri, hnōise-êsetak a antatlopa 
hnenga, jât he’n antamaterpa leh vaikarônhei sōkpa hnenga: “Reng he’n nang 
masōa na-om kha anhmu sik che nang kajana inding sik hei; rengsa he’num 
anhmu sik, khana nang kajana inkun sik hei.” Hivahi hong kasōk sik 
ajârchu RŌNGPU’n asōkpa kha akadei jo kae; Israel Pathen intheng khan aṭong 
intep kha ajui kae. 

Jerusalem Lomanhlut nôk 
8  RŌNGPU’n amihei hneng ahri, “Nangni huksōtna kha ajōng tlung pha, lungsetna 
kha kamanhmu sik chei. khana inṭangpui sik a nanṭapna kha kamasôn sik chei. 
Kahngâk a kahrung sik chei khana nangnia inphut mi rakip leh intepna kasyem 
sik. Tûna akarōksaia ka-om nanrama ave nôk a kaman om sik chei. 

9Ke’n kurkhum a ka-om hei hneng kahri sik, ‘Sōksōt jo ruh!’ a’nthima aka-om hei 
hneng, ‘Vâra hongsōk jo ruh!” kati sik. Anmani kha tlâng chunga phi kasâk 
kemōng rup ka-ang sik hei; 

10 anmani ahei tik a’m anvon ṭâmmak ning khana antui hremak jo ning. Kani leh 
nêrdi kalum in anchunga tônmak jo hei ning, ajârchu ani’nlungset inkhatpa khan 
aching sik jo hei. Ama’n tuiri pûtna hmun a aṭhōi sik hei. 

11Ke’n tlâng heia hlamlen kasyem sik, khana kamihei khōhme sena sik hlam 
kasyem pek sik hei. 

12Kamihei kha ram kahlatak a inphut kahong sik hei sak ting leh tlaitlâk a inphut, 
khana thlang tinga Aswan ram a inphut kahong sik hei.” 

13Marvânhei, hla sak ruh! ralei, inpâk a ôn roh! Tlângbung he’n hla saksōt hei 
rasoh! RŌNGPU’n amihei lungmōng athlâk sik hei; ama’n ami khōdeng katheihei 
chunga alungset sik hei. 

14Tâk-kha Jerusalem mihe’n anti, “RŌNGPU’n adahlon jo me! Ama’n amahngi jo 
me.” 

15Khava jâra RŌNGPU’n amasôn hei, “Nu inkhat in asa khet kha amahngi tor mo, 
khana amatet asa kha lungset mak eng atitor sik mo? Nu inkhat in asa amahngi 
jo’num, ke’nchu nangni mahngi hêrmak chei ning. 

16Jerusalem, ke’n nang mahngi tor mak che eng! Narahming kha ke’n kakut maja 
heia kamazet jo. 

17“Nang kasyemther sik hei kha inranga kahong jo hei khana nang kasuk 
inhmanghei kha kasesōt sik jo hei. 

18Nakimvea thlir inna heimo akasōk enroh! Namihei intûp jo hei, inting hong inle 
jo hei! Kei akahring khet Pathen kachang jâra, namihei jâra a’nlensak sik che kae, 
hmōinu’n asana hrui or jâra a’nlensak kapōa. 

19“Naram kha suk manset leh dahlon leikachang, tâk-kha tûnchu khana aka-om 
sik a akahong hei sik a khavakha kasin rei sik jo. Khana nang sukset a ani kadahei 
kha nanga inphut kahlatak a hnengsōt sik hei kae. 

20Miram a omlai a’nte namihei kha’n ni khat chu nahnenga anhongti sik, ‘Hiva 
ram hi kasin rei, ni-omna sik a ram nimadusa jo!’ 

21Khava pha nang in nabinga nati sik, ‘Tu’n mo hiva naihei seng hi kei sik amatet 
pek eng? Kasahei leh kha kamanhmang jo heia, nei tor loa aleika-om jo eng kae. 
Kei hi miram a hnongsōt a leika-om eng, tu’n mo hiva sahei hi avei mankhang 
hei? Kei kabing rōk a dahlona leika-om eng, khona inphut mo hiva sahei hi 
akahong hei?’” 

22Chunghnung RŌNGPU’n amihei hneng ati: “Ke’n jât-hei hneng, mêrchîkna kapek 
sik hei, anmani’n nasahei kha inna anhongṭhōi sik hei. 

23Renghei kha nang sik a pa kapō kachang sik hei; reng nuhmeihei kha nu kapō 
kachang sik hei, Anmani nahmai kunga inkun sik hei khana kajana anpek sik che; 
anmani’n insinsaktak a nang kajana anmalâr sik. Khava pha, nang in kei 
hi RŌNGPU eng kae tia nahong manhret sik eng, kei inthōpui sik akahngâk tûte 
inkhat in malung tlailoa om mak hei ning.” 

24Nang in remihei neichom kha nakasut tor mo? Nang in mi-êng kase kut a 
inphut khum mihei kha nahuksōt tor mo? 

25 RŌNGPU’n amasôn, “Khavakha ahong kasōk khet sik kha kae. Sepeihei khum 
mihei kha losōt sik hei kae, khana êngkase nei kachom hei kha sur sik hei kae. 
Nang kadōi rakip hei kha ke’n kadōi sik hei, khana nasahei kha kahuksōt sik hei.’ 

26Nankasu inrim hei kha anbinga khat leh khat kamanthat sik hei; anmani hnuk 
natna leh mithatna khan ju inrui kaman-ang sik hei. Khava sōa mi rakip in kei 
hi RŌNGPU eng kae tia anmanhret sik eng. nangni kahuk leh ning leh hnōma insō 
inkhat kha kae tia. Kei hi Israelhei ratha kaneitak Pathen eng kha kae tia anhong 
manhret sik jo eng.” 

Isaiah 50 

1 RŌNGPU’n ahri, “Mi inkhat in anuhmei ada kapōa, kamihei hi kei tahnong sōt hei 
kae tia nantamandon mo? Kha achang inchu, kadana hei lekha kha khomo? Mi 
inkhat in asahei sōk sik a ajōrsōt hei kapōa, rehringa sur sik a kajōrsōt cheia mo 
nantamandon? Changmak, nansetna jâra rehringa akase chei kae; nanṭhena jâra 
tirsōt akae chei kae. 

2“Heisa mo kami he’n anta leihnōm mak, ankahuk sik a anhnenga kaselai? Heisik 
a mo kabeklai hei anta leimasôn mak eng? Anmani huksōtna sik a karatha 
akatlasam hêr eng mo? Ṭongpek inkhat a tuipui kamanchâr tor, khana tui om 
mak jâra ashunga ka-om ngahei kha anthina sik a, tuidung kha nêrdiram 
kamanchang tor. 

3Akathi sik a ṭajai suina kapōa ke’n bōirōk a khō kamanthim tor a kae.” 

RŌNGPU Sōkpa Ṭong juina 
4Akatlâksam hei ratha manngar torna sik a, Chunghnung RŌNGPU’n hri sik kha 
amanthei eng. Amanthei sik eng kha rangeina sik a jîngkâr katai manhret 
hnōmna amannei eng. 

5 RŌNGPU’n manhret theina apek eng, khana heite makhe mak eng, khana ama a 
inphut inhesōt mak eng. 

6 Ani kavōk hei hneng kaṭhōm kamado. anmani’n inzakna anipek eng pha, 
kahnerhme anphoi pek eng pha kahmaia anmachi thlōn pha khâm mak hei eng. 

7Tâk-kha inzak antase pek eng khan kei atôn tor mak, ajârchu 
Chunghnung RŌNGPU’n a’nṭangpui eng. Khahei kha kadetorna sik kabinga 
inkhâm enga kae, Inpâkna chenmak ning tia inhret eng, 

8 ajârchu Pathen kha kahnenga ka-om, khana ṭhena kaneimak kha ama’n 
amanchên sik. Mi inkhat in maset pekna sik a amaher tor sik eng mo? Ṭongtan 
hmun a se rih! amaset pekna eng kha heirônsōt rasoh! 

9Chunghnung RŌNGPU ama khet in ahrung eng, khan chu tu’n mo kei ṭhena 
amanchên tor sik? Kei masetna anikapek seng inhmu mak jo hei ning; anmani 
kha ra-nge tasâk pōn kapōa om mak jo hei ning. 

10Nangni RŌNGPU kajana kanei seng, khana asōkpa ṭong kajuihei seng, nanhlam 
hro kha inthim thei sik, tâk-kha RŌNGPU taksen ruh, nan-Pathena in-ngai ruh. 

11Nangni milak inhmangna sik ṭōn intluk rakip nanta mantluktak khan 
amanhmang sik chei. RŌNGPU amatak in hivahi amasō sik kae; nangni vângset 
inhnaktak n antaratō sik kae. 

Isaiah 51 

Jerusalem Lungmōng Thlâkna Ṭonghei 
1 RŌNGPU’n ahri, “Kaṭong hri rangei ruh, hukna indu hei, inthōpui sik a kahnenga 
akahong nangni. Nanhong inphutna hlungpui kha mandon ruh, nangni 
inchômsōtna hmun kha jongsōt ruh. 

2Nanpusōn, Abraham, leh Sarah nanhong kōnna hei kha mandon ruh. Ke’n 
Abraham kabeksōt lai, ama sa leinei mak a kae, tâk-kha ke’n mahâmṭhat kapek 
a sa leh nai kaleipek; atu asa anja kamantam pek hei. 

3“Ke’n Jerusalem hneng, khava inhmangna shunga aka-om hei seng hneng 
lungsetna kamanhmu sik hei. Aram kha nêrdiram aleichang jo’num, rahōn 
inkhat a kasyem sik, Eden rahōn kaleisyem kapōa. Inpâkna leh ningṭhatna, 
khana khan ka-om sik khana kei choi ka-ânna leh manpâkna hla ansak sik. 

4“Rangei ruh, kamihei, heimo kahri hi rangei ruh: Ke’n jât-hei hnenga kaman 
theina hi kapek hei; kadânhei hin vâr ahong rôn pek sik hei. 

5Kei inranga kajōng sik eng khana kahuk sik hei; kei retorna sik pha kahnai jo. 
Kei khet in jât-hei chunga vai karôn sik. Ram kahla mihe’n kei jōng sik kha 
anhngâk eng; anmani’n ankahuksōt sik a inhōrtak a anhngâk eng. 

6Enroh, chunga marvânhei so, enroh raleichung um! Marvân kha hmeikhu kapōa 
inhmu mak jo ning; raleichung hi pōn marō kapōa kaṭetdâk sik jo, amihei seng 
kha mathōi kapōa kathisō sik jo hei. Tâk-kha kajōng rôn hukmanhringna khachu 
ahei tik a ka-om ṭhak sik; karetorna kha achaina kachang sik. 

7“Kaṭong rangei ruh, nangni akadik inhret hei, nanmalunga kaman theina kahnet 
a a’nvon hei. Mihe’n êngset antlo cheia inzakna anpek chei pha ṭitmak ruh; 

8anmani kha ra-nge’n asâk pōn kapōa inhmang sik jo hei! Tâk-kha kajōng rôn 
hukmanhringna khachu ahei tik a ka-om ṭhak sik; karetorna kha pha rakip a ka-
om ṭhak sik jo.” 

9Thōi roh, RŌNGPU, keini a’nṭangpui roh! Nahratna hmang inna keini ahuk 
manhring roh; khang marōlaia naleitlo kapōa khavakha hmang nôk roh. Tuipui 
ranhring kalen Rahab kha ahar-ahak a alei katuktan kha nang che kae 

10Tuipui inchâr leh ashunga hlam kasyem kha nang che kae, nahuk manhring hei 
khan anrakan torna sik a. 

11Nang in nahuksōt jo hei khan ningṭhat pum a Jerusalem katlung sik hei, inpâk 
a hla ansak a ka-ông sik hei. Anmani ahei tik a inpâk sik jo hei. Inrengna leh lung 
dongna inphut ahei tik a masōsōt kachang sik jo hei. 

12 RŌNGPU’n ahri, “Nangni rathahrat kape kha kei eng kae. Heisa mo akathithei 
kha nantaṭit, kahar kanek a akasôt aka-om mak hei kha? 

13Nangni kasyem RŌNGPU kha nantamahngi jo mo, marvânhei inzersōtpa kha, 
khana ralei innhmun kadengpa kha? Nankasuk inrim hei leh nakasukset a 

a’ntluk ṭhak hei hnuk natna kha ṭit ṭhak pum a heisa mo akahring sik chei? 
Anhnuk natna khan nangni tôn tor mak jo tin. 

14Khava kurkhum a ka-om hei kha inranga masō sik hei kae; anmani kasôttak a 
kahring sik hei, khana sâk leh in katluk a annei sik. 

15“Kei nan-RŌNGPU Pathen eng kae; Ke’n tui-ôngpui kakachok atui in-nông kha 
rasa kamantlira kae. Karahming kha Chunghnung RŌNGPU kae! 

16Ke’n marvânhei kamazer khana ralei innhmun kadeng; Ke’n Jerusalem hneng 
kahri, ‘Nangni kami chei kae! ke’n kaman theina kha kapek jo chei, khana kakut 
vâng kahrung cheia kae.’” 

Jerusalem Khōdengthei Inchaina 
17 Jerusalem, thōi roh! Nabinga ṭhang inna thōisōt roh! RŌNGPU’n ahnuknat a 
nata in sik a apek che, karâkna kōklei kha nalei in jo; nang in ju nalei in joa 
amanlôn manvet jo che 

18Nakaṭhōi sik tûte om mak, namihei kâra tûte om mak, nakut a nakakei sik a. 

19Inhmangna kop hni nachunga katla jo: naram kha re’n achōn rachi jo, khana 
namihei vonṭâm ande jo. Nahnenga lungset inlâr sik tûte om mak jo hei. 

20Hlamsō rakir rakip a namihei kha kangōi heia katlu jo hei; anmani shachâng 
kahe hei chânga a’n-ôk shakhi ka-ang jo hei. Anmani’n Pathen hnuknat rathahrat 
kha anchen jo. 

21Nangni Jerusalema khōdeng kathei mihei, ju inrui kapōa akalôn invek nangni. 

22 RŌNGPU, nan-Pathen in ahrung cheia ahri, “Ke’n kahnuknat a kapek chei kōklei 
kha kalosōt jo. Khava ju nanlôn invekna kha nangni’n in nôk mak jo tin. 

23Khavakha nangni kasuk inrim hei, hlamdunga anmanje cheia, khana akabōk 
chei kapōa nanchunga anikachōn hei hnenga kapek sik jo hei.” 

Isaiah 52 

Pathen in Jerusalem Ahuk sik 
1Jerusalem, ngar roh, len nôk roh! Pathen khōpui intheng, pōnret kalûrtak a 
invon roh! Pathen ka-ôimak he’n nakekot a avea hlut nôk mak jo hei ning. 

2Jerusalem, nabinga inthengsōt roh! Vaiphin kâra inphut thōisōt roh khana 
nalen in-ongna in-ong jo roh! Ziona sura ka-om mihei, nan-inkhitna kha sōt jo 
ruh! 

3Chunghnung RŌNGPU’n amihei hneng ahri, “Nangni sōk nanchang pha khan, 
nangni sik a sêr heite le’npek mak chei; khava kapōa nansōksōtna sik a heite 
inpek mak ning. 

4Nangni khōhmea Egypt a omna sik a nanleise pha, nanrachama leikase cheia 
kae; achang ravâng Assyria he’n rumhrat a anleikeisōt chei khana nangni sik a 
heite aleipek mak hei. 

5Khana tûn Babylona hinum khang kapōhrep a kasōk a kae: Nangni rehringa 
ansur chei, nangni sik a heite apemak hei. Nanchunga vaikarônhei kha inlensak 
heia ṭong er ansō khana kei anhnōise ṭhak eng. 

6Akahong sik pha khan kei hi Pathen eng kae khana nanhnenga ṭong kahri kae ti 
hi nanhong manhret sik jo.” 

7Ṭongphông karôn inkhat tlâng ahei rakan a kahong, ṭong kaṭha, mōngna 
ṭongphông ahei rôn ama hmu sik kha heituk a a’nlak jo mo! Ama’n retorna 
aphônga Zion hneng ahri, “Na-Pathen kha reng kae.” 

8Khōpui repa kahngâk-hei khan ka-ông hei, inpâk a khōtlâng an-ônsap! 
RŌNGPU’n Ziona ahong inle kha, anhmit khet in anhmu tor a kae! 

9Jerusalem suk manset a aka-om nang, inpâk a peng jo roh! RŌNGPU’n akhōpui 
kha asansōt sik, khana amihei lungmōng apek sik hei. 

10 RŌNGPU’n arathahrat intheng kha ahmang sik; amihei ahuksōt sik hei, khana 
vânhnōi pumpui in antahmu sik kae. 

11Babylon nantadahlon sik a manchên ruh, nangni bek-inn hmangchâk 
karônhei! Akaser neinâk tônmak ruh; nanbing et a insu intheng ruh khana 
heidahlon ruh. 

12Tûna pha hinchu inhnottak a nantadahlon mak sik kae; tlânsōtna sik a a’nrei 
mak sik chei kae. RŌNGPU nan-Pathen in hlam akei sik chei. khana ramkei rakip 
a akahuk sik chei. 

A’nreng Sōkpa 
13 RŌNGPU’n ahri, “Kasōkpa kha aṭōn tlona khan hme asō sik; ama kha inshângtak 
a kajana achen sik. 

14Mi katamtak in ama anhmu pha anmalung atôn sik; ataksa kha inthleng hêr joa 
mihring hme pōmak jo. 

15Tâk-kha tûnchu jât katamtak in achunga inlak ansak sik, khana renghei kha 
inhmak heia ṭongmak hei ning. Antamanhret phâk hêrmak kha anhmu sik khana 
anhong manhret sik jo.” 

Isaiah 53 

1Mipui he’n anmasôn, “Tûnna kanṭong thangkōi hi tu’n mo ataksen sik? Tu’n mo 
hiva chunga hin RŌNGPU bân rathahrat hi ahmutor sik? 

2Hivahi RŌNGPU lungdo kae khachu asōkpa kha ralei kachâra rajung kathō 
thingkung kapōa kakek sik. Ama’n kaja theina leh hmeṭhatna heite neimak eini’n 
ama nimanhret theina sik om mak. Ama hnenga malung keiman hlutna a’nhret 
heite neimak, ama nisor hnōmna sik rahōi kasōk heite neimak. 

3Keini’n ama kanhnōisea kahlonsōt; ama’n inrengna leh natna ade. Tûte inkhat 
in a-en bek um enmak hei, ama kha heite aka-emak kapōa heisak mak me. 

4“Tâk-kha ama’n eini tade sik inrengna kha adepek jo me, khava eini tathōk sik 
natna kha. Ama inrengna karâkna hei kha Pathen tajōngtir kae tia nimandon. 

5Tâk-kha eini setnahei jâra ama’n sungbi arôn jo, eini’n ṭhatmak nitlo jâra ama 
anvōk jo. Ama inrengtak a ankarâkna khan eini amandam jo me, ama 
antakabenna khan amantheng seng jo me. 

6Eini nikhenga kemōng hlam invai kapō kachang jo me, eini nikhenga nibing et 
hlam a kase jo me. Tâk-kha RŌNGPU’n khava karâkna kha ama chunga amathlâk 
jo, eini nikhenga nichen sik a rahōi kasōk karâkna kha. 

7“Ama inhnaktak a anleitlo manrim, tâk insinsaktak a aleide;  ama’n ṭong beikhat 
bek um hrimak. That sik a kemōngte kapōa, asam vo sik kemōng kapōa, ama’n 
ṭong beikhat bek um hrimak. 

8Ama kha anleisur khana ṭong mathlâkna anneia that sik a anleikei, khana 
achungchânga tûte inkhatbek in leidon mak hei. Ama kha nimipuihei setna jâra 
anleithat jo. 

9Ama’n ṭhena heite aleitlo hêrmak inum khana maleisei aleihri hêrmak inum 
mikaset-hei leh thlân shunga anleihre sap hei, mikaneihei leh anvûmsap hei.” 

10 RŌNGPU’n ati, “Ama inrim sik kha kei lungdo kae; ama thina khan rangei 
mandam heirônsōtna sik a inthoina kha kae. Kha achang jâra ama’n asōn leh 
apâr ahmu sik hei; ama ahringkhō kasei sik, khana ama a inphut kei ṭōn 
mantlukna kha hme asō sik kae. 

11Inrengna hringkhō kha a’nchaisōa, avea hōina kha achen sik; hnemna kasea 
ama’n inrengna athōk changmak ti kha ama’n ahong manhret sik. A’npek sōt 
kasōkpa chunga kamalung katlai, mi katamtak hei karâkna chen sik kha arôn 
pek sik hei khana ama jâra anmani kha karangei mandam sik hei. 

12Khava jâra ke’n ama hneng kajana hmun kha kapek sik, mikalen leh ratha 
kaneihei kâra hmun kae. Ama’n alungdotak a ahringkhō kha apek sōt khana 
mikaṭhamak-hei chen sik rahōi kha a chensap pui hei. Ama’n mikaset katamtak 
hei hmun kha aloa anmani’n rangei mandam anchenna sik aderpek heia kae.” 

Isaiah 54 

Israel chunga RŌNGPU Lungsetna 

1Jerusalem, nang hi sa kaneimak nuhmei kapō leikachang che, tâk tûnchu inpâk 
a hla nasak a ka-ông thei jo che. Tûnchu nang in sa katamchet nanei sik jo, 
apuise’n adahlon jenmak nuhmei kanek a! 

2Na-omna pōn-inn manlensa roh; ahrui khitna manseisa roh khana uchup kha 
manhnet roh! 

3Naramri kha ramkei rakip a natet manlen chet sik kae; tuna jât-hlop hei tahlō 
ram hi nami he’n antachen male nôk sik kae; tuna dahlona ka-om khōpuihei kha 
mi akasiptak sik hei kae. 

4Ṭimak roh, nang avea inzakna inpek mak jo tin. nang sukmanhnema inda mak 
jo tin che. Nang in nuhngâk hmōither laia taksenthei nachang makna, khana 
nang in renghmeinu inkhat a binga na’nvaina kha namahngi sik jo. 

5Nakasyempa kha nang sik a napuise kapō kachang sik jo, 
Chunghnung RŌNGPU kha ama rahming kae. A’ntheng Israel Pathen khan nang 
ahuk sik che, ama kha raleichung pumpui vaikarôn kha kae. 

6Israel, nang hi hmōither kapō che kae, apuise’n adahlona malung inrimtak a ka-
om kapō che kae. Tâk RŌNGPU’n abek male nôk chea ahri: 

7“Pha bongkhat sik a ke’n nang kaleidahlon jo che; maritna inritak a kaṭhōi male 
nôk sik che. 

8Ke’n pha bongkhat sik a hnuknat a le’nhesōt jo eng, tâk ahei tik a sik a 
kalungsetna kha kamanhmu sik che.” Khang’khan nakahuk inhring RŌNGPU’n 
ahri. 

9 “Noah phalai khan kei le’ntep eng raleichunga tuishânglen nôk hêrmak ning 
tia; ke’n nachunga hnōmmakna leh karâkna neimak jo ning. Ke’n naṭhena 
chunga raseimak jo tin, achangmak leh karâkna pek mak jo tin. 

10Tlâng leh hmebunghei kha ahar ahara kakōi thei, tâk kalungsetna che hichu 
ahei tik chen a tlangmak ning; ke’n lung mōngna sik a ka’ntepna kha ahei tik a 
katlosōt sik.” Khang’khan nan-inlungset RŌNGPU’n ahri. 

Hnunga Jerusalem 
11  RŌNGPU’n ahri, “O Jerusalem, a’nreng nang, inṭangpui kaneimak khōpui, 
na’nthlem sik tûte aka-om mak jo nang. Ke’n hlung mankatam vânga na-
innhmun kasyem manther sik. 

12Na-inn chunga berhei kha ke’n rubi lung vâng kasak sik, Nakekot kha hmei 
kapōa akavâr hlung vânga, khana nakimvea nakurbanghei kha hlung mantam 
vânga kasyem sik. 

13“Kei khet in namihei kamanthei sik hei, khana neina leh lung mōngna kapek 
sik hei. 

14Ṭongtan kadik leh omchen kadik khan amanhrat sik che. Suk manrimna leh 
ṭitna heia inphut huk sik che kae. 

15Tu mo inkhat in nang abuhlu che’nchu kei manhret loa atlo kae; Tu mo inkhat 
in nang kadōia re kasō kha akatlu sik kae. 

16“Ke’n thir kakhengpa kha kasyem kae, hmei insûk sik a re hmangchâk kakheng 
sik a Ke’n remi kha’m kasyem, mi thatna re hmangchâk akahmang mi kha. 

17Tâk-kha hmangchâk inkhatbek in nang atôn tor mak tin; nang maherna 
kaneihei seng kha anmasôna inkhat naleinei sik a kae. Ke’n kasōk-hei kha 
kahrung sik hei, khana retorna kapek sik hei.” RŌNGPU’n ahri jo. 

Isaiah 55 

Pathen Tatōk Maritna 
1 RŌNGPU’n ahri,, “Tui kahre rakip hong ruh, hin tui ka-om! Sêr kaneimak nangni 
hong ruh, sasai rachôk unna sâk ruh! Hong ruh! Ju leh sehnetui ho’nchôk ruh– 
aman heite pek mak tin chei! 

2Von khopna aka-emak sik a khan heisa mo sêr nanta mathlang? Vonṭâm ṭhakna 
sik a khan nanratha heisik a mo nanta mathlang? Kaṭong rangei ruh khana heimo 
kahri kha tlo ruh, khana thlai katui pen kha nanchen sik. 

3“Tûn rangei ruh, kamihei, kahnenga hong ruh; kahnenga hong ruh, nangni’n 
hringna nanchen sik! Ke’n nangni leh intepna kahnettak kasyem sik, khana 
David hnenga kaṭongkam mahâmṭhatna kha kapek sik chei. 

4Ke’n ama kha jât-hei hlamkakei leh ṭong kapek inkhat a kasyem kae, khana ama 
a inphut ke’n anhnenga karatha neina kamalâra kae. 

5Tûnchu nangni’n ram hlop mihei kha nanbek sik hei; pha khat a nangni 
leimanhret mak hei chei, tâk tûnchu nangni kajōm sik a hong katlân sik jo hei! 
RŌNGPU nan-Pathen, Israel Pathen intheng ke’n hihei seng hi kahong masō sik; 
ke’n kajana leh lûrna kha nangni kapek sik chei.” 

6 RŌNGPU hneng inhe roh khana ahnenga der roh, tûn ama kahnaitek a a-omlai 
hin. 

7Mikaṭhamak-hei kha’n anhringkhō hlam kha dahlon hei rasoh, khana anmalung 
mandon hei kha thlenghei sona. Anmani RŌNGPU, ni-Pathen hneng inhe hei 
rasoh; Ama kha lungsetna pui katluk khana rangei mandamna inrang. 

8 RŌNGPU’n ati, “Kei mandonna kha nangnihei mandonna kapō changmak, khana 
kahlam hei kha nangni hlam leh chu ahlop kae. 

9Raleichunga inphut marvân a’nshâng kapōa kahlam leh kamandonna hei kha 
nangni nek a inshâng hei. 

10“Kei ṭong hichu kavur katla leh khōsûr kapō raleia tui kachep sik a marvâna 
inphut ajōng kasur kha kae. Khava khan hmuchi kha amankek vor sik a hmuchi 
leh sâk sik a thlai apek. 

11Khava kapōtak a kaṭong hri kha kachang sik, kei ṭōnmantluk tlosōtna khan 
hme sōloa om mak ning; tlosōt sik a katirna heirakip a avatlosōt sik a kae. 

12“Nangni’n inpâktak a Babylon nandahlon sik; khōpuia inphut nangni kamōng 
tak a anṭhōisōt sik chei. Tlâng leh hmebung he’n hla ansak a kapeng sik hei, 
khana thingkung he’n inpâk a ka-ông sik hei. 

13Tûna rahling chap kekna heia Cypress thing kakek sik, rahling kathlenga 
khersei thing kakek sik. Hivahi ahei tik a sik a achîkna sik kha kae, RŌNGPU kei 
tatlo kha mandonsōtna sik inkhat kha kae.” 

Isaiah 56 

Pathen Mihei Shunga Jât Rakip Ahōm sik hei 
1 RŌNGPU’n amihei hneng ahri, “Akadik leh akaṭha kha tlo ruh, ajârchu inranga 
kahuksōt sik jo chei. 

2Châmhngat kani kaṭha akanit leh akalet a kahmang mak hei kha mahâmṭhat 
kapek sik hei. Akaṭhamak heite katlomak hei kha vângṭhat kapek sik hei.” 

3Ramlak mi, RŌNGPU mihei leh a’nchun inkhat in hinga ahri mak sik kae, 
“RŌNGPU’n amihei leh kei hi kamukna hmun khat a amanneisap mak sik ung kae.” 
Atak ansyem jo mi inkhat in sa leh te anei tor mak jo jâra, ama khan Pathen mihei 
kâra invei yamak jo tia andon mak sik kae. 

4RŌNGPU’n khang khava mi hnenga ahri, “Nang in serning kani nanit a kei nakaja 
enga khana kalungdo ṭōn natloa khana ka’ntepna taksen theitak a najui inchu, 

5narahming kha kabek-inn shunga khana sanu sapa katamtak nanei kanek a 
kamihei kâra kasôt chet a mandonsōtna aka-om sik kae. Nang ahei tik a mahngi 
changmak jo tin che.” 

6Khana ram hlop mihei amihei kâra inveisa jo hei, ama inlungset a asepa 
katlohei, serning kani kanit hei khana taksen theitak a ama ṭongtep kajuihei 
hneng RŌNGPU’n ati: 

7“Ke’n nangni katlâng intheng Ziona kaṭhōi sik chei, kei derna innshunga 
inpâkna kapek sik chei, khana kamaichâm chunga nan-inthoina tōknahei kha 
karahlâng sik jo. Kabek-inn hi vânhnōi jât rakip sik a derna inn a’nti sik kae.” 

8Hnongsōt a aka-om ami Israelhei inna anhei kaṭhōi inlepa, 
Chunghnung RŌNGPU’n mi ralak he’m anmani leh a’nchun sik a alaheiṭhōi sik hei 
tia ahri. 

Israel Hlamkakeihei chunga Masetna 

9 RŌNGPU’n jât-hlop hei kha ramsha kapōa anhongna sik khana amihei anhong 
madena sik a amanthei jo hei. 

10Ama’n ati, “Hlamkakei seng, kamihei gîkna kapek sik a rahōi kasōk hei kha 
anhmit kacho jo! Anmani’n heite manhret mak hei. Anmani kha ui, mi kahnuk 
mak, a’nbok hnâma rahmang kasân ka-ang jo hei. Heituk-hrep a akaje hnōm hei 
mo! 

11Anmani kha anvon khop hêrlo ui kalôp inphâm kapō hei kae. Hiva 
hlamkakeihei hi manhretna neimak hei. Anmani inkhat et in anbing tlaina et 
antlo khana anbing rōk hnemna sik anjonga kae. 

12Hiva ju-inruihei hin anti, “Ju ajing jong rih, nitor chenna in rih! Tuning kanek a 
jîng leh chu akaṭhachet hong kasōk sik!’” 

Isaiah 57 

Israel Limsyem Inmuk hei Masetna 
1Mikaṭha kathihei, khana tu inkhat in heikhonga mo ti manhret mak hei khana 
khôk sakmak hei. Tâk-kha anmani anthi pha, insuk inhmangna khan anmani tôn 
tor mak hei. 

2Hringkhō kaṭha kahmang hei kha mōngna leh inhngatna anchen joa kae. 

3Nangni mikaset-hei, nanṭong tanna sik a hong ruh! Nangni dôi kachoi, mikajông 
leh notinu kanek a akaṭha changmak chei. 

4Semtlo hōina kaneihei nangni tu chei mo? Maleiseia mi innuisō hei nangni tu 
chei mo? 

5Nangni thingkung intheng thōia taksa inchun cheia saneina pathen kha 
nankamuk a kae? Khana tuidung panga hlungkōk a nansahei inthoina nantōk a 
kae. 

6Nangni’n khana inphut hlung inne hei nanhrut a pathena nankamuk hei. 
Anhnenga inthoina ju nansun khum khan sachi hmuchi inthoina nanheichoia 
kae. Hihei seng chunga hin kamalung katlai sik tia nantamandon mo? 

7Nangni tlâng inshâng chunga a’nthōi sik a leh taksa inchun sik a kase chei. 

8Nangni mater ka-om limsyem kha nan-inn hmatinga kot kahnung heia 
nanmatung hei. Kei nanhlonsōt enga kae; nanpōn nander nansōt a nanlungset 
nu, nangni leh nanta jepuinu kha leh nanrakhum kalen chunga kake chei. Nanta 
madu nanta rangei pui nanmathluk. 

9Nangni’n marim katui leh thai nan-in no khana Molech pathen inmuk sik a kase 
chei. Kamuk sik a pathen kajōng sik a, ram kahla tatak a, kathiram katlunga mi 
nantir hei. 

10Pathen ralak-hei jongna nangni kachâmneng chei, kha’num nangni bângmak 
chei. Nangni mater ka-om limhei khan hratna apek ung tia nanmandon, khava 
jâra tlâksam hêrmak chei. 

11 RŌNGPU’n ahri, mahngina nantanei, khava ṭitna nankape pathenhei kha tuhei 
mo? “Nangni’n kei hneng maleisei nanhria, khana kei hi nanmahngi cher jo eng. 
Ke’n pha kasôttak sip katia ka-om jâra kei hneng kajana pek sik kha akahai jo 
chei mo? 

12Nangni’n naṭōntlo kha kadik tia nanmandon tâk-kha ke’n nan-omchen kha 
kamalâr sik, khana nansyemlim hei khan huk tor mak chei ning. 

13Nangni’n inthōpuina sik a nanṭap pha, khava nanlimsyem hei khan huk chei 
rasoh! Thli kahrâng in atlensō sik hei! Tâk kei kataksenhei khachu ram a khan 
ka-om sik hei khana kabek-inn shunga ankamuk sik eng.” 

Inthōpuina leh Mandamna sik a Pathen Ṭongtep 
14 RŌNGPU’n ahri, “Kamihei kha kahnenga he’nle hei rasoh. Anhlama insuk-
inpaina hei seng kha losōt ruh. Hlamlen syem ruh, khana mantluk dek ruh. 

15“Kei a’nshâng leh a’ntheng Pathen, ahei tik a akahring ṭhak eng kha kae. Kei 
a’nshâng leh a’ntheng hmun a ka-om eng, tâk a’nsir hei leh a’nsinsak hei, anmani 
taksenna leh inhōrna kha mannei nôkna sik a, mihe’m ka-omsap pui hei. 

16Kamihei hringna kapek hei, khana anmani maset pek manjôn mak ning, 
anchunga kahnuk mannat ṭhak mak jo ning. 

17Kei, anmani setna leh anphâmhrai set jâra anchunga kahnuk leikana, khava 
jâra ke’n karâkna kapek heia kaleidahlon jo hei. Kha’num anmani anracham 
kasea antamadudu antloṭhak a kae. 

18“Ke’n an-omchen tlo kahmu hei, kha’num anmani kaman dam sik hei. Ke’n 
anhlam kakei sik hei, khana ka’nthōpui sik hei, khana a’n-ôi hei kha lungmōng 
kathlâk sik hei. 

19Ke’n akahla leh akahnaia aka-om hei seng hneng lung mōngna kapek hei! 
Kamihei kaman dam sik hei. 

20Tâk-kha mikaṭhamak-hei khachu tui-ôngpui in-nông a’nhnga jenmak, akabōk 
karôn sōt kapō hei kae. 

21Mikaset-hei sik a hring leh damna sik om mak,” RŌNGPU’n ati. 

Isaiah 58 

Akadiktak Thlai Hngōi 
1 RŌNGPU’n ati, “Nator chenna ông roh; kami Israelhei kha ansetna chungchânga 
manthei hei roh. 

2Anmani’n ani katai ankamuk eng, kadânhei anjui hnōm khana kahlam 
anmanhret hnōmhêr anti. Dân intheng kapek sik heia kanmadu anti khana kei 
kamukna chunga anmani’n kahōi ansak anti.” 

3Mihei kha’n inder heia, “RŌNGPU’n athei hêrmak sik me achang inchu heisik a 
mo thlai nihngōi sik? Ama’n heitea ateimak sik me achang inchu heisik a mo bu 
sâk loa akase sik me?” anti. RŌNGPU’n anhnenga ahri, “Akadik khachu nangni’n 
thlai nanhngōi pha, nanbing maduna nanjonga nanṭōn katlohei nanmanrim hei. 

4Nanthlai hngōi khan hnuk kase amanchang chei khana innâk-inse cheia kae. 
Hinghiva thlai hngōi derna nei hi ke’n karangei pek sik chei tia nantamandon 
mo? 

5Nangni’n thlai nanhngōi pha, nanbinga inrengna nannei, nanlu nanmakhup a 
kahar kapōa ka-om chei, khana borapōn nanpha a ravut nankathek khuma 
achunga kaje chei. Khavakha thlai hngōi a’nti mo? Khava khan kei malung katlai 
sik tia nantamandon mo? 

6“Ke’n kamadu thlai hngōi khachu hi kae: inrengna thirhrui leh akadik mak rake 
kha hlonsōt ruh, khana suk manrima ka-om kha ning leh hnōma se rasoh. 

7Nanbu kha von kaṭâm hneng insempui ruh khana inn kaneimak sara kha nan-
inna mathlung ruh. Pōnsi derkei kaneimak hei kha pōn pek hei ruh, khana nan-
innkō inthōpui sik a hnōm mak tlomak ruh. 

8“Khava sōa kalungsetna chei kha jîng nisō kapōa nanchunga jōng kavâr sik, 
khana nannatbi kha inranga kadam sik jo. Nangni kahuk sik a ka-ompui ṭhak sik 
chei; kei om khan nangni ramkei rakip a ahrung sik chei. 

9Nangni’n nander pha ke’n kamasôn sik chei. Nangni’n nannibek pha, kamasôn 
sik chei. “Nanmi suk manrimna, mi hnōisena ṭonghri rakip, khana ṭong 
kaṭhamak rakip hei kha nanbâng inchu; 

10von kaṭâm hei thlai nanpek heia khana akachâm hei nanmantlai he’nchu, 
nankimvea a’nthim kha sûn khōvâr kapō hongkachang sik jo. 

11Khana ke’n ahei tik a hlamkakei sik jo chei khana akaṭha neinâk vânga 
kamantlai sik jo chei. Ke’n nangni kamanhrat sik chei khana kamanhōi sik chei. 
Nangni tui katamtak omna, akakang hêrmak tuiripût ka-ang sik jo chei. 

12Nanmi he’n pha kasôttak a alenṭhōt jo hei kha ansak manther sik, innhmun 
marōa khan ansak sik jo. Nangni kha kurbang kasyemther hei leh ale’nset inn 
kasakther hei tia mi’n amanhret sik jo chei.” 

Pathen Kani Ser jâra Tloman 
13 RŌNGPU’n ahri, “Nangni’n serning kani kha a’ntheng inkhat a nanhmang inchu 
khana khava ning kha nanbing maduna jongna nanhmang mak inchu; kei kani 

intheng kha kakhôktak a nanloa lônlena neiloa nankaja’nchu, khana khava ning 
ṭōn tlo loa ṭongchôi hrina nannei mak inchu, 

14khan chu nangni’n kei nanrazenna jâra inphut inpâkna akajōng kha 
nanrahlâng sik jo. Ke’n raleichung pumpuia mihei takaja sik a kasyem sik jo chei, 
khan chu nanpu Jacob hnenga kaleipek ram shunga kahōia ka-om sik jo 
chei. RŌNGPU ke’n kahri jo kae.” 

Isaiah 59 

Mipuihei Setna Sânkathem in Amaset 
1 RŌNGPU kha nangni hukna sik a akatlasam hêr kae tia lomak ruh a-emak leh 
inṭangpuina sik nanbekna akatheimak sik a akōr kaset hêr tia mandon mak ruh! 

2Nansetnahei jâra ama’n nanṭong athei mak kae. Nangni’n ama kamukna sik 
nanrei pha Pathena inphut nankaṭhensōt kha nansetna kha kae. 

3Nangni maleisei, hnuk kase, khana mikathat ṭhena kanei chei kae. 

4Nangni ṭongtan hmun a kase chei, tâk nanlangting ṭongdik chenmak chei. 
Nanṭong kha atorna sik a maleiseia in-ngai chei. Milak mantônna sik a nanṭōn 
mantluk kha nantlosōt a kae. 

5-6Ṭōnse nantamantluk kha mari tûr inhnaktak thinathei ratui kapō kae. Ratui 
kha vōkkhōi ruh, mari heikasōksōt sik! Tâk-kha nanmantlukna khan nansik a 
akaṭha tlosōt mak ning, khahei kha maimôm patchâng kapōa hnemmak ning. 

7Nangni ahei tik a ṭōn kaṭhamak rōk nanmantluk, khana khava tlosōt sik kha 
nanhngâk hla. Ṭhenakase hei thatna sik malung inkei-chiona neimak chei. 
Nansena hmun rakip a mansetna leh manhmangna kha nanda hlona kae, 

8khana nangni lengna rakip a tûte inkhat inhukna om mak. Nantatlo rakip akadik 
mak rōk kae. Nangni hlam inhek a kase chei khana nansena hlam kajui mihei kha 
inkhatbek in inhukna chenhêr mak ning. 

Mipui he’n Ansetna Antahrisōt 
9Mihei khan anhri, “Tûnchu Pathen in keini anikasuk inrim heia inphut ahuk 
mak jo ung hi heijâra mo ti keini’n kanmanhret jo. Keini’n lônna sik a vâr chen 
sik a inhōr ung, tâk hinahin inthim rōk kha ka-om, 

10khana keini hmitkacho kapōa inhmeia kase ung. Jân kapōa, kathirama aka-om 
ung kapōa, Sûnṭim laia inpai ung. 

11Keini anmaṭhit ung khana inrim ung. Akadik mak a leh inrimna inphut a ani 
kahuk sik a Pathen kanrangei jo, tâk heite sōk mak. 

12“RŌNGPU, nang kadōia kanṭhena katamtak ka-om. Kansetna khan amaher jo 
ung. Keini’n khahei seng kha kaṭha nenga kanmanhret jo. 

13Keini’n nang kan-inrepui jo che, kahlonsōt jo che, juihnōm mak jo che ung. 
Milak kansuk manrim heia nanga inphut inhesōt ung. Kanlei mandonna kha 
kanṭhe jo; kanṭong beisō maleisei kae. 

14Ṭongtan kadik kha kanhnongsōt jo, ratha neina kha kanhnenga hongtor mak 
jo. Akadik kha khōtlânga inpai inthlûk jo, khana malung intheng kha khana khan 
hmun chenmak jo. 

15Malung intheng hi om mak jo ti chu ṭōnse tlona a’nkhâm jo hei kha’m anṭhena 
jâra mi inreng kachang tlit nôk heia kae.” 

Amihei Huksōtna sik RŌNGPU A’ntluk 

RŌNGPU’n hivahi ahmu, ṭong kadik inti kha a-om mak jâra amalung tlaimak. 

16Suk manrim hei inthōpui sik mi tûte ahmu mak jâra inlak asak a kae. Khava 
jâra anmani huksōtna sik leh re kha atorna sik a ama’n arathahrat ahmang sik a 
kae. 

17Ama’n ṭongdik kha zakkō kapōa khana huksōtna ratha kha lukhu kapōa revona 
avon sik. Ama’n heirakip mandikna sik a khana mihei inrengna katlo chunga 
karâkna leh phuhlōna sik a, rahnak a tlo hnōmna kha pōn kapōa invon sik jo. 

18Ama’n a’ndōipui hei kha anleitlona dungkajuia karâkna apek sik hei, ram kahla 
aka-om hei kapha kha’m. 

19Nisōa inphut tlaitlâk katlunga mi rakip in ama leh aratha hratna kha anṭit sik 
jo. Ama kha tuidung alōng inhnak leh thlipui inhnaktak kapōa kajōng sik. 

20  RŌNGPU’n amihei hneng ahri, “Nansetna inphut ahong inhe jo nangnihei seng 
kahrung sik a leh kahuk sik a kei Jerusalema kahong sik eng. 

21Khana ke’n nangni leh intepna inkhat kasyem: ke’n karathahrat leh kaman 
theina ahei tik a nangni sik a kapek jo chei, khana tuna inphut nangni’n kaṭong 
nantajui sik khana akahong sik pha rakip a kei juina sik a nansahei leh nansōn 
nanpâr hei nanta manthei sik hei kae.” 

Isaiah 60 

Hnunga Jerusalem Lûrna 
1Thōi roh, Jerusalem, khana kanivâr kapōa, vâr roh; RŌNGPU lûrna kha nachunga 
jōng kavâr jo. 

2Jât-hlop hei khachu inthim in amakhusi sik hei, Tâk-kha nang chunga 
chu RŌNGPU vâr khan aser manvâr sik jo che; Ama omna vâr ra-âng khan nang a-
ompui sik che. 

3Jât-hei kha navâr khan nahnenga ahongkei sik hei, Khana renghei kha’m nakani 
ther ting kahong sik hei. 

4Nakimve kha enroh heimo akasōk enroh: Namihei kha inna kahong sik a intûp 
jo hei! Nasahei kha ram kahlatak a inphut kahong sik hei; Nasanuhei kha’m 
naipang kapōa anheiṭhōi sik jo hei. 

5Nang in hivahi nahmu sik a kha namalunga inpâkna kasip sik jo. Inpâk lôtna 
natak innokleo sik che. Jât-hei nei leh hao nahnenga anhongrôn manhlut sik; 
Tui-ôngpui rea inphut annei leh hao kha kahong sik. 

6Midian leh Ephah ram a inphut sharîngsei katamtak kahong sik hei, Sheba ram 
a inphut, sana leh marim katui anhongrôn sik. Mihe’n RŌNGPU ṭōntlo ṭong kaṭha 
kha anhri sik. 

7Cedar leh Nebaioth ram a kemōng rakip Inthoina sik nahnenga anhongṭhōi sik 
hei. Khana RŌNGPU tlaina sik a maichâma antōk sik hei. RŌNGPU’n a-Bek-inn kha 
hma kanek a kalûra asyem sik. 

8Sumtuk intôr kapōa, Vaṭhu hei anrabua ajōng inle hei kapōa, rakōng heiso hei 
rakōnghei mo? 

9Sohei so ram kahlatak a inphut akahong rakōnghei kae, Pathen mihei 
innlangting anta heiṭhōi hei kae. Anmani’n Israel Pathen intheng, Amihei kha jât 
rakip takaja sik a ankasyempa RŌNGPU rahming kha kajana sik a, Anmani’n sana, 
dangka anhei rônsa a kae. 

10 RŌNGPU’n Jerusalem hneng ahri, “Ramlak mihe’n nakur bang kha anhong syem 
manther sik, Khana anreng he’n nang anhong razen sik che. Kahnuknat a kalei 
karâk jo che. Tâk-kha tûnchu ke’n kalungsetna leh kamaritna kha kamanhmu sik 
jo che. 

11 Asûn-ajâna nakekot inhlang sik, Jât-hei renghei khan, Annei anhao nahnenga 
anhongrôn manhlut theina sik. 

12Tâk-kha nang inzenmak jât-hei khachu Suk manhmang cher sik hei kae. 

13“Lebanon ratua thing kaṭhapen Hmeila thing, juniper thing, khana Cypress 
thing hei, Jerusalem, nang sak mantherna sik a anta heichoi sik kae, Kabek-inn 
syem manṭhatna sik a, Kakhōpui kalûrtak a syemsōtna sik a kae. 

14 Nangni kasuk inrim hei sōn leh pârhei kha kahong sik hei kajana malârna 
hong-inkun sik hei. Pha khat a nang hnōisea nakatlo hei seng nakekunga 
antakamuk sik che kae. Anmani’n, ‘RŌNGPU khōpui,’ ‘Israel Pathen Intheng 
khōpui Zion,’ tia anphō sik che. 

15“Nang dahlon nôk mak jo hei ning, khana ahōt nôk mak jo ning, Khōpui 
andahlon leh akarōksai kha changmak jo ning. Ke’n kamanlen sik che, nahme 
kamanṭhat sik, Ahei tik a inpâkna hmun kahōia kasyem sik jo che. 

16Jât leh reng he’n antinta sik che, Anu’n asa kaṭha nenga arazen kapōa 
RŌNGPU ke’n, kahuksōt che Ratha kahrat Israel Pathen khan ning leh hnōma 
amasō jo che ti hi nahong manhret sik jo. 

17“Ke’n sum-êng kahlanga sana Thir leh thing kahlanga dangka leh sum-êng, 
Khana hlung kahlanga thir nang sik a kahong rôn sik. Navai karôn he’n asuk 
manrim nôk mak jo hei ning; Ke’n anmani kha dikna leh inchamna katloa 
kasyem sik hei. 

18Hnuknat rasa inthei nôk mak jo ning; Naram kha suksetna khan sukkhōi nôk 
mak jo ning. Ke’n nang bang kapōa kahrung sik chei; Nang in kei namanpâk sik 
eng ajârchu ke’n nang kahuksōt jo che. 

19 “Sûna kani kha nang sik a vâr chang nôk mak jo ning Achangmak leh jân a thla 
kha nang sik a vâr chang nôk mak jo ning; RŌNGPU kei hi nang sik a kumleikōa 
vâr kha kachang sik jo eng; Kei lûrna vâr khan nachunga asêr manvâr sik jo. 

20Nakhōdeng theina kani kha inchai sik jo. RŌNGPU kei hi are-rea navâr kachang 
sik eng, Kani leh thla kanek a ka-omsôt sik eng. 

21Nang mihei seng in ṭōn kadik antlo sik, Khana ram kha ahei tik a anhlō sik jo. 
Ke’n anmani kaling hei, Ke’n kasyem hei, Vânhnōia kalenna phôngsōtna sik a 
kae. 

22Nang akasinpen leh thōi katōngpen innshunghei kha’m Ratha kaneitak jât 
kalen kapō hongkachang sik hei. Aphatak kha ahong tlung leh, Ke’n hivahi 
inrangtak a ahong sōkna sik kasyem sik. Kei RŌNGPU eng kha kae!” 

Isaiah 61 

Sânsōtna Ṭong Kahōi 
1Chunghnung RŌNGPU’n arathla intheng amansip eng.  Ama’n kei akadei enga 
atir eng, Sarahei hneng ṭong kaṭha karôn sik, Malung kakōi hei indam sik, 
Rehringa khum hei masōsōtna kaphông sik, Khana kurkhum a ka-om hei ning 
leh hnōma masōna sik. 

2 RŌNGPU’n amihei ahukna sik Khana An-inrepuihei antorna sik Apha kha hong 
katlung jo tia kaphôngle sik a ama’n kei atir eng Ama’n kei malung inrima ṭajai 
kasui hei lungmōng kathlâk sik a atir eng. 

3Ziona ṭajai kasui hei hneng Inrengna kahlanga inpâkna leh ningṭhatna kapek 
sik, Inrengna kahlanga manpâkna hlasakna sik a ajōngtir eng. 
Anmani RŌNGPU ama khet in aling mankhang Thingkung kapō kachang sik hei. 
Anmani ankhenga akadik kha antlo sik jo, Khana Pathen kha atlona hei seng jâra 
manpâk a ka-om sik jo. 

4Anmani’n pha kasôttak a a’nset jo khōpuihei kha ansak manther sik hei. 

5Kamihei, ram hlop mihe’n anrazen sik chei. Anmani’n nanserup hei anching pek 
sik chei, Khana nanhlei anthlō pek sik chei khana nanvomhrui rahōn 
anmanhleng pek sik chei. 

6Khana nangni RŌNGPU thempu, ni-Pathen sōk-hei tia anmanhret sik chei. 
Nangni’n jât-hei nei leh hao hei kha nanhōi pui sik. Khahei kha nanta achang jâra 
inlensak sik jo chei. 

7Nangni inzakna leh hmeset nanchenna kha kabâng sik jo. Nangni nanrama ka-
om sik jo chei, Khana nannei kha sem hnia hong kapung sik; Nan-inpâkna kha 
inchaitik neimak jo ning. 

8 RŌNGPU’n ahri, “Ke’n ṭongdik kamadu khana mi suk manrimna leh dân kaler 
kamater. Ke’n kamihei kha taksentak a inpâkman kapek sik hei. Khana ahei tik 
a sik anmani leh ṭong intepna inkhat kasyem sik. 

9Anmani jât-hei kâra anrahming inthang sik; Ke’n anmani mahâmṭhat kapek 
mihei anchangna hi Ankahmu mi rakip in anhong manhret sik.” 

10 RŌNGPU’n atlo pekna hei jâra khan Jerusalem kha inpâk jo. Amanu kha luhông 
sik a a’nret hmōinu kapō kae. Pathen in amanu kha huksōtna leh retorna ret a 
amanret jo. 

11Hmuchi kha ahong kakek a ahong hmôngsōt kapōa, Chunghnung RŌNGPU’n 
amihei ahuk sik hei. Khana jât rakip in ama anmanpâk sik jo. 

Isaiah 62 

1Ke’n Jerusalem mathokna ṭong kahri sik; Amanu huksōt achangmak lai seng, 
Khana amanu retorna kha jân a hmeiser inkhat kapōa avâr mak lai seng sip 
timak ning. 

2Jerusalem, jât he’n nang retorna anhmu sik jo! Anreng rakip he’n nalûrna kha 
an-en sik jo. Nang rahming ther inkhat a inbek sik jo che, RŌNGPU amatak in apek 
che rahming inkhat kha kae. 

3Nang kha RŌNGPU sik a lenlukhu kaṭhatak kachang sik jo che. 

4Nang hi “Hlonsōt” inti nôk mak jo tin, Achangmak leh naram kha “Dahlon 
nuhmei” inti mak jo ning. Narahming ther hi, “Pathen Malung Tlainanu” inti sik. 
Naram hi “Inpâktak a Lu kahông” inti sik. Ajârchu RŌNGPU’n nachunga amalung 
katlai, Khana ama naram sik a apuise kapō kachang sik jo. 

5Rether inkhat in nuhngâk intheng inkhat hmōinu sik a a’nṭhōi kapōa 
Nakasyempa khan lu ahôngpui sik che. Hmōipa inkhat in hmōinu chunga atlai 
kapōa Na-Pathen kha nachunga amalung katlai sik jo. 

6Jerusalem, nakur bang heia, ke’n repa kahngâk kaman ngir hei; Anmani kha sûn 
leh jân a sip timak hei ning. Anmani’n RŌNGPU hneng aṭongtep kha 
amandonsōtna sik antlo sik Khana ahei tik a ama’n anmani kha amahngi makna 
sik hei antlo sik. 

7Jerusalem kha asyemther mak kârseng, Khana vânhnōi tachoi ka-ân khōpui a-
emak lai seng ama kha châm antamanhnga mak sik kae. 

8 RŌNGPU’n intepna marittak inkhat anei jo, Khana ama rathahrat vâng atlosōt 
sik jo: “Nasâng hei kha na’nrepui he’n sâk nôk mak jo hei ning, Khana ramlak 
mihe’n naju kha in nôk mak jo hei ning. 

9Tâk-kha hmuchi kavor leh kakhôm chei khan buhlom kha nansâk sik a 
kha RŌNGPU kha nanchoi ka-ân sik jo. Vomhrui rahōn kathlō leh athei kakhôm 
nangni’n Kabek-inn shunga tetlânga aju nan-in sik jo.” 

10Jerusalem mihei, khōpuia inphut sōksōt ruh Khana nanmi ahong inle hei 
heihlutna sik hlamlen syem ruh! Hlampui mantluk ruh; hlunghei losōt hei ruh! 
Jât-hei manhretna sik a mêrchîkna inkhat da ruh. 

11Khachu RŌNGPU’n raleichung pumpuia aphôngsōt jo: “Jerusalema mihei 
manthei hei ruh RŌNGPU kha nangni kahuk sik a kajōng jo, Ama’n ahuksōt mihei 
kha aheiṭhōi heia kahong.” 

12Nangni “Pathen Mi Intheng hei,” “RŌNGPU Tahuksōt mihei,” tia anbek sik jo 
chei. Jerusalem kha, “RŌNGPU Talungset Khōpui,” “Pathen Tadahlon mak 
Khōpui,” inti sik jo. 

Isaiah 63 

Jât-hei Chunga RŌNGPU Retorna 
1 “Tu mo Edom ram a Bozrah khōpuia inphut a akajōng hi? Tu mo songhrep a ret 
kasen vânga kalûrtak a a’nvon, ratha hratna leh ngarna inṭhōia ahong injôk so?” 
Ama hi RŌNGPU, huksōtna sik a ratha kahrat, aretorna akahri inthang sik a 
akajōng kae. 

2“Mi inkhat vomhrui ju kasyem sik a vomhrui thei achōn rachi jo kapōa, heisa 
mo apōnsi songhrep a akasen so?” 

3  RŌNGPU’n amasôn, “Ke’n vomhrui thei chōn rachi kapōa jât-hei kachōn rachi 
hei, tûte inkhatbek kei inṭangpui sik a hongmak. Ke’n hnuk kana tak a kachōn 
rachi hei, khana anthisen khan kapōnsi hi achu mansen joa kae. 

4Kamihei huksōtna sik apha jo kae tia kamandon jo; anmani inrepuihei karâkna 
pekna sik pha kha jōng katlung jo. 

5Ke’n inṭangpui sik ka-ena tûte kahmu mak jâra inlak kasak. Tâk-kha kahnuknat 
in amanhrat enga, keitak in retorna kha kanei jo. 

6Kahnuknat a jât pumpui kachōn rachi heia kakathek jo hei. Ke’n anhringna 
thisen kha raleichunga kasun mathlâk jo.” 

RŌNGPU’n Israel sik a Aṭhatna 
7Ke’n RŌNGPU lungsetna akatlasam mak kha kahri sik; Ama’n eini sik a atlopek 
me rakip jâra kamanpâk. Ama’n Israel mihei kha katluk set a mahâmṭhat apek 
jo hei ama maritna leh a’nthleng mak lungsetna jâra khan. 

8 RŌNGPU’n ati, “Anmani kamihei kae; anmani’n ahōn mak hei ning.” Khava jâra 
ama’n anmani ahuk jo hei 

9ankhōdeng theina rakip a inphut. Khavakha marvân ngeva inkhat changmak, 
tâk ankahuksōt RŌNGPU ama khet kha kae. Ama lungsetna leh lungkhamna khan 
ahuksōt hei kae. Ama’n hmalaia inphut aleitinta ṭhak heia kae, 

10tâk-kha anmani’n an-indōipui khana ama rathla intheng kha amalung 
anmanchâm pek. Khava jâra RŌNGPU kha ankadōi hong kachanga anchunga re 
ajōng tloa kae. 

11Tâk-kha khava sōa anmani’n, RŌNGPU sōk Moses kanilaia pha kasesa kha 
anmandonsōt a kae, khana ander, “Tuipuia inphut amihei hlamkakeihei 
kahuksōt RŌNGPU kha tunhin khon mo aka-om? Moses hnenga arathla 
kapek RŌNGPU kha khon mo aka-om? 

12-13Aratha neina vânga Moses inphut ṭōn kalen katlo, tui-ôngpui kasuṭhen, 
amihei tui inthûk shunga akaṭhōisōt, ahei tik a rahming inthang chenna 
kanei RŌNGPU kha khon mo aka-om?” RŌNGPU’n aching heia anmani kha ram 
shakor kapōa kethon inchak hei, khana tluhêr mak hei. 

14Ranhei thlai ṭhatna phaichama ṭhōi manhlut hei kapōa, RŌNGPU’n amihei kha 
châmhngatna apek heia kae. Ama’n amihei kha aṭhōi heia ama rahming kajana 
arôn sōt a kae. 

Maritna leh Inṭangpuina sik Derna 
15 RŌNGPU, kalûrtak a leh inthengtak a na-omna marvâna inphut ajōng enroh; 
keini sik a khomo nakhôk sakna ung aka-om? Khon mo naratha hratna aka-om? 
Khon mo nalungsetna leh namaritna aka-om? Keini donloa adamak roh. 

16Nang kanpa che kae. Kanpu ṭhut Abraham leh Jacob in keini amanhret mak hei, 
tâk RŌNGPU, nang kanpa che kae, pha rakip a kan-intlen sōtpa che kae. 

17Heisa mo nahlam a inphut namanvai jo ung? Heisa mo keini ṭong kajuimaktak, 
nanga inphut a’nhesōt inkhat a nasyem ung? Nang inzenhei jâra, ahei tik a nami 
akachang jo mipuihei jâra jōng inle roh. 

18Keini, nami intheng ung hi, kan-inrepui he’n pha bongkhat sik a anhnongsōt jo 
ung: nahmun intheng kha antam rachi jo. 

19Keini hi nami aleikachang hêrmak ung kapōa, nang kanvai karôn aleikachang 
hêrmak che kapōa, narazen jo ung. 

Isaiah 64 

1Heisa mo chungvân hei nakei hlera ajōng kaṭum mak che? Tlângbung he’n 
anhmu sik a kha kaṭi heia anratha innok sik. 

2Anmani hmei kaluma tui kachōr kapōa innok inthing sik hei. Jōng ṭum ina 
narathahrat kha na’nrepuihei hneng malâr roh, khana jât-hei hi na-âng shunga 
mannok hei roh. 

3Pha khat a nang kajōng chea keini’n kantamandon phakmak ṭit ka-om ṭōn 
naleitloa kae; tlângbung he’n anhmu chea anṭit a le’nnok hei. 

4Nang chunga inhōrna kanei mihei hnenga khang khava ṭōn katlosōt, nang kapō 
Pathen chu tûte inkhat in hmuphung mak, thei um lathei phungmak. 

5Ṭōn kadik katloa inpâkna kahmuhei leh nang tamadu dungjuia hringna sik 
a’ndon hei kha nang in naralam hei. Kanchunga nahnuk kana, kha’num kasetsa 
chet-chet ung; inhnaktak a nahnuk anat inum tenlaia inphut akadik mak kantlo 
manjōm a kae. 

6Keini kankhenga mi kasettak leikachang ung; kanṭōn tlosōt akaṭhapen hei 
kapha kha’m akachok dâk kapō kae. Kansetna hei jâra thingbō invōia thli’n asêm 
manjōng kapō kachang ung. 

7Tûte nahnenga derna ahong kanei om mak; tûte inkhatbek inṭangpui sik a 
nahnenga akahong om mak. Keini kansetna jâra nadahlon jo unga keinia inphut 
nabinga inthup jo che. 

8Tâk-kha nang kanpa, kan-RŌNGPU che kae. Keini ralei matlak kapō ung kae, 
khana nang be kakheng kapō che kae. Nang in keini nasyemsōt ung, 

9khava jâra kanchunga nahnuk mannat reimak roh achangmak leh keini dōina 
sik kansetna hei kha ahei tik a mandonṭhak mak roh. Keini nami ung kae; keini 
marit arôn roh. 

10Nakhōpui intheng hei kha nêrdiramhâng ka-ang jo hei; Jerusalem kha dahlona 
a’nsetsō kachang jo, 

11khana kan-Bek-inn intheng hmun kaṭha kanpu kanpa he’n nang anleichoi ka-
ânna che hi hmei in akângsō jo. Keini’n kanta lungset hmun seng insetsō pet jo. 

12RŌNGPU, hiva katlunga hinum inhling loa alaka-om sik che mo? Heite tlo loa 
alaka-om sik che mo, khana kanta detor mak sik katlunga khōdeng namanthei 
sik ung mo? 

Isaiah 65 

Êngkasehei Chunga Pathen Karâkna 
1 RŌNGPU’n ahri, “Kamihei derna masônna sik inrin ṭhak eng, tâk anmani’n derna 
neimak hei. Kei anmani tahmu sōt sik enga intluk eng, tâk anmani intluk mak 
hei. ‘Hin ka-om eng, ka’nthōpui sik chei,’ tia masôn sik a ka’ntluk ravâng, hiva jât 
he’n kahnenga adermak hei. 

2Kei kamihei malung kasak, akadik mak tlo leh antamadu-duna akasesōt hei 
rahlângna sik a intluk ṭhak eng. 

3Anmani’n inzak lojenna kahnuk natna sik antloṭhak a kae. Anmani rahōn 
inthenga khōvelhei inthoina khana maichâma marim kahōi antōk a kae, 

4Jân pha anmani khur kōk leh thlân heia akathihei rathla leh inbek sik a kase hei. 
Anmani’n khōvelhei inthoina tōkna vok-hme ansâk a khana hmea inphut 
a’nsyemsōt antui an-ina kae. 

5Khava sōa anmani’n milak hneng anhri, ‘Ahnai mak ruh, keini a’ntheng hêr ung 
kae, atôn mak ruh!’ anti. Kei khang khava mihei hneng ngir tor mak eng, anmani 
dōina kahnuknat kha hmei kasûk akathi hêrmak kapō kha ka-ang. 

6“Ke’n anmani karâkna pekna sik a kaleimantlukdek jo, khana anṭong mathlâkna 
kha inzet jo. Anṭōn tlohei kha inhmu hlemsak mak jo ning, tâk tloman kapek sik 
hei, 

7ansetna jâra leh anpu anpahei set leitlo jâra. Anmani’n khōvelhei tlânga 
kamukna heia marim katui anroa kei anhrimaset eng. Khava jâra anmani 
hmalaia omchen leitlona dungjuia karâkna kapek sik hei kae.” 

8 RŌNGPU’n ahri, “Tûte’n vomhrui kaṭha kha suk manhmang phungmak; Khava 
kanek a, khana inphut ju ansyem jôk a kae. Kei inum kamihei kha ankhenga suk 
manhmang mak ning, kei ani inzenhei kha kahuk sik heia kae. 

9Ke’n Judah phunga Israelhei kha ṭhattheina vâng kapek sik hei, khana antu-ansa 
he’n katlang hei kha anhlō sik. Kakadeisōt kamihei, kei inzenhei kha khana khan 
ka-om sik hei. 

10Anmani’n kei ankamuk sik eng khana ankemōnghei leh anranhei kha tlaitlâk 
ting Sharon Phaichama khana nisōting Bōina Phaichama ankhem sik hei. 

11“Tâk-kha kei kadahlon nangni, katlang intheng Zion heitea kasak mak, 
vângṭhat leh vângset pathen Gada leh Meni inmuk hei sik a chu ahlop kachang 
sik. 

12Kabek chei pha amasôn mak chei khana ṭong kahri pha nanrangei mak jâra 
nangni re leh sha shunga nanthi sik kha nangnihei mahâm kha kae. Nangni’n kei 
ṭong juimak sik leh ṭōnse tlo sik jôk kha nankadei. 

13Khava jâra kahri pek chei kae, kaṭong kajuia ani-inmuk hei kha sâk leh in anhao 
sik, tâk nangni chu nanvon kaṭâm sik khana nantui kahre sik. Anmani kahōi sik 
hei, nangni hmeset nanchen sik. 

14Anmani inpâk a hla ansak sik, nangni chu malung kana a kaṭap sik chei. 

15Kakadeisōt mihe’n nang rahming kha hâksêrna inkhat a anhmang sik. 
Chunghnung RŌNGPU ke’n, kathat sik che kae. Tâk-kha kaṭong kajuihei khachu 
ke’n rahming ther kapek sik hei. 

16Tu achang inum khava ram shunga mahâmṭhatna sik akader khan Taksen Ka-
om tak Pathen in mahâmṭhat apekna sik a antader sik kae. Tu achang inum 
intepna kanei mi khan Taksen Ka-om tak Pathen rahminga a’ntep sik kae. 
Hmalaia inrengna hei seng kha mahngisō pet kachang sik jo.” 

Syem Manther 
17 RŌNGPU’n ahri, “Ke’n ralei ther leh marvân ther kasyem. Aleikasōksa omchen 
marō hei kha mahngisō pet jo kae. 

18Ke’n kasyemsōt jo hei chunga inpâk ruh, hōi ruh. Jerusalem ther kasyem hi 
inpâkna kasip sik, khana amihei kha kahōi sik hei. 

19Kei khet um Jerusalem leh amihei jâra inpâk na’n kasip sik eng. Khana khan 
ṭapna om mak jo ning khana inthōpuina sik bekna om mak jo ning. 

20Naidônghei sinlai thimak jo hei ning, khana mi rakip anhringkhō kasei sik jo. 
Khana kum 100 akahring jo mi kha khangdônga intei sik. Hiva kum tluk hma 
akathi kha kei karâkna mêrchîkna inkhat kachang sik. 

21-22Mihe’n inn ansak sik khava shunga ka-om sik hei, mihlop he’n hmangmak 
hei ning. Anmani’n vomhrui anling sik, aju kha an-in sik, mihlop he’n inmak hei 
ning. Thingkung kapōa kamihei hringkhō kasei sik. Anmani’n anṭōntlo rakip heia 
khan pui katluk a hōina anchen sik. 

23Anṭōn tlona hme ansō sik, khana ansa he’n insuksetna chenmak hei ning. Ke’n 
anmani leh ansōn anpârhei kha pha rakip a mahâmṭhat kapek sik jo hei. 

24Anmani’n kahnenga andersō mak hma ke’n anderna kamasôn pek sik hei. 

25Kahne leh kemōng he’n thlai ansâksap sik; shabakkai in sehrat kapōa sapôt 
asâk sik, khana mari he’n mi kasukset changmak jo hei ning. Katlâng intheng 
Zion chunga khan inhmangna leh akaṭhamak om mak jo ning.” 

Isaiah 66 

RŌNGPU’n Jât-hei Chunga Ṭong atan 

1 RŌNGPU’n ahri, “Marvân kalen in-ongna kae, khana ralei kake man ngamna kae. 
Nangni’n kei sik a heikhong khova inn mo nantasak tor sik, ka-omna sik kha 
heikhong khova hmun a mo?  

2Ke’n vânhnōi ralei pumpui hi kasyem kae! A’nsinsak a malung insir hei khana 
ani kaṭit leh kaṭong kajuihei chunga kei kamalung katlai. 

3“Mihe’n antamadu kha antlo. Inthoina sehratche inkhat anthat a achangmak leh 
mihring inkhat antōk innum anmani sik a in-angtling; kemōng inkhat antōk a 
achangmak leh ui inkhat arîng anmahertan inum; hmuchi kara antōk a a-emak 
leh vōk thisen antōk inum; marim katui antōk a a-emak leh limsyem hneng 
ander inum thakhat hei kae. Mater ka-om tak kamukna omchenhei hi anmani’n 
tlaina anneia kae. 

4Khava jâra anchunga suksetna kajōng rôn sik, antaṭitpen kha, ajârchu ke’n 
kabek hei pha tûte’n amasôn mak, ṭong kahri pha tûte’n rangei mak a kae. 
Anmani’n kei ṭong jui makna sik leh ṭōnse tlona sik jôk ankadeia kae.” 

5Nangni aṭong kajui leh akaṭit hei RŌNGPU’n heimo ahri hi rangei ruh: “Nangni 
kei hneng taksenthei nanchang jâra, nanmi ṭhahrep in anhōt chei, khana nangni 
leh heite tlosap mak hei. Anmani’n anmanuisō cheia anhri, ‘Keini’n nan-inpâkna 
kha kanhmuna sik a RŌNGPU’n alenna malâr sona, huksōt chei rasoh.’ Kha’num, 
anmani jôk hmesetna antachen sik kae. 

6Rangei ruh! Khōpui shunga kare inhrek, Bek-inn shunga rasa so RŌNGPU’n 
akadōihei karâkna apekna rasa kae! 

7“Kakhōpui intheng hi naiha phut-loa, manhret manloa naite kanei nupui inkhat 
kapō kae. 

8Tu mo inkhat in khang khava ṭong athei phung, ahmu phung mo? Jât inkhat hi 
ni khat rōk a a’nte aka-om jo mo? Jât-hei kha an-inte mak hma Zion in khōdeng 
theina desôt mak ning. 

9Ke’n kamihei kha, nai neina khan heiṭhōi heia nai chu manneiloa kada sik hei 
kapōa mandon mak ruh.” RŌNGPU’n ahri jo. 

10Jerusalem leh inṭhōia inpâksap ruh; amanu sik jâra inpâk ruh, nangni hiva 
khōpui inlungset hei seng! Tûn ama leh inpâksap ruh, amanu sik jâra ṭajai kasui 
hei seng! 

11Nangni’n amanu nei leh haona kha nanta hōipui sik kae, naidông anu netui ka-
in kapōa. 

12 RŌNGPU’n ahri, “Ke’n aka-omsôt sik nei leh hao kajōng rôn pek sik chei; 
Vânhnōia nei leh hao kha tuidung akakang hêrmak kapōa nanhnenga jōng 
kalōng sik jo. Nangni kha naidông inkhat anu’n arazen, akut vâng apom, khana 
lungset a arazen ka-ang sik jo chei. 

13Naite anu’n amanmōng kapōa ke’n nangni Jerusalema kaman mōng sik chei. 

14Nangni’n hiva omchen kasōk hi nanhmu pha, inpâk sik chei; khava khan 
amanhrat sik chei, nantak amanṭhat sik. Khava sōa, RŌNGPU ke’n kaṭong kajuihei 
kha ka’nthōpui sik hei, khan chu kakadōi hei chunga kahnuknat kamalâr ti kha 
nanhong manhret sik jo.” 

15 RŌNGPU kha hmei leh inṭhōia kajōng sik. Ahnuk natna mihei chunga karâkna 
kapek sik thlipui mathla kha ajōng chōng sik. 

16Raleichunga mi akaṭhe ahmu rakip hmei leh chemjâm vâng karâkna apek sik, 
mi katamtak athat sik heia kae. 

17 RŌNGPU’n ahri, “Khōvelhei kamukna sik a’nsuk intheng hei, rahōn inthenga 
injôk a kase hei, khana vōk hme leh maju khana mater ka-om thlai kasâk hei sik 
a pha inchaina kha kahnai jo. 

18Ke’n anmani tamandon leh anṭōntlo kha kamanhret. Jât rakip mi manchunna 
sik a kajōng sik eng. Anmani anhong inchun pha, kei rathahrat tlotorna kha 
anhmu sik 

19khana anmani karâkna ankapek kha kei eng kae tia anmanhret sik jo. “Tâk-kha 
anmani ṭhahrep kaṭhen sik hei khana jât-hlop hei leh ram kahlatak a kei rahming 
inthang alakathei mak hei, kalûrna leh kalenna alakahmu mak hei hneng katir 
sik hei: Spain, Libya khana Lidya leh anthe kakâp kathemhei hneng khana Tubal 
leh Greek ramheia. Hiva jât-hei kâra kei lenna kha anphông sik a kae. 

20Anmani’n nansap Israelhei kha jât-hei kâra inphut kei hnenga kutchoi kapōa 
anta heiṭhōi male sik hei kae. Anmani kha Israel he’n Bek-inna tōk sik hmuchi 
beklanga a’ntheng atena heia anta heirôn kapōa katlang intheng Jerusalema hin, 
shakor, shakōrtung, sharîngsei chunga khan chu shakor gâri chunga anta heiṭhōi 
male sik hei kae. 

21Ke’n anmani ṭhahrep thempu leh Levi a kasyem sik hei. 

22“Kei ratha hratna vâng ralei ther leh marvân ther hei aka-omsôt sik hei kapōa, 
nansōn nanpâr hei leh nanrahming ka-omsôt sik. 

23Thlather revei ning leh Châmhngat kani ning rakip a, jât mi rakip in Jerusalema 
hin kei inmuk sik a akahong sik hei kae,” RŌNGPU’n ati. 

24“Anmani’n anhei dahlon hei pha, kei kadōihei kathi kalōng kha anhmu sik hei. 
Ankathi kalōng kâra rahlunghei kha thitik neimak hei ning, khan chu anmani 
karo hmei kha’m thitik nei hêrmak ning. Anhme hmu sik kha mihring rakip sik 
a mater ka-om tak kachang sik hei.” 

Jeremiah 

Jeremiah 1 

1Hiva lekha hi Benjamin ram shunga Anathoth khōa thempuhei kâra inkhat 
Hilkiah sapa Jeremiah ṭonghri kha kae. 

2Judah reng Amon sapa Josiah reng changna kum 13 tluk kum a Jeremiah 
hneng RŌNGPU’n ṭong aleihri pek, 

3khana Judah rengpa Josiah sapa Jehoiakim pha shunga ahnenga ṭong ajōng hri 
nôk a kae. Khava sōa, Josiah sapa Zedekiah reng changna kum 11 katlunga 
ahnenga RŌNGPU’n hmun katamtak a ajōng hria kae. Khava kum a thla 5 tlukna 
shunga khan Jerusalem mipuihei kha rehringa anleikei heia kae. 

Jeremiah bekna 
4 RŌNGPU’n kahnenga ati, 

5“Hringkhō kapek mak hma che khan ke’n kakadei jo che kae, khana na-intet 
mak hma khan jât rakip sik a sânkathem inkhat a kakadei jo che kae.” 

6Ke’n kamasôn, “Chunghnung RŌNGPU, heikhonga mo ṭonghri sik kei lamanhret 
mak eng; naipangtek lakachang eng.” 

7Tâk-kha RŌNGPU’n kahnenga ati, “Naipangtek lakachang eng timak roh, ke’n 
katirna che mihei hnenga vase roh, navahri sik a kaṭong pek hei seng che kha 
vahri pek hei roh. 

8Anmani kha ṭitmak hei roh, ajârchu nakahrung sik a ke’n ka-ompui 
che. RŌNGPU ke’n kahri jo hi kae!” 

9Khava pha RŌNGPU’n akut ahei kabâna kabei ajōng sit, khana kahnenga ati, 
“Rangei roh, nang in nahri sik ṭonghei kha kapek jo che. 

10Tuning ke’n jât rakip leh rengramhei anrajung kaphôisōt sik, kakei inthlûk sik, 
akasuk inhmang sik, akahlonsōt sik, akaphunsōt sik leh akasyemsōt sik a ratha 
kha nang kapek jo che kae.” 

Hmangtalâr Inhni 
11 RŌNGPU’n ader eng, “Jeremiah, heimo nahmu?” Ke’n kamasôn, “Almond thing 
bâk inkhat kahmu.” 

12 RŌNGPU’n ati, “Nang kadik che, khana kaṭong hri hei hi hui ajōng tlung sik kha 
ke’n kahngâk a, ka-ena aka-om eng kae.” 

13Khava sōa RŌNGPU’n kahnenga ahri nôk, “Heimo alak nahmusa?” Ke’n 
kamasôn, “Sak ting bephu inkhat tui kachōr inkhat kahmu, khana hiva langting 
hin akaphi inthla sik a ka-om jo.” 

14Ama’n kahnenga ahri, “Hiva ram shunga aka-om rakip chunga suk mansetna 
kha sak tinga inphut jōng kalōng inhlut sik, 

15ajârchu ke’n sak tinga aka-om jât-hei seng anjōngna sik a kabek jo hei. Anmani 
renghei khan Jerusalem sōngkot heia khana kurbang rape kimve heia leh Judah 
khōpui kimve heia reng in-ongna antamatung sik hei kae. 

16Kami he’n setna antlo jâra karâkna kapek sik hei kae; anmani’n kei andahlon 
jo eng, pathen ralak hnenga inthoi hei, lim ansyema ankamuk heia kae. 

17Intluk roh, Jeremiah; nahri sik a kapek che ṭonghei hi anmani vahri pek jo hei 
roh. Tûnchu anmani ṭitmak hei roh, naṭit he’nchu nang anmani kâra na-om pha 
naṭit chet heina sik a nachunga maṭhitna kahei tlo sik kae. 

18-19Rangei roh, Jeremiah! Hiva ram shunga mi rakip-Juda renghei, ṭōnkarônhei, 
thempuhei khana mipuihei seng in nang antadōi sik che kae. Tâk-kha tuning ke’n 
nang anmani inhngetpui torna sik a ratha kapek jo che; kurpui kahnettak, thir 
chopui, sum-êng bangrape khōpui inkhat kapō kachang sik che. Anmani’n nang 
tor mak hei tin; ajârchu nakahrung sik a ka-ompui sik che. RŌNGPU ke’n kahri jo 
kae.” 

Jeremiah 2 

Pathen in Israel A-ensui 
1 RŌNGPU’n kahnenga, 

2Jerusalema ka-om mi rakip hnenga hiva ṭong hi vaphôngsōtna sik a amanthei 
eng. “Ke’n kamandonsōt, nakhangdông changlai heituk-hrep a taksenthei 
aleikachang che mo, niluhông bilai khan chu heituk-hrep a nalungset eng mo; 
Nêrdiram a, heite kekmakna ram a khan naleijui eng. 

3Israel, nang kei rōk ta che kae; nang kakarōi inthengtak che kae. Nang chunga 
khōdeng theina kape hei hneng ke’n inrengna leh inhmangna kapek hei. 
RŌNGPU ke’n kahri jo kae.” 

Israel Pusōnhei Setna 
4Israel phunghei, Jacob sōn leh pârhei, RŌNGPU ṭonghri rangei ruh. 

5RŌNGPU’n ati: “Kei dōina nanpusōn he’n heimo anta leihri? Hei-inmo keia inphut 
amantlânsōt hei? Anmani’n akahnem mak limsyem ankamuk a, anbinga 
akahnem mak hongkachang hei. 

6Ke’n anmani Egypt a inphut kahuksōt heia, nêrdiram thōia: nêrdi leh khur kōk 
omna ram, ram chârna leh thitheina ram, khana mihring tûte omakna hmun, 
khana tûte lônlele makna sik ram a khan kaṭhōisōt he’num anmani’n heitea 
asakmak hei. 

7Neinâk kaṭha ralak leh theikara kahōia ansâkna sik a, ram thai omna hmun a 
anmani kahong ṭhōi hei. Tâk anmani’n karam kha anmanhmang jo, kapek hei 
ram kha anmanbōk jo. 

8Thempu he’n, ‘RŌNGPU khon mo aka-om?’ tia inder mak hei. Kathempu khet 
he’n amanhret mak jo hei. Vaikarôn he’n kei kadōia inṭang hei; Sânkathem he’n 
Baal rahminga ṭong ansân akahnem mak limsyem ankamuk hei. 

Amihei dōina RŌNGPU Rasa neina 
9“Khava jâra, RŌNGPU ke’n kamihei maherna ṭong kahri sik kae. Ansōn anpârhei 
chunga themmô kapek sik hei kae. 

10Cyprus tuikekhum tlaitlâk ting se roh, khana Cedar ram nisōting mi inkhat tir 
roh. Hiva kapō aleikasōk phung inkhatbek nang in hmumak tin che. 

11Tûte jât inkhat in, akadiktak achangmak inum an-pathen kamuk kha 
thlengphung mak hei. Tâk-kha kami he’nchu kei hi anthleng ṭhak eng, anhnenga 
kajana anhei karôn pek Pathen kei hi, anmani sik a heite akatlotor mak 
pathenhei leh anthleng enga kae. 

12Khava jâra ke’n bōirōk hnenga ṭittak a a’ntlirna sik, inlaktak leh det-hlatak a 
a’nnokna sik a ṭong kapek, 

13ajârchu kami he’n setna 2 antlo jo, khachu: tui intheng tuiripût kachang kei 
hnenga inphut anmani inhesōt jo hei, khana tui aka-om tor mak sik tuikhur kha 
ancho jo. 

Israel in Taksenthei Achang makna Kara 
14“Israel hi sōk changmak; ama hi sōk a a’nte changmak. Heijâra mo aka-en kada 
he’n ama antahnong? 

15Shabakkaihei kapōa ahnenga inhrung hei; aram kha nêrdiram anmanchang 
pek, akhōpuihei inram kachang jo hei, dahlonpet a ka-om jo hei. 

16Ôk, Memphis leh Tahpanhe mihe’n alu kha ansekhōia kae. 

17Israel, nabinga hivahi namasō kae Ke’n hlamdunga kaṭhōi chelai, RŌNGPU na-
Pathen kei hi nang in nadahlon enga kae. 

18Egypt a navase leh heimo akahnem sik tia namandon, Nile tuidunga tui va-in 
sik mo nati? Assyria navase leh heimo akahnem sik tia namandon, Euphrates 
tuidunga tui va-in sik mo nati? 

19Nabinga naṭhat makna’n nang akarâk sik che, keia inphut nasesōtna khan nang 
themmô amanchen sik che. Na-RŌNGPU Pathen kei namasō enga, kei hnenga 
taksenthei nachang makna hi heituk a akadik mak leh malung nat aka-om jo mo 
nahong manhret sik. Chunghnung RŌNGPU, ke’n hivahi kahri jo kae.” 

Israel in RŌNGPU Akamuk Hnōm mak 

20Chunghnung RŌNGPU’n ahri, “Israel, nang in phat kasôttak karatha neina 
chunga heihnōm mak jo che. kaṭong hi juihnōm mak che khana akamuk hnōm 
mak che. Tlâng inshâng chung rakip a thingkung ka-êm thōi rakip a, vonchoina 
pathenhei kha nakamuk joa kae. 

21Hmuchi kaṭhapena inphut, kadeisōt vomhrui kapōa kaphun che kae. Tâk-kha 
enroh, heimo akachang jo che! Akahnem mak, akaṭopsa vomhrui ka-ang jo che. 

22Sâbon kaṭhatak vânga nasôp inum, naṭhena bi khachu kahmu ṭhak sik. 

23Heikhonga mo nabinga akabōk changmak eng nati tor, Baal pathen kha kamuk 
hêrmak eng nati tor? Phaichama heikhonga mo akaset che, enroh; heimo natlo 
kha enroh. Akalum kâra akatlân lele nêrdiram a akatlân inhlut, 

24ram a sharîngsei kapō che kae. Apui hur inthok kha tu’n mo akhâmtor sik? 
Apui indu ache abinga inrengna kathōk inkhatbek om mak; apui kha aje jōngna 
pha khan chu kabeitak a inhret a kae. 

25Israel, Pathen hlop kahnung jui lelena khan nakadang manchâr mak roh, 
achangmak leh nake manchâm mak roh. Tâk-kha nang in nati, ‘Changmak! Kei 
hong inhetor mak jo eng. Ke’n mihlop-hei pathen kamadu jo hei, ankahnung 
kalajui sik.’” 

Israel in Karâkna Ahmu sik Kasōk 
26 RŌNGPU’n ati, “Inru ansur pha leh inzak aratō kapōhrep a Israel mi pumpui 
nankhenga nanreng hei, nanṭōn katlohei, nanthempu hei, khana sânkathemhei 
inzakna nanratō sik a kae. 

27Thingkung kha kanpa khana hlungpui kha kannu kati nankhenga inzak 
nanratō sik. Hivahi hong kasōk sik ajârchu kei hnenga nanhong inhe sik kanek a 
keia inphut katlânsōt jo cheia kae. Tâk-kha khōdengthei nanratō pha leh chu kei 
hi kahong leh kahukna sik cheia nanbek enga kae. 

28“Nanbing sik a nantasyem pathenhei kha khon mo aka-om jo hei? Antor inchu, 
nangni khōdengthei lai huk chei rasoh! Judah, nang in khōpui nanei chenna 
pathen um naneiheia kae. 

29Nang inphinna kha heimo kae? Heisa mo kei nadōi eng? 

30Ke’n karâkna kapek che, tâk ṭhatchôm dekmak; nang mandikna sik a ṭōn 
amantlo hnōm mak che. Hnuk kase shabakkai kapōa, nasânkathemhei kha 
nathat heia kae. 

31Israel mihei, kaṭong hri hi rangei ruh. Kei hi nanhnenga nêrdiram kapō, 
a’nthim leh thinathei ram kapō kha akachang jo eng mo? Kha achang inchu 
heijâra mo nangni’n nanracham hrep a nanchônna sik leh kei hnenga nanhong 
inle hêrmakna sik a nanta hri jo? 

32Nuhngâk inkhat in aret rangkachek achangmak leh hmōi inkhat in luhôngna 
ret amahngi tor mo? Tâk-kha kami he’nchu tei torlo kania inphut anhei mahngi 
jo eng. 

33Lungdi kahnung hnongna sik chu nanmanhret. Nuhmei kaṭhamak pen inum 
nangnia inphut inchua kae. 

34Nanpōnsi hei kha misara leh ṭhenakase hei thisen kakop jo, inn kavōk khōi 
inruhei thisen kha changmak. “Heirakip hi achang inum, 

35nang in nati, ‘Kei ṭhena neimak eng; RŌNGPU’n kei chunga ahnuknat mak ning.’ 
Tâk-kha RŌNGPU ke’n karâkna kapek sik che kae, ajârchu nang in setna natlo ti 
hi hnōm mak che. 

36Nang in jât-hlop pathen nasora nabinga naman namantlôm a kae. Assyria tatlo 
che kapōa, Egypt inum malung tlâksamna ahongpek sik che. 

37Egypt a inphut inhe chea, inzak a nalu namakhup sik. Nang in nataksen hei 
kha, RŌNGPU, ke’n kahlonsōt jo hei; anmania inphut nang in hnemna heite 
chenmak tin che.” 

Jeremiah 3 

Taksenthei Kachangmak Israel 
1 RŌNGPU’n ati, “Pase inkhat in anuhmei a’nṭhenpui joa, khana amanu khan pase 
hlop inkhat lômnu avachang jo’nchu, avea ompui theimak jo ning. Hivahin ram 
kha amanbōk sik kae. Tâk-kha, Israel, nang chu indupui katamtak nanei jo hei 
sōa, tûnchu kahnenga hong inle hnōm jo che! 

2Hmebung chung heia enroh. Notinu kapōa nachôn makna hmun aka-om mo? 
Arab he’n nêrdiram a mi that sik a antahlō hei kapōa nang in hlamlen dunga 
nalungset hei kha nahngâk hei. Na-noti changna khan ram kha namanbōk a kae. 

3Khava jâra khō sûrmak jo, zerkhōa khō pherpher kha jōngtla mak jo. Nang hi 
noti hmaisō napō, inzak ti hi’m manhret mak jo che. 

4“Khana nang in kahnenga nati, ‘Nang kapa che, naipang kachang laia inphut 
nahei lungset eng kae. 

5Nang chu pha rakip a nahnuk natṭhak mak ning; ahei tik a kachunga narahe 
seṭhak mak ning?’ Israel, nang in khang’khan nati, tâk-kha nator chen a 
akaṭhamak khachu natlo ṭhak a kae.” 

Israel leh Judah Malung Thleng nger sik 
6 Reng Josiah’n reng achanglai, RŌNGPU’n kahnenga ahri, “Taksenthei 
kachangmak nuhmei, Israel tatlo hei hi nahmu mo? Amanu kahnenga inphut 
kasesōt jo, chingbung inshâng heia khana thing bur rakip hnōia noti kachanga 
kae. 

7Ama’n khaseng atlosōa, kahnenga hong inle nger sik tia kaleimandon. Tâk-kha 
ama hong inlemak, khana taksenthei kachangmak anainu Judah um khava seng 
kha aleihmu. 

8Ke’n Israel ka’nṭhen puia katirsōt kha Judah’num aleihmu ajârchu ama’n 
kahnenga inphut inhesōt a noti vakachang joa kae. Tâk-kha taksenthei 
kachangmak Israel nainu Judah kha, ṭitna neimak. Ama’m noti hongkachang jo 

9khana heite inkhat inzak mak a kae. Amanu’n ram kha amanbōk jo, thing leh 
hlung akamuk a mikajông kachang jo. 

10Khana hiseng so leh taksenthei kachangmak Israel nainu Judah khan kahnenga 
ahong inle inhlemsak a kae; ama amalung intheng mak a kae. RŌNGPU ke’n kahri 
jo kae.” 

11Khava sōa RŌNGPU’n kahnenga ahri, ama inphut Israel in a’nhesōt inum, 
taksenthei kachangmak Judah kanek a chu kaṭhachet ti hi amalâr. 

12Israel hneng vasea ṭong vahrina sik a amanthei eng, “Taksenthei kachangmak 
Israel, kahnenga hong inle roh. Kei lungset kathem eng, kahnuknatmak ning. 
Nachunga kahnuk mannat ṭhak mak ning. 

13Nang in naṭhe jo khana RŌNGPU na-Pathen navadōi jo ti rōk kha hnōm roh. 
Thingbur in-êm rakip thōia pathen hlop hei hneng nalungsetna kha napek jo hei 
khana kei ṭongpek juimak jo che ti hi hrisōt roh. RŌNGPU ke’n kahri jo kae. 

14“Taksenthei kachangmak mihei, hong inle ruh; nangni kami chei kae. Khōpui 
rakip a mi inkhat ṭim, khana phung rakip a mi 2 ṭim kakadei sik chei, khana ke’n 
Zion Tlânga kaheiṭhōi male sik chei. 

15Kaṭong kajui vaikarôn kapek sik chei, khana anmani’n themna leh singna 
vânga vai anrôna ankei sik chei. 

16Khava ram a nangni nanhei pung jo pha leh, mihe’n kei Intepna Bôm 
chungchânga vōi khat hrimak jo hei ning. Khava chungchânga anmani’n ngeitō 
mak jo hei ning khana mandon mak jo hei ning, khana rangei mak jo hei ning, 
ahlop inkhat um syem mak jo hei ning. 

17Khava pha kha ahong tlung pha Jerusalem hi ‘RŌNGPU len in-ongna’ inti sik, 
khana jât pumpui in khana khan kei ankamuk sik jo eng. Anmalung kasak leh 
akaṭhamak in amanse hei kha tlomak jo hei ning. 

18Israel in Judah leh inchun sik hei khana sak tinga ka-om ram a rehringa keina 
inphut kahong sik hei, khana nanpu sōnhei hneng ahei tik a ankarōi sik a 
kaleipek jo hei ram a khan hong inle sik hei.” 

Pathen Mihe’n Lim Antakamuk 

19 RŌNGPU’n ahri, “Israel, kasa kapōa karahlâng hnōm che, ke’n raleichunga ram 
kaṭhapen, leh ram kahōipen kha kapek hnōm che. Apa tia nabek sik eng hi 
kamadu, khana keia inphut aheitik a na-inhesōt mak sik hi kamadu. 

20Tâk-kha taksenthei kachangmak lômnu kapōa kei hneng taksenthei changmak 
che. RŌNGPU ke’n kahri jo kae.” 

21Hmebung chunga rasa inthei: Israel mihei ṭap rasa leh peng rasa kae ajârchu 
anmani’n setna hringkhōa ka-om hei, an-RŌNGPU Pathen kha anmahngi jo. 

22Rōngpua inphut a’nhesōt hei nangni seng hong inle ruh; ama’n nangni 
amandam sik chei khana taksenthei amanchang sik chei. Nangni’n nanhri, “Ôk 
keini RŌNGPU hneng kahong sik ung, ajârchu ama kan-Pathen kae.” 

23Hmebung chunga keini limsyem kamukna khan keini heite abômmak. Israel 
sik a inthōpuina khachu RŌNGPU kan-Pathena inphut rōk kahonga kae. 

24Tâk-kha inzakpui ka-om pathen Baal kamukna khan tenlaia inphut a kanpu 
kanpahei ṭōn leitlona hei seng ti chu–kankemōng, kankerup, kansanu 
kansapahei inhmangna amannei jo ung. 

25Inzaktak a katlu sik unga kha kan-inzakna khan amakhusi jo rasoh. Keini leh 
kanpu kanpa he’n RŌNGPU kan-Pathen kadōia setna kanleitlo ṭhak jo; aṭongpek-
hei kha juitet mak jo ung.” 

Jeremiah 4 

Malung Thlengna sik a Bekna 
1 RŌNGPU’n ahri, “Israel mipuihei, nanhong inle hnōm inchu kahnenga hong inle 
jo ruh. Kahnenga taksenthei nanchang inchu ke’n kamater limhei kha hlonsōt 
hei ruh, 

2karahminga ṭong nan-intep sik hi kadik sik. Khan chu jât rakip in vângṭhat 
anchenna sik a ander sik jo eng khana anmanpâk sik jo eng. 

3  RŌNGPU’n Judah leh Jerusalem mipuihei hnenga ahri, “Nanta thlō mak nanhlei 
hei kha thlō hei ruh; nanhmuchi hei kha rahling kâr heia vormak ruh. 

4Judah leh Jerusalem mihei, nan-RŌNGPU kei leh niṭong intepna kha nit ruh, 
khana kahnenga intōksōt ruh. Kha achangmak inchu, ṭhatmak nantlo jâra 
kahnuknat kha hmei kakâng kapōa kakâng sik. Kakâng sik, khava kathat tor tûte 
om mak hei ning.” 

Re vânga Judah Maṭhitna 
5Ram pumpuia pengkun tum ruh! Rahnaktak leh intheng senga khō ôn ruh! 
Judah leh Jerusalema mihei kha, rekur tukkhum khōpui heia antlânna sik hripek 
hei ruh. 

6Ziona hlam kha khingpek hei ruh! Inhukna sik a tlân ruh! Sôt mak ruh! Sak tinga 
inphut insuksetna kalentak RŌNGPU’n inrengna kha ahei rôn sik. 

7Shabakkai in a’nthupna hmun a inphut ajōng kasōk kapōa jât-hei kasuk 
inhmang sik kha heikasōk jo. Judah kasukset sik a ama kha kahong. Judah 
khōpuihei kha suk manhmanga ka-om sik hei, khana khan tûte inkhat om mak 
hei ning. 

8Khava jâra bora pōnse kha insi ruh, ṭap ruh, inkōi ruh ajârchu RŌNGPU hnuk 
natna kha Judah inphut inhesōt mak a kae. 

9 RŌNGPU’n ahri, “Khava kani ning chu, renghei khana anṭōnpui karôn he’m an-in 
ngamna inhmang sik, thempuhei anmalung kana sik, sânkathem he’num andet-
hla sik jo.” 

10Khava sōa ke’n kati, “Chunghnung RŌNGPU, nang in Jerusalema mipuihei kha 
pui katluk a nahōn jo hei! Nang in mōngna ka-om sik naleiti, tâk-kha anrehrok a 
chemjâm khan ahngâk jo hei.” 

11Nêrdiram a inphut akalum thli kahrâng anhnengting ajōng kahrâng hi sik kae 
tia Jerusalema aka-om mihei hnenga hripekna sik pha kha alakajōng sik kae. 
Sarasi katlen thli kahrâng kadaineng kapō kha changmak ning. 

12RŌNGPU ṭongpek a akahong thli khan chu khava kanek a inhnakchet sik a kae! 
Amihei chunga ṭong tanna kaphôngsōt kha RŌNGPU ama khet kha kae. 

Inrepui he’n Judah Antakake khum 
13Enruh, sumtuk kapōa inrepuihei kha kajōng hei. Anshakor gârihei kha thlisip 
ka-ang hei, khana anshakorhei kha marhmu kanek a inrang hei. Eini inhmang jo 
me! Eini inhmang thâm jo me! 

14Jerusalem, nang inhuk theina sik a, namalung kabōk kha sôp jo roh. Heituk 
kasôt mo setna lungthim rōk namandon hi sik? 

15Dân khōpuia leh Ephraim hmebung heia inphut ṭongkarônhei khan ṭong 
kahōimak kha thang anjōng kōi. 

16Anmani kha jât-hei inkôk sik leh Jerusalem hnenga ram kahlatak a inphut 
inrepuihei kajōng jo hei tia akahri pek sik a kahong hei. Hina inrepuihei hin 
Judah khōpuihei kadōia khōtlâng an-ôn sik. 

17Khana hleipuk inkhat mihe’n antakake khum kapōa Jerusalem kha 
ankakekhum sik, ajârchu ami he’n RŌNGPU kadōia re antlo. RŌNGPU’n ahrisōt jo 
kae. 

18Judah, nabinga na-omchen leh naṭōntlo dungjuia hivahei hi nahei rôn manhlut 
kae. Naset na’n hiva khōdeng theina hi amasō kae; hivahin namalunga asun 
kathle jo kae. 



1273 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Amihei sik a Jeremiah Malung inrim 
19Lung natna! Lung nat hi kei thōktor mak eng! Kamalung! Kamalung hi invaia 
tuk-tuk ati jo! Kei sip katia om tor mak jo eng; ke’n pengkun rasa hei leh rekōnna 
anpeng rasa kathei. 

20Châmna inkhatsō leh inkhat in ajui; ram pumpui inhmangsō jo. Manhret 
manloa kanpōn-innhei insuk inhmang jo hei; pōnzâr hei ahar-ahak a inhler jo 
hei. 

21Heituk kasôt mo re intukna hi ka-ena aka-om sik eng khan pengkun mahring 
hei karangei hi sik? 

22 RŌNGPU’n ati, “Kamihei hi kamohei, amanhret mak hei. Anmani naipang kamo 
ka-ang hei; anmani manhretna neimak hei. Anmani ṭōnse tlona chu kathemhei, 
tâk-kha ṭōn kaṭha tlona chu them mak hei.” 

Inhmangna Kahong sik Jeremiah Hmangtalâr 
23Raleichung kaleithlir, inhmangna rōk kahmu; chungvân kaleithlir, vâr leiom 
mak. 

24Tlângbung heia kaleithlir, anmani kha innok hei, hmebunghei kha hmating, 
kahnungting innok heia kae. 

25Mihring inkhatbek um hmumak eng; vahei kapha’m kajōngsōt sō hei. 

26 RŌNGPU hnuknat a’nhnakrei jâra ram kaṭha kha nêrdiram kachang jo; 
akhōpuihei kha inhmangsō jo hei. 

(27RŌNGPU’n ati jo khachu, ralei pumpui hi ramthip kachang sik jo, tâk-kha 
manhmang cherna chu changmak ning.) 

28Ralei in ṭajai asui sik; chungvân um inthim sik jo. RŌNGPU’n ahrisōt jo khana 
amandona kha thlengmak ning. Ama’n intepna anei jo, akahnung inlemak jo 
ning. 

29Shakor remihei leh the kakâp mihei peng rasa khan mi rakip katlânsō sik jo 
hei. Ṭhen khat in ramthip a katlân sik hei; alak he’n hlungkare kâra kake sik hei. 
Khōpui rakip andahlona kadairip sik, khana khan tûte inkhatbek um om nôk 
mak jo hei ning. 

30Jerusalem, nang inhmang jo che! Heisa mo pōnsen vâng ala’nret che? Heisa mo 
rangkachek vâng a’nret chea khana nahmit-hei nalamandum? Heite 
kahnemmak sik a nahme ṭhatna sik a inret che! Nalungset mihe’n enhnōm mak 
jo hei che khana anthat hnōm jo che. 

31Naiha kaphu kapōa nuhmei kaṭap rasa, nuhmei inkhat in sa ahma kakei amatet 
a a-inkōi rasa kapōa kathei. Khavakha akaphuk sântor lo Jerusalem rasa kae, 
akut arazit a ati, “Kei inhmang jo eng! Anmani kei kathat sik a kahong jo hei.” 

Jeremiah 5 

Jerusalem Setna 
1Jerusalem mipuihei nanhlamdung heia tlân ruh! Nankimvea khō thlir ruh! 
Nanbinga sik a en kaṭha ruh! Inveina hmunhei injong ruh! Akadik katlo mi inkhat 
khana Pathen hnenga taksenthei kachang nanhmutor sik mo? Nanhmutor 
inchu RŌNGPU’n Jerusalem kha arangei mandam sik. 

2 RŌNGPU kha kankamuk nanti’num, nantati kha tlomak chei. 

3 RŌNGPU’n taksenthei kachang kha ajong kae. Ama’n nangni avōk jo chei, tâk 
rangei dekmak chei; ama’n asukset chei, tâk inchu hnōmdek mak chei. 
Nanracham kase khana nansetna inphut hei inhe mak tin chei. 

4Khan chu ke’n kamandon, “Hihei hi sara leh a’nhret mak rōk hei kae. Anmani 
kamotak a kachôn hei; an-Pathen in heimo arangei ti hi manhret mak hei, An-
Pathen in heimo amantlo hnōm hei ti kha manhret mak hei. 

5Kei ratha kanei mihei hneng kase sik eng khana anmani leh inbek sik ung. 
Anmani’n an-Pathen tamadu kha, an-RŌNGPU tamantlo hnōm hei kha anmanhret 
sik.” Tâk-kha ankhengpet in RŌNGPU tlotorna kha donmak jo hei khana juihnōm 
mak hei. 

6Khava jâra ratua inphut shabakkai he’n anthat sik hei; nêrdiram a kahne he’n 
ahar-ahak a ankeihler sik hei, rûtnu’n ankhōpuihei anhlō sik hei. Khava mihei 
khan ansōksōt inchu anmani ankeihler sik hei ajârchu ansetna katam hêr jo 
khana ave-avea Pathena inphut inhesōt heia kae. 

7 RŌNGPU’n ader, “Heijâra mo kamihei setna karangei mandam sik hei? Anmani’n 
kei anni dahlon jo khana akadik mak pathen ankamuk jo hei. Kamihei anvon 
khopmak kârseng kavei hei, tâk anmani’n kajông heia, khana noti hei leh anpha 
kha anhmang joa kae. 

8Anmani kha vei manthai shakor hurna kasip kapō, ankhengpet a insak inthlang 
hei nuhmei indu hei kapō hei kha kae. 

9Hivahei sik jâra ke’n karâkna kapek mak sik hei mo, khana hiva kapō jât-hei 
chunga ke’n phu kahlō mak sik mo?” 

10Kamihei vomhrui rahōn katuktan sik a inrepuihei kahei tir sik hei, tâk-kha 
akhenga chu mantuktan pek mak hei ning. Abâk-hei chu tuktan petna sik a 
kamanthei sik hei, ajarchu abâk-hei khachu keita changmak hei. 

11Judah leh Israel mihe’n kei anhōn cher jo eng. RŌNGPU ke’n kahri jo kae.” 

RŌNGPU’n Israel Ahlon sōt 
12 RŌNGPU mihe’n ama hnōm mak heia anhri, “Ama’n heite tlotor mak ning. Eini 
chunga inrengna kha tlamak ning; re leh vonṭâm demak min.” 

13-14Sânkathemhei kha pangṭonga akaṭonghei kae, RŌNGPUa inphut ṭonghri sik 
neimak hei. RŌNGPU Akahratpen Pathen in kahnenga ahri, “Jeremiah, hiva 
mihe’n khanga anhri jâra kaṭong hi nabeia hmei kapō kamanchang sik. Mihei kha 
thing kapō kachang sik hei, khana hmei khan akâng sik hei kae.” 

15Israel mihei, nankabuhlu sik a RŌNGPU’n ram kahlatak a jât inkhat aheiṭhōi jo 
heia kae. Hivahi jât kahrat leh jât marō hei kae, anmani ṭong kha nangni’n 
manhret mak chei. 

16Anremi the kachoihei kha ratha kanei remihei kae, lungset manhret loa 
mikathat-hei kae. 

17Anmani’n nanhmuchi leh nanbu ansâksō pet sik; nansanu nansapa hei 
anthatpek sik chei. Nanke, nankemōng, nanserup khana nanvomhrui leh 
nantheichang kunghei ansuk manhmang sik hei. Rekur nanta taksen hei kha 
anremi he’n ansuk manhmang sik hei. 

18 RŌNGPU’n ahri, “Khanga achang inum khava kanihei khan chu kamihei kha 
ankhenga chu suk manhmang mak hei ning. 

19Heijâra mo khanga katlo tia anmani’n ander che’nchu Jeremiah, hripek hei roh, 
anmani’n keia inphut inhesōt heia ram hlop pathenhei kha anrama ankamuk, 
khava kapōtak a anram kachangmak miram a khōhmehei sepa anvatlo pek sik 
jo hei.” 

Pathen in Amihei Arakôk hei 
20 RŌNGPU’n ahri, “Jacob sōn leh pârhei hneng hripek hei roh, Judah mihei hneng 
hripek hei roh. 

21Nanmalung manhlut ruh, heite inhret mak hei, hmit chu akaneihei, ahmu chu 
hmulo hei, kōr chu akaneihei, athei chu theilo hei. 

22Kei RŌNGPU eng kae, heisik a mo nantaṭit mak eng? Heisik a mo kahma kunga 
ṭitpum a a’nnok mak chei? Tuipui ramri sik a ke’n nêrdi hei kha kabuk hei, 
arakantor mak sik, aka-om ṭhak sik a ramri kae. Tui-ôngpui in asuk lele, tâk-kha 
khavakha khe tor mak; tui in-nông kha ka-ông thei sik, tâk-kha suk khōitor mak 
a kae. 

23Tâk-kha mipui nangni! Nangni nanracham kase, retlo kahrat chei; nanhmai 
nanmahea nandahlon eng. 

24Ke’n ṭhekhō leh zerkhō khōsûr kahei tir inum, akum katai sâng khôm pha 
kapek chei inum, kei kajana sik mandon dekmak chei. 

25Khava kanek a, nansetnahei khan akaṭha hei kha nanhnenga inphut 
amanhmang jo hei. 

26“Kamihei kâra ṭhatmak katlohei kha ka-om hei; vahei surna sik a châng kado 
hei kapōa mi anhngâk a ka-om hei, khana mihei surna sik a anchâng hei kha ando 
hei. 

27Shachâng kaleng inkhat in avoshunga va amansipphet kapōa, an-innhei kha 
marûk neinâk anmansip phet hei. Khava jâra tlotorna annei khana kahaohei, 

28anmani katur hei khana thlai katui ansâk an-in. Anṭōnse tlo abângna om mak. 
Nu leh pa insamhei ratha mannei mak hei, khana suk manrim mihei kha akadik 
hripek mak hei. 

29“Tâk RŌNGPU ke’n, hiva rakip jâra anmani karâkna kapek sik hei; hiva jât 
chunga phu kahlō sik kae. 

30Hiva ram shunga ṭit ka-om tak leh malung natna kasōk jo. 

31Sânkathem he’n maleisei tei loa heite hrimak jo hei, thempu he’num 
sânkathemhei ṭongpek a vai anrôn jo, khana kamipui he’num heite inphin mak 
jo hei. Tâk heirakip ahong inchai pha khan anmani’n heimo antatlo sik jo?” 

Jeremiah 6 

Inrepui he’n Jerusalem Antakake khum 
1Benjamin mihei, nan-inhukna sik a tlân ruh! Jerusalema inphut tlânsōt ruh! 
Tekoa khan pengkun tum ruh khana Beth Haccherema khan mêrchîkna hmei 
inkhat syemsōt ruh. Inrengna leh insuksetna sak tinga inphut jōng kasōkbei sik 
jo. 

2Zion khōpui hi kaṭha hranghra, tâk suk manset sik kae. 

3Reng he’n anremihei leh khava hmun a khan rephōr ansyem sik. Khōpui kimvea 
anmani’n anpōn-inn, anmaduna hmun a anmatung sik hei. 

4Anmani’n anhri sik, “Jerusalem buhluna sik intluk jo ruh. Intluk ruh! Eini’n 
sûnṭima nibuhlu sik kae!” anti. Tâk-kha anmani’n anhri, “Tûn hi kasôt rei jo, sûn 
pha um kathlengvet jo, khōhlei inthimna kha kasôt hlok jo. 

5Jân pha eini’n nibuhlu sik; khōpui kurbang kha nisuk manchim sik.” 

6Chunghnung RŌNGPU’n khava renghei kha Jerusalem kekhumna sik a thing hei 
antuktan heia anmanbukna sik a ṭong apek hei. Ama’n ati jo, “Ke’n hiva khōpui 
hi karâkna kapek sik ajârchu hivahi suk manrimna kasiptak joa kae. 

7Tuikhur in atui kha insimrenga ada kapōa, Jerusalem in aṭhatmak kha adaṭhak. 
Khōpui shunga innâk-inse, suksetna hei kha katheihei; natna leh intônna bi 
kahmu hei. 

8Jerusalem mihei, hiva inrengna seng hi nanhnenga gîkna chang rasoh, kha 
achang ma’nchu ke’n nangni kadahlon sik chei kae; nankhōpui hi tûte om makna 
nêrdiram kamanchang sik jo kae.” 

Israel Inphinna 
9Chunghnung RŌNGPU’n kahnenga ati, “Israel hi vomhrui theikara ṭhōtsō pet 
kapōa vōk mathlâk sik kae. Khava jâra apha omlai hin torchena nahuksōt sik hei 
kae. 

10Ke’n kamasôna, “Anhnenga ke’n kahria kamanse he’num, tu’n mo arangei pek 
sik eng? Anmani anracham kase, naṭong manrôn rangei hnōm mak hei; hri sik a 
namanthei eng ṭong kha anmanuisōa kae. 

11Anmani chunga nahnuk natna khan ke’m atôn eng, RŌNGPU, ke’n, khavakha 
detor mak eng.” Khava sōa RŌNGPU’n kahnenga ahri, “Hlampuia naipanghei leh 
rether intûp hei chunga kahnuknat kha sun mathla roh. Sanghram hei, annuhmei 
leh anpuisehei kha ṭhōisōt sik hei kae, akaterber hei kapha’m ṭhōisōt sik jo hei 
kae. 

12An-innhei kha milak hneng inpek sik hei, khana anhleihei leh annuhmeihei 
kha’m inpek sik heia kae. Ke’n hiva ram mihei hi karâkna kapek sik hei kae. 

13Anmani akasin leh akalen ankhenga malung intheng loa sêr hlona antlo; 
thempuhei leh sânkathemhei kapha’num mipui anhōn hei. 

14Anmani’n kamihei sungbi rôn kha vun karit mankhok hrep a anlopek hei. 
Anmani’n heite inkhatbek aṭhatmak jo pha kha’num, “Kaṭha jo,” anti ri. 

15Anmani’n hiva mater ka-om omchen antlo pha hin inzak hei mo? Inzak mak 
hei, inzak hêrmak hei; anhmu kapha anhmai senmak. Khava jâra anmani milak-
hei tlûna kapōa katlu sik hei; ke’n karâkna kapek hei pha, khavakha an-inchaina 
kachang sik jo. RŌNGPU ke’n kahri jo kae.” 

Israel in Pathen Hlam Ahlon sōt 
16 RŌNGPU’n amihei hneng ahri, “Hlam inbâkna hmun a ngir una enruh. Hlam 
kaṭhapen, hlam marō kha inder ruh. Khana khan se ruh, nangni kamōnga ka-om 
sik chei.” Tâk-kha anmani’n anhri, “Dâng, keini semak ning.” 

17Khava pha pengkun gîkna rasa inngei sik a RŌNGPU’n khō kahngâk akadei hei. 
Tâk-kha anmani’n, “Rangei mak ning,” anti. 

18Khava jâra RŌNGPU’n ahri, “Rangei ruh, jât-hei, kamihei chunga heimo ahong 
kasōk kha manhret ruh. 

19Raleichung, rangei roh! Anṭōn mantlukna rakip sik a karâkna inkhat a, hiva 
mihei chunga inhmangna hi kapek hei kae, ajârchu kaṭong juimak hei khana 
kaman theina lomak heia kae. 



1278 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

20Anmani’n Sheba a inphut marim katui khana ram kahlatak a maru-marâng 
kahnenga anta heichoi kha katei sik mo? Anmani neitōknahei rahlâng mak ning 
khana an-inthoina hei chunga tlaimak ning. 

21Khava jâra hiva mihei hi kamanpai mathlûk sik hei kae. Nu leh pa, sahei, ṭim 
leh re hei, khana khō leh ven hei kathisō sik hei.” 

Sak tinga Inphut Resō 
22 RŌNGPU’n ahri, “Sakram tinga mipui kahong jo hei, ram kahlatak a ratha 
kaneitak jât-hei re sik a intluk jo hei. 

23Anmani anthe leh anchem anmatu jo; anmani an-êng kase, lungsetna neimak 
hei. Anmani anshakorhei anchōng pha, tuipui kapōa inhrung hei. Anmani 
Jerusalem re kasō sik a intluk jo hei.” 

24Jerusalem mihe’n anti, “Ṭong kha keini’n kanthei, kankut kangōi jo, nupui 
naiha kaphu a’nkōi leh akana ka-ang jo ung. 

25Keini ram thōia sengam mak jo ung, hlampuia lônngam mak jo ung, ajârchu 
kan-inrepui he’n revon invon heia ṭitna’n anikake bit jo.” 

26 RŌNGPU’n amihei hneng ahri, “Borapōn insi una ravut chunga inkhōn ruh. Sapa 
sangkhat thina chunga malung kana tak a ṭap kapōa ṭap ruh, ajârchu nankasuk 
inhmang sik a akajōng inkhat khan manhret manloa abuhlu sik chei. 

27Jeremiah, thir enmansin kapōa kamihei enmansin hei roh, heimo aka-ang 
heijongsōt hei roh. 

28Anmani racham kasea inphin hei, sum-êng leh thir kapōa kangar hei. Anmani 
ankhenga ṭhamak hei, kalônle heia mi anhrimaset a kae. 

29Ratap a inhnaktak a hmei insûk, kha’num thîr-ek hei kha jor mak hei, tlamak 
hei. Kamipuihei sukmantheng sik hi hnemmak jo, ajârchu mikaṭhamak-hei kha 
losōt mak heia kae. 

30Anmani kha hnemna kase thir-ek inti sik hei, ajârchu RŌNGPU ke’n kahlonsōt jo 
hei kha kae.” 

Jeremiah 7 

Jeremiah’n Bek-inna Ṭong ahrile 
1-3Judah mipui he’n kamukna sik a ansena ri Bek-inn kekot a RŌNGPU’n kei atir 
eng. Khana khan kangirna sik khana Chunghnung RŌNGPU, Israel Pathen khan 
anhnenga ahri pek sik hei kha kava phôngsōtna sik a amanthei eng: “Nan-omje 
leh nanṭōn tloje hi thleng jo ruh, kha achang inchu hing’hin kaman omṭhak sik 
chei. 

4Nangni’n ‘Eini inhuktak a ka-om me! Hivahi RŌNGPU Bek-inn kae, 
hivahi RŌNGPU Bek-inn kae, hivahi RŌNGPU Bek-inn kae!’ tia mihōn mathlâkna 
ṭong taksenna hi bâng jo ruh.’ 

5“Nan-omdân leh nanṭōn tloje hei hi thleng ruh. Nangni inkhat leh inkhat malung 
inthengtak a inzen ruh. 

6Ramlak mi khōhmehei, nu leh pa kaneimak hei, khana renghmeihei chunga 
hnemna nantajong kha bâng ruh. Hiva ram shunga ṭhena kaneimak nantathat 
hei kha bâng ruh. Pathen ralak nantakamuk kha bâng ruh, ajârchu khava khan 
athat manram sik chei kae. 

7Nangni’n nanmalung nanthleng inchu, nanpusōn he’n antachen ṭhak sik a 
kapek jo hei ram shunga kaman omṭhak sik chei. 

8“Enruh, nangni’n mihōnna ṭonghei nantaksena kae. 

9Nangni’n nanmaruk, mi nantha, kajông chei, inhâksêr cheia maleisei nanhri, 
Baal hneng inthoina nantōk, khana nanta leimanhret phungmak pathenhei 
nankamuk heia kae. 

10Nangni’n kamater omchenhei hi nantloa, khana kabek-inn shunga kahong 
cheia kahma kangir cheia nanhri, “Keini inhuktak a ka-om ung!” 

11Kabek-inn hi inruhei inthupna hmun inkhat a nantamandon mo? Nangni tatlo 
hei kha ke’n kahmua kae. 

12Shiloa se ruh, kei kamukna sik a ahma inkeipena kadeisōt hmun a khan, kami 
Israelhei set-tlo jâra ke’n heimo katlo kha va-en ruh. 

13Nangni’n hiva setnahei hi nantlo jo, ke’n ave-avea nanhnenga kahri ravâng 
nangni’n rangei mak chei. Ke’n kabek chei pha, amasôn mak chei. 

14Khava jâra ke’n Shilo chunga kaleitlo kha nangni tataksen kabek-inn chunga 
hin katlo sik jo kae. Hiva nanpu sōnhei leh nangni kapek jo chei hmun a hin 
Shiloa katlo kapōa katlo sik kae. 

15Ke’n nan-innkō Israel mipui kalei hnongsōt hei kapōa, kahmit hmua inphut 
nangni kahnong sōt sik chei kae. RŌNGPU ke’n kahri jo kae.” 

Mipuihei Ṭong juimak 
16 RŌNGPU’n ahri, “Jeremiah, hiva mihei sik a ngekna neimak roh. Anmani 
kahlanga ôngmak roh khana dermak roh, anmani sik a kahnenga hripek mak hei 
roh, ajârchu naṭong kha rangei mak ning. 

17Anmani’n Judah khōpui leh Jerusalem hlamdunga anṭōntlo heiso hmumak che 
mo? 

18Naipang he’n thing anchom mantûp, pase he’n hmei ansêm, khana nuhmei 
he’n Marvân Rengnu antati pathennu sik a buhlom syemna sik a jâm ankahmet 

a kae. Kamalung mantônna sik a, anmani’n pathen hlop hei hnenga inthoina ju 
ansun mathlâk a kae. 

19Tâk-kha kei rōk malung natna akachang mo? Changmak, anmani anbinga 
malung natna leh anbinga inzakna kha anta heichoisōt kae. 

20Khava jâra Chunghnung RŌNGPU ke’n hiva Bek-inn chunga kahnuk natna kha 
kasun mathlâk sik jo. Ke’n hivahi mipuihei leh ranhringhei chunga, khana 
thingkung leh hmuchihei chunga kapha’m kasun mathlâk sik kae. Kahnuknat hi 
hmei kasûk tûte’n athat tor mak kapō kha kachang sik. 

21“Kamihei, nangni’n inthoina ṭhahrep chu maichâm chunga katluk a nanro 
manvâm, khana ṭhen khat chu nantasâk sik a hnōmpek chei kae. Tâk-
kha RŌNGPU ke’n kahri khachu inthoina hme rakip nansâk theipet sik. 

22Ke’n nanpu sōnhei Egypt a inphut kaheiṭhōisōt hei pha khan, ro-inthoina leh 
inthoina ralak-hei chungchânga ṭong heite leipek mak hei eng. 

23Tâk-kha kei anmani Pathen kachangna sik khana anmani kei mipui anchang 
theina sik a, kaṭong anjuina sik a chu ṭong kaleipek hei. Khana anmani sik a 
ṭhatthei achangna sik a, kaṭong pek hei dungjuia an-omna sik a kamanthei hei. 

24Achang ravâng, anmani’n kaṭong rangei mak hei, anmalung um hlutmak a kae. 
Jui kanek a, anracham setna leh anmalung ṭhatmak khan tlo sik a amanthei hei 
jôk kha antloa, akaṭhachet sik hei kanek a akasechet kachang heia kae. 

25Nanpusōn he’n Egypt ram a anheisōk kania inphut tuning katlung, ke’n 
nanhnenga kasōk-hei, kasân kathemhei, kahei tir ṭhak hei. 

26Kha’num tûte’num rangei mak chei, khana donmak chei. Khava kanek a, 
nanpu-nanpahei kakhe chet a nanracham intak khana nankhe maṭang kasea kae. 

27“Jeremiah, khava jâra nang in kamihei hneng hiva ṭongseng hi nahri sik kae, 
kha’num anmani’n rangei mak hei ning; nabek sik hei, tâk amasôn mak hei ning. 

28Nang in anhnenga hripek hei roh, anjât in RŌNGPU an-Pathen ṭong juimak jo hei 
khana anchunga karâkna khana inphut inchûna neimak jo hei. Inhlamrinna om 
mak jo. Ahribek um inhrimak jo. 

Hinnom Phaichama Ṭōnse tlona 
29“Jerusalem mihei, ṭajai sui ruh; nansam vo una hlonsōt ruh. Hmebung chung 
heia kathi hrena hla sak ruh, ajârchu RŌNGPU kei kahnuk kana jo, khana kamihei 
kahlonsōt jo hei. 

30“Judah mihe’n ṭōnse kha antlo jo. Anmani’n kamater limhei kha, kabek-inn 
shunga anmatung heia anmanbōk jo. 

31Anmani’n Hinnom Phaichama Topheth antia maichâm inkhat ansyem, ansapa 
ansanuhei hmeia roa inthoina antōk theina sik a antlo. Hiva antlona sik a ke’n 
ṭong pek mak hei eng, kamalung shunga’m mandon mak eng. 

32Khava jâra Topheth achangmak leh Hinnom tia antimakna sik pha, tâk-kha 
Mithatna Phaicham tina pha kha lakajōng sik a kae. Ajârchu anmani’n khana 
khan mi kathihei anhre sik hei, ajârchu anmani hrena sik hmun om mak ninga 
kae. 

33Ankathi kalōnghei kha va leh ramshahei thlaisâk kachang sik hei, ankahnong 
sōt sik tûte om mak ning. 

34Ram kha nêrdiram hongkachang sik. Judah khōpuihei leh Jerusalem 
hlamdunga, inpâkna leh hōina khana hmōiṭhōi rehōi rasa kamanbâng sik jo hei. 

Jeremiah 8 

1“Khava pha khan Judah renghei, ṭōnkarônhei, khana thempuhei, sânkathemhei 
khana Jerusalema aka-om mihei ru leh râng hei kha anthlâna inphut anlosōt sik 
hei. 

2Anruhei kha mantûp heia vûm sik kanek a, anruhei kha ralei pi chunga ram thai 
kachang sik jo. Hiva mihei talungset leh tarazen hnōm hei khana anṭong 
jongsuina hei leh antakamuk hei kha kani, thla, khana ârsihei hmaikunga 
malârsōt sik hei kae. 

3Hiva jât kaṭhamak mi alakahring hei hi, ke’n kakathek manchaina hmun a alaka-
om hei hi, kahringa anka-om sik kanek a kathi hnōm chet sik heia kae. 
Chunghnung RŌNGPU ke’n kahri jo kae.” 

Setna leh Karâkna 
4 RŌNGPU’n amihei hnenga hri sik kha amanthei eng, “Tu inkhat atlûk pha, thōisōt 
phungmak mo? Mi inkhat in ahlam ahroṭhe inchu, ama he’nle phungmak mo? 

5Kha achang inchu, kamihei, heisa mo kahnenga hong inle hêrlo cheia keia 
inphut a’nhesōt jo chei? Nangni’n nanlimhei nankakō tlit a, kei hnenga he’nle sik 
kha hnōm mak chei. 

6Ke’n kaṭha nenga nanṭong karangei, tâk ṭongdik hrimak chei. Mi inkhatbek 
inum nanṭhat makna chunga malung inrimna neimak chei; nangni tûte inkhat in, 
‘Ke’n akadik mak heimo kaleitlo jo,’ tia inder mak chei. Rehmun a shakor atlân 
inhlut kapōa, nangni inkhat et in nanhlam et a kase chei. 

7Urôk bek inum inlena pha anmanhret; vaṭhu hei, pengler hei khana vakeng he’n 
hmun inthonna pha anmanhret. Tâk-kha kamihei nangni chu, nanchunga 
kavairôn dânhei kha manhret mak chei. 

8Heikhonga mo akasing ung khana kadânhei kanmanhret nantati thei sik? 
Enruh, malung intheng mak lekha inzet he’n, kadânhei kha anthleng jo hei. 

9Nanmi kasinghei kha inzakna anpek jo hei; anmani inhmak jo heia, châng vânga 
anman-ôk jo hei. Anmani’n kei ṭong lomak hei; hei singna mo tûnhin antalanei? 

10Khava jâra anhleihei kha akapu ather hei hneng khana annuhmeihei kha pase 
ahlop-hei hneng kapek sik jo hei. Mi rakip, akalen leh akasin in malung intheng 
loa sêr jongna sik antlo jo. Sânkathemhei leh thempuhei kapha’num mi anhōn 
heia kae. 

11Anmani’n kamihei intônna takbi kha vun karittan kapōhrep a anlopek hei. 
Heirakip aṭhatmak jo pha, anmani’n ‘Heirakip kaṭha jo,” anti ri. 

12Kamihei, hinghiva mater ka-om tak ṭōn hi nantlo jâra inzak chei mo? 
Changmak, inzak hêrmak chei; nanhmai sennabek kha’m manhret mak chei.! 
Khava jâra mihlop-hei katlu kapōa nangni akatlu sik chei kae; ke’n karâkna 
kapek chei pha khan chu, khavakha nan-inchaina kachang sik jo. RŌNGPU ke’n 
kahri jo kae. 

13“Hlei kathlō inkhat in ahleia asâng akhôm mantûp kapōa, ke’n, kamihei 
kachom mantûp hnōm hei; tâk anmani kara kase vomhrui kung leh 
theichangkung ka-ang jo hei; anbōhei kapha kachâr jo hei. Khava jâra, vânga 
mihe’n aram kha antahlō sik a ke’n kaphe jo.” 

14Pathen mihe’n ander, “Heisik a mo tûn katlung ala’n ong me? Hong ruh, khōpui 
kur a’ntuk khuma son tlân rih, sona son vathi rih.” RŌNGPU ni-Pathen in eini 
akathi sik a maset apek jo me kae, eini’n adōina setna nitlo jâra, thina sik a, in sik 
a tûr apek jo me kae. 

15Eini damna sik leh lung mōngna sik a inhōr me, tâk ahnemna om mak; khava 
kanek a ṭit-inpirna kahonga kae. 

16Nikadōi hei kha Dan khōpuia ka-om jo hei; anshakorhei hnar kakhông rasa 
eini’n nithei. Anshakorhei anhonghnai jo pha ram pumpui kaṭia innok jo. 
Nikadōi he’n niram leh ashunga ka-om seng, nikhōpuihei leh amipuihei seng suk 
mansetsō sik a kahong jo hei.” 

17 RŌNGPU’n ati, “En mathlip ruh, nankâra mari, sui mannem torlo tûr kaneihei 
kha kajōngtir sik hei, khahei kha’n anmachuk sik chei.” 

Jeremiah Amihei sik a Amalung Inrim 
18Kei malung inrim hi dam tor mak ning, Kei kamalunga akana eng kae. 

19Rangei roh! Ram shung rakip a, kamihei ṭa rasa kha kathei, “RŌNGPU kha Ziona 
om mak jo mo? Zion rengpa kha khan om mak jo mo?” anti. RŌNGPU anrengpa 
khan ahei masôn hei, “Heisa mo nanlim kamuk a kahnuk nanta mannat khana 
hnemna kase ram hlop pathenhei hneng a’nkun chei.” 

20Mipui he’n heika-ông hei, “Khōlum kathleng jo, savōk inchai jo, tâk-kha keini 
chu huksōt changmak jo ung.” 

21Kei kamalung kakōi jo, ajârchu kamihei kha suk mannōi kachang jo hei, kei 
inhngaisui eng, inhmakban jo eng. 

22Gilead a hlei leh ai om mak mo? Khana khan thempu om mak hei mo? Khan 
chu, heisa mo kamihei akadam mak jo hei? 

Jeremiah 9 

1Kalu hi tuikhur aleichanga, kahmit hei hin tuiripût anleichang inchu, kami 
antatha jo hei sik a, sûn leh jân leikaṭap sik eng. 

2Kami heia inphut kasesōt a nêrdiram a omna sik hmun kahmu’nchu tia 
kamandon. Anmani ankhenga taksenthei kachangmak, mikahōn mipuihei kae. 

3Ankhenga maleisei hrina sik a ahei tik a intluk hei; akadik kanek a malung 
intheng mak in anrama vai arôn. RŌNGPU’n ati, “Kami he’n akaṭhamak inkhat 
antlosō leh inkhat antlo nôk, kei hi an-Pathen inkhat a alo mak hei.” 

4Mi rakip in anṭhōnhei dōina inhrung sik hei, tu inkhat in an-u annaihei kha 
taksen tor mak hei; ajârchu u leh nai rakip Jacob kapōa mikahōn rōk hei kae, 
khana mi rakip in anṭhōnhei anhrimaset hei. 

5-6Anmani ankheng in anṭhōnhei hlamlea anṭhōi hei; tûte inkhat in akadik inti 
hrimak hei; maleisei hrina sik a anmalei kha anman themchûk, anset tlo kha 
haimak hei ning. Anmani’n innâk-inse inkhat bânna inkhat, mihōnna inkhatsō 
leh inkhat antloa kae. RŌNGPU’n atia ami he’n ama anhlonsōt jo. 

7Hiva jâra hin Chunghnung RŌNGPU’n ati, “Ke’n kamihei thirkheng jo kapōa 
kaman theng sik hei, ka-enmansin sik hei. Kami he’n akaṭhamak antlo jo, ke’n 
anmani heimo kamanlo sik jo hei? 

8Anmaleihei kha thinathei the kapō hei kae, ahei tik a maleisei rōk anhri. Mi 
rakip in anvena mihei hneng ṭhōn leh re ṭonga anrakôk hei, tâk adiktak a chu 
anmani sik a châng ankama kae. 

9Hiva sik a karâkna pek mak hei ninga mo? Hiva kapō jât-hei chunga ke’n phu 
hlōmak hei ninga mo? RŌNGPU ke’n kahri jo.” 

10Ke’n kati, “Tlânghei sik a ralûm dena kanei sik ramhâng hei sik a kaṭap sik eng, 
ajârchu khahei kha kachârsō jo hei, khana tûte’m khana khan sele mak jo hei. 
Ranhring rasa intheimak jo, vahei leh ranhringhei katlânsō jo hei.” 

11 RŌNGPU’n ati, “Jerusalem hi sukset neinâk manbukna inkhat kamanchang sik, 
ram-uihei omna hmun kamanchang sik, Judah khōpuihei kha nêrdiram kachang 
sik hei, tûte inkhat omakna hmun kachang sik.” 

12Ke’n kader, “RŌNGPU, heijâra mo ram hi a’nhmangsō jo khana nêrdiram kapōa 
akachâr jo, khana tûte’m khava khan se leh hong antatlo mak jo? Hiva inhret tor 
sik tu mo akasingdet aka-om? Tu hneng mo hivahi namanthei heia, khahei khan 
hiva ṭong hi milak hneng antahri pek tor sik hei?” 

13 RŌNGPU’n amasôn enga ati, “Hinga akasōk jo kae, ajârchu kami he’n kei 
mantheina hei kha anmasō jo. Anmani’n kaṭong juimak hei, khana kaman 
theinahei kha tlomak hei. 

14Khava kanek a, anracham kasea anpu anpa he’n Baal limsyem kamukna sik 
antamanthei hei kha ankamuk jôk a kae. 

15Kha achang inchu, Israel Pathen, Chunghnung RŌNGPU ke’n heimo katlo sik hi 
enroh: ke’n kamihei kha antasâk sik a thing kakha, anta-in sik a tûr kakha kapek 
sik hei. 

16Ke’n anpu anpahei leh anmani’n anta leithei phungmak jât-hei kâra khan 
kachai kathek sik hei, khana ankhenga kaman hmangpet mak hei hma seng 
ankadōi sik a remi kahei tir sik hei.” 

Jerusalem Mihe’n Inthōpui sik a Ṭappuma Antader 
17Chunghnung RŌNGPU’n ahri, “Heimo akasōk jo ti hi mandon ruh! Ṭajai kasui hei 
kha, invûmna hlakasak nuhmeihei kha heibek hei ruh.” 

18Mipui he’n anti, “Kanhmit hi hmit rathli’n asipmak kârseng, kanhmit vun hi 
kanṭap na’n achormak kârseng, ṭajai suina hla inranga anhong sakna sik a 
manthei hei roh.” 

19Ziona ṭap rasa so rangei roh: “Keini inhmang jo ung! Keini katluk a inzak jo 
ung! Keini kanram kandahlon sik jo; Kan-innhei insetsō jo hei,” anti. 

20Ke’n kati, “Nuhmeihei, RŌNGPU ṭonghri rangei ruh, aṭong hrina chunga 
nanmalung manhlut pek ruh. Nansanuhei hneng heikhonga ṭajai sui sik mo, 
khana nanṭhōnhei hneng heikhonga invûmna hla sak sik mo ti kha manthei hei 
ruh. 

21Thina’n ni-inn thlikot heia hongkahlut jo nireng-innpui hongkahlut jo; 
hlamlena naipanghei, khana jōrtlâng laia rether naihei atuk rachen jo hei. 

22Kathi kalōng in hmun rakip a inchai kathek jo hei, hlei laia ralei thai manbuk 
ka-ang jo hei, sâng ka-ât he’n an-âtsō leh antadahlon ka-ang jo hei, tûte’n 
antakhôm mantûp mak hmuchi kha ka-ang jo hei. RŌNGPU’n kahnenga amanthei 
eng hri sik ṭong kha hivahi kae.” 

23 RŌNGPU’n ahri, “Mikasing he’n ansing jâra a’nlensak mak sik hei kae. Mikahrat 
he’n anratha hrat jâra, khana mikanei he’n annei anhao jâra a’nlensak mak sik 
hei kae. 

24 Mi inkhat in a’nlensak hnōm inchu, anmani’n kei hi amanhretna eng leh 
kaṭong hri alothei jâra a’nlensak sik kae, ajârchu kei lungsetna chu inthlengtik 
neimak, khana akadik kha ke’n katloa kae. Hivahei hin kamalung anmantlaia 
kae. RŌNGPU ke’n kahri jo kae.” 

25-26 RŌNGPU’n ati, “Egypt, Judah, Edom, Ammon. Moab, khana ansam kabongtek 
a kavo nêrdiram mihei karâkna kapekna sik pha kha lakajōng sik. Hiva mipui 
ankhenga anvun intan jo hei, tâk-kha intepna mêrchîkna khachu juimak hei. 
Hiva mi inkhatbek in, khana Israel mi inkhatbek inum kaṭong pek juimak heia 
kae.” 

Jeremiah 10 

Lim leh Akadik Kamukna 
1Israel mipuihei, nangni sik a RŌNGPU ṭong thangkōi hi rangei ruh! 

2Ama’n ahri, “Jât-hlop hei omchen kha juimak ruh; marvâna a’nlak hmun a hei 
khan manbōi mak chei rasoh, jât ralak he’n an-inpirna jo’num. 

3Hiva mihei bekdân hi hmangna kase kae. Ratu shunga thingkung inkhat 
anphûra, thingsui kathemhei hmangchâk vânga, lim kha anhem rabek 

4khana sana leh dangka vâng aret ansyema kae. Khava aret hei kha atlâk makna 
sik, jôtpi vâng ankir mankop a kae. 

5Hinghiva limhei hi dônkho hleia, va leh shahei taṭit sik a lim matung kapōhrep 
kha kae; ṭongthei mak hei; anmani hi kadom lele sik hei kae ajârchu ke choithei 
mak heia kae. Khahei kha ṭitmak hei ruh: anmani’n heite manlotor mak tin chei, 
nanṭhatna sik heite tlotor mak hei.” 

6 RŌNGPU, nang kapō inkhatbek om mak; nang chu kahrat che, khana narahming 
kha kalen khana ratha kaneitak kae. 

7 Jât rakip reng nang hi tu’n mo akaja mak sik che? Nang chu kaja sik a narahōi 
kae. Nang kapō tûte om mak, jât rakip a mikasinghei kâra, khana anrenghei kâr 
a’m om mak. 

8Ankhenga kamohei khana invet hei. Thinga lim syem heia inphut anmani’n 
heimo themna antahmu sik? 

9Anlimsyem hei kha Spaina dangka vânga, khana Uphaz a sana vânga, kut 
kathemhei tasyem rakip hei kha ankatōm hei; anmani kha vapuirei machu pōn 
leh sendup pōnhei, pōnkhông kathemhei takhông vânga khan anmanret hei. 

10Tâk-kha RŌNGPU nang chu akadiktak Pathen che kae, akahring Pathen che kae, 
kumleikōa reng che kae. Nang nahnuk anat pha, raleichung hi innok; jât he’n 
nahnuknat kha detor mak hei. 

(11Nangni mipui chei in anmani manthei hei ruh ti chu ralei leh marvân kasyem 
mak, pathenhei kha suk manset sik hei kae. Anmani kha raleichunga hin omsôt 
mak hei ning.) 

Pathen Choi ka-ânna Hla 
12 RŌNGPU’n aratha neina vânga ralei hi asyem, asingna vânga vânhnōi ralei hi 
asyem, khana marvânhei azersōt heia kae. 

13Ama ṭongpek a bōirōk chunga tui kha khō amanri; ama’n ralei inchaina inphut 
sumtuk ahei choi. Khōsûr kâra khō inphe asyem, khana akarōi bukna inphut thli 
kha ahei tirsōt a kae. 

14Hiva anhmuna hin, mipuihei kha mona leh invetna annei; lim kasyem hei kha 
inhmakna annei, ajârchu antasyem pathenhei kha dikmak hei khana hringmak 
heia kae. 

15Khahei kha hnemna kase hei kae donmak sik hei kae; anmani enmansinna sik 
a RŌNGPU kha ajōng pha, suk manhmang sik jo hei kae. 

16Jacob Pathen khachu, khavahei kapō changmak; ama chu heirakip kasyem kae, 
Israel kha ama mikhet sik a akadeisōt jo hei kae. Chunghnung RŌNGPU kha ama 
rahming kae. 

Rehring Surna sik a Akahong 
17Jerusalem mihei, nangni surkhum jo chei kae! Nanneinâk-hei inchom intûp jo 
ruh. 

18RŌNGPU’n hiva ram a inphut ahlon sōt sik jo chei; inkhatbek ṭhenloa asuk 
rachen sik chei. RŌNGPU’n ahrisōt jo kae. 

19Jerusalem mihe’n ka-ông heia anti, “Heituk-hrep a a’ntôn jo me mo! Ni’ntônna 
bi hi dammak jo ning. Khana hivahi nidetor sik tia eini’n nilei mandon! 

20Nipōn innhei inhlersō jo hei; ankhit mankeina hrui hei intansō jo hei. Nisahei 
kase sō jo hei; nipōn-inn ani’n tungpek sik tûte om mak jo; pinden ani’n kheipek 
sik om mak jo.” 

21Ke’n kamasôn hei, “Nihlam kakeihei kamo hei; anmani’n RŌNGPU hlamkeina 
sik a dermak hei. Hiva jâra hin antator mak kae, khana nimihei inthek inchai jo 
mea kae. 

22Rangei ruh! Ṭong kajōng jo! Sak tinga jât inkhat kâra mipui inhângna kalentak 
ka-om jo; anremihei khan Judah khōpuihei kha ram-uihei omna nêrdiram 
anmanchang sik jo.” 

23 RŌNGPU, mi inkhatbek hi abing hringkhō tlunghmun katinta om mak ti hi ke’n 
kamanhret jo; tûte inkhatbek in abing hringkhō hi inkhimtor mak. 

24 RŌNGPU, namihei manse hei roh, tâk-kha kanchunga khôkrei mak roh, khana 
nahnuk anat pha leh karâkna apek mak roh; khava khachu keini inchaina 
kachang sik. 

25Nahnuk natna kha nang inmukmak jât-hei chunga, nang kahlonsōt mipuihei 
chunga mahe roh. Anmani khan namipuihei anthat hei; anmani’n keini pui 
katluk a ansuk manhmang ung khana kanram kha suk manrama anda joa kae. 

Jeremiah 11 

Jeremiah leh Ṭongtepna 
1 RŌNGPU’n kahnenga ahri, 

2“Ṭongtep chungchânga kha rangei roh. Judah leh Jerusalema mipuihei hneng 
manthei hei roh 

3khachu Israelhei RŌNGPU Pathen ke’n hiva ṭongtep chungchânga akajuimak 
rakip chunga hâksêrna kada jo kae. 

4Hivahi anmani hei sik a hmei taro mankâng kapō ram, Egypt a inphut 
kaheiṭhōisōt lai hei anpu sōnhei leh kaleisyem jo intepna kha kae. Anmani’n 
kaṭong anjuina sik a khana kaṭong pek rakip antlosōtna sik a kalei manthei hei. 
Anmani’n kaṭong anjui inchu, anmani kami kachang sik hei, kei an-Pathen 
kachang sik eng, tia kahri pek hei. 

5Khava sōa, tuna antachen jo kara ṭhatna leh ram thai omna hi anpu anpahei 
hneng pek sik a kalei intepna kha hui kamathlung sik kae.” Ke’n kati, 
“Ôk, RŌNGPU.” 

6Khava sōa RŌNGPU’n kahnenga ahri, “Judah khōpui heia leh Jerusalem 
hlamdung heia vase roh. Kaṭong hi vahri manthang roh khana ka ṭongtep 
chungchâng kha anrangeia anjuina sik manthei hei roh. 

7Ke’n anpu sōnhei Egypt a inphut kaheiṭhōisōt lai hei khan, kaṭong anjuina sik a 
kaṭhatak a kamanse hei, khana tuning katlung mipuihei kalamanse ṭhak heia 
kae. 

8Tâk-kha anmani’n kaṭong rangei mak hei, khana juimak hei. Khava kanek a, mi 
rakip anracham kase chet heia ṭhatmak antlo chet jo. Intepna kha anjuina sik a 
ṭong kaleipek hei, tâk anmani’n hnōm mak hei. Khava jâra intepna shunga 
karâkna rakip kha anchunga kahei rôn sōt jo kae.” 

9Khava sōa RŌNGPU’n kahnenga ahri, “Judah leh Jerusalem mihe’n kei dōina ṭōn 
anmantluk. 

10Anmani’n, kaṭong hri akahnōm mak, anpu sōnhei setna ting khan inle jo hei; 
pathen hlop ankamuk jo hei. Israel leh Judah he’n, anpu sōnhei leh kaleisyem 
intepna kha anvōkkhōi jo. 

11Khava jâra tûnchu, RŌNGPU ke’n, anmani antlânsōt tor makna sik a, anchunga 
insuk inhmangna kajōng rôn sik jo kae tia gîkna kapek hei. Khana anmani’n 
kahnenga inthōpuina sik a anṭap inum rangei pek mak jo hei ning. 

12Khava sōa Judah leh Jerusalem mihei kha inthoina antatōkna pathen ralak-hei 
hneng khan kase heia inthōpuina kader sik a kaṭap sik jo hei. Achang ravâng hiva 
inhmangna hi ajōng pha khan chu khava pathenhei khan huk tor mak hei ning. 

13Judah mihe’n khōpui antanei kapō jahrep a pathen annei heia kae, khana 
Jerusalema aka-om mihe’n khōpui shunga hlamdung aka-om jahrep a mater ka-
om Baal pathen hnenga inthoina sik a maichâm ansyemsōt a kae. 

14Jeremiah, hiva mihei kahlanga kahnenga ngekna heinei mak roh. Anmani an-
inrim pha, inthōpuina sik kahnenga ander eng pha, rangei pek mak hei ning.” 

15 RŌNGPU’n ahri, “Ke’n kalungset mihei khan ṭōn kaṭhamak kha antlo jo. Kabek-
inn shunga ratha anneina sik heimo aka-om sik jo? Anmani’n ṭong intepna 
ansyem leh ran inthoina annei leh inrengna hi kanting tor sik tia antamandon 
mo? Khava khan amanhōitor sik hei mo? 

16Ke’n pha khat a olive thingbō inbur, kara kaṭhatak a a’nra hei tia kaleiphō hei, 
tâk tûnchu, khō inri kapōa abōhei kha hmeia kamankâng sik hei, khana abâk-hei 
kha kamathlek sik jo hei. 

17Chunghnung RŌNGPU ke’n, Israel leh Judah hi kaphun jo hei kae; tâk-kha 
tûnchu, khōdeng theina vânga maṭhitna kanei jo hei. Anmani’n akadik mak antlo 
jâra hivahi anbinga anta’nrôn sōt kae; anmani’n Baal hneng inthoina antōk jâra 
kahnuk antamannat kae.” 

Jeremiah Hringkhō dōina Ṭōnmantluk 
18Kaka-en kada he’n kei dōina ṭōn antamantluk kha RŌNGPU’n kei aleimanthei 
eng. 

19Kei kha taksenthei kemōngte inkhat that sik a antakeisōt kapōa, anmani’n kei 
dōina ṭōn kaṭhamak antamantluk kha ke’n leimanhret mak eng. Anmani’n anhri, 
“Eini’n thingkung inkhat hi ahme aṭhat laitak hin lâkkhōi jo rih, tûte’n ama 
anmandonsōt makna sik that jo rih.” 

20Khava sōa ke’n kader, “Chunghnung RŌNGPU, nang chu akadik ṭongkatan che 
kae; nang in mihringhei malung leh antamandon na-enmansin kae. Kei chunga 
ṭong ka-om hei hi nakut a kapek che, khava jâra hiva mihei chunga phu nahlō 
pek sik eng kha ke’n en che rong.” 

21Anathoth mihe’n kei anthat hnōm jo eng, kahnenga anhria ke’n RŌNGPU ṭong hi 
kahri manthang ṭhak inchu antathatsōt sik eng kae anti. 

22Khava jâra Chunghnung RŌNGPU’n ahri, “Ke’n anmani karâkna kapek sik hei! 
Anrether hei rehmun a anthat sik hei; ansahei vonṭâma kathi sik hei. 

23Ke’n Anathoth mihei chunga inrengna mathlungna sik pha katep jo, khavakha 
ajongtlung pha, anmani tûte hringmak jo hei ning.” 

Jeremiah 12 

Jeremiah’n RŌNGPU Ṭong Ader 
1“RŌNGPU, kachunga ṭong kasōk hi nahnenga kahei rôn sōt inchu nang in akadik 
kha namanchên sik. Kha’num, ṭongdik chungchânga ṭong kader hi sik che. Heisa 
mo malung kaṭhamak he’n hingtuk hrep a akahao hei? Heijâra mo malung 
intheng mak he’n chung sōkna antanei tor? 

2Nang in naphun hei, anmani’n rajung anṭhō; kakek heia inra hei. Anmani’n 
naṭong kahōitak a anhri, kha’num kadiktak a antadon che chu changmak. 

3Tâk-kha, RŌNGPU, nang in kei namanhret eng; heimo katlo heituk a kalungset 
che mo ti kha nahmu. Hiva mikaṭhamak-hei hi kemōng rachen sik hei kapōa 
keisōt hei roh; antuk thatna sik pha kha atluk mak hma seng hrung hei roh. 

4Heituk kasôt mo kanram akachâra aka-om sik, hlei rakip a kahar akachâr sik 
hei? Ranhringhei leh vahei kathi jo hei, kanmihei ṭhatmak jâra, ‘Eini tatlo hi, 
Pathen in hmumak, tia akahri mipuihei kha.’” 

5 RŌNGPU’n ahri, “Jeremiah, mihei leh tlân in-er hi nachâm inchu, heikhonga mo 
shakorhei leh in-erna kha nator sik? Ramhânga hmen nangir tor mak inchu, 
Jordan tuipanga ratu shunga heikhonga mo akangirtor sik che? 

6Na-innkō shunga mihei, nasōpui kapha he’num anhōn jo che; nang dōina 
buhluna khan inchunpet jo hei. Ṭim leh re kapōa ṭong anhri che’num, taksen mak 
hei roh.” 

Amihei sik a RŌNGPU Malung Inrim 
7 RŌNGPU’n ahri, “Ke’n Israel kha kadahlon jo; ke’n kakadei jât-hei madu mak jo 
eng. Ke’n kamalungset mihei kha, an-inrepuihei ratha neina thōia kapek sōt jo 
hei. 

8Kakadeisōt mihe’n kakadōia inhe jo hei; ramthip a shabakkai kapōa kahnenga 
inhrung jo hei, khava jâra kamater jo hei. 

9Ke’n kakadei mihei kha va inkhat kapōa, hmukhai he’n akir rakip a inphut 
anmanlōi jo. Ramshahei kha revei sâktlânga anhongna sik bek hei roh. 

10Ram hlop a vaikarôn katamtak he’n kavomhrui rahōn ansuksetsō jo; anmani’n 
kahlei kha anchōn rachi jo; kamaner ram kha nêrdiram anmanchang jo. 

11Anmani’n ramhâng anmanchang jo; kahmai kunga kadaih ngera ka-om jo. Ram 
pumpui kha nêrdiram kachang jo, tûte’n donmak jo hei. 



1290 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

12Nêrdiram pumpuia hmun inshâng heia inphut mihei kha akasukset sik a 
kahong hei. Ram shung pumpui kasukset sik a ke’n re kha kajōngtir, tûte inkhat 
kamōnga om tor mak ning. 

13Kami he’n gehu anvor, tâk-kha kahar rōk anlōk. ṭōn inhnaktak a antlo, tâk-kha 
heite hmumak hei. Kahnuk anat rei jâra, anhmuchi inramak a kae.” 

Israel Inhnaipui hei Chunga RŌNGPU Ṭongtep 
14 RŌNGPU’n ahri, “Ke’n kami Israel kapek hei ram akasukset, Israel inhnaipui hei 
hneng hri sik ṭhahrep kanei. Ke’n khava mikaṭhamak-hei kha anram shunga 
inphut, kahar phoisōt kapōa kalosōt sik hei, khana Judah kha anmania inphut 
kahuksōt sik a kae. 

15Tâk-kha ke’n anmani kaṭhōisōt sō hei pha, anchunga kalungset sik hei; khana 
jât rakip ke’n anram et a kaṭhōi male sik hei. 

16Anmani’n kamihei bekdân hi anmalung pumpuia anrahlânga, kamihei kha pha 
khat a Baal rahminga intepna sik a antamanthei hei kapōa, hinga an-intep inchu, 
‘RŌNGPU ahring jâra,’ khan chu anmani kha’m kamihei kâra ṭhen khat kachang 
sik hei khana hong kakhangtou sik hei. 

17Tâk-kha jât inkhat in kaṭong ajuimak inchu, arajung kaphôisōt pet sik khana 
kasuk manhmang sik. RŌNGPU ke’n kahri jo.” 

Jeremiah 13 

Hruipōn innem Tōka Kabong 
1 RŌNGPU’n kahnenga, kei kase leh hruipōn innem tōka kabong ajing karachôk a 
kaneina sik, tâk-kha tui shunga chu kanei makna sik a amanthei eng. 

2Khava jâra ke’n kava rachôk heia kanei jo hei. 

3Khava pha RŌNGPU’n kahnenga ahri nôk a ati, 

4“Nang Euphrates Tuidunga vase ina hlungkhur kave inkhat shunga tōka hei kha 
vathup hei roh.” 

5Khava jâra ke’n Euphrates Tuidung hnenga vakase enga kavathup jo hei. 

6Pha bongkhat sōa RŌNGPU’n Euphrates a kavase leh tōka hei kha kavalo male 
nôkna sik a amanthei eng. 

7Khava jâra kei kase nôk enga kaleithupna hmun kha katlung pha, pōnhei kha 
kaṭetsō jo hei, heite ṭhamak jo hei. 

8Khava pha RŌNGPU’n kahnenga ahri nôk. Ama’n ati, 

9“Hing’hin Judah inlensakna leh Jerusalem inlensakna pui akatluk jo kha 
kasukset sik kae. 

10Hiva mikaṭhamak-hei hin kaṭong jui sik hnōm mak hei. Anmani alerchet a 
anracham kase khana ṭhamak jo hei, pathen hlop hei ankamuk a anrazen jo hei. 
Khava jâra tûnchu, anmani hei hi anṭhatna heite aka-om mak jo tōka kabong hei 
kapōa kachang sik jo hei. 

11Tōka kabong vânga nikhōn nisui manhnet tlit kapōa, hiva Israel leh Judah 
mihei seng in kahnenga anmatu manhnet tlitna sik a karei heia kae. Ke’n hinga 
katlona hi, anmani kami anchangna sik khana karahming kajana leh choi ka-
ânna anhei choina sik a kae, tâk anmani’n kaṭong juimak jo hei.” 

Vomhrui Jube 
12 RŌNGPU Pathen in kahnenga ahri, “Jeremiah, Jube rakip ju anmansip petna sik 
a Israel mihei kha hripek hei roh. Anmani’n jube rakip ju mansip sik hichu 
kanmanhret jo tia anmasôn sik che. 

13Khava pha manthei hei roh, RŌNGPU ke’n, hiva ram shunga mihei seng: David 
sōn leh pârhei, renghei, thempuhei, sânkathemhei, khana Jerusalema mi rakip 
an-inrui mak hma seng, ju kaman-in sik hei kae. 

14Khava pha ke’n anmani inkhat leh inkhat upa leh naipang ṭhenloa, bephu 
kapōa kavōk-khōi sik hei. Lungsetna, lungkhamna, khana maritna hei khan 
anmani that manramna kha akhartor mak ning.” 

Jeremiah’n Inlensakna chunga Agîkna 
15Israel mihei, RŌNGPU’n ahri jo! Insinsak una aṭong rangei ruh. 

16 RŌNGPU nan-Pathen kha kaja ruh, ama’n khō amanthim mak hma hin, khana 
tlângbung heia nan-inpai mak hma hin; nan-inhōrna vâr kha khō inthimpak 
amanchang pek mak hma chei hin. 

17Nangni’n nanrangei mak inchu, Nan-inlensak jâra, marûk a kaṭap sik eng; 
Inhnaktak a kaṭap sik eng, kahmit rathli kalōng sik ajârchu RŌNGPU mihei kha 
rekahringa ankeisôn jo heia kae. 

18 RŌNGPU’n kahnenga ahri, “Rengpa leh anu kha anlen in-ongna inphut anjōng 
ṭumna sik a manthei hei roh, ajârchu anlukhu ret kaṭhahei kha anlu chunga 
inphut jōngkatla jo hei. 

19Judah thlâng tinga khōpuihei ankakekhumsō jo hei; tûte tlânsōt tor mak jo hei. 
Judah mi rakip rekahringa anṭhōi jo hei.” 

20Jerusalem enroh! Sak tinga inphut na’nrepui nakadōihei kajōng jo hei! Khō jo 
mo nakahrung sik a nganse hei kha, na’nlensak pui namihei kha? 

21Nang in naṭhōnhei tia namandon mihei khan antor chea nachunga vai anrôn 
jo che’nchu, heimo nahri sik? Nuhmei naiha kaphu kapōa nade sik jo kae. 

22Heisa mo hiva rakip hi nahnenga ajōng kasōk, heisa mo napōnsi hei a’nhlersō, 
heisa mo mi’n rumhrat a antasetpui che tia derna nanei inchu-nasetna kha ṭit 
ka-om tak achang jo jâra kae. 

23Mihe’n anvun lâr antathleng tor sik mo achangmak leh rûtnu’n aje kaṭe 
amanhmang tor sik mo? Anmani’n anthleng tor inchu, setna rōk akatlo nangni 
he’num akadik tlona inthemchûk thei sik chei. 

24RŌNGPU’n nangni, nêrdiram thōia thli’n sapôt asêm manjōng kapōa akathek sik 
chei. 

25Khavakha nangni vâng chen sik kae ati. Khavakha ama’n nanhnenga tlo sik a 
amandon jo kae, ajârchu nangni’n ama nanmahngia pathen kadikmak hei 
nantaksen jo heia kae. 

26RŌNGPU ama khet in nan-inzakna sik, nanpōn nander asōtpek sik chei. 

27Ama’n amater ṭōn nantlona kha ahmu jo chei. Khōvelhei pathen chingbunga 
leh phaichama, pase inkhat in a-inn sirpa nuhmei amadu achangmak leh shakor 
chere kahur in arala atajui kapōa nansena hei kha ama’n ahmu sō cheia kae. 
Jerusalem mihei, nangni inhmang jo chei! Heitiktâk leh mo nangni a’ntheng sik 
chei? 

Jeremiah 14 

Ṭit Ka-om tak Khōtui Kakang 
1 RŌNGPU’n kahnenga, khōtui kakang sik chungchânga ahri, 

2“Judah hi ṭajai asuia ka-om; akhōpuihei kha kathi de-de hei, amihei malung 
inrima raleia kaje hei, khana Jerusalem in inthōpuina amadua kaṭap. 

3Mikanei he’n ansōk hei tui kajong sik antir hei, anmani tuikhura kase hei, tâk-
kha tui hmumak hei; anmani antuibe karōk a he’nle hei. Katlasam hei inhmak 
hei, anhmai anmakhua ka-om hei. 

4Ajârchu khō asûrmak jâra, ram a ralei kachâr jo, hlei kathlōhei, anmalung kana, 
anhmai anmakhua ka-om hei. 

5Hlei laia shakhipui in ate kadông kha adahlon ajârchu khava hmun a khan phi 
kadông om mak a kae. 

6Ram shakōrtung hei kha hmebung chunga kangir hei ram-ui kapōa thli 
anmahâp a anhnar anrakhōng; anhmit kajing jo hei ajârchu thlai sâk sik neimak 
heia kae. 

7Kamihei kahnenga kaṭap hei, ‘Kansetna he’n amanṭhe unga achang inum, 
naṭong tepna kapōa, a’nthōpui roh. Keini pha katamtak nanga inphut katlânsōt 
jo ung, nang kadōia setna kanleitlo jo. 

8Israelhei inhōrna nang rōk che kae; thi inhmangna inphut kankahuksōt kha 
nang che kae. Heisik a mo kanrama khōhme kapōa, hlam kahrole inkhat jân khat 
rōk akarek kapō kha akachang che? 

9Heisa mo nang hi mi inkhat manhret manloa antasur jo kapōa, inthōpui torna 
ratha kaneimak remi inkhat kapōa aka-om che? Kadik khet a, RŌNGPU nang in 
na-ompui ung! keini nami ung kae; keini adahlon mak roh.’” 

10 RŌNGPU’n hiva mihei chungchânga ahri, “Anmani’n kahnenga inphut tlânsōt 
sik anmadu, khana anmani anbibinga inkhimtor mak hei. Khava jâra anchunga 
kamalung tlaimak. Antlo ṭhena kha kamandonsōt sik, ansetna chunga karâkna 
kapek sik hei.” 

11 RŌNGPU’n kahnenga ahri, “Hiva mihei inthōpuina sik kahnenga adermak roh. 

12Anmani’n thlai anhngōi inum inthōpuina sik a anṭapna kha theipek mak hei 
ning; anmani’n ro-inthoina leh hmuchi inthoina atōksōt inum, anchunga tlaidek 
mak ning. Khava kanek a, ke’n re leh vonṭâm leh hrise vânga kaṭha manram sik 
hei kae.” 

13Khava pha ke’n kahri, “Chunghnung RŌNGPU, sânkathem he’n mihei hneng re 
leh vonṭâm om mak ning, ajârchu nang in ṭongtepna nanei jo kae anti, khana 
kanram shunga mōngna rōk ka-om sik anti.” 

14Tâk-kha RŌNGPU’n amasôn eng, “Sânkathemhei khan karahminga maleisei 
antahri kae; ke’n tir mak hei eng, anhnenga ṭongpekna heikhat achangmak leh 
mi hnenga ṭong inkhat avakahri sik pek mak hei eng. Anmani’n hnunga kasōk 
sik omchen antahrisōt kha kei hnenga inphut changmak, hmangna kase 
anmandonna kha antahrisōt kae. 

15RŌNGPU ke’n katir mak sânkathemhei hnenga heimo katlo sik ti kha nahnenga 
kahri jo, hiva ram a re leh vonṭâm sōk mak ning tia karahminga akahrisōt hei 
kha, re leh vonṭâma kathasōt sik hei kae. 

16Khava ṭong antahri pek mihei kha’m, anmani leh in-anga that sik hei kae. 
Ankalōng hei kha Jerusalem hlampui heia hlonsōt sik hei, khana ankahre sik tûte 
om mak hei ning. Hivahi mi rakip chunga kasōk sik–annuhmei, ansapa, 
ansanuhei inveisa sik hei. Anmani ṭhatmak jâra hivahi a’npe sik hei kae.” 

17Kamalung inrengna hi mi hnenga akahri sik a RŌNGPU’n amanse enga ahri: 
“Sûn leh jân kahmit rathli lōng rasoh, kaṭana bângmak rasoh, ajârchu kamihei 
intôn hêr jo hei khana inhnaktak a natbi anrôn jo. 

18Kei hleiheia kase pha, re shunga antatha hei mihring kalōng kahmu hei; khōpui 
heia kase pha, sâk loa akathi mi kahmu hei. Sânkathemhei leh thempu he’n anṭōn 
tlona insaler hei, tâk-kha anmani’n heimo antatlo manhret mak hei.” 

Mihe’n RŌNGPU hneng Antangek 

19 RŌNGPU, Judah hi pui katluk a nahlon sōt jo mo? Zion mihei hi namater jo hei 
mo? Keini kandam tor makna sik hrep a heisik a mo sungbi namanrôn ung? 
Keini’n mōngna sik kan-en, tâk heite akaṭha sōk mak; keini’n damna sik a inhōr 
ung, khava nek a, ṭitna jôk kahong. 

20 RŌNGPU, nang kadōia setna kantlo jo, kansetna hei leh kanpu kanpahei setna 
kha insir jo ung. 

21Naṭongtep kha mandonsōt roh, donloa adamak roh; nang len in-ongna 
kalûrtak hmun, Jerusalem chunga hmesetna heirôn mak roh. Keini leh ni’ntepna 
kha makhōimak roh. 

22Jât-hei limsyem inkhatbek inum khōtui mansûr tor mak ning; bōirōk inum 
abinga khōtui mansûr tor mak. O, RŌNGPU, kan-Pathen, nang chunga keini 
inhōrna kannei, ajârchu hiva rakip akatlo hi nang che kae. 

Jeremiah 15 

Judah Mihei sik a Vângsetna 
1 Khana RŌNGPU’n kahnenga ahri, “Moses leh Samuel hei kapha’num hin anngira 
kahnenga anmani sik anngek inum, ke’n hiva mihei chunga lungsetna inkhatbek 
manhmu mak jo hei ning. Manse jo hei roh, kahmit hmua inphut mansesōt jo hei 
roh. 

2Anmani’n ansena sik hmun ander che pha, kaṭong hri hi manthei hei roh: 
Ṭhahrep hrise nat a kathi sik hei khavakha ansena sik hmun a kae! Ṭhen khat 
rea kathi sik hei khavakha ansena sik hmun a kae! Ṭhahrep khat vonṭâma kathi 
sik hei khavakha ansena sik hmun a kae! Alak-hei kha khum sik a anṭhōisōt sik 
hei, khavakha ansena sik hmun a kae. 

3 RŌNGPU ke’n ṭit ka-om ṭōnse inlak 4 hi anchunga mathlung sik a kamantluk jo: 
anmani rehmun a antha sik hei; ankalōng uihe’n ankei radâk sik hei; vahe’n 
ansâk sik hei, ramsha he’n a’nhleibanghei kha ansâk sik hei. 

4Judah reng Hezekiah sapa Manasseh in Jerusalema aleitlo ṭōn jâra, ke’n 
raleichunga mi rakip hei hi anhnenga ṭit ka-om tak kamanchang sik jo hei.” 

5 RŌNGPU’n ahria, “Eh Jerusalem mihei, nangni tu’n mo alungset sik chei, tu mo 
nansik a amalung a’nrim sik? Heikhonga alaka-om che mo tia ani kader sik a, tu 
mo akasôt hlok akangir sik? 

6Mipui nangni’n kei adonmak jo chei; nankahnung nansungsi jo eng. Khava jâra 
kabân karajit a karachi rachen chei ajârchu kahnuknat ka’nkhâmna kachâm jo 
eng. 

7Ram shunga khōpui rakip a ke’n sapôt kapōa thlihrâng kâra kakathek chei. 
Kami nangni kasuk manset chei, nansahei kathat hei ajârchu nanṭhat makna 
hlam hro kha bângmak chei. Ke’n nansahei kathatpek chei. 

8Nanram shunga renghmei katamchet jo hei tuipui panga nêrdi ja kanek a. Ke’n 
nanrether hei ankhangdông lai kathat hei, annuhei inrimna kamande hei. Ke’n 
thōk hlana leh ṭit-inpirna vânga khan anchunga sōkphutrōia kajem hei. 

9Asa 7 a’nhmang jo hei nu khachu insam hla jo, akaphu insam jo. Amanu sûnṭim 
kha, jân khō inthim kachang jo; ama inzak jo, amalung kana jo. Tûn katlunga 
alakahring nangni ke’n nankadōihei kalamanthat sik chei. RŌNGPU ke’n kahri jo 
kae.” 

Jeremiah’n RŌNGPU hneng Ṭong anei 
10Heituk-hrep a akahōi mak mi eng mo kei hi! Kanu’n raleichunga hin heisik a 
mo alei manhring eng? Ke’n ram shunga hin mi rakip ka’nnâkpui sik leh ka-in 
khepui sik a kasōk jo. Ke’n tûte sêr pûkmak eng a-emak leh bat heite neimak eng, 
tâk mi rakip in anhâksêr eng. 

11RŌNGPU, nang sepa kaṭha karazen mak che’nchu, khana kakadōi hei kha bōina 
leh inrimna anratō pha ankahlanga nahnenga kangekpek mak he’nchu, anmani 
hâksêrna hei seng kha kachunga tlung rasoh?  

(12Tûte’n thir kha dorthlektor mak, achung chôna sak tinga thir leh sum-êng 
manheina kha). 

13 RŌNGPU’n kahnenga ahri, “Kami he’n ram pumpui shunga anset jâra karâkna, 
annei leh ankarōi kachomsōt sik a an-inrepuihei kajōngtir sik hei. 

14Anmani’n antamanhret hêrmak ram a ankadōihei sepa kamantlo sik hei, 
ajârchu kahnuknat hi hmei kapōa kasûk, khana ahei tik a kakâng ṭhak sik a kae. 

15Khava pha ke’n kahri, “RŌNGPU, nang in namanhret. Kei amandonsōt roh khana 
abôm roh. Kei kasuk inrim hei chunga phu amanhlō roh. Anmani’n kei antha 
torna sik eng katlunga khan en-hnâm mak jo hei roh. Kei in inzakna karatō hi 
nang sik jâra kae ti hi mandonsōt roh. 

16Nang in kahnenga nahri, nahri rakip ke’n karangei. Kei nangta eng 
kae, RŌNGPU Akahratpen Pathen, khana naṭong hei kalungria inpâk leh kahōia 
kasip a kae. 

17Ke’n milak-hei leh kapha, kahōia leh manui pum a hmangmak eng. Nang 
ṭongpek juina kabing rōk a ka-om enga hnuknat in kasip eng. 

18Heijâra mo a’nreng ṭhak eng? Heisik a mo ka’ntônna bi akadam theimak? Heisa 
mo kanatbi akadam mak sik hei? Khō kanglaia kavadung akachâr kapōa 
ka’nhōrna atlangna sik narei eng mo?” 

19Hiva ṭong hi RŌNGPU’n amasôn, “Nang nahe’n le’nchu, kalo manhlut nôk sik che, 
nang kasōk kachang nôk sik che. Ṭong kahnemmak nahri kanek a, akahnem ṭong 
thangkōi navahri le’nchu, nang kasân kathem kachang nôk sik che. Mipuihei 
nahnenga hong inle sik hei, nang in anhnenga vase sik rangei mak ning. 

20Anmani dōina sik a ke’n nang sum-êng rape bang kahnettak kapōa kasyem sik 
che. Anmani’n re antuk sik che, tâk ator mak hei ning. Ke’n nang kahrung sik a 
ka’nṭhōipui sik che, kahuk sik che. 

21Mikaṭhamak-hei ratha neina leh mi inphin heia inphut kahuk sik 
che. RŌNGPU ke’n kahri jo kae.” 

Jeremiah 16 

Jeremiah Hringkhō sik a RŌNGPU Lungdo 
1Khana RŌNGPU’n kahnenga ahri nôk a ati, 

2“Hinghiva hmun a hin nuhmei neimak roh, khana sa neimak roh. 

3Hiva hmun a a’nte naipanghei leh, annu anpahei chunga heimo ahong kasōk sik 
ke’n hripek che rong. 

4Anmani ṭit ka-om hrisea kathi sik hei, khana anmani hei sik a tûte inkhat in ṭajai 
suimak ning, vûmmak hei ning. Ankathi kalōng kha raleia akabōk manbukṭak 
kapōa inte lele sik hei. Anmani re shunga a-emak leh vonṭâma kathi sik hei, 
ankalōng hei kha vahei leh ramshahei sâk leh in kachang sik hei. 

5“Nang ṭajai suina inn inkhat a hlutmak roh. Tûte sik a namalung manrim mak 
roh. Kamihei chunga lungsetna, maritna khana lung mōngna inti kha manhmu 
mak jo hei ning. 

6Hiva ram a mikanei leh misara kathisō sik hei, tâk ankavûm sik leh ankaṭa sik 
tûte om mak ning. Anchunga malung inrim malârna tûte inkhat in abinga ataksa 
in-âttan mak ning khana asam kha vomak ning. 

7Mi inkhat in alungset mi athi pha, lungngam pekna sik a bu leh thlai akasâkpui 
sik inkhatbek om mak ning. Mi inkhat in anu leh apa athi jo kapha tûte inkhat in 
lungset malârmak ning. 

8“Mihei revei sâktlâng tlona inn inkhat a semak roh. Anmani leh sâksap insap sik 
a in-ongsap mak roh. 

9Chunghnung RŌNGPU, Israel Pathen ke’n, kahri ṭong hi rangei roh. Hmōiṭhōi 
revei sâktlâng, hōina leh inpâkna kare rasa kamandai hnger sik. Hina ka-om 
mihei hi omchen kasōk kha aka-en hnâm sik a kahring sik hei. 

10“Nang in hivaseng hi nahri pek hei pha, anmani’n heisa mo hinghrep a karâkna 
inhnak hi pekna sik unga amantluk tia ander sik che. Anmani’n RŌNGPU, an-

Pathen dōina hei setna mo antatlo jo khana hei sukṭhena mo antanei jo tia ander 
sik che? 

11Khava pha RŌNGPU’n hinga ahri tia manthei hei roh, ‘Nanpa-nanpu he’n kei 
andahlon enga, pathen ralak-hei ankamuk a anrazen hei. Kei andahlon enga, 
kamansena hei juimak hei. 

12Tâk-kha nangni’n nanpu sōnhei kakhe chet a ṭōnse nantloa kae. Nankhenga 
nanracham kase khana ṭhamak chei, kaṭong juimak cheia kae. 

13Khava jâra tûnchu hiva ram a inphut nangni leh nanpu sōnhei tamanhret 
phungmak ram a kahnong sōt sik chei. Khana khan nangni’n sûn leh jân pathen 
ralak-hei kha nanrazen sik jo hei, ke’n lungsetna kha manhmu mak chei ning.’” 

Rehring surna inphut He’nlena 
14 RŌNGPU’n ahri, “Israel mihei Egypt a inphut anhei kaṭhōisōt akahring Pathen, 
kei rahming pan a mipui he’n ṭong an-intep makna sik pha kha kajōng jo. 

15Khava kanek a, sak ting ram a inphut a leh kalei kathek manchaina ram rakip 
heia inphut Israel mipuihei anhei kaṭhōisōt akahring Pathen, kei panna anmani 
ṭong intep sik jo hei. Ke’n anpu anpahei kaleipek jo anrama hin kaheiṭhōi male 
nôk sik hei. RŌNGPU ke’n kahri jo kae.” 

Akahong sik Karâkna 
16 RŌNGPU’n ahri, “Ke’n hiva mihei kasur sik, nga kasur mi katamtak kajōngtir sik 
hei. Khava sōa shachâng kaleng katamtak, tlângbung leh hmebung khana 
hlungkhur shung heia inphut ankahnong sōt sik a kajōngtir sik hei. 

17Ke’n anmani tatlo rakip kahmu sō. Kei hnenga inphut heite inthup theimak, 
ansetnahei kahmit hmua inphut tlânsōt tor mak. 

18Ke’n ansetna leh anṭhatmakna jâra chen inhnia karâkna kapek sik hei, ajârchu 
karamshung hi akahringmak jo taksa kalōng kapō, anlimsyem hei khan 
anmanbōk jo khana akadik mak an-pathenhei kha anmansipsō jo.” 

RŌNGPU hnenga Hlamrintak a Jeremiah Ngekna 
19 RŌNGPU, nang karatha ngarna leh ani kahrung che kae, inrengna pha 
na’nthōpui eng. Raleichung inchaina inphut jât-hei nahnenga kahong sik hei 
khana anhri sik, “Kanpu kanpa he’n pathen kadikmak kha tei loa heite leinei mak 
hei, akahnem mak limhei tei loa heite leinei mak hei. 

20Mihe’n an-pathen kha anbinga antasyemthei sik mo? Changmak, ansyemthei 
inchu, khavahei kha pathen kadik changmak hei ning. 

21 RŌNGPU’n ahri, “Khava jâra kei ratha neina leh kahratna hi vōi khat rōk a 
a’nchaina hêra anmanhretna sik a kamanthei sik hei; anmani’n kei 
hi RŌNGPU eng kae ti hi anmanhret sik jo.” 

Jeremiah 17 

Judah Setna leh Karâkna 
1 RŌNGPU’n ahri, “Judah mihei, nansetnahei kha thir kolôm vânga inzet jo; 
khavakha nanmalung ria hira kangeijap vânga hem inbek jo, namaichâm rakira 
inhem inbek jo. 

2Maichâm chunga leh thingkung in-êm bur rakip hnenga khana hmebung chung 
heia Asherah pathennu lim antamatung hei kha 

3khana ramhânga hmebung heia khan nami he’n ankamuk a kae. Nanram 
pumpuia nangni’n setna khaseng nantlo jâra khan ke’n nan-inrepuihei kha 
nannei leh nankarōi rakip kamanlosō sik jo hei. 

4Kapek chei ram hi nantamasō sik kae, khana nangni’n nantamanhret hêrmak 
ram a nan-inrepuihei sepa kamantlo sik jo chei, ajârchu kahnuknat hi hmei 
kasûk kapō kae, ahei tik a kasûk ṭhak sik.” 

Ṭong ralak hrina 
5 RŌNGPU’n ahri, “Kei hnenga inphut a’nhesōt, mihring chunga, akathithei 
mihring ratha neina chunga, taksenna kanei mi kha masetna kamanchen sik kae. 

6Ama kha nêrdiram a kahar bur, ramhâng kachâr hmun a akakek, heite 
kekmakna chi tamna raleichunga aka-om kapō kha kae. 

7“Tâk-kha kei chunga taksenna kanei mihei kha mahâmṭhatna kapek sik hei. 

8 Anmani khachu kavadung panga thingkung kakek arajung tui omna katlunga 
akaṭhō kapō kae. Khōlum kha ahong pha ṭitna heite neimak, ajârchu abōhei kha 
in-êm ṭhak heia kae; khōtui asûrmak inum lung dongna neimak; kara inra ṭhak 
a kae. 

9“Tu’n mo mihring malung amanhret tor sik? hiva kapō mikahōn alak heite om 
mak, hiva nat mandam sik hi inri hêr jo. 

10  RŌNGPU ke’n, mihring mandonna kajong hei, mihring malung ka-enmansin 
heia kae. Ke’n mi inkha-khat hi an-omchen dungjuia anṭōntlo dungjuia karazen 
hei.” 

11Malung intheng loa sêr kahao mi kha, ratui chu thlâkloa valak-hei ratui aka-o, 
va inkhat kapō kha kae. Ahringkhō aṭima anei kha amanhmangsō sik, a’nchaina 
ama kha heite emak ning, tâk-kha mikamo kachang sik. 

12A’nphutbia inphut tlângbung inshâng chunga kangira, ni-Bek-inn hi reng in-
ongna kalûrtak inkhat kha ka-anga kae. 

13 RŌNGPU, nang chu Israelhei inhōrna che kae; nang kadahlon rakip hei kha 
inzakna anchen sik. Anmani vaiphin chunga rahming nimazet kapōa inhmang 
sik hei, ajârchu tuiripût insim RŌNGPU nang kha andahlon jo che. 

Jeremiah’n Inthōpuina sik a RŌNGPU Angek 
14 RŌNGPU, amandam roh khan chu pui katluk a kahōi sik eng; ahuk roh khan chu 
pui katluk a inhrung sik eng. Ke’n kamanpâk kha nang che kae! 

15Mihe’n kahnenga anhri, “RŌNGPU’n eini dōina sik asyem maṭhitna hei kha khō 
jo hei mo? Tûnhin heitlosōt jo hei rasoh!” 

16Tâk-kha, RŌNGPU, kei chu ahei tik chen’um anchunga khōdeng theina ajōngna 
sik ngekmak che eng; Anmani sik a inrengna pha ajōng sik kha madu mak 
eng. RŌNGPU, kei ṭonghri hi nang in namanhret a kae. 

17Kei inpirna kha achang pek mak roh; inrengna ahong pha leh ka’nthupna 
hmun kha nang che kae. 

18Kei kasuk inrim hei inzakna pek hei roh, tâk-kha kei chu aṭhensōt roh, RŌNGPU. 
Ṭitna khan mansip hei roh, tâk-kha kei chu amanṭit mak roh. Anchunga inrengna 
masō roh khana ahar-ahak a vōk manchim hei roh. 

Châmhngat kani Nitna chungchânga 
19 RŌNGPU’n kahnenga ahri, “Jeremiah, Judah renghei hlutna leh sōkna Mipui 
Sōngkot intia khan se ina kaṭong hi vahrisōt roh; khava sōa Jerusalem sōngkot-
hei senga vase roh. 

20Judah renghei leh mipuihei khana Jerusalema ka-om hei leh hiva kot a akahlut 
mi rakip hnenga kaṭong hri hi anrangeina sik manthei hei roh. 

21Anmani’n anhringkhō anlungset inchu, serning phur heite anta’nrôn mak sik 
kae; Jerusalem sōngkot shunga heite antarôn manhlut mak sik kae 

22achangmak leh an-ina inphut serning neinâk heite antachoisōt mak sik kae. 
Châmhngat kani ning ṭōn atatlomak sik, anpu sōnhei hneng kaṭong pek hei 
kapōa kani intheng inkhat a antaser sik kae. 

23Anpu anpa he’n kaṭong rangei mak hei khana heitea teimak hei. Khava kanek 
a, anracham kasea, kaṭong juimak hei, keia inphut inthem chûkmak hei. 

24“Hiva mihei hi kaṭong pek rakip antajui nger sik kae tia manthei hei roh. 
Anmani’n serning hiva khōpui sōngkot shunga heite phur anta’nrôn manhlut 
mak sik kae. Anmani’n serning hi kani inthenga antanit a heite antatlo mak sik 
kae. 

25Khava sōa renghei leh rengsa he’n, Jerusalem sōngkot heia khan, kahlut sik hei 
khana David in reng ratha aleinei kapōhrep a antanei sik kae. Judah mipuihei leh 

Jerusalem mi inchun heia, shakor gâri leh shakorhei anchōng sik a kha Jerusalem 
khōpui hi mi akasip tlit sik hei kae. 

26Jerusalem kimvea khōhei leh Judah ram a khōpui heia mihei kahong sik hei; 
anmani Benjamin ramṭhen a, hmebung kea leh tlâng chunga inphut khana thlâng 
intong Judah ram a inphut kahong sik hei. Anmani’n ka-Bek-inna ro-inthoina leh 
ran tōk sik hei, hmuchi leh marim katui khana inpâkman tōksōt sik hei kha 
anheichoi sik hei. 

27Tâk-kha anmani’n kaṭong antajui nger sik kae, khana serning kani kha kani 
intheng inkhat a antaser nger sik kae. Anmani’n khava ning khan phurhrik heite 
sōngkot a anta’nrôn manhlut mak sik kae, anheirôn manhlut inchu, ke’n 
Jerusalem sōngkot-hei kha hmei vâng karo sik hei kae. Hmei khan Jerusalem 
innpuihei kakâng sik hei, tûte’n hmei kha thator mak hei ning.” 

Jeremiah 18 

Be-kakhengpa Inna Jeremiah 
1 RŌNGPU’n kahnenga ahri, 

2“Ke’n ṭong thangkōi kapekna sik che, be-kakhengpa inna nang vase roh.” 

3Khava jâra kei vakase eng, be kakhengpa’n abe maherna ṭōn aleitlo kha 
kavahmu. 

4Ama’n abe kheng aṭhat makna hmun a khan dôp kha aloa ahlop inkhat akhenga 
kae. 

5Khava pha RŌNGPU’n kahnenga ahri, 

6“Be kakhengpa’n matlak chunga ratha anei kapōa, ke’n nangni Israelhei chunga 
ratha neimak eng mo? Be kakhengpa kut chunga matlak a-om kapōa, nangni’m 
kakut chunga ka-om cheia kae. 

7Pha heikhat a jât inkhat achangmak leh rengram inkhat kha ke’n, kaphôisōt sik, 
kasuk khōi sik, kasuk manhmang sik kati’num, 

8tâk-kha khava jât khan aṭhat makna hlam a inphut anmani an-inhesōt jo’nchu, 
katlo sik kati kha ke’n tlomak ning. 

9Inkhat ting nôk chu, ke’n jât inkhat achangmak leh rengram inkhat kaphunsōt 
sik, kasyem manṭhat sik kati’num, 

10tâk-kha khava jât khan kaṭong ajuimak a, akaṭhamak atlo’nchu, katlo sik kati 
kha tlomak ning. 

11Khava jâra tûnchu, Judah mihei leh Jerusalema ka-om mihei hneng anmani 
dōina sik a khana karâkna sik a intlukdek jo eng tia hripek hei roh. Anmani anset 

tlona kha anbângna sik, an-omchen leh anṭōn tlohei kha anthlengna sik a 
manthei hei roh. 

12Anmani’n anmasôn sik, ‘Ethei mak, heisa mo kantabâng sik? Keini kankhenga 
racham intak leh akaṭhamak kha kantamadu dungjuia kantlo sik.’” 

Mipui he’n RŌNGPU Antahnōm mak 
13 RŌNGPU’n ahri, “Jât rakip der hei roh, hinghiva omchen hi tûn mak hma 
aleikasōk jo mo. Israel mihe’n ṭit ka-om tak ṭōn antlo jo! 

14Lebanon hlungkare inshâng kha kavur kasea aka-om mo? Khava tlâng kadai 
kavadung kha akachâr phunghei mo? 

15A-e ravâng, kami he’nchu anmahngi jo eng; milimhei hnenga marim katui anro 
mankhut a kae. Ansena sik hlam a inpai inthlûk jo hei; hlam marō kha hromak jo 
hei, anmani’n kebi inhmulo hlam anhro jo. 

16Anmani’n hiva ram hi ṭit ka-om tak, ahei tik a donmak sik anmanchang jo. 
Ahneng kahro he’n anhmu pha anmalung kana sik anmandon-hla jâra anlu 
ankachuk sik a kae. 

17Ke’n kamihei hi an-indōipui hei kâra kachai kathek sik hei, nisōtinga thli’n 
vaiphin asêm kapōa. Ke’n hnung kasungsi sik jo hei; Khōdengthei ahong pha 
inthōpui mak hei ning.” 

Jeremiah Dōina Ṭōnmantluk 
18Khava pha mihei khan anhri, “Eini’n, Jeremiah chunga heimo inkhat mantluk 
rih! Ani’nthei sik thempu, ani-inse sik mikasing, khana Pathen ṭong thangkōi 
kahrile sik ahei tik a ninei ṭhak sik hei kae. Ama chunga masetna pek rih khana 
aṭong rangei pek mak jo rih.” 

19Khava jâra ke’n kangek, “RŌNGPU, kaderna che athei pek roh, kakadōi he’n kei 
chunga antahri hi rangei roh. 

20Ṭōn kaṭha tloman pekna kha akaṭhamak hi mo kae? Tâk-kha anmani’n mathlâk 
inhlutna sik khur anchoa kae. Nang in hnuk nattak a anchunga ṭōn natlo makna 
sik, ke’n heikhonga mo anmani kahlanga akahong enga ṭong kavahri kha 
mandonsōt roh. 

21Tâk-kha RŌNGPU, tûnchu, ansahei vonṭâma thi hei rasoh; rehmun a thi hei 
rasoh. Nupui he’n anpuisehei leh ansahei manhmang hei rasoh; pase he’n natsea 
thi hei rasoh, khana rether he’n re intukna that hei rasoh. 

22Gîkna pek loa mipui in an-inn anvachomna sik tir hei roh; ṭit inpira peng hei 
rasoh. Anmani’n kei tlâk inhlutna sik khur anchoa, ka-in-ôkna sik châng ankama 
kae. 

23Tâk-kha, RŌNGPU, kei thatna sik a anṭōn mantluk rakip nang in namanhret. 
Anṭhatmakna leh ansetnahei rangei mandam mak hei roh. Tor hei inna hlon 
mathlâk hei roh khana nahnuknatpuma razen hei roh.” 

Jeremiah 19 

Bephu Kakōi 
1Kei kavase leh bephu inkhat kava rachôkna sik a RŌNGPU’n amanthei eng. Ama’n 
upa ṭhahrep leh thempu upa ṭhahrep khat kaṭhōisa sik heia ahri pek eng, 

2khana Hinnom Phaichama sōksōtna Behar Kot a hongsena sik ati eng. Khava 
hmun a ajōng pek sik eng ṭong kha ke’n kavahri sik kae. 

3RŌNGPU’n kahri sik kha amanthei eng, “Judah renghei khana Jerusalem mihei, 
Chunghnung RŌNGPU, Israel Pathen ke’n heimo kahri sik hi rangei ruh! Ke’n hiva 
hmun a khōdeng theina kamasō sik kae, khava ṭong kathei rakip inhmakban sik 
hei. 

4Ke’n hivahi katlo sik kae ajârchu mipui in kei andahlon enga hiva hmun a hin 
pathen ralak hnenga inthoina antōk a anmanbōk jo, anmani leh anpu anpa he’n 
khana Judah reng he’num antamanhret phakmak pathenhei hnenga inthoi hei. 
Hiva hmun hi khō inhret mak hei thisen vâng anmansip phet jo, 

5khana ansahei kha inthoina anro manvâm heina sik, Baal sik a maichâm ansyem 
heia kae. Ke’n hivahi antlona sik ṭong pek hêrmak hei eng; kamalunga’m 
hongsōk mak a kae. 

6Khava jâra hiva hmun hi Topheth achangmak leh Hinnom Phai antimakna sik 
pha kha lakahong sik. Khava kahlanga Inthatna Phai tia inhret sik jo. 

7Hiva hmun a hin Judah leh Jerusalema mihei lungdo kha hui mathlung mak 
ning. An-indōipui hei kamantor sik hei, khana rehmun a kamanthat sik hei. 
Ankathi kalōnghei kha ramshahei leh vahei tasâk sik a kapek sik hei. 

8Ke’n hiva khōpui chunga hin ṭit ka-om tak suk mansetna kamasō sik, ahnenga 
avakase mihei khan andet-hla sik khana inlak ansak sik. 

9Ankadōi he’n khōpui kha ankakekhum sik, khana amihei kha thatna sik antlo 
sik hei. Antakakesi omchen kha ṭit ka-omhêr sik khachu khōpui shunga mihei 
kha anmani inkhat leh inkhat khana ansa khet hei kha ansâk sik jo hei.” 

10Khava sōa RŌNGPU’n bephu kha kei ta’nṭhōipui hei hmaikunga vōkkhōina sik a 
amanthei eng, 

11khana anmani hneng hripek sik ṭong kha Chunghnung RŌNGPU’n ahri, “Ke’n 
hiva mipuihei leh khōpui hi kavōk-khōi sik hei, khahei kha hiva syem nôk thei 
kachangmak jo bephu kakōi kapō kachang sik hei. Ankathi kalōnghei kha 

Topheth shunga katlunga invûm sik hei, ajârchu inhrena sik hmun om mak jo 
ning. 

12Ke’n hiva khōpui leh ashunga ka-om hei hi Topheth kapōa kasyem sik hei tia 
intep jo eng. 

13Jerusalem innhei, Judah renghei innhei, khana innphu chunga ârsihei hnenga 
marim katui karo rakip leh pathen hlop hei hnenga inthoina ju kasun hei, 
ankhenga Topheth kapōa intheng mak hei ning.” 

14Khava sōa RŌNGPU’n aṭong kahrilena sik atirna eng hmun Topheth kha 
kadahlon jo. Kei kase enga Bek-inn lâmtea kangir enga mi rakip hnenga 

15Chunghnung RŌNGPU, Israel Pathen in ahri kha kamanthei jo hei, “Ke’n hiva 
khōpui leh ahneng vena khō kalenhei chunga karâkna pek sik heia kalei ti rakip 
kha katlosōt sik, ajârchu anmani anracham kase, khana kaṭong rangei mak heia 
kae.” 

Jeremiah 20 

Jeremiah leh Thempu Pashhur Intōk makna 
1Bek-inn ṭōnpui karônpen Immer sapa thempu Pashhur khan kaṭong hri 
manthangle kha athei pha, 

2kei avōk enga Bek-inn shunga Benjamin Kekot hnenga thîrhrui vâng akhit eng. 

3Abân kani jîngkâra, Pashhur in thirhruia inphut amasō eng pha, ke’n ahnenga 
kahri, “RŌNGPU’n nang rahming hi Pashhur tia phō mak jo. Ama rahming phō che 
khachu, ‘Hmuntina Ṭit-inpirna’ ti hi kae. 

4RŌNGPU khet in ahri, “Ke’n nang nabi binga leh naṭhōnhei ṭit-inpirna 
kamanchang sik che, khana nang in mi rakip an-indōipui he’n chemjâm vâng 
antathatsō hei kha nahmu sik. Judah mi rakip Babylonhei ratha neina thōia kada 
sik hei; ama’n ṭhahrep athat sik hei, ṭhahrep rehringa aramting aṭhōi sik hei kae. 

5Khana ke’n an-indōipui hei kha hiva khōpui shunga ankarōi, annei rakip 
kamanchom sik hei, Judah renghei karōihei kapha khana neinâk rakip Babylon 
ting anrôn sik. 

6Khana Pashhur nang sik a chu, nang leh na-innshung mi ansur sik cheia kha 
Babylon ting anṭhōi sik chei. Sova hmun a nang kathi sik che khana anvûm sik 
che, nang leh naloihei maleisei ṭong hingja nahri pek hei seng leh.” 

Jeremiah’n RŌNGPU Hneng A’nphin 
7 RŌNGPU, nang in kei nahōn jo eng, nahōn mathlâk jo eng. Nang chu kei kanek a 
kahrat che, nang in kei nator jo eng. Mi rakip in sem antlo eng; sûn nilun 
anmanuisō eng. 

8Ke’n ṭong kahri kataia, ka-ông sik eng, kapeng sik eng, “Intuk intha! Insukset!” 
kati sik. RŌNGPU, naṭong kahri manthangle jâra, kei anrasei eng khana andei 
kapek eng. 

9Tâk-kha ke’n hinga, “RŌNGPU hi kamahngi sik jo arahminga ṭong hri nôk mak jo 
ning,” kati pha, naṭong hin kashunga hmei kapōa inhnak a akâng ri eng. 
Torchena sip katia dena sik katlo, tâk-kha akasôt detor mak eng. 

10Ke’n mi rakip ṭonghri kachōr kha kathei, “Hmun rakip a ṭitna ka-om! Khava 
jâra vaikarôn ṭong kaneihei hneng ama maher rih!” anti. Kaṭhōn marit hei 
kapha’n, kathōi tlâk sik kha anhngâk eng. Anmani’n anhri, “Ama nihōn mathlâk 
tor sik; ama hi nisur sik khana achunga phu nihlō thei sik.” 

11Tâk-kha RŌNGPU, nang chu kei langa ka-om che, akalen leh akahrat che kae, kei 
kasuk inrim hei chu katlu sik hei. Anmani ahei tik a hmaimôkna anchen sik, 
ajârchu anmani’n chung sōkna nei tor mak hei. Anmani nuisō chen kha mahngi 
thei chang hêrmak ning. 

12Tâk-kha Chunghnung RŌNGPU nang in mihei kadiktak a na-enmansin hei; nang 
in anmalung leh anmandonna kha namanhret. Khava jâra kei ani kadōihei 
chunga phu nahlō kha hmu che rong, ajârchu kei inphinna ṭong hi nakut a kapek 
jo che kae. 

13 RŌNGPU hneng hla sak ruh! RŌNGPU kha manpâk ruh! Ama’n suk manrim hei 
kha mikaṭhamak-hei ratha neina inphut ahuksōt hei. 

14 Ka’ntet ning kani kha hâksêr chang rasoh! Kanu’n amatet ning kani kha 
mahngia om rasoh! 

15Kapa hneng ṭong inthlung, “Sapa inkhat nanei jo! Pasenai kae!” tia ama inpâkna 
kapek mi kha hâksêr chang rasoh! 

16Ama kha RŌNGPU’n lungsetna kasea asuk manhmang khōpuihei kapō kha 
chang rasoh. Ama’n jîngkâra inrengna kapeng rasa, sûn pha re ka-ông rasa kha 
thei rasoh, 

17ajârchu ama’n kei ka’ntet mak hma aleithat mak a kae. Kha achang inchu kanu 
nairabu kha kathlân aleikachang sik kae. 

18Heisik a mo kei ale’nte eng? Khōdengthei leh inreng kade sik hrep a, hmaimôk 
chenpuma hringkhō akachai hrep sik enga mo? 

Jeremiah 21 

Jerusalem Hmaimôk sik a Phông pekna 
1Judah reng Zedekiah’n Malchiah sapa Pashhur leh Maaseiah sapa Zephaniah 
thempu kha hiva ngekna hi leh kahnenga ahei tir hei: 

2“Lungsettak a RŌNGPU hneng keini sik a ahri pek roh, ajârchu Babylon rengpa 
Nebuchadnezzar leh aremi he’n kankhōpui anvakimve tlit joa kae. RŌNGPU’n 
keini sik a ṭōn-inlak inkhat atlopek unga Nebuchadnezzar kha rumhrat a 
aramting amanle theia kae.” 

3Khava sō leh RŌNGPU’n kahnenga ajōng hri, khana ke’n kahnenga ahe’ntir hei 
hneng kahri pek hei, 

4Israel Pathen RŌNGPU’n Zedekiah hnenga antahri pek sik kha hinga ati, 
“Zedekiah, Babylon rengpa leh aremihei chunga re katuk sik naremihei kha 
hmaimôk kapek sik hei. Khōpui alaiṭima nanremihei re hmangchâk-hei kha 
kabuk mansip sik. 

5Ke’n kator chenna, kahnuk natna, kahrângna, kahnuk inthakna leh inṭhōia nang 
kadōia re katuk sik che. 

6Hiva khōpuia ka-om rakip kathasō pet sik hei; mihring khana ranhringhei in-
angtlinga hrise nat a kathi sik hei. 

7Tâk-kha nang sik a chu, naṭōn karônhei, khana rea, vonṭâma, hrisea a’nphesōt 
heia akahring hei sik a chu, Reng Nebuchadnezzar leh nang kathat hnōm naremi 
kalen he’n ansur sik chei. Nebuchadnezzar in nang athat sik che. Ama’n nangni 
inkhatbek chunga lungsetna, maritna, lungkhamna neimak chei ning. RŌNGPU, 
ke’n kahri jo kae.” 

8Khava sōa mipuihei hneng manthei sik a RŌNGPU’n amanthei eng, “Rangei 
ruh! RŌNGPU ke’n thina hlam mo khana hringna hlam mo nantakadei sik a kapek 
chei. 

9Tu-tu achanga khōpuia ka-om mi kha rea achangmak leh ṭâm, achangmak leh 
hrisea akathi sik kae. Tâk-kha tuna re heikatlo Babylonhei hneng avakahlut a 
a’npek sōt mihei khachu thasōt mak hei ning; anhringkhō rōk chu inhuk sik hei. 

10Ke’n hiva khōpui hi hukmak sik, tâk-kha suk manhmang sik a intluk jo eng. 
Hivahi Babylon rengpa hneng kapek sōt sik jo, khana ama’n aro manvâm pet sik 
jo. RŌNGPU, ke’n kahri jo.” 

Judah Reng Inna Ṭong tanna 
11-12 RŌNGPU’n kahnenga hiva ṭong hi David sōn leh pâr Judah reng inna mihei 
hneng hri sik a amanthei eng, “RŌNGPU ke’n kahri hi rangei ruh. Ani kataia akadik 
intlo kha hmu ruh. Mi inkhat in mi inkhat ahōn mathlâkpa kha huk ruh. 
Achangmak inchu akaṭhamak nantlona khan kahnuk amannat a that torlo hmei 
kakâng kapōa hong kakâng sik. 

13Jerusalem nang, phaicham chunga inshângtak a in-ong che, hlungpui inkhat in 
phaicham chunga ahei kasōk kapōa. Tâk-kha nang dōina re katuk sik. Nang in 

tûte’num abuhlu tor mak ning, achangmak leh narekur vōkkhōi tor mak ning 
nati. 

14Tâk-kha naṭōn leitlo hei jâra ke’n nang karâkna kapek sik che. Nareng-innpui 
hmeia karo sik, khana hmei in akimvea ka-om rakip akângsō pet sik. RŌNGPU, 
ke’n kahri jo.” 

Jeremiah 22 

Judah Reng-Innpuia Jeremiah ṭong Mathlung 
1-2David sōn leh pâr Judah rengpa innpuia kavasena sik a, khana ka-om reng, 
aṭōnpui karônhei, khana Jerusalem mihei hneng RŌNGPU ṭonghri kha anrangeina 
sik a, avakahri sik RŌNGPU’n amanthei eng: 

3“RŌNGPU, ke’n akadik leh a’ntlun kha nantlona sik ṭong kapek chei. Mi tahōn 
mathlâk inkhat kha akahōn inthlâkpa inphut huksōt ruh. Miram mihei, nu leh pa 
kaneimak hei, renghmeihei kha êngset a tlomak hei ruh; khana hiva hmun 
inthenga hin ṭhena kaneimak hei kha that mak hei ruh. 

4Ke’n tlo ruh tia ṭong kapek chei kha nantlo’nchu David sōn leh pâr he’n reng 
kachang ṭhak sik hei. Khana anmani’n, anṭōnpui karônhei leh anmihei inṭhōia 
hiva reng-innpui sōngkot-hei hin shakor chunga leh gâri chunga kalônle ṭhak sik 
hei. 

5Tâk-kha kaṭong pek nanjuimak inchu, ke’n nanhnenga a’ntep eng kae, hiva 
reng-innpui hi akatlu inhmang sik kae. RŌNGPU ke’n kahri jo. 

6“Kei hnenga chu Judah reng-innpui hi Gilead kapōhrep a khana Lebanon 
tlânghei kapōhrep a akaṭha kae, tâk hiva hmun hi akarōksai, tûte omakna 
kamanchang sik kae. 

7Hiva hmun kasuk inram sik a mi katir sik hei. Anmani’n anhreicha anheichoia 
cedar thing kacho kaṭhahei kha antuktan sik, khana hmeishunga anhlon sik hei. 

8“Khava sō leh miram a mi katamtak he’n hiva hmun anhro pha, heijâra 
mo RŌNGPU ke’n hiva khōpui kalen hi hinga kasukset jo ti hi khat leh khat inder 
lele sik hei. 

9Khava pha anmani’n insôn sik hei khachu nangni’n nan-Pathen kei leh ni-
intepna kha donmak cheia pathen hlop nankamuk a nanrazen jâr heia kae anti 
sik.” 

Joahaz Chungchânga Jeremiah Ṭonghri 
10Judah mihei, reng Josiah sik a ṭap mak ruh; ama thi jâra ralûm demak ruh. Tâk-
kha asapa Joahaz sik a rahnak a ṭap ruh, ama kha ahong inle hêrmak sik a anṭhōi 
jo, a’ntetna ram inhmu hêrmak jo ning. 

11  RŌNGPU’n Josiah sapa Joahaz, apa kahlang kathlenga Judah reng kachang, 
achungchânga ahri, “Ama hiva hmun a inphut ahei tik a ahong inlemak sik a kase 
jo. 

12Ama anṭhōina ram a khan kathi sik, khana hiva ram hi vōi khat hmu nôk mak 
jo ning,” 

Jehoiakim Chungchânga Jeremiah Ṭonghri 
13Akadik mak vânga inn kasak, khana malung intheng loa a-inn inlensa, heite 
kahnemmak sik a amihei ṭōn intlo, anhlo chu pek hnōmlo, khava mi kha 
inhmanga ka-om sik. 

14“Kei sik a innpui kalentak chungden akalendôm hei kasak sik kati mi kha 
a’nhmang sik kae.” Khana ama’n thlikot-hei amandoa, cedar thing vânga kot 
khâr asyem khana akasen lâr akano. 

15Cedar thing vânga innhei nasak inchu, mihlop-hei kanek a inn kaṭhachet nasak 
jâra khava khan akaṭhachet reng amanchang che mo? Napa’n hringkhō pui 
katluktak kha ahmang. Ama chu ahei tik a akadik leh akaṭha atlo, khana atlona 
rakip a khangsōtna aleinei. 

16Sarahei kadiktak a ṭong atanpek hei, mi rakip leh kahōitak a le’nṭhōi hei. 
Khavakha kae RŌNGPU manhret inti kha. 

17Tâk-kha nang chu nabinga phâmrai setna rōk kha nahmu; ṭhena kaneimak 
nathat hei khana namihei hnuk kasetak a nasuk manrim hei. RŌNGPU’n ahri jo. 

18 Khava jâra, RŌNGPU’n Josiah sapa Jehoiakim, Judah reng chungchânga ahri, 
“Tûte’num ama thining ralûm demak hei ning khana hinga anhri sik, ‘Heituk a ṭit 
ka-om jo mo, kaṭhōnpa, heituk a ṭit ka-om jo mo!’ Ama sik a tûte’m ṭap mak hei 
ning, khana hinga ôngmak hei ning, ‘Ka-RŌNGPU! Kareng!’ 

19Shakōrtung kathi kajana malârna kapōa ama kha ankeisôn sik, Jerusalem 
hmesō kot vângting anhlonsōt sik.” 

Jerusalem Vângset Chungchânga Jeremiah Ṭonghri 
20Jerusalema mihei, Lebanona se una va-ông ruh, Bashan ram a se una vapeng 
ruh; Moab tlâng heia inphut behei ruh, ajârchu nansap changpui senghei kha 
hmaimôk anhmu joa kae. 

21Nangni’n nanhōilai RŌNGPU’n nanhnenga aleihri jo, tâk-kha nangni’n leirangei 
mak chei. Nanhringkhō seia nanṭōn tlo kha khavakha kae; nangni’n ahei tik 
a’m RŌNGPU ṭong kha juimak jo tin chei. 

22Nanhlam kakeihei kha thli’n atlen sik jo hei, nangni leh nanta’nthlop pui hei 
kha rehringa ankei sik hei, nankhōpui kha hmaimôkna leh inzakna anpek sik, 
nangni’n akaṭhamak nanheitlo kara kae. 

23Lebanona inphut anta heirôn cedar thingkâra kamōnga inhnga che; tâk-kha 
nat in abôm che pha heituk a lungset ka-om sik jo che mo, nuhmei naiha phut 
ka-ang sik che. 

Jehoiachin Chunga Pathen Ṭongtan 
24  RŌNGPU’n Judah reng Jehoiakim sapa Reng Jehoiachin hneng ahri, “Kei 
akahring Pathen kachang jâra, nang hi kachangtinga mêrchîkna kutkhi nalei 
chang inum karadoksōt sik che kae, 

25khana nang in naṭit mihei, nakathat hnōm hei hneng kapek sōt sik che kae. 
Babylon rengpa Nebuchadnezzar leh aremihei hnenga kapek sōt sik che. 

26Nang leh nanu rumhrat tak a kahnong sōt sik chei. Nang leh nanu intet makna 
ram a kase sik chei, khava hmun a khan nangni kathi sik chei. 

27Hiva ram hi nangni’n nanhmu hnōm nôk sik, tâk-kha ahei tik a’m hong inlemak 
tin chei.” 

28Ke’n kahri, “Reng Jehoiachin kha mi tamadumak, antahlonsōt jo jube kakōi 
kapō akachang jo mo? Khava jâra mo kae ama leh asahei kha antamanhret 
hêrmak ram a rehring sura avaka-om hei?” 

29O, ram, ram, ram! RŌNGPU’n heimo ati hi rangei roh: 

30“Hiva mi hi asahei inhmangna sik katlunga, chung sōkna aneihêr mak sik a 
maset a’npek jo kae. David kahlanga Judah ram a vai karôn sik sōn leh pâr 
neimak ning. RŌNGPU ke’n kahri jo.” 

Jeremiah 23 

Hnunga sik a Inhōrna 
1 RŌNGPU mihei kasukset a ankavor inchek vaikarônhei chunga RŌNGPU ṭong tan 
sik hi heituk a ṭit ka-om mo! 

2Amihei ka-ensui ankatinta sik rahōi kasōk vaikarônhei chungchânga, 
Israel RŌNGPU Pathen khan ahri kha hi kae: “Nangni’n kamihei, tinta mak chei; 
nanhnong kachek heia, nanchai dâk jo hei. Hiva ṭhatmak nantlo jâra tûn ke’n 
karâkna kapek sik chei kae. 

3Ke’n kami ralak-hei, kakathek manchaina hei ram a inphut, kabek mantûp sik 
hei, anmani innrama kaṭhōi male sik hei. Sa katamtak annei sik, kapung sik hei. 

4Anmani ka-ensui sik vaikarôn kakadei pek sik hei. Kamihei kha ṭit leh inpirna 
neimak jo hei ning, khana avea karâkna pemak jo hei ning. RŌNGPU ke’n kahri jo 
kae.” 

5  RŌNGPU’n ahri, “David sōn mikadik inkhat reng sik a kakadeina sik pha kha 
kahong jo. Khava reng khan ram pumpui chunga kasing tak a akaṭha leh akadik 
vânga vai arôn sik kae. 

6Ama rengchang pha, Judah mihei kha inhuk sik hei, Israel mihei kha kamōng 
tak a ka-om sik hei. Ama kha ‘Eini Huk manhringna RŌNGPU’ inti sik. 

7 RŌNGPU’n ahri, “Egypt ram a inphut a Israelhei anhei kaṭhōisōt akahring Pathen 
tia, karahminga an-inhâksêr makna sik pha kha kajōng jo. 

8Khava kanek a, anmani’n sak ting ram a leh kalei manchek chaina ram ralak 
rakip a inphut Israel mihei anhei kaṭhōisōt akahring Pathen tia karahminga 
intep sik jo hei. Khava sō leh anmani’n anrama ka-om sik jo hei.” 

Jeremiah’n Sânkathemhei Chungchânga Asânsōt 
9Kei kamalung kakōi jo, khana karatha innok jo. RŌNGPU jâra aṭong intheng sik 
jâra, Ju inrui ka-ang jo eng, mi inkhat ju katamtak ka-in kha kapō jo. 

10Ram shung hi RŌNGPU hnenga taksenthei kachangmak mi kasip jo hei; anmani 
akaṭhamak hringkhōa ka-om hei khana anratha neina kha ṭhatmak a anhmang 
jo. RŌNGPU’n ahâksêr jâra ram khan ṭajai asui, ramhâng hei kha kachârsō hei. 

11 RŌNGPU’n ahri, “Thempuhei leh sânkathemhei kha pathen kaneimak hei kae; 
Bek-inn shunga ṭōnse antatlo kha kasursōt hei. 

12Antajui hlam kha inne sik khana inthim sik, ke’n anmani kamanpai sik hei, 
khana kapûr sik hei. Ke’n anchunga ṭōnse kamasō sik; anmani karâkna anhmuna 
sik pha kajōng jo. RŌNGPU ke’n kahri kae. 

13Ke’n Samaria sânkathemhei setna kahmu jo: anmani’n Baal rahminga ṭong 
anhri, khana kamihei hlamlea anṭhōi jo hei. 

14 Tâk-kha Jerusalema sânkathem he’n akaset chet antlona kha kahmu jo: kajông 
heia maleisei ṭong anhri; akadik mak tlona kha tûte inkhat in anbâng makna sik, 
akadik mak tlona sik a mi an-inthōpui hei. Kei sik a chu anmani seng hi, Sodom 
leh Gomorrah kapōa ṭhamak hei. 

15Khava jâra Akahratpen RŌNGPU ke’n, Jerusalema sânkathemhei chungchânga 
kahri kae: anmani tasâk sik a ramsai kakhatak, leh tûr anta-in sik a kapek sik hei, 
ajârchu anmani’n ram pumpuia khōvel omchen kha ramtina anmanpung joa 
kae.” 

16Chunghnung RŌNGPU’n Jerusalema mihei hneng ahri, “Sânkathemhei ṭonghri 
kha rangei mak ruh; akadik mak inhōrna vâng anmansip chei. Anmani’n kei tahri 
kha hrimak hei, anmani tamandon kha anhri pek cheia kae. 

17Kei ṭonghri inngei hnōm mak hei khan, heirakip injenpet sik antipek hei. 
Khana racham kase hei hneng inrengna khan tônhêr mak hei ning tia mi rakip 
hneng anhri pek hei.” 

18Ke’n kahri, “Hiva sânkathem inkhatbek in, RŌNGPU mandonna in-ip kha 
manhret phâkmak hei. Mi inkhatbek inum asânsōt ṭong kha theimak jo hei 
khana manhret mak hei, rangei mak hei khana aṭong hri kha donpek mak jo hei. 

19Ama hnuknat kha thlipui kae, mikaṭhamak-hei luchunga amaher sik hnuk 
kasetak thli kha kae, 

20khana ama’n atlohnōm seng kha atlosō mak kârseng bângmak ning. Kani 
hnung kakhôr ning khan ama mihe’n hivahi inthengtak a anhong manhret sik.” 

21 RŌNGPU’n ahri, “Ke’n hiva sânkathemhei hi tir mak hei eng, kha’num anbinga 
akasesōt hei kae. Ke’n sânsōt sik ṭong pek mak hei eng, kha’num karahminga 
ṭong anhria kae. 

22Anmani’n kamandonna in-ip kha anmanhret inchu, kaṭong kha kamipuihei 
hneng anhrilea akaṭhamak hringkhōa an-omna kha anmanhai sik hei khana 
mihōnna ṭōn antlona hei kha leikabâng sik jo heia kae. 

23“Kei hmun khat rōk a changloa hmun rakip a ka-om Pathen eng kha kae. 

24Kahmu tor makna sik hmun a tûte’n inthup tor mak ning. Marvân leh ralei 
hmun rakip a ka-om eng ti hi amanhret mak chei mo? 

25Khang khava sânkathem he’n anrahmanga sânsōt ṭong ke’n kajōng pek hei tia 
karahminga maleisei akahri, sânkathemhei ṭonghri hei kha ke’n kamanhret. 

26Khava sânkathemhei khan heituk chenmo maleisei antasyemsōt vânga 
kamihei hlamlea antalaṭhōi sik hei? 

27Anpa he’n kei anmahngi enga, Baal kahnung antajui kapōa khan, anmani’n 
anrahmang antahri pek hei vânga khan kami he’n kei anmahngi tor sik eng tia 
anmandona kae. 

28Rahmang kanei sânkathem khan hiva hichu rahmang hrep kae ati sik, 
rahmanga ahmu hrep rōk kha hri rasoh, tâk kaṭong kathei sânkathem khan chu 
taksen theitak a ṭong kha ahri manthang sik kae. Sahûm leh sapôt tekâk kha 
heimo aṭhatchômna ka-om? 

29Kei ṭong hichu hlungpui ahar-ahak a kavōk-khōi hmei inkhat leh hembung 
inkhat kapō kae. 

30Khava sânkathemhei kha inkhat leh inkhat ṭong inlo hei khana kei ṭong kapōa 
akahrile hei kha ke’n kadōihei. 

31Khan chu khava sânkathemhei anbing ṭong kahrihei khana keia inphut ṭong 
akajōng kae tia kahri hei kha’m kadōihei. 

32RŌNGPU kei ṭonghri hi rangei ruh! Rahmang kanei sânkathemhei, maleisei 
kasiptak kahri hei kha ke’n kadōihei. Anmani’n khava anrahmang kha anhria, 
maleisei leh inlensak pum a, kamihei hlamlea anṭhōi manhmak hei. Anmani ke’n 
tir mak hei eng khana ansena sik a ṭong pek mak hei eng, anmani mipui sik a 
hnemna kase hei kae. RŌNGPU ke’n kahri jo kae.” 

RŌNGPU Phurhrik 
33 RŌNGPU’n kahnenga ahri, “Jeremiah, kami inkhat in a-emak leh sânkathem 
inkhat in, a-emak leh thempu inkhat in nahnenga, ‘RŌNGPU ṭong kha heimo?’ tia 
aderche’nchu, nang in hinga nahri sik kae, ‘Nang RŌNGPU sik a phurhrik che kha 
kae, khana ahlon sōt sik jo che kae.’ 

34Kami inkhat in a-emak leh sânkathem inkhat in, a-emak leh thempu inkhat in, 
‘RŌNGPU phurhrik,” ti ṭong hi ahmang inchu, ke’n ama leh an-innshung karâkna 
kapek sik hei kae. 

35Khava kanek a, anmani inkhat et in anṭhōn et hei hneng leh an-innkōhei hneng, 
‘RŌNGPU’n heimo amasôn? RŌNGPU’n heimo ahri,?’ tia tijôk hei rasoh. 

36Khava jâra anmani’n, ‘RŌNGPU phurhrik,’ ti ṭong hi hmangmak hei rasoh, 
ajârchu mi inkhat in ahmang inchu, kaṭong hi ama sik a rônkahrik khet 
kamanchang pek sik heia kae. Mipui he’n akahring Pathen, an-Pathen, 
Chunghnung RŌNGPU ṭong hi akaletting anhmanga kae. 

37Jeremiah, sânkathemhei kha, ‘RŌNGPU’n heimo amasôn chei? RŌNGPU’n heimo 
ahri?’ tia der hei roh. 

38Khana anmani’n kaṭong pek hi anjuimak a, “RŌNGPU phurhrik,” ti ṭong hi 
anhmang inchu, nang in manthei hei roh, 

39ke’n anmani kamatu heia, khana anmani leh anpu anpa kaleipek hei ram, 
ankhōpui leh inṭhōia kahnenga inphut kahlatak a kahlonsōt sik hei kae. 

40Anchunga ahei tik chenna mahngi theimak sik inzakna leh hmaimôkna 
kamathlung sik kae.” 

Jeremiah 24 

Theichang Hraithuk Inhni 
1 Bek-inn hmatak a theichang hraithuk 2 RŌNGPU’n amanhmu eng. (Khavakha 
Babylon Reng Nebuchadnezzar in Jehoiakim sapa, Judah reng Jehoiachin kha 
Judah mi hlamkakeihei, thingṭōn katlohei khana kut kathemhei leh Jerusalema 
inphut Babylona khummia da sik a aṭhōisōt hei kahnunga akasōk kae.) 

2Ahma kakei hraithuk a khan theichang kaṭha hmatak a akahmin hei kha ka-om; 
ahlop hraithuk a khan akaṭhamak theichang, sâk aja hêrmak kha ka-om. 

3Khava sōa, RŌNGPU’n kahnenga ati, “Jeremiah, heimo nahmu?” Ke’n kamasôn, 
“Theichang. Akaṭha hei kha kaṭha hêr hei, akaṭhamak-hei kha ṭhahêr mak hei, 
sâk thei changmak hei,” 

4Khava jâra RŌNGPU’n kahnenga ati, 

5“Israelhei Pathen, RŌNGPU ke’n kamandon khachu Babylona antakei mihei kha 
theichang kaṭha kapō hei kae, khana ke’n anmani kha lungset a karazen sik hei. 

6Ke’n anmani kha ka-ensui sik hei, khana hiva ram a kaheiṭhōi male nôk sik hei. 
Ke’n anmani kasyemsōt sik hei, sukset mak hei ning, kaling sik hei, khana 
phôisōt mak hei ning. 

7Anmani’n kei hi RŌNGPU eng kae tia manhret hnōmna malung kha kamannei sik 
hei. Khana anmani kami kachang sik hei, khana kei anmani Pathen kachang sik 
eng, ajârchu anmani’n anmalung pumpuia kahnenga hong inle sik jo heia kae. 

8“Judah reng Zedekiah, khana ahnenga ka-om vaikarônhei khana Jerusalem 
mihei, hiva hmun a aleika-om achangmak leh Egypt a akase jo hei sik a khan 
chu, RŌNGPU ke’n anmani kha sâk sik a akaṭhamak jo theichang kapōa karazen 
sik hei. 

9Anchunga inhmangna kamasō sik, khavakha raleichunga jât rakip he’n anṭit a 
inpir sik hei. Mihe’n sem tlona anhmang heia manuina annei sik hei, anmanuisō 
sik hei, anmani kaman chek-chaina hei hmun rakip a anrahming kha inhâksêrna 
inkhat a anhmang sik hei. 

10Anmani kha anpu anpahei leh anmani hnenga kaleipek hei ram a khan mi 
inkhatbek a’m ahring makna sik a anchunga re, natset khana vonṭâm kamasōpek 
sik hei.” 

Jeremiah 25 

Sak tinga Inrepui 
1 Josiah sapa Jehoiakim in Judah reng achang kum 4 tlukna, Judah mi rakip hei 
chungchânga RŌNGPU a inphut ṭong kalei thei. (Hivahi Nebuchadnezzar in 
Babylon reng achangna a’nphutna kum a kae.) 

2Ke’n Judah leh Jerusalema ka-om mi rakip hei hneng kahri, 

3“Amon sapa Josiah’n vai arônna kum 13 tlukna inphut tuning katlunga kum 23 
shung hi RŌNGPU’n kahnenga ṭong ahei phôngpek ṭhak eng, aṭong hri kha ke’n 
nanhnenga manthei loa hong om mak eng. 

4RŌNGPU’n asōk sânkathemhei ahei tir ṭhak he’num nangni’n rangei mak chei 
khana donmak chei. 

5RŌNGPU’n nanpa-nanpuhei hnenga aleipek hei ram kha nankarōi achang 
thangna sik a khana ram a khan nan-om thangna sik a anmani’n nanhringkhō 
akaṭhamak hlam leh akaṭhamak ṭōn heia inphut nanhong inhesōtna sik 
anmanthei chei. 

6Anmani’n pathen ralak nankamuk makna sik leh nanrazen makna sik a khana 
nankut a nantasyem limhei kha nankamuk pha RŌNGPU kha ahnuk nanmannat 
makna sik a anmanthei chei. 

7Tâk-kha RŌNGPU khet in, nangni’n aṭong rangei hnōm mak chei ati. Khava kanek 
a, nanlimhei khan anhnuk nanmannat pek a, nanbing chunga karâkna kha 
nantamathlung kae ati. 

8“Khava jâra, nangni’n aṭong hri nanrangei pek mak jâra, Chunghnung RŌNGPU’n 
ati, 

9‘Ke’n sak tinga mi rakip hei hnenga leh kasōkpa, Babylon Reng Nebuchadnezzar 
hnenga ṭong kapek sik hei. Ke’n anmani kha Judah leh ashunga ka-om hei khana 
ahneng vena ka-om jât rakip hei dōina re katuk sik a kaheiṭhōi sik hei. Hiva jât 
leh ahnenga ka-om hei hi kasuk manhmang sik hei khana ahei tik a kamanram 
cher sik hei, ṭit ka-om leh hmit-enna malung tônna kachang sik hei. RŌNGPU, ke’n 
kahri jo kae. 

10Anmani inpâk leh kahōia ankapeng rasa, khana anhmōi ṭhōina reveia 
anningṭhatna hei kha kamandai hnger sik hei. Anthaihmei hei sik a thaitui 
neimak hei ning khana hmuchi neimak jo hei ning. 

11Hiva ram pumpui hi hleiram kachang sik, hmit-enna malung tônna kachang 
sik, khana ram hnenga ka-om jât he’n kum 70 Babylon rengpa sepa antlo sik. 

12Khava sōa Babylon leh arengpa kha ansetna jâra karâkna kapek sik hei. Khava 
ram kha kasuk manhmang sik khana ahei tik a inhmanga ka-om sik. 

13Jeremiah hnenga kalei hrisōt pha, jât-hei chunga masō sik a maṭhitna kalei 
tlona hei, hiva lekha shunga a’nzet inrengna rakip vânga Babylon kha karâkna 
kapek sik kae. 

14Ke’n Babylonhei kha antlona kara kha kapek male sik hei kae, khana jât-hei leh 
rengkalen he’n ansōk anmanchang sik jo hei.’” 

Jât-hei Chunga Pathen Ṭongtan 
15Israelhei Pathen, RŌNGPU’n kahnenga ahri, “Hinahin kahnuk natna vânga 
akasiptak ju kōklei ka-om. Ke’n katirna che jât rakip hei hnenga hivahi man in 
hei roh. 

16Ju kha an-in pha anphei anpheia kalôn sik hei khana anmani kadōia re kalei tir 
hei jâra anmalung kha invai sik jo.” 

17Khava jâra RŌNGPU kut a inphut kōklei kha kalo jo, khana RŌNGPU’n atirna eng 
jât-hei hneng kapek jo hei, khana anmani kaman-in jo hei. 

18Anmani kha nêrdiram, ṭit ka-om leh hmit ena malung tôn ka-om anchangna 
sik, tuning katlunga antatlo ṭhak kapōa anrahming kha hâksêrna ṭong inkhat a 
mihe’n anhmangna sik a Jerusalem leh Judah khōpui rakip, anrenghei leh 
anhlam kakeihei kha, hiva kōklei hi aman in jo hei. 

19-26Aralak kōkleia inphut aka-in sik hei rahming kha: Egypt rengpa, aṭōn 
katlohei leh hlamkakeihei seng. Egypt mi leh Egypt a ka-om ram hlop mihei seng; 
Uz ram a renghei seng; Philisti khōpuihei, Ashkelon, Gaza, Ekron khana Ashdod 
a alaka-om hei seng, Edom, Moab khana Ammonhei seng, Tyre leh Sidon renghei 
seng; Mediterranean ram a renghei seng, Dedan, Temah khana Buz khōpuihei 
seng, Ansam kabongtek a kavo hei seng; Arabia renghei seng; nêrdiram a ka-om 
jât-hei seng; Zimri, Elam khana Media renghei seng, sak intongtinga renghei, 
akahla leh akahnaia ka-om hei, abân bâna renghei seng. Raleichunga ka-om jât 
rakip in hinna inphut anta-in sik kae. Achaina pena, Babylon reng in hinna 
inphut a-in sik kae. 

27Khava sōa RŌNGPU’n kahnenga ati, “Mihei kha hripek hei roh, 
Chunghnung RŌNGPU Israel Pathen ke’n ṭong kapek hei kae, anmani kadōia re 
kahei tir jo jâra, anmani’n an-inrui leh anmalōksōt mak kârseng ju kha in hei 
rasoh, anpûr leh anthotor mak lai seng in hei rasoh. 

28Anmani’n nakut a inphut kōklei kha anloa an-in hnōm mak inchu hinga tipek 
hei roh, Chunghnung RŌNGPU ṭongpek kae, hivahi anmani’n anta-in nger sik kae 
tia manthei hei roh. 

29Ke’n kakhōpuitak a suk manhmangna ṭōn kha kaphut sik jo kae. Anmani 
karâkna kasea ka-om sik ung tia antamandon mo? Changmak, anmani karâk sik 
hei kae, ajârchu raleichunga mi rakip chunga ke’n re kahei tir sik kae. 
Chunghnung RŌNGPU ke’n kahri jo. 

30“Jeremiah, nang in kahri rakip hi naphongsōt sik kae. Nang in hiva mihei hneng 
nahri pek sik hei kae, marvâna inphut RŌNGPU kha heika-ông sik, marvân 
inshânga inphut hei-inhrung sik. Amihei chunga hei-inhrung sik, vomhrui thei 
ka-ep mi inkhat kapōa heika-ông sik. Raleichunga mi rakip in arasa kha anthei 
sik, 

31khava rasa kha raleichung kekung keler katlung bit a inthông sik. Jât-hei 
chunga RŌNGPU’n ratha anei jo. Ama’n mi rakip chunga ṭong atan sik, 
mikaṭhamak-hei kha athat sik hei. RŌNGPU’n ahri jo kae.’” 

32Chunghnung RŌNGPU’n ahri ti chu jât inkhat bâna jât inkhat hneng inrengna 
kha hong katlung sik, raleichung kekung kelera thlipui inhnaktak inkhat intûp a 
ka-om jo. 

33Khava ning khan RŌNGPU’n athasōt mihei kalōnghei kha raleichung achaina 
hmun inkhat a inphut inkhat katlunga inthek inchai sik hei. Tûte’num anmani 
sik a ralûm demak hei ning, khana ankalōng hei kha vûmmak hei ning. Anmani 
kha chommanbuk pi ka-ang sik hei. 

34Ṭap ruh, nangni hlamkakeihei, kamihei kemōng kakhemhei, rasa inshângtak a 
ṭap ruh. Ralûm de una vaiphin kâra inkhōn ruh. Nangnihei thatna sik pha kha 
kahong jo, kemōngche kapōa anrachen sik jo chei. 

35Nangni nan-inphesōtna sik ahlam om mak. 

36-37RŌNGPU hnuknat in nanjât asuk manhmang joa nanram kamōnga aleika-om 
kha amanram jo jâra, nangni’n ṭajai sui unna inrengtak a ṭap ruh. 

38Shabakkai in akhur adahlon kapōa RŌNGPU’n amihei adahlon jo hei. Ṭit ka-om 
re leh RŌNGPU hnuknat khan ram kha nêrdiram amanchang jo. 

Jeremiah 26 

Jeremiah Enmansinna 
1 Josiah sapa Jehoiakim in Judah reng aheichang tak leh sôt loa, 

2RŌNGPU’n kahnenga ahri, “Bek-inn sumpuk a ngir roh, khana Judah khōpui heia 
inphut khava hmun a kamukna sik a akahong mi rakip hei hnenga nahri sik a 
ṭong kapek che rakip hei kha phôngsōt pek hei roh. 

3Mihei khan ṭong anrangeia an-omchen kaṭhamak kha anhei masō khâk theia 
kae. Anmani’n khanga antlo’nchu, anṭōntlo ṭhatmak jâra ke’n suk manset sik 
heia kamantluk kha kamalung kathleng sik.” 

4Mihei hnenga kahri sik kha RŌNGPU’n amanthei eng, “RŌNGPU ke’n kahri jo kha 
kae ti chu, nanhnenga kapek chei mantheina seng kha nantajuia, 

5kasōk sânkathem kahei tir ṭhak hei ṭonghri chunga nanmalung nantamanhlut a 
kei hi nantajui nger sik eng kae. Anmani ṭonghri kha juihêr mak hei cheia kae. 

6Nangni’n khanga juiloa nan-om ṭhak inchu, ke’n Shiloa katlo kapōa hiva Bek-
inna hin katlo sik kae, raleichunga jât rakip in hiva khōpui rahming hi 
inhâksêrna inkhat a antahmang sik jo kae.” 

7Thempuhei, sânkathemhei khana mipui he’n Bek-inna kaṭong hri kha anlei 
rangeia kae, 

8RŌNGPU’n hri sik a ṭong apek hei seng eng kha kahrisō lim leh, anmani’n ansur 
enga ka-ông hei, “Hiva jâra nang tha sik chea narahōi kae! 

9Heisik a mo RŌNGPU rahminga Bek-inn hi Shilo kapō hong kae sik khana khōpui 
hi inhmang sik khana tûte om mak hei ning nati?” Khava sō leh mipuihei khan 
ankakekhum tlit jo eng. 

10Heimo akasōk jo kha Judah hlamkakei he’n anthei pha, reng-innpuia inphut 
inrangtak a Bek-inna kahong heia kekot ther a anhmun anhlō joa kae. 

11Khava sōa thempu leh sânkathemhei khan hlamkakei leh mihei hneng anti, 
“Hiva mi hi that sik a rahōi kasōk jo, ajârchu ama’n nikhōpui kadōia ṭong ahria 
kae. Nangni’n nankōr khet a nanthei jo.” 

12Khava pha ke’n kahri, “Hiva Bek-inn leh khōpui dōina kaṭong hri nantathei 
kha RŌNGPU’n akaphôngsōt sik a ajōngtir eng kae. 

13Nangni’n tuna nan-omchen khana nanchôn dânhei nantathleng sik 
kae, RŌNGPU nan-Pathen ṭong kha nantajui sik kae. Khanga nantlo’nchu, ama’n 
nanchunga inhmangna ahei choi sik a aleihri kha, amandonna kha athleng sik 
kae. 

14Kei sik a chu, nanratha neina shunga ka-om eng! Nangni’n kadik, kaṭha tia 
nantamandon kha heitlo ruh. 

15Tâk-kha hiva hichu manhret ruh: nangni’n kei nanthat eng inchu, nangni leh 
nankhōpui hi ṭhena kaneimak mi nanthat jâra ṭhena nanchen sik, ajârchu hiva 
ṭong-gîkna hi akahri sik anijōng katir kha RŌNGPU kae.” 

16Khava sōa hlamkakeihei leh mipui he’n thempu leh sânkathemhei hneng anhri, 
“Hiva mipa hin ni-Pathen RŌNGPU rahminga nihnenga ṭong ahri; ama hi that sik 
changmak.” 

17Khava sōa, upa ajing kangirsōt heia mipui ahong intûp hei hneng anhri, 

18“Hezekiah’n Judah reng achanglai, Moresheth a sânkathem Micah’n mipuihei 
hneng Chunghnung RŌNGPU ṭonghri kha aleimanthei hei, ‘Hleipuk kapōa Zion 
kha ankhōi sik; Jerusalem kha sukset neinâk-hei manbukna hongkachang sik, 
khana Bek-inn hmebung kha ratu ramhâng hongkachang sik.’ 

19Reng Hezekiah leh Judah mihe’n Micah kha leithat mak hei. Khava kanek a, 
Hezekiah’n RŌNGPU kha kajana aneia ama lungsetna chenna sik aleitlo. 
Khana RŌNGPU’n anchunga inrengna kamasō sik aleiti kha amalung athleng jo. 
Tûnchu eini’n nibinga ṭit ka-om tak khōdengthei kha nichunga nihei rôn sōt sik 
jo kae.” 

(20Khana khan mihlop inkhat, Kiriath Jearima inphut Shemaiah sapa 
Uriah, RŌNGPU rahminga hiva khōpui leh jât-hei dōina Jeremiah taleihri kapōa 
akahri inkhat leika-om. 

21Rn Jehoiakim leh aremihei leh aṭōnpui karôn he’n Uriah tahri kha anthei pha, 
rengpa’n thatna sik a aleitlo jo. Tâk-kha Uriah’n khavakha aleitheia, aṭit a Egypt 
ting katlân jo. 

22Kha achang inum, Reng Jehoiakim in Achbor sapa Elnathan leh mi ajing Egypt 
a Uriah kasur sik a aleitir hei. 

23Ama kha Reng Jehoiakim hneng anheiṭhōia ama’n amanthat jo hei khana 
ataksa kha mipui hrena thlân hmun a anvahlon jo.) 

24Tâk-kha kei chu Shaphan sapa Ahikam inthōpuina kachen jâra, mipuihei 
hneng apek manhlut mak hei khana athat mak heia kae. 

Jeremiah 27 

Jeremiah’n Sehrat Rîngke A-or 
1 Josiah sapa Zedekiah’n Judah reng aheichang lim bât leh RŌNGPU’n kahnenga 

2Savun hrui leh thinga rîngke kabinga kasyemna sik khana karînga ka-orna sik 
amanthei eng. 

3Khava sō leh Edom, Moab, Ammon, Tyre khana Sidon renghei hnenga ṭong 
mathlungna sik, khavakha Reng Zedekiah inhmupui sik a Jerusalema akahong 
anpalâi hei hneng manrônna sik a RŌNGPU’n amanthei eng. 

4Chunghnung RŌNGPU, Israel Pathen khan anrenghei hneng antavahri sik a ke’n 
ṭong pekna kaneina sik hei amanthei eng, RŌNGPU’n ahri: 

5“Karatha inhnak leh kahratna vânga khan ke’n vânhnōi ralei, mihring, khana 
raleichunga aka-om ranhring rakip kasyema kae; khana ke’n kakadei mihei 
hneng khavahei kha kapek hei. 

6Kasōkpa, Babylona Reng Nebuchadnezzar ratha thōia hiva jât-hei seng ankada 
inhlut kha kei eng kae, khana ramshahei kapha’m ama sepa inzen sik a 
kamanṭang hei. 

7Jât rakip in ama anrazen sik, ama khet jât-hei nammathlûkna pha kha ahong 
tlung mak kârseng, anmani’n asahei khana atu hei katlunga anrazen sik hei. 
Khava sō leh ratha kaneitak jât-hei khana reng kalentak hei kha ama jât he’n 
anrazen nôk sik hei. 

8“Tâk-kha jât inkhat achangmak leh rengram inkhat in ama vairônna thōia 
ahlutmak inchu ke’n khavahei kha rea, vonṭâma khana hrise nat a karâkna kapek 
sik heia kha Nebuchadnezzar in amanrampet mak hei kârseng anthōk sik. 

9Nansân kathemhei achangmak leh hnungṭong kanhrisōt tor kati hei, rahmanga 
achangmak leh akathi rathla bekna achangmak leh hmitphedôi kantlotor kati 

hei ṭong kha rangei mak ruh. Anmani ankheng in Babylon rengpa hneng hlutmak 
ruh anti cheia kae. 

10Anmani’n anhōn chei khana nanrama inphut ram kahlatak a anman ṭhōisōt sik 
jo cheia kae. Ke’n nangni kahnong sōt sik chei, khana nangni karampet sik jo 
chei. 

11Tâk-kha tu jât achanga Babylon Rengpa thōia anhlut a ama anrazen inchu, ke’n 
anmani kha anrama kaman om sik hei khana anhleihei mama an-inthlō sik, 
khana khan ka-om sik hei. RŌNGPU ke’n kahri jo kae.” 

12Hivatak hi Judah rengpa Zedekiah hnenga kavahri, “Babylon rengpa hneng 
hlut roh. Ama leh amihei kha ansepa tlo roh, khan chu nang kahring sik che. 

13Heisik a mo nang leh nami he’n rea, nat leh sat a, vonṭâma akathi sik chei? 
Babylon rengpa hnenga akahlutmak tu jât-hei chunga akasōk sik a RŌNGPU’n ahri 
kha hivahi kae. 

14Babylon rengpa hneng hlutmak ruh katia akahri sânkathemhei ṭong rangei 
mak ruh. Anmani’n antahōn chei kae. 

15RŌNGPU atak-khet in anmani kha tir mak hei eng, ama rahminga nanhnenga 
maleisei antahri kae ati. Khava jâra ama’n nangni ahnong sōt sik chei, khana 
nangni leh sânkathem khava maleisei kahri hei seng kha anthat sik chei.” 

16Khava sōa ke’n thempuhei leh mihei hnenga RŌNGPU tahri hei kha kahri pek 
hei, “Bek-inna sêr leh sum ale’nchoisōt hei kha Babylona inphut inranga 
anheichoi male sik jo kati hei ṭong kha rangei mak ruh. Anmani’n nanhnenga 
maleisei antahri kae. 

17Anmani ṭong kha rangei mak ruh! Babylon rengpa hneng hlut ruh, khan chu 
kahring sik chei! Hiva khōpui hi heisik a mo, akakōi neinâk-hei manbukna 
akachang sik? 

18Anmani kha akadiktak sânkathem anchang inchu khana kaṭong kha anhnenga 
a-om inchu, Bek-inna leh rengpa innpuia ka-om sêr leh sum kha Babylona 
anchoi makna sik a RŌNGPU Akahratpen kei hneng ader hei rasoh.” 

19-20(Reng Nebuchadnezzar in Judah reng Jehoiakim sapa Jehoiachin, khana 
Judah leh Jerusalem hlamkakeihei Babylona aṭhōilai hei khan ama’n kachohei, 
sum-êng tuikhur, gâri khana Bek-inn karōi ṭhahrep adahlon hei.) 

21“Bek-inna leh Jerusalema reng-innpuia antadahlon karōihei chungchânga 
Chunghnung RŌNGPU, Israel Pathen in heimo ahri hi rangei ruh: 

22Anmani kha Babylona anchoi sik hei, ke’n khavahei sik a kamalung kapek mak 
kârseng khana khan ka-om sik hei. Khava sō leh hiva hmun a kahei choi nôk heia 
kada sik hei. RŌNGPU ke’n kahri jo kae.” 

Jeremiah 28 

Jeremiah leh Sânkathem Hananiah 
1 Khava kumtak a khan Judah reng Zedekiah’n vai arônna kum 4 thla 5 tlukna 
khan Azzur sapa Hananiah, Gibeon khōpuia inphut sânkathempa khan Bek-inn 
shunga kahnenga ahei hri. Thempuhei leh mipuihei hmaikunga amanthei eng 

2khachu Chunghnung RŌNGPU, Israel Pathen in ati: “Babylon rengpa ratha hratna 
kavōk-khōi jo. 

3Kum 2 shunga Babylona reng Nebuchadnezzar tachoisōt karōi rakip hiva hmun 
a hin kahei choi malepet sik. 

4Ke’n Judah rengpa, Jehoiakim sapa Jehoiachin leh inṭhōia Babylona rehringa 
antakei Judah mihei seng kha kaheiṭhōi male sik hei. Ôk, ke’n Babylon rengpa 
rathahrat kasuk khōipek sik. RŌNGPU ke’n kahri jo kae.” 

5Khava pha Bek-inn shunga akangir thempuhei leh mipuihei hmaikunga 
Hananiah hneng ke’n kahri, 

6“A’nlaktak kae! RŌNGPU’n hivahi atlosōt sik tia inhōr eng! Nang in nasânsōt hei 
kha amathlung sik khana Babylona inphut Bek-inn karōi rakip khana surmi 
antaṭhōi hei seng kha aheiṭhōi male sik hei tia inhōrkhet eng. 

7Tâk-kha ke’n nahnenga leh mihei hnenga kahri hi rangei roh. 

8Nang leh kei mak hma hmalaia ṭong aleikasânsōt sânkathemhei khan re, 
vonṭâm, khana hrisehei kha jât katamtak hnenga leh rengram kahrat hei chunga 
hong kasōk sik tia anleiphôngsōt. 

9Tâk-kha mōngna ka-om sik tia alei kaphôngsōt sânkathem inkhat ṭong kha hui 
atlung jo pha ama rōk kha sânkathem inkhat a manhretna anleineia kae.” 

10Khava pha Hananiah’n kahrak a rîngke kha alosōt a ahar-ahak a avōkkhōi jo, 

11khana mipui hma a ahri, “RŌNGPU’n hinga ati, Reng Nebuchadnezzar in jât-hei 
hrak a rîngke aman-or hei kha hing’hin ama’n asukkhōi sik, khana khavakha 
kum 2 shunga atlosōt sik kae.” Khava pha ke’n kadahlon jo. 

12Hivasōa pha chomkhat sō leh RŌNGPU’n kahnenga 

13Hananiah hneng kavase leh kavahrina sik a amanthei eng, “Nang in thing 
rîngke chu navōkkhōi tor thei, tâk khavakha ama’n thir rîngke vâng athleng sik 
kae tia RŌNGPU’n ati. 

14Chunghnung RŌNGPU, Israel Pathen in ahri ti chu hiva jât rakip hei hneng thir 
rîngke aman-or sik hei, anmani’n Babylon Reng Nebuchadnezzar anrazen 
sik. RŌNGPU’n ati, ramshahei kapha’num Nebuchadnezzar sepa antlo sik.” 

15Khava sōa ke’n Hananiah hneng hivahi kahri pek, kahrisa nôk a, “Rangei roh, 
Hananiah! RŌNGPU’n nang heitir mak che, nang in hiva mihei hi maleisei naman 
taksen hei kae. 

16Khava jâra RŌNGPU atak-khet in nang hi alosōt sik che kae ati. Hiva kum hi 
athleng mak hma nang kathi sik jo che, ajârchu nang in mipuihei 
kha RŌNGPU dōina sik namathok heia kae.” 

17Khava kum a thla 7 tlukna Hananiah kha kathi joa kae. 

Jeremiah 29 

Babylona Jehudihei hneng Jeremiah Ṭong Manrôn 
1 Jerusalema inphut Babylona Nebuchadnezzar in rehringa aṭhōi thempuhei, 
sânkathemhei, mipui hlamkakeihei khana aralak-hei hneng chithi kamazet a 
kaleimanrôn hei. 

2Chithi kha reng Jehoiachin, anu, reng-innpuia ṭōnpui karônhei, Judah leh 
Jerusalema hlamkakeihei, thing leh hlunga ret kahem rabek hei, kut kathem ṭōn 
katlohei kha rehring sura anṭhōisōtsō hei kahnunga kamazet kae. 

3Chithi kha Judah rengpa Zedekiah’n Babylon reng Nebuchadnezzar hnenga 
aleitir Shaphan sapa Elasah leh Hilkiah sapa Gemariah hnenga kaleipek hei. 

4Akahratpen RŌNGPU Israel Pathen in hnōm pekna aneia, Nebuchadnezzar in 
Jerusalema inphut Babylona khuma da sik a aṭhōisōt mipuihei hnenga ahri: 

5‘Inn sak hei ruh khana om ruh. Rahōn thlō ruh khana hmuchi thlai nanling leh 
sâk ruh. 

6Hmōi ṭhōi una sa leh nai nei ruh. Nansahei kha’m nuhmei-puise nei hei sona 
anmani’n sa leh nai neinôk hei rasoh. Nanmija nantamanpung sik kae, mantlâk 
yamak. 

7Kurkhum a katirna chei khōpuihei lensōtna sik a ṭōn tlo ruh. Anmani sik a 
kahnenga derna nei ruh, ajârchu anmani ankhangsōt inchu, nangni’m 
kakhangsōt sik chei. 

8RŌNGPU, Israel Pathen ke’n gîkna kapek chei kae, nankâra ka-om sânkathem 
he’n achangmak leh hnungṭong kansânsōt thei kati he’n nangni hōnmathlâk mak 
chei rasoh. Anmani rahmang heia khan nanmalung pek mak ruh. 

9Anmani’n kei rahminga nanhnenga maleisei antahri kae. Ke’n anmani heitir 
mak hei eng. Chunghnung RŌNGPU, ke’n kahri jo kae.’ 

10 “RŌNGPU’n ahri, ‘Babylona kum 70 atlang pha, ke’n nangni sik kamandon kha 
kamanhmu sik chei, khana nangni inna kaheiṭhōi nôk sik chei tia ka ṭongtep kha 
ke’n katlosōt sik kae. 

11Nangni sik a kei mantlukna, inrengna sik changloa khangsōtna sik ṭōnmantluk 
khana hnunga sik nan-inhōrna mantlukna hei kha kei rōk in kamanhret. 

12Khava sōa nangni’n kei nanbek sik eng. Nangni kahong sik chei, kahnenga 
nander sik eng, khana ke’n kamasôn sik chei. 

13Nangni’n nanjong sik eng khana nanhmu sik eng, ajârchu nangni’n nanmalung 
pumpuia nanjong sik jo enga kae. 

14Ôk, ke’n kahri kae, nangni’n nanhmu sik eng, khana ke’n nanrama kaman om 
nôk sik chei. Ke’n kahnong manchekna chei ram leh hmun rakip a inphut 
kakhôm manchun sik chei, khana ke’n nangni katirsōtna ramheia inphut 
kaheiṭhōi male nôk sik chei. RŌNGPU, ke’n kahri jo kae.’ 

15“Babylona RŌNGPU’n sânkathemhei apek ung nanti. 

16Hiva khōpuia ka-om mipuihei, nangnihei innshunghei, nangni leh inṭhōia 
kurkhum a antaṭhōisōt mak hei, khana David vairônna rengram a vaikarôn reng 
chungchânga RŌNGPU’n heimo ahri kha rangei ruh. 

17Chunghnung RŌNGPU’n ahri, ‘Ke’n anmani chunga re, vonṭâm khana hrise 
kamathlung sik hei, anmani kha sâk ayamak akaṭop theichang kapō kamanchang 
sik hei. 

18Anmani kha re, vonṭâm, leh hrise vânga kamanloi sik hei, vânhnōia akahmu jât 
rakip in ṭit-inpir sik hei. Hmuntina kakathek chai sik hei, anhnenga akasōk 
omchen kha mihei malung tônna leh inpirna annei sik. Mihe’n anmanuisō sik hei, 
khana anrahming kha inhâksêrna annei sik. 

19Ke’n kasōk sânkathem heia inphut ṭong kapek ṭhak hei kha anjuimak jâra 
anchunga hivahi akasōk sik kae. Anmani’n rangei hnōm mak heia kae. 

20Babylona rehringa katirsōt chei nangni nankhenga RŌNGPU ke’n kahri hi 
rangei ruh.’ 

21“Chunghnung RŌNGPU, Israel Pathen in, ama rahminga nanhnenga maleisei 
akahri Kolaiah sapa Ahab leh Maaseiah sapa Zedekiah chungchânga ahri jo. 
Ama’n anmani kha Babylon reng Nebuchadnezzar kut a apek manhlut sik hei, 
nanhmit hmua athatsōt sik hei. 

22Jerusalema inphut Babylona kurkhum a ṭhōisōt jo hei khan mi inkhat anhâksêr 
hnōm pha, anmani’n anti sik, ‘Nang um Zedekiah leh Ahab Babylon rengpa’n 
anhring pum a hmeia aro hei kapōa RŌNGPU’n ro che rasoh!’ 

23Hivahi anmani mahâmsetna kha kae, ajârchu anmani’n ṭit ka-om tak setnahei 
kha antlo, kajông hei khana RŌNGPU rahminga maleisei anhria kae. Hivahei 
hi RŌNGPU lungdo changmak; anmani ṭōntlohei kha ama’n amanhret, khana 
ama’n anmani dōina sâkhi kachang. RŌNGPU’n ahri jo.” 

Shemaiah Chithi 
24-25Nehelama ka-om Shemaiah, atak-khet rahminga Jerusalema mi rakip hei 
hneng leh Maaseiah sapa Zephaniah thempu hneng leh thempu rakip hnenga 
chithi aleikatirpa sik a Chunghnung RŌNGPU Israel Pathen in kahnenga ṭong apek 
eng. Hiva chithia hin Shemaiah’n Zephaniah hneng hinga amazet. 

26“RŌNGPU’n Jehoiada kahlânga thempu amanchang che, khana tûnchu Bek-inna 
akalenpen ṭōnkarôn kachang jo che. Tu-tu anchanga sânkathem ung tia a’nhlem 
hei kha nasur heia anhrak a thirhrui naman-or sik hei kha naṭōn kae. 

27Mihei hnenga sânkathem inkhat kapōa ṭong akahriṭhak Anathoth a Jeremiah 
hnenga hivahi heisa mo natlo mak? 

28Ama kha khâm sik kae, ajârchu ama’n Babylona ka-om mihei hneng kurkhum 
a pha kasôttak ka-om sik hei, inn leh hlei insyem hei rasoh, khō sât hei rasoh, 
rahōn syem hei rasoh, antaling hei kha sâk hei rasoh tia amanthei heia kae.” 

29Zephaniah’n chithi kha kahnenga atei pek eng, 

30khava sōa RŌNGPU’n kahnenga amanthei eng, 

31-32Babylona kurkhum a aka-om rakip hei hneng Shemaiah chungchânga ṭong 
hi tirna sik a amanthei eng: “RŌNGPU ke’n Shemaiah khana ama sōn leh pâr rakip 
hei kha karâkna kapek sik hei. Ke’n ama kha tir mak eng, tâk-kha ama’n nangni 
hneng sânkathem kapōhrep a ahria khana amaleisei kha nangni amantaksen 
cheia kae. Nankâra ama sōn leh pâr neimak ning. Kamihei sik a ṭōn kaṭha katlo 
pek sik hei kha ahmu theina katlunga ama chu hringmak jo ning, ajârchu ama’n 
mihei kha kei dōina sik a amanthei heia kae. RŌNGPU ke’n kahri jo kae.” 

Jeremiah 30 

RŌNGPU’n Amihei hneng A’ntepna 
1 RŌNGPU, Israel Pathen in 

2kahnenga ahri, “Ke’n nahnenga kahri pek che rakip kha lekha a mazet roh, 

3ajârchu kami Judah leh Israelhei kalo manhlutna sik pha kha kahong jo. Anpu 
anpahei hneng kaleipek ram a kaheiṭhōi male sik hei khana anmani’n avea 
anchen nôk sik. RŌNGPU ke’n kahri jo kae.” 

4 RŌNGPU’n Judah leh Israel mihei hneng ahri, 

5“Ṭit leh inpir ka-om ṭap rasa, ṭit ka-om, mōngna rasa kachangmak pengna kha 
kathei. 

6Tûn inhnga roh khana mandon roh! Pase’n naite amatet phung mo? Heijâra mo 
mi rakip in anvon antamatua nuhmei naiha kaphu aka-ang hei? Heijâra mo mi 
rakip akadângper hei? 

7Ṭit ka-om tak kani kha kahong jo; kani ralak leh tekâkthei changmak kamihei 
sik a inrengna pha kha kae, tâk-kha anmani kahring sik hei.” 

8Chunghnung RŌNGPU’n ati, “Khava kanihei kha ahong pha leh, ke’n anhrak a 
rîngke kha kasuk mathlek pek sik hei, khana ankhōpna thîrhrui hei kha 
kalosōtpek sik hei, khana anmani ram hlop mihei sōk changmak jo hei ning. 

9Khava kanek a, ke’n reng inkhat a kamatung sik David sōn leh pâr 
he’n, RŌNGPU an-Pathen, kei hi anrazen sik jo eng. 

10 “Kamihei, ṭimak ruh; Israel mihei, inpir mak ruh. Khava ram kahlatak a inphut 
kurkhum a nan-omna inphut kahuksōt sik chei. Nangni inna hong inle sik cheia 
kha kamōnga ka-om sik chei; nangni inhuk sik chei tûte’n maṭhitmak chei ning. 

11Kei nanhnenga kahong sik eng khana kahuk sik chei. Ke’n kachai kathekna chei 
ram a jât rakip ankhenga kasuk manhmang sik hei, tâk-kha nangni chu suk 
manram mak chei ning. Ke’n nangni karâkna pek loa damak chei ning; tâk-kha 
karâkna kapek chei pha, injentak a katlo sik. RŌNGPU ke’n kahri jo kae.” 

12 RŌNGPU’n amihei hneng ahri, “Nankôkna bi kha damthei mak ning, nan-
intônna bi kha dam tor mak ning. 

13Nangni ka-ensui sik tûte om mak, nankhōihli damna sik om mak, nandamna 
sik a inhōrna om mak a kae. 

14Nan-inlungset he’n anmahngi jo chei, anmani’n adonmak jo hei. Ke’n nangni 
inrepuihei kapōa kabuhlu chei; nankarâkna kha inhnak ajârchu nansetnahei 
katam hranghra khana nanṭhat makna kalen hêr. 

15Nan-intônna jâra inphin mak ruh; nangni sik damna om mak jo. Ke’n hing’hin 
karâkna kapek chei kae, ajârchu nansetna katam hranghra khana nanṭhat 
makna kalen hêr. 

16Tâk-kha tûnchu, nangni kasuset rakip hei kha sukset sik hei kae, nankadōi 
rakip hei kha kura khum sik a ṭhōi sik hei kae. Nangni kasuk inrim rakip hei kha 
suk manrim sik hei kae, nangni kachom rakip hei kha chom sik hei kae. 

17Ke’n ṭhatchômna kamannei nôk sik chei; nankôkna bi kaman dam sik, 
nankadōi he’n, ‘Zion hi hnongsōt jo kae, tûte’num donmak jo hei,’ anti’num leiti 
hei rasoh. RŌNGPU ke’n kahri jo kae.” 

18 RŌNGPU’n ahri, “Kamihei kha anrama kaman om nôk sik hei, innshung rakip 
kalungset sik hei; Jerusalem sakmanther nôk sik kae, areng-innpui matung nôk 
sik kae. 

19Khava hmun a ka-om he’n choi ka-ânna hla anlasak sik. Inpâk a laka-ông sik 
hei. Kavângpek hei jâra anmija lahong kapung sik; kavângpekna khan kajana 
anlachen sik. 

20Ke’n hiva jât hi tenlaia aratha neina kha kalapek nôk sik kahnettak a avea 
kalaphun nôk sik. Anmani kasuk inrim rakip hei kha karâkna kalapek sik hei. 

21-22Anmani jât shunga inphut vaikarôn hong kasōk sik hei, anmi heia inphut 
anreng sapa hong kasōk sik. Ke’n kabek pha ama kha kahong sik, ajârchu bekloa 
tu mo akahong ngam sik a? Anmani kami kachang sik hei, khana kei an-Pathen 
kachang sik eng. RŌNGPU ke’n kahri jo kae.” 

23-24 RŌNGPU hnuknat khachu thlipui kae, mikaṭhamak-hei luchunga inhnaktak a 
kahrâng sik. Ama’n tlo sik a a’ntluk kha atlo mak hma seng haimak ning. Ami 
he’n akahong sik kani heia khavakha inchênna anhong manhret sik. 

Jeremiah 31 

Israel Innting A’nle 
1 RŌNGPU’n ahri, “Israel phung rakip hei Pathen kha kachangna sik, khana 
anmani kami anchangna sik pha kha hong katlung jo. 

2Thina inphut a akasōksōt nêrdiram a ka-om hei hneng ke’n kalungsetna 
kaleimalâr. Israel mipui he’n châm inhngatna anrangei jo pha, 

3hmun kahlatak a inphut anhnenga inlârpek hei eng. Israel mihei, ke’n ahei tik 
chenna kalungset chei, khava jâra kalungset inthlengmak kha kamalârpek ṭhak 
cheia kae. 

4Ave nôk a kasyemther sik chei kae. Avea khōng nansuk a inpâktak a lakalâm 
nôk sik chei. 

5Samaria tlâng panga vomhrui rahōn avea nansyem sik a kha vomhrui kaling hei 
khan athei kara kha anlasâk sik a kae. 

6Ôk, mi ka-en inthlip he’n Ephraim tlânga hinga anhei ôngna sik pha kha 
heikatlung jo, ‘Zion Tlânga, RŌNGPU ni-Pathen hneng se rih.’” 

7 RŌNGPU’n ahri, “Jât-hei kâra akalenpen, Israel sik a inpâkna hla sak ruh. 
Nanmanpâkna hla kha, ‘RŌNGPU’n amihei ahuk jo hei; ama’n dahlona ka-om hei 
seng kha asansōt jo hei,’ tia sak ruh. 

8Ke’n anmani sak tinga inphut kaheiṭhōi sik hei ralei inchaina heia inphut 
kamantûp sik hei. Hmitkacho leh ke katlek hei leh kahongsap sik hei, chung 
kahrik hei leh nai kanei sik jo he’m kahong sik hei. Anmani jât kalentak inkhat a 
he’nle sik hei. 

9Kamihei kaheiṭhōi male hei pha, anṭap pum a derna annei pum a he’nle sik hei. 
Anmani an-insuk inpaimakna sik a, kavakōk tuidung heia, hlam inne heia 
kaheiṭhōi sik hei. Kei hi Israel pa kapō eng kae, Ephraim hi kasapa upapen kapō 
kha kae.” 

10 RŌNGPU’n ahri, “Jât-hei, kaṭong hri hi rangei ruh khana kaṭonghei hi akahlatak 
tui-ôngpui pang heia vahri manthang ruh. Ke’n kamihei kaleichai kathek hei, tâk-
kha ke’n kamantûp nôk sik hei, kemōng kakhem inkhat in ankemōnghei akhem 
kapōa kakhem sik hei. 

11Ke’n Israelhei anning anhnōma kamasō hei, ratha kahrat jât-heia inphut 
kahuksōt heia kae. 

12Anmani kahong sik hei Zion tlâng chunga inpâkna hla ansak sik, kakutchoi pek 
hei chunga anmani katlâi sik hei sâng, ju, olive thai, kemōnghei leh sehei seng 
chunga. Anmani tui kaṭhatak a a’nchap rahōn kapō inkhat kachang sik hei; 
anmani’n antamadu rakip annei sik. 

13Khava pha nuhngâk-hei inpâk a kalâm sik hei, pase, rether leh upa inpâk sik jo 
hei. Ke’n anmani lungmōng kapek sik hei, anṭapna kha inpâkna an-inrengna kha 
hōina kamanchang pek sik hei. 

14Thempuhei kha sâk katui vânga kavei mankhop sik hei kamihei tamadu rangei 
seng kamanchen sik hei. RŌNGPU ke’n kahri jo kae.” 

Israel Chunga RŌNGPU Lungsetna 
15  RŌNGPU’n ahri, “Rama khōa rasa inkhat inthei, ratha kasintek a ṭa rasa kae. 
Rachel in asahei sik a kaṭap; anmani kase jo hei, khana akaṭap kha mathlem sik 
hnōm mak a kae. 

16Naṭapna bâng roh, nahmit rathli hni roh. Nasahei sik a natlona rakip kha 
tloman kase emak ning; anmani indōipuihei ram a inphut hong inle sik hei. 

17Nang sik a hnunga inhōrna laka-om; nasahei kha inna hong inle sik hei. 
RŌNGPU ke’n kahri jo kae. 

18“Israel mihe’n malung inrimtak a antahri kha ke’n kathei, RŌNGPU, keini hi 
antalâk manhnem mak ranhring kapō kachang ung, tâk-kha ṭongpek jui sik kha 
namanthei ung. Aṭhōi male roh; RŌNGPU kan-Pathen nahnenga jōng inle sik a 
intluk ung. 

19Keini nanga inphut a le’nhesōt jo ung, tâk-kha inrangtak a he’nle hnōm jo ung. 
Nang in karâkna napek sō jo ung pha, kanmalung inrima kanlu kanmankun. 
Keini hnōise kanchen, inzak ung ajârchu kansinlai khan leikaset jo unga kae.’ 

20“Eh Israel, nang kasa marit che kae, kalungset pen inkhat che kae. Ke’n 
narahming kapan akaia, lungset leh inṭhōia kamandon che. Kamalung hi 
nachunga ka-om; kamarit sik chea kae. 

21Hlamlen kha amerchîkna matung roh, nalei sōksōtna hlam kha jongsōt roh. 
Israel mihei hong inle ruh, Nantadahlon nankhōpuia hong inle ruh. 

22Taksenna kaneimak mihei, heituk kasôt mo ala’nkei chio sik chei? Ke’n a’nlak 
heimo khat, athera kasyem jo, nupui inkhat in pase inkhat ahrung kapōa athera 
kasyem kae.” 

Pathen Mihei Hnunga Haona 
23Chunghnung RŌNGPU, Israelhei Pathen khan ahri, “Ke’n mihei kha anrama 
kaheiṭhōi male hei pha, Judah ram a leh ankhōpui heia, anmani’n, ‘RŌNGPU’n 
Jerusalem hmebung intheng, a-omna hmun intheng kha mahâmṭhat pek rasoh,’ 
anti nôk sik. 

24Mihei kha Judah ram a leh ankhōpui heia ka-om sik hei, khana khan hlei 
kathlōhei, khana kemōng kakhem he’n ankemōnghei leh ka-om sik hei. 

25Ke’n akaṭōiber hei kha kamanngar sik hei khana vonṭâma akatlasam hei kha 
kamankhop sik hei. 

26Khava pha, mihe’n, “Kei kaje jo eng, kahongthōi pha kangar chet eng,” anti sik. 

27“RŌNGPU ke’n kahri kae, Judah ram leh Israel ram kha mi leh sha kamansip 
phetna sik pha kha kahong sik. 

28Ke’n arajung phoisōtna, keimathlûkna, hlon maletna, suk manhmangna leh 
ṭhetsōtna chunga ka-ensui kapōa, anmani lingna leh syemsōtna kha’m ka-ensui 
sik hei kae. 

29Khava pha kha ajongtlung pha, mihe’n hing’hin timak jo hei ning, ‘Nu leh pa 
he’n vomhrui theithûr ansâk, tâk-kha ansa he’n anha kakim anmanhret.’ 

30Khava kanek a, theithûr kasâk mihei khan anbinga anha kakim sik; khana mi 
rakip anbinga anset tlo jâra kathi sik heia kae.” 

31  RŌNGPU’n ahri, “Ke’n Judah leh Israel mihei leh intepna ather inkhat kasyemna 
sik pha kha kahong jo. 

32Hivahi ke’n anpu anpahei Egypt a inphut ankut kamatua kaheiṭhōisōt hei pha 
intepna marō kha leh in-ang mak ning. Kei hi anpuise kapō kha kachang inum 
khava intepna kha nitmak hei. 

33Israel mihei leh intepna ther kaneipui sik jo hei khachu hi kae: Kadân kha 
anshunga kada sik khana anmalunga kamazet sik. Kei an-Pathen kachang sik 
eng, khana anmani kami kachang sik hei. 

34Anmani tûte’num akhō-aven inkhat hnenga RŌNGPU kha amanhretna sik a 
manthei mak jo ning, ajârchu akasina inphut akalen katlunga kei anmanhret pet 
sik jo eng. Ke’n ansetna karangei mandam sik hei, khana anṭhena hei mandon 
mak jo hei ning. RŌNGPU ke’n kahri jo kae.” 

35 RŌNGPU’n sûna vâr sik a kani kha asyem thla leh ârsihei kha jân a akavâr sik 
heia asyem. Ama’n tui-ôngpui akachok a aman-ông; ama rahming kha 
Chunghnung RŌNGPU kae. 

36Ama’n ṭong atep ti chu raleichung hi angaia a-omlai seng, Israel hi jât inkhat 
kachang ṭhak sik. 

37Ni khat bōirōk hi tesōt torna a-om pha, khana raleichung inhngatna kung 
jongsōt tor achang ning, khava pha rōk a khan Israelhei kha anṭōn tlohei rakip 
jâra khan ahlon sōt sik hei kae. RŌNGPU’n ahri jo kae. 

38 RŌNGPU’n ahri, “Jerusalem akhenga kakhōpui inkhat a Hananel Ber inshâng 
tlaitlâk intonga inphut Rakir Kot katlunga sakmanther sik pha kha kahong jo. 

39Khana aramri kha khava hmun a inphut a tlaitlâk tinga Gareb tlâng katlung 
khana Goa akakebit a akatlung sik kae. 

40Ashunga phaicham, kathi hrena leh akachok hlonna, khana Kidron Kavadung 
chunga hleipuk seng, nisōtinga Shakor Kekot katlung hi kei sik a hmun intheng 
akachang sik kae. Khōpui kha ave nôk a sukkhōi leh suk manhmang chang 
hêrmak jo ning.” 

Jeremiah 32 

Jeremiah’n Hlei Inkhat Arachôk 
1 Zedekiah’n Judah reng achangna kum 10 ajōng tluk pha, khan nôk chu Babylona 
Nebuchadnezzar in reng achangna kum 18 atluk pha RŌNGPU’n kahnenga ahri. 

2Khava pha Babylon rengpa remi he’n Jerusalema re anhong tloa kae, khana kei 
chu innpui sumpuk a anleikhum enga kae. 

3Reng Zedekiah’n khava hmun a aleikhum eng khana RŌNGPU ṭonghri kha ke’n 
kaphôngsōt jâra ama’n themmô aleipek eng, khachu, “Ke’n Babylon rengpa kha 
hiva khōpui hi kamanhlō sik, 

4khana Reng Zedekiah kha inlepsōt tor mak ning. Ama kha Babylon rengpa 
hnenga kapek sōt sik, ama’n hmaisō leh hmaisōa ama kha ahmu sik khana atak-
khet in a’nbekpui sik. 

5Zedekiah kha Babylona anṭhōi sik, ke’n achunga ṭōn katlomak kârseng ama 
khana khan ka-om sik. Ama’n Babylonhei kha re atuk he’num, hmesōna 
chenmak ning. RŌNGPU ke’n kahri jo kae.” 

6 RŌNGPU’n kahnenga ahri, 

7ti chu, kapa kasin Shallum sapa Hanamel in Benjamin ram a Anathoth a ahlei 
kha rachôk roh tia kahnenga akahri sik a kahong sik ajârchu, a’nhnai puipen a-u 
leh anai a’nchôkdôr kasōk kha kei eng kae. 



1328 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

8Khava sōa, RŌNGPU tahri pek eng kapōa, Hanamel kha sumpuk a khan kahonga, 
ahlei kha rachôk jo roh tia ahong hri. Khava jâra RŌNGPU’n inchêntak a amanthei 
eng kae ti kha kamanhret jo. 

9Hanamel hlei kha karachôk a aman kha kateipek jo; aman kha dangka 17 kae. 

10Ke’n sôi katloa rachôkna lekha chunga mêrchîkna kanam jo, sâkhi kada jo hei, 
khana aman kha kantei joa kae. 

11Khava pha ke’n rachôkna lekha pheng 2 – aje ajâr mazetna mêrchîkna innam 
apheng kha leh a’nzer apheng kha kaloa, 

12Mahseiah tupa, Neria sapa, Baruch hnenga kapek hei. Khahei kha Hanamel leh 
rachôkna lekha chunga rahming inzet sâkhi a’nṭang hei leh sumpuk a a’n-ong 
mipuihei seng hmaikunga kapek jo. 

13Anmani seng hmaikunga ke’n, Baruch hneng kahri, 

14“Chunghnung RŌNGPU, Israelhei Pathen khan hiva rachôkna lekha 2, 
mêrchîkna innam leh a’nzer inhlâng hei hi, hnunga kumhei katlunga a-omtheina 
sik a bephu inkhat shunga nada sik a ṭong apek che. 

15Chunghnung RŌNGPU, Israel Pathen khan ahri khachu, hiva ram a innhei, 
hleihei, khana vomhrui rahōnhei hi rachôk male alakachang sik hei kae.” 

Jeremiah Derna 
16Rachôkna lekha kha Baruch hneng kapeksō pha, ke’n derna kanei, 

17“Chunghnung, RŌNGPU, naratha neina leh nahratna vâng ralei leh marvân 
nasyem hei; nang sik a heite a’ntak om mak. 

18Nang in lishing lishing hei hneng nalungsetna kha namalâr, tâk nang in mihei 
kha annu anpahei set jâra karâkna’m napek hei. Nang akalen leh akahrat Pathen 
che kae; nang Chunghnung RŌNGPU che kae. 

19Nang in kasing tak a ṭōn namantluk khana ṭōn kalentak natlosōt hei; mihei 
ṭōntlo rakip nahmu sō, khana anṭōntlo dungjuia tloman napek hei. 

20Hmalai Egypt a ṭōn-inlak leh det-hla ka-om naleitlo hei, khana tûn katlunga 
natlo manjōm hei, tûnhin um hmuntina mihe’n anmanhretna sik che Israel leh 
jât rakip kâra nalatlo ṭhak a kae. 

21Ṭōn-inlak leh det-hla ka-om tlona vâng khan kan-indōipuihei khan ṭit leh 
inpirna annei, nang in Egypt a inphut namihei heiṭhōisōtna sik a narathahrat leh 
natorna kha nahmang heia kae. 

22Nang in anpu anpahei hneng nalei intepna kapōa, hiva ram kahōi leh ralei 
ṭhatna hi napek hei. 



1329 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

23Achang ravâng anmani hiva ram a anhei tlunga khana anhlō jo pha hin, 
anmani’n naṭongpek juimak hei, naman theina dungjuia om mak hei; antatlo sik 
a ṭong napek hei kha anmani’n heite tlomak jo hei. Khava jâra anchunga hiva 
ṭōnse seng hi namasō pek jo hei. 

24“Babylon he’n khōpui kha kekhumna sik a akimvea pi andeng manshânga 
anbuhlu jo. Re, vonṭâm, khana hrise natse hei khan khōpui kha ankut chunga 
apek sik kae. Naleihri rakip kha kadiktak a ahong katlung kha nang in nahmu jo. 

25Kha’num Chunghnung RŌNGPU, khōpui hi Babylon he’n anhlō sik tingtak, hlei 
kha sâkhihei hmaikunga karachôkna sik a ṭong anikapek kha nang che kae.” 

26Khava sōa RŌNGPU’n kahnenga ahri, 

27“Kei hi mi rakip Pathen, RŌNGPU eng kae. Kei sik a a’ntak hêr heite om mak. 

28Ke’n hiva khōpui hi Babylon Reng Nebuchadnezzar leh aremihei kapek sik jo 
kae; anmani’n anhlō sik jo, 

29khana hmeia anro sik. Anmani’n anro mankâng sik, innphu chunga Baal 
hnenga marim katui anroa khana pathen ralak-hei hneng ju tōkna anneia, mipui 
he’n kahnuk anmannatna jo innhei kha leh inṭhōia antaro manhmang sik hei kae. 

30Judah mihei leh Israel mihe’n anmani thuhming a’nphutbia inphut anṭōn tlona 
khan kamalung manhōi mak hei khana kahnuk anmannat a kae. 

31Hiva khōpuia mihei hin, ansak bia inphut kahnuk anmannat a anmanthak enga 
kae. Suk manhmang sik a intluk jo eng 

32Judah leh Jerusalema ka-om mihei, anrenghei leh hlamkakeihei, anthempuhei 
leh sânkathemhei seng in ṭhatmak antlo jâra khan. 

33Anmani’n hnung ansungsi eng, ke’n kamanthei ṭhak hei ravâng, anmani’n 
rangei mak hei, inthem chûkmak hei. 

34Anmani’n kei kamukna sik a antasak Bek-inn shunga khan anmani mater ka-
om limsyemhei kha anda heia, anmanbōk joa kae. 

35Anmani’n Hinnom Phaichama Baal maichâm ansyem, Molech pathen hnenga 
ansapa leh ansanuhei inthoina tōkna sik a antlo. Hivahi antatlo sik a ke’n ṭong 
pek mak hei eng, hivahi antlona sik leh Judah mihei set tlona sik a kamalung 
kapha’m mandon mak eng.” 

Inhōrna Ṭongtepna 
36 RŌNGPU, Israel Pathen khan kahnenga ahri, “Jeremiah, mipui he’n re, vonṭâm, 
hrise natse he’n khōpui hi Babylon rengpa kut a anmathlâk sik anti. Tûnchu ke’n 
heimo kahri sik kha rangei roh. 

37Ke’n ram rakip a kamihei, kahnuknat leh kahnuk inthak jâra kavor kachek hei 
seng kha hiva hmun a hin kakhôm manchun sik hei, khana anmani hiva hmun a 
hin kaheiṭhōi male heia inhuktak a kaman om sik hei. 

38Khava pha anmani kami kachang sik hei, kei an-Pathen kachang sik eng. 

39Ke’n anmani hringkhō mantlukna inkhat kapek sik hei: anmani leh ansōn 
anpârhei ṭhatchômna sik a, pha rakip a kei kajana atanei sik eng hi kae. 

40Ke’n anmani leh kumsôt a intepna inkhat kasyem sik. Ke’n anmani ṭhatchômna 
sik a ṭōn kaṭha tlo bâng hêrmak ning, khana kahnenga inphut an-inhesōt nôk 
makna sik, anmalung akhenga anṭitna sik eng kasyem sik hei. 

41Ke’n anmani sik ṭhatchômna tlona khan kahōi kasak sik, hiva ram a hin an-
omthangna sik kaphunsōt sik jo hei. 

42“Ke’n anchunga ṭōnse kamasō kapōa ke’n ṭhatna rakip pek sik a kale’ntepna 
kha kapek sik hei. 

43Hiva ram hi mihring leh ramshahei kapha om makna, nêrdiram kapōa ka-ang 
sik, khana Babylon mihei inpek sōt sik hei tia mihe’n anhri. Tâk-kha hiva ram a 
hleihei hi rachôk male nôk sik hei kae. 

44Mihe’n hleihei kha anlarachôk nôk sik hei, rachôkna lekha inzet sik, mêrchîkna 
innam sik, sâkhi ka-om sik hei. Hivahi Benjamin ram shunga, Jerusalem kimvea 
khōte heia, Judah khōpui heia, tlângrama khōpui heia, hmebung kung heia, 
thlang tinga Judah ramheia kasōk sik a kae. Ke’n kamihei hi anram shunga kala 
man om nôk sik hei. RŌNGPU ke’n kahri jo kae.” 

Jeremiah 33 

Inhōrna Ṭongtep Hlop 
1Kei sumpuk a khuma ka-omlai khan, RŌNGPU ṭong kahnenga avea kajōng nôk a 
kae. 

2Ralei kasyem, ahme leh achâng kasyem khana ahmun a akada RŌNGPU’n 
kahnenga ahri. Arahming RŌNGPU intipa khan ahri, 

3“Kei eibe roh, ke’n kamasôn sik che; namanhret hêrmak a’nlak tatak kahri pek 
sik che. 

4Israel Pathen RŌNGPU ke’n kahri kae, Jerusalema innhei khana Judah reng-
innpuihei kha buhlu leh kekhuma a-om jâra khan suksetpet sik hei kae. 

5Ṭhahrep chu Babylon mihei leh re intuk sik hei, kahnuknat leh kahnuk inthakna 
jâra kavōk manjâm sik mihei kalōng khan innhei kha anmansipsō sik hei. 

6Achang inum hiva khōpui leh amihei hi kaman dam sik hei khana antaksa 
kalamanṭhat nôk sik hei. Anhnenga lung mōngna leh inhukna katluk a 
kalamanhmu sik hei. 

7Ke’n Judah leh Israel kamanhao sik hei, hmalaia kapōa kalasyemsōt sik hei. 

8Kei dōina anset tloa inphut kaman theng sik hei, khana andōina eng leh 
ansetnahei karangei mandam sik hei. 

9Jerusalem hi kei sik a, inpâkna, kajana khana inlensakna jōng sōkna kha 
akachang sik kae; khana Jerusalem mihei chunga ṭōn kaṭha katlohei khana 
khōpuia kamanhao hei kha anhmu pha raleichunga jât rakip in anṭit sik a kha 
innok sik hei.” 

10 RŌNGPU’n ahri, “Mihe’n anhria, hiva hmun hi nêrdiram kapōa kachi jo, mihring 
leh sha om mak jo hei anti. Antahri kha kadik; Judah khōpuihei leh Jerusalem 
hlampui hei kha akarōkpet a ka-om hei; ramsha leh mihring tûte om mak jo. 
Kha’num hiva hmun heia hin nangni’n nanthei nôk sik 

11inpâkna leh hōina ông rasa khana hmōiṭhōi revei mahring rasa hei. Mipui he’n 
ka-Bek-inna inpâkna tōkna anheichoi pha hla antasak kha nanthei sik; anmani’n 
hinga anti sik, ‘Chunghnung RŌNGPU hneng manpâkna pek ruh. ajârchu ama 
akaṭha kae, alungsetna kha kumleikōa kae.’ Ke’n hiva ram hi hma kapōa 
kamanhao nôk sik. RŌNGPU ke’n kahri jo kae. 

12Chunghnung RŌNGPU’n ahri, “Hiva ram, nêrdiram kapō, mi leh sha om makna 
hmun a hin, kemōng kakhem he’n ankemōng khemna sik ramhâng alaka-om sik 
kae. 

13Hmebung chunga khōpui heia, hmebung kunga, Judah thlang intonga, 
Benjamin ram shunga, Jerusalem kimvea khōheia, Judah khōpui heia, kemōng 
kakhem he’n ankemōng aja anlatei nôk sik heia kae. RŌNGPU ke’n kahri jo kae.” 

14  RŌNGPU’n ahri, “Ke’n Judah leh Israelhei hnenga ka’ntepna kha katlo 
mathlukna sik pha kha kajōng jo. 

15Khava pha ke’n David sōna mikadik inkhat renga kakadei sik. Khava reng khan 
ram pumpuia akadik leh akaṭha kha atlo sik. 

16Judah leh Jerusalem hei kha ahuksōt sik hei, inhuk a ka-om sik hei. Khōpui kha, 
‘Eini Hukmanhringna RŌNGPU,’ inti sik. 

17RŌNGPU kei intep eng, ti chu Israel reng akachang sik a ahei tik a David sōn 
inkhat aka-om ṭhak sik kae 

18khana kei ani inzen sik leh ro-inthoina, hmuchi inthoina khana ran inthoina 
akatōk sik a Levi phunga thempu aka-om ṭhak sik kae.” 

19 RŌNGPU’n kahnenga ahri, 

20“Ke’n sûn leh jân hei leh intepna kasyem jo, anpha hrep a anhongna sik a; 
khana khava intepna kha ahei tik a kōimak ning. 

21Kha leh in-angtlinga kasōk David hneng, reng ahong kachang sik sōn leh pâr 
ahei tik a aneina sik a intep jo eng, khana Levi phunga thempuhei hneng, kei 
anrazen ṭhakna sik enga intep jo eng; khava intepna hei kha kōithei hêrmak ning. 

22Ke’n kasōk David sōn leh pâr khana Levi phunga thempu anja kamanpung sik 
hei, marvân ârsi leh tui-ôngpui panga nêrdi hei kapōa anja tei torlo kamanchang 
sik hei.” 

23 RŌNGPU’n kahnenga ahri, 

24“Ke’n kakadei innshung 2, Judah leh Israel kahlonsōtna hei ṭong mihe’n antahri 
kha namanhret jo mo? Khava jâra anmani’n kamihei hi hnōi anse heia, jât inkhat 
hei kae tia mandon mak jo hei. 

25Tâk-kha, RŌNGPU ke’n, sûn leh jân hei leh intepna inkhat kanei, raleichung leh 
chungvân vai karôn sik dân kasyem hei. 

26Khana khavahei kha sôilo jen a katlosōt kapōa, kasōk Jacob sōn leh pârhei 
hneng khana kasōk David hnenga ka ṭongtep kha kamathlung nger sik kae. Ke’n 
Abraham, Isaac khana Jacob sōn leh pârhei chunga vai karôn sik David sōna 
inphut mi inkhat kakadei sik kae. Ke’n kamihei chunga lungset maritna kanei sik 
khana akanei akahao kamanchang nôk sik heia kae.” 

Jeremiah 34 

Zedekiah sik a Ṭongrôn 
1 Babylona Reng Nebuchadnezzar leh asepeihei, khana ama thōia ka-om jât leh 
phung rakip in Jerusalem leh ahnenga khōpuihei chunga re anhong sōlai 
khan, RŌNGPU’n kahnenga ṭong ajōng hri. 

2RŌNGPU, Israel Pathen khan Judah Reng Zedekiah hnenga sea ṭong vahrina sik a 
amanthei eng, “RŌNGPU ke’n hiva khōpui hi Babylon rengpa kut chunga kapek 
sōt sik, khana ama’n aro khum sik kae. 

3Nang tlânsōt tor mak tin che; nang ansur sik che, akut chunga anpek sōt sik che. 
Nang in hmaisō leh hmaisōa ama nahmu sik, natak khet in na’nbekpui sik; khan 
chu Babylona kase sik jo che. 

4Zedekiah, nang chunga kahri ṭong hi rangei roh. Nang rehmun a that mak hei 
tin. 

5Nang kadaia kathi sik che, nang hma reng leikachang hei, napa-napu hei anthi 
pha bero antaro mankhut kapōa, nathi ning marim katui anro mankhut pek sik 
che. Anmani’n nachunga ṭajai ansui sik a kha, ‘Ni rengpa kathi jo!’ anti 
sik. RŌNGPU ke’n kahri jo kae.” 

6Khava sōa ke’n Jerusalema reng Zedekiah hneng hiva ṭong hi kaleipek 

7Babylon remi he’n khōpui kha re anbuhlu laitak a kae. Remihei khan Judah ram 
shunga rekur tukkhum dahlona ka-om khōpui, Lachish leh Azekah rōkte hei 
kha’m anbuhlu heia kae. 

Sōk-hei Chunga Hōnpuma Razenna 
8Reng Zedekiah leh Jerusalem mihe’n, 

9an-Hebrew sōk-hei, nuhmei leh pasehei masōna sik, tûte inkhatbek inum Israel 
mi inkhat kha sōk a anei makna sik inhnōmtō hei. 

10Mi rakip leh anhlam kakei he’n ansōk hei ning leh hnōma masōna sik, avea sōk 
manchang nôk makna sik a kahnōm jo hei. Anmani’n anmasō jo hei, 

11tâk-kha hnung leh chu anmalung anthlenga, ansur nôk heia rumhrat a sōk 
anmanchang nôk jo heia kae. 

12Khana RŌNGPU, 

13Israel Pathen in mipuihei hnenga hri sik a amanthei jo eng, “Nanpu-nanpahei 
leh Egypt ram a ansōk changna inphut kahuksōt hei pha khan intepna 
kaleineipui hei. Ke’n anhnenga kamanthei hei khachu 

14anhnenga kum 6 sepa akatlo jo Hebrew sōk inkhat kha kum 7 kataia antamasō 
sik hei kae. Tâk-kha nanpu nanpa he’n leidon mak hei khana kaṭong hri kha 
leirangei mak hei. 

15Kani ṭhahrep rōk lakae, nanmalung nanthlenga kamalung tlaina sik nantlo jo. 
Nankhenga nan-Israel changpui hei masōna sik kahnōmpet chei, khana kei 
hmaikunga, kei kamukna Bek-inn shunga intepna inkhat nansyema kae. 

16Tâk-kha khava sō leh nanmalung nanthleng nôk a, kei akaja mak cheia kae. 
Nansōk-hei maduna dungjuia nantamasō jo hei kha rumhrat tak a nansōk 
nanmanchang male nôk heia kae. 

17Khava jâra tûnchu, RŌNGPU ke’n kaṭong juimak chei kati kae; nansōpui 
Israelhei kha ning leh hnōmpek mak hei chei. Khan chu kaṭha hêr jo, ke’n nangni 
ning leh hnōmpek jo chei rong: re shunga, hrisea khana vonṭâma thina sik a ning 
leh hnōm kha pek jo chei rong. Nanchunga katlo hei hin vânhnōia jât rakip 
kamanpir sik hei. 

18-19Judah leh Jerusalem vaikarônhei, reng-innpui shunga ṭōnpui karônhei, 
thempuhei, khana hlamkakei seng he’n sehratche inkhat anthat a aṭim hnia 
antuk khōia, alang hnia anda, akâra khan kalôn kase heia kei leh intepna inkhat 
ansyema kae. Tâk-kha anmani’n khava intepna ṭonghei kha juimak heia 
ansukkhōia kae. Khava jâra anmani’n sehrat chunga anta leitlo kapōa khan ke’n 
hiva mihei chunga katlo sik kae. 

20Ke’n anmani ankathat hnōm, an-inrepuihei kut a kapek sōt sik hei, ankalōng 
hei kha ramshahei leh vahe’n ansâk sik hei. 

21Ke’n Judah Reng Zedekiah leh avaikarônhei hi, ankathat hnōm hei kut a kapek 
sik hei. Nanchunga dōina akahai jo hei, Babylon remihei kut a kapek sōt sik hei. 

22Anmani ṭong kapek sik hei, anmani hiva khōpuia he’nle sik hei. Anmani’n 
anbuhlu sik, anhlō sik khana hmei vâng anro mathlâk sik. Ke’n Judah khōpuihei 
hi, tûte om makna nêrdiram inkhat kapōa kasyem sik hei. RŌNGPU ke’n kahri jo 
kae.” 

Jeremiah 35 

Jeremiah leh Rechab-hei 
1 Josiah sapa Jehoiakim in Judah reng achang pha, RŌNGPU’n kahnenga ahri, 

2“Rechab phung mihei hneng se ina ṭong vahri roh. Khana anmani Bek-inn den 
inkhat a ṭhōi manhlut hei ina anta-in sik ju ajing pek hei roh.” 

3Khava jâra ke’n Rechab phung senga, Jaazaniah (Habazziniah sapa, Jeremiah 
ahlop inkhat sapa kae) leh asōpuihei leh ansahei seng kavaṭhōi hei 

4khana Bek-inna kaṭhōi manhlut hei. Igdaliah sapa sânkathem Hanan sonlehei 
innden shunga kaṭhōi manhlut hei. Hiva innden hi Bek-inn ṭōnpui karôn Shallum 
sapa Maaseiah omna den chunga khana ṭōnkarôn ralak-hei innden hnenga aka-
om kae. 

5Khava pha ke’n Rechap hei hmaikunga kōklei kasip phet ju kamatungpek heia 
anhnenga, “Ju ajing in ruh,” kati hei. 

6Tâk-kha anmani’n anmasôn eng, “Keini ju inphung mak ung. Kanpu kanpa 
Rechab sapa Jonadab in keini leh kansa he’num ju inti anta-inmak sik kae tia ahri 
pek ung. 

7Khan nôk chu inn sakmak sik, hlei thlō mak sik, vomhrui lingmak sik, ram um 
rachôkmak sik a amantheisa ung. Keini hi khōhme kapōa kan-omna ram a hin 
ahei tik a pōn rabuk-inna kan-omna sik amanthei unga kae. 

8Keini’n Jonadab ṭongpek rakip kha kanjuia kae. Keini, kannuhmeihei, 
kansapahei khana kansanuhei ju inphung hêrmak ung. 

9-10Keini’n kan-omna sik innhei sakphung mak ung, pōn rabuk-inna ka-om ung, 
khan chu vomhrui rahōn, hleihei, khana hmuchi neimak ung. Kanpu Jonadab 
ṭongpek rakip pui katluk a kannit a kae. 

11Tâk-kha reng Nebuchadnezzar in ram a re ahongsō pha Syriahei leh Babylon 
sepei heia inphut sōksōtna sik a Jerusalema hong sik a intluk ung. Khava jâra kae 
keini Jerusalema aka-om jo ung hi.” 

12-13Khava sōa Chunghnung RŌNGPU, Israel Pathen khan Judah leh Jerusalem 
mihei hnenga vasea hinga vahri sik a amanthei eng, “RŌNGPU ke’n kader chei, 
heijâra mo kaṭong nanta rangei mak a kaṭong pek nanta juimak. 

14Jonadab tu leh sahe’n anpu anpa ṭongpek anjuia, tuning katlung tûte inkhat in 
ju leh thlai inmak hei. Tâk-kha ke’n tûn katlung nanhnenga ṭong kahri ṭhak, 
nangni’n ajuimak cheia kae. 

15Ke’n nanhnenga injônjet a kasōk sânkathemhei kajōngtir hei, anmani’n 
nanhlam jui kaṭhamak masōna sik, akadik kha nantlona sik anhri pek chei. 
Nangni leh nanpu sōnhei hneng kapek chei ram a hin, nan-om ṭhak theina sik a, 
nangni’n pathen ralak kamuk mak ruh khana razen mak hei ruh tia an-gîk ṭhak 
chei. Tâk-kha nangni’n kei ṭonghri chu rangei mak chei, heitea donmak cheia 
kae. 

16Jonadab tu leh sa he’nchu, anpu anpahei ṭongpek anjui, tâk nangni’nchu kaṭong 
juimak chei. 

17Khava jâra tûnchu, Chunghnung RŌNGPU, Israel Pathen ke’n, Judah leh 
Jerusalem mipuihei chunga ṭongtepna kaneidek jo inhmangna kha kahong masō 
sik jo kae. Hivahi kamasō sik kae ajârchu, ṭong kahri pha rangei mak chei, khana 
kabek chei pha amasôn mak cheia kae.” 

18Khava pha ke’n Rechab phung mihei hneng kahri pek hei khachu, 
Chunghnung RŌNGPU, Israel Pathen in hinga ahri, “Nangni’n nanpu Jonadab ṭong 
pek chei kha nanjuia kae; nangni’n amansena chei rakip nanjui, khana aṭongpek 
chei rakip nantloa kae. 

19Khava jâra Chunghnung RŌNGPU, Israel Pathen ke’n Rechab sapa Jonadab in 
aheitik a kasepa akatlo sik a sapase aneiṭhakna sik a ṭong katep pek jo kae.” 

Jeremiah 36 

Baruch in Lekha Inze kha Bek-inn Shunga Atei 
1 Josiah sapa Jehoiakim in Judah reng achangna kum 4 tlukna khan, RŌNGPU’n 
kahnenga ahri, 

2“Lekha inze inkhat lo roh, khana ke’n Judah leh Israel khana jât-hei 
chungchânga kahri rakip mazet manhlut roh. Josiah reng achang laia inphut tûn 
katlung, nahnenga ṭonghri kaphut laia kamanthei seng rakip kha mazet hei roh. 

3Judah mihei chunga ṭōnse masō sik a kamantluk hei hi anmani’n anthei pha, 
anṭhatmakna hlam heia inphut he’nhesōt thei khet sik heia kae. Khan chu 
anmani ṭhatmakna hei leh ansetnahei kha karangei mandam sik hei.” 

4Khava jâra ke’n Neria sapa Baruch kabek a, RŌNGPU’n kahnenga ahri rakip kha 
kahri pek jo. Khana Baruch in khava rakip kha lekha inze rabua amazet manhlut 
jo hei. 

5Khava pha ke’n Baruch hneng hinga kamanse: “Kei Bek-inn shunga hlut sik hi 
ahnōm pek mak jo hei. 

6Tâk-kha abâna mipui thlai hngōi pha, nang chu kamanse hnōm che. RŌNGPU’n 
kahnenga ahri seng kha, ke’n nahnenga kahria namazet rakip kha, anmani’n 
antheisō petna sik nateipek sik hei kae. Mi rakip in khana Judah mi ankhōpui et 
a inphut akahong hei kha’num anthei etna sik hmun inkhat a vateisōt roh. 

7Anmani RŌNGPU hnenga andera anṭhatmakna hlam a inphut hong inhe thei khet 
sik heia kae, ajârchu RŌNGPU’n hiva mipuihei hi ama ṭit ka-om tak leh ahnuk 
inthakna vâng khan amaṭhit jo heia kae.” 

8Khava jâra kamanthei kapōtak a Baruch in RŌNGPU ṭonghei kha Bek-inn shunga 
avateia kae. 

9Jehoiakim in Judah reng achang kum 5 thla 9 atluk pha, mipui 
he’n RŌNGPU lungset chentheina sik a bu anhngōia kae. Hiva buhngōi hi 
Jerusalema ka-om seng leh Judah khōpui heia akahong seng in annit a kae. 

10Khava pha, mi rakip in anrangei pha, lekha inze shunga kahri rakip hei kha 
Baruch in ateisōt a kae. Hivahi Bek-inn shunga, reng inna lekha inzetpa, Shaphan 
sapa Gemariah innden shunga atei kae. Ama innden kha Bek-inn Kekot Ther 
hlutna chunga sumpuk hnenga kae. 

Ṭōnpui Karônhei hnenga Lekha inze Teina 
11Shaphan tupa, Gemariah sapa Micaiah in RŌNGPU ṭonghri kha, lekha inze 
shunga inphut Baruch in atei kha athei jo. 

12Khava pha ama reng-innpuia, reng inna lekha inzetpa innden a vakase, khana 
khan ṭōnkarôn rakip le’ntûp hei. Reng karôt a ṭong inzetpa Elishama, Shemaiah 
sapa Delaiah, Achbor sapa Elnathan, Shaphan sapa Gemariah, Hananiah sapa 
Zedekiah, khana alak ṭōnkarôn seng leika-om hei. 

13Micaiah in mipuihei hneng Baruch tateisōt athei rakip kha ahri pek hei. 

14Khava pha ṭōnkarônhei khan Jehudi (Kushi tusōn, Shelemiah tupa, Nethaniah 
sapa) kha Baruch hneng antira mipuihei hneng ateisōt lekha inze kha ahei choi 
sik a anva manbek. Baruch in lekha inze kha ahei choi pek hei. 

15Anmani’n “In-ong roh, kanhnenga lekha inze kha heitei roh,” anti. Khan chu 
Baruch in atei jo. 

16Ama’n ateisō pha, anmani inkhat leh inkhat kaṭi jo heia in-entō jo hei khana 
Baruch hneng anti, “Hiva ṭong hi rengpa hneng nimathlung nger sik kae.” 



1337 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

17Khava pha anmani’n ahnenga ander, “Tûn, amanthei roh, hiva ṭong rakip hi 
heikhong inmo nalei mazet? Jeremiah’n ahri pek che mo?” 

18Baruch in amasôn hei, “Jeremiah’n ṭong rakip ahri pek eng, khana khavakha 
muk vânga hiva lekha inzea hin kamazet manhlut hei kae.” 

19Khava pha anmani’n anhri pek, “Nang leh Jeremiah akasesōt cheia a’nthup 
nger sik chei kae. Nan-omna kha tûte’n manhret mak hei rasoh.” 

Rengpa’n Lekha Inze kha Aro 
20Karôt lekha inzetpa Elishama innden shunga khan lekha inze kha ṭōnkarônhei 
khan anda, khana anmani rengpa karôt a kase heia ṭong rakip kha thang anvakōi 
jo. 

21Khava pha rengpa khan Jehudi kha lekha inze kalo sik a aleitir. Ama’n Elishama 
innden a lekha inze kha avaloa rengpa leh aṭōn karôn akimvea kangir hei seng 
hnenga ateisōt pek jo hei. 

22Khavakha phebi lai kae, rengpa kha aphebi reng-innpuia hmei hma le’n onga 
kae. 

23Jehudi’n arup 3 4 ateisō lim leh, rengpa khan chemcha kasintek inkhat vânga 
a-âttan heia hmeishunga ahlon manhlut jo hei. Lekha inze seng kha aro manvâm 
sō mak hma seng khang’khan aleitlo jo. 

24Tâk-kha rengpa achanga ṭōnkarônhei anchanga hiva ṭong kathei rakip ṭitna 
neimak hei khana malung dongna malârmak hei. 

25Elnathan, Delaiah, khana Gemariah he’n lekha inze kha rengpa’n aro makna 
sik a anngek ravâng, heite leidon mak. 

26Khava sōa ama’n rengsapa Jerahmeel hneng, Azriel sapa Seraiah leh Abdeel 
sapa Shelemiah leh inṭhōia, kei leh kalekha inzetpa Baruch kasur sik a ṭong 
aleipek hei. Kha’num RŌNGPU’n keini aleithup unga kae. 

Jeremiah’n Lekha Inze Ahlop Inkhat Amazet nôk 
27Ke’n Baruch hneng kahri pek a amazet lekha inze kha reng Jehoiakim in aro 
manvâm sōa khan RŌNGPU’n kahnenga 

28lekha inze inkhat lonôk a ahma inkeia a’nzet rakip kha avea mazet nôkna sik a 
amanthei eng. 

29RŌNGPU’n rengpa hnenga hri sik a amanthei eng, “Nang in lekha inze kha naro 
manvâm jo, khana Jeremiah’n heisa mo Babylon rengpa kha kahong sik a kha 
hiva ram hi asuk manset sik khana amihei leh ranhei athatna sik hei kha amazet, 
tia ahnenga nader. 

30Khava jâra tûn RŌNGPU ke’n, Reng Jehoiakim nahnenga kahri kae, David 
rengram a nang sōn inkhatbek in vai rônmak jo ning. Nang kalōng kha sûn leh 
kani tasat sik, jân leh kavur takatōm sik a hlonsōt sik kae. 

31Ke’n nang leh nasōn-napâr hei khan chu naṭōn karônhei nankhenga setna 
nantlo jâra karâkna kapek sik chei kae. Nangni nanchanga Judah leh Jerusalem 
mihei anchanga tûte’n kagîkna chei hi heitea donmak chei, khava jâra 
kamaṭhitna chei ṭōnsehei kha nanchunga kamathlung sik jo kae.” 

32Khava pha ke’n lekha inze ahlop inkhat kaloa lekha inzet Baruch hnenga kapek 
jo, khana kahri rakip ama’n amazet manhlut joa kae. Ama’n ahma inkeia a’nzet 
kapōtak a ke’n kahri pek ṭong leh in-angtlinga amazet a kae. 

Jeremiah 37 

Jeremiah Hnenga Zedekiah Ngekna 
1 Babylon Reng Nebuchadnezzar in Josiah sapa Zedekiah hi Jehoiakim sapa 
Jehoiachin kahlanga Judah reng amanchang jo. 

2Tâk-kha Zedekiah leh aṭōn karônhei khana mipuihei anchanga, RŌNGPU’n ṭong 
apek eng kha juimak hei. 

3Reng Zedekiah’n Shelemiah sapa Jehucal leh Maaseiah sapa thempu Zephaniah 
hei kha kanjât-hei kahlanga RŌNGPU kan-Pathen hneng derna kaneina sik, 
kahnenga akangek sik a ahei tir hei. 

4Hiva pha hin kei khuma la-om mak eng, mihei kâra kaning kahnōma lakalôn 
eng. 

5Babylon remi he’n Jerusalem kha ankekhum jo, tâk Egypt remi he’n anramri 
anhei rakanna kahong jo hei ti ṭong anthei pha, anmani inle jo hei. 

6Khava pha RŌNGPU, Israel Pathen khan kahnenga Zedekiah hneng hri sik ṭong 
amanthei eng, 

7“Egypt remihei nang inthōpui sik a kahong hei, tâk an-innting inle sik hei. 

8Khava pha Babylonhei he’nle nôk sik hei, khōpui hi anbuhlu sik, anhlō sik, 
khana hmeia anro sik. 

9RŌNGPU ke’n, nang karakôk che kae, ti chu Babylonhei hong nôk mak jo hei ning 
tia nabinga mandonna khan hōnmak che rasoh, ajârchu anmani lakahong sik hei. 

10Nang in Babylon remihei nator heia, a’ntôn rōk hei kha rephōra anjea an-om 
inum, khahei kha kaṭhōisōt nôk sik heia kha khōpui hi anlaro mankâng manvâm 
sik.” 

Jeremiah Antasur khana Antakhum 

11Egypt remihei kha anhong injôk jo jâra Babylon remihei kha Jerusalem 
andahlona inle jo hei. 

12Khava jâra kei Benjamin ram shunga ka-innshung karōi kahlō sik a Jerusalem 
dahlona se kaphut jo. 

13Tâk-kha ke’n Benjamin Kekot kaphâk pha, remi kot kahngâk rehlam kakeipa 
arahming Irijah intipa Hananiah tupa, Shelemiah sapa khan aleiting enga ati, 
“Nang Babylonhei hnenga akatlânsōt che kae.” 

14Ke’n kamasôn, “Kha changmak! Kei tlânmak eng.” Tâk-kha Irijah khan kahri 
kha rangei mak. Khava kanek a, asur enga ṭōnkarônhei hneng aṭhōi eng. 

15Anmani kachunga anhnuk kana hêr, anvōk enga karôt a ṭong inzet Jonathan 
inn, mi khumna antahmang den a khan ankhum eng. 

16Kei ralei khur shunga ankhum enga, pha kasôttak anda eng. 

17Hnungpet a Reng Zedekiah’n kei kabek sik a mi ahei tir, reng-innpui shunga 
ahlop binga, “RŌNGPUa inphut sânsōt ṭong akajōng heikhat ka-om mo?” tia ader 
eng. “Ka-om,” tia kamasôn, khana kahri nôk, “Nang Babylon rengpa kut chunga 
pek sōt sik che kae.” 

18Khava sōa kader, “Nang leh ṭōnkarônhei, khana mipuihei dōina, ke’n heiṭōnse 
mo katlosōt aka-om joa hinga nakhum eng? 

19Babylon rengpa’n nang leh hiva ram hi re hongsō mak ning tia ani kahri pek 
sânkathemhei kha heihmen akachang jo hei? 

20Khana tûnchu, Rengpa, kaṭong hri narangei sik leh kamansena che kha natlo 
sik a kangek che kae. Lungsettak a kei Jonathan inna khum sik a atir male mak 
jo roh. Natir nôk eng inchu, sona son avakathi nger sik eng kae.” 

21Khava jâra reng Zedekiah’n kei kha reng-innpuia sumpuk a khum sik a ṭong 
apek jo eng. Khana khan ka-om enga ani tina buhlom syemna inphut buhlom 
inkhat sâm, khōpui shunga buhlom atlang mak kârseng anpek enga kae. 

Jeremiah 38 

Jeremiah Tuikhur Kachâr Inkhat Shunga 
1Mattan sapa Shephatiah, Pashhur sapa Gedaliah, Shelemiah sapa Jehucal, khana 
Malchiah sapa Pashhur he’n ke’n mihei hnenga kahri pek hei, 

2khava RŌNGPU ṭonghri kha anleithei jo, khachu, “Tu achang inum hiva khōpuia 
ka-om mi kha rea, vonṭâma khana hrisea kathi sik. Tâk-kha tu achang inum 
akatlânsōt a Babylonhei hneng akahlut mi kha thimak hei ning; anhringkhō rōk 
chu inhuk sik hei.” 

3Ke’n anmani hneng RŌNGPU ṭonghri kha kahri peksa hei, “Ke’n khōpui hi 
Babylon remihei kut chunga kapek sōt sik, khana anmani’n antahlō sik jo kae.” 

4Khava pha ṭōnkarôn he’n rengpa hneng kase heia anhri, “Hiva mipa hi that nger 
sik kae. Ama’n hinga ahri jâra khōpuia remihei malung ngarsōna kha 
amanhmang jo, khana khōpuia aka-om mi rakip um malung tlâksamna amannei 
jo heia kae. Ama’n mipui inthōpui hei rong chu timak a, anmalung mantônna sik 
rōk kha amadua kae.” 

5Reng Zedekiah’n amasôn hei, “kaṭha hêr jo, khan chu, nangni’n ama heimo 
nantamanlo hnōm, manlo ruh, ke’n kha’m theimak chei ning.” 

6Khava jâra anmani’n anṭhōi enga rengsapa Malchiah tuikhur inkhat, reng-
innpui sumpuk a aka-oma khan hrui vâng anmakhei mathlâk jo eng. Khana khan 
tui om mak, tâk bōnthlōk rōk kae, ashunga khan kahlut jo eng. 

7Achang ravâng, reng-innpui shunga ṭōnkatlo Ethiopia mi Ebedmelech in, kei 
tuikhur shunga antakhum eng kha athei joa kae. Khava laitak khan rengpa’n, 
Benjamin Kekot a karôt ṭōn atloa leika-om. 

8Khava jâra Ebedmelech kha rengpa hneng kasea avahri, 

9“Reng Kalûr, hiva mihei tatlo hi dikmak. Khōpui shunga sâk sik a-om mak jo 
pha, Jeremiah hi vonṭâma akathi nger sik jo pha hin, anmani’n Jeremiah hi 
tuikhur kōk shunga ankhuma kae.” 

10Khava pha rengpa khan Ebedmelech kha mi 3 aṭhōi heia, kei kha kathi mak 
hma anikeisōtna sik a ṭong apek jo. 

11Khava jâra Ebedmelech in mihei kha leh reng-innpui shunga karōi bukna den 
a kase heia, pōn marō hei avaloa hrui vânga ahei makheipek eng. 

12Hrui in avîn makna sik eng, pōnse hei kha kakalâk thōia kadana sik heia 
amanthei eng. Ke’n khanga kaleitlo, 

13anmani’n tuikhura inphut ankeisōt eng. Khava sōa sumpuk a anda jo eng. 

Zedekiah’n Jeremiah Mansena Angek 
14Pha khat nôk a Reng Zedekiah’n Bek-inn hlutna kot 3 tlukna hmun a ava 
manṭhōi nôk eng, khana ama’n ahri, “Ke’n nang ṭong kader sik che, akadiktak 
namanthei sik enga kamadu.” 

15Ke’n kamasôn, “Ke’n akadiktak kahri pek che’nchu nathat sik eng, khana ke’n 
kamanse che’num, mankhôkdek mak tin che.” 

16Khava jâra reng Zedekiah’n marûk a intepna aneia, “Hringna anikapek 
Akahring Pathen kapan a intep eng, nang ke’n that mak che ning, khan chu nang 
kathat hnōm hei kut chunga’m pek mak che ning,” ati. 

17Khava pha ke’n Zedekiah hneng Chunghnung RŌNGPU Israel Pathen ṭonghri 
kha kamanthei, “Nang in Babylon rengpa ṭōnkarônhei hneng nahlut inchu nang 
kahring sik che, khana hiva khōpui hi romak hei ning. Nang leh na-innshung mi 
seng kahring sik chei. 

18Tâk-kha nang in nahlutmak inchu, hiva khōpui hi Babylonhei kut chunga pek 
sōt sik kae, anro mathlâk sik, khana nang um anhnenga inphut tlânsōt mak tin 
che.” 

19Tâk-kha Rengpa’n amasôn eng, “Ke’n nimi Babylona akatlân jo hei kha kaṭit 
hei. Anmani hneng kei anpek sōt sik enga kha ansuk manrim thei enga kae.” 

20Ke’n kahri, “Anmani kut chunga nang pek sōt mak hei tin. RŌNGPU ṭong kha 
najui sik a kangek che; khan chu heirakip nang sik a akaṭha kachang sik, khana 
nahringkhō huksōt kachang sik. 

21Tâk-kha nang in nahlutmak inchu, RŌNGPU’n omchen ahong kasōk sik kha 
amanhmu jo eng. 

22Khana khan Judah innpuia aka-om nuhmeihei ankhenga Babylon rengpa 
ṭōnkarônhei hneng antakei hei kha kahmu hei. Anmani’n ansepum a antahri 
ṭong kha rangei roh, ‘Rengpa ṭhōn kaṭhapen he’n ama kha hlam kalet a anṭhōi jo, 
achunga vai anrôn jo. Khana tûnchu akehei bōnthlōk shunga kahlut jo, ama kha 
aṭhōn he’n andahlon jo.’” 

23Khava pha ke’n kahrisa, “Nannupui hei seng leh naipanghei ankhenga Babylon 
ting anṭhōisōt sik hei, khana nangkhet um anmani kut a inphut tlânsōt tor mak 
tin che. Nang Babylon reng in khum mi inkhat a akei sik che, khana khōpui hi ro 
manvâma ka-om sik.” 

24Zedekiah’n amasôn eng, “Hiva ni’nbekna hi tûte manthei mak roh, nahringkhō 
heite timak tin. 

25Ke’n nang ka’n bekpui che hi ṭōnkarôn he’n anthei inchu, anmani kahong sik 
heia kha heiṭong mo nihri tia ander sik che. Heirakip nahrisōpek he’nchu, 
anmani’n that mak che ni’ung tia intep sik hei. 

26Nang kurkhum a akathi sik a avea katir makna sik che, nang in kei nangek eng 
kae tia hri hnâm pek hei roh.” 

27Khava sōa ṭōnkarônhei seng kha kahong heia anhongder jo eng, kei tahri sik a 
rengpa tamantheitak eng kha kahri pek jo hei. Khava pha anmani’n heite tlotor 
mak jo hei, ajârchu tûte’n rengpa leh kan-inbekna kha theimak heia kae. 

28Khana Jerusalem kha anhlō mak kârseng kei kha reng-innpui sumpuk a 
anleikhum eng. 

Jeremiah 39 

Jerusalem Tlûkna 
1Zedekiah’n Judah reng achangna kum 9 thla 10 atlukna shunga, Babylon Reng 
Nebuchadnezzar in asepeihei seng leh kahonga Jerusalem ahong buhlu jo. 

2Zedekiah reng achangna kum 11 thla 4 ni 9 tluk ning kurpui bang kha ansukkhōi 
jo. 

(3Jerusalem kha anhlō pha, Babylon rengpa ṭōnpui karônhei khan khōpui 
Alaiṭim Kekot a khana Nergal Sharezer, Samgar Nebo, Sarsekhim, khana Nergal 
Sharezer ahlop inkhat inveina anhmun anvalo jo hei.) 

4Reng Zedekiah leh aremihei seng in omchen kasōk hi anhmu pha, jân pha leh 
marûk a tlânsōt sik a inrei hei. Anmani reng rahōn hlamting kurbang 2 insuktōna 
kekot a katlânsōt heia, Jordan phaiting kasesōt hei. 

5Tâk-kha Babylon remi he’n anhnong heia, Jericho hnenga phaichama Zedekiah 
kha ansur jo. Khava phatak a khan Hamath ram shunga Ribla khōpuia aleika-om 
Reng Nebuchadnezzar hnenga ama kha anṭhōi jo, khana khan Nebuchadnezzar 
in achunga ṭong tanna anei jo. 

6Ribla hmun a khan Zedekiah sapahei kha Zedekiah hmaikungtak a aleithat hei, 
khana Judah vaikarônhei kha’m amanthat hei. 

7Khava sōa ama’n Zedekiah hmit-hei amankhersōt pek hei khana Babylona 
ṭhōina sik thirhrui vâng ankhit jo. 

8Khava lai khan Babylon mihe’n reng-innpuihei leh mipuihei innhei kha hmeia 
anro heia Jerusalem kurpui banghei kha ansuk manchim jo hei. 

9Atorna pena, Nebuzaradan, rehlam kakeipenpa khan khōpuia alaka-om 
mipuihei kha leh ahnenga aheikahlut hei seng kha kurkhum a da sik a Babylon 
ting akei jo hei. 

10Ama’n Judah ram a khan saraber, heite kaneimak hei kha adahlon hei, vomhrui 
rahōn leh hlei apek hei. 

Jeremiah Masôna 
11Tâk-kha reng Nebuchadnezzar in rehlam kakeipa, Nebuzaradan hneng hiva 
ṭong hi amasōna sik a ṭong pekna anei: 

12“Se roh, Jeremiah kha vajongsōt roh, khana kaṭha heihrung roh. Ama suk 
manset mak roh, amadu arangei kha tlopek roh.” 

13Khava jâra Nebuzaradan leh inṭhōia vaikarôn kalenhei, Nebushazban leh 
Nergal Sharezer khana Babylon rengpa ṭōnkarôn kalenhei seng in, 

14Reng-innpui sumpuk a inphut anṭhōisōt eng. Kei kha ka-inn katlunga kaṭha 
katlungna sik a ani ka-ensui sik Shaphan tupa, Ahikam sapa Gedaliah tahrung 
sik enga anda jo eng. Khava jâra kei mihei kâra ka-om jo eng. 

Ebedmelech sik Inhōrna 
15Kei reng-innpui sumpuk a khuma ka-omlai khan, RŌNGPU’n kahnenga 

16Ethiopia mi Ebedmelech hneng hri sik amanthei eng khachu 
Chunghnung RŌNGPU Israel Pathen in ati, “Ke’n kahri kapōa khan ke’n katlo sik, 
ke’n hiva khōpui hi kasukset sik khana khangtouna heirôn mak ning. Khana hiva 
omchen hi asōk pha, akahmu theia nang khana khan leika-om sik che. 

17Tâk-kha nang chu, RŌNGPU ke’n kahrung sik che khana nang in naṭit mihei 
hnenga pek sōt mak che ning. 

18Ke’n kahuk sik che, nang that mak hei tin che. Nahringkhō inhuksōt sik che 
ajârchu nang in kachunga taksenna naneia kae. RŌNGPU ke’n kahri jo kae.” 

Jeremiah 40 

Jeremiah Gedaliah leh An-omsap 
1Rehlam kakeipa Nebuzaradan in Rama khōa kei aleimasō eng pha 
khan RŌNGPU’n kahnenga ṭong aleihri pek eng. Jerusalem leh Judah ram a khum 
mi sik a Babylona antakei hei leh inṭhōia thirhrui vânga ankhit enga anleiṭhōisap 
ung. 

2Rehlam kakeipa khan hlampanga aṭhōisōt enga ahri, “RŌNGPU, nan-Pathen khan 
hiva ram hi sukset sik a aleimaṭhit, 

3khana tûn ama’n atlo sik a ahri kha atlosōt joa kae. Nanmipui he’n RŌNGPU dōina 
setna antlo jâra hiva rakip hi akasōk jo kae. 

4Tûnchu, ke’n nakut chunga a’nkhitna hrui kasōtpek chea kamasō jo che. Nang 
in kei leh inṭhōia Babylona nahong hnōm inum kahong thei che, ke’n ka-ensui 
sik che. Tâk-kha nahong hnōm mak inchu, hong rangei mak. Nang in namaduna 
hmun chenna kasethei che, nakadei sik a ram pumpui hi ka-om jo.” 

5Ke’n kamasôn mak pha, Nebuzaradan in ahri, “Babylon rengpa khan Judah 
khōpui heia vai karôna amanṭang Shaphan tupa, Ahikam sapa, Gedaliah hneng 
inle roh. Nang ama leh namihei kâra ka-om thei sik che, khana nase hnōmna 
hmun rakip a kasethei sik che.” Khava pha ama’n kutchoi ṭhahrep leh bu leh thlai 
kachoi sik a apek eng, khana kahlam amanhro jo eng. 

6Khana kei Mizpah khōa Gedaliah leh ram shunga mi antadahlon hei leh avaka-
omsap sik a kase jo eng. 

Judah Ram Vaikarônpa Gedaliah 
(2 Rn 25.22–24) 

7 Judah ṭōnkarôn ṭhahrep leh remi ṭhahrep Babylonhei thōia alakahlut mak ka-
om hei. Anmani’n Gedaliah kha Babylon rengpa’n Judah ram a sara khōdeng 
katheia antadahlon hei chunga vai karôna amanṭang jo ti ṭong antheia kae. 

8Khava jâra Nethaniah sapa Ishmael, Kahrea sapa Johanan, Tanhumeth sapa 
Seraiah, Netophah khōa Ephai sahei khana Maacah ram a inphut Jezaniah leh 
anmihei Mizpah khōa Gedaliah hneng kase hei. 

9Gedaliah khan anhnenga ahri, “Babylonhei thōia nangni nanhonghlut sik hi ṭit 
sik a heite om mak tia ṭong kapek chei hi kae. Nangni hiva ram a khō chōn ruh, 
Babylon rengpa sepa tlo ruh, nangni sik a heirakip ṭhatna kachang sik. 

10Kei Mizpah a ka-om sik eng, Babylonhei anhong pha nangni kahlâng kathleng 
kha kachang sik eng. Tâk-kha nangni ju, theikara, olive thai nanman khôma 
nanbuk thei sik, khana nanta hlō khōhei khan ka-om thei sik chei.” 

11Khava pha Israelhei Moab, Ammon, Edom leh ram hlop heia aka-om hei khan 
Babylon rengpa’n, Israel mi ṭhahrep Judah ram a an-om sik ahnōm pek jo hei 
khana Gedaliah kha vaikarôn amanṭang jo tia anthei jo. 

12Khava jâra inchek-chaia an-omna ramhei kha anhei dahlona Judah ram a 
he’nle jo hei. Mizpah ram a Gedaliah hnenga kahong hei khana khan anmani’n 
vomhrui ju leh theikara katamtak anlōk a anmanbuk a kae. 

Gedaliah Antathat 
(2 Rn 25.25,26) 

13Hivasōa Johanan leh rehlam kakei ṭhahrep Babylonhei hneng alakahlut mak 
hei kha Mizpah a Gedaliah hneng kahong hei 

14khana ahnenga anhri, “Ammon reng Baalis in Ishmael kha nang kathat sik a 
ahei tir ti hi manhret mak che mo?” Tâk-kha Gedaliah’n leitaksen mak. 

15Khava sōa Johanan in marûk katia ahnenga ahri pek, “Kei se eng sona Ishmael 
vathatsōt rong, khana tûte’num tu tatlo mo ti kha manhret mak hei ning. Heisa 
mo ama’n athatsōt sik che kha nihnōm pek sik?” 

16Tâk-kha Gedaliah’n amasôn, “Khavakha tlomak roh! Ishmael chungchânga 
nahri kha dikmak!” 

Jeremiah 41 

1 Khava kum a thla 7 tlukna, Elishama tupa, Nethaniah sapa Ishmael, reng 
innshung mi, khana reng ṭōnpui karôn inkhat khan pase 10 leh inṭhōia Mizpah 
khōa Vaikarôn Gedaliah inhmupui sik kahong hei. Anmani ankhenga bu 
ansâklai, 

2Ishmael leh pase 10 hei khan chemjâm anradok a Gedaliah kha anthatsōt jo. 

3Ishmael khan Mizpah a ka-om Babylon remi seng leh Israel sa rakip anthatsōt 
jo hei. 

4Abân kania, Gedaliah marûk a antathat kha tûte’n anmanhret mak hma, 

5Shechem, Shilo khana Samaria inphut pase 80 heikatlung hei. Anmani’n 
anhnerhme anvoa, anpōn ankeihlera, antaksa an-ât mankôk heia kae. Hmuchi 
leh thai marim katui Bek-inna tōksōt sik a anheichoi hei. 

6Khava jâra Ishmael in Mizpah a inphut heikasōk a avaratō heia, asepuma 
leikaṭap a kae. Anhnenga ama ahong pha ati, “Honghlut ina Gedaliah so hong-en 
ruh,” ati hei. 

7Anmani’n khōpui shunga anhlut lim bât leh Ishmael leh ami he’n anthatsōt heia 
tuikhur inkhat shunga ankalōng hei kha anmathlâk jo hei. 

8Tâk-kha anmani kâra mi 10 he’nchu Ishmael hneng anhri, “Lungset a keini athat 
mak roh! Keini gehu, bunim, olive thai, khana khōihning hleia kanthup hei.” 
Khava jâra anmani chu that mak jo hei. 

9Ishmael in athat mihei kalōng ahlon manhlutna tuikhur kha akalen inkhat kae, 
khavakha Israel rengpa Baasha in Reng Asa’n re aleisō laia aleikhōr kae. Ishmael 
in tuikhur kha amithat kalōng vâng amansipphet a kae. 

10Khana ama’n reng sanuhei leh alak Mizpah a ka-om rehlam kakeipa 
Nebuzaradan in Gedaliah ensuina thōia ada hei seng kha khum mi amanchang 
jo hei. Ishmael in aṭhōi heia Ammon ramkei kajōna akei jo hei. 

11Johanan leh a’nṭhōipui remi hlamkakei seng in Ishmael ṭōnse tlo kha anthei jo. 

12Khava jâra anmani’n anmihei leh akahnung anthlura khana Gibeon tuikhur 
kalen hnenga anva phak jo. 

13Ishmael khum mihei khan, Johanan leh remi rup hlamkakeihei kha anhmu pha 
inpâk jo hei, 

14hong inhe heia anmani langting hong katlân jo hei. 

15Tâk-kha Ishmael leh ami 8 hei khachu Johanan hnenga inphut inphesōt heia 
Ammon ramting katlânsōt jo hei. 

16Khava sōa Ishmael in Mizpah a Gedaliah athatsōa, rehringa aleikei hei, remi, 
nuhmei, naipang khana ṭōnkarônhei seng kha rehlam kakeihei leh Johanan in 
anhrung jo hei. 

17-18Babylon rengpa’n ram vaikarôn amanṭang Gedaliah kha Ishmael in aṭhat 
jâra hin, anmani’n Babylon mihei anṭit jo hei. Babylon heia inphut inphesōtna 
sik a Egypt ramting kase jo hei. Anmani ansena hlam a Bethlehem hnenga 
Chimham hmun a inhnga heia kae. 

Jeremiah 42 

Jeremiah Derna sik Mipui Ngekna 
1Khana remi rakip hlamkakeihei, Karea sapa Johanan khana Hoshaiah sapa 
Azariah inveina mi rup rakip kahong heia 

2kahnenga anti, “Lungset a keini tader che hi tlo roh! Keini sik a RŌNGPU, ni-
Pathen hneng derna nei roh. Akahring seng keini sik a der roh. Pha khat a eini hi 
leikatam me; nang in nahmu kapōa, tûnchu akatlômtek andahlon jo me. 

3Eini’n khonting mo akase sik me, heimo nitlo sik ti kha RŌNGPU ni-Pathen in 
amanhmuna sik me der roh.” 

4Ke’n kamasôn hei, “Khan chu kaṭha hranghra jo. Nangni’n nantangek eng 
dungjuia RŌNGPU ni-Pathen hneng kader sik, khana ama’n ahri rakip, kamanthei 
sik chei.” 

5Khava pha anmani’n anhri, “RŌNGPU ni-Pathen in keini sik apek che ṭongpek 
seng kha keini’n kanjuimak inchu, keini kadōia RŌNGPU kha taksen ka-om leh 
akadik sâkhi chang rasoh. 

6Kantlaina sik achanga khana kantlai makna sik achang inum, ahnenga aderpek 
roh kantati RŌNGPU ni-Pathen kha keini’n kanjui sik. Keini’n ama kanjui inchu 
heirakip kaṭhachôm sik.” 

RŌNGPU’n Jeremiah Derna Amasôn 
7Ni 10 sōa RŌNGPU’n kahnenga ahri; 

8khava jâra ke’n Johanan leh a’nṭhōipui remi hlamkakeihei, khana mi ralak rakip 
hei kha kabek manchun jo hei. 

9Ke’n anhnenga kahri, “RŌNGPU, Israelhei Pathen, nanta mander eng khan ahri, 

10‘Nangni hiva ram a hin, hing’hin nan-omthang hnōm inchu; ke’n nangni 
kasyemsōt sik chei khana keihler mak chei ning; kaling sik chei khana phôisōt 
mak chei ning. Nanchunga suksetna kalei mathlung kha kamalung inrim hêr. 

11Babylon reng nantaṭit kha bâng jo ruh. Ke’n ka-ompui chei, ama ratha neina 
inphut kahuksōt sik chei. 

12Ajârchu kei hi lungsetna kasip eng, ke’n ama kha nanchunga lungsetna 
kamannei sik a kha nan-innting amanle sik chei. RŌNGPU ke’n kahri jo kae.’ 

13-15“Tâk-kha nangni Judah ram a dahlona ka-om mi seng in, RŌNGPU, nan-
Pathen ṭongpek juiloa aka-om mak sik chei kae khana hiva ram a om sik kha 
akada mak sik chei kae. ‘Dâng, keini kanse leh Egypt ram a vaka-om sik ung, 
khina khinchu re de nôk mak ning, re rasa theimak ning, ṭâm demak ning,’ 
nantati hêrmak sik kae. Nangni’n khanga nanti’nchu, Chunghnung RŌNGPU, 

Israel Pathen khan ati, ‘Nangni’n Egypt ram a nanse leh va-om sik 
nanmadu’nchu, 

16nantaṭit re khan ahlō sik chei nantaṭit vonṭâm in ajui sik chei, khana Egypt a 
khan kathi sik chei. 

17Egypt a akasea aka-om hnōmseng ankhenga rea, ṭâma, hrisea kathisō sik hei. 
Tûte inkhatbek akahringa om mak ning, anchunga inrengna kamathlung sik 
khana inphut tûte’n pesōt tor mak ning.’ 

18“RŌNGPU, Israel Pathen khan ahri, ‘Jerusalem mihei chunga kahnuk natna leh 
kahnuk inthakna kajōngsun mathlâk kapōa, nangni Egypt ram a nanse’nchu, 
nangni chunga kahnuk natna kajōngsun mathlâk sik kae. Nangni, mihring hmit 
ena mi inrimnatak kachang sik chei; mihe’n sem anmanlo sik chei khana 
nanrahming kha inhâksêrna anhmang sik jo. Nangni hiva hmun hi hmu nôk mak 
jo tin chei.’” 

19Khava sōa kahri nôk a “Judah ram a dahlona ka-om mipui nangni Egypt ram a 
semak ruh tia RŌNGPU’n ahri pek jo chei. Khava jâra tûn ke’n karakôk chei kae 

20ti chu nangni’n thina theitak a nansukṭhe jo. Nangni’n RŌNGPU ni-Pathen hneng 
nansik a akader sik a nanleingek eng, khana ama ṭongpek rakip nanjui sik tia 
le’ntep chei. 

21Tûnchu ke’n khavakha kamanthei jo chei, tâk-kha RŌNGPU, ni-Pathen in nangni 
manthei sik a ajōng tirna eng rakip kha nangni’n juimak jo chei. 

22Khava jâra tûnchu hivahi mandon ruh: nangni nanse leh nanva om hnōmna 
ram shunga khan rea, a-emak leh ṭâma, khana natsea akathi sik chei kae.” 

Jeremiah 43 

Jeremiah Egypt Ram a Antaṭhōi 
1 RŌNGPU an-Pathen in mipuihei hnenga hri sik a atirna eng rakip seng kha ke’n 
kahri pek sō jo hei. 

2Khava sōa Hoshaiah sapa Azariah khana Kahrea sapa Johanan khana alak 
racham kase mihe’n kahnenga anhri, “Nang namalei kasei. RŌNGPU ni-Pathen in 
keini hnenga Egypt ram a vase makna sik leh va-om makna sik a nang ahei tir 
mak. 

3Keini chunga Babylon he’n ratha anneina sik, anithatna sik khana Babylona 
aniṭhōina sik unga Neria sapa Baruch in keini dōina nang amathok che kae.” 

4Khava jâra Johanan leh remi ṭōnkarônhei khana mipuihei 
anchanga, RŌNGPU ṭongpekna Judah ram a om sik kha juimak jo hei. 

5Khava pha Judah ram a aka-om seng leh inṭhōia anlei inchek chaina jât-hei kâra 
inphut ahong inle jo hei seng kha Johanan leh remi ṭōnkarôn he’n Egypt a anṭhōi 
jo heia kae: 

6pasehei, nuhmeihei, naipanghei khana reng sanuhei. Rehlam kakeipa 
Nebuzaradan in Gedaliah ta-ensui sik tia adahlon senghei, Baruch leh kei inveina 
anṭhōisōt unga kae. 

7Anmani’n RŌNGPU ṭongpek juimak heia Tahpanhe katlunga Egypt ram shunga 
kase jo hei. 

8Khana khan RŌNGPU’n kahnenga ahri, 

9“Hlung kalen tatak ṭhahrep lo hei roh, khōpui shunga invairônna reng inn 
hlutna hma a pihmun inshânga khan vûm hei roh, khava naṭōntlo kha Israel mi 
ṭhahrep in hmu hei rasoh. 

10Khava sōa hripek hei roh, ti chu Chunghnung RŌNGPU, Israel Pathen ke’n, kasōk 
Babylon Reng Nebuchadnezzar kha hiva hmun a hin kajōngṭhōi sik, khana nang 
in hlunghei navûmna chunga hin areng in-ongna amatung sik, khana areng pōn-
inn kha achunga amazer sik kae. 

11Nebuchadnezzar kajōng sik, Egypt ator sik. Nat hrisea akathi sik hei kha nat 
hrisea kathi sik hei, rehringa khum sik hei kha rehringa ankhum sik hei, khana 
rea that sik hei kha rea anthat sik hei. 

12Ke’n Egypt pathen Bek-innhei karo mankâng sik hei, khana Babylon rengpa 
khan an-pathenhei kha hmeia aro mo achangmak leh achoi hei mo atlo sik hei. 
Kemōng kakhem he’n anpōna hrikṭha atalosōt a antamantheng kapōa, Babylon 
rengpa’n Egypt ram kha inthengtak a atora adahlon sik. 

13Ama’n Egypt ram a Heliopolis a hlungpui inthengtak antamatung hei kha 
asukset sik hei, khana Egypt mihei pathen bek-innhei kha aro mathlâk sik heia 
kae.” 

Jeremiah 44 

Egypt Ram a Israel Sahei hnenga RŌNGPU Ṭong Manrôn 
1Egypt ram a Israel sa aka-om rakip, Migdol, Tahpanhes khana Memphis khōpui 
heia leh thlâng intong ram a aka-om hei sik a RŌNGPU’n kahnenga ahri. 

2Chunghnung RŌNGPU Israel Pathen in ahri, “Jerusalem leh Judah khōpui ralak-
hei seng chunga suksetna kajōng mathlung kha nangni khet in nanhmu jo. Tûn 
katlunga’m inhmanga laka-om hei, tûte la-omna mak hei 

3ajârchu anmi he’n ṭōnse antloa kahnuk anmannat a kae. Anmani’num, 
nangni’num khana nanpa-nanpu he’num anta leikamuk phungmak pathen 
ralak-hei hneng inthoina antōk a anrazen jo heia kae. 

4Ke’n kamater ṭit ka-om ṭōnhei kha nantlo makna sik a ani kahri pek sik a kasōk 
sânkathem kajōngtir ṭhak hei. 

5Tâk-kha nangni’n anṭong rangei mak chei khana nanmalung manhlut mak chei. 
Nangni’n pathen ralak hnenga inthoina tōkna nanṭōnse tlo kha masō dekmak 
chei. 

6Khava jâra ke’n kahnuknat leh kahnuk inthakna kha Judah khōpuihei chunga 
leh Jerusalem hlampui heia hmei vânga karo hei kae. Khahei kha tuning katlunga 
inhmanga, hmit a enngamlotak a ka-om jo hei. 

7“Khava jâra Chunghnung RŌNGPU, Israel Pathen ke’n tûn nanhnenga ṭongderna 
kanei chei kae, heisa mo nanbinga khangtuk hrep a ṭōnse nantatlo? Nanmi 
inkhatbek kahringa a-om makna sik a, pase leh nuhmeihei, sa leh tehei chunga 
ramna akasōk sik hi nanta madu mo? 

8Nangni’n nan-omna sik a nanta heijōn Egypt a limhei nankamuk a pathen ralak 
hnenga inthoina nantōk a heisik a mo kahnuk nanta mannat? Raleichunga jât 
he’n sem manlonâ sik chei leh nanrahming kha inhâksêrna anhmangna sik chei, 
nanbibinga insuk inhmangna sik a hivahi nantatlo mo kae? 

9Judah khōpui heia leh Jerusalem hlampuia, nanpu sōnhei, Judah renghei, 
annuhmeihei ṭōnse leitlo rakip kha nantamahngi jo mo? 

10Tâk-kha tuning kapha nangni la’nsinsak mak chei. Nangni’n kei akaja mak chei, 
khan chu nanpu sōnhei leh nangni kapek jo chei dânhei dungjuia om mak chei. 

11“Khava jâra Chunghnung RŌNGPU, Israel Pathen ke’n kadōi sik chei khana 
Judah ram akhenga kasuk manhmang sik kae. 

12Judah mi dahlona ka-om hei khan, Egypt a anvase leh anvaka-om sik a an-
intluk inchu, anmani ankhenga suk manhmangna sik a ahlam ka-en sik. 
Ankhenga akasin, akalen Egypt a rea achangmak leh ṭâma kathisō sik hei. 
Anmani enngam changmak hei ning; mihe’n sem anmanlo sik hei; mihe’n 
anrahming kha hâksêrna anhmang sik jo. 

13Ke’n Jerusalem kha re, ṭâm, natse vânga karâkna kapek kapōa, Egypt a aka-om 
hei kha karâkna kapek sik hei. 

14Dahlona ka-om hei khana Egypt a anhong leh aka-om sik a a’ntluk Judah mi 
inkhatbek inphesōt mak ning khana hringmak ning. Anmani inkhatbek in avea 
omna sik a antarangei Judah ram a he’nle mak hei ning. Rekatlân ajingte tei loa, 
tûte he’nle mak hei ning.” 

15Khan chu annuhmei he’n pathen ralak-hei hnenga inthoina antōk tia inhret 
anpase hei, khava hnenga akangir nupuihei seng, khana Egypt thlang tinga aka-
om Israelhei, ankhenga mipui katamtak he’n kahnenga anhonghri, 

16“Nang in RŌNGPU rahminga namanthei ung hi keini’n rangei hnōm mak ung. 

17Keini’n tlo sik kantati kha kantlo sik. Keini’n Marvân Rengnu kan-pathennu 
kha inthoina kantōk sik, khana kanpu sōnhei, kanrenghei, kanhlam kakei he’n 
Judah khōpui heia leh Jerusalem khōpuia anta leitlo kapōa keini’n inthoina ju 
kansô sik. Khanga kantlo leh sâk sik hingja kannei, kahao ung, heite bōina 
neimak ung. 

18Tâk-kha Marvân Rengnu hnenga ran inthoina, jusô inthoina kanbâng joa 
inphut chu, keini’n heite neimak jo ung, kanmihei rea leh vonṭâma kathi jo hei.” 

19Khana nupui he’n anhrisa nôk a, “Keini’n buhlom kha kanka hloma, Marvân 
Rengnu lim a kansyem pha, ahnenga inthoina kantōk a khana ju kanbun thlōn 
inchu, keini tatlona heikhat chunga khan kanpuise he’n anhnōm pek unga kae.” 

20Khava pha kahnenga ṭong insôn pase leh nuhmeihei seng hneng kahri, 

21“Nangni leh nanpu sōnhei, nanreng hei, leh nanhlam kakeihei, khana Judah 
khōpui heia leh Jerusalem hlampuia khanga nantatōk chungchânga 
khan RŌNGPU’n manhret mak jo ning, a-emak leh amahngi sik jo tia 
nantamandon mo? 

22Tûnlaitak hin nanram kha inhmanga ka-oma tûte om mak jo hei. Akaṭhamak 
omchen nantatlo kha RŌNGPU’n a-en hnâm tor mak jo jâra, ram kha hmit-enna 
enngam timak jo khana mihe’n arahming kha inhâksêrna inkhat a anhmang joa 
kae. 

23“Nangni’n pathen ralak hnenga inthoina nantōk a aṭongpek rakip kha 
nanjuimak jâra, RŌNGPU dōina setna nantlo jâra hiva thi inramna hi nanchunga 
ajōng katlung kae.” 

24-25Chunghnung RŌNGPU, Israel Pathen in Egypt ram a ka-om Judah mihei seng 
hneng atahri kha, ke’n mi rakip, inhnakpena nuhmeihei hneng kamanthei hei, 
“Nangni leh nannuhmei he’n Marvân Rengnu hneng ṭit leh kajatak a intepna 
nannei jo. Nangni’n amanu hneng inthoina tōk sik khana ahnenga ju inthoina tōk 
sik intep jo chei, khana nan-intepna kha pui nanmathluk jo. Khan chu, kaṭha hêr 
jo! Nan-intepna kha jui ruh, tlosōt ruh! 

26Tâk-kha RŌNGPU ke’n tlotorna kanei karahming vânga, Egypt a ka-om Israel sa 
rakip hnenga intepna kanei kae, tûnchu rangei ruh: nangni’n heitik chen’um 
avea karahming panna, ‘Ke’n akahring ṭhak Chunghnung RŌNGPU rahminga 
intep eng,’ tia intepna mannei mak jo chei ning! 

27Nangni nankhang makna sik a ke’n khava hlam kha ka-en sik, khana kasuk 
manhmang sik chei. Nangni nankhenga kathi sik chei, rea achangmak leh hrisea, 
tûte kahringa a-om mak jo kârseng, kathisōreng sik chei. 

28Tâk-kha nangni ajingte rōk kahring sik cheia kha Egypt a inphut Judah a jōng 
inle sik chei. Khan chu akahring hei khan kei ṭong mo, anmani ṭong mo akadik ti 
kha anmanhret sik jo. 

29Ke’n hiva hmun a hin karâkna kapek sik chei leh suk manset sik a ka’ntepna 
kamathlung sik kha RŌNGPU ke’n nanhnenga manchênna kha kapek sik chei. 

30Judah reng Zedekiah kha akathat hnōm a’nrepui Babylon reng 
Nebuchadnezzar kut a kapek sōt kapōa, Egypt Reng Hophra hi akathat hnōm 
a’nrepui kut a kapek sōt sik kae.” 

Jeremiah 45 

Baruch Hnenga Pathen Ṭongtep 
1 Josiah sapa Jehoiakim in Judah reng achang kum 4 tlukna, ke’n kahri ṭong kha 
Baruch in amazet manhlut a kae. Khava sōa ke’n ahnenga kahri pek, 

2RŌNGPU, Israel Pathen in ahri, “Eh Baruch, 

3nang in, ‘Kei kahai jo eng! RŌNGPU’n kabōina chunga inrengna abesapek jo eng. 
Kei inkōi enga insam jo eng, châm inhngatna hmutor mak jo eng,’ nati. 

4“Tâk-kha RŌNGPU ke’n kasaksōt inn kha kaṭhōt mathlâk, khana kaling mankek 
hei kha kaphôisōt hei. Hivahi raleichung pumpuia katlo sik kae. 

5Ahlop mônga nang thlop sik chea na-ena aka-om che mo? Kha tlomak roh. Ke’n 
mi rakip chunga ṭōnse kajōng masō sik, tâk nang chu khova hmun a nasena 
hmun rakip a, nahringkhō rōk chu inphesōt tor sik che. RŌNGPU ke’n kahri jo 
kae.” 

Jeremiah 46 

Carchemish a Egypt Hmaimôkna 
1Jât-hlop hei chungchânga RŌNGPU’n kahnenga ahri, 

2Egypt chungchânga ahei hri manphut. Jehoiakim in reng achangna kum 4 
changna Euphrates Tuidung hnenga ka-om Carchemish a Reng Nebuchadnezzar 
in re aleitor jo Egypt Reng Neco remihei chungchânga ama tahri kha hi kae. 

3“Egypt ṭōnkarônhei khan khōtlâng an-ôn, ‘Nanpho mantluk ruh, Hmating 
rehmunting injôk ruh! 

4Shakor mantluk una chōng ruh! In-gôr una ngir ruh, lukhu inkhu ruh! Nankasei 
man ngei hei ruh! Nanrevon hei invon ruh!’ 

5“Tâk-kha ke’n heimo kahmu jo?” tia RŌNGPU’n ader eng. “Anmani anṭit reia 
hnung inle jo hei. Anremihei kha ankahnungting anheinam hei; ṭitna’n akatōm 
jo heia antor chenna katlân jo hei, ankahnung hei-en lopmak hei. 

6Kayâng tak a akatlân hei kha inphesōt tor dekmak hei; remi he’m tlânsōt tor 
mak hei. Sak tinga Euphrates Tuidung hnenga, anmani inpai heia katlu jo hei. 

7Nile Tuidung kapōa, tuidunga tuilen kapōa ahong kathōisōt so tu mo kae? 

8Nile kapōa ahei kaketou, tuidunga tui ahonglen kapōa ahong kakhangtou so 
Egypt kae. Egypt in ati, ‘Kei katho sik eng, khana raleichung kamakhu pet sik; 
khōpui leh khana aka-om mihei kaman rampet sik hei. 

9Shakorhei kha ansena sik, shakor gârihei an-inkhōn inthlana sik ṭong pek hei 
ruh! Remihei tirsōt hei ruh: Ethiopia leh Libya inphut pho kachoihei Lidya 
inphut the kachoi kathemhei kha tirsōt hei ruh.’” 

10Hivahi Chunghnung RŌNGPU Akahratpen kani kae: tuning hin ama’n phu ahlo 
sik kae; tuning ama’n a’nrepuihei karâkna apek sik hei kae. Achemjâm khan 
avon akhop mak lai seng asâk sik hei, atuihre achim mak lai seng anthisen kha 
a-in sik kae. Tuning Akahratpen in ran inthoina kha atōk jo khava Euphrates 
hnenga sak tinga khan. 

11Egypt mihei, Gilead a vase ruh, khana hlei leh ai vajong ruh! Nanhlei leh ai 
rakip hnemna kase kachang jo hei; heite inkhat in amandam tor mak chei ning. 

12Jât he’n inzak nanratōna kha anthei jo; mi rakip in nanṭajai suina rasa anthei 
jo. Remi inkhat in remi inkhat chunga ke achoia, an-inhnibât a raleia katlusap jo 
hei. 

Nebuchadnezzar Akahong 
13 Babylon rengpa Nebuchadnezzar in Egypt chunga buhluna sik ahong 
pha, RŌNGPU’n kahnenga ahri. Ama’n ati, 

14“Egypt a khōpuihei, Migdol, Memphis khana Tahpanhe heia hivahi phôngpek 
hei roh: ‘Nanbinga inhrungna sik a intluk ruh, nantanei rakip re shunga suk 
manhmang sik jo kae! 

15Heijâra mo nan-Pathen Apis kha akatlu? RŌNGPU’n avōk mathlûk a kae!’ 

16Nanremihei kha inpaihei khana katlu hei. Inkhat in inkhat hneng inti hei, 
‘Inrang roh! Inna nimihei hneng se jo rih ani kadōihei chemjâma inphut inphesōt 
jo rih!’ 

17“Egypt rengpa kha rahming ther phō ruh, ‘Rasa katam Mi Inlensak Pha kaṭha 
inhmangpa,’ ti ruh. 

18Chunghnung RŌNGPU kei, reng eng kae. Kei akahring Pathen eng kae. Tabor 
Tlâng in tlânghei chunga akhupsi hei kapōa Carmel Tlâng in tuipui chunga 
inshângtak a angir kapōa, nangni nankabuhlu mipa ratha hratna kha khanga 
kachang sik. 

19Egypt mihei, khum mi kachang sik a ankeina sik chei intluk ruh! Memphis kha 
nêrdiram, mi om makna ram-inhmang manchang sik kae. 

20Egypt kha sehrat pui kaṭhatak sak tinga tûr kanei mathōi in abe kapō kae. 

21Amanu’n atanek remihei kha’m sehratte kapōa ratha heite neimak hei. Anmani 
ngir tor mak hei inrepui tor mak hei; ankhenga anhmai anmahea katlân hei. An-
inhmangna sik kani, an-insuk inramna sik pha kha hong katlung jo. 

22Ankadōi remihei kha anhong pha, Egypt in mari insôn kapōa katlân jo. 
Anmani’n hreicha vânga, mihe’n thing antatuk manphûr kapōa 

23khana ratu kahmang antasâm kapōa amanu kha anbuhlu jo. Anremihei kha 
anja intei tor mak; khai kanek a katam hei. 

24Egypt mihei kha inzakna anpek hei; anmani kha sak tinga mihe’n hmaimôk 
anpek jo hei. RŌNGPU ke’n kahri jo.” 

25Akahratpen RŌNGPU Israel Pathen in ahri, “Ke’n Thebe pathen Amon khana 
Egypt leh apathenhei khana arenghei leh inṭhōia karâkna kapek sik hei. Ke’n 
Egypt rengpa leh ama chunga taksenna kaneihei rakip kaṭhōisōt heia 

26anmani ankathat hnōm, Babylon Reng Nebuchadnezzar leh aremihei kut 
chunga kapek sōt sik hei. Tâk-kha hnunga chu, anmani’n Egypt a hma anleiom 
kapōa vaka-om nôk sik hei. RŌNGPU ke’n kahri jo kae. 

RŌNGPU’n Amihei Ahuk sik 
27 “Kamihei ṭitmak ruh, Israel mihei inpir mak ruh. Nangni khuma nan-omna 
ram a inphut, khava ram kahlatak a inphut ke’n nangni kahuk sik chei. Nangni 
inna hong inle sik chei khana kamōng tak a ka-om sik chei. Nangni inhuktak a 
ka-om sik chei, tûte inkhat in maṭhitmak chei ning. 

28Kei nanhnenga kahong sik eng khana kahuk sik chei. Ke’n nangni kaman chek-
chaina chei ram a jât rakip hei kha kasuk manram sik hei, tâk-kha nangni chu 
manhmang mak chei ning. Nangni karâkna pek loa damak chei ning, tâk-kha 
karâkna kapek chei pha, kadâitak a katlo sik. RŌNGPU, ke’n kahri jo kae.” 

Jeremiah 47 

Philisti Chungchânga RŌNGPU Ṭonghri 
1 Egypt rengpa’n Gaza re asōmak hma, Philistihei chungchânga RŌNGPU’n 
kahnenga ahri, 

2Ama’n ati, “Enroh! Sak tinga tui kalen jo, tuilen laia tuidung inkhat kapōa jōng 
kalōng inhnak sik. Khava khan ram leh khana aka-om rakip khōpuihei leh 
ashunga ka-om mihei akachûm sik hei. Mihe’n an-inthōpui sik a mi anbek sik hei, 
raleichunga aka-om seng inhnaktak a kaṭap sik hei. 

3Anmani’n shakor tlân ke-rasa anthei sik, shakor gâri inlik rasa kâng hei intlir 
rasa anthei sik. Nu leh pa he’n ansahei en lopmak hei ning; ankut hei antaksa 
sira anmakhei hnâm sik heia kae. 

4Philistihei suksetna sik pha kajōng jo, Tyre leh Sidona inphut inthōpuina aleika-
om rakip inkhâr sik. RŌNGPU ke’n Crete tuipanga inphut akahong hei, Philistihei 
kha kasukset sik hei. 

5Gaza mihei chunga inrengna kalentak jōng katlung jo, khana Ashkelon mihei 
kadai hnger jo hei. Philisti mihei kha heituk kasôt mo akaṭap sik hei? 

6Nang kapeng chea nati, ‘O RŌNGPU chemjâm! Heituk kasôt mo a’nlek sik che? 
Napaia inle ina va’nkhum roh, khan om ina inhnga hnâm roh!’ 

7Tâk-kha atlo sik a ṭōn kapek pha, heikhonga mo a’nhnga hnâm thei sik? 
Ashkelona re kasō sik, tuipui panga aka-om mihei chunga re asōna sik a ke’n 
ṭong kapek jo kae.” 

Jeremiah 48 

Moab Suksetna 
1 Moab chungchânga Chunghnung RŌNGPU tahri kha hi kae: “Nebo mi lungset ka-
om hei, ankhōpui suk manset kachang jo! Kiriathaim sura ka-om jo, arekur rape 
kahnet kha suk manchima ka-om jo, khana amihei kha inzakna anchen jo; 

2Moab lûrna lenna kha katlang jo. Inrepui he’n Heshbon ansur jo khana Moab 
jât-hei suksetna sik anmantluk jo. Madmen khōpui kha mandai hnger sik kae; 
akadōia remihei injôk sik hei. 

3Horonaim mihei kapeng heia anti, ‘Invōkna rōk! Suksetna rōk!’ 

4“Moab kha sukset a ka-om jo; naipanghei ṭa rasa rangei ruh. 

5Luhith katlunga hlampuia an-inhnuk rasa, Horonaim jōnna hlamdunga, inrima 
anṭap rasa kha rangei ruh. 

6Anmani’n anti, ‘Inrang roh, nahringna sik a tlân roh! Ram a shakōrtung kapōa 
tlân roh!’ 

7“Moab, nahratna leh nahaona chunga nang inngam che, tâk-kha tûnchu nang 
kapha antor sik jo che; na-Pathen Chemosh kha areng sapahei, athempuhei leh 
inṭhōia rehringa ankei sik hei. 

8Suk mansetna inphut khōpui inkhatbek inpesōt mak ning; Hme leh dâm 
suksetsō sik kae. RŌNGPU ke’n kahri jo kae. 

9Moab sik a thlânhlung kam roh; inrangtak a sukset sik jo kae. Akhōpui sukset a 
dahlon sik hei kae, khana khan tûte om nôk mak hei ning.” 

(10RŌNGPU ṭōn kha malung pumpuia akatlomak mi kha hâksêr chen rasoh! 
Achemjâm inlek a mikathat mak mi kha hâksêr chen rasoh!) 

Moab Khōpuihei Suksetna 
11 RŌNGPU’n ahri, “Moab hi kahōia hong ka-om ṭhak, rehringa tûte’n keiphung 
mak hei. Moab hi jube shunga kachokloa aka-om ju inhlei, jube inkhat a inphut 
inkhat a sun manrōk loa aka-om kapō kae. Amarim kha lase phung hêrmak, 
khana atui um katui ṭhak a kae. 

12“Khava jâra tûnchu, Moab kha ju kapōa akaleisōt sik a mi kajōng tirna sik pha 
kahong jo. Anmani’n jube anmanrōk sik, khana ahar-ahak a anvōkkhōi sik jo hei. 

13Khava pha Israel he’n antataksen pathen, Bethel a inphut hmit vârna 
antamannei hei kapōa, Moab he’n an-pathen Chemosh a inphut hmit vârna 
mannei sik hei kae. 

14“Moab mihei, heisa mo nangni rekahrâng ung a’nti chei, remi kahrânga a’ntei 
chei? 

15Moab leh akhōpuihei sukset kachang jo hei, arether kaṭhapen hei kha anthat 
manram hei. Chunghnung RŌNGPU, reng kha kei eng kae, khana ke’n kahri jo kae. 

16Moab inhmangna sik hong kahnai jo; ama suksetna kha inranga kahong jo. 

17“Khava jât sik a, ahnenga ka-om seng nangni, arahming inthangna inhret 
nangni seng in ṭajai sui ruh. Ti ruh, ‘Arathahrat vairônna kha insukkhōi jo; alûrna 
leh ahratna om mak jo.’ 

18Dibona ka-om nangni, nanlûrna hmun a inphut jōng ṭum ruh, vaiphin chunga 
in-ong ruh; Moab kasuset kha hin ka-om arekur kha insetsōa adahlon jo. 

19Aroer a ka-om nangni, hlamlen panga ngir una hngâk ruh; akatlânsōt hei kha 
der hei ruh, hei omchen mo akasōk jo jongsōt ruh. 

20Anmani’n anmasôn sik chei, ‘Moab katlu jo, ama sik a ṭap ruh, hmaimôk inpek 
jo. Arnon Tuidung panga khōtlâng ôn ruh, Moab sukset kachang jo vati ruh.’ 

21“Hme lônjâl a khōpuihei chunga ṭong tanna kahong jo: Holon, Jahza, Mephaath, 

22Dibon, Nebo, Beth Diblathaim, 

23Kiriathaim, Bethgamul, Bethmeon, 

24Kerioth khana Bozrah hei seng chunga. Moab khōpui akahla leh akahnai rakip 
chunga ṭong tanna jōng katlung jo. 

25Moab ratha hratna suk manchip kachang jo; aratha neina sukset jo 
kae. RŌNGPU ke’n kahri jo kae.” 

Moab A’nsinsak sik kae 



1356 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

26 RŌNGPU’n ahri, “Moab kha ju manrui ruh, ajârchu ama’n adōi enga kae. Moab 
in amalōk chunga inkhōn sik, khana mihe’n anmanui sik. 

27Moab, nang in Israel naleimanuisō hei kha mandonsōt mak che mo? Nang in 
anmani kha mikachomloi tasur hei kapōhrep a naleitlo heia kae. 

28“Moab ram a ka-om nangnihei, nankhōpuihei dahlon ruh! Hlungkare chunga 
va-om ruh! Hlung panga vaṭhu rabu kachom kha va-ang ruh. 

29Moab kha inlensak hranghra! A’nlensakna, a’n-êng setna, khana heituk a 
ersōna kahrok mihei mo, khana heituk a anbinga a’ndon hei mo ti kha katheisō 
jo. 

30RŌNGPU ke’n an-êng setna kha kamanhret. An-inlensakna kha heite hnemmak 
ning, khana anṭōn tlohei kha akasôttak om mak ning. 

31Khava jâra kei Moab ram a aka-om rakip leh Kir Heres a mihei sik a kaṭap sik 
eng. 

32Sibma mihei sik a, kakhe chet a Jazer mihei sik a kei kaṭap sik eng. Sibma 
khōpui, nang, vomhrui jâm abâk injâm in Dîr kathi Tuipui arakan khana Jazer 
katlunga akasei kha ka-ang che. Tâk-kha tûnchu khōluma nathei kara leh 
vomhrui hei kha suk manset kachang jo. 

33Moab ram a ralei ṭhatna inphut hōina leh inpâkna kha inlosōt jo. Ke’n vomhrui 
thei-epna inphut ajōng kalōng theiju kha kamanhai jo; theiju kasyem sik leh 
inpâk a aka-ông sik tûte om mak jo. 

34“Heshbon leh Eleale mihei kha kapeng hei, ankapeng rasa kha Jahaz katlunga 
inthei; khana Zoar mihei kapha’num antheitor, khana Horonaim leh Eglath 
Shelishiya katlunga intheia kae. Nimrim Kavadung kapha’m kachâr jo. 

35Ke’n Moab mihei kamukna hmun a ro-inthoina khana an-pathenhei hnenga 
ran inthoina kha kamanbâng sik hei. RŌNGPU ke’n kahri jo kae. 

36“Annei rakip a-om mak jo jâra, mi inkhat in kathi hrena hla bunglir vâng 
amanjui kapōa, Moab-hei sik a leh Kir Heres mihei sik a kei kamalung in ṭajai 
asui. 

37Anmani ankhenga anlu anvo, anhnerhme an-epsō. Ankhenga ankut ankarittan 
hei, khana ankhenga bora pōnse an-insi. 

38Moab inn chung rakip leh mipui tetlânga ṭapna teilo alak om mak, ajârchu ke’n 
Moab kha tûte tamadumak bephu inkhat kapōa, kavōk khōi jo. 

39Moab kha kakōidâk jo! Kaṭap jo! Moab hmaimôkna inpek jo. Inset a ka-om jo, 
khana akimvea ka-om jât he’n anmanuisō jo. RŌNGPU ke’n kahri jo kae.” 

Moab sik a Inphesōtna Omak 

40 RŌNGPU’n ṭong atep, ti chu marhmu’n amathla azera ajōng inthla kapōa, Moab 
chunga jât inkhat jōng kachu sik, 

41khana akhōpuihei leh arekur hei kha anhlō sik. Khava kani ning khan Moab 
remihei kha nupui naiha kaphu kapōa inpir sik hei. 

42Moab kha sukset a ka-om sik, jât inkhat chang nôk mak jo ning, ajârchu ama’n 
adōi enga kae. 

43Inpirna, khur kōk hei, khana châng hei khan Moab mihei kha anhngâk 
hei. RŌNGPU’n ati jo. 

44Tu achang inum ṭit-inpirna inphut tlânsōt sik inrei kha khur kōk a katla inhlut 
sik, khana khur kōk a inphut akakesōt kha chânga in-ôk sik, ajârchu Moab 
suksetna sik pha kha RŌNGPU’n atepsa jo kae. 

45Inthōpui kase rekatlânhei kha pha khat a Reng Sihon vai leirônna khōpui 
Heshbona inhrungna sik a anjong, tâk khava kha’m hmei kakâng jo. Re indu 
Moab mihei kur rape khana hmebung chunga heikakâng inthlut jo hei. 

46Moab mi lungset ka-om hei! Chemosh inmuk mihei sukset a ka-om jo hei, 
ansapa ansanuhei rehringa ankei jo hei. 

47Kha’num akahong sik pha chu RŌNGPU’n Moab-hei alamanhao nôk sik 
hei. RŌNGPU tahri rakip hi Moab-hei chunga alakasōk sik kae. 

Jeremiah 49 

Ammon Chunga RŌNGPU Ṭongtan 
1 Hivahi RŌNGPU’n Ammon chunga ahri kha kae: “Israel pasehei khon mo aka-om 
jo hei? Anram kahrung sik tûte om mak jo hei mo? Heisik a mo anmani’n Molech 
kabek hei Gad phunghei kha ram antamanhlō hei khana khō antamathlâk hei? 

2Kha’num apui karôn khōpui Rabbah mihei kha re innok rasa kaman theina sik 
hei pha kha kahong jo, inhmanga dahlona ka-om sik hei khana ankhō kasinhei 
kha hmei in akâng mathlâk sik hei. Khava sōa Israel in aram kha ahnenga inphut 
aleikalo heia inphut alomale nôk sik. 

3Heshbon mihei, pengsōt ruh! Ai kha sukset kachang jo! Rabbah nupuihei, ṭajai 
sui ruh! Bora pōnse insi una inhngaisui ruh. Inhmak una tlân ruh! Nan-pathen 
Molech kha athempuhei leh arengsa hei leh rehringa ankei sik hei. 

4Heisa mo taksenthei kachangmak mihei a’nlensak chei? Nanratha hratna kha 
katlang jo. Heisa mo nanratha hratna chunga a’nngam cheia, tûte’n abuhlu tor 
mak ning tia nanta taksen? 

5Arakir rakip a inpirna nanchunga kamasō sik. Nankhenga katlân sik chei. 
Inkhat khat in ahringna sik a katlân sik, khana nanremihei manchunna katlo sik 
tûte om mak ning. 

6“Tâk-kha hnunga chu Ammonhei kha kalamanhao nôk sik hei. RŌNGPU ke’n 
kahri jo kae.” 

Edom Chunga RŌNGPU Ṭongtan 
7 Chunghnung RŌNGPU’n Edom chungchânga ahri kha hi kae: “Edom mihe’n 
anṭongtan kaṭha kha antamanhmang jo mo? An-inse he’n antatlo sik kha 
manthei tor mak jo hei mo? Ansingna rakip a’nhmangsō jo mo? 

8Dedan mihei, inle una tlân ruh! Inthup ruh! Ke’n Esau sōn leh pârhei kasukset 
sik hei ajârchu anmani karâkna kapekna sik pha kha hong katlung jo. 

9Mihe’n vomhrui thei anṭhōt pha ṭhahrep chu akunga andahlon, khan chu inru 
mikachom he’n jân a anhong pha, antamadu rōk kha anlo ri. 

10Tâk-kha kei chu, Esau sōn leh pârhei khachu kamajuireng sik hei, khana an-
inthup tor makna sik a, an-inthupna kapha’m kahliksōt pek sik hei. Edom mi 
rakip suk manhmanga ka-om sik hei. Inkhatbek um inṭhen mak ning. 

11Nu leh pa kaneimak hei kha kahnenga dahlon hei ruh, ke’n ka-ensui sik hei. 
Nanhmeithai hei kha kei hnenga inhngaithei sik hei. 

12“Karâk sik a rahōi kasōkmak hei kapha’m, karâkna kōklei kha anta-in sik 
achang inchu, nangni’n karâkna kasea ka-om sik ung tia nantamandon mo? Ethei 
mak ning, kōklei kha nata in nger sik kae. 

13Kei khet a’ntep eng kae, Bozrah khōpui kha enngam mak nêrdiram inkhat 
kachang sik; mihe’n sem tlona annei sik khana arahming kha inhâksêrna inkhat 
a anhmang sik. Ahneng vena khōhei seng kha’m ahei tik chenna sukset kachang 
sik hei. RŌNGPU ke’n kahri jo kae.” 

14Ke’n kahri, “Edom, ke’n RŌNGPUa inphut ṭong kathei. Ama’n jât-hei hneng 
anremihei anmantûpna sik khana nangni kasō sik a an-intlukna sik, ṭongkarôn 
inkhat atir jo. 

15RŌNGPU’n nangni amantlâksam sik chei, tûte’n kajamak chei ning. 

16Nan-inlensak in ahōn mathlâk jo chei. Nangni mi’n antaṭit sik cheia 
nantamandon kapōtak a tûte’n ṭitmak jo chei. Nangni hlung karea tlâng inshâng 
bilik a ka-om chei; hmuvânlai kapōa nangni chung inshângtak a nan-om 
inum, RŌNGPU’n akei mathlâk sik chei kae. RŌNGPU’n ahri jo kae.” 

17 RŌNGPU’n ahri, “Edom suksetna ajōng katlung sik kha inhnak hêr sik, ahneng 
vena akase mihei kha, ṭitna leh inpirna annei sik. 

18Sodom leh Gomorrah khana ansir anpanga khōpuihei suksetna asōk pha 
omchen aleikasōk kapōhrep a, Edom chunga akasōk sik kae. Khava hmun a khan 
ahei tik a tûte om nôk mak jo ning. RŌNGPU ke’n kahri jo kae. 

19Shabakkai inkhat Jordan panga ratu hmanga inphut a, phidông kekna ahei 
kasōk kapōa, kei kahong sik eng, khana Edomhei kha anrama inphut 
sōkphutrōia kamanphut sik hei. Khava pha ke’n hlamkakei inkhat kakadeisōt 
khan jât-hei chunga vai arôn sik kae. Kei leh tetor sik tu mo aka-om? Tu’n mo kei 
adōingam sik eng? Vaikarôn tu’n mo kei adōitor sik eng? 

20Khava jâra ke’n Edom dōina ṭōn kamantluk leh Teman khōpui chunga tlo sik a 
kamandon hi rangei ruh. Ansa naipanghei kapha rehringa ankei sik hei, khana 
mi rakip kaṭi sik heia kae. 

21Edom apur pha, raleichung pumpui akatlir mannok rasa inkhat kasōk sik, 
khana ṭit-inpir ông rasa kha Tuikekâk Aqaba katlunga inthei sik. 

22Hmuvânlai inkhat in amathla azera ajōng inthla kapōa indōipuihei khan 
Bozrah chunga anjōng buhlu sik. Khava kani ning khan Edom remihei kha, nupui 
naiha kaphu kapōa, ṭit-inpirna annei sik.” 

Damascus Chunga RŌNGPU Ṭongtan 
23 Hivahi Damascus chungchânga RŌNGPU ṭonghri kha kae: “Hamath leh Arpad 
khōpuia mihe’n, ṭong kahōimak anthei jâra anmalung inrim jo. Tuipui kapōa, 
madu rangei khan anchunga in-nông inlet a inhnga tor mak hei. 

24Damascus mihei kha kadôi hei khana anṭit kasea katlân hei. Nupui naiha kaphu 
kapōa anmani natna leh inrengna ande jo. 

25Khōpui inthang kahōitak a aka-om kha andahlon pet jo. 

26Khava ning khan anrether hei kha hlampuia anthat sik hei, khana anremihei 
kha anthat manramsō sik hei. 

27Ke’n Damascus kur bâng hmeia karo sik khana Reng Benhadad innpuihei 
kakângsō sik hei. Chunghnung RŌNGPU ke’n kahri jo kae.” 

Cedar Phunghei leh Hazor Khōpui Chunga Ṭongtan 
28Hivahi Cedar phunghei leh Babylon reng Nebuchadnezzar tahlō ram shunga 
Hazor vairônna ramhei chungchânga RŌNGPU tahri kha kae: “Cedar mihei kha re 
buhlu hei ruh khana nisōtinga mihei kha suk manhmang hei ruh! 

29Anpōn innhei, anranhei, anpōn rabuk pindenhei khana anpōn-inna annei rakip 
chom hei ruh. Ansharîngsei hei inlo una, mihei hneng khan, ‘Ṭitna’n akakursi jo 
chei!’ tipek hei ruh. 

30“Hazor mihei, RŌNGPU ke’n kagîk chei kae, tlânsōt una inthup ruh. Babylon 
Reng Nebuchadnezzar in nangni dōina ṭōn amantluk jo, khana ama’n hing’hin 
ahri, 

31‘Hong ruh! Eini’n sova kahōitak a leh inhuktak a aka-om mihei so, nibuhlu sik 
hei! Ankhōpui so sōngkot leh akhârna neimak hei, inhrungna omtet lo kae.’ 

32“Ansharîngsei leh anranhei akhenga lopek hei ruh! Sova sam katôitek a kavo 
mihei so hmun rakip a kahnong kachek sik hei khana rakir manlia khōdeng 
theina anchunga kamasō sik. 

33Hazor hmun ahei tik a nêrdiram, ram-uihei rōk omna kamanchang sik. Tûte 
inkhatbek um khana khan avea om mak hei ning. RŌNGPU ke’n kahri jo kae.” 

Elam Chunga RŌNGPU Ṭongtan 
34Zedekiah’n Judah reng achang sōlima, Elam chungchânga 
Chunghnung RŌNGPU’n kahnenga ahri. 

35Aman ahri, “Elam ratha hratna kapek, saikâp kathemhei seng kathatsō sik hei. 

36Elam dōina sik hmun rakip a inphut thli kajōng manhrâng sik, khana ami, 
rekatlânhei semakna hmun omaknaleo katlunga, anmani hmuntina kaman 
chek-chai sik hei. 

37Ke’n anmani kathat hnōm hei, an-inrepuihei kha Elam mihe’n kamanṭit sik hei. 
Kahnuknat inhnak vâng Elam mihei kha kasuk manhmang sik hei khana kaman 
ramsō mak hei kârseng remi kajōngtir sik hei. 

38Ke’n anrenghei leh anhlam kakeihei kha kasuk manhmangsō sik hei, khana 
khava hmun a khan kalen in-ongna kamatung sik kae. 

39Tâk-kha hnung leh chu, Elam mihei kha avea kamanhao nôk sik 
hei. RŌNGPU ke’n kahri jo kae.” 

Jeremiah 50 

Babylon Antasō 
1 Babylon khōpui leh amihei chungchânga RŌNGPU’n apek eng ṭong kha hi kae: 

2“Ṭong hi jât-hei hneng manthei hei roh! Phôngsōt roh! Ṭong hi amerchîkna pek 
roh khana phôngsōt roh! ip a damak roh! Babylon katlu jo! Apathen Marduk kha 
suk mathlâk a ka-om jo. Babylon limhei kha anhmai manjûm jo hei kae; amanu 
mater ka-om limhei kha suk rabun jo hei kae! 

3“Sak tinga ka-om jât inkhat, Babylon kabuhlu sik a kajōng, khana hleichi 
nêrdiram amanchang sik. Mihei leh sahei katlânsō sik hei, khana khan tûte om 
mak jo ning.” 

Israelhei Inle 

4 RŌNGPU’n ahri, “Khava pha kha ahong pha, Israel leh Judah mihei, an-Pathen, 
kei kajonga anṭap pum a kahong sik hei. 

5Anmani’n Zion jōnna hlam ander sik a kha khava kajōna kase sik hei. Anmani’n 
ahei tik a sukkhōi hêrmak sik intepna kei leh annei sik khana sukkhōi hêrmak jo 
hei ning. 

6“Kamihei kha kemōng kakhempa’n ram thōia amanhmang kemōng kapō hei 
kae. Anmani hlam invai heia hmebung inkhat a inphut inkhat a kalôn vaithâm 
hei, khana an-inn omna anmahngi joa kae. 

7Anmani intōpui hei rakip in anbuhlu hei. An-indōipui he’n anhri, 
‘Anmani’n RŌNGPU kadōia setna antlo, khava jâra anchunga nimanlo hei hi 
ṭhemak me. Anpu anpa he’n RŌNGPU kha anleitaksen, khana anmani hei hi’m 
ahnenga taksenthei ankachang ṭhak sik hei hi ahlam kasōk kae.’ 

8 “Israel mihei, Babylona inphut tlânsōt ruh! Ram kha dahlon ruh! Akadahlon 
hma-inkei chang ruh! 

9Ke’n sak tinga jât kangar rup khat anmani kabuhlu sik a kahei kachok mathok 
sik hei. Anmani Babylon ram kadōia in-gôr sik heia kha re anhong buhlu sik, 
khana antor sik. Anmani shachâng kaleng kathem, anradinna anthe kâp mansôi 
phunglo hei kha kae. 

10Babylonhei kha anchom sik hei, mikachom hei khan antamadu seng kha an-
inrôn sōt sik jo. RŌNGPU ke’n kahri jo kae.” 

Babylon Katlu 
11 RŌNGPU’n ahri, “Babylon mihei, nangni’n kajât-hei nanchom hei. Nangni inpâk 
chei khana kahōi chei, hmuchi akachōn rachi inthla sehratche kapōa khana hur 
inthok a inhrâm shakor kapōa kalônle chei, 

12tâk-kha nangni khet khōpui kalen khachu suk mannem sik jo khana hmesetna 
aratō sik jo kae. Babylon kha jât-hei kâra akasin pena ka-om sik; tui om makna 
nêrdiram kachâr hongkachang sik. 

13Kei kahnuk anat jâra Babylona tûte om mak ning; inhmanga andahlonsō sik, 
khana ahneng vena akase rakip in anmalung atôn sik khana inlak ansak sik a 
kae. 

14“The leh sâi kachoihei, re sō sik a Babylon kha um ruh. Babylon hnenga nanthe 
rakip kâp hei ruh, ajârchu RŌNGPU kei dōina ama’n setna atloa kae. 

15Khōpui kimvea hranhla ôn ruh! Tûnchu Babylon insira heikahlut jo. Akur rape 
bang kachim jo khana inset jo. Ke’n Babylonhei chunga phu kahlō kae. Khava 
jâra anchunga nanphu kha hlō ruh, anmani’n mihlop hnenga antatlo kapōhrep a 
anchunga tlo ruh. 

16Khava ram a khan hmuchi mankekmak ruh, khana kara mankhôm mak ruh. 
Khava hmun a aka-om ram hlop mihe’n, re ahong kasō remihei kha anṭit hei sik, 
khana an-innting inle sik heia kae.” 

Israel Jōng Inle 
17 RŌNGPU’n ahri, “Israel mihei kha, shabakkai in ahnong kachek kemōng kapō 
hei kae. Hmapena, Assyria rengkalen in abuhlu hei, khava sōa Babylon Reng 
Nebuchadnezzar in anru asekhōi pek hei. 

18Hiva jâra hin, Chunghnung RŌNGPU, Israel Pathen ke’n Assyria rengkalen 
kakarâk kapōa Nebuchadnezzar rengpa kha kakarâk sik kae. 

19Ke’n Israelhei anram kamanhlō nôk sik hei. Anmani’n Carmel Tlânga kakek, 
khana Bashan tinga bu leh thlai ansâk sik khana Ephraim leh Gilead ram a 
akakek sachi hmuchi rakip antamadu chen a ansâk sik. 

20Khava pha kha ahong pha, Israel shunga setna inti inhmu mak jo ning khana 
Judah shunga ṭhatmak om mak jo ning, ajârchu ke’n hringkhō kaṭhen pek jo 
mihei kha karangei mandam sik jo hei. RŌNGPU ke’n kahri jo kae.” 

Babylon Chunga Pathen Ṭongtan 
21 RŌNGPU’n ahri, “Merathaim leh Pekod mihei buhlu hei ruh! Anmani that hei 
una suk manram hei ruh. Ke’n ṭong kapek chei rakip kha tlo ruh. RŌNGPU ke’n 
kahri jo kae. 

22Ram shunga re intuk rasa inthei, khavakha suk inhmangna inhnaktak kae. 

23Babylon in vânhnōi ralei ahar-ahak a ahemkhōi, tûnchu asakbung kha ahar-
ahak a kakōi jo! Khava ram a omchen kasōk chunga khan jât rakip in anmandon-
hla a kae. 

24Babylon, nang in kei dōina re natlo, namanhret mak inum na’n-ôkna sik châng 
kadoa khan inkhit jo che. 

25Ke’n, kare hmangchâk-hei kamanbukna hmun kha kamahlanga, kahnuknat 
pum a kalosōt jo hei, ajârchu Chunghnung RŌNGPU ke’n, Babylon chunga ṭōn tlo 
sik kaneia kae. 

26Arakir rakip a inphut buhlu ruh, asâng bukna sasōrhei kha sukkhōi ruh! 
Nantachomsōt hei kha sabuk a manbuk ruh! Ram kha suk manhmang ruh! Heite 
inkhat dahlon mak ruh! 

27Aremi rakip thatpet hei ruh! Thatsōt hei ruh! Babylon mi inhmang jo hei! 
Ankarâkna sik pha kha jōng katlung jo!” 

(28Babylona inphut rekatlânhei Jerusalema kahong hei, khana RŌNGPU ni-Pathen 
in a-Bek-inna Babylonhei taleitlo kha heikhonga mo phu ahlō ti kha anmani’n 
anhria kae.) 

29 The leh sai kachoihei kha Babylon anbuhluna sik a manthei hei ruh. The leh 
sai kathem mi rakip tirsōt hei ruh. Babylon khōpui kha ûmsi ruh, tûte masō mak 
hei ruh. Aleitlona kha ahnenga tlo male ruh, milak arazen hei kapōa ama razen 
ruh, ajârchu Israelhei A’ntheng Inkhat, kei dōina inlensaktak a omchen atloa kae. 

30Khava jâra aretherhei khōpui hlampuia that sik hei kae, khana khava ning 
khan anremihei seng that manram sik hei kae. RŌNGPU ke’n kahri jo kae. 

31“Babylon, nang inlensakna kasip phet che, khava jâra 
Chunghnung RŌNGPU ke’n nang kadōi che kae! Ke’n nang karâkna kapekna sik 
che pha kha jōng katlung jo. 

32A’nlensak najât kha inpai sik a kha katlu sik, khana tûte’n nang mathōtor mak 
hei tin. Ke’n nakhōpuihei hmei karo mathlâk sik, khana ahneng vena neinâk 
rakip kasuk manhmangsō sik.” 

33Chunghnung RŌNGPU’n ahri, “Israel leh Judah mihei kha anvōk rachi jo hei. 
Ankasur hei seng khan anhnengtak a anhrung hei, vânga mansesōt tor mak hei. 

34Tâk-kha anmani kahuk sik inkhat kha aratha kangar, ama rahming kha 
Chunghnung RŌNGPU kae. Amatak in an-inrengna kha ajōngsōt sik khana 
raleichunga chamna ajōng rôn manhlut sik, tâk Babylon mihei sik a chu khōdeng 
theina ahei rôn sik.” 

35 RŌNGPU’n ahri, “Babylon sik a thina! Amihei sik a, avaikarônhei sik a, akasing 
amipuihei sik a thina kae. 

36Malei kasei asânkathemhei sik a thina– anmani heituk a akamo jo hei mo! 
Aremihei sik a thina– heituk a a’npir jo hei mo! 

37Ashakor leh agâri sukset hei ruh! Antanêk remihei sik a thina– heituk a akadôi 
hei mo! Akarōi bukna kha sukset hei ruh; chom hei ruh, marûk hei ruh. 

38Aram shunga khō mansûr mak ruh, khana tuidunghei manchâr ruh. Babylon 
hi ṭit ka-om limhei ram kae, khahei khan mihei kha amanmo heia kae. 

39 “Khava jâra Babylon hi rathla-ravai akaṭhamak he’n, khana va intheng mak 
he’n antahlō sik kae. Khana khan mihring tûte om nôk mak jo hei ning, akahong 
sik pha rakip a om mak hei ning. 

40Sodom leh Gomorrah khana anhneng vena khōpuihei, ke’n kasukset hei pha, 
omchen akasōk kapōa, Babylon chunga in-angtlinga kasōk sik a kae. Mihring 
tûte khava hmun a om nôk mak jo hei ning. RŌNGPU ke’n kahri jo kae. 

41“Sak tinga ram inkhat a inphut mi kajōng sik hei, akahlatak a inphut ratha 
kahrattak jât inkhat; reng katamtak re katu sik a intluk hei. 

42Anmani’n ansai leh chemjâm an-inhrut; anmani lungsetna kase leh êngkase 
hei kae. Anshakorhei anchōng pha, anmani rasa tuipui in-nông ka-ang. Anmani 
Babylon kadōia re kasō sik intluk hei. 

43Babylon rengpa’n ṭong kha athei jo, khana akut kha amakheia kazeng jo. Nupui 
naiha kaphu kapōa malung nat in asur jo. 

44“Jordan tuidung panga, ratu kahmanga inphut shabakkai inkhat, phidông 
kekna ram a ahei kasōk kapōa, RŌNGPU kei kajōng sik eng, khana Babylon mihei 
kha ankhōpuia inphut sōkphutrōia katlân sik hei. Khava pha ke’n kakadeisōt 
hlamkakei inkhat khan jât chunga vai arôn sik jo. Tu’n mo kei ate tor sik eng? 
Tu’n mo kei adōingam sik eng? Tu vaikarôn inmo kei ating tor sik eng? 

45Khava jâra Babylon khōpui chunga leh amihei chunga tlo sik a kamantluk kha 
rangei ruh. Ansa naipanghei kapha rehringa ankei sik hei, khana mi rakip ṭit a 
inpir sik hei. 

46Babylon kha atlûk pha, ralei akimve akanok mantlir rasa hong kasōk sik, khana 
inrima pengna rasa kha jât-hlop he’n anthei sik.” 

Jeremiah 51 

Babylon Chunga Ṭongtansa nôk 
1 RŌNGPU’n ahri, “Ke’n Babylon leh amihei chunga, ankasuset sik thlipui 
kajōngtir. 

2Thli’n sapôt asêm manjōng kapōa, Babylon kasuk inhmang sik a ram hlop mi 
kajōngtir sik hei. Khava kani kha ajōng tlung pha leh, anmani’n arakir rakip a 
anhei buhlu sik khana ram kha akarōk hêra andahlon sik. 

3Anremi he’n anthe ankâp sōtna sik pha pek mak hei ruh a-emak leh anrevon 
invonna pha manhmu mak hei ruh. Anrether hei kha ṭhenmak hei ruh. Remi 
rakip suk manhmang hei ruh! 

4Anmani kha intôn sik heia kha ankhōpui hlamdung heia kathi sik hei. 

5Israelhei A’ntheng Inkhat, kei dōina Israel leh Judah he’n antlo jo’num 
Chunghnung RŌNGPU Pathen ke’n dahlon mak hei ning! 

6Babylona inphut tlânsōt ruh! Nanhringkhō sik a tlân ruh! Babylonhei set jâra 
thimak ruh. Tûnchu ke’n phu kahlōa arahōi kasōk karâkna kha kapek sik kae. 

7Babylon hi kakut chunga sana kōklei inkhat, vânhnōi ralei ju amanrui hei khava 
kapō kha kae. Jât he’n aju kha an-ina amanvet hei. 

8Babylon kha manhret manloa katlu jo khana sukset jo kae! Achunga ṭajai sui 
ruh! A’ntônna bia kano sik hlei vajongpek ruh, damthei um aja a kae. 

9Khana ka-om ram hlop mihe’n anhri, “Babylon inthōpuina sik intluk ung, tâk 
pha kha kathlengrei jo. Tûnchu amanu hi dahlon me sona inna inle jo rih. Pathen 
in Babylon hi aratha neina senga karâkna apek a asuk manhmang cher joa kae.’” 

10 RŌNGPU’n ahri, “Kamihei, ông ruh, ‘RŌNGPU’n eini kadik me tia amalâr jo. Eini 
se rih, Jerusalema mihei hneng, RŌNGPU ni-Pathen ṭōntlo hi, vamanthei hei rih.’” 

11 RŌNGPU’n Babylon sukset sik a a’ntluk jâra, Media renghei akachok jo hei. 
Abek-inn anmanset jâra anchunga phu ahlō sik kha, khava jo kha kae. Re 
kabuhlu ṭōnkarônpa khan ṭong apek, “Nanthe katât man ngei ruh! Nanpho hei 
mantluk ruh! 

12Babylon kurbanghei buhluna sik a mêrchîkna nei ruh. Repa hngâkna kha 
manngar chet ruh! Repa kahngâk da hei ruh! Akabuhlu sik a rerup da hei ruh!” 
RŌNGPU’n Babylon mihei chunga, atlo sik tia ahri kha atlo jo kae. 

13Khava ram kha tuidung katamtak leh karōi katamtak anei, tâk apha kathleng 
jo, ahringna hrui kha intan jo. 

14Chunghnung RŌNGPU’n ahringkhō khet apan a intep jo, Babylon kabuhlu sik mi 
katamtak, khâikhu jâm kapōa aheiṭhōi sik hei, khana anmani’n retorna ka-ông 
sik hei. 

Pathen Manpâkna Hla 
15Pathen in arathahrat vâng ralei hi asyem; ama singna vâng vânhnōi asyem, 
khana marvân amazer hei. 

16Ama ṭongpek a, bōirōk chunga khōtui kha inri; ama’n ralei bângna inphut 
sumtuk ahei choi hei. Ama’n khōtui shunga khō inphe asyem, akarōi manbukna 
inphut thli ajōngtir. 

17Hiva hmun a hin, mihringhei kamo heia inhmak a ka-om hei; lim kasyem hei 
khan hmit vârna annei ajârchu an-pathen syem hei kha akadik mak leh hringna 
kaneimak hei kae. 

18Anmani hnemna kase, donmak sik hei kae; RŌNGPU kha anchunga ṭōnkatlo 
ajōng pha leh anmani suk manhmang sik jo hei kae. 

19Jacob Pathen khachu, anmani kapō changmak; ama chu heirakip kasyempa 
kae, khana Israelhei hi ama mikhet sik a akadei jo hei kae. 
Chunghnung RŌNGPU kha arahming kae. 

RŌNGPU Sekbung 
20 RŌNGPU’n ahri, “Babylon, nang kare hmangchâk kasekbung che kha kae. Ke’n 
jât-hei leh rengramhei vōk manchipna kahmang che. 

21Shakorhei leh akachōng hei vōk mannōina, shakor gâri leh akachōng hei vōk 
mannōina, 

22Pase leh nuhmeihei thatna, kater leh naipanghei thatna, rether leh nuhngâk-
hei thatna, 

23kemōng kakhemhei leh ankemōng rup thatna, hlei kakhōi hei leh antahmang 
shakorhei thatna, khana vaikarônhei leh ṭōnkarônhei vōk manchipna sik a 
kaleihmang che kae.” 

Babylon Karâkna 
24 RŌNGPU’n ahri, “Nangni’n Babylon leh amihei Jerusalem chunga ṭōnse antlona 
rakip jâra ke’n anchunga katlo malena kha nanhmu sik. 

25Babylon, nang hi raleichung pumpui kasuk inhmang hmebung inkhat kapō che 
kae, tâk-kha RŌNGPU kei hi nang kadōi eng kae. Ke’n nang kasur sik chea kha, 
ralei hmai leh in-angtlinga phaicham kamanchang sik che khana ravut a kada sik 
che. 

26Nang insuksetna khanna hlung inkhat rōk um, athera inn sak nôkna inhmang 
mak ning. Nang chu nêrdiram kachang thang sik jo che. RŌNGPU ke’n kahri jo kae. 

27“Buhluna sik mêrchîkna kha pek hei ruh! Jât-hei tathei sik apengkun tum ruh! 
Babylon dōina re kakōn sik jât-hei intluk ruh! Ararat, Minni, khana Ashkenaz 
rengramhei kha re kabuhlu sik a manthei hei ruh. Buhluna hlamkakei sik a kadei 
ruh. Khâikhuhei kapōa shakorhei kha vaṭhōi hei ruh. 

28Babylon dōina re katuk sik jât-hei intluk ruh. Media renghei, anhlam kakeihei, 
aṭōn karônhei leh anvai rônna ram shunga remihei seng vabek hei ruh. 

29RŌNGPU’n, Babylon kha tûte om makna sik, ram kachi manchangna sik aṭōn 
mantluk kha aheitlosōt pha, raleichung pumpui intlira innok jo. 

30Babylon remihei kha rekur shunga re tlo loa ka-om hnâm jo hei. Anmani 
inngamna inhmang jo, atloje manhret mak jo hei. Ankhōpui kur kot kakōi jo hei, 
khana an-innhei hmei in akâng jo hei. 

31Babylon rengpa hneng ṭong inthlung mi abân bâna kahong heia akhōpui bâng 
rakir manlia kakōi jo tia anhong manthei. 

32Re kasō he’n tuidung rakanna anhlō joa rekurhei kha hmeia anro jo hei. 
Babylon remihei ṭit a inhmak jo hei. 

33Sôt lolaia remi he’n saphōr hmun a sapâr kapōa, anta-âttan heia raleia 
antachōn rachi sik jo hei kae. RŌNGPU Akahratpen, Israel Pathen ke’n kahri jo 
kae.” 

34Babylon rengpa’n Jerusalem amadea khana aleisâk jo. Ama’n khōpui kha 
bephu kapōa amanrōk; khōhri kapōa amadê. Ama’n amadu kha alosōt, alakseng 
kha ahlon sōt hei. 

35Zion mihe’n hinga hri hei rasoh, “Kanchunga rethat mithat antlo jâra Babylon 
chunga mô ṭumna kha tlung rasoh!” Jerusalem mihe’n hinga hri hei rasoh, 
“Keini’n inrengna kanthōk jâra Babylon chunga mô ṭumna kha tlung rasoh!” 

RŌNGPU’n Israel A’nthōpui sik 
36Khava jâra RŌNGPU’n Jerusalem mihei hneng ahri, “Ke’n nanṭong kha kamatu 
sik, khana nan-inrepuihei khan nachunga anleitlona kha kaman pek male sik 
che. Ke’n, Babylonhei tuihnar kamankang sik a kha antuidung hei kamanchâr 
sik. 

37Khava ram kha neinâk inset bukna kamanchang sik, khana khan ramshahei ka-
om sik hei. Khavakha enngam timak ning; tûte om mak hei ning, akahmu rakip 
inpir sik hei. 

38Babylon mi ankhenga shabakkai kapōa inhrung sik hei, khana shabakkai tehei 
kapōa intuma insang sik hei. 

39Anmani akalôp hei mo? Ke’n revei sâktlâng inkhat kamantluk pek sik hei, 
khana ju kaman rui heia kamanhōi sik hei. Anmani khō manhret loa kaje sik hei, 
thōimak jo hei ning. 

40Anmani kemōngte, ke, khana kemōngchehei kapōa thatsōt sik a kakei sik 
hei. RŌNGPU ke’n kahri jo kae.” 

Babylon Vângset 
41 RŌNGPU’n Babylon chungchânga ahri, “Vânhnōi ralei pumpui tamanpâk 
khōpui kha re tuk a mihe’n anhlō khum jo. Jât-hei hmit-enna heituk a Babylon 
kha enngam ka-om mak jo mo! 

42Tuipui in-nông in Babylon avûrsi, tui inhrung khan achunga amakhusi. 

43Khōpuihei kha hmit ena enngam om mak, tui om makna ram kachi tûte om 
makna, mihring inlôn phung makna hmun anpō jo. 

44Ke’n Babylon pathen Bel karâkna kapek sik, khana amarûk a anei ahao hei kha 
kamansōsōt sik hei, jât he’n avea kamuk nôk mak jo hei ning. “Babylon 
kurbanghei kachim inset jo hei. 

45Israel mihei khana inphut tlânsōt ruh! Kahnuknat inhnaktak a inphut 
nanhringna sik tlânsōt ruh. 

46Ṭong inhri nanthei jâra inngam makna neimak ruh khana nanṭit manse mak 
ruh. Akumtina ṭong hlop-hlop inhri ri, ram shunga rethat mithat ṭong, reng 
inkhat leh reng inkhat re intukna inthei. 

47Khang’khan ke’n Babylon limsyemhei chunga ṭōn katlona sik pha hong katlung 
jo. Aram pumpui inzakna kamanchen sik, khana amihei seng thatsō pet sik hei 
kae. 

48Akasukset sik a sak tinga mi akajōng hei kut chunga Babylon kha atlu pha, 
raleichunga leh marvân chunga aka-om rakip in inpâk a ka-ông sik hei. 

49Babylon in vânhnōi ralei mihei thina amasō, khana Israel mi katamtak hei 
thina amasō jâra tûnchu Babylon hi akatlu sik kae. RŌNGPU ke’n kahri jo kae.” 

Babylona Israelhei hneng Pathen Ṭong mathlung 
50 RŌNGPU’n Babylona amihei hneng ahri: “Nangni thina kha nanpek sōt jo! 
Tûnchu se ruh! Hngâk mak jo ruh! Nangni nan-inna inphut ram kahla a nan-om 
inum, nan-RŌNGPU, kei chunga mandonna nei ruh, khana Jerusalem kha 
mandonsōt ruh. 

51Nangni’n nanti, “Keini hi hmaimôkna kanchen jo khana inzakna anpek jo ung; 
heite inthōpui kaneimak kachang jo ung, ajârchu ram hlop mihe’n Bek-inna 
hmun intheng hei anhlōsō jo. 

52Khava jâra, ke’n Babylon limsyemhei chunga ṭōn katlona sik pha kha katluk jo 
tia kahri kae, khana ram shung pumpuia a’ntôn hei khan inkōi sik heia kae. 

53Babylon in bōirōk chunga ake tor a rekur kahnettak asyem inum, ke’n 
akasukset sik mi katir sik hei. RŌNGPU ke’n kahri jo kae.” 

Babylon chunga Akakhe chet a Suksetna 
54 RŌNGPU’n ahri, “Babylona mi kaṭap rasa, aram shung sukset jâra ṭajai suina so 
rangei ruh. 

55Ke’n Babylon kasukset sik, khana kamandâi hnger sik. Remihei kha tuipui in-
nông inhrung kapōa katlân inhlut hei khana rasa inhnaktak a anbuhlu. 

56Anmani Babylon kasukset sik kahong hei; anremihei kha ansur hei, khana 
anthe ansai hei ansuk thlek pek hei. Kei hi akaṭhamak karâkna kapek, Pathen 
inkhat eng kae, arahōi kasōk hrep a Babylon chunga ṭōn katlo sik. 

57Ke’n avaikarônhei, ami kasinghei, ahlam kakeihei, khana aremihei ju kaman 
rui sik hei. Anmani kaje sik hei khana thōimak hei ning. Rn ke’n kahri jo kae; Kei 
Akahratpen RŌNGPU eng kae. 

58Akahrat Babylon kha raleia hlon mathla sik kae, akekot ber inshâng hei kha 
romathlâk sik hei kae. Jât-hei ṭōntlo rakip akhenga hnemna kase kae; anrahnak 
tlona kha hmeimalea kajongsōt hei. Akahratpen RŌNGPU ke’n kahri jo kae.” 

Babylonhei hneng Jeremiah Ṭong Mathlung 
59Reng Zedekiah inzenpa kha Neria sapa, Mahseiah tupa Seraiah kae. Zedekiah’n 
Judah reng achang kum 4 atluk a hin ama leh inthoia Seraiah kha Babylona kase, 
khana ke’n ama hneng mansena ṭong ajing kaleipek. 

60Ke’n Babylon chunga suk mansetna ahong kasōk sik leh omchen ralak ahong 
kasōk sik seng kha lekharabu inkhat a kamazet a kae. 



1369 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

61Ke’n Seraiah kamanthei, “Nang Babylon natlung pha leh, hiva lekharabu inzet 
hi mihei hneng rasa inhnaktak a nateisōt sik kae. 

62Khava sōa hinga derna nei roh, ‘RŌNGPU, nang in hiva hmun hin, mihringhei leh 
ranhei achanga heite akahringa a-om makna sik a, khana ahei tik a ram kachi 
akachang sik a nasuk manset sik tia naleihri joa kae.’ 

63Seraiah, hiva lekha hi nateisō pha leh hlung inkhat leh khit mankop ina, 
Euphrates Tuidunga hlon manhlut roh 

64khana hri roh, ‘Hivahi Babylona akasōk sik omchen kha kae, RŌNGPU’n Babylon 
chunga suksetna amathlung sik jo jâra khan ama kha katla inhlut sik a kha 
heisōksōt hêrmak jo ning.’” Jeremiah ṭonghei kha hin achai jo. 

Jeremiah 52 

Jerusalem Atlûkna 
(2 Rn 24.18—25.7) 

1Zedekiah’n Judah reng achang pha ama kum 21 kae jo, ama’n Jerusalema kum 
11 vai aleirôn. Ama kachoi anu rahming chu Libnah khōpuia ka-om Jeremiah 
sanu Hamutal intia kae. 

2Rn Zedekiah’n, Jehoiakim taleitlo kapōa, RŌNGPU dōina setna aleitlo. 

3RŌNGPU’n Jerusalem leh Judah chunga ahnuk kana reia ahmit hmua inphut 
ahnong sōt heia kae. Zedekiah’n Babylon reng Nebuchadnezzar dōina re aleitlo, 

4khava jâra ama’n vai arônna kum 9 thla 10 ni 10 tluk ning Babylon rengpa 
Nebuchadnezzar in aremi ahei thōi heia Jerusalema re aleitlo. Anmani’n khōpui 
vângting rephōr ansyema, akekhumna rape akimvea anleisyem, 

5khana Zedekiah vairôn kum 11 katlunga khōpui kha kekhuma leika-om. 

6Khava kum shunga thla 4 kani 9 tluk ning khan vonṭâm kha akhôkrei jâra mihei 
kha sâk sik heite neimak jo hei, 

7khōpui bang kha anleivōk khōi jo. Babylon mihe’n khōpui kimvea ankaketlit 
inum, jâna khan remi rakip kasōksōt jo hei. Anmani kha reng rahōn jōnna hlam 
a katlânsōt hei, bangrape 2 kâk a kekot a kasōksōt hei, khana Jordan 
phaichamting katlân hei. 

8Tâk-kha Babylon remi he’n Reng Zedekiah kha anhnonga Jericho hnenga 
phaichama anleisur, aremi he’n anleidahlonpet jo. 

9Reng Zedekiah kha Hamath ram shunga Ribla khōpuia aleika-om Reng 
Nebuchadnezzar hneng anleiṭhōi, khana khan Reng Nebuchadnezzar in 
Zedekiah karâkna ṭong amathlâk a kae. 

10Ribla a Zedekiah sapahei kha ahmaikung tak a athatpek hei, khana Judah 
ṭōnpui karôn he’m aleithat hei. 

11Khava sōa, Zedekiah hmit akhersōt pek, thirhruia akhit a Babylon ting aleikei. 
Zedekiah kha athimak kârseng Babylona kurkhum a leika-oma kae. 

Bek-inn Vōkkhōina 
(2 Rn 25.8–17) 

12Babylon reng Nebuchadnezzar vairôn kum 19 thla 5 ni 10 tluk ning, remi 
hlamkakei, rengpa ṭong-insea inṭang Nebuzaradan kha Jerusalema kahlut jo. 

13Ama’n Bek-inn, reng-innpui, Jerusalema ṭōnpui karônhei inn aro mathlâk jo 
hei; 

14aremi he’n khōpui kurbanghei kha anvōkkhōi jo hei. 

15Khava sōa Nebuzaradan in khōpuia antadahlon mi, kut themna kanei ṭōn 
katlohei khana marûk a Babylon heia inphut ale’nthup hei seng kha Babylon ting 
aṭhōi jo hei. 

16Tâk-kha heite kaneimak, misarapen hei khachu Judah ram a adahlon hei, 
vomhrui rahōnna leh hleipuk heia ṭōn amantlo hei. 

17 Bek-inna aka-om sum-êng kachohei, gârihei leh sum-êng tuikhur kha akhenga 
anvōkkhōi hei, khana sum-êng seng chu Babylona anchoipet hei. 

18Anmani’n maichâm mantheng sōtna hmangchâk-hei, ravut khōrna leh 
amadona hei, thaihmei thatna, thisen madona thlengkam, bero rona thlengkam, 
khana Bek-inna hmangchâk sum-êng seng chu akhenga anrônpet jo. 

19Sana leh dangka vânga ansyem neinâk rakip: thlengkam kasinhei, hmei choina 
khângbe, inthoina thisen madona thlengkamhei, ravut madona behei, thaihmei 
matungna hei, bero rona thlengkam, ju inthoina sunna sik thlengkamhei seng. 

20Solomon in Bek-inn sik a aleisyemsōt sum-êng neinâk-hei - kachopui 2, gârihei, 
tuikhur kalentak, khava indom sehratche 12 – hihei hichu kahrik rei heia inte 
theimak hei. 

21-22Kacho 2 hei kha ahlopdet hei kae: inkhat et kha metre 8 inshâng, apum 
kimve kha metre 5.3 kalen. Khahei kha ashung kave hei, a’nsâ kha millimetre 75 
kae. Inkhat et chunga sum-êng lubur a-inshâng kha metre 2.2 kae, alubur kimvea 
thirhrui in ankake, khavakha kapothei vânga aret insyem, khahei seng kha’m 
sum-êng vânga ansyem hei kae. 

23Kacho inkhat et a hrui inher kapō ret chunga khan kapothei akhenga 100 ka-
om hei, raleia inphut 96 hei chu inhmu tor hei. 

Judah Mihei Babylona Antaṭhōi hei 
(2 Rn 25.18–21,27-30) 

24Hiva chunga, rehlam kakeipa Nebuzaradan in Thempu Kalen Seraiah, ama 
bânna thempu Zephaniah, khana Bek-inn ṭōnkarôn ahlop 3 aṭhōisa hei. 

25Khōpuia inphut remi rup-hei hlamkakei inkhat, khōpui shunga aleika-om ṭhak 
rengpa mansena kanei mi 7, rehlam kakeipa inthōpui, remihei lekharabu 
katintapa, khana apui karôn pase 60 hei aleiṭhōi hei. 

26Nebuzaradan in anmani kha Hamath ramṭhen a Ribla khōpuia 

27aka-om Babylon rengpa hneng aleiṭhōi hei. Khana khan rengpa’n amanvōk 
heia amanthat jo hei. Khang’khan Judah mihei kha anrama inphut rehringa ankei 
jo hei. 

28Nebuchadnezzar in kurkhum sik a aṭhōi hei seng mija mazetna kha hi kae: 
areng changna kum 7 tlukna ama’n 3,023 aṭhōi hei; 

29areng changna kum 18 tlukna Jerusalema inphut 832 aleiṭhōi hei; 

30khana areng changna kum 23 tlukna Nebuzaradan in 745 aleiṭhōi hei. 
Ankhenga mi 4,600 anleiṭhōisōt heia kae. 

31Evilmerodach in Babylon reng achang kum a, ama’n Judah Reng Jehoiachin kha 
kurkhum a inphut aleimasōa alungsetna aleimalâr. Khavakha khum mi inkhat a 
Jehoiachin anṭhōisōtna kum 37 thla 12 kani 25 tlukna aleikasōk omchen kae. 

32Evilmerodach in ahnenga marittak a aleirazen khana Babylona ama leh 
rehring surmi akachangsap reng ralak-hei kanek a akalen chet kajana hmun a 
aleida. 

33Hing’hin Jehoiachin in kurkhum a pōn leh der athlengsōtna sik khana 
ahringkhō katlung bit a rengpa dokhânga bu asâkna sik a hnōm pekna ka-om joa 
kae. 

34Ahring lai seng arangei seng rachôkna sik a ani tina sêr le’npek ṭhak a kae. 

Ṭajaisuina 

Ṭajaisuina 1 

Jerusalem khōdeng theina 
1Pha khat a mipui kasip a omna khōpui, Jerusalem kha heikhonga abinga ka-om 
jo! Pha khat a vânhnōi in kajana anta leipek kha, amanu kha, tunchu renghmei 
kapōa ka-om jo; Khōpui kâra akalenpen kha sōk changna hrep a katlu jo. 

2Jân kathang ṭajai asui; akabeng heia ahmit rathli kalōng. Hmalaia aṭhōn rakip 
hei kâra, inkhatbek in amanu mathlem mak. amanu inthloppui he’n ama anhōn 
jo khana tunchu ankhenga ama andōi jo. 

3Judah mihei inthōpui kaneimak sōk-hei kae, an-inna inphut anhnongsōt jo hei. 
Anram ti sik neiloa miram a ka-om jo hei. Antlânsōtna sik omloa, an-inre he’n 
ankakekhum jo hei. 

4A’ntheng kani heia Bek-inna kamukna sik a tûte hongmak hei. Tûte inkhatbek 
hongmak jo hei. Khava khana hlakasak nuhngâk he’m inrim hei, khana thempu 
he’m kaṭap hei, khana khōpui kekot-hei kha karōk pet a kangir, khana Zion 
inrengna athōk jo. 

5Aka-en kada he’n chung sōkna annei; anratha neina shunga anmatua kae. Atlo 
setna katamtak jâra RŌNGPU’n inrengna apek kae; asahei kha ansur heia 
anṭhōisōt jo hei. 

6Jerusalem lûrje kha akathlengsa ṭong kachang jo. Amanu hlamkakeihei kha 
vonṭâm jâra akatlasam shakhi ka-ang jo hei, Sha kahnong heia inphut 
antlânsōtna khan anratha akatlang jo ka-ang hei. 

7Binga ka-om a’nhmangsō jo Jerusalem in tunchu hmalaia alûrna kha 
amandonsōt jo. Aka-en kadahei kut a atlûk pha, ama inthōpui sik tûte leiom mak 
hei; amanu tlâksukna kha akator he’n anmanuisōa kae. 

8Amanu kajana om mak jo; amanu akarōk a ka-om khana nōisetak a ansur jo. 
Amanu inkōia inhnaktak a ahmai amakhu jo. Jerusalem in ṭit ka-om tak setna 
vânga abibinga hnemna kase inchang jo. 

9Amanu intheng makna kha kabeitak a inhmusōt, tâk-kha avâng setna kha heitea 
donmak a kae. Ama tlâksukna hi ṭit ka-omhêr; tute’num ama bômtor mak. Aka-
en kada he’n antor jo, khana RŌNGPU hneng inthōpuina sik ka-ônga kae. 

10Amanu inrepui he’n akarōi buk rakip anchomsō jo. Anmani’n Bek-inna 
anheihlut kha ahmu hei, RŌNGPU’n jât-hlop heihlut sik ahnōm makna hmun 
akhan. 

11Ami he’n heikhat sâk sik anjong pha inkōi hei; antak hringna sik a ankarōi kha 
bu leh anthleng hei. Khōpui khan ka-ônga ati; “Rōngpu, ajōng enroh, kei 
inrengna hi ajōng enroh.” 

12Ahnenga akase rakip hei hneng kaṭap a ati, “Kei ajōng enroh.” Kei tade kapōa 
tûte’num natna hi demak hei, RŌNGPU’n ahnuknat pha kachunga hiva natna apek 
eng hi. 

13Ama’n chunga inphut hmei ahei tir, khava hmei khan kamalung akâng. Ama’n 
kei man-ôkna sik châng inkhat akam, khava khan raleia akei mathlâk eng. Khava 
sōa ama’n kei adahlon eng khana nat kathok ṭhak sik a adahlon eng. 

14“Ama’n asetna rakip amazet a ada, khahei kha akhōp manchuna ada; Ama’n 
karînga khahei kha aman-or eng, khana khava rônkahrik dena khan katlasam jo 
eng. Rōngpu’n ka’nrepuihei hneng apeksot eng, khana anmani dōina ratha nei 
hêrmak eng. 

15“Rōngpu’n karemi kahrat hei seng kha amanōisō hei; Karether hei suk 
manhmang sik a remi rup inkhat ahei tir hei. Ama’n kamihei kha vomhrui thei 
ep-mannōi kapōhrep a akahnur hei. 

16“Khava jâra kahmit a hmit-rathli kasiptak kalōnga kae. Tûte’num amathlem tor 
mak hei; tûte’num lungngam apektor mak hei. Ka-inrepui he’n kei antor jo eng; 
kami om hêrmak jo hei. 

17“Kakut hei karajit hei, tâk tûte inkhat in a’nthōpui mak hei. RŌNGPU’n aram 
rakip a ka’nrepuihei abek jo hei; Anmani’n kei hi neinâk kachok kapōhrep a anlo 
enga kae. 

18“Tâk-kha RŌNGPU chu akadik kae, ke’n aṭong kajuimak jâra kae. Hmuntina 
mihei kaṭong hi rangei ruh; kei inreng hi enruh, Kami rether leh nuhngâk-hei 
rehringa anṭhōi jo hei. 

19“Kei inthloppui hei kabek hei, tâk-kha abôm hnōm mak hei. Thempuhei leh 
hlamkakeihei khōpui hlam a kathihei, Anhringna sik a bu kajonga anselai khan. 

20“O, RŌNGPU, enroh, kei inrengna hi, kamalung inkōina hi! Kasetna hei jâra 
kamalung hi kakōi jo. Hlam a mikathat ka-om hei; innshunga kapha thina kha 
ka-om. 

21“Kei inkōina hi arangei pek roh; lungngamna anikapek sik tûte om mak. Nang 
in kachunga inrengna napek eng jâra ka-inrepui hei inpâk hei. Naṭong tepna kani 
kha heimatlung roh; kei kapōa khōdeng manthei hei roh. 

22“Anthat makna rakip jâra maset hei roh; Kaset jâra nakarâk eng kapōa anmani 
karâk hei roh. Inreng enga inkōi eng; khana kamalung hi kana jo.” 

Ṭajaisuina 2 

RŌNGPU’n Jerusalem Akarâkna 
1 RŌNGPU’n ahnuknat jâra Jerusalem kha inthim in amakhu Khava marvân kapōa 
alûrna kha amanhmang jo. Ahnuknat ning khan a-Bek-inn kapha’m adahlon jo. 

2Judah ram a khō rakip lungsetna kasea Rōngpu’n amanhmang jo Khana ram 
inhrungna rephōr rakip asukkhōi jo. Rengram leh avaikarônhei kha inzakna 
apek jo hei. 

3Ama hnuknat a Israelhei rathahrat kha akanok jo; Kan-inrepuihei anhong pha 
ama’n keini inthōpui sik hnōm mak. Neinâk rakip amanhmang sōa hmei kapōa 
kanchunga ahnuk kana. 

4Inrepui inkhat kapōa ama’n kanlangting the kâp sik aradin ung; Kanhōina leh 
kantamadu rakip athatpek jo ung. Jerusalema hin hmei kapōhrep a ahnuknat 
kha kande. 

5Inrepui inkhat kapōa, RŌNGPU’n Israel kha amanhmang jo; Amanu rephōr leh a-
innpui hei kha suk inhmanga ada jo hei. Judah mihei chunga bângtik kaneimak 
châmna kha apek hei. 

6Keini’n ama kankamukna Bek-inn kha ahar-ahak a amakhōi jo; Aman kani 
intheng hei leh Châmhngat kanihei amanbâng jo. Rn leh thempuhei rakip inum 
ahnuk kana jo ti anmanhret jo. 

7 RŌNGPU’n amaichâm kha ahlon sōt jo, khana a-Bek-inn adahlon jo; Abanghei 
kha inrepuihei tasuk manset sik a kahnōm jo. Pha khat a inpâk a kanlei kamukna 
kha inrepui he’n retorna ka-ông jo hei. 

8Zion bang kachim sik kha RŌNGPU’n amantluksa jo kae; Pui katluk a 
manhmangna sik a ama’n tena anei jo kae. Bang leh inn inshâng hei kha tunchu 
inhmanga ka-omsap jo hei. 

9Kekot kha akachok shunga katla inhlut jo, ankirna thirtlōn kha’m inbong pet jo. 
Rn leh mikalenhei tunchu miram a tirsōt kachang jo hei. Dân kha manthei mak 
jo hei, khana sânkathem he’n RŌNGPU a inphut hmangtalâr hmu nôk mak jo hei. 

10Jerusalema upahe’n raleia sip katia in-ong hei, Anlua vaiphin khana antaksa 
kha bora pôn ansi. Nuhngâk he’n raleia anhmai andima ka-om hei. 

11Kaṭap reina kahmit inthling jo, karathla hi inrim jo. Kamihei suk inhmangna 
jâra inrenga katluber eng. Naipang leh naidông he’n khōpui hlamdunga sorsam 
invei hei. 

12Vonṭâm tuihre jâra, annuhei hneng ka-ônga anbek hei; Antak a’ntôn hei kapōa 
hlamdunga katlu hei. Khana jâm katia annuhei ângshunga kathi hei. 

13O Jerusalem, lungset Jerusalem, ke’n heimo kahritor aka-om? Heikhonga mo 
lungmōng kathlâktor sik che? Hiva kapōa tûte inkhat khōdengthei lade mak 
Nang châmna hichu tui-ôngpui kapō abângna kase kae; hinahin inhōrna thei om 
mak jo. 

14Nasânkathem he’n, mihōnna tei loa hri sik neimak hei: Anṭong hrilena nasetna 
malârhêr loa anhōn jo che. Malung thleng sik rangei mak tia mandonna anpek 
che. 

15Khōpui kapetan a kahro he’n anhmu che pha hnōisetak a an-en che. Anlu 
ankachuk a Jerusalem suk manhmangna kha anmanuisōa kae. “Hivahi khōpui 
kahōi neng kha mo? Hivahi vânhnōi inlensakna kha mo?” 

16Na’nrepui he’n anmanuisō che khana anmater chea anhmit anphenthlōn che. 
Anhner anhmanhek a anmanuisō che, “Eini’n nisuk manhmang jo! Keini 
taleihngâk kha hiva kani hi kae!” anti. 

17 RŌNGPU’n atlo sik a maṭhitna aleinei kha achaina chu atlosōt jo: Ama’n pha 
kasôttak gîkna aleipek ung kapōa, lungset inveiloa asuk manhmang jo ung. 
Ama’n kan-inrepuihei kha torna kha apek jo hei, keini thlûkna khan anmani 
inpâkna apek jo hei. 

18O Jerusalem, nabang khan RŌNGPU hneng ông roh! Nahmit rathli kha tuidung 
kapōa sûn leh jân tlân rasoh; Naṭapna leh na’nrengna rōk in tlasam jo roh! 

19Jân kathang ave-avea har ina, Rōngpu hneng ông roh; Namalung pek manhlut 
ina nasahei sik a lungsetna kha inder roh Hlamdung rakir rakip a naipanghei kha 
sâk lo inloa kathi jo hei! 

20O RŌNGPU enroh! Heisa mo hinghrep a nakarâk ung? Nuhmei he’n antalungset 
ansahei taksa kha ansâk jo! Thempuhei leh sânkathemhei kha Bek-inn shung 
khet a anthat jo hei! 

21Hlamdunga upa naipang kathi ka-om jo hei, Retherhei leh nuhngâk-hei 
inrepuihei chemjâm vâng kathi jo hei. Nahnuknat ning khan anmani kha 
lungsetna kasea nathat hei. 

22Kan-inrepuihei kha kei kimvea ṭitna anikapek sik a nang in revei sâktlânga 
nabek hei. Nang hnuk natna kani ning khan chu tûte inphesōt tor mak ning. 
Lungset leh marit a kavei manhring kasahei kha anmani’n anthatpek jo eng. 

Ṭajaisuina 3 

Karâkna, Malung Thleng khana Inhōrna 
1Pathen in karâkna apek sik a’nhret kha ke’m inkhat eng kae. 

2Ama’n kei hi inthimna inthûk chet-chet a amathlâk jo eng. 

3Khana ave-avea lungsetna kasea avōk eng. 

4Ama’n karavōi hi akei hlera ada eng, karu hei hi amathlek pek eng. 

5Inreng khōdeng theina kurkhum a akhum eng. 

6Ama’n rumhrat a kei hi akathi inthimpakna khan aman om eng. 

7Ama’n hrui vâng kei akhōp eng; inphesōtna sik omlo khum mi kha kei eng kae. 

8Ke’n kare inshângtak a inthōpuina sik a kapeng eng, tâk-kha Pathen in arangei 
pek mak. 

9Kase pha leh kahek kahek a kase eng; kasena rakip a hlung bang he’n kahlam 
ankhâr pek êng. 

10Kavom inkhat kapōa ahngâk eng; shabakkai kapōa akahman eng. 

11Hlamlena ama’n kei ahnong eng, ahar-ahak a akeihler eng, khana adahlon eng. 

12Ama’n asai akam khana aṭhe kâpna aradin kha amanchang eng. 

13Ama’n athe kha kataksa inthûktak shunga akâp manhlut a kae. 

14Sûn nilun mihe’n anmanuisō eng; anmani seng sem tlona kachang jo eng. 

15Ama’n kasâk leh ka-in sik a apek eng kha inrengna kakhôktak rōk hi kae jo. 

16Ama’n kahmai hi raleia akarôtpek eng khana kahahei kha hlung chunga 
amathlek pek eng. 

17Taksa kaṭha leh mōngna khana inpâkna hei kha heimo kae manhret mak jo 
eng, 

18Kei akasôttak hringmak jo ning; RŌNGPU a ka’nhōrna kha om mak jo. 

19Kei châmna hei, inn kasea ka-omna hei kamandona tûr kakhatak kae jo; 

20Hivahi kamandon ṭhak a kamalung hi hōithei mak. 

21Kachang tâk-kha hiva inkhat hi kamandon pha chu inhōrna hi hong inle nôk: 

22 RŌNGPU akatlasam mak lungset maritna kha tûn katlung injônṭhak, 

23Jîngkâr kapōa kather, kani kasōk kapōa sôimak a kae. 

24Kei tanei khachu RŌNGPU rōk kae, khana ka’nhōrna kha achunga kada. 

25 RŌNGPU kha ama kataksen rakip hnenga akaṭha kae, 

26Khava jâra ahukna sik me thōk-hrat leh inṭhōia hngâk sik hi eini sik a 
akaṭhapen kae, 

27Khana ninaipang changlai thōk-hrat inthemchûk sik hi akaṭhapen kae. 



1377 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

28Khōdeng nithei pha, sip tia thōk-hrat leh inṭhōia in-ong sik kae. 

29Insinsak a aka-om sik me kae, ajarchu tûn katlung inhōrna laka-om theia kae. 

30Anvōkna mea, inzakna anpekna mea, heirakip kha akahnōm sik me kae. 

31Rōngpu chu mi inlungset thei kae, ahei tik a ahlon sōt mak min. 

32Ama’n khōdeng theina apekthei me, tâk-kha eini alungsetna me kha inchên 
khana kangar. 

33Eini khōdeng manthei sik leh natna pek sik kha ama’n kahōia asak changmak. 

34Nirathla kha kurkhum shunga suk rabun achang pha RŌNGPU’n amanhret pek 
me; 

35Ama’n apek me niratha neina kha nichanmak pha ama’n amanhret. 

36Ṭongtan hmun a akadik kha nam mathlâk a a-om pha, ama’n amanhret a kae. 

37Pha rakip a RŌNGPU lungdo rōk kha a’ntloṭhak kae. 

38Ama ṭongpek rōk a akaṭha leh akase hei hi akasōk kae. 

39Nisetna jâra karâkna nichen pha leh heijâra mo a’nphin ṭhak sik me? 

40Nihlam jōn kha en kaṭha me sona RŌNGPU hneng hong inhe rih. 

41Marvâna Pathen hneng malung mahlang me sona derna nei rih. 

42“Keini kaset jo ung khana inphin jo ung, khana O RŌNGPU nang in arangei 
mandam mak che. 

43“Nang in nahnong unga nathat ung; nahnuknat khan nalungsetna kha athup 
joa kae, 

44Nahnuknat sumtuk kha insa reia kanderna hei che khan petan tor mak jo. 

45Nang in keini akachok manbukna raleia nasyem jo ung. 

46“Keini kan-inrepui rakip he’n inzak anpek ung khana anmanuisō unga kae. 

47Keini hi inhmangna leh inrengna shunga leika-om ung; keini ṭitna leh thina 
hmun a ka-om ung. 

48Kamihei inhmangna kahmu pha kahmit a hmit rathli’n tuidung kapōa kalōnga 
kae. 

49“Kahmit rathli hi kava tui bânglo kapōa kalōng sik, 

50 RŌNGPU’n marvâna inphut ahong ena ahmu mak me kârseng. 

51Khōpuia nuhmeihei chunga akasōk kha kahmu pha kamalung kana hêr. 

52“Anhōtna sik eng ajâr omloa inrepui he’n va kapōa chânga anman-ôk eng. 

53Anmani’n kahringpuma tuikhura anhlon mathlâk eng khana akhur kave kha 
hlung vânga ankamsi eng. 

54Tui in akachûm manphut eng, kathina sik pha hong katlung jo tia indon eng. 

55“O Rōngpu tuikhur athōia inphut nahnenga hong ka-ông eng, 

56Kaderna arangei pek roh tia kangek che pha nathei pek eng. 

57Nang in namasôn enga ṭitmak roh tia namanthei eng. 

58“Rōngpu, kei kahuk sik a kahong chea kahringkhō nahuk enga kae. 

59Kei ka-ôp a ṭong tan roh; kei chunga akadik mak a tlona eng kha namanhret. 

60Ka’nrepui he’n heikhonga antahōt eng mo khana kachunga heikhonga ṭōn 
mantlukna antanei mo nang in namanhret. 

61“Kei inzakna antapek eng kha nathei hei, O RŌNGPU; nang in anmantlukna rakip 
namanhret a kae. 

62Kei chungchânga ṭong sûn nilun anmani’n anhri khana anmani’n ṭōn 
mantlukna annei. 

63Jîngkâra inphut khōhlei katlung, anmani’n kei anmanuisō eng. 

64“O Rōngpu! anmani antōntlo dungjuia karâk hei roh; 

65Hâksêr hei ina, malung hōimak in mansip hei roh! 

66Hnong manjâm hei ina raleichunga inphut losōt pet jo hei roh!” 

Ṭajaisuina 4 

Jerusalem Atlûksō Kahnunga 
1Kansana kavâr ja-jap hei kha hong kadup jo hei; Bek-inn hlunghei hlamlena 
inchek-chai jo hei. 

2Zion retherhei kha keini sik a chu sana kapōa anman katam, tâk tunchu anmani 
kha matlak bephu kapōa anlo jo hei. 

3Rûtnu kapha’m asa avei hei, tâk kamihei chu valenhei kapōa ante anhōt hei. 

4Ansahei vonṭâm tuihrea anmanthi hei, tûte inkhat in antapek mak sik bu kha 
naipang he’n ander lele hei; 

5Pha khat a bukatui an katui rōk kasak he’n bu kangōia hlamdunga kathihei; 
kahōia kalura antavei hei khan akachok innim kâra bu anjong jo. 

6Pathen kut in sōkphutrōia amanthlûk jo hei Sodom hei kanek a kami he’n 
inhnakchet a karâkna anhmu jo. 

7Kan-rengsahei an-omchen kaṭha, kavur kapōa intheng hei, ratha annei khana 
kahrat hei, taksa kaṭhatak a kakhang hei. 

8Tûnchu anhme manhret theiloa hlamdunga inthlong hei, anhmai thina’n 
amandup jo hei; anvun kha thing kachâr kapōhrep a anrua kakop jo. 

9Rea akathihei kha hnungdet a akathihei kanek a kaṭha jôk hei, khava anhringna 
sik bu neilo jo hei, sâk loa jâm katia akathihei kanek a. 

10Kamihei hnenga inrengna ahong katlung khan ṭit ka-om tak kha ahei rôn; 
lungset ka-om nu he’n sâk sik a ansahei ansōng hei. 

11Rōngpu kha ahnuk kana hranghra jo; Ziona hmei amansûk a khava khan 
amankâng manvâm. 

12Khova hmun a mi tûte inkhatbek inum, miram a vaikarônhei kapha’num, 
Jerusalem kekot kahluttor sik hei tia leitaksen mak hei. 

13Tâk-kha hivahi kasōk jo, ajârchu anthempuhei kaset hei khana ansân 
kathemhei ṭhena annei, ṭhenakase hei thina sik antlo jâra kae. 

14Anhlam kakeihei kha hmitkachohei kapōa hlam a kalôn lele hei, antaksa kha 
thisen in kakopsō hei, tûte’n tôn hnōm mak hei. 

15Mihe’n ka-ông heia anti, “Sesōt ruh! Nangni kachok jo chei! Kei atôn mak ruh!” 
Khava jâra ram inkhat leh inkhat a kase lele hei, tâk tûte’num ralam mak hei. 

16 RŌNGPU’n anmani kha lum lonôk mak jo hei; ama khet in akathek manchai jo 
hei. Nithempu leh nihlam kakeihei kha ama’n heitea sakmak jo hei. 

17Akahong hêrmak sik jo inthōpuina sik, kanhle mak hma seng kanlei en. Tûte 
inkhat ani kabôm sik omlolai, keini’n jât inkhat inthōpuina kanleihngâk ṭhak a 
kae. 

18Kan-inrepui he’n ani-en ravet ṭhak a ka-om hei; hlam a kapha sōk tor mak ung. 
Keini pha kha inchai jo; a’nchaina kani kha kahong jo. 

19Chungvâna marhmu ajōng suk inrang kakhea, anmani’n keini anhnong jo ung. 
hmebunga anhnong suk ung; manhret manloa nêrdi ramhânga anphak unga kae. 

20 RŌNGPU’n akadeisōt kanhringna kung, rengpa kha anmani’n ansur jo, re 
katlohei inphut ani kahrung sik tia kantataksen ama kha. 

21Edom leh Uz mihei manui ruh; nan-inpâk torlai hin inpâk jo ruh nan-inrengna 
sik pha kha’m kahong jo; nangni’m inzak a pōn leh der kasea laka-om sik chei. 

22Zion in asetna man kha apek jo; RŌNGPU’n rehringa miram a atir mak jo ning; 
Tâk Edom, RŌNGPU’n nang akarâk sik che; nang in ṭhena ṭōn naleitlo kha amalâr 
sik jo. 

Ṭajaisuina 5 

Lungset Chenna sik Derna 
1O Rōngpu, kanhnenga akasōk hi mandonsōt roh, Ajōng en ung ina, kan-inzakna 
hi ahmupek ung roh. 

2Kankarōi hi miram mihei kut a ka-om jo; miram mihe’n kan-inna ka-om jo hei. 

3Kanpahei kan-inrepui he’n anthat jo hei, khana tûn kannuhei renghmei kachang 
jo hei. 

4Kanta in sik tui kantarachôk nger sik jo kae; kanthing ti sik kantarachôk nger 
sik jo kae. 

5Sakōrtung a-emak leh sharîngsei kapōhrep a anhnong unga kachâm hêr ung, 
kha’num inhngana pha apek mak hei. 

6Hringna sik a sâk leh in kajonga Egypt leh Assyria akader sik vakase ung. 

7Kanpu kapa he’n setna anleitlo, tâk tunchu kathisō jo hei, anmani set leitlona 
jâra keini kachâm ung. 

8Sōk kanek a’m rahōi kasōkmak he’n, kanchunga vai anrôn jo, khana anmani 
ratha neina khana inphut tûte’n keini ahuk tor mak hei. 

9Ram rakir heia mikathat-hei kha kalôn lele hei; keini’n sâk leh in kanjong pha 
thi sik ṭitpum a kase ung. 

10Vonṭâm in kantaksa hi hritlun in amankâng jo, ratap kalum kapōa kanvun hei 
hi alum mak kârseng. 

11Zion Tlâng khet a kannuhmeihei ansur heia ansetpui hei; Judah khō rakip a 
kansa nuhngâk-hei anhnōmna sik a rumhrat a anmaṭhit hei. 

12Kanhlam kakeihei ansur heia anmakhei hlon hei; kan-upahei kajana malârmak 
hei. 

13Kan retherhei kha sōk kapōa chakria sâng anmantak hei; pase naihei thing 
kahrik anmandom heia anhek-hek a kase hei. 

14Katerhei kha khōpui kekot a intung phungmak jo hei, khana rether he’n hla 
sakmak jo hei. 

15Kanhringkhō hina inphut hōina inti kha kasesōt jo; kanleilâmna kahlanga 
châmna’n athleng jo. 

16Kan-inlensak theina rakip inkhatbek om mak jo. Keini’n setna kantlo jo khana 
tunchu inhmang jo ung. 

17Kanmalung shunga kana jo ung, kanhmit rathli sōk jâra khō hmuthei mak ung, 

18ajârchu Zion Tlâng abinga dahlona ka-om jo ram a ka-om ram-ui he’n khava 
suksetna kâra khan kalôn lele hei. 

19Tâk-kha, O RŌNGPU nang chu ahei tik a reng che kae, pha inchaina katlunga vai 
narôn sik kae. 

20Heisa mo pha kasôttak nadahlon ung? Keini hi nalamandonsōt hi sik ung mo? 

21 RŌNGPU nahnenga aṭhōi male nôk ung roh, RŌNGPU aṭhōi male nôk ung roh! 
Hmalaia kanlûrna kha apek male nôk ung roh. 

22Achangmak leh ahei tik a sik a nahlon sōt jo ung mo? Nahnuknat kha abângna 
omlo mo? 

Ezekiel 

Ezekiel 1 

Ezekiel in Pathen Hmangtalâr Ahma inkei Ahmuna 
(1.1—7.27) 

Pathen Len in-ongna 
1Kum 30 tlukna thla 4 changna, ni 5 tluk ning, Buzi sapa, thempu Ezekiel kei 
Babylona Chebar tuidung panga rehring sura aka-om Jehudihei leh leika-omsap 
ung. Marvân kot inhlânga, Pathen hmangtalâr kaleihmu. 

2Reng Jehoiachin rehringa ankeina kum 5 tlukna kha kae. 

3Babylon ram a Chebar tuidung panga RŌNGPU’n kahnenga ṭong ahri kha kathei 
khana aratha hratna kha kamanhret. 

4Chungting kathlira sak tinga inphut thlipui ahong kha kahmu. Khō inphea 
sumtuk katamtak kâra khan jōng kavâr liplep, khana akimvea bōirōk kha hong 
kasûk jo. Khava khōjang pōkna avâr liplepna khan heikhat sum-êng kapōa hong 
inlâr. 

5Thlipui alaitak a khan, mihring hme anpōa ranhring 4 kahmu hei, 

6tâk inkha-khat in anhmai 4 et khana mathla 4 et annei. 

7Anke kha intlunpet hei, ankepha kha sehrat hei kapōa, ke matin annei. Kheng 
mantheng jo sum-êng anpō. 

8Anhmai 4 leh anmathla 4 kakhe nôk a, mihring kut 4 anneisa, anmathla hnōia 
inkhat et ka-om. 

9Ranhring inkhat et in anmathla 2 et kha anmazer, anmathla hmor hei kha 
intôntō et hei, khana anjōng pha antaksa maheloa anrup a kajōngsōt hei. 

10Ranhring inkhat et in anhmai ahlop et 4 sâm annei: hmating mihring hmai, 
changting shabakkai hmai, veiting sehrat hmai, khana kahnungting marhmu 
hmai anrôna kae. 

11Ranhring rakip in anmathla 2 et kha anmazer heia ahmor hei kha anhnenga 
ranhring mathla hei leh intôntō et hei, khana anmathla ahlop 2 hei khan antaksa 
ankatōmna heia kae. 

12Ranhring inkhat et in ramkei 4 anhnget et, khava jâra hiva rup-hei hin antaksa 
inheloa anse hnōmna langting kase tor hei. 

13 Ranhringhei kâra hin heikhat hmeira-ê kapō akavâr, bângloa akalôn lele ka-
om. Hmei kasuk kha hong kavâr rik-rak a khō inphea hmeivâr ajōng kâpsōt a 
kae. 

14Ranhringhei kha khō inphe ayâng dungjuia hnung leh hmating vâr ankâpsōt 
heia kae. 

15Ke’n ranhring 4 hei ka-en pha anhnenga et a gâri chaka 4 raleichunga akangir 
hei kha kahmu. 

16Gâri chaka 4 hei kha in-angpet hei: hlung mankatam et anpō, gâri chaka inkhat 
et a khan ahlop chaka inkhat et kakopsa, inkhat leh inkhat kha anlaiṭimtak a 
inpetan hei, 

17hivahi gâri chakahei khan ramkei 4 anlôn theina sik a kae. 

18Gâri chakahei akekim kha hmit katamtak in akatōm 

19Ranhringhei kha anse pha gâri chaka 4 hei kha’m kasesa hei, khana 
ranhringhei kha raleia inphut chungting anjōng phale’m chakahei kha’m 
kajongsōt hei. 

20Ranhringhei kha antamadu dunating kase hei khana chakahei kha’m khang 
hrep a anjui, ajârchu ranhringhei khan khahei kha antakhâm hei kae. 

21Khava jâra ranhringhei sena, ngirna, bōirōk a anjōngna phatina chaka he’num 
khanga anjui hei. 

22Ranhringhei luchunga khan hlungvâr vânga insyem a’nke-koi phuchung kapō 
ka-om. 

23Hiva phuchung kapō thōia hin ranhringhei kha kangir hei, anmathla 2 et 
anmazera anhnenga inkhat mathla hmor kha anvatôn khana mathla 2 nôk he’n 
antaksa kha ankatōmna hei. 

24Anjōng pha leh anmathla rasa kha ke’n kathei; tuipui kalōng rasa apō, remi 
katamtak hei rasa kasōk apō, Chunghnung Pathen kare apōa kae. Anmani an-
inhnga pha leh anmathla kha ankatōm, 

25tâk-kha anlu chunga bōirōk kâra rasa inkhat kajōng. 

26Phuchung kapō chunga khan sapphir hlung vânga a’nsyem reng in-ongna 
inkhat kapō ka-om, reng in-ongna chunga a’n-ong kha mihring hme apōa kae 

27Hiva hme hi hmeishunga sum-êng kavâr ka-ang. Vâr kadi rik-rak vânga akimve 
kha ara-ângsō 

28khava shunga khan saisûm rakip kakip a anei. Hivahi RŌNGPU ka-om ti malârna 
vâr akade liplep kha kae. 

Sânkathem Inkhat sik a Pathen in Ezekiel Abek 

Ke’n hivahi kahmu pha, kahmai raleia kamakhup a kae. Khava sōa ke’n rasa 
inkhat kathei. 

Ezekiel 2 

1Rasa khan ahria, “Akathithei mihring, ngir roh. Ke’n nahnenga ṭonghri sik 
kamadu, ati. 

2Rasa khan ṭong ahrilai, Pathen rathla’n kashunga kahlut a akadom enga kakea 
amanngir sōt eng, khana ke’n ṭonghri injom kha kathei, 

3“Akathithei mihring, ke’n nang Israel mihei hneng katir sik che kae. Anmani 
anpu anpahei kapōa, kei kadōi leh kachunga rahe kasehei khana tûn katlunga 
ani kadōihei kae. 

4Anmani anracham kase khana akaja mak hei, khava jâra 
Chunghnung RŌNGPU ke’n anhnenga kahri sik ṭong kha avakahri pek sik a nang 
anhnenga katir sik che kae. 

5Sova rahe kasehei son naṭong anrangei che’num anrangei mak che’num, ankâra 
sânkathem inkhat ka-om ti rōk chu anmanhret sik jo. 

6“Tâk-kha akathithei mihring, anmani leh anmani’n heikhat antahri kha 
naṭitmak sik kae. Anmani’n nang hnōm mak hei tin khana anhnōise sik che; aipui 
tûr kaneihei kâra aka-om ka-ang sik che. Kha’num, sova rahe kasehei leh heikhat 
antahrina chunga ṭitna neimak roh. 

7Nang hneng hri sik a kamanthei che rakip kha, anrangei inum anrangei mak 
inum, akhenga namanthei sik hei kae. Anmani heituk a rahe kasehei mo mandon 
roh. 

8“Akathithei mihring, kamanthei che kha rangei roh. Anmani kapōa narahe 
manse mak roh. Nabei man-âng roh, ke’n kapek sik che hi sâk roh. 

9Kut inkhat kahnengting aheirajit sōt a, a’nze hlom inkhat amatu kha kahmu. 

10Kut khan a’nze kha amazersōt a alang hnia a’nzet kha kahmu, khana khan 
pengna, inkōina leh ha karôtna ṭong inzet heia kae. 

Ezekiel 3 

1Pathen in ahri, “Akathithei mihring, hiva a’nze hi saroh; khava sō leh se ina 
Israel mipuihei hneng vahri roh.” 

2Khava jâra kabei ka-âng enga ama’n a’nze kha sâk sik a ahei pek eng. 

3Ama’n ahri, “Akathithei mihring, nahnenga kapek che a’nze kha sâk roh; navon 
mankhopna roh.” Ke’n a’nze kha kasâk jo, khavakha khōihning kapōa kathlum. 

4Khava sōa Pathen in ahri, “Akathithei mihring, Israel mipuihei hneng se roh, hri 
sik a kamanthei che rakip kha anhnenga vahri jo roh. 

5Jât-hlop, ṭong intak kajôm hei hnenga katir che changmak, Israelhei hnenga kae. 

6Jât kalenhei, nang in namanhret mak ṭong intak kajôm hei hneng katir che’nchu, 
naṭong anleirangei sik. 

7Tâk-kha Israel mi tûte inkhat in rangei hnōm mak hei ning; kei ṭong um donmak 
hei ning. Anmani ankhenga rahe kasehei leh ṭong inngeimak hei kae. 

8Tûn ke’n nang anmani kapōa narahe kamanset chea nahmai kamanngar pek sik 
che kae. 

9Nang hlungpui kapōa kahnet a kasyem sik che, khana hira-mukta kapōa 
kamanngar sik che; sova rahe kasehei so ṭitmak hei roh.” 

10Pathen in ahri manjōm a, “Akathithei mihring, ke’n nahnenga kahri rakip hei 
hi malung kahlut a rangei roh khana mandon hei roh. 

11Khava sōa naram mi rehringa antasurhei hneng se roh, nang anrangei 
che’num, anrangei mak che’num, Chunghnung RŌNGPU ke’n anhnenga kahri hi 
vamanthei hei roh.” 

12Khava pha Pathen rathla’n akadom eng, khana kakahnung ting kare 
inshângtak rasa kathei, “Marvân chunga RŌNGPU lûrna kha choi manshâng ruh!” 

13Bōirōk a ranhringhei mathla khat leh khat intôn rasa, khana lingnu innok 
kapōa gâri chaka a’nlik rasa kha katheia kae. 

14RŌNGPU rathla kha kachunga ratha kaneitak a jōng kachōng, khana ama rathla 
khan aṭhōisōt jo eng pha, hōimo kathei hêra kahnuk leikana. 

15Khava jâra kei Chebar Tuidung panga Tel Abib khōa rehring sura ka-om hei 
hneng kase eng, khana khan kaleihmu leh kalei thei hei khan aniṭhōi enga ni 7 
leika-om jo eng. 

RŌNGPU’n Ezekiel Kotpui Kahngâk Amanṭang 
(Eze 33.1–9) 

16Ni 7 athlengsōa RŌNGPU’n kahnenga ahri. 

17“Akathithei mihring, Israel mihei sik a kot kahngâk kamanchang jo che. Ke’n 
kapek che gîkna kha anmani hneng ṭong namathlung sik kae. 

18Ke’n mikaṭhamak inkhat akathi sik a kaphôngsōt pha, ama kha ahringkhō 
hukna sik a ahlam hro thlengtheina sik a gîkna kha napek mak inchu, aset pum 
a ama kha kathi sik jo, khan chu ama thina jâra nang themmô kamanchen sik 
che. 

19Mikaṭhamak kha gîkna napek a asetna kha abângmak inchu, ama kathi sik jo, 
tâk nang hringkhō chu ṭhensōt sik kae. 

20“Mikaṭha inkhat in ṭōnse tlo aphut inchu khana inrimna shunga ke’n 
kada’nchu, ama kha nang in gîkna napek mak inchu kathi sik jo. Ama kha asetna 
jâra kathi sik jo, ama taleitlo akaṭha kha ke’n mandonsōt mak jo ning, khan chu 
ama thina jâra ke’n nang themmô kapek sik che. 

21Ṭōndik katlo mi inkhat setna atlo makna sik a gîkna napek a nang ṭong 
arangeia setna atlo mak inchu, ama kahring sik jo, khana nang hringkhō kha’m 
ṭhensōt sik kae.” 

Ezekiel hi Ṭong Ahri Tor mak sik 
22 RŌNGPU’n ratha kaneitak a a-om kha kamanhret khana kahnenga hinga ahri 
kha kathei, “Thōi roh, phaichamting se roh. Khava hmun a nahnenga ṭong kahri 
sik.” 

23Khava jâra phaichamting kase eng khava hmun a khan Chebar Tuidung panga 
kaleihmu kapōa, Pathen lûrna kha kahmu. Kahmai raleia kamakhup jo, 

24tâk-kha Pathen rathla’n kashunga kahlut a kakea amanngir eng. RŌNGPU’n 
kahnenga ahri, “Inna se roh, kot inkam khum ina om roh. 

25Akathithei mihring, nabinga hrui vânga inkhōp roh, khana nang mihei kâra 
akase mak sik che kae. 

26Hiva rahe kase mihei hi gîkna napek tor makna sik a namalei kha kamanthi sik. 

27Khava sōa, ke’n nahnenga ṭong kajōng hri nôk pha, ṭong theina ratha kapek 
che pha, Chunghnung RŌNGPU kei tahri seng kha anhnenga namanthei sik jo hei. 
Anmani ṭhahrep in anrangei sik, tâk ṭhahrep in adonmak hei ning. ajârchu 
anmani rahe kase jât-hei kae.” 

Ezekiel 4 

Jerusalem Kakekhum sik kha Ṭōn vâng Amalâr 
1Pathen in ati, “Akathithei mihring, ṭek inkhat heichoi ina, nahma a da roh, khava 
chunga khan Jerusalem kathlenga khōpui inkhat lim syem roh. 

2Khava sōa, kakekhum mêrchîkna sik akimvea rekur syema, ralei chosōt a, 
rephōrhei khana bang deng manshâng roh. 

3Khana repa hngâkna berte um syem roh. Thir khâng inkhat lo roh khōpui leh 
nang kâra bang kapōa da roh. Nahmai khōpui hnget roh. Khavakha rekhumna jo 
kae, khana nang in khava shunga kakekhum che kha kae. Hivahi Israel jât sik a 
mêrchîkna kha kachang sik. 

4-5“Hivasō leh navei intongting je roh, khana Israelhei ṭhena kha nachunga kada 
sik jo. Khana khan ni 390 ka-om sik che, anmani ṭhena jâra. Anmani karâkna asôt 
dungjuia kum khat sik a ni khat sâm karâkna kapek che. 

6Nang in khavakha natlosō leh, nachang intongting inhe ina je nôk roh, Judah hei 
ṭhena jâra ni 40 inrengna nathōk sik kae, anmani karâkna kum khat sik a ni khat 
sâm kae. 

7“Jerusalem kakekhum jo kha kasang kanga enroh, nakuttom mankhing inna 
khōpui dōina ṭong sânsōt roh. 

8Nang kakhit sik che khana khōpui kakekhumna kha a’nchaisō mak hma seng 
nasir napanga inhetor mak tin che. 

9“Tûn gehu, bunim, behmu, be manggan, khana satun leh konim inlo roh. 
Ankhenga manchun hei roh khana buhlom syem roh. Khavakha kani 390 navei 
tinga nasira naje shunga nasâk sik kae. 

10Ni khat a 230 gram nasâk thei sik, khavakha ajîng kani katlunga nasâk sik kae. 

11Tui um ahlek tete na-in sik, ni khat a kirat 2 lim sik kae. 

12Nang in mihringhei ek kachâr vâng hmei nasyem sik, hmei chunga khan 
buhlom nasyem sik, khana mihei hmit-hmua nasâk sik kae.” 

13 RŌNGPU’n ahri, “Hivahi Israelhei kha ke’n miram heia kakatheksōt hei pha Dân 
tahnōm mak thlai kha antasâk sik manhmuna kae.” 

14Tâk-kha ke’n kamasôn, “Changmak, Chunghnung RŌNGPU! Ke’n kabinga insuk 
innimphung mak eng. Kanaipang chang laia inphut binga kathi ran hme khana 
ramshahei tathat hme heisâkphung hêrmak eng. Akabōk thlai heisâkphung 
hêrmak eng.” 

15Khana Pathen in ati, “Kaṭha hêr jo. Khava kanek a sehrat ek kamanhmang sik 
che, khava chunga nabuhlom nasyem sik jo.” 

16Khana ahapsa nôk a, “Akathithei mihring, Jerusalem sik a buhlom pek mak jo 
ning. Khana aka-om mipuihei kha anthlaisâk leh antui in sik a-om mak jo jâra 
inreng sik hei khana anmandon khôk sik. 

17Buhlom leh tui hmumak hei ning; anmalung katlasam sik, ansetna jâra 
inhmang sik hei.” 

Ezekiel 5 

Ezekiel in Asam Avo 
1 RŌNGPU’n ati, “Akathithei mihring, chemjâm kangeijap inlo roh khan vâng 
nahnerhme leh nasam akhenga vona hmang roh. Nasam kha akahrik kher vânga 
te roh, khana ṭhen thuma ṭhensōt roh. 

2Khava ṭhen thuma inkhat kha khōpui kekhum kha a’nchaisō leh khōpui shunga 
ro roh. Ṭhen inkhat nôk kha lo ina nang in khōpuia inphut vânga nasōk pha 

nachemjâm vâng khan tuk kachep roh. A’nhlei ahlop ṭhen inkhat nôk kha thli 
kâra kathek manchai roh. 

3Sam ṭhahrep chu inda roh khana napōn hmor vâng katōm roh. 

4Khava sōa ajingte losōt nôk roh, hmeishunga hlon manhlut roh, kâng jo hei 
rasoh. Khana inphut hmei kha Israel jât pumpuia akatlung sō sik kae.” 

5Chunghnung RŌNGPU’n ati, “Jerusalema enroh. Ke’n amanu hi raleichung alaitak 
a kada kae, akimvea ram hlop rakip kada hei. 

6Tâk-kha Jerusalem in kei ṭongpek chunga arahe kase khana jât-hlop hei kanek 
a amanu ṭhatchet mak khana akimvea ka-om ram hlop hei kanek a ṭong juichet 
mak ti hi amalâr. Jerusalem in kaṭong pek ahlon sōt khana kadân jui sik a hnōm 
mak. 

7Tûnchu Jerusalem, Chunghnung RŌNGPU kei tahri hi rangei roh. Kei dân najui 
makna leh kaṭong pek najui makna hin nakimvea jât-hlop hei kanek a inrengna 
namasō chet a kae. Nang in jât-hlop hei chôndân najui jo. 

8khava jâra, Chunghnung RŌNGPU ke’n kamanthei che khachu kei hi nang inrepui 
eng kae. Jât rakip in anhmuna sik a nachunga ṭong tanna kanei sik. 

9Nang in kahōt rakip natlo jâra, ke’n Jerusalem kha hmalaia kaleitlo mak khana 
hnunga katlo nôk mak sik karâkna kha kapek sik. 

10Khava tlona kara khachu, Jerusalema nu leh pa he’n ansahei ansâk sik hei 
khana ansa he’n nu leh pa ansâk sik hei. Ke’n kakarâk sik chei khana alakahringa 
aka-om hei kha kachai kathek sik hei. 

11“Achang jâra, kei akahring Pathen kachangna, hivahi 
Chunghnung RŌNGPU ṭong kae, nang in ka-Bek-inna ṭhatmak rakip leh mater ka-
om ṭōn natlo jâra, ke’n lungsetna kasea kasuk mathlâk sik che. 

12Nami ṭhen thuma inkhat nat leh vonṭâma khōpui shunga kathi sik hei; ṭhen 
khat in khōpui vânga chemjâm vâng tuktan sik hei kae; khana achaina ṭhen khat 
kha thli kâra kachai kathek sik chei khana chemjâm vânga manlōisōt sik hei kae. 

13“Kei kamalung atluk mak lai seng kahnuk natna leh karahe setna ratha rakip 
kha nang in namanhret sik. Heirakip hi asōksō pha, taksenthei nachangmak 
jâra RŌNGPU ke’n kahnuknat nahnenga kahri kae ti hi nang in nahong manhret 
sik jo. 

14Nakimvea jât-hei inphut nahneng vena akalôn rakip he’n anmanuisō chea 
nahnenga heihnai mak hei ning. 

15“Ke’n nachunga kahnuk anat a karacham aset lai khana karâkna kapek chelai, 
nakimvea aka-om jât rakip in ṭit leh inpirna annei sik. Anmani’n materpuma an-
en sik che khana anmanuisō sik che. 

16Ke’n nathlai sâk sik manhmu mak che ning khana bu kamanhngōi sik che. Nang 
in vonṭâm inrengna kha the kangeijap inkhat, nang kasuk inhmang sik a, ahong 
inkâpsōt kapōa namanhret sik. 

17Ke’n vonṭâm leh ramshahei kha nasahei kathat sik a kajōngtir sik hei, khana 
nat leh sat, innâk-inse, khana re hei nang kathat sik a kajōngtir sik 
hei. RŌNGPU ke’n kahri jo kae.” 

Ezekiel 6 

RŌNGPU’n Limsyem Themmô apek 
1 RŌNGPU’n kahnenga ahri. 

2“Aka-thithei mihring,” Israel tlâng ting son enroh khana kaṭong hi hripek hei 
roh. 

3Israel tlânghei kha RŌNGPU ṭong anrangeina sik manthei hei roh, 
Chunghnung RŌNGPU ke’n tlâng, hmebung, kavakōk phaicham, khana 
phaichamhei hnenga ṭong kahri hi anrangeina sik a: Mipui he’n limsyem 
antakamukna hmunhei kasuk inhmang sik a chemjâm inkhat kajōngtir sik. 

4Maichâmhei kha suk manset sik hei kae khana marim katui maichâmhei kha 
vōkkhōi sik hei kae. Khana aka-om mi rakip anlim hei hmaikunga thatsō sik hei 
kae. 

5Israelhei kathi kalōng kha kakathek manchai sik hei; anruhei kha maichâm 
kimvea kakathek sik hei. 

6Anmani maichâm leh limsyem rakip vōk mannōisōna sik, anmani marim katui 
maichâmhei suk mansetsōna sik, khana anta leisyem heirakip manhmangsōna 
sik a Israelhei khōpui rakip suk manhmang sik hei kae. 

7Hmuntina mihei that sik hei, khana alakahring hei kha’n kei hi RŌNGPU eng tia 
anta honghnōm sik kae. 

8“Khava mithatna inphut ṭhahrep chu kamantlânsōt sik hei khana jât-hlop hei 
kâra kamanchai kathek sik hei, 

9khana khan anmani rehring sura ka-om sik hei. Khana anmani’n kei anhong 
mandonsōt sik eng, khana ke’n karâkna leh hmaimôkna kapek hei kha anhong 
manhret sik, ajârchu anmani taksenna kaneimak malung khan andahlon enga 
kei kanek a limsyem jôk anmadu chet a kae. Anmani’n ṭhatmak leh insuk 
innemna ṭōn anleitlo jâra anbinga inter sik hei. 

10Kei RŌNGPU eng khana kei gîkna pek hei hi môksek a maṭhitna kha changmak 
ti hi anhong manhret sik.” 



1390 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

11Chunghnung RŌNGPU’n ati, “Nakut kathling roh! Nake katet roh! Israel in that 
mak leh mater ka-om ṭōn rakip antlo jâra malung inrengtak a ông roh. Anmani 
re tuk a, vonṭâma, khana hrisea kathi sik hei. 

12Hmun kahlatak a aka-om hei kha nat a katlu sik hei khana kathi sik hei; 
akahnaia aka-om hei kha re tuk a kathi sik hei; alakahringa ka-om hei kha 
vonṭâma kathi sik hei. Anmani ankhenga kei hnuk natna ratha inhnak kha 
anhong manhret sik. 

13Kathihei kha limhei leh maichâmhei akimvea khana hmebung inshânga, tlâng 
chunga, thingkung in-êm hnōia, sasōkung kalen hnōia, anmani’n limsyem 
hnenga ro-inthoina anleitōkna hmun rakip a inchai kathek sik hei. Khava sōa mi 
rakip in kei hi RŌNGPU eng kae tia anmanhret sik jo eng. 

14Kadik, kakut karajitsōt sik khana anramhei kasuk manhmang sik hei. Sak tinga 
nêrdiram a inphut Ribla khōpui katlunga ramhânga kada sik, Israelhei omna 
hmun rakip inkhatbek ṭhensōt mak ning. Khava sōa mi rakip in kei 
hi RŌNGPU eng kae tia anmanhret sik jo eng.” 

Ezekiel 7 

Israel sik a Pha inchaina Kahnai jo 
1 RŌNGPU’n kahnenga ahri. 

2“Akathithei mihring, hivahi Chunghnung RŌNGPU ke’n Israel ram hnenga kahri 
kae: hivahi ram pumpui sik a achaina kha kae! 

3“Israel, achaina kha kajōng jo. Nang in kahnuk natna kha namanhret sik, ajârchu 
naṭōntlo jâra ke’n nachunga ṭong katan. Na-omchen mater ka-om rakip jâra 
khan kha leh in-angtling kapek male sik che. 

4Ke’n ṭhensōt mak che ning khana lungsetna inkhatbek malârpek mak che ning. 
Mater ka-om naṭōn tlohei jâra karâkna kapek sik che, nang in kei hi RŌNGPU eng 
kae tia namanhret sik jo eng.” 

5Hivahi Chunghnung RŌNGPU tahri kae, “Nachunga inhmangna inkhat bâna 
inkhat ajōng katlung sik. 

6Hivahi heirakip chunga kae. Hivahi achaina kha kae. Nang inchai jo che. 

7Ram shunga ka-om nangni sik a achaina kha kajōng jo. Tlâng chunga kamukna 
hmun heia rōi omloa, inhmakna rōk a-omna sik pha kha kahnai jo. 

8“Inrangtak a, tûn nangni’n kahnuk natna ratha kha nanmanhret sik jo. Nanṭōn 
tlosōt jâra karâkna kapek chei kae, omchen mater ka-om rakip jâra khan kapek 
male sik chei. 

9Ke’n ṭhensōt mak chei ning khana lungsetna inkhatbek malârpek mak chei ning. 
Mater ka-om omchen nanleitlo jâra khan karâkna kapek sik chei kae, kei 
hi RŌNGPU eng khana karâkna nankape kha eng kae ti hi namanhret sik jo.” 

10Israel sik a inhmangna kani kha kajōng jo. Intuk inthat jōng kapung jo. 
Inlensakna kha alêr katlung jo. 

11Intuk inthat in malung kaṭhamak amasō. Anmani nei leh hao, anlûrna leh 
anlenna heikhat bek um inhleimak ning. 

12Apha kha kajōng jo. Neinâk rachôkna leh jōrna pha omtheimak ning, ajârchu 
mi rakip chunga Pathen karâkna kha in-angtlinga jōng kachu sik. 

13Inveina katlo inkhatbek in anei inhmang kha chen malena sik a hringsôt mak 
ning, ajârchu Pathen hnuk natna mi rakip chunga kachua kae. Mikaṭhamak-hei 
kha hring tor mak hei ning. 

14Pengkun a’nhring leh mi rakip inrin et hei. Tâk-kha re katuk sik tûte inkhat 
sesōt mak hei, ajârchu Pathen hnuknat kha mi rakip chunga katlung sik. 

Israel Setna jâra Karâkna 
15Hlamdung heia re intuk sik hei khana innheia nat leh vonṭâm ka-om sik. Aram 
a inphut akasōksōt mi khan re tuk a kathi sik, khōpui shunga aka-om mi khan 
nat leh vonṭâma kathi sik. 

16Ṭhen khat chu phaichama vaṭhu ajōng inpir kapōa tlâng ting katlânsōt sik hei. 
Ankhengpet a ansetnahei jâra inkōi sik hei. 

17Mi rakip kut hei kha ratha hratna neimak hei ning, anmarkhup innok sik. 

18Borapōn invon sik hei khana ahei tik a antaksa innok sik hei. Anlu anvo sik, 
khana ankhengpet a hmaimôkna anchen sik. 

19Ansanahei leh andangka hei kha hlamdunga akachok neinâk heikhat kapōa 
anhlonsōt sik hei, ajârchu RŌNGPU’n ahnuknat kha ajōngsun pha ansana 
dangkahei khan huksōt tor mak jo hei. Khahei vâng khan anmani tamadu kha 
chentor mak hei khana anvon um mankhop tor mak a kae. Sana leh dangka khan 
anmani setna ting aṭhōi manhlut hei. 

20Pha khat a anmani ansana dangka hmeṭhat jâra inlensak hei, tâk khahei kha 
anmani’n mater ka-om lim syemna anhmang hei. Khava jâra RŌNGPU’n ankarōi 
khan manhângna jôk amanchang pek hei. 

21 RŌNGPU’n ati, “Ramlak mihei kamanchom sik hei khana dân kajuimak hei khan 
ankarōi rakip kamanlo sik hei khana anmanbōk sik jo. 

22Kei karōi manbukna Bek-inn ansuk manbōk pha, inru he’n ansukkhōia anhlut 
a anmanchok pha ke’n heite khâm mak hei ning. 

23“Heirakip inhmakna kachang jo, ram shunga mikathat-hei kasip jo hei khana 
khōpuihei kha intuk inthat in kasip sō jo. 

24Hinahin jât kaṭhamak pen hei kha kaheiṭhōi sik hei khana nan-innhei kha 
anchen sik hei. Ke’n jât-hei kha nankamukna hmun heia kaheiṭhōi manhlut hei 
pha, nanmi ratha kaneipen hei kha an-in ngamna inhmangsō sik jo. 

25Inhlamrin makna kahong sik. Nangni’n mōngna nanjong sik tâk hmuhêr mak 
tin chei. 

26Insuk inhmangna inkhat bânna inkhat kahong sik, khana ṭong kahōimak ahrui-
hruia inthei sik. Nangni’n sânkathemhei kha amak hma heimo antahmu kha 
anphôngsōtna sik a nanngek sik hei. Sânkathem he’n mipui hnenga manthei sik 
a heite neimak hei ning, khana kater he’n ṭong manse sik a heite neimak hei ning. 

27Reng in ṭajai asui sik, rengsa’n inhōrna neimak jo ning, khana mipui he’n ṭit 
jâra innok sik hei. Ke’n nanṭōn leitlo heirakip jâra karâkna kapek sik chei, khana 
nangni’n mihei ṭong nantatan kapōa ke’n nanṭong katan sik. Hivahin kei hi 
Pathen eng ti hi nanhnenga amalâr sik kae.” 

Ezekiel 8 

Ezekiel in Vōihni tlukna Pathen Hmangtalâr Ahmuna 
(8.1—10.22) 

Jerusalema Lim 
1Keini rehring sura kanva omna kum 6 tlukna thla 6 tlukna ni 5 tluk ning, Judah 
inphut rehring antasurhei hlamkakeihei kha ka-inna in-ongsap ung. Manhret 
manloa Chunghnung RŌNGPU ratha kha kachunga jōng katlung. 

2Chungting ka-en pha hmei kasuk mihring lim kapō inkhat kahmu. Akhōna 
inphut thōitingseng kha hmei kasuk ka-ang, akhōna inphut chungting seng kha 
kanôt mantheng sum-êng kadi rik-rak ka-ang. 

3Akut kapō inkhat ahei razit a kasama amatu eng. Hiva hmangtalâra hin Pathen 
rathla’n bōirōk a akeitou eng khana Jerusalema aṭhōi eng. Ama’n Bek-inn sak 
tinga kekot ashunga hlutna khan aṭhōi eng, khana khan Pathen hnuk inthakna 
limsyem inkhat leika-om. 

4Khana khan ke’n Chebar Tuidung panga kaleihmu kapōa, Israelhei Pathen 
omna malârna vâr kadi rik-rak kaleihmu. 

5Pathen in kahnenga ati, “Akathithei mihring, sak ting enroh.” Ke’n ka-en, khana 
khan kekot hlutna hnenga maichâm hnenga Pathen hnuk natna limsyem kha 
kaleihmu. 

6Pathen in kahnenga ati, “Akathithei mihring, omchen kasōk kha nahmu mo? 
Hinahin Israel sahe’n mater ka-om ṭōn antatlosōt hi enroh, kahmun inthenga 

inphut hmun kahla chet-chet a anhnongsōt jo eng. Hiva kanek a mater ka-om 
chet ṭōn nalahmu hi sik.” 

7Ama’n vângtinga tetlânga hlutna kekot a aṭhōi eng khana banga akhur kave 
inkhat amanhmu eng. 

8Ama’n ati, “Akathithei mihring, bang kha hinahin vōkkhōi roh.” Kavōk manvea 
kot inkhat kahmu. 

9Ama’n kahnenga ati, “Ashunga hlut roh, khana khan anmani’n akaṭhamak, 
mater ka-om ṭōn antatlo kha va-en roh.” 

10Khava jâra kei kahlut enga kava-en. Abang kha mari leh ranhring intheng mak 
hei lim khana Israel he’n antakamuk neinâk ralak-hei limhei anmazet. 

11Khana khan Shaphan sapa Jaazaniah inveina Israel hlamkakei 70 leika-om hei. 
Inkhat et in marim katui ro mankhutna hmei thlengkam anchoi, khana marim 
katui khana inphut hmeikhu chungting kaketou. 

12Pathen in ader eng, “Akathithei mihring, Israel hlamkakei he’n marûk katia 
antatlosōt hi nahmu mo? Anmani ankhenga lim kasiptak innden shunga 
kamukna anneia kae. Anmani manṭhatna khachu: ‘RŌNGPU’n eini ṭōntlo hi ahmu 
mak! Ama’n ram hi adahlon jo kae,’ anti.” 

13Khava sōa RŌNGPU’n kahnenga ati, “Nang in hiva kanek a mater ka-om ṭōn 
antatlona nalahmu sik kae.” 

14Khava jâra Bek-inn sak tinga kekot a aṭhōi enga nuhmei inkhat in Tammuz 
pathen thi jâra aṭapna kha amanhmu eng. 

15Ama’n ader eng, “Akathithei mihring, khavakha nahmu mo? Mater ka-om chet 
ṭōn nalahmu hi sik.” 

16Khan chu Bek-inn shungtinga tetlânga aṭhōi jo eng. Khava hmun intheng 
hlutna hnenga khan, maichâm leh mi hlutna akâra, mihring 25 kapō leika-om hei. 
Hmun inthengting khan kahnung ansong thlōn khana nisōting inkun heia kani 
ahong kasōk kha ankamuk. 

17 RŌNGPU’n kahnenga ati, “Akathithei mihring, khavakha nahmu mo? Hiva Judah 
mihei hi nang in hina nahmu jo mater ka-om omchenhei hi antloa ram shunga 
intuk inthatna antamanpung rōk hin tlai tor mak hei. Changmak, anmani hiva 
Bek-inn shunga kapha lakahong nger sik heia kha khanga anvatlo hi sik a kae, 
khana kahnuk antamannat chet hi sik kae. Enroh, kei dōina heituk a akaethei 
chenna inzak antapek jo eng mo! 

18Anmani’n kahnuk natna rathahrat rakip anhmu sik. Ke’n anmani ṭhensōt mak 
hei ning khana lungsetna inkhatbek malârmak ning. Anmani’n antor chenna 
kare inrek a derna kahnenga annei sik, tâk ke’n rangei mak hei ning.” 

Ezekiel 9 

Jerusalem Karâkna 
1Khava sōa Pathen ka-ông rasa kathei, “Hin hong roh, khōpui karâkna akapek 
sik mihei. Nanre hmangchâk-hei invon ruh.” 

2Khatak khan pase 6 Bek-inn sak tinga vâng intong kekot a inphut, hmangchâk 
invon et a heikasōk hei. Anmani kâra rōipōn innem invonna heikhat mazet 
manhlut sik a akatlo inkhat ka-om. Anmani ankhenga sum-êng maichâm hnenga 
kahong heia kangir hei. 

3Khan chu Israelhei Pathen omna vâr kadi rik-rak kha aleiomna, mathla kanei 
ranhringhei hnenga inphut chungting kaketoua kae, khana Bek-inn hlutna kekot 
ting kalônna kae. RŌNGPU’n rōipōn vânga invonpa hneng abek a, 

4“Jerusalem khōpui shunga vase roh khana khōpui shunga mater ka-om rakip 
tlo jâra inrengna leh khōdeng theina akachang hei machea mêrchîkna inkhat et 
vadapek hei roh.” 

5Khana Pathen in mihlop inkhat hnenga ṭong ahri kha kathei, “Khōpui shunga 
ama hi jui roh, khana mi vathat hei roh. Tûte inkhat ṭhenmak hei roh; lungset a 
rônmak hei roh. 

6Katerhei, retherhei, nuhngâk-hei, nuhei. khana naipanghei vathat hei roh. Tâk-
kha anmachea mêrchîkna inzet rakip tûte tônmak hei roh. Kei Bek-inn hinna 
inphut phut jo roh.” Khava jâra anmani kha Bek-inna akangir hlamkakei heia 
inphut anphut jo. 

7Pathen in anhnenga ati, “Bek-inn kha manbōk jo ruh. Kathi kalōng vânga tetlâng 
kha mansip ruh. Ṭōn phut jo ruh!” Khava jâra khōpuia mihei kha anthat manphut 
jo hei. 

8Mi anthatna shunga khan kabing rōk a leika-om eng. Kahmai raleia kamakhup 
a ka-ông eng, “Chunghnung RŌNGPU, Jerusalem chunga nahnuk akana hêr mo, 
Israel a’nhleia alakahring rakip that sik nati mo?” 

9Pathen in amasôn eng, “Israel leh Judah mihei ṭit ka-om tak setna ṭhena kha 
antlo jo. Ram pumpui shunga mi anthat jo khana Jerusalem hi tloṭhena vâng rōk 
a anmansip jo. RŌNGPU ke’n anram kadahlon pek heia, anmani hmumak jo hei 
eng tia anmani’n anti. 

10Tâk-kha ke’n anchunga lungset rônmak hei ning; anmani’n mi hnenga antatlo 
hrep kha ke’n anchunga katlo sik.” 

11Khan chu rōipōn invon pasepa kha hong inle jo khana RŌNGPU hneng thang 
akōi, “Naṭongpek kha katlosōt jo.” 

Ezekiel 10 

RŌNGPU Lûrna’n Bek-inn Adahlon 
1Ranhringhei luchunga phuchung kapō a’nkhâr kha ke’n ka-en khana khahei 
chunga hlung mankatam vânga ansyem reng in-ongna kapō inkhat ka-om. 

2Pathen in rōipōn kasipa hneng ahri, “Ranhringhei thōia gâri chakahei kâra hlut 
roh khana hmeira-ê kakâng nakut maja mansip roh. Khava sōa khōpui chunga 
kathek manchai roh.” Ama kase kha kalei-en. 

3Ama kha ase inhlut pha, ranhringhei kha Bek-inn thlâng ting leikangir hei, 
khana ashungtinga sumpuk kha sumtuk in kasip sō jo. 

4RŌNGPU omna vâr kadi rik-rak kha ranhring heia inphut hong kaketou khana 
Bek-inn hlutna kotting insôn jo. Khava sōa sumtuk khan Bek-inn kha kasip sō jo, 
khana sumpuk kha vâr in ara-ângsō jo. 

5Ranhringhei mathla mahring kha sumpuk vângting katlunga hei-inthônga kae. 
Khavakha Akahratpen Pathen karesō apō. 

6Ranhringhei thōia gâri chaka 2 kâklak a hmei ajing lona sik a RŌNGPU’n rōipōn 
kasi pase hneng ṭong ahei pek pha, ama gâri chaka inkhat hnenga kangir jo. 

7Ranhring inkhat in ankâklak a ka-om hmeishunga akut akapora hmeira-ê ahlek 
alo, rōipōn kasipa hneng apek jo. Mipa khan hmeira-ê kha aloa kase jo. 

8Ranhring inkhat et in anmathla hnōia mihring kut kapō antanei kha kaleihmu. 

9-10Ke’n ranhring inkhat et sira khan gâri chaka 4, a’n-angtling hei, kahmu hei. 
Gâri chakahei kha hlung mankatam hei anpō, inkhat et alaiṭima chaka inkha-
khat inkhang heia khat leh khat intlunhrek a inpetan hei. 

11Ranhringhei khan anlôn pha, inhejen loa ramkei rakip a kase tor hei. Inhe 
vângvei omloa anse hnōmna ramkeia ankhenga insônhei. 

12Antaksa, ankhôn, ankut, anmathla, khana gâri chakahei kha hmit rōk in akatōm 
hei. 

13Aka-ông rasa inkhat kathei, “A’nlik gâri chaka” tia. 

14Ranhring rakip in anhmai 4 et annei. 1na kha sehratche hmai, 2na kha mihring 
hmai, 3na kha shabakkai hmai, 4na kha mârhmu hmai kae. 

15(Chebar Tuidung panga kaleihmu ranhringhei kha kae.) Ranhringhei khan 
bōirōk a ajōngsōt pha, 

16khana anlôn pha, gâri chakahei kha’m anjōngpui hei. Ranhringhei khan 
anmathla anheizer inchu chakahei kha’m kajōngsap hei. 

17Ranhring he’n an-inhnga pha chaka he’m inhnga hei, khana ranhring he’n 
anjōng pha chakahei kha leh kajōngsap hei, ajârchu ranhring he’n anmani kha 
anrachama anda hei. 

18Khava sōa RŌNGPU omna vâr kadi rik-rak khan Bek-inn hlutna kot kha adahlon 
jo, ranhringhei chunga hmun khat a vaka-om jo. 

19Ke’n khanga ka-enlai hei anmathla anzera raleia inphut kajongsōt jo hei, khana 
gâri chakahei kha’m kajōngsap hei. Bek-inn nisō kekot a khan bongkhat inhnga 
hei, khana vâr kadi rik-rak khan aser manvâr hei. 

20Chebar Tuidung panga kaleihmu Israel Pathen hnōia ka-om ranhringhei kha 
kae tia kamanhret hei. 

21Inkhat in hmai 4, mathla 4, khana mathla ṭhōi heia mihring kut kapō annei hei. 

22Anmani hmai kha Chebar Tuidung panga kaleihmu hei hmai leh in-angtling 
hei. Ranhring rakip ankhenga intlunhrek a kase hei. 

Ezekiel 11 

Jerusalem Themmô Pekna 
1Pathen rathla khan kei akeitou enga Bek-inn nisōtinga kot a khan amaṭhum eng. 
Khava kot kunga khan pase 25 kahmu hei, ankâra jât hlamkakei 2, Azzur sapa 
Jaazaniah leh Benaiah sapa Pelatiah kahmu hei. 

2Pathen in kahnenga ati, “Akathithei mihring, hiva mihei hin ṭōnse anmantluk a 
khōpuia mihei hnenga akaṭhamak tinga mansena ṭong anpek hei. 

3Anmani’n anti, ‘Inranga innhei nisak nôk sik jo. Khōpui hi an sōngna khângbe 
kapō kae, eini hi ashunga hme kapō me kae, tâk-kha khava khan hmeia inphut 
ajingbek chu ahrung me.’ 

4Achang jâra tûnchu, mihringsa, anmani themmô pek hei roh.” 

5 RŌNGPU rathla khan ahrung enga, RŌNGPU’n hiva ṭong hi mihei hnenga hrina sik 
a amanthei eng, “Israelhei nangni tahri leh ṭōn mantlukna kha ke’n kamanhret. 

6Nangni’n khōpui shunga mi katamtak nanthat heia kathi kalōng in khōpui hlam 
kasip sō jo. 

7“Khava jâra Chunghnung RŌNGPU ke’n hing’hin nanhnenga kahri kae. Hiva 
khōpui hi ansōngna khângbe kae, tâk-kha ahme kha heimo? Nangni tathat mi 
kalōnghei kha kae! Nangni hin om mak tin chei, khōpuia inphut kahlonsōt sik 
chei kae. 

8Nangni chemjâm nanṭit mo? Ke’n nangni kabuhlu sik a chemjâm kachoi 
kaheiṭhōi sik hei. 

9Khōpuia inphut kaṭhōisōt sik chei khana ram hlop hei hnenga kapek sōt sik 
chei. Thina karâkna kapek jo chei kae, 

10khana nanram shunga re shunga that sik chei kae. Khan chu mi rakip in kei 
hi RŌNGPU eng kae tia anmanhret sik jo eng. 

11Khângbe’n ashunga hme akhar hei kapōa khōpui khan hukmak chei ning. 
Israel ram shunga khava hmun a nan-om inum ke’n kakarâk sik chei. 

12Nangni’n kei hi RŌNGPU eng kae ti nanmanhret sik eng, khana nangni’n nankhō 
vena jât-hei dân nanjui pha, kei dân chu nanvōk khōi jo khana kei ṭongpek chu 
juimak jo chei.” 

13Ke’n ṭong kasânsōt lai khan, Pelatiah kha kathihlon jo. Kei kabinga kahmai 
raleiting kamakhup a ka-ông eng, “Changmak, Chunghnung RŌNGPU! Israel 
shunga a’nhlei alakahring hei hi nathatsō sik hei mo?” 

Rehring Antasur mihei hnenga Pathen Intepna 
14 RŌNGPU’n kahnenga ṭong ajōng hri. 

15Ama’n ati, “Akathithei mihring, Jerusalema ka-om mipui he’n nang leh nasap 
rehring sura aka-om nangnihei chungchânga inbek hei. Anmani’n anti, ‘Rehring 
sura ka-om heiso RŌNGPU inmuk sik a kahla hêr jo hei. Hiva ram hi eini apek jo 
me kae.’ 

16“Tûnchu nasap rehringa antasur mihei hneng manthei hei roh. Hmun kahlatak 
a ka-om jât-hei hnenga ankatirsōt leh ram hlop a a’nchai kathek kha kei eng kae. 
Kha’num, pha khat sik a anleisena ramheia khan ka-ompui sik hei. 

17“Khava jâra Chunghnung RŌNGPU ke’n kahri hi manthei hei roh. Ke’n kakathek 
manchaina ramheia inphut kakhôm mantûp sik hei, khan Israel ram kha kapek 
male sik hei. 

18Anmani an-inle pha leh, akachok, mater ka-om limsyem anta leinei seng kha 
andahlon sik jo hei. 

19Ke’n malung ther leh mandonna ther kapek sik hei. Hlung kapō malung kasak 
kalosōtpek sik hei khana ṭongpek kajui malung kapek sik hei. 

20Khava sōa kadân annit sik jo khana kaṭong pek rakip taksentak a anjui sik jo. 
Anmani kami kachang sik hei, khana kei an-Pathen kachang sik jo eng. 

21Tâk-kha hnemna kase, mater ka-om limsyem inmuk mihei khachu karâkna 
kapek sik hei. Anṭōnse tlona jâra karâkna kapek sik hei kae.” 
Chunghnung RŌNGPU’n ahrisōt jo. 

Pathen Lûrna’n Jerusalem Adahlon 
22Ranhringhei kha akajōng anphut jo, khana gâri chakahei leh inṭhōi jo hei. Israel 
Pathen omna vâr khan anchunga aset manvâr jo hei. 

23Khava sōa vâr kadi rik-rak khan khōpui kha adahlona khava nisōtinga tlânga 
kase jo. 

24Hmangtalâra khan Pathen rathla’n akeitou eng Babylona rehring surna ram a 
aheiṭhōi male eng. Khava sōa hmangtalâr kha kabâng jo, 

25khana RŌNGPU’n amanhmu eng rakip kha rehringa antasurhei hneng 
kamanthei heia kae. 

Ezekiel 12 

Sânkathem kha Rekatlân Kapōa Aka-om 
1 RŌNGPU’n kahnenga ṭong ajōng hri. 

2Ama’n ati, “Akathithei mihring, nang hi re indu hei kâra ka-om che. Anmani’n 
hmit chu annei, tâk heite hmumak hei; kōr chu annei, tâk heite theimak hei, 
ajârchu anmani anrahe kase. 

3“Tûnchu, akathithei mihring,” rekatlânhei kapōa naphur bôm mantluk roh, 
khana jân achangmak lai se phut jo roh. Nasesōt kha mi rakip in hmu hei che 
rasoh. Rahe kase mihei kha’num hmu hei che rasoh. 

4Sûn kani vâra, rehringa antasur mi inkhat kapōa naphur bôm mantluk roh, 
anmani’n anhmuna sik che, nang kha rehring sur akase sik che kapōa khōhlei 
ting nasesōt kha en hei rasoh. 

5Khanga an-en chelai khan na-inn banga akhur inkhat manve roh khana inphut 
naphur bôm kha losōt roh. 

6Nadâr chunga naphur bôm na’nṭen leh pōnlu na’nkhua, nahlam hro sik manhret 
lo chea inthim kâra nasesōt kha hmu hei che rasoh. Khanga natlo kha Israel sik 
a gîkna inkhat akae sik kae.” 

7 RŌNGPU’n tlo sik a amanthei eng kha kaleitlo jo. Khava ning rekatlân inkhat 
kapōa kaphur bôm kamantluk jo, khava ning khō ahong inthim pha bang kha 
kakut vâng akhur kamanvea kasōksōt eng. Mi rakip in anlei en eng pha, kaphur 
bôm kha kadâr chunga inṭen enga kase jo eng. 

8Ajînga jîngkâra RŌNGPU’n kahnenga ṭong ajōng hri. 

9“Akathithei mihring, sova Israel rahe kajōng he’n nang in heimo natlo tia ander 
che, 

10Chunghnung RŌNGPU ke’n anhnenga kahri hi manthei hei roh. Hiva ṭong hi 
Jerusalema rengsahei leh khana aka-om mipuihei sik a kae. 

11Nang in natlosōt hei hi anhnenga akasōk sik mêrchîkna kae tia manthei hei 
roh, anmani rea akatlân loi leh antakhum mi akachang sik hei kae. 

12Anmani vaikarôn rengsa khan inthim kâra aphur bôm adâra inṭen sik a kha, 
ama sik a kur rape antavit a khan katlânsōt sik. Pōnlu inkhua khontinga akase 
sik hmumak ning. 

13Tâk-kha ke’n kalen kha kaheivor sik khana kakhum sik. Khana ke’n Babylon 
khōpuia kaṭhōi sik, khana khan ahme hmuloa kathi sik jo. 

14Ama reng inna ṭongkarônhei, ama mansena kapek hei khana akahrung hei kha 
kachai kathek sik hei, mihe’n that sik a anjong sik hei. 

15“Anmani jât-hlop hei kâra leh ram hlop heia kachai kathek hei pha, anmani’n 
kei hi RŌNGPU eng kae tia anmanhret sik jo eng. 

16Anmani jât-hlop hei kâra an-omlai hmalaia anṭōn leitlo hei kha heituk a mater 
ka-om mo tia anhong manhretna sik khana kei hi RŌNGPU eng kae tia anhnōmna 
sik, anmani ahlek chu rea, ṭâma, nat leh sat heia inphut kamanhring sik hei.” 

Ratha Innok Sânkathem Merchîkna 
17 RŌNGPU’n kahnenga ṭong ahri. 

18Ama’n ati, “Akathithei mihring, thlai nasâk pha innok roh, tui na-in pha ṭittak 
a inthing roh. 

19Tûn katlunga anram shunga alaka-om hei Jerusalem mipuihei hnenga hivahi 
Chunghnung RŌNGPU ṭong kae tia jât mihei seng hnenga manthei hei roh: thlai 
ansâk pha a’nnok sik hei kae khana tui an-in pha ṭitpum a a’nthing sik hei kae. 
Anram kha chom manthengreng sik kae, ajârchu khana aka-om rakip dân kase 
hei kae. 

20Tûna mi siptakna khōpuihei kha suk manhmang sik hei kae, khana ram kha 
ramhâng manchang sik kae. Khan chu kei hi RŌNGPU eng kae tia anmanhret sik 
jo.” 

Ṭongchîk inthang leh Ṭong inthangmak 
21 RŌNGPU’n kahnenga ajōng hri. 

22Ama’n ati, “Akathithei mihring, heisa mo Israel mipui he’n ṭongchîk hi antahri 
ṭhak: ‘Pha kathleng jo, hnungṭong le’nhri khachu heite sōk mak’?. 

23Tûn khava chunga Chunghnung RŌNGPU ke’n kahri sik hi manthei hei roh. Ke’n 
ṭongchîk kha kamanbâng sik jo. Israel shunga khavakha avea inhrimak ning. 
Khava kanek a hinga manthei hei roh: pha kha kahong jo, khana ṭongsânsōt kha 
hongkadik jo! 

24“Israelhei kâra hmangtalâr kadikmak khana hlamlea ani kaṭhōi ṭongsân om 
mak jo ning. 

25RŌNGPU ke’n anhnenga kahri sik khana ke’n kahrisōt kha intlosōt sik. In-êng 
mak jo ning. Rahe kase hei, nangnihei hringkhō shunga, tlo sik a kei gîkna chei 
kha katlosōt sik kae. Ke’n kahri jo kae,” tia Chunghnung RŌNGPU’n ati. 

26 RŌNGPU’n kahnenga ṭong ahri. 

27“Akathithei mihring, Israel mihe’n nang hmangtalâr leh naṭongsân hei kha 
hnunga pha kasôttak sik a kae tia anmandon. 

28Khava jâra Chunghnung RŌNGPU ke’n kahri kae tia manthei hei roh: pha kha in-
êng mak jo ning. Ke’n kahrisōt kha intlosōt sik jo. Chunghnung RŌNGPU ke’n 
kahri jo kae!” 

Ezekiel 13 

Akadik mak Pase Sânkathemhei Dōina Ṭongsânsōt 
1 RŌNGPU’n kahnenga ṭong ahri. 

2Ama’n ati, “Akathithei mihring, anbinga ṭong sânna kanei Israel sânkathemhei 
so themmô pek hei roh. RŌNGPU ṭong anrangeina sik manthei hei roh.” 

3Chunghnung RŌNGPU’n hing’hin ahri: “Hiva akamo sânkathemhei hi inhmang jo 
hei! Anmani tamadu dungjuia anhrisōt khana anbinga hmangtalâr ansyemsōt. 

4Israel mihei, nansân kathemhei kha heite ṭhatchômna ka-om mak khōpui 
karam a aka-om ram-ui kapō hei kae. 

5Kurbang kasetsa kha hrungmak hei, abang kha’m syem manther mak hei, khava 
jâra RŌNGPU kani ning re tuk ahong pha Israel hi inhuksōt tor mak ning. 

6Anmani hmangtalâr kha dikmak, khana hnungṭong antahri kha maleisei kae. 
Anmani’n kei ṭong antahri kae anti, tâk ke’nchu tir mak hei eng. Kha achang inum 
anṭong kha akadik sik a inhōr hei! 

7Ke’n kamanthei hei: nantahmu hmangtalâr kha dikmak, hnungṭong nanhrina 
kha maleisei kae. Khahei kha kei ṭong kae nanti, tâk ke’nchu nanhnenga ṭong 
hritet mak eng!” 

8Khava jâra Chunghnung RŌNGPU’n anhnenga ahri, “Nanṭong hei kha dikmak, 
khana nanhmangtalâr hei kha maleisei kae. Kei nangni kadōia ka-om eng. 

9Hmangtalâr kadikmak leh hlamlea ṭhōi theina hnungṭong kahri sânkathem 
nangni ke’n karâkna kapek sik chei. Kami he’n inbektōna annei pha nangni chu 
khan leiom mak tin; Israelhei ram mi changna lekharabu shunga nanrahming 
inveisa mak ning; nangni nanrama inle hêrmak tin. Khan chu nangni’n kei hi 
Chunghnung RŌNGPU eng kae tia nanhong manhret sik eng. 

10“Heirakip kaṭhapet antia kamihei sânkathem he’n hlamlea anṭhōi hei. Heirakip 
akaṭhapet chu chang hêrmak! Kami he’n hlung kaṭha inmat loa bang kha ansyem 
khana sânkathemhei khan sunu vânga ankano makhu. 

11Sânkathemhei bang kha katlu sik jo tia manthei hei roh. Ke’n khōsûr inhnaktak 
kajōngtir sik. Kahre achunga katla sik, khana thlipui in asem manhnak sik. 

12Bang kha kapûr sik, khana mi rakip in ander sik chei, sunu kano kha heimo 
ahnemna tia.” 

13Tûnchu hivahi Chunghnung RŌNGPU tahri kha kae, “Kahnuknat a nanchunga 
thlipui kamanhrâng sik, khō kamansûr sik, bang kha suk manhmangna sik kahre 
kamathlâk sik. 

14Anmani’n sunu antakano bang kha kasuk mathlâk sik, kavōk manchim sik, 
khana innhmuna hlung kha akarōk a dahlon sik a katlo kae. Khavakha katlu sik 
a kha athatsō sik chei. Khan chu mi rakip in kei hi RŌNGPU eng kae tia anmanhret 
sik jo eng. 

15“Bang leh khava chunga sunu inno hei khan kei hnuknat rathahrat hi 
anmanhret sik jo. Hivasō leh bang kha leh khava chunga sunu inno hei kha om 
mak jo hei tia kamanthei sik chei, 

16heirakip akaṭhapet achangmak lai, Jerusalem hnenga heirakip kaṭhapet tia 
aleikahri khava sânkathemhei kha!” Chunghnung RŌNGPU’n ati jo. 

Akadik mak Nuhmei Sânkathemhei Dōina Ṭongsânsōt 
17 RŌNGPU’n ati, “Tûnchu mihringsa, nanmihei kâra ṭong kasânsōt nuhmei heiso 
en hei roh. Maset hei roh 

18khana Chunghnung RŌNGPU’n heimo ahri kha manthei hei roh: “Nuhmei 
nangni inhmang jo chei! Mi rakip kut a dôi nankhit pek heia anlukôma dôi 
nanrabek pek hei, khahei khan mihlop-hei hringkhō chunga ratha annei torna 
sik nantlo. Nangni’n kamihei hringkhō leh thina ratha neina sik nanmadu khana 
nangnihei hnemna sik a nanhmang. 

19Nangni’n bunim kutsip khat leh buhlom her khat maduna jâra kamihei 
hmaikunga kajana apek mak chei. Akathi sik rahōi kasōkmak hei kha nanthat 
hei. Khava jâra kamihei hneng maleisei nanjôm, khana anmani’n antaksen cheia 
kae.” 

20Tûnchu hivahi Chunghnung RŌNGPU’n ahri kae, “Nangni’n hringna leh thina 
tingtorna sik a nankut a dôi nantakhit hei kha kahōt. Nankut hei kha kakeitan 
sik khana mipui nantating hei kha kamasō sik hei. 

21Nangni lukôm kha kahliksōt pek sik chei khana nangnihei ratha neina inphut 
kamihei vōi khat masōa kamasō sik hei. Khava pha leh kei hi RŌNGPU eng kae tia 
nanmanhret sik jo. 

22“Nangni maleisei hrina khan ke’n malung nat kapek hnōm mak hei, mikaṭhahei 
malung nanmathlâk pek hei. Mikaṭhamak he’n akaṭhamak tlona kha bâng sik leh 
anhringkhō inhuk sik kha nankhârpek hei. 

23Khava jâra tûnchu nangni hmangtalâr kadikmak leh ṭongsânsōt hei kha inchai 
jo. Nangni’n kei hi RŌNGPU eng kae tia nanmanhretna sik a nangnihei ratha neina 
inphut kamihei kahuksōt sik hei kae.” 

Ezekiel 14 

Lim Bekna Pathen in Ahnōm mak 
1Israel hlamkakei ṭhahrep RŌNGPU lungdo chungchânga akajongsui sik 
kahnenga kahong hei. 

2Khava pha RŌNGPU’n kahnenga ahri. 

3Ama’n ati, “Akathithei mihring, hiva mihei hin anlim chunga anmalung anpek 
sōt khana limsyem khan set shunga ṭhōi manhlutna anei hei. Ke’n ṭong masônna 
kapek sik hei tia antamandon mo? 

4“Tûn anhnenga ṭong vahri roh khana Chunghnung RŌNGPU ke’n anhnenga kahri 
kha manthei hei roh: Israel rakip limsyem chunga amalung kapek sōt jo, khava 
khan setna shunga aṭhōi manhlut jo, khana sânkathem hnenga ṭong kajongsuia 
akahong mi ama kha kei hnenga inphut masônna athei sik, khava asyem milim 
katamtak hei sik a rahōi kasōk masônna kha kapek sik kae! 

5Khava limsyem rakip in Israelhei kha kei hnenga inphut aṭhōitsōt jo hei,; tâk kei 
masônna vânga khan anmani ṭong juina kha kachen male sik tia inhōr eng. 

6“Tûnchu Chunghnung RŌNGPU ke’n Israel hnenga kahri hi manthei hei roh: 
hong inle ruh khana mater ka-om nanlimsyem hei kha dahlon hei ruh. 

7“Israel kâra tu mo inkhat achangmak leh ankâra ka-om khōhme inkhat in kei 
hnenga inphut a’nhesōt a limsyem akamuk inchu, khana sânkathem hnenga ṭong 
kajongsuia ase’nchu, Chunghnung RŌNGPU ke’n aṭong masônna kha kapek sik. 

8Ke’n kadōi sik. Ke’n ama kha mihei tekhing sik a kasyem sik. Nangni’n 
kei RŌNGPU kae tia nanmanhretna sik eng, ke’n kami rup-hei kâra inphut ama 
kha kalosōt sik kae. 

9“Sânkathem inkhat akadik mak ṭong masônna kahri sik a hōnmathlâk jo achang 
inchu, khavakha RŌNGPU ke’n kahōn jâra kae. Israel mipuihei kâra inphut 
kalosōt sik kae. 

10Thempu leh aṭong kader sik a akahongpa kha in-anghrep a karâkna anchen 
sik. 

11Khang’khan Israel he’n kei andahlon enga anbing setna khan antasuk mannim 
hei kha tingna sik a hivahi katlo sik kae. Anmani kami akachang sik hei kae khana 
ke’n anmani Pathen akachang sik eng kae.” Chunghnung RŌNGPU’n ahri jo. 

Noah, Danel khana Job 
12 RŌNGPU’n kahnenga ahri. 

13Ama’n ati, “Akathithei mihring, ram inkhat in setna atloa khana kei hnenga 
taksenthei achangmak inchu, ke’n kakut kating sik khana sâk leh in anpekna kha 
kakhâr sik. Vonṭâm kajōngtir sik khana mi leh sha ṭhenloa kathat sik hei. 

14Mi 3 hei Noah, Danel khana Job, khava hmun a an-om inum, anmani 
ṭhatchômna khan anbing hringkhō rōk kha ahuk sik hei. Chunghnung RŌNGPU’n 
ahri jo. 

15“Achangmak leh ke’n ram a sha mikathat sik kajōngtir sik hei, ram kha thi leh 
inhmangna kasyema tûte inkhat in petan tor mak hei ning, 

16khana mi 3 hei kha khana khan anleiom inum, Chunghnung RŌNGPU kei 
akahring Pathen kachang jâra, asahei kapha huk tor mak hei ning. Anbing 
hringkhō rōk inhuk sik hei, khana ram khachu ramhâng kachang sik jo. 

17“Achangmak leh ram shunga khan ke’n re kahei rôn manhlut sik khana 
inhmang theina re hmangchâk, mihring leh shahei inramna sik a kahei tir sik, 

18khana mi 3 hei kha khana khan anleiom inum, Chunghnung RŌNGPU kei 
akahring Pathen kachang jâra, ansahei kapha huk tor mak hei ning, tâk anbing 
hringkhō rōk chu inhuk sik hei. 

19“Khava ram a hrise kahei tira khana kahnuknat a hringkhō katamtak kalosōt 
a, mi leh shahei kathat inchu, 

20Noah, Daniel khana Job khana khan anleiom inum, Chunghnung RŌNGPU kei 
akahring Pathen kachang jâra, ansa heibek um huk tor mak hei ning. 
Anṭhatchômna khan anbing hringkhō rōk chu inhuk sik hei.” 

21Hivahi Chunghnung RŌNGPU’n ahri kha kae: “Ke’n akaṭhamak tak karâkna 4 
Jerusalem chunga kajōngtir sik: re, vonṭâm, ramsha, khana hrise, mihring leh 
shahei kasuk inhmang sik a. 

22Tu mo inkhat kahringa asahei ahuk he’nchu, nahnenga anhong pha en hei roh. 
Heituk a akaṭhamak hei mo en hei roh, Jerusalema ke’n karâkna kahei rôn sōt hi 
kadik tia hnōm roh; 

23khan chu kei ṭōntlo rakip hi aṭhatchômna ka-om tia namanhret sik jo.” 
Chunghnung RŌNGPU’n ahri jo. 

Ezekiel 15 

Vomhrui Tekâk 
1 RŌNGPU’n kahnenga ahri. 

2Ama’n ati, “Akathithei mihring, vomhrui kung kha thingkung leh heikhonga mo 
nitekâk sik? Vomhrui bâk ṭhatchômna kha heikhonga mo ratu shunga thing bâk 
leh nitekâk sik? 

3Khavakha heikhat syemna nahmang thei mo? Khana inphut thingbong hemthei 
inkhat syema neinâk makheina nasyem tor mo? 

4Hivahi hmei semna sik rōk a chu kaṭha. Ahmor hei kha ahong kângsō pha alai 
kha hong kachâr sik, khanna inphut heikhat nasyem tor sik mo? 

5Khavakha akângsō mak lai kapha heitea hnemmak a kae. Tûnchu hmei in 
akângsō jo, amanchârsō jo, ahnemna om hêrmak jo.” 

6Tûnchu Chunghnung RŌNGPU’n hing’hin ahri, “Vomhrui kha ratua inphut inloa 
hmeia ro mankâng kapōa, Jerusalema ka-om mihei kha kaṭhōisōt sik hei. 

7Khana karâkna kapek sik hei. Hmei inkhat chu anrakan jo, tâk hmei in 
alakângsō sik hei. Ke’n anmani kakarâk hei pha, nangni’n kei hi RŌNGPU eng kae 
tia nanmanhret sik jo eng. 

8Anmani kahnenga taksenthei changmak hei, khava jâra ram hi ramhânga 
kasyem sik.” Chunghnung RŌNGPU’n ati jo. 

Ezekiel 16 

Taksenthei Kachangmak Jerusalem 
1 RŌNGPU’n kahnenga ahri nôk. 

2Ama’n ati, “Akathithei mihring, Jerusalem hneng heituk a mater ka-om omchen 
mo atlo kha hripek roh. 

3Chunghnung RŌNGPU’n Jerusalem hneng heimo ati kha hripek roh: “Nang 
Canaana inphut jōng inte che. Napa kha Amor mi kae, nanu kha Hit mi kae. 

4Nang na’nte pha, tûte inkhat in namalai hrui tanmak hei khana rasi mantheng 
mak hei khana chi vânga nataksa akano pek mak hei khana pōn vâng akasûn 
mak hei. 

5Tûte inkhat in hihei seng tlopekna sik che lungsetna katluk a neimak hei. Nang 
na’ntet lai tûte inkhat in lungset mak hei che. Ramhânga hleipuk heia 
anleihlonsōt che. 

6“Ke’n nahnenga kahei jōn a kahong pha, nathisen kâra a’nlet vângvei che kha 
kahmu che. Thisen in aleikatōm che, tâk ke’n nang manthi mak che ning. 

7Thingkung kapōa kaman khang che. Kangar tak leh inshângtak a kakhang jo che 
khana nuhngâk hong katluk che. Nane kaṭha hong insyem jo, nasam heikasei jo, 
tâk nang pōn invei mak che. 

8“Nahneng kahei hro nôk pha, nang sik a mi leh induna pha hong katlung jo. Ke’n 
kazakkō kasei vâng kamakhu chea kalungset sik che tia intep eng. Kadik, nang 
leh luhông sik a intepna kanei, khana nang keita hongkachang che.” Hivahi 
Chunghnung RŌNGPU tahri kae. 

9“Khava sō leh tui kaloa nathisen kha kasôppek che. Natak a olive thai kakano 
che. 

10Ret kabek zakkō kasei kamansi che, shavun kaṭha kekōk kamannei che, pōn 
inne vâng nalu kakhit pek che, kaprang pōn kamansi che. 

11Natak chunga sana kamannei che, nakut a zakser leh har, nahrak a maṭhi, 

12nahnara hnarton, nakōr a kōrton, nalua lukhu kaṭhatak kamankhu che. 

13Nang in sana leh dangka ret naneihei, khana ahei tik a kaprang pōn leh pōn 
innem ret insyem vânga invon che. Jâmdi kaṭhapena insyem buhlom nasâk 
khana khōihning leh olive thai sâk sik naneihei. Nahmeṭhat kha kadi rik-rak che, 
khana nang rengnu hongkachang che. 

14Nahmeṭhat jâra jât rakip hnenga inthang jo che, ajârchu nahme lungset ka-om 
tak a akasyem kha kei eng kae.” Hivahi Chunghnung RŌNGPU’n ahri kha kae. 

15“Tâk-kha nahme ṭhatna leh najai inthang kha hnemna najongpuia akahong 
rakip najepui hei. 

16Napōn ahlek chu nang kamukna hmun a ret syemna sik nahmang hei, khana 
noti inkhat kapōa, nabinga mi rakip hnenga inpek sōt che. 

17Ke’n kapek che sana dangkahei kha nalosōt a pase lim nasyema khavahei kha 
leh kajông ri chea kae. 

18Ke’n kapek che pōnsi hei naloa limhei chunga namanvon heia kae, khana ke’n 
kapek che olive thai leh marim katui hei kha limhei hneng tōkna naneia kae. 

19Ke’n thlai kapek che – jâmdi kaṭhatak, olive thai, khōihning, tâk khahei kha 
limhei lungsetna chentheina sik a inthoina natōk hei.” Hivahi 
Chunghnung RŌNGPU’n ahri kha kae. 

20“Khan chu kei sanu leh sapa namatet pek eng hei kha nang in limhei hneng 
inthoina natōksōt hei. Kei hnenga taksenthei nachang makna hi ṭhatmak akatluk 
set kha changmak ning mo 

21kasahei chu inlo lo hei chea, limhei hneng inthoina natōksōt hei mo? 

22Noti nachangna mater ka-om tak nahringkhō shunga vōi khatbek um 
nanaipang changlai kha mandonsōt mak che, pōn na’nveimak leh nathisen kâra 
a’nlet vângvei che kha.” 

Noti changa Jerusalem Hringkhō 
23Chunghnung RŌNGPU’n ati, “Nang inhmang jo che! Inhmang che! Akaṭhamak 
rakip natlo jo, khana, 

24hlamsir rakip a limsyem kamukna hmun nasyem hei khana noti kachang che. 

25Nahme ṭhatna kha dôp shunga na’nbepui. Hlam kahro rakip hnenga nataksa 
inpek sōt che khana ani tina noti omchen natlosa chet-chet a kae. 

26Nakhō navena mi kahurtak, Egypt hei kha jekhum na’nchunpui hei, nang noti 
changna khan kei kahnuk namannat a kae. 

27“Tûnchu nang karâkna sik leh kei vângpek che kha losōtna sik a kakut 
kakalâng jo. Ke’n nang kahōt hei leh na-omchen kaṭhamak ṭōn inter hei, 
Philistihei kut chunga kapek sōt jo che kae. 

28“Ajârchu mi ralak-hei leh nang chimmak che, nang in Assyriahei najong hei. 
Nang anmani noti leikachang che, tâk anmani’m nang leh chimdek mak hei. 

29Nang invei katlo jât, Babylonhei noti’m leikachang che, tâk anmani’m nang leh 
chimdek mak hei.” 

30Hivahi Chunghnung RŌNGPU tahri kha kae: “Nang in inzak inhret mak noti 
kapōa hiva rakip hi natlosō jo. 

31Hlamdung rakip a limsyem kamukna hmun nasak hei khana noti omchen natlo 
jo. Tâk noti lak kapōa chu sêr hlōna sik a vânga sōk mak che. 

32Apuise lungset rôn sik kanek a nang hi khōhmehei leh akajônglele nuhmei 
kapō che kha kae. 

33Noti inkhat chu sêr a’npek kae, tâk nang chu na’nlungsetpui rakip hnenga 
kutchoi napek hei khana hmun rakip a anhong leh nang anjepuina sik che marûk 
a sêr napek hei. 

34Nang chu ahlopdet noti che kae. Tûte inkhat in khanga changna sik a nahnenga 
rumhrat tlomak hei. Nang sêr inpek mak che; nang jôk in napek hei! Kadik, nang 
chu ahlop che kae.” 

Jerusalem Chunga Pathen Ṭongtan 
35Tûnchu, Jerusalem, mikajôngnu! RŌNGPU’n heimo ahri rangei roh. 

36Hivahi Chunghnung RŌNGPU’n ahri kha kae: “Nang napōn nahlik a, notinu 
kapōa, na’nlungsetpui hei leh mater ka-om nalim hei hneng nabinga inpek sōt 
che, nasahei kha limhei hnenga inthoina natōksōt hei. 

37Hivahei jâra hin hmalaia na’ndupui hei kha kabek mantûp sik hei, nang tamadu 
hei leh namater hei ankhenga. Nakimvea kaheiṭhōi sik hei, khava sō leh napōn 
kahlikpek sik che khana karōk pet a na-om kha hmu hei che rasoh. 

38Ke’n najông jâra leh mi nathat hei jâra kadem sik che, khana kahnuknat a thina 
karâkna kapek sik che. 

39Nang anmani ratha neina thōia kada sik che, khana nang noti changna leh 
limsyem kamukna hmunhei kha anṭhōtsō sik. Anmani’n napōn leh sanahei kha 
anchoisōt a nakarōkpet a andahlon sik che. 

40“Anmani’n nang hlung vânga denghlonna sik a mipui anmathok sik hei, khana 
anchemjâm vâng ahar-ahak a antuktan sik che. 

41Anmani’n na-inn hei kha hmei vâng anro sik khana nang karâkna kha nuhmei 
rup he’n anhmu sik. Nang noti changna kha kamanbâng sik che khana 
na’nlungsetpui hei hnenga marûk sêr napek hei kha’m kamanbâng sik che. 

42Khava sōa kahnuk natna kha kachim sik jo eng. Kei avea kahnuk natnôk mak 
jo ning khana kathang tômmak jo ning. 

43Nang nanuhngâk changlai heikhonga karazen che ti kha namahngi jo, khana 
naṭōntlo rakip a khan kahnuk namannat jo. Khava jâra khahei rakip kha kaman 
pek male che kae. Mater ka-om naṭōn tlona rakip chunga khan heisik a mo hiva 
jông leh kîk omchen hi nahapsa nôk?” Chunghnung RŌNGPU’n ahri jo. 

Anu kapō Asanu 
44 RŌNGPU’n ati, “Jerusalem, mihe’n hiva ṭongchîk hi nang chungchânga anhong 
hmang sik: ‘Anu kapō asanu.’ 

45Nang nanukhet sanu che kae. Amanu’n apuise leh asahei adahlon hei. Nang 
nasōpuinu hei, anpuise leh ansa kahōt hei kha napō hei. Nang leh nasōpui 
khōpuihei kha annu Hit mi khana anpa Amor mi annei hei. 

46“Na-unu kha sak tinga ka-om Samaria leh akhōhei hi kae. Nanainu kha thlâng 
tinga ka-om Sodom leh akhōhei hi kae. 

47Anmani chônna kha kajui sik a leh mater ka-om anṭōntlo majôm sik a akatlai 
che mo? Changmak, naṭōntlo rakip a, pha bongkhat shunga anmani kanek a 
akaṭhamak chet omchen atlo jo. 

48Chunghnung RŌNGPU’n ati, “Kei akahring ṭhak Pathen eng kae, nanainu Sodom 
leh akhō he’n nang leh nakhōhei tatlo kapōa setna leitlo hêrmak hei. 

49Amanu leh asanuhngâk he’n sâk leh inn katamtak annei jâra inlensak hei 
khana kamōnga kadaia ka-om hei, tâk sara leh heite kaneimak hei chu donmak 
hei. 

50Anmani inlensak hei, anracham kase khana kei tamater ṭōn antlo, khava jâra 
nang in namanhret jo kapōa, anmani kasuk manhmang heia kae. 

51“Samaria’n nang set-tlo aṭimbek um tlomak. Amanu tatlo kanek a nang in 
akakhe chet a mater ka-om kha natlosōt jo. Nang ṭōnse tlo leh tena ninei inchu 
nanainu kha ṭhena neilo amanchang jo. 

52Tûnchu nang in inzakna kha nade sik jo kae. Nasetna kha nasōpuihei kanek a 
ṭhachet mak jo khana nang kanek a chu ṭhena kaneimak ka-ang jo hei. Tûnchu 
na’nzakna kha inlâr senga rôn jo roh, ajârchu nang in nasōpuihei kha 
a’nthengseng naman-ang jo heia kae.” 

Sodom leh Samaria Syemther nôk sik 
53 RŌNGPU’n Jerusalem hneng ati, “Ke’n anmani kaman khang nôk sik hei, Sodom 
leh akhōhei khana Samaria leh akhōhei. Kadik, ke’n nang um kaman khang hi sik 
che. 

54Nang nabinga inzakna nanei sik, khana nahmai môkna khan nasōpuihei kha 
heituk mo akaṭha hei ti amalâr sik hei. 

55Anmani vōi khat hong kahao nôk sik hei, khana nang leh nakhōhei kasyem 
male nôk sik chei. 

56Nang na-inlensaklai, naṭhatmak tlo kha a’nlârsōt mak lai 

57Sodom chunga hnōisena leinei mak che mo? Tûnchu nang anmani kapō jo che 
kae, Edomhei, Philistihei, nang ani kahōt ven leh sirhei sem tlona kachang jo che. 

58“Nang ṭōnse tlo leh mater ka-om omchenhei rakip jâra a’nreng sik che 
kae.” RŌNGPU’n ati jo. 

Ahei tik a Aka-om ṭhak Ṭongtep Inkhat 
59Chunghnung RŌNGPU’n ahri, “Nang rahōi sōkna dungjuia karazen sik che, 
ajârchu nang in na’ntepna donmak che khana intepna kha navōkkhōi jo. 

60Tâk-kha naipang nachang laia nang leh ni’ntepna kha kei chu kakaja sik, khana 
ahei tik a aka-om ṭhak sik intepna inkhat kaneipui sik che. 

61Nang in na-unu leh nanainu nahmu nôk hei pha, heikhonga mo aleika-om chen 
che nahong mandonsōt sik. Niṭong intepna shunga ale’nveimak inum, anmani 
kha nang sanu kapōa kaman om sik hei. 

62Nang leh ni-intepna kha kamanther sik, khana nang in RŌNGPU kachangna hi 
nahong manhret sik. 

63Nang in akadik mak natlo rakip karangei mandam sik che, tâk nang chu khahei 
rakip namandonsōt a inzakrei chea nabei kapha mahlang tor mak tin che.” 
Chunghnung RŌNGPU’n ati jo. 

Ezekiel 17 

Vomhrui leh Marhmu Tekâk 
1 RŌNGPU’n kahnenga ahri. 

2Ama’n ati, “Akathithei mihring, Israelhei hneng ṭong tekâk inkhat manthei hei 
roh. 

3Chunghnung RŌNGPU ke’n anhnenga kahri hi manhret hei rasoh: Amasong 
kaṭhatak amathla kalentak, akazer hmuvânlai inkhat leika-om. Ama’n Lebanon 
Tlâng heia kajōnga cedar thingpâr inkhat amathlek jo, 

4khavakha invei tlona ram a atlen jo, khana invei katlohei khōpuia ada jo. 

5Hivasōa ama’n thingkek dôn inkhat Israel ram a inphut atlena ram ṭhatna hmun 
a aling jo. 

6Thing hi ajîk hong kadôna vomhrui theikung inhnem, abâk kasemsōttak 
hongkachang jo. Abâk-hei kha chungting injâma Marhmu hnengting anhnget. 
Vomhrui kha abâk leh abō he’n anmakhusia kae. 

7“Marhmu kalentak ahlop inkhat amathla kalentak, ahme katamtak inkhat leika-
om. Khana tûnchu vomhrui rajung leh abō hei khan aleihmôngna rahōn kanek a 
tui apekdet sik tia inhōrna aneia ahnengting anleihnget a kae. 

8Tâk-kha vomhrui kha ralei thai tamna leh tui kaṭhadek a omna hleipuk a 
akahmông, abō leh athei inrator akalentak vomhrui akaesa jo kae. 

9“Khava jâra Chunghnung RŌNGPU ke’n kader: hiva vomhrui hi kahring kakhang 
sik mo? Marhmu hma-inkei khan arajung leh akara phoisōt mak ning mo, abâk-
hei intan sik a kha invōimak hei ning mo? Khava phoisōtna sik a rathahrat rangei 
mak ning khana torna kanei jât rangei mak ning. 

10Kadik, hivahi akahmôngsa jo kae, kha’num akahringa akakhang sik mo? Nisō 
ting thli khan ahongsêm pha invōimak ning mo? Ahmôngna hmun a khan 
khavakha invōimak ning mo?” 

Tekâk Hri manchênna 
11 RŌNGPU’n kahnenga ahri, 

12“Re katlohei hneng ṭong tekâk kha heitina mo anmanhret mo der hei roh. 
Babylon reng kha Jerusalema kahonga aṭōnpui karônhei aṭhōisōt heia Babylon 
ting inle jo hei tia manthei hei roh. 

13Ama’n rengpa innshunga mi inkhat aṭhōisōt a, ama leh inhnōmna asyema, 
ahnenga kajana kapek sik tia inhâksêrna amannei. Ama’n apui karôn mihei 
asura aṭhōi jo hei 

14jât-hei hi anṭhōisōt nôk makna sik khana an-intepna kha anjuina sik atloa kae. 

15Tâk-kha Judah reng in re dōina sik a atloa Egypt a shakor leh remi katamtak 
avakaṭhōi sik a palai atir hei. Ama hme asō sik mo? Khan vâng khan ama 
akatlânsōt tor sik mo? Inhnōmna syem kha phesōt tor mak ning khana karâk loa 
om mak ning! 

16Chunghnung RŌNGPU’n ahri, “Kei akahring Pathen khet kachang jâra, hiva 
rengpa hi Babylona kathi sik ajârchu ama’n ama reng hmun kapek, Babylon reng 
leh an-intepna kha avōkkhōia kae. 

17Babylon he’n mi katamtak thatna sik a ralei khur ancho pha Egypt remi kahrat 
hei kapha’num re dōina kha inthōpui tor mak hei ning. 

18Ama’n a’ntepna leh aṭongkam kha asukkhōi jo. Ama’n hihei seng atlo jo, khana 
tûnchu inphesōt tor mak jo ning.” 

19Chunghnung RŌNGPU’n ati, “Kei akahring Pathen khet kae jâra, kei rahming 
apanna jui sik a aṭongkam kha asukkhōi jo jâra ke’n ama karâkna kapek sik kae. 

20Ke’n sha kahnong hei châng kamazersōt sik, khana kasur sik. Ke’n Babylona 
kaṭhōi sik khana khan karâkna kapek sik, ajârchu ama kei hnenga taksenthei 
changmak a kae. 

21Ama rekathem pen remihei kha rehmun a kathi sik hei, akahring senghei khan 
ramkei rakip a inchek sik hei. Khava pha khan chu RŌNGPU ke’n kahri jo kae tia 
nanhong manhret sik.” 

Inhōrna sik Pathen Intepna 
22Hivahi Chunghnung RŌNGPU tahri kae: “Ke’n cedar thing inshâng ajîk kadortan 
sik, adôn kacher kha kador thlek sik; khavakha tlâng inshâng chunga kaling sik, 

23Israel tlâng inshângpen chunga. Hivahi abâk adôn sik khana kara ahongnei sik 
cedar thing kalentak hong inchang sik. Va rakip khava chunga ka-om sik hei 
adaihlim hnōia in-ungna annei sik. 

24Ram shunga thingkung kahmông rakip in kei RŌNGPU eng kae tia anhong 
manhret sik. Ke’n thingkung inshâng hei kaphûr mathlûk hei khana thingkung 
kasintek kha kaman khang. Thingbō in-êm hei seng kamanvōi hei khana thing 
kachâr kha abō kaman-êm. RŌNGPU ke’n kahrisōt jo. Tlo sik a kati kha katlosōt 
sik kae.” 

Ezekiel 18 

Binga Tlohlam kasōk 
1 RŌNGPU’n kahnenga ahri, 

2khana ati, “Hiva ṭongchîk Israel ram shunga antahri ṭhak hi heimo kae? ‘Nu leh 
pa he’n vomhrui kathûr ansâk, Tâk-kha ansahei ha kakima kae.’ 

3Chunghnung RŌNGPU’n ati, “Kei hi akahring Pathen khet kachang jâra, hiva 
ṭongchîk hi Israel ram shunga nangni’n hri nôk mak jo tin chei. 

4Mi rakip hringkhō, nu leh pahei khana sahei hringkhō rakip hi keita kae. Akathi 
sik kha setna katlo mi kha kae. 

5“Mi kadiktak inkhat leika-om ti rih, mikadik leh malung intheng. 

6Ama’n Israelhei limsyem kamuk mak khana kamukna mak sik hmun heia 
inthoina tōkna hme sâk mak a kae. Ama’n mi nuhmei vatônmak khana nuhmei 
apōn omlai tônmak a kae. 

7Tûte inkhat hōnmak khana tu inkhat neinâk chom mak. Sêr kabat inkhat 
bandhop da kha apek male hei; von kaṭâm hei avei hei khana pōnsi kaneimak 
hei apek hei. 

8Sêrthōia sêrpûk masō mak. Ṭhatmak tlo sik hnōm mak khana innâk-inse rakip 
a malung inthenga ṭong tanna anei. 

9Khang khava mi khan kaṭong pek ajui khana insing theitak a kadân ajui. Ama 
kha mikadik kae, akahring sik kae,” Chunghnung RŌNGPU’n ati. 

10“Kachanga hiva mipa hin inru mikathat, hinghiva katlo sapa inkhat, 

11apa’n atlo phung hêrmak ṭōnkatlo anei. Ama’n kamuk makna sik hmun a 
inthoina asâk hei khana mihei nuhmei atôn hei. 

12Sarahei hneng maleisei ahri, achom hei, sêr kapûk he’n bandhop antada kha 
aloa kae. Ama Khōvelhei kamukna hmun heia vakase, mater ka-om limhei 
akamuk hei, 

13khana sêrpûk aṭhōia amasō. Ama kahring sik mo? Changmak, hringmak ning. 
Ama’n hiva mater ka-om ṭōn rakip atlo jo, khava jâra ama kathi sik. Ama kha 
abinga thina sik a themmô pek sik kae. 

14“Tûnchu hiva mi inhnina pa hin sapa inkhat anei ti rih. Ama hin apa setna tlo 
rakip kha ahmu jo, tâk-kha apa omchen chu juimak. 

15Ama’n Israelhei limhei kha kamuk mak khana kamukna mak sik hmun heia 
inthoinahei kha sâk mak. Ama’n mihlop nuhmei vatônmak 

16khana tûte inkhat suk manrim mak khana chom mak. Sêr kapûk he’n bandhop 
antada kha apek male hei. Von kaṭâm hei avei mankhop hei, pōn kaneimak hei 
pōn apek hei. 

17Ṭōnse tlo sik hnōm mak khana sêrthōi sik sêr masō mak a kae. Ama’n kadân 
ajui khana kei ṭongpek ajui. Apa ṭōnse tlo jâra ama thimak ning, ama akahring 
nger sik kae. 

18Ṭong inkhat a, apa khan maleisei ajôma minei achoma, ahei tik a mi rakip 
hneng ṭhatmak atlo jo. Khang’khan ama abinga setna tlo jâra ama akathi kae. 

19“Tâk-kha nang in nati, ‘Apa setna jâra heisa mo asapa kha inrengna achen mak 
sik?’ Khava ṭong masônna khachu sapa khan akadik leh akaṭha atlo jâra kae. 
Ama’n kadân ajui khana insing theitak a ajui hei, khava jâra ama akahring nger 
sik kae. 

20Akathi sik kha setna katlo mi kha kae. Apa setna jâra asapa khan inrengna 
chenmak ning, khana asapa setna jâra apa khan inrengna chenmak ning. 
Mikaṭha kha ṭhatna atlo jâra tloman a’npek sik kae, mikaṭhamak kha ṭhatmak 
atlo jâra inrengna achen sik. 

21“Ṭōnse katlo mi inkhat in aṭōnse tlo abânga, kei dân ajuia akadik leh akaṭha 
atlo’nchu, ama kha thimak ning; ama akahring nger sik kae. 

22Ama ṭōnse tlo rakip rangei mandam sik kae, ama kahring sik, ajârchu ama’n 
akadik atloa kae. 

23Mikaṭhamak inkhat thina kha aka-en hnōm sik a namandon eng mo?” 
Chunghnung RŌNGPU’n ader. “Kha changmak, ama’n amalung ahong thlenga 
akahring sik kha ka-enhnōm jôk kae. 

24“Tâk-kha mikaṭha inkhat in anṭōn kaṭha tlo abânga, mikaṭhamak-hei tatlo, 
mater ka-om akaṭhamak rakip tlo aphut inchu, akahring ṭhak sik mo? 
Changmak! akaṭha aleitlo rakip kha inkhatbek mandonsōtna om mak ning. Ama 
taksenthei achangmak jâra khana asetna jâra akathi sik kae. 

25“Tâk-kha nangni’n nanti, ‘RŌNGPU ṭōntlo hi dikmak.’ Israelhei kei ṭong rangei 
ruh. Kei ṭōn tloje hei hi dikmak tia nantamandon mo? Akadik mak khachu nangni 
hlam jôk kha kae? 

26Mikadik inkhat in aṭōn kaṭha tlohei kha ahai jo’nchu khana ṭhatmak tlo aphut 
inchu ama kha kathia kae, ama’n ṭhatmak atlo jâra akathi kae. 

27Mikaṭhamak inkhat in aṭōnse tlo abânga akadik leh akaṭha atlo’nchu, ama 
abinga ahringkhō ahuksōt. 

28Ama’n aleitlo hei kha amandona aset tlo kha kahai jo, khava jâra ama kha 
thihêr mak ning, kahringa ka-om sik. 

29Khana nangni Israel he’n nanti, ‘RŌNGPU ṭōntlo hi dikmak.’ Kei hlam hi dikmak 
tia nanmandon, Nanmandon mo? Akadik mak khachu nangni hlam jôk kha kae. 

30“Tûnchu, Chunghnung RŌNGPU ke’n Israel nangni hnenga kamanthei chei 
khachu nanṭōn tlo dungjuia nangni inkha-khat chunga ke’n ṭong katan sik. 
Nanṭōnse tlona rakip a inhesōt ruh, khana nansetna khan suk manhmang mak 
chei rasoh. 

31Ṭhatmak nantatlo rakip kha bâng ruh, malung ther leh mandonna ther kha 
chen ruh. Heisa mo Israel nangni akathi hnōm chei? 

32Chunghnung RŌNGPU’n ati, “Nangni tûte inkhat akathi sik madu mak eng. 
Nansetna inphut hong inhe ruh khana hringna chen ruh.” 

Ezekiel 19 

Malung Inrengna Hla 
1 RŌNGPU’n hiva inrengna hla hi Israel rengsa 2 hei sik a sak sik a amanthei eng. 

2Nanu kha khong khova shabakkai pui mo kae! Atehei kha hnuk kase shabakkai 
ache hei kâra avei manhring hei. 

3Ama’n ate inkhat kha amanhringa shahnong amanthem chuk a kae; ate khan 
mihring kasâk inchu jo. 

4Jât he’n ama ṭong anthei jo khur kōk châng shunga anman-ôk jo. Kōikim vânga 
Egypt ramting ankei jo. 

5Amanu’n a’nhōrna rakip a’nchaisō katlung ahngâk a kae. Khava sōa ama’n 
atehei kâra ahlop inkhat avei nôk, ama kha shabakkai kahrângtak hongkachang 
jo. 

6Pui katluk shabakkai ahongchang jo pha, shabakkai ralak-hei leh kalôn lele hei, 
Ama kha’m shakahnong inchu jo khana mihring ahei sâk jo. 

7Ama’n rekur amanset jo, khōpuihei asuk manhmang jo. Ama a’nhrâm akaia, 
Ram mihei inpir heia kae. 

8Ama inrepuina sik a jât-hei kha intûp hei; Mipuihei kha ram rakip a inphut 
kahong hei. Ansha surna châng kha anzera anchâng vânga ansur jo. 

9Anmani’n sharōnga ankhuma Babylon rengpa hneng anṭhōi jo. Anmani’n 
anhngâk a anda Israel tlâng heia ama inhrung kha anthei nôk makna sik a antlo 
jo. 

10Nang nu kha kavadung panga antaling vomhrui thei ka-ang. Ajârchu khana 
khan tui katamtak ka-om, vomhrui kung kha abō leh akara’n akabuksia kae. 

11Abâk-hei kha kangar hei, reng khōnghre sik a kakhang hei. Vomhrui kha 
sumtuk kaphâk hrep sik a inshângtak a kakhang jo; mi rakip in heituk abō katam 
leh a’nshâng kha anhmu jo. 

12Tâk-kha hnuk kana kut vânga arajung kha aphoisōt a raleichunga ahlon sōt jo. 
Nisōtinga thli khan akara asêm manchâr jo. Abâk-hei ador thlek jo; khahei kha 
kachâr jo hei khana hmeia inro jo hei. 

13Tûnchu hivahi nêrdiram a anling jo, ram chârna leh tui omakna ram a. 



1414 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

14Vomhrui kung kha hmei hong kasûk jo; hmei khan abâk leh akara hei aro 
manhmang jo. Abâk-hei kha ngartor hêrmak jo ning. renghei khōnghre 
changthei hêrmak jo hei ning. Hivahi inrengna hla kae; hivahi ave-avea ansak jo. 

Ezekiel 20 

RŌNGPU Lungdo leh Mihring In-erpuina 
1Hivahi rehring sura kanva omna kum 7 tlukna thla 5 shunga ni 10 tluk ning kha 
kae. Israel hlamkakei ṭhahrep in RŌNGPU lungdo ani kader sik a kahnenga 
kahong hei, anmani kahmai kunga in-ong hei. 

2Khava pha RŌNGPU’n kahnenga ṭong ahri. 

3Ama’n ati, “Akathithei mihring, hiva hlamkakeihei hneng hri roh, 
Chunghnung RŌNGPU’n hinga ahri tia manthei hei roh: kei lungdo kader sik a 
kahong chei, changmak mo? Kei akahring Pathen kachang jâra, ke’n nangni 
kahnenga heite mander mak chei ning. Chunghnung RŌNGPU ke’n kahri jo. 

4“Akathithei mihring, nang in anmani chunga ṭong tanna sik a’ntluk che mo? 
Khan chu khanga tlo jo roh. Anpu anpa he’n mater ka-om ṭōnse antatlo hei kha 
anmandonsōtna sik tlo roh. 

5Heimo kahri kha hripek hei roh. Ke’n Israel hi kakadeisōt pha, intepna inkhat 
kamannei hei. Kei Egypt a anhnenga inlâr eng khana kamanthei hei: Kei hi nan-
RŌNGPU Pathen eng kae kalei ti. 

6Khava sōa ke’n Egypt ram a inphut anmani kaṭhōisōt sik a intep eng khana 
anmani pek sik a kakadei ram, haona leh ram thai omna, heirakip chunga ram 
kahōipena khan kaleiṭhōi hei. 

7Anmani’n antamalungset mater ka-om limsyem anhlonsōtna sik khana Egypt a 
pathen kadikmak hei kamukna vânga anbinga an-inbōk makna sik a kamanthei 
hei, ajârchu kei hi RŌNGPU an-Pathen eng kae. 

8Tâk-kha anmani’n kei dōina kangir hei khana ṭong rangei hnōm mak hei. 
Anmani’n anlim mater ka-om hei kha hlonsōt mak hei khana Egypt hei pathen 
inmuk bângmak hei. Egypt ram a kahnuk natna inhnaktak kha anmanhretna sik 
ṭōn tlo sik a kei le’ntluk eng. 

9Tâk-kha ke’n tlomak jo eng, khavakha achang inchu karahming setna kachang 
sik jo, ajârchu anmani ta-ompui jât mihei hmaikunga Israelhei hi Egypt a inphut 
kaṭhōisōt sik hei kae tia kalei phôngsōt dek a kae. 

10“Khava jâra ke’n Egypt ram a inphut anmani nêrdiram a kaṭhōisōt hei. 

11Tu enum akajui rakip in hringna antachen sik kadânhei kha kamanthei heia 
ṭong kapek hei. 

12RŌNGPU ke’n anmani kaman theng hei ti hi mandonsōtna anneina sik a keini 
inhnōmna mêrchîkna kha Châmhngat kani nitna kamanchang. 

13Tâk-kha anmani’n nêrdiram a kapha andōi eng. Akajui rakip hnenga hringna 
kapek sik kadânhei kha anvōkkhōia kae. Anmani’n Châmhngat kani um kajamak 
hei. Nêrdiram shunga kahnuk natna inhnak kha anmanhretna sik a tlo sik leh 
suk manhmangna sik a le’ntluk eng. 

14Tâk-kha ke’n leitlo mak eng, ajârchu Egypt a inphut Israel kaheiṭhōisōt hei pha 
ankahmu jât-hlop hei kâra karahming setna kachang sik a kae. 

15Khava jâra nêrdiram a an-omlai ke’n khava ram kahao leh ram thai omna, 
heirakip a akaṭhapen ram a khan anmani ṭhōi manhlut mak hei ning tia le’ntep 
jo eng. 

16Ke’n khava intepna kha kasyem, ajârchu anmani’n kaṭong pek anhlonsōt, 
kadân anvōkkhōi, khana Châmhngat kani anmanbōk, anmani’n anlim hei kha 
kamuk sik a anmadu chet. 

17“Tâk-kha anchunga lungsetna kanei. Ke’n khava nêrdiram shunga khan 
anmani that hnōm mak hei eng. 

18Khava kanek a, ankâra khangdônghei hneng gîkna kapek hei: nanpu-nanpahei 
dân syem juimak ruh; anmani chôndân juimak ruh a-emak leh anmani limsyem 
vânga nanbinga inbōkna syem mak ruh kati hei. 

19Kei RŌNGPU nan-Pathen eng kae. Kei dân leh kaṭong pek hei jui ruh. 

20Châmhngat kani kha a’ntheng kani manchang ruh, eini’n intepna nileisyem jo 
khava chîkna achang theina sik, khana kei hi RŌNGPU nan-Pathen eng kae ti hi 
mandonsōtna amannei sik chei. 

21“Tâk-kha khava khangther he’num kei andōi jo eng. Akajui rakip hnenga 
hringna kapek sik kei dân kha anvōkkhōi khana kaṭong pek nitmak hei. 
Anmani’n Châmhngat kani anmanbōk. Khava nêrdiram a kei hnuknat inhnak 
kha anmanhretna sik leh thatpetna sik heia ṭōn tlo sik a kei le’ntluk eng. 

22Tâk-kha kei leitlo mak eng, ajârchu Egypt a inphut ke’n Israel kaheiṭhōisōt laia 
ani kahmu jât-hlop hei kâra karahming setna kachang sik. 

23Khava jâra nêrdiram a intepna ather kaleisyem. Raleichung hmun rakip a 
anmani kathek manchai sik heia le’ntep eng. 

24Hiva kaleitlo hi anmani’n kaṭong pek anhlonsōt a kadân anvōkkhōi khana 
Châmhngat kani kha anmanbōk jâra kae; khana anpu anpahei taleirazen 
limsyem kha ankamuk a kae. 

25“Khava sōa ke’n akaṭhamak dân khana hringna kapek mak sik ṭong kha kapek 
hei. 

26Anmani tōknahei vânga anbinga kamanbōk kamannim hei, khana ansa hma-
inkeihei inthoina kamantōk hei. Hivahi anmani karâkna sik a leh kei 
hi RŌNGPU kachangna malârna sik a kae. 

27“Tûnchu akathithei mihring, Chunghnung RŌNGPU ke’n heimo kahri hi 
Israelhei hneng manthei hei roh. Hivahi anpu anpa he’n taksenthei anchangmak 
jâra inzak anpekna eng ahlam inkhat kha kae. 

28Ke’n anmani pek sik a kalei intepna ram a khan kaheiṭhōi hei. Anmani’n bung 
inshâng leh thingkung ka-êm anhmu pha, khahei rakip hnenga inthoina antōk a 
kae. Anmani inthoina tōkna leh inthoina sik a anju heichoi khan kahnuk 
anmannat a kae. 

29Ke’n kader hei: nansena hmun inshâng hei kha heimo kae hei? Khava jâra 
khava hmunhei kha ‘Hmun Inshâng’ anti heia kae. 

30Tûnchu Chunghnung RŌNGPU ke’n Israelhei hneng kahri hi manthei hei roh: 
Nanpusōn he’n anta leitlo setna kha heisa mo nantatlo nôk sik khana an-
pathenhei kahnung nantalajui sik? 

31Tuning katlung a’n-angtling kutchoi kha nanlapek ṭhak khana anhnenga 
nansahei kha hmeishunga inthoina nantōk a limsyem mama hei leh nanbinga 
inbōk innim chei. Khava sōa Israel nangni kei lungdo kader a kahong chei! 
Chunghnung RŌNGPU kei akahring Pathen kachang jâra, kahnenga heite mander 
mak chei ning. 

32Thing leh hlung inmuk ram hlop a ka-om hei, jât-hlop hei kapōa om sik 
nanmalunga insyem chei. Tâk-kha khachu changthei hêrmak ning. 

Pathen in Karâkna leh Rangei mandam Apek 
33“Chunghnung RŌNGPU kei akahring Pathen khet kachang jâra gîkna kapek chei 
kae, kahnuknat pum a kut kangar tak a, karatha neina rakip vâng nanchunga vai 
karôn sik kae. 

34Ke’n nankhenga kamantûp cheia nan-inchai kathekna ram rakip a inphut 
kaheiṭhōi male chei pha karathahrat leh kahnuk natna kha kamanhmu sik chei. 

35Ke’n nangni ‘Jât-hei Nêrdiram’ a kathōi sik chei, khana khan nanhmai hmutak 
a kadem sik chei. 

36Nanpu sōnhei Sinai Nêrdiram a anṭong kaleitan hei kapōa nangni’m tûnchu 
nanṭong katan sik chei kae,” tia Chunghnung RŌNGPU’n ati. 

37“Ke’n nangni ka’ntepna ratha thōia kada sik chei khana kaṭongkam kamanjui 
sik chei. 

38Nangni kâra racham kase leh setna katlohei kha kalosōt sik hei. Anmani tûnna 
an-omna ram a inphut kaṭhōisōt sik hei, khana Israel ram a heimanle nôk mak 
jo hei ning. Khava pha nangni’n kei hi RŌNGPU eng kae tia nanmanhret sik jo eng.” 

39Chunghnung RŌNGPU’n ati, “Tûnchu, Israel nankhenga malung katlâia om ruh! 
Se ina nanlimhei kha razen hei ruh! Tâk-kha ke’n kagîk chei kae khava sō leh kei 
ṭong nantajui sik eng kae khana nanlimhei hneng kutchoi tōkna nanneia kei 
rahming hmeset pekna nantatlo khachu akahai sik chei kae. 

40Sova ram a son, kei tlâng intheng, Israel tlâng inshâng chunga nangni Israel mi 
rakip in nantakamuk sik eng kae. Kei nanchunga katlai sik eng, akaṭhapen 
nantōkna hei kha leh a’ntheng nankutchoi hei, nan-inthoina kahnenga nata 
heichoi sik a kamadu sik. 

41Nangni inchek a nan-omna ram rakip a inphut kaheiṭhōi chei sōa, khana 
kamanchun chei sōa, nangni ro-inthoinahei kha karahlâng sik, khana jât he’n kei 
intheng eng ti kha anhmu sik jo eng. 

42Nanpu sōnhei hnenga pek sik a ka’ntepna Israel ram a khan kaheiṭhōi male 
chei pha, khava sōa kei RŌNGPU eng kae tia nanmanhret sik jo eng. 

43Khava sōa nangni taleitlo hmaimôkna ṭōn rakip khana heikhonga nanbibinga 
a’nbōk innim chei mo ti kha nanmandonsōt sik jo. Ṭhatmak nanta leitlo rakip 
jâra nangni nanbinga inter sik jo chei. 

44Ke’n karahming setmakna sik katlo pha, nangni Israel he’n kei hi RŌNGPU eng 
kae tia nanmanhret sik jo eng, ajârchu nanṭhat makna dungjuia, nanrahōi kasōk 
ṭhatmak kha tlopek mak chei eng.” Chunghnung RŌNGPU’n ahri jo. 

Thlanga Hmei 
45 RŌNGPU’n kahnenga ahri. 

46Ama’n ati, “Akathithei mihring, thlang ting enroh. Thlang kadōia ṭonghri roh 
khana thlanga ratu kadōia ṭong sân roh. 

47Thlanga ratu khan Chunghnung RŌNGPU ṭong kha atheina sik hri roh: Enroh! 
ke’n hmei kamansûk jo, nashunga aka-om thing rakip akângsō sik, aka-êm leh 
akachâr akhenga. Hei-inkhat in khavakha thator mak ning. Hivahi thlanga 
inphut sak ting kase sik khana mi rakip in hmei kalum kha anmanhret sik. 

48Anmani ankhenga RŌNGPU ke’n hmei kha karo kae khana tûte inkhat in thattor 
mak hei ti kha anhong manhret sik jo.” 

49Tâk-kha ke’n kamakhe, “Chunghnung RŌNGPU hivahi kei amanhri mak roh! 
Ke’n ṭongsaia ahei tik a kahri tia mi rakip in inphinna antanei jo kae.” 

Ezekiel 21 

RŌNGPU Chemjâm 

1 RŌNGPU’n kahnenga ahri. 

2Ama’n ati, “Akathithei mihring, Jerusalem kha hrimaset roh. Mihei kamukna 
hmunhei hrimaset roh. Israel ram kha gîkna pek roh 

3khachu RŌNGPU ke’n hing’hin kahri: Kachemjâm karadoksōt sik, nangni 
mikaṭha leh akaṭhamak nankhenga kathatsō sik chei. 

4Thlanga inphut sak katlunga mi rakip dōina kachemjâm hi kahmang sik. 

5RŌNGPU ke’n kachemjâm karadok jo khana avea apaia thōnmak ning ti hi mi 
rakip in anmanhret sik jo. 

6“Akathithei mihring, lungdonga namalung akakōi jo kapōa inkōi roh. 

7Heisa mo a’nkōi che tia ander che pha, hiva ṭong hi kathei jâra kae ti roh. 
Khavakha asōk pha, anmalung kha ṭitna’n kasip sik jo, ankut he’m kahngōisō sik 
jo hei, anmalung ngarna kha katlasam sik jo, anmarkhup innok sik jo. Khava pha 
kha hong katlung jo, hinahin ka-om jo.” Chunghnung RŌNGPU’n ahri jo. 

8 RŌNGPU’n kahnenga ahri, 

9“Aka-thithei mihring, sânsōt roh. RŌNGPU kei tahri hi mipuihei manthei hei roh: 
Chemjâm inkhat, chemjâm inkhat kha katât manngeia, kanôt manvâr jo kae. 

10Mithatna sik a katât man ngei jo kae, khō inphe kapōa kadi liplep a manvâr jo 
kae. Malung hōina omtheimak ning, ajârchu kami he’n gîkna leh karâkna rakip 
kha donmak heia kae. 

11Chemjâm kha kanôt manvâra, hmang sik joa mantluk jo kae. Hivahi katât 
manngeia kanôt manvâr jo, mikathat inkhat kut a pek sōt sik jo kae. 

12Inrengtak a ông roh, mihringsa; hiva chemjâm hi kamihei sik mantluk jo khana 
Israel hlamkakeihei thatna sik a kae. Anmani thatsō sik jo hei kae kami ankhenga 
leh inṭhōia. Inreng pum a nan-ôp kaben ruh! 

13Ke’n kamihei enmansinna kaneihei, anmani’n malung thleng sik anhnōm mak 
inchu, hihei rakip hi anchunga ahong kasōk sik kae. 

14“Tûnchu, akathithei mihring, ṭong sânsōt roh. Nakut kaben roh, khana 
chemjâm kha ave-avea hong inlek sik jo. Hivahi mikathat chemjâm inkhat kae, 
ṭit-inpirna leh mi thatna chemjâm inkhat kae. 

15Hivahin kamihei malung ngarna amanhmang khana amanpai manthlûk hei. 
Ke’n anmani khōpuihei kha khō inphe leh mikathat sik a a’ntluk jo chemjâm 
inkhat vânga kamaṭhit hei. 

16Chemjâm kangei nang in changting leh veitinga tuk hei roh. Na-inlekna lang 
rakip a tuk hei roh. 

17Ke’num kakut kakaben sik, kahnuk natna kha hivahin kadai sik jo. RŌNGPU ke’n 
kahri jo kae.” 

Babylon Rengpa Chemjâm 
18 RŌNGPU’n kahnenga ahri. 

19Ama’n ati, “Akathithei mihring, Babylon rengpa khan achemjâm leh inṭhōia 
ajōng theina hlam 2 kha merchîk hei roh. An-inhnibât a ram in-ang tinga inphut 
ahe’nphut sik hei kae. Hlam inbâkna khan ṭong mantheina târ roh. 

20Hlam inbâk inkhat khan rengpa hneng Ammonhei khōpui Rabbah sorna hlam 
kha amanthei sik khana hlam inkhat khan Judah sorna hlam, rape a’nkhârkhum 
Jerusalem tlungna amalârpek sik. 

21Babylon rengpa kha hlamsō 2 inbâkna ṭongmanthei târna khan kangir. 
Khonting mo se sik tia amandona athe kha akanok a kae; ama’n ama limhei kha 
ader hei; inthoina ran mathin kha a-enmansin a kae. 

22Tûnchu! Achang tinga akut khan ‘Jerusalem’ kahnget the kha amatu jo! Khava 
khan ahnenga sena sik leh vōkkhōina thingpum makheina sik a, khana khavakha 
kekot sukkhōina sik mantluk sik a, re tloa ôngna sik a, ralei manbuk a, rekur 
tukna sik a amanthei jo. 

23Jerusalema mipuihei khan chu inhnōmtōna anneidek jo jâra hivahi taksen mak 
hei. Tâk-kha hiva ṭongsânsōt hi ansetna mandonsōtna sik a kae khana anmani 
ansur sik jo heitina gîkna kha kae. 

24Khava jâra hivahi Chunghnung RŌNGPU ke’n kahri kae: nangni setna kha 
malârsōt jo kae. Heituk a ṭhena kanei chei mo ti hi mi rakip in anmanhret. 
Nanṭōn tlosōt heirakip a nansetnahei kha nanmalâra kae. Demna pek sik a 
kangir ṭhak chei, khana ke’n nan-inrepuihei kut chunga kapek sik jo chei kae. 

25“Nangni mikaṭhamak, a’nthengmak Israel vaikarônhei, nangni kani, achaina 
nanṭong tanna kani kha kajōng jo. 

26Chunghnung RŌNGPU ke’n kahri jo. Nanlukhu leh nanlukôm kha losōt ruh. Hma 
kapōa neinâk avea om mak hei ning. Sarahei kha ratha kanei sik a kadom hei 
ruh. Vaikarônhei kha suk manhnem hei ruh! 

27Inhmangna, inhmangna! Kadik, ke’n khōpui kha kamanhmang sik. Tâk-kha 
ke’n kakadeisōt inkhat kha hiva khōpui karâkna sik a ajōng mak hma seng hivahi 
sōk mak ning. Khava sōa hivahi ahnenga kapek sōt sik. 

Ammonhei leh Chemjâm 
28“Akathithei mihring, ṭong sânsōt roh. Chunghnung RŌNGPU ke’n Israelhei 
inzakna akapek Ammonhei hnenga kahri ṭong hi phôngsōt roh. Anhnenga hinga 
hri roh: ‘Suk manhmangna sik a Chemjâm inkhat intluk jo; Hivahi mikathat sik 
a, khō inphe kapōa akavâr liplep sik a kanôt jo kae. 

29Nangni hmangtalâr hmu kha dikmak, khana hnungṭong sânsōt kha maleisei 
kae. Nangni ṭhamak chei khana nanmalung intheng mak, a’nchaina nanṭong 
tanna sik kani kha kajōng jo. Chemjâm kha nanrînga jōngkatla sik. 

30“‘Chemjâm kha apaia thōn ruh! Nan-intetna hmun a, nan-intetna ram a, ke’n 
nanṭong katan sik kae. 

31Kahnuk natna kha nanchunga hmei kasûk kapōa kahei masō pha nangni’n 
nanmanhret sik jo. Khana ke’n nangni mikathat-hei, suksetna akathemhei kut a 
kapek sōt sik chei. 

32Hmei in akâng manhmang sik chei. Nanthisen kha nanram shunga katla sik, 
khana tûte inkhat in amandonsōt mak jo hei ning.’” RŌNGPU’n ahri jo. 

Ezekiel 22 

Jerusalem Ṭōnsehei 
1 RŌNGPU’n kahnenga ahri. 

2Ama’n ati, “Akathithei mihring, mikathat-hei sipna khōpui kha ṭong tan sik a 
a’ntluk che mo? Amanu ṭōntlo mater ka-om rakip kha hrimanchên pek roh. 

3Chunghnung RŌNGPU ke’n kahri hi khōpui hnenga manthei roh: nang in namihei 
khangtuk hrep nathat jâr heia khana limsyemhei nakamuk a nabinga na’nbōk 
innim jâra, napha kha kajōng jo. 

4Khava mithat natlo jâra naṭhe jo khana lim nasyem jâra kabōk jo che, khava jâra 
napha kha kajōng jo, napha kha inchai jo! Khava jâra jât-hei manuisōna 
kamannei hei che khana ram rakip in hnōisea kamantlo hei che. 

5Nang dân kase nachang jâra, ram kahnai leh ram kahla he’n hnōisetak a antlo 
che. 

6Israel hlamkakei rakip anbing ratha hratna kha antaksen et khana mi anthat. 

7Khōpui shunga nanmi he’n annu anpa kajamak hei. Khōhmehei nanhōn hei 
khana renghmeihei leh nu leh pa kasehei chunga hnemna nanjong. 

8Hmun intheng hei chunga kajana neimak che, Châmhngat kani nitmak che. 

9Nanmi ṭhahrep in ahlop-hei chunga maleiseia thatna sik antlo. Ṭhahrep in 
limsyem hnenga inthoina tōkna kha ansâk. Ṭhahrep in antamadu antarangei 
antlosōt. 

10Ṭhahrep in anpahei nuhmeihei anjepui hei. Ṭhahrep in nuhmei pōn hmulai 
rumhrat a rakhum an-inchunpui hei. 

11Ṭhahrep in mi nuhmei inrîm ka-om chei, khana ahlop in anhmōinu a-emak leh 
anser kasōk inrîm ka-om chei. 

12Nanmi ṭhahrep in sêr pek a mikathat ka-om chei. Ṭhahrep in ansōpui Israelhei 
hnenga sêrpûk masōa sêrthōi kalo khana anmani heia inphut hnemna jonga 
mikahao ka-om jo chei. Anmani’n kei anmahngi jo eng.” Chunghnung RŌNGPU’n 
ati jo. 

13“Nangni mikachom hei leh mikathat-hei chunga kakuttum hi kamathlâk sik jo 
kae. 

14Ke’n nangni manchaina katlo pha nangni’n inngamna a-emak leh nankut 
kalâng torna sik a ratha katluk a nannei sik tia a’ndon chei mo? RŌNGPU ke’n 
kahri jo kae, khana kaṭong kha katlo nger sik. 

15Ram rakip leh jât rakip hei kâra namihei kakathek manchai sik hei khana 
nanṭōnse tlo kha kamanbâng sik. 

16Jât-hlop hei khan nangni kajana neimak hei ning, tâk nangni’nchu kei 
hi RŌNGPU eng kae tia nanmanhret sik jo eng.” 

Pathen Mantheng sōtna Ratap 
17 RŌNGPU’n kahnenga ahri. 

18“Akathithei mihring, Israel mihei hi kei sik a hnemmak hei. Anmani hi ratap 
shunga dangka manthengsōt sōa koli, tin, thir leh ngen thir-ek akatla kapō hei 
kae. 

19Khava jâra tûnchu, Chunghnung RŌNGPU ke’n anmani kha khava kapōa 
hnemna kase hei kae tia kamanthei hei. Ke’n anmani ankhenga Jerusalema 
kaṭhōi male sik jo hei 

20dangka, sumsen, thir, ngen khana tin mantheng sōtna ratap shunga antathōn 
manhlut hei kapōa, hmei in thir hei amanjor hei kapōa, kahnuk natna leh kasuk 
manrimna hei khan amanjor sik hei. 

21Kadik, ke’n Jerusalema kamantûp sik hei, anhnōiting hmei kahong mansûk sik, 
khana kahnuknat vânga kamanjor sik hei. 

22Ratap shunga dangka kajor kapōa, Jerusalema kajor sik hei, khava 
sōa RŌNGPU hnuknat antachen kae tia anmanhret sik jo.” 

Israel Hlamkakeihei Setna 
23 RŌNGPU’n kahnenga ahri nôk. 

24Ama’n ati, “Akathithei mihring, Israelhei kha anram intheng mak jo, khava jâra 
ke’n kahnuknat a karâkna kapek kae tia manthei hei roh. 

25Hlamkakeihei kha shabakkai in ashathat jâra a’nhrung kapō hei kae. Mi anthat 
hei, antalo tor seng sêr leh neinâk rakip anchomsōt, khana anmi that jâra 
renghmeinu katamtak ka-om jo hei. 

26Thempu he’n kadân anvōkkhōi khana a’ntheng chunga kajana neimak hei. 
Anmani’n a’ntheng leh a’nthengmak ṭhensōt mak hei. A’ntheng leh akabōk in-
ang makna kha mi hnenga manthei mak hei, khana Châmhngat kani kha donmak 
hei. Khava jâra Israel mipui he’n kei akaja mak jo hei. 

27Ram vaikarônhei kha kahne’n anshathat antakeihler kapō hei kae. Mikahao 
changna sik a anmani’n mi anthat a kae. 

28Sânkathemhei khan sunu kabang vânga intei bang kapōa, hiva setna hi anthup 
a kae. Anmani’n akadik mak hmangtalâr anhmu khana dik loa hnungṭong 
anhrisōt. Anmani’n Chunghnung RŌNGPU ṭong kha antahri kae anti, tâk-
kha RŌNGPU ke’nchu anhnenga ṭong hrimak eng. 

29Mikahao he’n mi anhōn khana anchom hei. Sarahei kha êngset a antlo hei 
khana khōhmehei chunga hnemna anjong. 

30Kahnuknat in khava bang asukkhōi pha, ahmun a akangirtor sik leh bang 
kasyemtor sik khana ram kha asuk manhmang pha akahrung tor sik mi inkhat 
ke’n kajong, tâk tûte inkhat hmutor mak eng. 

31Khava jâra kei hnuk natna kha anchunga kamathlâk sik, anṭōnse tlo jâra hmei 
kapōa karo manhmang sik hei.” Chunghnung RŌNGPU’n ahri jo. 

Ezekiel 23 

Set Kanei Nuhmei Unai 
1 RŌNGPU’n kahnenga ahri. 

2Ama’n ati, “Akathithei mihring, pha khat a nuhngâk unai 2 ka-om hei. 

3Anmani nuhngâk anchang lai, Egypt ram a ka-om hei, annuhngâk inthengna kha 
inhmang jo hei, noti hongkachang jo hei. 

4Upanu rahming kha Ohola kae, (amanu hi Samaria kahlanga ka-om), khana 
naipangnu kha Oholiba anti. (amanu hi Jerusalem kahlanga ka-om) Ke’n anmani 
2 kha ka-ompui hei, khana sa leh nai anmatet pek eng. 

5Ohola kha kei nuhmei achang inum, anoti chang kha atlo ṭhak a kae, khana 
Assyria ram a alungset hei chunga amadu arangeina kha kasip. 

6Anmani kha pōn sendup kasi, mikalen mikalûr ṭōnpui karônhei kae; ankhenga 
hme kaṭha rether shakor kachōng remihei kae. 

7Amanu kha Assyria ṭōnpui karôn rakip hei noti kae, khana ama madu rangeina 
khan Assyriahei limsyem kha ava kamuk a abinga inbōk innim. 

8Anuhngâk intheng amanhmangna Egypt ram a noti chônna kha atlo manjôn jo. 
Anuhngâkte ahongchang bia inphut pase he’n anheije pui jo khana noti inkhat a 
anheihmang jo. 

9Khava jâra ama’n amaduhêr Assyria alungset hei kut chunga kapek sōt jo. 

10Anmani’n apōnsi anlosōt pek a asanu asapahei ansur pek hei, khava sō leh 
chemjâm vânga amanu anthat. Amanu mahâmsetna ṭong hmuntina nuhmei he’n 
houlim tlona annei. 

11“Anainu Oholiba khan hiva omchen hi ahmu tâk amanu invet chet, Ohola kanek 
a noti kachangdet. 

12Amanu hi’m Assyria mikalûr leh mikalenhei khana ṭōnpui karônhei, akadi rik-
rak remi invona kaneihei, khava shakor kachung remihei, hme kaṭha rakip 
retherhei, khahei chunga maduna anei hei. 

13Amanu kha 2 changna anainu hi’m, ahma kakei a-unu kapō kae jo, pui katluk a 
jông leh kîk atlo jo ti kahmu jo. 

14-15“Amanu hi jông leh kîk ashung inthûk a kahlutdet det jo. Babylona ṭōn kalen 
katlohei anlim banga antahem mazet hei khana lârsen kalâr vâng antakano, 
ankhôn khitna ṭōmsui khana anlu chunga kaṭhadek a lu anta’nkôm hei khan 
amalung ankeimanhlut pek jo. 

16Amanu’n ahmulim hei leh amalunga maduna’n kasip a Babylona anhnenga mi 
atir jo hei. 

17Babylonhei kha amanu leh inchun sik a kajōng hei. Anmani’n amanu kha khang 
hrep a anhmanga anmanset jo, achaina chu anmani’n ning anhong chê jo. 

18Amanu kha mipui hmaikunga inlâr, mi rakip in amanu noti kae ti kha 
manhretna anhongnei jo. A-unu kaleimater kapōa amanu hi’m kamater jo. 

19Amanu hi hma kanek a noti kachangdet jo, Egypt ram a anuhngâkte chang laia 
noti aleitlo kapōa atlo jo. 

20Shakōrtung a-emak leh shakor chehei kapōa maduna akanei pase, kakhea 
taksa inchunna ratha kanei tor hei maduna khan amanu malung kha kasip a kae. 

21(Oholiba, Egypt ram a nuhngâkte inkhat nachanglai jông leh kîk natloa 
naṭhena hei, khana khan pase he’n nane indeina anneia na-inthengna 
namanhmang kha tlo nôk sik a namadu jo.) 

Anainu chunga Pathen Ṭong tanna 
22“Khava jâra tûnchu, Oholiba, hivahi Chunghnung RŌNGPU ke’n nahnenga kahri 
kae. Nang khava nalungset hei kha narin jo hei, tâk nachunga anmani hnuk natna 
kamannei sik hei khana nang kakekhumna sik kaheiṭhōi sik hei. 

23Chaldeahei leh Babylon rakip, Pekodhei, Shoa leh Koa mihei, khana Assyria mi 
rakip kaheiṭhōi sik hei. Khava hme kaṭha rether kalûr kalen rakip, apui karôn 
ṭōnpui karôn rakip khana shakor kachōng hmun inshânga aka-om rakip 
kamantûp sik hei. 

24Remi katamtak leh shakor gârihei leh khana sâk leh in karôn gârihei leh 
inṭhōia sak tinga inphut anmani’n anbuhlu sik che. Inhuk theina pho leh lukhu 
anneia ankakekhum sik che. Ke’n nang ankut chunga kapek sōt sik che, anmani’n 
andân dungjuia naṭong antan sik jo. 

25Ajârchu nachunga kahnuk kana, anmani’n hnuknat pum a nang anrazen sik 
che. Nahnar antuktan sik, nahmit ankhersōt sik, khana nasahei anthat sik hei. 
Kadik, nasapahei leh nasanuhei nahnenga inphut anṭhōi sik hei khana hmeia 
hringpuma anro sik hei. 

26Napōnsi ankeihler sik khana nasana dangka anchom sik che. 

27Nang maduna khana Egypt a na-omlai inphut mater ka-om omchen naleitlo 
kha kamanbâng sik che. Ave nôk a limsyem enmak jo tin che khana Egypt 
chungchânga mandon mak jo tin che.” 

28Hivahi Chunghnung RŌNGPU’n ahri kha kae, “Nang in namater hei leh ning 
nachê hei kut a kapek sōt sik che. 

29Anmani’n anmater che jâra naṭōn leitlona rakip kha anchom sik che khana pōn 
kasea nakarōk a, noti kapōa ankeisō sik che. Nang maduna leh noti changna khan 

30hivahi nachunga ajōng rôn sōt kae. Nang jât-hlop hei noti che kae khana 
anmani limsyem khan amanbōk chea kae. 

31Nang in na-unu kebi kha najui jo, khava jâra a’n-anghrep karâkna kōklei kha 
na-in sik a kapek sik che.” 

32Chunghnung RŌNGPU’n ati, “Na-unu kōkleia inphut na-in sik; khavakha kalen 
inthûk a kae. Mi rakip in anrasei sik che khana anhnōise sik che; ajârchu kōklei 
kha kasip. 

33Khava khan inrengna leh ju inruina apek sik che, khava ṭit ka-om leh 
inhmangna kōklei kha, na-unu Samaria kōklei kha. 

34Nang in na-in pha na-insōreng sik, khava akakōi ahar vânga khan na-ôp 
nakarittan sik.” Kei Chunghnung RŌNGPU’n kahri jo. 

35Tûnchu hivahi Chunghnung RŌNGPU’n ahri kha kae: “Nang in namahngi enga 
nakahnung nasongṭhlōn eng jâra, nang maduna jâra leh noti nachang jâra inreng 
nade sik kae.” 

Unai Inhnihei Chunga Pathen Ṭong tanna 
36 RŌNGPU’n kahnenga ṭong ahri, “Akathithei mihring, Ohola leh Oholiba chunga 
ṭong tanna sik a’ntluk che mo? Anmani’n mater ka-om omchen antlo jâra dem 
hei roh. 

37Anmani’n mipuisehei leh indu hei khana mi anthat a kae, limsyemhei leh indu 
hei khana sapa antanei pek eng hei kha anthat jo hei. Anmani limsyem hneng 
kasapa inthoina antōk hei. 

38Anmani tatlo kha khaseng khan la’nchai mak. Kei Bek-inn anmanbōk khana 
ke’n kaleiphunsōt Châmhngat kani anvōkkhōi hei. 

39Limsyem kamukna sik a kasahei inthoina antōk ning hei khan anmani ka-Bek-
inna kahong heia anmanbōk a kae! 

40“Ave-avea hmun kahlatak a inphut mi bekna sik a mi antir heia mihei kha 
kahong heia kae. Unai 2 hei khan tui insi heia anhmit a kajal ankanoa, maṭhi hrui 
an-ôra kae. 

41Jekhum kaṭhatak chunga in-ong hei, mihei hmaikunga ke’n kaleipek hei marim 
katui leh olive thai kha inveina neinâk kaṭha kasiptak dokhânga anda a kae. 

42Mipui rasa kha inthei, nêrdiram a mi rup khat ankeimanhlut hei. Anmani khan 
nuhmeihei kut bânna zakser anmannei hei, anlu chunga lenlukhu kaṭhatak 
anmankhu hei. 

43Khana kabinga kahri, mi puise leh akajông joa akaṭōiber jo nuhmei so notia 
anmani’n anhmang jo, 

44Anmani’n hiva noti hei hneng ave-avea inle nôk hei. Anmani Ohola leh Oholiba, 
omchen kadikmak nuhmeihei hneng inle nôk hei. 

45Mikadik he’n anmani anjôngna leh mi anthatna jâra andem sik hei, ajârchu mi 
puise an-indupui hei khana ankut thisen kakop heia kae.” 

46Hivahi Chunghnung RŌNGPU’n ati kae: “Anmani kasuk inrim sik a mipui heiṭhōi 
hei ruh khana chom hei ruh. 

47Mipuihei khan hlung vâng denghlon hei rasoh khana chemjâm vâng buhlu hei 
rasoh, ansahei thapek hei ruh khana an-inn hmei ro pek hei ruh. 

48Ram pumpui shunga aka-ôkmak omchen kamanbâng sik kae, nuhmei rakip in 
mi puise leh induna antanei kha atlo makna sik a gîkna kae. 

49Khana nangni unai inhni – nankajông leh limsyem kamukna setna jâra karâkna 
kapek sik chei kae. Khava sō leh kei hi Chunghnung RŌNGPU eng kae tia 
nanmanhret sik jo eng.” 

Ezekiel 24 

Thir-ek Kake Bephu 
1Keini rehring sura kan-omna kum 9, thla 10, ni 10 atluk ning RŌNGPU’n kahnenga 
ahri. 

2Ama’n ati, “Akathithei mihring, tuning kanikhō hi mazet roh, ajârchu Babylon 
reng in Jerusalem akake khum sik kha tuning kae. 

3Rahe kase kamihei hneng Chunghnung RŌNGPU ke’n hiva tekhing kanei hi 
hripek hei roh: Bephu kha hmei chunga da ruh tui mansip phet ruh. 

4Akaṭhapen hmeravōi kha thlâk ruh– Arakō leh adâr hei kha, kadeisōt aru he’m 
thlâk ruh. 

5Kemōng kaṭhapen hme kha hmang ruh; bephu thōia thing ti ruh tui kha chōr jo 
rasoh; sharu leh hmeravōi kha machōr hei ruh.” 

6Hivahi Chunghnung RŌNGPU’n ahri kae: “Mikathat-hei khōpui inhmang jo. 
Khavakha sôp mantheng loa thir-ek kabek bephu kapō kae. Hmetlang inkha-
khat inlosōt a heite inkhatbek um om mak jo. 

7Khōpui shunga mithatna ka-om, tâk vuibō tamakhu torna raleichunga khan chu 
thisen kha inthek inchai mak; khavakha hlung inkekpet chunga inthek a kae. 

8Thisen kha a’nthupthei makna hmun, hnuknat a phuhlō arangei sik hmun a 
khan kada. 

9Hivahi Chunghnung RŌNGPU’n ahri kha kae: “Mi thatna khōpui kha inhmang jo! 
Kei khet in hmeia ti sik thing kaheibuk sik jo. 

10Thing heichoisa ruh! Hmeimale kha jâp ruh! Hme kha sōng ruh! Hme antui kha 
mankang ruh! Sharu hei mankâng hei ruh! 

11Tûnchu sum-êng bephu kha rahe chunga manchōng ruh khavakha lum sona 
hongsen jo rasoh. Khava sōa thir-ek kabek rakip akânghlon sōa beklanga hong 
intheng sik jo, 

12thir-ek rakip hmeimalea akâng manhmang mak jo tâk inum. 

13Jerusalem, jông leh kîk omchen khan nang amanbōk jo che. Ke’n mantheng sik 
chea karei inum, nang kabōk a ka-om injôn che. Nang hi kei hnuk natna ratha 
inhnak kha namanhret mak hma seng chu intheng mak jo tin che. 

14Chunghnung RŌNGPU ke’n kahri jo kae. Kei sik a ṭōn tlona sik pha kha kajōng 
jo. Nasetna kha donlo om mak ning lungset rônmak che ning khana lungkhamna 
neimak che ning. Naṭōntlo jâra karâkna pek sik che kae.” Chunghnung RŌNGPU’n 
ahri jo. 

Sânkathempa Nuhmei Thi 
15 RŌNGPU’n kahnenga ahri. 

16Ama’n ati, “Akathithei mihring, nang in nalungsetpen mi kha vōi khat rachâkna 
rōk a ke’n kalosōt sik kae. Nang inphin mak roh, ṭap mak roh khana rōithli 
huimak roh. 

17Ṭap a na-innuk sutsutna kha mi manthei mak hei roh. Ṭajai suina mêrchîkna 
nalu voa a-emak leh kekōk kasea lônmak roh. Nahmai makhu mak roh khana 
ṭajai kasui hei thlai kha sâk mak roh.” 

18Ke’n jîngkâr hmatak mihei leh le’nbek ung. Khava khōhleia kanuhmei kathi jo, 
ajîng kania kahnenga mantheina eng kapōa kaleitlo jo. 

19Mihe’n ander eng, “Heisa mo hinga natlo?” 

20Khava jâra ke’n anhnenga kahri, “RŌNGPU’n kahnenga ahri khana amanthei 
eng, 

21hiva ṭong hi nangni Israelhei hneng hripekna sik a: Bek-inn ratha neina chunga 
nangni inlensak chei. Nangni’n khavakha nan-enhnōm khana nanvaphâk hnōm, 
tâk RŌNGPU’n khavakha amanbōk sik. Khana Jerusalema ka-om nan-innshunga 
khangdônghei kha re shunga that sik hei kae. 

22Khava sōa kei tatlo kha nangni’n nantlo sik jo. Nanhmai makhu mak jo tin chei 
khana ṭajai kasui hei thlai kha sâk mak jo tin chei. 

23Nanlu vomak jo tin chei khana kekōk kasea lônmak tin chei khana ṭajai suimak 
tin chei khana ṭap mak jo tin chei. 

24Khava sōa kei hi nangnihei mêrchîkna kachang sik jo eng; kei tatlo rakip nantlo 
sik jo. RŌNGPU’n ati, hivahi asōk pha, kei hi Chunghnung RŌNGPU eng kae tia 
nanhong manhret sik jo eng.” 

25 RŌNGPU’n ati, “Tûnchu mihringsa, anmani inlensakna leh hōina, anmani’n 
anta-enhnōm, antaphâk hnōm Bek-inn kahnet kha kalosōt sik jo. Khana ansapa 
leh ansanuhei kalosōt sik jo hei. 

26Hivahi katlo ning khan chu, insuk inhmangna inphut akatlânsōt tu inkhat in 
kahong sik heia kha hiva chungchânga anhri pek sik jo che. 

27Khava ning bât khan ale’nhmang jo ṭong hritheina ratha kha nachen sik jo, 
khana ama leh inbek sik che. Hing’hin nang kha mihei hnenga mêrchîkna 
kachang sik che, khana anmani’n kei hi RŌNGPU eng kae tia anmanhret sik eng.” 

Ezekiel 25 

Ammon Dōina Ṭongsân 
1 RŌNGPU’n kahnenga ahri. 

2Ama’n ati, “Akathithei mihring, Ammon demna ṭong sân roh. 

3Chunghnung RŌNGPU kei ṭonghri hi anrangeina sik a manthei hei roh: nangni’n 
kabek-inn kabōk kha nan-enhnōm, a’nsuk inhmang jo Israel ram kha nan-
enhnōm, Judah mihei rehring sura akase hei kha nan-enhnōm. 

4Ajârchu nangni inpâk chei, nisō intong nêrdiram a jât-hei kha rea kamantor sik 
chei. Nanram shunga anmani rephōr anmatung sik khana ka-om sik hei. 
Nangnihei chen, theikara leh sene kha anmani’n ansâk an-in sik jo. 

5Ke’n Rabbah khōpui kha sharîngsei khemna kasyem sik, khana Ammon ram 
pumpui kemōng khemna kasyem sik, kei hi RŌNGPU eng kae tia nanmanhretna 
sik enga kae. 

6“Hivahi Chunghnung RŌNGPU’n ahri kha kae: Nangni nankut nankaben khana 
inpâk inchôm chei. Nangni Israel ram chu donmak chei. 

7Khanga nantlo jâra, nankachom sik leh nankasukset sik jât-hei kut a kapek sōt 
sik chei. Nangni jât inkhat nanchang makna sik khana nanram khet nannei 
makna sik a pui katluk a kamanhmang sik jo chei. Khava sōa kei hi RŌNGPU eng 
kae tia nanhong manhret sik jo eng.” 

Moab Dōina Ṭongsân 
8 Chunghnung RŌNGPU’n ati, “Moab in Judah hi jât ralak-hei kapō kae ati jo, 

9ke’n Moab ramri kahrunga ka-om khōpuihei kha kaman buhlu sik hei, khōpui 
kaṭhapepen hei inveina–Beth Jeshimoth, Baal Meon leh Kiriathaim hei seng kha. 

10Moab kha jât khat achang makna sik a, Ammon leh inṭhōia nisōtinga nêrdiram 
a jât-hei khan kamanhlō sik hei. 

11Ke’n Moab kha karâkna kapek sik, khana anmani’n kei hi RŌNGPU eng kae ti 
anmanhret sik eng.” 

Edom Dōina Ṭongsân 
12Chunghnung RŌNGPU’n ahri, “Edom mihe’n Judah chunga êngsettak a phuhlōna 
annei jo, khava phuhlō khan Edom chunga ṭhena kasôttak a amannei jo. 

13Tûnchu Edom chunga karâkna sik a khana ashunga aka-om mihring leh ran 
rakip that sik a kaphôngsōt jo. Teman khōpuia inphut Dedan khōpui katlung 
kaman ramsō sik, khana mipuihei kha re shunga that sik hei kae. 

14Kei sik a kami Israel he’n Edom chunga phuhlōna annei sik, khana Edom 
hnenga kahnuknat inhnak kha anmanhmu sik hei. Khavakha kei hnuknat a 
phuhlōna kae tia Edom in amanhret sik.” Chunghnung RŌNGPU’n ahri jo. 

Philisti Dōina Ṭongsân 
15Chunghnung RŌNGPU’n ati, “Philisti he’n êng kasetak a kumsôt a an-inrepuihei 
chunga phu anhlō jo khana mater tak a ansuk manhmang jo hei. 

16Khava jâra ke’n Philistihei chunga kabuhlu sik hei tia kaphôngsōt jo khana 
kaman ramsō sik hei. Philisti Phaichama akahringa alaka-om mi rakip kasuk 
manhmang sik hei kae. 

17Ke’n inhnaktak a karâkna kapek sik hei khana pui katluk a phuhlōna kanei sik 
hei. Kahnuknat kha anmanhret sik. Khava sōa anmani’n kei RŌNGPU eng kae tia 
anmanhret sik eng.” 

Ezekiel 26 

Tyre Dōina Ṭongsân 
1 Keini rehringa sura kanva omna kum 11 tlukna, thla hma inkeia kani hma-inkei 
ning RŌNGPU’n kahnenga ṭong ahri. 

2Ama’n ati, “Akathithei mihring, Tyre a ka-om mipui he’n hnōisetak a antahri 
kha hivahi kae. Anmani ka-ông heia, ‘Jerusalem kha kakōi jo! Amanu inveina 
ratha neina kha inchai jo! Amanu hi einihei inrepui chang tor mak jo ning!’ 

3“Tûnchu Chunghnung RŌNGPU ke’n kahri kha hi kae: Tyre khōpui, kei hi nang 
kadōi eng kae. Nang kabuhlu sik a jât katamtak kaheiṭhōi sik hei, anmani kha 
tuipui in-nông kapōa kahong sik hei. 

4Nakhōpui rape ansuk manchim sik khana na-inn berhei ansukset sik. Khava sō 
leh vaiphin rakip amanjōng pet a hlung kasai rōk kada sik. 

5Nga kasur hei len kha khava tui shunga a-omna khan anphōi sik. 
Chunghnung RŌNGPU ke’n kahri jo kae. Jât he’n Tyre ansuk manhmang sik, 

6khana anchemjâm vânga khōpui ramlen heia aka-om hei kha anthat sik hei. 
Khana Tyre in kei hi RŌNGPU eng kae tia amanhret sik eng.” 

7Chunghnung RŌNGPU’n ahri, “Tyre kabuhlu sik a reng rakip a akalenpen 
Babylon Reng Nebuchadnezzar kha kaheiṭhōi sik. Ama’n sak tinga inphut remi 
katamtak leh, shakor leh shakor gâri khana shakor remihei leh kahong sik. 

8Re intukna shunga khava ramlena, khōpuia ka-om hei kha anthat sik hei. 
Inrepui he’n rekur antuk sik, ralei andeng sik khana nang kadōia pho vânga 
akangar tak rape ansyem sik. 

9Narape hei kha thingpum kalen makheia mansuk khōina sik antlo sik khana ber 
innhei kha thirpum hei vânga ansukkhōi sik. 

10Anshakorhei tamansōk vaiphin khu khan akatōm sik che. A’nsukset jo khōpui 
kekot a akasōksōt shakor gâri leh neinâk karôn gâri rasa khan nabang ankanok 
sik. 

11Anshakor remi he’n nahlam heia hongkasip sik hei, anchemjâm vânga namihei 
anthat sik hei. Ratha kanei nakacho hei kha raleia anhlonsōt sik. 

12Nanei leh hao khana inveina neinâk-hei vâng anbinga insyemṭhatna annei sik 
jo. Narape kha ankeimathlâk sik jo khana enhme kaṭha innhei kha anvōkkhōi sik 

jo hei. Anmani’n hlung, thing khana hlung kaphok rakip anloa tuipui shunga 
annam manhlut sik. 

13Nahla sakna rakip kamanbâng sik jo, naserângdâr mahring kamanhai sik jo. 

14Nga kasur hei anlen phōina sik a hlung kasai rōk kha kadahlon sik. Khōpui kha 
avea insyemther mak jo ning. Chunghnung RŌNGPU ke’n kahri jo kae.” 

15Chunghnung RŌNGPU’n Tyre khōpui hnenga hri sik a hivahi anei: “Nami he’n 
antor che pha nami kathihei ông rasa kha tuipui panga ka-om he’n antheia ṭit-
inpirna annei sik. 

16Tuipui panga ka-om jât-hei rengsa rakip in anreng in-ongna inphut katum sik 
hei. Rengpōn kalûr leh antakhông pōnhei anhliksōt a raleia innok pum a in-ong 
sik hei. Nang mahâmsetna kha anṭit reia an-innok kha inkhâmtor mak hei ning. 

17Anmani’n nang sik a hiva ṭajaisuina hla hi ansak sik: Khōpui inthangtak kha 
inhmang jo! Amanu rakōnghei kha tuipuia inphut inrangtak a kake jo hei. Hiva 
mihe’n tuipui vai anrôn jo Khana tuipanga aka-om rakip ṭit-inpirna anpek jo hei. 

18Tûnchu, khava apur ning khan, Tui takake khum ram rakip innok jo hei, Khana 
anmihei khava inhmangna khan amanchâm jo hei.” 

19Chunghnung RŌNGPU’n ahri, “Ke’n nang tûte inkhat om makna khōpui 
inhmangna leh akaram a kasyem sik che. Tui-ôngpui tui inthûk vâng kaman 
chûm sik jo che. 

20Tenlaia aleika-om mihei ka-ompui sik a, kathi khōa kanam mathlâk sik jo che. 
Ahei tik a suk manhmang jo hei kâra, akathihei leh aka-omsap sik a, ralei thōia 
kaman om sik jo che. Achang jâra akahring hei ram a, na-omna hmun hlō hêrmak 
jo tin khana om mak jo tin che 

21Nang hi ṭit ka-om tak tekhing inkhat a kasyem sik che, khavakha nang inchaina 
kachang sik. Mihe’n anjong sik che, tâk hmuhêr mak hei tin.” 
Chunghnung RŌNGPU’n ahri jo. 

Ezekiel 27 

Tyre Ṭajaisuina Hla 
1 RŌNGPU’n kei hneng ahri, 

2“Akathithei mihring, tûnchu Tyre chungchânga ṭajai suina hla sak roh, 

3khava tuipui panga aka-om khōpui khana tuipui panga aka-om mi rakip hei leh 
inveina katlo khōpui kha. Akahrat Chunghnung RŌNGPU’N heimo ati kha hripek 
roh: “Tyre pui katluk a nathat jâra inlensak che. 

4Na-inn kha tui-ôngpui kae. Nakasyem he’n rakōng kaṭhatak inkhat kapōa 
ansyem che; 

5Thingpum sik a Hermon tlânga hmeila anhmang Khana nachunga kacho sik a 
Lebanona cedar anvalo. 

6Tui jâpna makhe sik a Bashana sasōhei anvalo ashunga a’npha thingpek kha 
Cyprus a hmeila anvalo khava chunga saiha vânga aret ansyem anhem rabek. 

7Narakōng chunga pōnzâr kha rōipōn innem vânga ansyem Egypt a ret kabek 
rōipōn vânga, Narakōng chunga pōnlek kha akaṭhapen pōn vânga, Cyprus tui 
takake khuma pōn sendup vânga ansyem. 

8Nakatôr hei kha Sidon leh Arvad khōpui mihei kae. Nami kathemhei kha rakōng 
katôr inṭang hei. 

9Rakōng kasui kut kathemhei kha Biblos a kaṭhadek a inthemchûk mihei kae. 
Tuipuia akasele rakōng katôrhei kha nang neinâk jâra an-innheia khan invei 
antloa kae. 

10“Naremihei kâra Persia, Lidya, khana Libya remihei inveisa hei. Anmani’n 
anpho leh anlukhu hei kha narekur banga anmakhei hei. Anmani kha nang sik 
lûrna ahei karôn sōt hei kae. 

11Arvad remi he’n nabang kha anhrung, khana Gamad mihe’n na-inn inshâng hei 
kha anhrung. Anmani’n anpho hei kha banga anmakhei hei. Nahme ṭhatna 
katlohei kha anmani kha kae. 

12“Nang in Spaina inveina natloa dangka, thir, tin, leh ngen hei kha nang neinâk 
katamtak hei leh nathleng hei. 

13Nang in Greek, Tubal, Meshech heia invei natlo, khana naneinâk hei kha sōk 
leh sum-êng neinâk chenna sik a najōr hei. 

14Nang in naneinâk hei kha Beth Togarmath a khō kangna shakor, re shakor, 
shakor kasinhei chenna sik a najōr hei. 

15Rhode a mihe’n nang leh inveina antlo; tuipui panga aka-om mi katamtak in 
naneinâk leh thleng sik a saiha leh thing kadup anpek che. 

16Syria mihe’n naneinâk jōrhei leh nankutsyem hei kha anrachôk. Anmani’n 
nahmangchâk hei leh thleng sik a hlung mankatam, pōn sendup, antakhông pōn, 
pōn innem, sōkse hok, khana rubi hlunghei anpek che. 

17Judah leh Israel he’n naneinâk thlengna gehu, khōihning, olive thai, khana 
marim katui anpek che. 

18-19Damascus mihe’n naneinâk leh nankut-them neinâk anrachôk, khava sik a 
Helbona ju leh Sahara shahme anpek che. Naneinâk hei leh thir kaphok leh 
marim katui anthleng hei. 

20Dedan mihei khan naneinâk kha shakor chōngna sapher leh anthleng. 

21Arab-hei leh Cedar ram a vaikarôn he’n naneinâk leh kemōngte, kemōng leh 
ke vânga anthleng. 

22Sheba leh Raamah invei katlo he’n naneinâk kha sum-êng, sana khana marim 
katui akaṭhapen hei leh anthleng. 

23Haran, Canneh, Eden, Sheba, Asshur, leh Chilmad khōpuia revei katlo he’n 
nang leh inveina antlo et. 

24Anmani’n ret syemna pōn, pōn sendup, ret rabek jo pōn, akavâr liplep lâr a 
a’nsyem kapher, kaṭhadek a a’npher hrui leh thirhrui hei nahnenga anjōr hei. 

25Na-inveina neinâk-hei kha akalenpen rakōng heia anrôn hei. “Nang kha karōi 
kahrik a akarôn, tuipuia rakōng inkhat napō jo. 

26Nang rakōng katôr he’n tuipuiting anṭhōisōt che pha, Nisōtinga thli khan raleia 
inphut kahlatak a asukpek jo chea tui shunga avûrsi jo che. 

27Na-invei tlona nakarōi rakip, Narakōng katôr heirakip, Narakōng kasui kut 
kathemhei leh inveina neinâk-hei, rakōng shunga remi rakip, Heirakip, tuipui 
shunga inhmang jo Narakōng kha tui shunga akachûm jo pha khan. 

28Tui shunga akatla remihei kapeng rasa khan, tuipanga ahong kathônga kae. 

29“Rakōng rakip andahlon jo hei, rakōng katôr rakip tuipangting kake jo hei. 

30Nang sik a ankhenga ṭajai ansui jo, Anlua vaiphin anphia ravut kâra inkhōn lele 
jo hei. 

31Nang sik a anlu anvo jo Borapōn an-insia kae. Anṭap lôtna anmalung kanasō jo. 

32Nang sik a ṭajai suina hla ansak: ‘Tyre kha tu leh mo nitepui sik, Tuipui shunga 
tûnchu Tyre kha sip ati jo mo? 

33Tuipui chunga na-inveina neinâk-hei ansesōt pha, Jât rakip hei tamadu kha 
namathlung pek hei. Renghei namanhao hei Nang neinâk vâng rōk heia khan. 

34Nang tûnchu tuipui shunga kakōi inhlut jo che; Tui-ôngpui inthûkna kakōia 
achûm jo che. Naneinâk leh nang sik a ṭōnkatlo rakip hei Tuipui shunga nang leh 
inhmangsap jo chei.’ 

35“Navângset jâra khan tuipui panga ka-om mi rakip anmalung atôn. Anrenghei 
kapha kaṭi jo hei, khana anhmaia khan anṭitna kha anmalâr. 

36Nang kase jo che, ahei tik a sik a kase jo che, raleichunga invei katlo rakip 
kaṭisō jo hei, nang mahâmset kha anchunga katla sik tia ṭitna annei jo.” 

Ezekiel 28 

Tyre Rengpa Dōina Ṭongsân 

1 RŌNGPU’n kei hneng ahri. 

2Ama’n ati, “Akathithei mihring, Chunghnung RŌNGPU ke’n ahnenga kahri hi 
Tyre vaikarôn hneng hripek roh: inlensakna’n pui katluk che, nang in pathen eng 
kae nati. Pathen kapōa reng in-ongna in-ong eng khan chu tuipui in akatōm eng 
nati. Pathen inhlemsak thei che, tâk-kha changmak, nang akathithei mihring 
hrep che kae, Pathen changmak che. 

3Daniel kanek a akasinga indon che, nahnenga a’nthupthei om mak nati. 

4Nang singna leh nathemna khan sana leh dangka karōi nabuk a amanhao che. 

5Kaliptak a invei natloa, hnemna naneiṭhak a kae. Nakarōi jâra heituk a a’nlensak 
jo che mo! 

6“Tûnchu hivahi Chunghnung RŌNGPU’n kahri kha kae: Nang in pathen kapōa 
kasing jo eng tia na’ndon jâra, 

7ke’n akaṭhamakpen inrepui nang kabuhlu sik kaheiṭhōi sik hei. Nang themna 
leh nang singna vânga nahmuhei akaṭha neinâk rakip anman hmangsō sik jo. 

8Anmani’n anthat sik che khana tui kâra tuithlân shunga anhre sik che. 

9Nang kathat sik a anhong pha, pathen eng nalatiṭhak sik mo? Nang kathat sik 
hei kha naratō hei pha, nang akathithei kachang sik jo che, pathen chang hêrmak 
tin che. 

10Khōvel ram hlop mihei kut chunga nang ui kapōa kathi sik che. 
Chunghnung RŌNGPU ke’n ṭong kapek jo kae.” 

Tyre Reng Katlasōk 
11 RŌNGPU’n kahnenga ahri nôk. 

12Ama’n ati, “Akathithei mihring, Tyre rengpa chunga vângsetna akatlung sik 
jâra malung inrenga om roh. Chunghnung RŌNGPU ke’n kahri hi ahnenga 
manthei roh: Pha khat a nang hi pui katluk tekhing inkhat leikachang che. Heituk 
a akasing leh hme kaṭha aleikachang che mo! 

13Pathen rahōn Eden a ka-om che, hlung mankatam hei seng vânga invon che: 
rubi, mukta, topaz, beryl, carnelian leh jasper hlunghei; sapphir, emerald, garnet 
hlunghei. Sanaret hei naneihei. Nang na-insyem ning khan nang sik a hihei hi 
ansyempek jo che. 

14Khana khan ṭit ka-om tak ngeva nang kahrung sik kada. Nang in katlang 
intheng chunga ka-om chea akadi rik-rak simvârhei kâra kaleng che. 

15Nang na’nsyem bia inphut na-omchen pui katluk, ṭhatmak kha natlo manphut 
mak lai seng. 

16Neinâk jōr leh rachôkna naṭōn kachin che, hivahin rahe setna leh setna 
tlonating akei manhlut che. Khava jâra katlang intheng nadahlona sik a rumhrat 
katlo, khana nang kahrunga inṭang ngeva khan akadi rik-rak simvâr heia inphut 
ahnong sōt jo che. 

17Nahmeṭhat jâra inlensak che, rahming inthangna khan akamo kapōa ṭōn 
amantlo che. Hiva jâra hin ke’n raleichunga kanam mathlâk che khana reng 
ralak-hei sik a gîkna inkhat a kada che. 

18Nang in rachôkna leh jōrna ṭōn natlona khan khava ṭhatmak kha natloa nang 
kamukna hmunhei kha kabōk jo hei. Khava jâra ke’n khōpuia hmei karo jo, ralei 
katlunga kakâng jo. Nang ka-en rakip in ravut changna katlunga nakângsō kha 
anhmu che. 

19Nang kase jo che, ahei tik a sik a kase jo che, khana jât rakip nang inhret hei 
kha kaṭi jo hei, khana navângset kha anmani’m anchen khâk sik tia anṭit a kae.” 

Sidon Dōina Ṭongsân 
20 RŌNGPU’n kahnenga ahri, 

21“Akathithei mihring, Sidon khōpui kha dem roh. 

22Khana ka-om mihei kha anchungchânga Chunghnung RŌNGPU ke’n kahri hi 
manthei hei roh: Kei nang kadōi eng kae, Sidon; nahnenga ṭōn hi katlo sik jâra 
mipui he’n anchoi ka-ân sik eng. Nashunga aka-om hei kha karâkna kapek heia 
heituk a a’ntheng eng mo ti kha kamalâr pha, anmani he’n kei RŌNGPU eng kae 
tia anmanhret sik jo eng. 

23Ke’n nachunga hrise kajōngtir sik khana nahlam dunga thisen kaman lōng sik. 
Ramkei rakip a inphut anbuhlu sik che, khana namihei anthat sik hei. Khana 
nang in kei hi RŌNGPU eng kae tia namanhret sik eng.” 

Israel Mahâmṭhat pek sik 
24 RŌNGPU’n ati, “Israel chunga hnōisetak a akatlo akimvea ka-om jât inkhatbek 
in Israel kasukset sik a rahling leh rahlingbuk chang hêrmak jo hei ning. 
Anmani’n kei hi Chunghnung RŌNGPU eng kae tia anmanhret sik jo eng. 

25 RŌNGPU’n ati, “Ke’n Israelhei akimvea jât-hei hneng kachai kathekna heia 
inphut kaheiṭhōi male sik hei, khana jât rakip in kei hi Chunghnung RŌNGPU eng 
kae ti hi anmanhret sik eng.” 

26Anmani khana khan inhuksōt a ka-om sik hei. Inn ansak sik khana vomhrui 
rahōn ansyem sik jo. Anmani hnenga êng kasetak a aleikatlo insak inthlâng hei 
kha karâkna kapek sik hei, khana Israel kha inhukna achen sik. Khava sōa kei 
hi RŌNGPU eng kae tia anmanhret sik jo eng.” 

Ezekiel 29 

Egypt Dōina Ṭongsân 
1Rehring sura kan-omna kum 10, thla 10 a kani 12 tluk ning RŌNGPU’n kahnenga 
ṭong ahri. 

2Ama’n ati, “Akathithei mihring, Egypt reng dōina dem roh. Ama leh Egypt ram 
pumpui heikhonga mo karâk sik ahnenga manthei roh. 

3Hivahi Chunghnung RŌNGPU’n Egypt reng hnenga ahri kae tia hripek roh: Kei 
nang kadōi eng kae, tuia akaje Ole kalenpa, nang. Nile tuidung hi nang ta’nsyem 
nata kae nati. 

4Nakadanga kōikim vâng kakhit sik che khana natuidunga ngahei kha nahnenga 
kahnet a kamankop sik hei. 

5Nang leh nga rakip kha nêrdiram a kahlon kathek sik chei. Nakalōng kha 
raleichunga katla sik khana hreloa dahlon sik kae. Khavakha vahei leh shahei 
tasâk sik a kapek sik hei. 

6Khava sōa Egypt a ka-om mi rakip in kei hi RŌNGPU kae tia anmanhret sik eng.” 
RŌNGPU’n ati, “Israel he’n nangni Egypt hei inthōpuina anchen sik tia inngaina 
annei chei, tâk-kha nangni akangarmak sung inkhat kanek a ṭhadek mak chei. 

7Anmani’n nang hneng anhong in-ngai pha, nang katlek jo che, anmani bân kha 
nasuntan pek hei, khana ankhôn kha namaher pek hei. 

8Tûnchu, Chunghnung RŌNGPU ke’n kamanthei che hi kae, khachu ke’n nang 
chemjâm vânga nakabuhlu sik a remi rup kajongsōt sik hei 

9Egypt hi akarōksai hleiram kamanchang sik. Khava sō leh kei hi RŌNGPU eng kae 
tia namanhret sik jo eng. “Ajârchu nang in Nile tuidung hi nangta kae, nang 
tasyem kae nati. 

10Kei hi nang kadōi eng kae khana Nile jâra inrepui eng kae. Ke’n Egypt pumpui 
akarōksai hleichia kasyem sik, sak tinga Migdol khōpuia inphut thlang tinga 
Aswan khōpui katlung, Ethiopia hei ramri sena hlam rakip. 

11Khava shunga khan mihring leh sha inkhatbek lônmak ning. Kum 40 khana 
khan heite om mak ning. 

12Egypt hi raleichunga a’nhmang ram kakhôkpen inkhat a kasyem sik. Ajârchu 
kum 40 inhmanga ka-om sik a kae, khōpui ralak-hei kanek a a’nhmang kha 
inhnak sik. Egypt mihei kha re kamantlân sik hei. Ram rakip a anmani katlân sik 
hei khana mihlop jât-hei kâra vaka-om sik hei.” 

13Chunghnung RŌNGPU’n ahri, “Kum 40 sō leh ke’n Egypt hei kha jât ralak-hei 
kâra kaleichai heia inphut kaheiṭhōi male sik hei, 

14khana ke’n anmani anleiomna hma kakeipen, Egypt thlang intongting kaman 
om sik hei, khana khan akadôp rengram kachang sik hei, 

15rengram kadôp pen kachang sik hei, anmani’n jât-hlop hei chunga vai rôn nôk 
hêrmak hei ning. Ke’n anmani apui karônmak tak a kasyem sik jo hei, anmani’n 
jât ralak inkhatbek anmani lungdoa manse tor mak hei ning. 

16Israel in inthōpuina sik a anhnenga inhngana nei hêrmak jo hei ning. Egypt 
mahâmsetna khan, Israel in Egypt hei hneng inhngana anta leinei kha heituk a 
akadik mak jo mo tia mandonsōtna amannei sik hei. Khana Israel in kei 
hi RŌNGPU eng kae tia amanhret sik jo eng.” 

Reng Nebuchadnezzar in Egypt Ator sik 
17Keini rehringa sura kan-omna kum 27 tlukna, thla hmakakeia kani hma-inkei 
ning RŌNGPU’n kahnenga ṭong ajōng hri. 

18Ama’n ati, “Akathithei mihring, Babylon Reng Nebuchadnezzar in Tyre chunga 
re atlo jo. Ama’n aremihei kha neinâk kahrik amanrôn heia anlu hei kapha 
kakeksō jo khana andâr hei kha kangōi dâk jo hei, tâk-kha reng leh aremihei kha 
khōdengthei anthōkna heite lachanmak heia kae. 

19Khava jâra tûnchu Chunghnung RŌNGPU’n kahri kae: Egypt ram kha Reng 
Nebuchadnezzar kut a kapek sik jo. Ama’n khavakha asuk khōia achom sik jo 
khana Egypt karōi rakip aremihei tahlō sik a achoipet sik jo. 

20Ke’n ahnenga Egypt hi aṭōn leitlona jâra kapek sik, ajârchu aremi he’n kei sik 
a ṭōn anleitlo. Chunghnung RŌNGPU ke’n kahri jo kae. 

21“Khavakha asōk pha, Israel mipuihei ratha kamanngar pek sik hei khana 
Ezekiel, nang kare kha mi rakip in antheina sik hmun a, anmani’n kei RŌNGPU eng 
kae tia anmanhretna sik eng, ṭong kamanhri sik jo che.” 

Ezekiel 30 

RŌNGPU’n Egypt Karâkna Apek sik 
1 RŌNGPU’n kahnenga avea ṭong ahri. 

2Ama’n ati, “Akathithei mihring, Chunghnung RŌNGPU ke’n kahri ṭong hi sânsōt 
roh khana phôngsōt roh. Hiva ṭonghei hi ông pum a nahri sik kae: Ṭit ka-om kani 
kha kajōng jo! 

3Kanikhō kha kahnai jo, RŌNGPU’n ṭōn atlosōtna sik pha kha. Jât-hei sik sumtuk 
jingna leh bōina kani kha kahnai jo. 

4Egypt a re ka-om sik Khana Ethiopia a malung inrimna kakhôktak kasōk sik 
Egypt a mi katamtak anthat sik hei; Ram kha suk manset sik, khana suk 
manhmanga dahlon sik kae. 

5“Khava re shunga Ethiopia, Lidya, Libya, Arabia, Kub remi antanêk hei leh 
kamihei kâr a’m kathi sik hei.” 

6 RŌNGPU’n ahri, “Sak tinga Migdol a inphut thlâng tinga Aswan katlunga ka-om 
Egypt kahrunghei kha re shunga kathisō sik hei. Egypt remi a’nlensak hei kha 
suk manhmang sik hei kae. Chunghnung RŌNGPU ke’n kahri jo. 

7Ram kha raleichunga a’nram pen kachang sik, khana ama khōpuihei kha pui 
katluk set a sukset a dahlon sik hei kae. 

8Egypt chunga ke’n hmei karo pha khana ama kahrung rakip anthisō pha, 
anmani’n kei RŌNGPU eng kae tia anmanhret sik jo eng. 

9“Khava kani kha ahong pha khana Egypt kha a’nsuk inhmang pha, khanga 
akasōk sik a taksenna kaneimak Ethiopia mihei mathōna sik rakōng shunga 
ṭongkarôn mi katir sik hei. Khava ṭit ka-om tak kani kha kajōng jo!” 

10Chunghnung RŌNGPU’n ahri, “Egypt karōi rakip manchaina sik a ke’n Babylona 
Reng Nebuchadnezzar kha kahmang sik. 

11Ama leh akaṭhamakpen aremihei kha hiva ram kasuk inhmang sik kaheiṭhōi 
sik hei. Anmani’n Egypt kha chemjâm vânga anbuhlu sik, khana ram shung kha 
mi kathi kalōng in kasip sik. 

12Ke’n Nile tuidung kamankang sik khana Egypt kha mikaṭhamak-hei ratha 
neina thōia kada sik. Ram hlop mihe’n ram pumpui ansuk manset 
sik. RŌNGPU ke’n kahri jo kae.” 

13Chunghnung RŌNGPU’n ahri, “Limhei leh Memphis a akadik mak pathenhei kha 
kaman hmangsō sik hei. Khana khan Egypt vai karôn sik a tûte om mak hei ning, 
khana ke’n mi rakip ṭit leh inpirna kapek sik hei. 

14Egypt thlâng ting kha ramkarōk kamanchang sik khana sak tinga Zoan khōpui 
kha hmei vâng karo sik. Thebe hei reng-innpui kha karâkna kapek sik. 

15Egypt ram a rekur kalen Pelusium khōpui kha kahnuk natna hin kamantôn sik 
hei. Thebe karōi kasuk manhmang sik. 

16Ke’n Egypt ram karo sik khana Pelusium kha lungdonga kada sik. Thebe 
rapehei kakōi sik, khana khōpui kha tuikalen in akachûm sik. 

17Heliopolis leh Bubastis khōpuia ka-om rether naihei rea kathi sik hei, khana 
mi ralak-hei kha rehringa ankei sik hei. 

18Ke’n Egypt ratha neina kavōk mathlâk pha khana an-inlensakna ratha kha 
kamanchaisō pha, Tahpanhe chunga inthim in ahlō sik. Sumtuk in Egypt kha 
amakhu sik, khana akhōpui rakip rehringa anṭhōi sik jo hei. 

19Hing’hin ke’n Egypt karâkna kapek pha, anmani’n kei hi RŌNGPU kae tia 
anmanhret sik jo eng.” 

Egypt Rengpa Ratha Neina leh Achaina 

20Keini rehringa kanva omna kum 11 tlukna thla hma inkeia ni 7 tluk 
ning, RŌNGPU’n kahnenga ṭong ajōng hri. 

21Ama’n ati, “Akathithei mihring, Egypt rengpa bân kha ke’n kavōk mathlek jo. 
Khana akut damna sik leh chemjâm amatutor nôkna sik a tûte inkhat in pōnhar 
vânga khitpek mak hei. 

22Tûnchu, hivahi Chunghnung RŌNGPU ke’n kahri kha kae: kei Egypt reng kadōi 
jo eng kae. Ke’n ama kutbân 2 hrep kavōk mathlek pek sik, akaṭha kha leh 
akatleksa kha leh, khana chemjâm kha akut a inphut katla sik. 

23Ke’n Egypt mihei raleichunga kachai kathek sik hei. 

24Khana Babylon rengpa bân kha aratha kamanngar sik khana kei chemjâm kha 
akut chunga kapek sik jo. Tâk-kha Egypt bân khachu kamathlek pek sik, khana 
ama kadōihei hmaikunga inkōipuma kathi sik. 

25Kadik, ama kha tlâksamna kamannei sik khana Babylon reng chu kamanhrat 
sik. Ke’n kachemjâm kapek pha ama’n Egypt akhîng pha, mi rakip in kei 
hi RŌNGPU eng kae tia amanhret sik eng. 

26Ke’n Egypt hei kha raleichunga kachai kathek sik hei. Khava sō leh chu 
anmani’n kei RŌNGPU eng kae tia anmanhret sik jo eng.” 

Ezekiel 31 

Egypt leh Cedar thing Tekâkna 
1Rehring sura kanva omna kum 11, thla 3, ni khat chang ning RŌNGPU’n kahnenga 
ṭong ajōng hri. 

2Ama’n ati, “Akathithei mihring, Egypt reng leh amihei seng hneng vahri roh: 
Heituk a ratha kanei che mo! Hei leh mo katekâk sik che? 

3Nang chu Lebanona cedar kapō che kae. Abâk kaṭha leh abō inbur, Khang hrep 
a a’nshâng sumtuk-hei kaphâk tor thing kha. 

4Khana khan akhangtouna sik tui ka-om, Khava veina sik a ralei shunga tui ka-
om. Khahei khan thing hmôngna hmun kha tui anpek a kae. Ratu shunga 
kahmông thing rakip hneng kava tui ansempek hei. 

5Khavakha tui kaṭhadek a a’npek jâra Thing ralak-hei kanek a inshângpena 
kakhanga kae. Abâk-hei kha’m kalen leh kasei heia kae. 

6Khava bâk heia va jât rakip in rabu anchoma kae. Khava hnōia khan ramsha 
he’n te anneia kae; Raleichung jât he’n ahnōia châm inhnga heia kae. 

7Heituk a akaṭha thingkung jo mo, Inshâng hêr, khangtuk a kasei abâk-hei kha 
leh. Arajung hei khan athōi inthûk shunga kava tui anphak a kae. 

8Khavakha leh Pathen rahōn shunga cedar thing inkhat tethei changmak. Hmeila 
inkhat in khanga abâk neiphungmak. Thingkung ralak in khanga inbur 
phungmak. Pathen khet rahōn shunga khang hrep a akaṭha thing om mak. 

9Abâk kamansyema ahme ṭhatna sik a kasyem. Hivahi Pathen rahōn, Eden a 
thing rakip hei thangsetna kha kae. 

10“Tûnchu, khava sumtuk-hei katlunga akahmông jo thingkung chunga heimo 
akasōk sik kha Chunghnung RŌNGPU ke’n kamanthei sik chei. Ama kha a’nshâng 
chen a inlensak a kae; 

11khava jâra ama kha kadahlon jo khana ram hlop vaikarôn inkhat kamanchen 
sik jo. Ama khan khava thing kha aṭhat makna dungjuia rahōi kasōk kha apek sik 
jo. 

12Akaṭhamak ram hlop mihe’n antuktan sik khana andahlon sik jo. Abâk-hei leh 
abō inbur akatleksō jo hei kha ram shunga tlâng leh phaicham rakip chunga 
katla sik. Adaihlim hnōia aleika-om jât rakip he’m kasesōt sik jo hei. 

13Vahei kajōng sik heia kha akatlu jo thing chunga khan kachu sik hei, khana 
ramsha he’n abâk-hei chunga kalôn lele sik jo hei. 

14Khang’khan tuna inphut tui kaṭhadek a anpek inum, khava kapōa thingkung 
inkhatbek avea hmông mak jo ning khana adôn kha sumtuk suntan mak jo ning, 
khava kapōa inshângmak jo ning. Ankhenga mihringsa kapōa in-ang jo hei, 
kathirama aka-om hei leh sap chang sik a inhmang jo hei.” 

15Hivahi Chunghnung RŌNGPU tahri kha kae: “Khava thing khan kathirama ase 
ning, ralei thōia tui khan khavakha ṭajai suina mêrchîkna inkhat a kamantōmsō 
sik. Ke’n tuidung kha kamatu sik khana kava dunghei kha tui manlōngmak hei 
ning. Ajârchu thingkung kha kathi jo, Lebanon Tlâng kha inthim in kamanhlō sik 
khana ratu thingkung rakip kamanvōipet sik hei. 

16Khavakha kathirama katir pha, ama thōi tlâkna rasa khan jât-hei amannok sik 
hei. Eden a thingkunghei, Lebanona tui chap thingkung akaṭhapen loihei, ralei 
thōia akahlut jo hei kha’n ama tlâksukna chunga inpâk sik jo hei. 

17Khahei khan ama leh inthoia kathirama hmapena aleikatlasuk hei ka-ompui 
sap sik a kase sik jo hei. Khana ama thōia aka-om rakip in jât-hei kâra inchai 
kathek sik jo hei. 

18“Thingkung kha Egypt hei rengpa leh amihei seng kae. Eden a thingkunghei 
kapha khanga enhnōm ka-om leh a’nshâng om mak hei. Tâk-kha tûnchu, Eden 
thingkung kapōa, kathirama akase sik jo kae, khana khōvelhei leh re shunga 
akathihei ka-ompui sap sik a ama kha’m kase sik jo. Ke’n kahrisōt jo kae,” tia 
Chunghnung RŌNGPU’n ati jo. 

Ezekiel 32 

Egypt Reng Ole leh Tekâkna 
1Rehring sur kanva omna kum 12 tlukna, thla 12 tlukna, kani hma-inkei 
ning, RŌNGPU’n kahnenga ṭong ajōng hri. 

2Ama’n ati, “Akathithei mihring, Egypt reng hnenga gîkna inhnaktak vapek roh. 
Kahnenga inphut hiva ṭong hi pek roh: nang jât-hei kâra shabakkai kapōa ka-
omchen che, tâk-kha nang tuidunga a’nlet vângvei Ole napō chet a kae. Nang in 
nake vâng tui kha namannim khana tuidung kha namanbōk a kae. 

3Jât katamtak an-intûp pha, ke’n kalen vânga kakhum sik che khana tuipangting 
kakeisōt sik che. 

4Raleichunga nang kahlon mathla sik che khana raleichunga va leh shahei kha 
nang kasâk sik a kaheiṭhōi sik jo hei. 

5Tlâng leh phaicham chunga nataksa kathu khan kamakhusi sik. 

6Nathisen kha tlâng leh kava dunghei asipsōmak kârseng kaman lōng sik. 

7Ke’n kasuk manhmang ning che khan chu, thangvân kamakhu sik, ârsi he’m 
kalosōt sik jo hei. Kani khan sumtuk kahnunga inthup sik, khana thla khan vâr 
apek mak ning. 

8Thangvân chunga vâr rakip kamanthimsō sik, khana naralei chung hi inthima 
kada sik. Chunghnung RŌNGPU ke’n kahri jo kae. 

9“Nang in nathei phung hêrmak ram rakip a nang insuksetna ṭong kaphônglele 
pha khan jât katamtak in inrengna annei sik jo. 

10Nang chunga kaṭōn tlona hin jât katamtak hei malung atôn sik. Ke’n kachem 
kha kakalek pha, renghei khan anṭit lôtna innok sik hei. Nang natlû ning khan, 
anhringkhō sik a anṭit a innok sik hei.” 

11Chunghnung RŌNGPU’n Egypt rengpa hnenga ati, “Nang in Babylon rengpa 
chemjâm naratō sik.” 

12Rahe kase jât-hei remihei chemjâm kha kaman radoksōt sik hei khana nami 
rakip anthatsō sik hei. Na-inlensakna namihei leh naneinâk rakip suk 
manhmang sik hei kae. 

13Tuidung pang rakip a ka-om naranhei kathatsō sik hei. Khana khan mihring 
leh ran inkhatbek tui innim sik a om mak jo hei ning. 

14Natui kha mannok mak ning khana kaman theng sik khana natuidunghei kha 
yâm katia kalōng sik hei. Chunghnung RŌNGPU ke’n kahri jo kae. 

15Ke’n Egypt kha ramkarōk a kasyema, khana aka-om rakip kathatsō hei pha, 
anmani’n kei hi RŌNGPU eng kae tia ani manhret sik jo. 

16Hiva akakhôk tak gîkna hi ralûm dena hla kachang sik. Jât-hei nuhmei he’n 
Egypt leh ami rakip hei sik a hla hi ansak sik.” Chunghnung RŌNGPU ke’n kahri jo 
kae.” 

Kathikhō 
17Keini rehring sura kanva omna kum 12, thla hma-inkei, kani 15 ning RŌNGPU’n 
kahnenga ṭong ahri. 

18Ama’n ati, “Akathithei mihring, Egypt a mi rakip sik a ṭajai sui roh. Ratha kanei 
jât-hei leh inṭhōia kathirama tir jo hei roh. 

19Anhnenga hinga hri roh: “Mi rakip kanek a nang nahme kaṭhapen tia a’nlo che 
mo? Nang kathi khōa kase sik jo che khōvelhei kâra kaje sik jo che. 

20“Egypt mihei kha re shunga akathi loihei kha leh ka-omsap sik jo hei. Anmani 
thatna sik a chemjâm intlukdek a ka-om jo. 

21Akahratpen leh Egypt sik a re kathōk hei khan Egypt hei kha kathi khōa 
anleiralam sik hei. Anmani ka-ông sik hei: ‘Pathen kaneimak hei kha hinahin 
heikaṭumsuk jo hei, hinahin kaje jo hei!’ anti sik. 

22“Assyrianhei kha hin ka-om jo hei, akimvea hin anremihei thlânhei leh inṭhōia. 
Anmani hi re shunga thatsō hei kae, 

23anmani thlânkhur kha kathihei khō inthûkna pena ka-oma kae. Aremi rakip re 
shunga katlusō jo hei, khahei thlân khan amanu thlân kha ankakebit a kae. Pha 
khat a anmani hin akahring hei raleichung anlei mannok a kae. 

24“Elam khana khan ka-om, akimvea aremihei thlân leh inṭhōia. Anmani 
ankhenga re shunga that jo hei kae, kathi khōa khan vun tanloa kase inhlut jo 
hei. Hring lai anmani he’n ṭit leh inpirna anmasō, tâk tûnchu kathia ka-om jo hei 
khana hmesetna anchen jo. 

25Elam kha re shunga akathihei kâra kaje jo, aremihei thlân kha ama thlân 
kimvea ka-om pet hei. Anmani vun tanloa ankhenga thatsō jo hei kae. Hring lai 
shunga ṭit leh inpirna anmasō, tâk tûnchu kathi jo hei khana hmeset anchen jo, 
re shunga akathihei vângset anchenpui heia kae. 

26“Meshech leh Tubal khana khan ka-om hei, anremihei thlân khan ankakebit 
hei. Anmani vun tanloa re shunga thatsō jo hei kae. 

27Anmani kha tenlaia re kahrânghei hrena kapōa kajana pek mak hei, khahei 
khachu kathi khōa pui katluk a revon invon hei, anchemjâm kha anluthlōna 
andapek heia anphō hei khan antaksa chunga andapek hei. 

28“Khang’khan Egypt hei kha vun katanmak hei, re shunga akathihei kâra suk 
mannōi sik hei kae. 

29“Edom kha arenghei leh inṭhōia avaikarônhei leh khana khan ka-om. Anmani 
ratha kaneitak remihei kae, tâk tûnchu re shunga thatsō jo hei kae, kathi khōa 
aka-om hei leh kajesap jo hei. 

30“Sak tinga rengsa rakip khana khan ka-om hei, Sidon he’m ka-omsa hei. 
Anmani ratha neina khan ṭit-inpirna anleimasō, tâk tûnchu khava re shunga 
thatsō hei kha leh hme kasetak a kahlut jo hei khana châm inhnga jo hei. Kathi 
khōa akase jo hei hmesetna kha an chensap jo. 

31“Re shunga akathihei anhmu hei pha Egypt rengpa leh aremihei lungngamna 
kha kae sik jo,” tia Chunghnung RŌNGPU’n ati. 

32“Ke’n Egypt rengpa kha akahring hei mannokna kamannei, tâk ama leh aremi 
rakip thatsō sik hei kae khana re shunga vun tanloa akathihei rakip leh châm 
inhnga sik jo hei.” Chunghnung RŌNGPU’n ahri jo. 

Ezekiel 33 

Pathen in Ezekiel Repa Kahngâk a Akadei 
(Eze 3.16–21) 

1 RŌNGPU’n kahnenga ṭong ajōng hri. 

2Ama’n ati, “Akathithei mihring, ram inkhat a ke’n re kamasō pha, heimo akasōk 
kha manthei hei roh. Khang khava ram he’n ankâra mi inkhat repa kahngâk a 
ankadeia kae. 

3Ama khan inrepui he’n anhong kha ahmu pha, ama khan mi rakip gîkna sik a 
ka-ônga kae. 

4Tu mo inkhat khan atheia an-inrinmak inchu inrepuihei kha kahong heia anthat 
a kae, kha achang inchu, ama thina kha abinga themmô pek sik kae. 

5Ama thina kha abing ṭhena kae, ajârchu ama’n gîkna pekna kha leidon mak a 
kae. Ama’n aleidon inchu, ama aleikatlânsōt thei kae. 

6Khana, repa kahngâkpa khan inrepui anhong kha ahmua, inrinna rasa a-
ôngmak inchu, inrepui kahong sik heia kha setna karônhei kha anthat sik jo hei, 
tâk-kha anmani thina kha repa kahngâkpa ṭhena kamanchang sik kae. 

7“Tûnchu, Akathithei mihring, Israel jât-hei sik a repa kahngâk kamanṭang jo che 
kae. Ke’n kapek che gîkna kha anhnenga namathlung sik kae. 

8Ke’n setkarôn inkhat kathi sik jo tia gîkna kapek pha, ama hringkhō hukna sik 
a, amalung athlengna sik a, gîkna kha napek mak inchu, aset pum a kathi sik jo, 
kha achang inchu ama thina kha nang ṭhena kamanchang sik. 

9Nang in mikaṭhamak gîkna napek a asetna ahaimak inchu, aset pum a kathi sik, 
tâk-kha nang hringkhō chu ṭhensōt sik kae.” 

Binga Mô Rônna 
10 RŌNGPU’n kahnenga ṭong ajōng hri. Ama’n ati, “Akathithei mihring, Israelhei 
ṭonghri kha avea anhnenga manthei hei roh: ‘Eini setna tlona leh dikmak nitlona 
khan niphur kahrik jo. Eini inhmang jo me. Heikhonga mo aka-om tor sik me?’ 
anti. 

11Manthei hei roh, kei hi Chunghnung RŌNGPU kachangkhet jâra, setna karônhei 
thina en-hnâm sik kha kahōi sakmak eng. Ansetnahei anbâng leh akahring sik 
hei kha ka-enhnōm. Israel, dikmak natlona kha hai jo roh. Heisa mo akathi hnōm 
che? 

12“Tûnchu, mihringsa, Israelhei manthei hei roh, mikaṭha inkhat in setna 
atlo’nchu adikna vâng khan hringdek tor mak ning. Mikaṭhamak inkhat in 
akaṭhamak kha abâng inchu ama kha karâkna chenmak ning, khana mikaṭha 
khan setna atlo manphut inchu, ahringkhō kha inṭhensōt mak ning. 

13Mikaṭha inkhat hnenga hringna pek sik a intepthei eng, tâk-kha ama’n 
aleikasesa phat a aṭhatna tloseng kha katluk jo atia setna atlo manphut inchu, 
ama’n akaṭha aleitloseng kha ke’n mandonsōt pek mak ning. Asetna jâra akathi 
sik kae. 

14Mikaṭhamak inkhat kha athina sik a gîkna kapekthei, tâk-kha aset tlo kha 
abânga, akaṭha leh akadik atlo jo’nchu– 

15tekhing, ama’n sêrthōia aleimasōna et a bandhan kha amale heia, aleichom 
seng kha apek male he’nchu, asetna tlo abânga, hringna kapek dân kha ajui 
inchu, ama thimak ning, akahring sik kae. 

16Ama’n aleitlo setnahei kha karangei mandam sik, ama kahring sik ajârchu 
akaṭha leh akadik atlo joa kae. 

17“Nanmi he’n kei tatlo hi dikmak anti. Kha changmak, anmani hlam jôk kha 
akadik mak kae. 

18Mikadik inkhat in akaṭha tlo abâng jo’nchu khana ṭhatmak atlo manphut 
jo’nchu, khava sik a ama kathi sik. 

19Mikaṭhamak inkhat in asetna tlo abâng inchu khana akaṭha leh akadik atlo 
jo’nchu, ama’n ahringkhō ahuk jo. 

20Tâk-kha Israel, nang inchu kei tatlo hi dikmak natia kae. Nang ṭōntlo vânga 
khan naṭong katan sik kae.” 

Jerusalem Kapûr Ṭong 

21Keini rehringa sura kanva omna kum 12, thla 10, ni 5 tluk ning Jerusalema 
inphut akatlânsōt mi inkhat kahonga khōpui kha katlu jo tia ahri pek eng. 

22Ama ahong mak hma khōhleia khan ke’n RŌNGPU kahnenga ratha kasip a a-om 
kha kamanhret. Ajîng jîngkâra mipa kha ahong pha, RŌNGPU’n ṭong hritheina 
ratha kha apek male eng. 

Mihei Setna 
23 RŌNGPU’n kahnenga ahri. 

24Ama’n ati, “Akathithei mihring, Israel ram shunga a’nhmangthâm jo, khōpuia 
ka-om mihei hin anhri: ‘Abraham kha abing rōk a kae, tâk ram hingre aleipek. 
Eini chu katam jo me, khava jâra tûnchu ram hi nita kachang jo.’ 

25“Chunghnung RŌNGPU kei ṭonghri hi manthei hei roh: Nangni’n hme kha thisen 
ashunga a-ompuma nansâk. Nangni’n limsyem nankamuk. Mi nanthat. Ram hi 
heikhonga mo nanram manchang sik a nantamandon? 

26Nanchemjâm nan-inngampui. Nanṭōn tlo hi mater ka-om chei. Mi rakip kajông 
chei. Ram hi heikhong inmo nanram manchang sik a nantamandon? 

27“Kei akahring khet Pathen kachang jâra a’nhmangthâm jo khōpuia aka-om hei 
kha thatsō sik hei kae tia Chunghnung RŌNGPU’n gîkna kapek hei hi manthei hei 
roh. Ram shunga aka-om hei kha ramsha he’n ansâksō sik hei. Tlâng chunga leh 
khur shunga a’nthup hei kha hrisea kathi sik hei. 

28Ram kha ramkarōksaia kada sik, khana anratha neina an-inlensakna kha’m 
kamanchai sik jo. Israelhei tlânghei kha ramse kachang sik a kha tûte inkhat 
petan tor mak hei ning. 

29Ke’n mihei kha ansetna jâra karâkna kapek heia, anram kha akarōksaia kada 
pha khan, anmani’n kei RŌNGPU eng kae tia anmanhret sik jo eng.” 

Sânkathem Ṭongsân Kara 
30 RŌNGPU’n ahri, “Akathithei mihring, nami he’n nang khōpui bang rakira 
achangmak leh an-inn kekot hnenga anratō che pha nang chungchânga inbek 
heia kae. Anmani khat leh khat inbek heia, ‘Tûnhin RŌNGPU a inphut hei ṭong mo 
akahong sik tâk, se me sona varangei rih.’ 

31Khana nang in heimo nahri sik antia ṭong inngei sik mi katamtak kahong hei, 
tâk-kha nang in tlo ruh nati hei khachu heite tlomak hei. Anbeia chu lungset ṭong 
anhri, tâk-kha an-inphâmna leh anhnemna jong khachu bângmak hei. 

32Anmani hnenga chu nang kha indinu hla, lungsetna leh maritna hla kathem 
kasak leh serângdâr inhringpa ka-ang jo che. Naṭong hri rakip anrangei tâk-kha 
sangkhat bek um juimak hei. 

33Tâk-kha naṭong hri seng kha ahongdik jo pha, khahei seng kha adik jo pha, 
ankâra sânkathem ka-om nâk hi tia anhong manhret sik jo.” 

Ezekiel 34 

Israel Kemōng Kakhemhei 
1 RŌNGPU’n kahnenga ṭong ahri. 

2Ama’n ati, “Akathithei mihring, Israel hlamkakeihei dōina ṭonghri roh. 
Anhnenga ṭongsân hri roh, Chunghnung RŌNGPU ke’n anhnenga kahri hi manthei 
hei roh: nangni inhmang jo chei, Israel kemōng kakhem nangni! Nanbinga in-en 
kaṭha chei, kemōnghei chu khemmak chei. 

3Nangni’n kemōng ne chu nan-in, shahmepōn nansi, akathaipen kemōng nanthat 
a nansâk. Tâk-kha kemōng chu khem hêr mak chei. 

4Nangni’n akatlasam hei kha ensui mak chei, akanahei enmandam mak chei, 
taksa intôn hei kha katōm pek mak hei chei, a’nhmanghei kha jongmak hei chei. 
Khava kanek a hnuk kasetak a nanrazen hei. 

5Kemōnghei kha ankakhem sik an-om mak jo jâra, inchek jo hei, ramsha he’n 
anthat heia ansâk jo hei. 

6Khava jâra kakemōnghei kha tlâng leh bung inshânga kalôn lele jo hei. 
Raleichunga inchai katheksō jo hei, tûte inkhat in jongmak hei, ajongna sik a’m 
tlomak hei. 

7“Tûnchu, kemōng kakhem nangni, RŌNGPU kei tahri hi rangei ruh. 

8Kei akahring khet Pathen kachang jâra, kaṭong nanta rangeia kaṭha sik. 
Kakemōnghei kha ankakhem a-om mak jâra, ramsha he’n anhlō heia anthat jo 
hei khana ansâk jo hei. Kakemōng kakhem he’n kemōng kha jongmak jo hei. 
Anmani anbinga inhrung kaṭhahei, tâk kemōnghei chu ensui mak jo hei. 

9Khava jâra kemōng kakhem nangni kaṭong rangei ruh. 

10Chunghnung RŌNGPU kei hi nangni kadōi eng kae tia kaphông jo. Nangnia 
inphut kakemōng kaṭhōisōt sik jo hei, khahei kakhem chang nôk hêrmak jo chei 
ning; nanbinga inhrungna rōk mantlomak jo chei ning. Nangni hnenga inphut 
kakemōnghei kahuk sik hei khana nangni anhme mansâk mak jo chei ning. 

Kemōng Kakhem Kaṭha 
11“Kei Chunghnung RŌNGPU’n kamanthei chei hi kae, kakemōnghei kha kabinga 
kajong sik hei khana ka-ensui sik jo hei. 

12Kemōng kakhem hin ankemōng an-ensui heia a’nchek hei kha amantûp nôk 
hei kapōa katlo sik. Khava inthimna leh inrengna anlei inchai kathek hmun heia 
inphut kaheiṭhōi male sik hei. 

13Mihei ram a inphut kaheiṭhōisōt sik hei, kamantûp sik hei, anrama kaheiṭhōi 
male nôk sik hei. Israel tlânghei leh kavadung heia kaheiṭhōi male sik hei khana 
ramhânga kavei mankhop sik hei. 

14Tlâng leh phaicham heia khana Israel ram a phidông omna hmun rakip a 
kakhem sik hei. 

15Kei khet kakemōnghei kakhem kachang sik eng, khana anmani châm inhngana 
sik a hmun kajongsōt sik. Chunghnung RŌNGPU ke’n kahri jo kae. 

16“A’nhmanghei kha kajongsōt sik hei, akalôn lele hei kha kaheiṭhōi male sik hei, 
an-intônbi hei kha kakatōm pek sik hei, akanahei kha kaman dam sik hei; tâk-
kha khava akathai leh ratha kaneihei kha kamanhmang sik hei, ajârchu kei 
akadik katlo kemōng kakhem eng kae. 

17“Tûnchu, kakemōng rup-hei, Chunghnung RŌNGPU ke’n kahri pek chei kae, 
nangni inkha-khat chunga ṭong katan sik kae, akaṭha leh akaṭhamak, kemōng leh 
ke kaṭhensōt sik chei. 

18Nangni ṭhahrep chu phi kaṭha sâk sik a hnōm mak chei; nantasâk mak kha 
nanchōn rachia kae! Nangni’n tui intheng nan-in khana nanta-in mak tui kha 
nankachok mannima kae! 

19Nangni tachōn rachi phi kha leh nantamannim tui kha kakemōng ralak he’n 
ansâk an-ina kae. 

20“Khava jâra tûnchu, Chunghnung RŌNGPU’n kahri pek chei kae, kemōng ratha 
kanei nangni leh akatlasam hei kâra ṭong katan sik. 

21Taksa kadam mak kha vângting nannamsōt a rup kâra inphut nansuk hlon heia 
kae. 

22Tâk-kha kakemōnghei kha kahuksōt sik hei khana avea êngset a intlo mak jo 
hei ning. Kakemōng inkha-khat chunga ṭong katan sik khana akaṭha leh 
akaṭhamak kaṭhensōt sik jo hei. 

23Ke’n kasōkpa David kapō anmani kemōng kakhem sik a reng inkhat kapek sik 
hei, ama’n a-ensui sik hei. 

24RŌNGPU kei hi an-Pathen kachang sik eng, khana kasōkpa David kapō reng 
inkhat in anvaikarôn kachang sik. Ke’n kahri jo. 

25Anmani inhrung theina sik a ke’n anmani leh intepna kanei sik. Kakemōng he’n 
kahōia hleipuk a leh ratu shunga anje theina sik a ram shunga thinathei ramsha 
rakip kalosōt sik hei. 

26“Ke’n vâng kapek sik hei khana kei tlâng intheng kimvea kaman om sik hei. 
Khana khan tui anrangei pha khō kamansûr sik. 

27Thingkung he’n kara annei sik, hleipuk he’n hmuchi anpek sik, khana mi rakip 
anram et a kahōia ka-om sik hei. Kamihei thirhrui kavōktan pha anmani sōk 
changna inphut kamasō hei pha, anmani’n kei hi RŌNGPU eng kae tia anmanhret 
sik eng. 

28Khōvel jât he’n avea suk manset mak jo hei ning, khana ramsha he’n thatnôk 
mak hei ning khana sâk mak jo hei ning. Anmani kahōia ka-om sik hei khana tûte 
inkhat in maṭhitmak jo hei ning. 

29Ram thai ka-om hleipuk kapek sik hei, khana ram shunga vonṭâm kamanbâng 
sik jo. Jât-hlop he’n avea hnōise mak jo hei ning. 

30Ke’n Israel hi kahrung khana anmani kamihei kae ti hi mi rakip in anmanhret 
sik jo. Chunghnung RŌNGPU ke’n kahri jo kae. 

31“Kakemōng nangni, kei takhem kemōng rup nangni, kami chei kae, khana kei 
nangni Pathen eng kae,” Chunghnung RŌNGPU’n ati. 

Ezekiel 35 

Pathen in Edom Akarâk 
1 RŌNGPU’n kahnenga ahri. 

2Ama’n ati, “Akathithei mihring, Edom ram chunga ṭong roh. 

3Chunghnung RŌNGPU ke’n kahri hi mipui manthei hei roh: “Edom tlâng, kei hi 
nang kadōi eng kae! Ke’n nang ramkarōk kamanchang sik che. 

4Nakhōpuihei kha suk manset a kada sik hei; Khana naram kha akarōk a kada 
sik; khana nang in kei hi RŌNGPU eng kae tia namanhret sik jo eng. 

5“Nang in Israelhei kadōi leikachang ṭhak che, khana amanu inreng pha, asetna 
jâra achaina karâkna pha shunga khan, amihei nathat pek heia kae. 

6Khava sō leh, Chunghnung RŌNGPU kei hi akahring khet Pathen kachang jâra, 
thina hi nang chen jo kae, tlânsōt tor mak tin che. Nang mithatna ṭhena nanei, 
thina’n ajui sik che kae. 

7Edom tlângram akarōk a kada sik khana khava shunga akalôn rakip kathat sik 
hei. 

8Tlânghei kha kathi kalōng kamansip sik hei, khana re shunga akathihei kalōng 
khan tlâng leh phaichamhei kha anmakhusi sik. 

9Ahei tik a sik a akarōk a kada sik che, nakhōpui shunga tûte inkhat om hêrmak 
jo hei ning. Khava sō leh nang in kei hi RŌNGPU eng kae tia namanhret sik jo eng. 

10“RŌNGPU kei anmani Pathen kachang inum, nang inchu hiva jât 2, Judah leh 
Israelhei khana anramhei akapu inkhat a, nang in nachen sik hei kae, nati. 



1448 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

11Khava jâra, Chunghnung RŌNGPU kei akahring khet Pathen kachang jâra, 
kamihei chunga nang hnuk natna, nang phâmrai setna, nahōtna hei tloman kha 
kapek male sik che kae. Nang in anhnenga natlona hei jâra ke’n karâkna kapek 
che kae ti hi anmanhret sik jo. 

12Khava sō leh nangni’n Israel tlânghei inhmangsō jo, chomsō jo hei rih tia 
êngset a nanhrina hei kha RŌNGPU ke’n kathei jo ti hi nanhong manhret sik jo. 

13Nangni’n invettak a inlensaktak a kei kadōia nanhrina hei kha kathei jo.” 

14Chunghnung Rōngpu’n ahri, “Ke’n nangni kasuk mathlâk sik chei khana 
raleichung pumpui in nangni tlâksukna khan anning kaṭha sik. 

15Kei karōi, Israel he’n suk inhmangna anchen pha, nangni’n nanning akaṭha 
kapōa kachang sik. Seir tlâng, ôk, Edom ram pumpui kha inhmangsō sik. Khava 
sō leh mi rakip in kei hi RŌNGPU eng kae tia anhong manhret sik eng.” 

Ezekiel 36 

Israel Chunga Pathen Mahâmṭhat Pek 
1 RŌNGPU’n hing’hin ahri, “Akathithei mihring”, Israel tlâng heia RŌNGPU ke’n 

2anmani sik a ṭong kanei hi anrangeina sik a manthei hei roh: Israel kadōi he’n 
inpâktak a anhri, ‘Tûnchu sova tenlaia tlânghei so nichen sik jo hei kae!’ 

3“Khava jâra, Chunghnung RŌNGPU ke’n kahrina hi sânsōt inna phôngsōt roh. 
Akimvea aka-om jât he’n Israel tlâng kha ankakekhuma ansukset pha khan 
ankhenga inhnōisena anneia kae. 

4Khava jâra tûnchu Chunghnung RŌNGPU ke’n tlâng leh hmebung, kavadung leh 
phaicham khana suk manhmanga aka-om hmun, dahlonsa khōpuihei, khana 
ankimvea jât he’n antasukset leh antahnōise khōpui seng in kaṭong hri hi rangei 
ruh. 

5Akimvea aka-om jât-hei dōina chunga Chunghnung RŌNGPU ke’n kahnuknat a 
kahrisōt jo, kakhôk det a Edom chunga kahri kae. Manuisōna leh êngset pum a 
karam kha anhlōa aramhâng hei kha anta anmanchanga kae. 

6“Khava jâra Israel ram shung ṭong sân roh; jât he’n inzakna leh hmaimôkna 
anpek hei jâra tlâng, bung, kavadung, phaichamhei hneng 
Chunghnung RŌNGPU ke’n thangtôm thangset, hnuknat pum a kahri hi manthei 
hei roh. 

7Chunghnung RŌNGPU ke’n ka-ôrtak a a’ntep eng kae, akimvea jât-hei hi suk 
manhnem sik hei kae. 

8Tâk-kha Israel tlânga chu thingkung he’n anbō anheisôn ther sik khana nangni, 
kami Israelhei sik a kara inra sik jo hei. Nangni inranga inn ahon’le sik chei kae. 

9Kei nangni langting ka-om eng, nanram hlei kamankhōi nger sik chei khana 
hmuchi kamanvor nger sik cheia kae. 

10Nanmi kamanpung sik hei. Khōpuia ka-om sik chei khana suk inhmanga 
dahlon rakip hei kha syem manther sik hei kae. 

11Mihring leh ranhei kamanpung sik hei. Hmalaia kanek a nanmi katam sik chei, 
sa katamtak nannei sik. Hmalaia nanlei ka-om kapōa khana khan ka-om sik chei, 
hmalaia kanek a kamanhao sik jo chei. Khava sōa nangni’n kei hi RŌNGPU eng kae 
tia nanmanhret sik jo eng. 

12Kami Israel nangni ram shunga khan nan-omna sik a kaheiṭhōi male sik chei. 
Khavakha nanbing ram kae sik, nansa he’n ahei tik a vonṭâm demak jo hei ning. 

13“Kei Chunghnung RŌNGPU ke’n kahri kae: ram in mi asâk manhmang tina leh 
jât sahei achom hei tia mihei hrina hi akadik kae. 

14Tâk-kha tuna inphut chu mi sâk mak jo ning khana nansahei chom mak jo ning. 
Chunghnung RŌNGPU ke’n kahri jo kae. 

15Jât-hei manuisōna hei kha ram hin avea rangei mak jo hei ning khana mihei 
hner pher thlōna hmumak jo ning. Ram in jât-hei sahei chunga chom mak jo ning. 
Chunghnung RŌNGPU ke’n kahri jo.” 

Israel hringkhōther 
16 RŌNGPU’n kei hnenga ahri. 

17Ama’n ati, “Akathithei mihring, Israel he’n anrama an-omlai anmani ṭōnse tlo 
khana anchônna khan ram anmanchok. Anmani omchen kha nuhmei pōn 
hmulaia kapōa kahmua beklanga a’nthengmak inkhat a kalo. 

18Ram shunga mi anthat jâra khana limsyem ankamuk a ram anmanbōk jâra 
kahnuk natna ratha kha manhretna kamannei heia kae. 

19An-om dân leh an-omchen jâra ke’n kadem hei, khana mihlop-hei ram a kachai 
kathek heia kae. 

20Anmani ansena ramtina, kei rahming intheng chunga hmaimôkna anheirôna 
kae, ajârchu mi’n hinga anti sik, ‘Hihei hi Pathen mihei kae, tâk-kha aram hi 
andahlon sik jo.’ 

21Khana khan kei rahming intheng chunga mandonsōtna amannei eng, ajârchu 
khava chunga Israel he’n ansena rakip a hmeset anheichoi pek enga kae. 

22“Khava jâra tûnchu, Chunghnung RŌNGPU ke’n katlo sik hi Israel nangnihei sik 
a changmak, tâk nanlei sena ram rakip a hmeset nantapek, kei rahming kha 
inthenga a-omna sik a kae. 

23Jât-hei kâra hmeset nantapek rahming, kei rahming kalen inthengna hi jât-hei 
hnenga kamanhmu hei pha, kei hi RŌNGPU eng kae tia anmanhret sik jo eng. 

Chunghnung RŌNGPU ke’n kahri jo kae. Jât-hei hneng kei hi intheng eng ti 
malârna sik nangni kahmang sik chei. 

24Ke’n jât-hlop heia leh ramlak heia inphut kalosōt sik chei khana nanrama 
kaheiṭhōi male sik chei. 

25Nanchunga tui intheng kakathing thlōn sik chei khana nanlim rakip leh bukna 
nankape rakip a inphut kasuk mantheng sik jo chei. 

26Malung ther, mandonna ther kapek sik chei. Nangni hlung kapōa akasak 
nanmalung kha kalosōt sik khana ṭongpek juina malung kapek sik chei. 

27Nanshunga kei ratha kada sik khana nangni’n kei dân nanjuia ke’n kapek chei 
ṭongpek rakip nannit ti kha ka-en sik. 

28Khava sōa ke’n nanpu sōnhei hneng kaleipek ram a khan ka-om sik chei. 
Nangni kei mi kachang sik chei, khana kei nangni Pathen kachang sik eng. 

29Nangni inbōknathei rakip a inphut kahuk sik chei. Hmuchihei kara katluk a an-
in rana sik, vonṭâm nande hêrmakna sik hmuchi hnenga ṭong kapek sik. 

30Nanthing kung leh nanhlei kara kamanpung sik, jât-hei kâra nuisō nanchen 
makna sik a vonṭâm dena om nôk mak ning. 

31Nangni’n ṭhatmak omchen leh dikmak tlona hei kha nanhong mandonsōt sik, 
nansetna leh nanṭhena hei jâra nanbinga inter sik chei. 

32Israel, hivahi namanhret sik a kamadu che, ke’n hihei seng katlona hi nang jâra 
changmak. Nang in naleitlo inzakna leh hmesetna kha namanhret sik a kamadu. 
Chunghnung RŌNGPU ke’n kahri jo kae. 

33Chunghnung RŌNGPU’n ati, “Nasetna inphut kaman theng jo che pha, 
nakhōpuia kaman om nôk sik jo che, a’nsukset hei kha kamansyem ther sik jo 
che. 

34Nahleipuk phi’n amakhusō joa hleichi akae sō jo kha ahnenga akase lele he’n 
anhmu jo’num, ke’n avea kamanthlō nôk sik chei. 

35Hiva ram, ramhânga aleika-om hi heikhonga mo Eden rahōn kapōa ahong kae 
jo, khōpui akakōisō jo, chomsō jo, suksetsōa aka-om jo hei hi tûnchu mi ka-om 
heia, rekur anmankur pet jo hei, tia mi rakip in anhri sik. 

36Khava sōa khō inhnaipui jât, akahringa alaka-om hei khan RŌNGPU’n asukset jo 
khōpuihei kha asyemther hei khana akarōk a aka-om hleipuk-hei kha aling 
manther hei tia anmanhret sik. Chunghnung RŌNGPU ke’n hiva tlo sik a intep jo 
eng, katlo sik kae.” 

37Chunghnung RŌNGPU’n ahri, “Israel he’n inthōpuina sik a kahnenga derna vōi 
khat chu kalamannei sik hei khana kemōng rup-hei kapōa anja kamanpung sik 
hei. 

38Jerusalema pha khat a revei a-om leh inthoina tōk sik a kemōng akasiptak hei 
kapōa, tuna a’nsukset khōpuihei kha mi kasiptak sik hei. Khava pha anmani’n 
kei hi RŌNGPU eng kae tia anmanhret sik jo eng.” 

Ezekiel 37 

Ru Kachâr Phaicham 
1Kachunga RŌNGPU rathahrat ajōng kachōng kha kamanhret, ama rathla’n kei 
aṭhōisōt enga ru kasip tlit phaicham inkhat a amaṭhum eng. 

2Ama’n phaicham akimvea asepui eng, khana khan ru katamtak ka-om hei, 
khahei kha kachârber hei. 

3Ama’n kei hneng ahri, “Akathithei mihring, hiva ruhei hi akahringthei nôk sik 
hei mo?” Ke’n kamasôn, “Chunghnung RŌNGPU, nang rōk in khavakha namasôn 
tor sik!” 

4Ama’n ati, “Ruhei hneng ṭong sân roh. RŌNGPU ṭonghri anrangeina sik hiva ru 
kachâr hei hi hripek hei roh. 

5Ru kachâr hei hneng Chunghnung RŌNGPU ke’n kahri hi manthei hei roh: Ke’n 
nanshunga kaphuk kamasâ sik khana kamanhring male sik chei. 

6Ke’n rathahrui leh ravōi kapek sik chei, khana vun vânga kamakhu sik chei. 
Nanshunga kaphuk kapek sik cheia kha hringna kapek male sik chei. Khava sō 
leh kei hi RŌNGPU eng kae tia nanmanhret sik jo eng.” 

7Kahnenga amanthei eng kapōa ke’n kaphôngsōt jo. Ke’n hinga kahrilai rasa 
inkhat kathei, khava pha ruhei kha injōm inmat nôk jo hei. 

8Ke’n khanga ka-enlai ruhei kha rathahrui, ravōi khana vun he’n anmakhu jo hei. 
Tâk-kha taksahei shunga khan kaphuk la-insâ mak a kae. 

9Pathen in kahnenga ati, “Akathithei mihring, thli hnenga ṭongsânna nei roh. Thli 
kha ramkei rakip a ahong hrângna sik, akathi taksahei shunga kaphuk amanhlut 
a, amanhring male nôkna sik hei RŌNGPU’n ṭong apek che tia manthei roh.” 

10Khava jâra kei amanthei eng kapōa ke’n ṭong kha kasân jo. kaphuk kha 
taksahei shunga kahlut jo, anmani hongkahring heia kangir jo hei. Anmani remi 
changna sik anja katluk hrep heia kae. 

11Pathen in kahnenga ati, “Akathithei mihring, Israel mihei hi hiva ru kapō hei 
kae. Anmani’n kachârsō jo ung, hnunga sik a inhōrna om mak jo, anti. 

12Khava jâra kami Israel hnenga ṭong sân roh khana Chunghnung RŌNGPU ke’n 
anthlân hei kamahlang sik tia manthei hei roh. Ke’n kalosōt sik hei khana Israel 
ram a kaheiṭhōi male sik hei. 

13Kamihei thina thlân kha kamahlanga kalosōt hei pha, kei hi RŌNGPU eng kae tia 
anmanhret sik eng. 

14Kei kaphuk anshunga kamasâ sik, kamanhring nôk sik hei, khana anrama 
kaman om sik hei. Khava sōa anmani’n kei hi RŌNGPU eng kae tia anmanhret sik 
eng. Ke’n tlo sik a intep jo eng, katlo sik kae. RŌNGPU ke’n kahri jo kae.” 

Rengram Inkhat shunga Judah leh Israel 
15 RŌNGPU’n kahnenga avea ṭong ajōng hri. 

16Ama’n ati, “Akathithei mihring, khōnghre inkhat lo roh khava chunga, ‘Judah 
rengram’ mazet roh. Khana khōnghre inkhat lonôk roh khava chunga, ‘Israel 
rengram’ mazet roh. 

17Khava sō leh khōnghre 2 kha ahmor leh ahmora nakut a matu roh, an-inhni 
kha inkhat rōk apōna sik a. 

18Nami he’n khavakha heitina mo tia ander che pha leh, 

19Chunghnung RŌNGPU ke’n Israel kahlanga khōnghre kha kalo sik khana Judah 
kahlang kathleng kha leh kadasap sik hei tia manthei hei roh. Inhnia inphut 
khōnghre inkhat kasyem sik khana kakut a kamatu sik hei. 

20“Khōnghre 2 hei kha nakut a matu hei roh, mihe’n hmu hei rasoh. 

21Khana Chunghnung RŌNGPU ke’n Israelhei kha jât rakip kâra anleiomna inphut 
kalosōt sik hei, kamantûp sik hei khana anrama kaheiṭhōi male sik hei tia 
anhnenga manthei hei roh. 

22Ke’n anmani kha ram shunga, Israel tlâng chunga inpunkhôma kada sik hei. 
Reng inkhat rōk annei sik jo. Anmani jât inhnia a-emak leh ram inhnia inṭhen 
mak jo hei ning. 

23Limsyem kamuk a khana setna tloa anbinga inbōk nôk mak jo hei ning. Anmani 
setna antloa kei anmasetna eng rakip a inphut kamasō sik jo hei. Ke’n anmani 
kasuk mantheng sik hei, anmani kami kachang sik hei, kei an-Pathen kachang 
sik eng. 

24Kasōkpa David kapō inkhat in anreng kachang sik. Anmani vaikarôn inkhat 
thōia inchun sik jo hei khana taksentak a kaṭong anjui sik jo. 

25Kasōkpa Jacob hnenga kapeksa, anpu anpahei leiomna ram a ka-om sik hei. 
Ahei tik a khan ka-om sik hei, khana khan ansōn anpârhei ka-om sik hei. Kasōk 
David kapō inkhat in ahei tik a vai arôn sik hei. 

26Anmani ahei tik a inhukna kapek sik a intepna inkhat anmani leh kanei sik. 
Ke’n kasyemsōt sik hei khana anja kamanpung sik hei, khana anrama kabek-inn 
kada sik, khana khan ahei tik a ka-om sik jo hei. 

27Khana khan anmani leh ka-om sik ung; kei anmani Pathen kachang sik eng, 
anmani kei mi kachang sik hei. 

28Anmani kâra ahei tik a aka-om sik a kabek-inn kha kada pha, RŌNGPU ke’n 
Israel hi kami sik a kakadeisōt kae tia jât he’n anmanhret sik jo.” 

Ezekiel 38 

Pathen in Gog Ahmang Châk 
1 RŌNGPU’n kahnenga ahri. 

2Ama’n ati, “Akathithei mihring, Magog ram a Meshech leh Tubal vaikarônpen 
Gog kha dem roh. Ama kha dem roh, 

3Chunghnung RŌNGPU kei hi ama kadōi jo eng kae tia hripek roh. 

4Ama kamahe vângvei sik, ama makha a khan khoikim vâng kasur sik, ama leh 
aremi rup kakeisôn sik jo hei. Aremihei, anshakorhei khana revon invona 
ankachōng hei kha katam hêr hei, remi rakip in pho leh chem invon et hei. 

5Persia, Ethiopia leh Libyahei kha ama leh inthō hei, ankhenga pho leh chem 
anchoi et a kae. 

6Sak tinga Gomer leh Beth Togarma ka-om remi rakip ama leh inṭhōi hei, khana 
jât katamtak a mihei le’m inthlop hei. 

7Ama leh ama hlamkeina thōia ka-om remi rup-hei kha an-intlukna sik a 
manthei hei roh. 

8Pha kasôttak sō leh mipuihei kha jât katamtak heia inphut kaheiṭhōi male hei 
pha, re leh sha ṭit lo hêra an-omna jo ram inkhat chunga ama’n abuhluna sik a 
ke’n ahnenga ṭong kapek sik. Ama’n Israel tlânghei, pha kasôttak ramkarōk a 
dahlon jo hei, tâk tûnchu mi rakip in kahōia an-omna jo kha re atlo sik. 

9Ama leh ama remi khana ama inṭhōipui jât-hei khan thlisip kapōa re antlo sik 
khana ram kha sumtuk kapōa anmakhusi sik.” 

10Hivahi Chunghnung RŌNGPU’n Gog hnenga ahri kha kae: “Khava pha kha ahong 
tlung pha, lungthim kaṭhamak tlona sik a namandon manphut sik jo. 

11Mipui he’n kamōnga inhrungtak a an-omna ram, khava inthōpui kase ram leh 
inhrungna kase kur a’nkhârmak khōpuihei chunga khan re tlona sik a intluk sik 
che. 

12Pha khat a akarōksai khōpuihei shunga aka-om hei hneng, nasuk manbōi heia 
nachom sik hei. Khahei kha khôm mantûp jât-hei kae, tûnchu ran leh karōi 
antanei joa raleichung hlamsōtak a aka-om jo hei kae. 

13Sheba leh Dedan khana Spaina revei katlohei khan ander sik che, ‘Naremi 
namantûp jo hei mo, mihei karōi suk mansetna leh chomsōtna sik a re natuk jo 
mo? Nang dangka leh sana, ranhring khana karōi chenna sik, khana khahei rakip 
rôn sōt a naram jōn sik a a’ntluk jo che mo?’” 

14Khava jâra Chunghnung RŌNGPU’n Gog hnenga ahri ṭong kha avakahri sik a atir 
eng: “Tûnchu kami Israel he’n inhrungtak a an-omna shunga nang akasesōt sik 
che kae, 

15nahmun khana inphut sak tinga hmun kahlatak a, jât rakip hei remi katamtak, 
ratha kaneitak hei, ankhenga shakor kachōnghei kha naching sik hei. 

16Nang in kami Israelhei kha thlipui in ram chârna ajōngsem kapōa anchunga re 
natlo sik kae. Apha kha ahong tlung leh, jât he’n kei hi tu eng mo kae tia 
anmanhretna sik, khana nanga inphut ṭōn katlosōt sik heia inphut hin kei 
inthengna kha malârsōt theina sik a karam chunga re katlo sik a katir sik che 
kae. 

17Ke’n Israelhei sânkathem, kasōk heia inphut ṭong phôngna kaneilai, pha 
kasôttak a inphut ke’n ṭong kaleihri kha nang chungchânga kae, khachu akahong 
sik pha Israel kabuhlu sik tu mo inkhat kaheiṭhōi sik kalei ti jo.” 
Chunghnung RŌNGPU’n ahri jo. 

Pathen in Gog Akarâkna 
18Chunghnung RŌNGPU’n ahri, “Gog in Israel chunga re atlo ning, kei kahnuk kana 
hêr sik. 

19Kahnuknat pum a kahrisōt, khachu khava kani ning khan Israel ram shunga 
lingnu inhnaktak a innok sik. 

20Kei ṭitna nga leh va rakip akasin akalen sha rakip, khana raleichunga aka-om 
mihring rakip innoksō sik hei. Tlânghei kha katla inhlon sik hei, kare tlânghei 
kakik-khōi sik hei, khana bang rakip kachimsō sik jo. 

21Insuk inhmangna rakip vânga ke’n Gog kha ṭit-inpirna kapek sik. 
Chunghnung RŌNGPU ke’n kahri jo kae. Amihei kha chem anradok a khat leh khat 
intuk hlon sik hei. 

22Ama kha hrise leh thisen sōkna vânga karâkna kapek sik. Khōsûr inhnak leh 
kahre katla, inṭhōia hmei leh kât, ama leh aremihei khana ahnenga ka-om jât 
katamtak hei chunga bunthlōn sik hei kae 

23Hing’hin jât rakip hei hneng kei hi kalen eng khana intheng eng ti hi kamalâr 
sik kae. Kei hi RŌNGPU eng kae tia anmanhret sik jo eng.” 

Ezekiel 39 

Gog in Hmaimôk Aratō 
1Chunghnung RŌNGPU’n ahri, “Akathithei mihring, Meshech leh Tubal 
vaikarônpen Gog dōina ṭong hri roh. Kei hi ama inrepui eng kae tia hripek roh. 

2Ke’n ama ramkei ather inkhat ting kamahe sik, Israel tlâng ting ahong mak 
kârseng, sakram a hmun kahlatak a inphut kaheiṭhōisōt sik. 

3Khava pha leh akut changtinga achemjâm leh akut veitinga thesang kha 
kakanok mathlâk sik hei. 

4Gog leh aremi khana ama inthōpui hei kha Israel tlâng chunga kathi sik jo hei, 
ankalōng kha sha rakip leh va rakip hei samsâk kamanchang sik. 

5Ramhânga hleiheia kathi sik jo hei. Chunghnung RŌNGPU ke’n kahri jo kae. 

6Magog leh tuipui panga bōina kasea aka-om ram rakip hei chunga hmei karo 
manphut sik jo, khana mi rakip in kei hi RŌNGPU kae tia anmanhret sik eng. 

7Kami Israel he’n karahming intheng hi anmanhret khetna sik a katlo sik, 
karahming hi avea hmesetna manchen mak ning. Khava sōa jât he’n RŌNGPU kei 
hi Israelhei a’ntheng Pathen kae tia anmanhret sik eng.” 

8Chunghnung RŌNGPU’n ati, “Ke’n kahri jo kani kha sôilo jen a akahong sik kae. 

9Israel khōpuia aka-om he’n kasōksōt sik hei, antadahlon hmangchâk-hei kha 
hmeia ro sik a ankhôm mantûp sik hei. Chemjâm, pho, sai, thesang, kasei, 
thingbong hei vânga hmei ansêm sik, khana kum 7 hmei sêmna sik a hmangchâk 
annei sik. 

10Dahlonsa hmangchâk kha annei sik jâra anmani’n ramhânga leh ratu shunga 
thing vajong sik khana vatuktan sik a rangei mak hei ning. Anmani ankasukset 
hei leh ankachom hei kha anmani’n ansukset heia anchom nôk sik hei. 

Gog Antavûm 
11 RŌNGPU’n ati, “Hihei rakip hi asōk pha, ke’n Gog kha Israel ram shunga avûmna 
sik thlân, Akathi Tuipui nisōtinga Khōhmehei Phaichama kapek sik. Gog leh 
aremi rakip khana khan anvûm sik hei, khana phaicham kha ‘Gog Remihei 
Phaicham’ inti sik jo. 

12Mi kathi kalōnghei kha Israel he’n anvûm heia anram manthengna antatlo kha 
thla 7 kahlut sik hei. 

13Ram shunga ka-om mi rakip in khahei vûmna kha anbôm sik hei, anmani kha 
anṭōn tlona jâra kei retor ning kajana pek sik hei kae. Chunghnung RŌNGPU ke’n 
kahri jo. 

14Thla 7 kha athlengsōa, ram kha anmantheng sōna sik, kathi kalōng ram shunga 
akatluhei avakajonga avakahre sik a mi ankadeisōt sik hei. 

15Anmani’n ram shung chung leh hnōia kase lele heia, pha khat a mihring saru 
anratō’nchu, khava hnenga mêrchîkna anda sik, khana thlân kakhōr hei khan 
kahong heia Gog Phaichama anhre sik. 

16(Khava hnenga remihei rahminga anphō khōpui inkhat ka-om sik.) 
Khang’khan ram kha manthengsōt sik kae.” 

17Chunghnung RŌNGPU’n kahnenga hing’hin ahri, “Akathithei mihring, va leh sha 
rakip ram rakip a inphut anheisōk a anmani sik kamantluk inthoina thlai akasa 
sik a bek hei roh. Hivahi Israel Tlâng chunga taksa ravōi leh thisen sâk leh inna 
sâktlâng kalentak kachang sik. 

18Anmani’n remihei kalōng ansâk sik khana ralei vaikarônhei thisen an-in sik, 
khahei rakip kha kemōngche, kemōngte, ke leh seche kathai tatak hei kapōa 
anthat sik hei. 

19Ke’n anmani kha inthoina kapōa kathat hei pha, va leh sha he’n ansâk torna 
katlunga anthai kha ansâk sik khana an inruina katlunga thisen kha an-in sik. 

20Khava kei busâkna dokhâng chunga shakorhei leh ankachōng hei, remihei leh 
re kahrânghei ravōi ansâktor chenna ansâk sik. Chunghnung RŌNGPU ke’n kahri 
jo kae.” 

Israel Syem Manther 
21 RŌNGPU’n ahri, “Kei lûrna kha jât-hei kamanhmu sik hei khana kei mandonna 
akadik kha tlosōtna sik a heikhonga mo karatha hratna kha kahmang ti kha 
kamalâr sik. 

22Hiva hinna inphut Israel he’n kei hi RŌNGPU an-Pathen eng kae tia anmanhret 
sik jo eng. 

23Khana Israel he’n kei dōina setna antlo jâra rehringa antasur mi akachang hei 
kae ti hi jât he’n anhong manhret sik jo. Anmania inphut kei inhe jo eng, 
ankadōihei khan tor hei rasoh khana re shunga that hei rasoh. 

24Anmani intheng makna leh anṭhatmak jâra anchen rahōi kasōk kha kapek hei, 
khana anhnenga inphut a’nhesōt jo eng kae.” 

25Chunghnung RŌNGPU’n ahri “Tâk-kha tûnchu Jacob sōnhei, Israel mihei chunga 
lungset karôn sik jo hei khana kamanhao nôk sik hei. Karahming intheng hi 
kahrung sik kae. 

26Pha khat a anrama kahōia an-om nôk pha, tûte inkhat in amaṭhit mak hei pha, 
kei anhlonsōt eng jâra heikhonga mo hmaimôk anta leichen ti kha anmahngi tor 
nôk sik. 

27Kei intheng eng ti hi jât katamtak hnenga malârna sik a, kamihei hi ankadōihei 
omna ram rakip a inphut kaheiṭhōi male sik hei. 

28Khava sōa kami he’n kei hi RŌNGPU an-Pathen eng kae tia anmanhret sik jo eng. 
Anmani’n hivahi anmanhret sik, ajârchu ke’n anmani rehring sura kamanse hei 
kae khana tûnchu inkhatbek dahlon loa anram khet a kaheiṭhōi male nôk jo hei. 

29Ke’n kami Israelhei chunga karathla kabun mathla sik khana anhnenga inphut 
inhesōt hêrmak ning. Chunghnung RŌNGPU ke’n kahri jo.” 

Ezekiel 40 

Hnunga Bek-inn sik Amanhmu 
(40.1—48.35) 

Jerusalema Ezekiel Ṭhōina 
1Hivahi rehring sura kanva omna kum 25 tlukna, khana Jerusalem mihe’n 
anhlōna kum 14 tlukna kumther kani 10 ninga kae. Khava ning 
khan RŌNGPU omna rathahrat kha kamanhret, khana ama’n aṭhōitou enga kae. 

2Hmangtalâra Pathen in Israel ram a aṭhōisōt enga tlâng inshângtak chunga ada 
eng. Kahmating ke’n inn inshâng ṭhahrep khōpui kapōa kahmu hei. 

3Aṭhōi manhnaidet enga, sum-êng kapō mipa inkhat kaleihmu. Ama’n tena pōn 
hrui leh thingtlōn achoia kot hnenga kangira kae. 

4Ama’n kei hneng ahri, “Akathithei mihring, enroh. Kaṭha rangei roh, ke’n 
kamanhmu sik che rakip malung kahlut a enroh, hiva sik a nang hin kaheiṭhōi 
che kae. Nang in nahmu rakip hei kha Israelhei hneng nahri sik kae.” 

Nisō Kot 
5Kei tahmu khachu Bek-inn kae, akimvea khan bangrape inkhâr. Mipa khan 
ramtena metre 3 kasei kha aloa rape bang kha ate jo. Khavakha metre 3 inshâng 
khana metre 3 insâ. 

6Hivasōa ama nisō langting kahnget kekot a vakase. Kechōn khōibia khan 
kaketoua achunga inphut khava kekot hlutna kha atea metre 3 inthûk a kae. 

7Khavakha nikhe leh hlamte inkhat ka-om, hlamte asir inhnia khan repa 
hngâkna 3 et ka-om. Den inkhat et kha in-ang et hei, metre 3 adung avai hei kae, 
khana ankâra bang kha metre 2 leh aher insâ. Khava repa hngâkna hei nikhe leh 
hlamte inkhat metre 3 kasei ka-om khava khan, Bek-inn kahnget, ashung hlutna 
innden inkhat tinga sena kae. 

8-9Ama’n hiva hlutna innden hi atea metre 4 inthûk a kae. Hivahi Bek-inn tinga 
akahnaipen kekot hmor kha kae, khana inphut akahlapen ahmora rape banghei 
kha metre inkhat insâ hei. 

10(Hiva hlutna hlamte sira ka-om repa hngâkna inndenhei hi in-ang et hei, khana 
ankâra innbanghei kha’m in-ang et a insâ hei.) 

11Abâna, kekot shunga ahlutna hlamte kha mipa khan avai kha atea kae. 
Khavakha metre 6 leh aher kae, khana a’nhlang kekot-hei inkâr kha metre 5 kae. 

12Repa hngâkna innden rakip hei hmating, rape bang inhnem centimetre 50 
inshâng leh centimetre 50 insâ kangir. (Inndenhei kha metre 3, adung leh avai 
a’n-anghei kae.) 

13Khava sōa innden inkhat kahnungtinga banga inphut ahmatinga hlamte 
inveina, hmai inhngetpui innden inkhat kahnungtinga bang katlung kha, metre 
12 leh aher inkâr hei. 

14Akahlapen innden khan chu telai inkhat ting setheina ka-om. Ama’n khavakha 
atea avai metre 10 kae. 

15Kekot hlam kha kekot vângtinga rape banga inphut achainapen innden bang 
katlunga metre 25 kae. 

16Innden rakip hei vâng intong bang rakip a akave ka-om et hei khana inndenhei 
kâra banghei kha’num akave ka-om hei. Ashung intong bang heia, hlamte ting 
ahei kahnget a, kahno bō ret anhem rabek heia kae. 

Vâng intong Telai 
17Mipa khan kekot a ahlutpui enga telaia khan aṭhōi eng. Vângtinga banga khan 
innden 30 anrabek a ansak, khavahei hmating hlung antapha hmun khat ka-om, 

18khavakha sumpuk kimvea katlung bit a anpha a kae. Hiva vângtinga telai hi 
shungtinga telai kanek a inhnemdet a kae. 

19Kekot a’nshângdet inkhat ka-om khava khan shungtinga telaia hlutna kae. 
Mipa khan kekot 2 hei kâr kha atea, metre 50 inkâr hei. 

Sak-kot 
20Khava sōa mipa khan sak tinga kekot, vângtinga telai sena kha atea kae. 

21Khava hlam sir inhnia repa hngâkna 3, ankâra banghei, khana ashung hlutna 
inndenhei ankhenga leh nisōtinga kekot tena kha leh in-angtling heia kae. Kekot 
adung kha metre 25 kae khana avai kha metre 12 leh aher kae. 

22Ashung hlutna innden, thlikot, khana limret kahno bō hei kha nisōtinga kekot 
a hei kha leh in-angtling hei. Hinahin kekot katlunga khan ketouna kechōnna 7 
ka-om, khana ashung hlutna innden kha ahmorpena ka-om, telaiting ahmai 
ahnget a kae. 

23Hiva sak ting kekot a inphut telai kha nikhe leh kekot inkhat ka-om, 
ashungtinga telai tlungna kae, nisōtinga aka-om hei kapōa in-angtling hei. Mipa 
khan hiva kekot 2 hei inkâr kha atea metre 50 kae. 

Thlang Kot 
24Abânna, mipa khan thlang ting aṭhōi eng, khana khan kekot inkhat kahmu. 
Ama’n khava ashungtinga rape bang leh ashung hlutna innden kha atehei, 
khahei kha’m ahma kakeihei kha leh in-angtling hei. 

25Hiva kekot a inndenhei hin ahma kakeihei kapōa thlikot indo hei. Kekot adung 
kha metre 25 kae, avai kha metre 12 leh aher kae. 

26Khana kena kha ketouna 7 ka-om, khana hlutna innden kha ahmorpena ka-om, 
ahmai telaiting ahnget a kae. Ashung intong bang, hlamte ting kahnget heia khan 
kahno bō ret anhem rabek heia kae. 

27Hina hi’num ashungtinga telai tlungna kekot inkhat ka-om. Mipa khan hiva 
inhnina kekot inkâr hi atea metre 50 kae. 

Ashungting Sumpuk: Thlang Kot 
28Mipa khan thlang kekot a ahlutpui enga ashung intong sumpuk a aṭhōi eng. 
Ama’n kekot kha atea khavakha avâng intong rape banga kekot kha leh atena in-
angtling hei. 

29-30Khava repa hngâkna inndenhei, khana ashung intong banghei kha kekot 
ralak-hei tena leh in-angtling hei. Hiva kekot a inndenhei hi’num thlikot ka-om 
hei. Adung hi metre 25 avai hin metre 12 leh aher kae. 

31Hiva ashung hlutna innden hin telai alak inkhat ting ahnget, hlamte dunga 
bang heia khan kahno bō lim anhak a anhem rabek. Hiva kekot a ketouna 
kechōnna hi 8 ka-om. 

Ashung langa Sumpuk: Nisō Kot 
32Mipa khan nisō kekot a ahlutpui enga ashung intong telaia aṭhōi eng. Ama’n 
kekot kha atea khavakha aralak-hei leh in-angtling hei. 

33Khava repa hngâkna inndenhei, ahlutna innden, khana ashung intong rape 
banghei kha kekot ralak-hei leh in-angtling hei. Ankimvea thlikot indo hei, khana 
ashung hlutna innden kha’num indo hei. Adung kha metre 25 kae, avai kha metre 
12 leh aher kae. 

34Ashung hlutna innden khan vâng intonga telai kha ahmai ahnget a kae. Hlamte 
dung ahei kahnget bang heia kahno bō lim anhem rabek. 

Ashung intong Telai: Sak-kot 
35Hivasōa mipa khan sak tinga kekot a aṭhōi eng. Ama’n atea khavakha aralak-
hei kha leh in-angtling hei. 

36Khava kapō, repa hngâkna innden ka-om hei, ashungtinga banghei kha ret 
ansyem hei, khana akimvea thlikot indo hei. Khavakha metre 25 kae, avai kha 
metre 12 leh aher kae. 

37Ashungting hlutna innden khan vâng intong telai kha ahmai ahnget. 

Sak tinga Kot hnenga Innhei 
38Avâng intong telaia, ashungtinga kekot a sak tinga asira, innden inkhat 
anrabeksa. Khavakha telaiting ahmai ahong kahnget, ashung hlutna innden leh 
thleng lelena ka-om. Khana khan ro-inthoina ranhei ansôp heia kae. 

39Hiva ashung hlutna innden shunga hin dokhâng 4 ka-om, innden asir inhnia 
dokhâng 2 et anda. Hiva dokhânghei chunga hin inthoina tōk sik ranhei kha 
antha heia kae; pumro inthoina sik, set-inthoina, khana pekmalena inthoina 
achanga. 

40Innden vângting khan kha leh in-anga dokhâng 4 anda hei, sak ting kekot 
hlutna asir inhnia dokhâng 2 et ando hei. 

41Akhengpet a dokhâng 8 chunga inthoina sik a ranhei kha anthat hei: 4 khan 
innden shunga, 4 inkhat in vânga sumpuk a. 

42Hlungpek dokhâng 4 inhapsa, romanvâm inthoina kha ansyemna. Khahei kha 
centimetre 50 inshâng hei, khana hiva chungpena centimetre 75 adung leh avai 
in-ang ahmai inpek ka-om hei. Hiva chung heia hin inthoina ran thatna sik 
ahmangchâk rakip anda. 

43Hiva dokhâng hmora millimetre 75 inpek vânga akimna ansyem. Inthoina sik 
ran hme rakip hiva dokhâng chung heia anda hei. 

44Hivasōa ama’n ashung intong telaia aṭhōi eng. Ashung intong telaiting ahmai 
inhlang innden 2 ka-om hei, sak tinga kekot hnenga inkhat khan thlang ting 
ahmai ahnget, khana thlâng tinga kekot hnenga inkhat khan sak ting ahmai 
ahnget a kae. 

45Mipa khan kei hneng ahria thlang lang kahnget innden kha Bek-inna sepa katlo 
thempuhei sik a kae, 

46ahmai sak ting kahnget innden kha maichâma sepa katlo thempuhei sik a kae. 
Thempu rakip Zadok a inphut ahong kakōn hei kae; anmani rōk 
kha RŌNGPU omna sepa katlo sik a hnōm pekna aka-om Levi phunga mihei kae. 

Ashung intong Telai leh Bek-inn 
47Mipa khan ashung intong telai kha atea khavakha metre 50 adung avai in-anga 
kae. Bek-inn kha tlaitlâk ting ka-om, khava hmating maichâm kha ka-om. 

48Khava sōa ama’n Bek-inn hlutna innden shunga aṭhōi eng, ahlutna kha atea 
khavakha metre 2 leh aher inthûk khana metre 7 inpâk, khana asir inhnia 
banghei kha metre 1.5 insâ hei. 

49Ashung hlutna innden a khan ketouna ka-om hei, avai metre 10 leh metre 6 
inthûk hei. Hinghiva ketouna kechōnna hi 2 hei kae: ashung hlutna innden asir 
inhnia ansyem hei. 

Ezekiel 41 

1Abâna, mipa khan alaitak innden, Hmun Intheng shunga aṭhōi eng. Khava jōnna 
hlamte kha atea metre 3 inthûk a kae 

2khana metre 5 avai kae, asir inhnia banghei khan metre 2 leh aher insâ. Innden 
kha’m atea metre 20 kasei, khana avai metre 10 kae. 

3Khava sōa ashungpena inndenting kase. Khava jōnna hlamte kha atea metre 
inkhat inthûk khana avai metre 3 kae, asir inhnia banghei khan metre 3 leh aher 
insâ hei. 

4Innden kha’m atea khavakha metre 10 adung avai in-anga kae. Hiva innden hi 
alaitak a innden kha nikhe leh ka-om. Hivasōa ama’n kahnenga ati, “Hivahi 
Hmun Inthengpen kae.” 

Bek-inn banga Sak rabek Inndenhei 
5Mipa hin ashung intong bek-inn rape bang insâ kha atea metre 3 kae. Hiva bang 
hi leh rabek mankop a, bek-inn akimvea, avai metre 2 a innden atete abân bâna 
ka-om hei. 

6Hiva innrabek hei hi chungting athō 3 et hei kae, athō inkhat a den 30 et ka-om. 
Bek-inn vâng intonga rape bang kha: thōitinga inndenhei bang kanek a, chunga 
denhei bang kha inpa det-det hei, hivahi chung intong inndenhei khan thōia 
heite manhngamna, asunkakena syemloa bangchung bât a khan anngir torna sik 
a kae. 

7Hiva jâra Bek-inn kha vângtinga nihei-en leh athōi inphut achung katlunga 
a’nsâ kha thakhat a nihmua kae. Bek-inn vâng intong rape banga khan, 
inndenhei vângting khan, chung ketouna kechōnna 2 kalentak a ansyem hei, 
hivahi athōi innden a inphut alaiṭim innden leh chungpena innden a setheina sik 
a kae. 

8-11Hiva inndenhei vâng intonga bang hi metre 2 leh aher insâ; Bek-inn sak 
intonga inndenhei hin kot inkhat indo, khana thlang intonga inndenheia khan 
kot inkhat indo. Bek-inn kimvea khan nala avai metre 2 leh aher adung katlân 
kha kahmu; khavakha ralei hmaia inphut metre 3 inshângdet a ka-om, khavakha 
bek-inn rape banga bekmankop inndenhei innhmun inshâng leh intōk a ansyem 
kae. Tuihlam kha leh thempuhei tahmang inn akâr kha ramhâng inkhat metre 
10, Bek-inn langting adunga ka-om. 

Tlaitlâk tinga Inn 

12Bek-inn tlaitlâk tinga ramhâng abângna khan inn inkhat metre 45 kasei avai 
metre 35 inkhat ka-om; akimvea abang kha metre 2 leh aher insâ. 

Bek-inn Akhengpet a Tena 
13Mipa khan Bek-inn vâng intong kha atea khavakha metre 50 kasei. Bek-inn 
kahnungtinga inphut ramhâng kha nipetana, tlaitlâk tinga innsir katlunga akasei 
kha metre 50 nôk kae. 

14Bek-inn hmatinga inphut asir inhnia ramhâng petanna metre 50 nôk kae. 

15Tlaitlâk tinga inn kha atea, asir inhnia asumpuk inveina, metre 50 nôk kae. 

Akadiktak a Bek-inn Sakje 

Bek-inn hlutna innden, Hmun Intheng, khana Hmun Inthengpen 

16khahei kha ralei hmaia inphut thlikot katlunga thingpek vânga anrabekpet hei. 
Hiva thlikot-hei hi makhu thei hei kae. 

17Bek-inn shunga banghei, kot inshâng katlunga, antahem limret hei khan 
amakhusō, 

18kahno bō leh mathla kanei ranhringhei lim khan. Kanobō kha leh ranhringhei 
lim kha anmazet hei, inkhat bâna inkhat, innden akimve katlung bit a. Ranhring 
inkhat et kha ahmai 2 et annei: 

19mihring hmai, khava khan kahno bō langa ahnget, khana shabakkai hmai, 
khava khan thingkung langa ahnget a kae. Khang’khan bang kimve katlung bit a 
kae, 

20ralei hmaia inphut kot chung katlunga. 

21Hmun Intheng kot kachohei kha adung avai in-angtling hei. 

Thing Maichâm 

Hmun Inthengpen hlutna kot hma khan thing maichâm 

22akapōzek inkhat ka-om. Khavakha metre inkhat leh aher inshâng khana metre 
inkhat inpâk. Khava arakira kacho kha, khava intungna akung kha, khana asir-
apang kha, thing rōk vânga ansyem. Mipa khan kahnenga ati, 
“Hivahi RŌNGPU omna matungsōt dokhâng kha kae.” 

Kot-hei 
23Hmun Intheng jōnna hlamte abângna khan kot inkhat ka-om khana Hmun 
Inthengpen jōnna hlamte bângna khan kot inkhat ka-om nôk. 

24Khahei kha alaiṭima kot 2 inhlanga aka-om hei kha kae. 

25Hmun Intheng kot heia khan kahno bō leh mathla kanei ranhringhei lim 
anhem heia banga rabekna kapōa anrabek hei. Ashung hlutna innden kot avâng 
langting kha thingpek vânga anhem makhu sia ka-om. 

26Hiva innden sira hin thlikot ka-om hei, khahei bang kha kano kunghei vâng 
aret ansyem. 

Ezekiel 42 

Bek-inn hnenga Inn Inhni 
1Khava sōa mipa khan vângtinga telaia aṭhōi eng khana Bek-inn sak tinga inna 
khan aṭhōi eng, khavakha tlaitlâk tinga Bek-inn hmora inphut hlarei mak. 

2Hiva inn hi metre 50 kasei khana metre 25 inpâk. 

3Asir inkhat in Bek-inn dunga ramhâng avai metre 10 omnating khan ahnget, 
khana asir inkhat khan vâng intong telaia kehlam omnating ahnget a kae. 
Khavakha den inthuma insak, athōia kanek a achung hei khan kahnungting intet 
det-det a ansak hei. 

4Hiva inn sak ting intonga hin hlamte inkhat metre 5 inpâk, metre 50 kasei, 
khana khava lang tinga ashung hlutna hlamhei ka-om. 

5Inn kha, chunga inndenhei kha alaiṭim aden leh athōia inndenhei kanek a kasin 
det-det hei ajârchu khahei kha kahnungting intet det-det a ansak hei. 

6Inthō 3 chunga innden insak hei hi aden inkhat chunga inkhat ansak heia kae, 
khahei kha telaia inn ralak insak hei kapōa kacho manhngâm mak hei. 

7-8Athōia den a vângtinga innbang kha adung her khat, metre 25 chu hlung 
kangar rōk kae; a’nhlei metre 25 dunga khan inndenhei kha ka-om hei. Achung 
pena athō khan chu adung katlung bit a innden ka-om hei. 

9-10Nisōtinga innhmora, hiva innden 2 hei thōia, telai bang inphutna khan vâng 
intong telaia ahlutna ka-om. Bek-inn thlâng ting asira, Bek-inn tlaitlâk tinga 
ahmora aka-om inn khana inphut akahlarei mak a khan hme inlakdet inn inkhat 
ka-om. 

11Inndenhei hmating khan sak tinga aka-om kapōa hlamte inkhat ka-om. Khahei 
kha atena in-angtling, an-omje in-angtling, ashung hlutna hei kha in-angtling hei. 

12Bang inphutna nisōtinga ahmora, khava inn thlang intonga inndenhei thōia kot 
inkhat ka-om. 

13Mipa khan kahnenga ati, “Hiva inn 2 hei hi a’ntheng hei kae. Hihei shunga 
hin RŌNGPU omna akahlut lele thempu he’n a’nthengpen inthoina kha ansâk a 
kae. Inndenhei hi a’ntheng anchang jâra thempu he’n a’nthengpen inthoinahei 
kha khana khan anda hei: hmuchi inthoina, setna inthoina tōkna khana katlen 
malesōtna inthoinahei. 

14Thempu he’n Bek-inn shunga an-om leh vâng intong telaia ansōk hnōm inchu, 
anmani’n RŌNGPU razenna antlolaia invonna intheng hei kha hiva innden shunga 

hin andahlon hei sik. Anmani’n mipuihei intûpna hmun heia ansōksōt mak hma 
invonna ahlop vâng a’nvon sik hei kae.” 

Bek-inn Ramkei Tena 
15Mipa khan Bek-inn ashungtinga ram atesō pha, ama’n nisōtinga kot a aṭhōisōt 
eng khana vâng intong ram kha atea kae. 

16Ama’n atena sungtlōn kha aloa nisōtinga ram atea, metre 250 kae. 

17-19Khana sak ting, thlang ting, tlaitlâk ting ate heia, ramkei rakip a ankasei kha 
in-anghrep hei, metre 250 et hei kae. 

20hivahi ramkei rakip abang khan metre 250 kaseia akekim bitna sik a kae. Bang 
hin a’ntheng leh a’nthengmak ṭhensōtna kachang jo. 

Ezekiel 43 

RŌNGPU Bek-inna ajōng Inle 
1Mipa khan nisō kahnget kot a khan aṭhōi eng, 

2khana khan Israel Pathen omna vâr kadi rik-rak nisōtinga ajōng kha kahmu. 
Pathen kare kha tuipui rasa kapōa inhnak, khana raleia vâr kadi rik-rak a inlâr. 

3Hiva hmangtalâr hi Pathen in Jerusalem asuk manhmang tinga Chebar tuipanga 
kaleihmu kha leh in-ang hei. Khava sōa raleichunga kahmai kamakhup a inlet 
eng. 

4Vâr kadi rik-rak kha nisōtinga kot a kahlut a Bek-inn shunga kase joa kae. 

5 RŌNGPU rathla khan akeitou enga ashung intong telaia aṭhōi eng, khana 
khan RŌNGPU rathla khan Bek-inn akasip sō kha kaleihmu. 

6Mipa kha kasira khan kangir, khana Bek-inna inphut RŌNGPU’n kahnenga ṭong 
ahri kha katheia kae: 

7“Akathithei mihring, hinahin kei reng in-ongna ka-om. Hinahin kei Israelhei 
kâra ka-om sik eng khana ahei tik a anchunga vai karôn sik. Israel mipui leh 
anreng he’n pathen ralak ankamuk a khana anrenghei kathi kalōng kha hinahin 
anhre heia kei rahming intheng hi avea hmesetna apek mak jo hei ning. 

8Reng he’n anreng innhei kotkung leh kot kachohei kha kei Bek-inn kotkung leh 
kot kachohei inhngetchak a ansyem hei, kankâra bang inkhat rōk in akhar unga 
kae. Anṭōn tlona mater ka-om rakip khan kei rahming intheng hi hmeset anpek 
a kae, khana kei hnuk natna khan anmani kasuk manhmang hei. 

9Tûnchu anmani’n pathen ralak kamukna kha akabâng sik hei kae khana 
anrenghei kathi kalōng kha antalosōt sik kae. Khanga antlo’nchu, kei ankâra ahei 
tik a ka-om sik eng.” 

10Khana RŌNGPU’n amanjōm a, “Akathithei mihring, Israel mipuihei hneng Bek-
inn chungchânga hripek hei roh, hiva mantlukna chunga mandon hei rasoh. 
Anmani set tlona chunga inzakna pek hei roh. 

11Khana anmani anṭōn tlona chunga inzakna annei inchu, Bek-inn mantlukna 
kha anhnenga hrimanchên pek hei roh, khachu: ahme leh achâng, ashunga 
hlutna leh sōkna, asin leh alen, mantlukna heirakip, khana sedân chôndânhei 
seng. Hihei rakip heikhonga mantluk dek a aka-om hei, heikhonga sedânhei seng 
hi tlosōtthei sik mo tina hei kha anmani hei sik a mazetsōt pet roh. 

12Hivahi Bek-inn sedân kae ti chu: tlâng bilik a akimve ram seng kha akaṭha leh 
a’ntheng kae.” 

Maichâm 
13Bek-inn tena hmangchâk kha anhmang nôk a, hihei hi maichâm tena kha kae. 
Maichâm kung kimve khan tui lōngna centimetre 50 inthûk, 50 abei ka-âng, 
vângtinga akhama ahmor kha centimetre 25 inshânga kae. 

14A’ntungna kung chunga inphut maichâm thōi intongpen kha, metre inkhat 
inshâng. Abâna thâk, aphôr hi khava ahmora inphut akimvea centimetre 50 
ashung kahlutdet a ansyem, khavakha metre 2 inshâng. Khava bânna aden nôk 
kha’m ahmora inphut centimetre 50 ashungting kahlutdet a ansyem. 

15Hiva achungpen athōa hin inthoinahei anro mankhut heia kae, hivahi’m metre 
2 inshâng. Arakir manlia ahmor kasonghei khan achung hmai kanek a 
inshângdet hei. 

16Maichâm achunga den hmai kha adung avai in-ang, asir rakip a metre 6 et kae. 

17Alaia den kha’m adung avai in-ang, asira metre 7 et kae, avângtinga akhama 
ahmor inshâng kha centimetre 50 kae. (Tui lōngna kha centimetre 50 inpâk.) 
Maichâm chung kena, kechōnna kha nisōtinga asira ka-om. 

Maichâm Manthengna 
18 Chunghnung RŌNGPU’n kahnenga ahri, “Akathithei mihring, heimo kahri hi 
rangei roh. Maichâm kha ansyem pha, khava chunga ro-inthoina natloa inthoina 
ranthi achunga nakathinga tōksōtna nanei sik kae. 

19Zadok a inphut ahong kakōn Levi phunga thempu rōk hei kha kei omna ani 
inzen sik akahong sik hei kae. Hivahi Chunghnung RŌNGPU ke’n ṭong pekna kanei 
kae. Setna sik a inthoina tōk sik a sehratche anhnenga napek sik hei kae. 

20Khava thi kha ajing nalo sik, khavakha maichâm chunga arakir manlia ahmor 
kasong heia nasun sik hei, khana alaia den a arakir heia, khana akham kimvea 
nasunthlōn sik hei kae. Hing’hin nang in maichâm kha namantheng sik khana 
natōksōt sik kae. 

21Setna sik a inthoina sehratche kha naloa bek-inn rajeia hmun inkhat a naro sik. 

22Ajîng kania nang in keche heite nōrna kase naloa setna sik a inthoina natōk sik. 
Sehratche vânga natlo kapōa maichâm kha athisen vâng mantheng sōtna nei roh. 

23Khavakha natlosō leh sehratche leh kemōngche leh lo hei roh, an-inhnia nōrna 
kase sik hei, 

24kahnenga heiṭhōi hei roh. Khahei chunga thempu khan chi akathek thlōn sik 
hei khana kahnenga inthoina aro sik hei kae. 

25Ni 7 shunga ani katai ke, sehratche, kemōngche setna sik a inthoina natōk sik. 
Ankhengpet a nōrna kase akachang sik hei kae. 

26Ni 7 shunga thempu he’n maichâm antamantheng sik khana hmangtheina sik 
a antamantluk sik kae. 

27Kanive kha athlengsōa, thempu he’n maichâm chunga romanvâm inthoina, 
mipuihei inlôikhôm inthoina tōkna antaphut sik kae. Kha achang inchu 
nankhenga chunga kei katlai sik eng. Chunghnung RŌNGPU ke’n kahri jo.” 

Ezekiel 44 

Nisōtinga Kot Hmangje 
1Mipa khan bek-inn rajeia nisō intonga vângtinga kot khan aṭhōi eng. Kot kha 
inkira ka-om, 

2khana RŌNGPU’n kahnenga ahri, “Hiva kot hichu inkir ṭhak a ka-om sik, mahlang 
hêrlo sik kae. Mihring inkhatbek in hmangthei mak ning, ajârchu Israel 
Pathen RŌNGPU kei hivahin akahlut eng kae. Hivahi a’nkir ṭhak sik kae. 

3Kha’num kei omna, thlai intheng akasa sik vaikarôn rengsa khachu kasethei sik. 
Ama’n ashung intonga akhama, hlutna innden kha ajōna kahlut sik khana akasōk 
sik kae.” 

Bek-inna Rahming Khum dân 
4Khava sōa mipa khan Bek-inn hmatinga sak intong kot a khan aṭhōi eng. Ke’n 
ka-ena, RŌNGPU Bek-inn kha ama omna vâr kadi rik-rak khan kasip a kae. 
Kahmai raleia kakhup enga inlet eng, 

5khana RŌNGPU’n kahnenga ahri, “Akathithei mihring”, nahmu leh nathei chunga 
namalung manhlut roh. Ke’n Bek-inn sedân chôndân kamanthei sik che. Khang 
khava mihei mo Bek-inn hlut aya khana ayamak kaṭhatak a manhret hei roh. 

6“Khava Israel mi rahe kasehei kha manthei hei roh, anmani’n mater ka-om ṭōn 
antatlo hei kha Chunghnung RŌNGPU ke’n en-hnâm mak jo ning. 

7Anmani’n ram hlop mi, vuntanlo hei anmanhlut heia kabek-inn anmanbōk, 
kahnenga ranthai leh thisen inthoina anitōk kâra kaṭong kajuimak hei khan Bek-

inna kahlut hei. Khava jâra kami he’n kei intepna kha mater ka-om ṭōn rakip 
antloa anvōkkhōi jo. 

8Anmani’n kabek-inn shunga bekdân intheng tlona khan inṭang mak jo hei, 
khava kanek a ram hlop mihei kha anmanṭang jo hei. 

9“Chunghnung RŌNGPU ke’n kaphôngsōt kae, vuntanlo ram hlop mi, kaṭong 
kajuimak mi, Israel kâra aka-om ram hlop mi inkhatbek in ka-Bek-inna hlutthei 
mak ning.” 

Levihei Thempua inphut Losōtna 
10 RŌNGPU’n kahnenga ahri, “Kei ani kadahlon leh limsyem inmuk hei, Levihei leh 
Israel mipuihei ankhenga ke’n karâkna kapek sik hei. 

11Anmani’n kot kahrung inṭang heia, Bek-inn ṭōn antlosōt a kei ani razen thei sik 
eng. Mipuihei ro-inthoina ran tōkna kha anthat thei sik, khana mipuihei razenna 
inṭangthei sik hei. 

12Tâk-kha anmani’n Israel mipui sik a limsyem kamukna hlam ansât a hinga 
mihei setna tlona anṭhōi hei jâra anmani karâk sik hei kae tia 
Chunghnung RŌNGPU kei intep jo eng. 

13Anmani’n thempu changa arazen mak jo hei ning a-emak leh kei neinâk 
intheng inkhatbek hnenga a-emak leh Hmun Inthengpena khan hlutthei mak hei 
ning. Hivahi anmani’n mater ka-om ṭōn antlo jâra karâkna kha kae. 

14Ke’n anmani Bek-inna sōkṭōn tlona sik a kangense sik hei kae.” 

Thempuhei 
15Chunghnung RŌNGPU’n ahri, “Zadok a inphut ajōng kakōn Levi phunga 
thempuhei khan, Israel mipui he’n kei hnenga inphut ansesōt jo pha, anmani’n 
Bek-inn shunga taksen theitak a ani razen manjōm. Khava jâra kei inzen sik leh 
kei omna inthoina ranthai leh thisen tōkna ani inzen sik kha anmani kae. 

16Anmani rōk ka-Bek-inna kahlut sik hei, kei maichâma ani razen sik, khana Bek-
inn kamukna kha hlam ankei sik. 

17Bek-inn ashung intonga telai jōnna kot a anhlut pha, anmani pōn innem vânga 
inret sik hei. Bek-inn shung intonga telaia ṭōn antlo pha sahme pōn inkhatbek 
anta’nsi mak sik kae. 

18Anrathlen asōk makna sik a pōn innem lukôm ankôm sik, pōn innem tōka 
annei sik tâk-kha khōnkir chu neimak hei ning. 

19Mipui omna, vâng intonga telaia anse mak hma anpōn leh der, Bek-inna ṭōn 
tlolai invonna hei kha hmapena anta’nlosōt sik kae khana innden intheng heia 
antadahlon sik kae. Anpōn intheng hei khan mipui manbōkna achang makna sik 
pōn hlop a’nvon sik hei kae. 

20“Thempuhei kha’n ansam vo mankekmak hei ning khana ansam um manseitak 
mak hei ning. Katluk hrep a ansam ankhâk sik. 

21Thempu he’n ashung intong telai anhlut mak hma ju anta-inmak sik kae. 

22Thempu inkhat in mihei inṭhenpuisa nuhmei a-ompui mak sik, Israel nuhngâk 
intheng rōk a-emak leh thempu nuhmei renghmeinu rōk a-ompui sik kae. 

23“Thempu he’n kamihei hneng a’ntheng leh a’nthengmak in-ang makna, khana 
beklanga a’ntheng leh akabōk in-ang makna antamanthei sik hei kae. 

24Dân dungjuia inkhena a-om pha, thempu he’n kei dân dungjuia ṭong antatan 
sik. Kei sedân chôndân dungjuia beklanga revei antanit sik, khana Châmhngat 
kani kha inthenga antanit sik kae. 

25“Thempu inkhat in kathi kalōng atôn jâra beklanga intheng makna atlo mak 
sik kae, khavakha anu, apa, asa, anai, a-emak leh inn laneilo asernu achangmak 
inchu. 

26Ama kha inthengna atlo pha, ni 7 ahngâk sik, 

27khava sōa avea Bek-inna ṭōn arazen theina sik, Bek-inn ashung intong telaia 
kasea ama intheng sōtna sik a inthoina atōk sik. Chunghnung RŌNGPU ke’n kahri 
jo kae. 

28“Ke’n Israelhei hneng khang inkhat a inphut khang inkhat a karōi kapek hei 
kâra thempu ṭōn hi thempu he’n antachen jo kae. Anmani chu Israel shunga 
karōi chenmak hei ning; antarangei kha kei eng kae. 

29Hmuchi tōkna, set-inthoina khana malesōtna tōknahei seng kha thempuhei 
thlai kae sik, khana Israel shunga kei chen sik a ṭhensōt rakip kha anmani’n 
anrahlâng sik. 

30Thempu he’n hma kakeipen sâng khôm akaṭhapen rakip kha leh kei hneng 
tōkna rakip kha antachen sik kae. Mihe’n buhlom ansyem akaia, ahma kakeipen 
buhlom kha, tōkna inkhat a thempuhei hneng anpek sik hei, kei mahâmṭhatna 
an-innshung heia katlung sik. 

31Thempu he’n va leh sha akathisa a-emak leh sha ahlop inkhat tathat heikhat 
sâk mak hei ning.” 

Ezekiel 45 

Ram shunga RŌNGPU Chen 
1Ram kha phung rakip hei chen sik a ansem pha, ṭhen inkhat khachu RŌNGPU sik 
a tōksōt sik kae. Khavakha kilometre 12 leh aher kasei leh kilometre 10 avai sik 
kae. Ram rajei kha a’ntheng sik. 

2Hiva rajeia hin adung avai in-ang hmun inkhat Bek-inn sik a aka-om sik, adung 
avai metre 250 akae sik, khavakha akimvea ramhâng avai metre 25 khan akakim 
sik kae. 

3Hiva ram aher inkhat, adung kilometre 12 leh avai kilometre 5 kha te sik kae, 
hiva shunga hin Bek-inn leh hmun intheng kha ahōmsō sik kae. 

4Hivahi ram shunga hmun intheng akae sik, RŌNGPU Bek-inna ṭōn inzen 
thempuhei sik a ṭhensōt kha kae. Hiva shunga hin anmani inn leh Bek-inn sik a 
ramṭhen ka-om sik. 

5Khava rajei aher inkhat kha Bek-inna ṭōnkatlo Levihei sik a ṭhensōt sik. Khava 
shunga an-omna sik khōpui aka-om sik hei kae. 

6Hmun intheng hnengtak a hin, ramṭhen inkhat, kilometre 12 leh aher avai in-
ang, khōpui syemna sik khana khan Israel mi tu inkhat an-om theina sik ṭhensōt 
sik kae. 

Reng Ram Chen 
7Ram vaikarôn reng sik a ram ṭhensōt sik. Hmun intheng rajeia tlaitlâk tinga 
ramria inphut Mediterranean Tuipui tlaitlâk katlung akasei sik; khana nisōtinga 
inphut aram a nisō ramri katlung sik, hivahi aram kasei kha Israel phunghei chen 
ramṭhen inkhat leh man angna sik a kae. 

8Hiva ram rajei hi Israel ram shunga vaikarôn rengsa inkhat in achen sik, hivahi 
ama’n mipuihei akachok makna sik hei, khana ram alakseng kha Israel phung 
he’n anchen theina sik a kae. 

Reng inkhat Chôndân 
9Chunghnung RŌNGPU’n ahri, “Nangni Israelhei renghei, pha kasôttak setna 
nanheitlo jo! Nangni mivōk mithat, mi nantasuk manrim hei kha bâng jo ruh. 
Akadik leh a’ntheng kha tlo ruh. Nangni’n kamihei anrama inphut nantahnong 
sōt hêrmak sik hei kae. Chunghnung RŌNGPU ke’n hi kahri jo. 

10“Mi rakip in kher tena hlung leh pat-hrui kadik a nantahmang sik kae: 

11“Neinâk kachâr tena epha kha leh atui tena bath kha a’n-ang sik hei kae. Mipui 
tena ngai khachu homer kae. Neinâk tena mantōkna kha hinga kae: 1 homer = 
10 epha = 10 bath 

12“Nangni tena hei kha hinga sik kae: 20 gera = 1 shekel60 shekel = 1 mina 

13-15“Hiva tena dungjuia nangni tōknahei kha nantapek sik kae: Gehu: 
nantakhômsōt ṭhen 60 a ṭhen 1; Be: nantakhômsōt ṭhen 60 a ṭhen 1; Olive thai: 
Nanthei kara ṭhen100 a ṭhen 1; 

(Khavakha bath: 10 bath = 1 homer = 1 kor.); Kemōng: Israel ramhânga kemōng 
200 a kemōng 1 sik kae. “Nangni’n hmuchi tōkna, apum a rona sik a ran, 

inlôikhômna tōkna ran, nanset rangei mandamna sik a nantaheichoi sik kae. 
Chunghnung RŌNGPU ke’n ṭong kapek chei kae. 

16“Ram shunga mi rakip in hiva inthoina hi Israel vaikarôn hnenga antachoi sik 
kae. 

17Thlather revei, Châmhngat kani leh revei ralak a Israel jât pumpui sik a 
romanvâm, hmuchi inthoina, ju inthoina heia tōknahei keisō sik hi aṭōn kae. 
Ama’n set-inthoina, hmuchi inthoina, romanvâm inthoina, inlôikhôm inthoina, 
Israelhei setna losōtna sik a tōkna rakip akeisō sik kae.” 

Reveihei 
(Sōk 12.1–20; Lev 23.33–43) 

18Chunghnung RŌNGPU’n ahri, “Thla hma inkeia kani hma-inkei ning nangni’n 
Sehratche nōrna kase inthoina nannei sik khana Bek-inn nanmantheng sik. 

19Thempu khan hiva set-inthoina thisen kha ajing alo sik, Bek-inn kot kachohei 
chunga, maichâm rakir manlia, ashung intong telaia, kot kacho heia akano sik. 

20Khava thla shunga ni 7 ning nangni’n tu inkhat in tlo sik a intluk loa setna 
avatlo a-emak leh manhret theiloa set katlohei kahlanga inthoina kha nantōk 
nôk sik a kae. Hing’hin Bek-inn kha nanta mantheng sik kae. 

21“Thla hmakakeia kani 14 ning Rakan Kût nantanit sik kae. Chê philo buhlom mi 
rakip in ni 7 nantasâk sik kae. 

22Kani hmakakei ning vaikarôn reng leh mipui setna sik a Sehratche inthoina 
atōk sik kae. 

23Revei shunga ni 7 kha ani katai RŌNGPU hnenga inthoina sehratche 7, 
kemōngche 7 nōrna kase rōk ro manvâm sik a atōk sik. Set-inthoina sik a ani 
katai keche atōk sik. 

24A’ntōksōt sehratche leh kemōngche kha leh inṭhōia hmuchi litre 17 leh aher 
khana olive thai litre 3 tōksa sik kae. 

25“Rabuk Kût kha thla 7 tlukna ni 15 ning inphut sik, reng khan ni 7 shunga set-
inthoina, ro-inthoina, hmuchi inthoina leh olive thai inthoinahei kha ahma kakei 
kapōa atōk sik hei.” 

Ezekiel 46 

Reng leh Reveihei 
1Chunghnung RŌNGPU’n ati, “Ashung intonga telaia nisō kot kha ṭōn tlona sik 
kani 6 ning chu kam a da sik, tâk Châmhngat kani leh Thlather Revei ning chu 
mahlang sik hei kae. 

2Vaikarôn reng kha avâng intong telaia inphut kot hnenga ka-om ashung hlutna 
innden a kase sik, thempu he’n ro-inthoina leh inlôikhômna inthoina atōklai 

seng ama kha kot kachohei sira kangir sik. Kot a khan akamuk a avea kasōk nôk 
sik. Kot kha khōhlei katlunga inkammak ning. 

3Châmhngat kani leh Thlather Revei rakip a mi rakip um kot hma hin a’nkun 
heia RŌNGPU antakamuk sik kae. 

4“Châmhngat kani ning reng khan RŌNGPU hneng ro-inthoina, kemōng tere 6 leh 
kemōngche 1, nōrna kase rōk aheikei sik hei. 

5Kemōngche inkhat leh inṭhōia hmuchi litre 17 leh aher khana kemōng tere 
inkhat leh inṭhōia heimo apek hnōm rakip ahei choi sik. Hmuchi inthoina rakip 
a olive thai litre 3 ahei choi sik kae. 

6Thlather Reveia sehrat chere 1, kemōng tere 6, kemōngche 1, nōrna kase rōk 
atōk sik hei. 

7Sehratche 1, kemōngche 1 et a inṭhōia hmuchi litre 17 leh aher tōksa sik kae, 
khana kemōng tere 1 leh inṭhōia reng in apeksa hnōm rakip atōksa sik. Khang 
khava hmuchi inthoina rakip a olive thai litre 3 leh tōksa sik kae. 

8Reng khan kot hnenga ka-om ashung hlutna innden, ahong hlutna tinga khan 
kasōk nôk sik. 

9“Mipui he’n revei rakip a RŌNGPU inmuk sik a anhong pha, sak tinga kot a 
akahlut hei khan kamukna anneisō leh thlâng tinga kot a khan akasōk sik hei 
kae, khana thlâng tinga kot a akahlut hei khan sak tinga kot a khan akasōk sik 
hei kae. Tûte inkhat in ahong hlutna kot a khan sōk theimak ning, ahlop kot a 
akasōk sik kae. 

10Reng kha mipui he’n anhong pha kahong sik khana anmani’n ansōk pha ama’m 
kasōk sik. 

11Revei ning leh revei ning heia hmuchi inthoina khachu sehratche leh 
kemōngche khana litre 17 leh aher leh inṭhōia tōk sik kae, khana kemōng tere leh 
inṭhōia kamukna akahong rakip in antapek hnōmseng antōk sik. 

12“Vai karôn reng khan heikhat RŌNGPU hneng atōk hnōm pha, ro-inthoina 
achanga inlôikhômna inthoina achanga, ashung intong telai hlutna nisō kot kha 
mahlang pek sik kae. Ama’n Châmhngat kani ninga tōkna kapōa inthoina atōk 
sik, khana kot kha ama asesō leh kam nôk sik kae.” 

Ani katai Inthoina 
13 RŌNGPU’n ati, RŌNGPU hnenga inthoina, “Ani katai jîngkâra, kum khat katluk jo 
kemōng tere nōrna kase kha apum a ro sik. Hiva inthoina hi ani katai tōk sik kae. 

14Khana jâmdi kilograme 2 sâm leh olive thai litre 1 leh manheia jîngkâr kataia 
tōk sik. RŌNGPU hnenga hiva inthoina dân hi ahei tik a manse sik kae. 

15Kemōng tere, jâmdi, khana olive thaihei hi jîngkâr katai ahei tik a tōk sik hei 
kae.” 

Reng leh Ram 
16Chunghnung RŌNGPU’n ṭong apek, “Vai karôn rengpa’n ramṭhen inkhat asahei 
hneng kutchoia apek inchu, khava ram kha asapa khan a-innshung karōi inkhat 
a achen sik kae. 

17Tâk-kha vaikarôn reng khan ramṭhen inkhat aṭōn katlo inkhat hneng apek 
inchu, Pekmalena Kum kha ahong tlung pha reng karōi kachang kha male nôk 
sik kae. Ama karōi kae, ama leh asapa rōk he’n inhling loa antanei sik kae. 

18Vaikarôn reng khan mipuihei karōi inkhatbek alo mak sik kae. Asahei hnenga 
apek ram heikhat kha ama ram chen shunga inphut akachang sik, hivahi kamihei 
ram alopek heia, asuk manrim makna sik heia kae.” 

Bek-inna Thlaisōngna Innhei 
19Khava sōa mipa khan ashung intong telaia, thlang tinga asira kot hnenga, sak 
ting kahnget innden ashung hlutna khan aṭhōi eng. Hihei hi thempuhei sik a 
hmun intheng hei kae. Khava inndenhei tlaitlâk tinga khan hmun inkhat akut a 
akhînga 

20ati, “Hivahi thempu he’n set-inthoina hme khana pekmalena inthoina hme 
sōngna, machōrna leh inthoina jâmdi kachepna hmun kae, hivahi mipuihei 
manbōk theina, a’ntheng neinâk heikhat kha vângting anchoisōt makna sik a 
kae.” 

21-22Khava sōa vâng intong telaia aṭhōi eng khana khava arakir 4 heia khan 
akasindet telai ka-om hei, metre 20 kasei leh avai metre 15 hei kha amanhmu 
eng. 

23Inkhat et akimvea hlung rape ankhâr, rape a khan hmei ratap anmankop a 
ansyem hei. 

24Mipa khan amanthei eng, “Hihei hi thlaisōngna innhei kae, Bek-inna sōk he’n 
mipuihei inthoina hme antamachōrna hmun kae.” 

Ezekiel 47 

Bek-inn shunga Tuisam Kapût 
1Mipa khan Bek-inn hlutna kot a aṭhōi male eng. Khava ahlutna thōia inphut 
tuisam hong kapût a nisōting, Bek-inn hmai hngetna ramkeiting kalōng. 
Khavakha Bek-inn thlang intonga aṭhen khat thōia inphut maichâm thlâng sir 
kha apetanna kalōng inthla. 

2Mipa khan bek-inn rajeia inphut sak tinga kot sena hlam a khan aṭhōisōt eng, 
khana nisō kahnget kot kimvea khan aṭhōi eng. Khava kot thlang tinga asira 
inphut tuisam kapût kha ahlek-hlek a kalōng. 

3Ama tena sungtlōn vânga khan nisōtinga tui lōngna kha metre 500 atesōt khana 
tui lōngna kha heijuina sik a amanthei eng. Tui kha kake ârtui hrepte inthûk. 

4Khana ahlop a metre 500 atesa nôk, khan chu tui kha kamarkhup aphâk jo. 
Ahlop a thōiting atesa nôk, tui kha kakhōn aphâk jo. 

5Ama’n metre 500 atesa nôk, khava pha khan chu tui kha inthûk hêr jo, ashunga 
petan tor mak jo eng. Khavakha tui jâp inbe tei loa rakantor changmak jo. 

6Ama’n kahnenga ati, “Akathithei mihring, hihei seng hi manhret kaṭha roh.” 
Khava sōa mipa khan tuidung panga aṭhōi male eng, 

7khana khan katlung pha tuidung pang heia thingkung katamtak kavahmu hei. 

8Ama’n kahnenga ati, “Hiva tuidung hi ram shunga hin nisō atlâk a kalōng khana 
thōitinga Jordan Phaichama katlung. Hivahin Tuipui Kathia alōng pha, khava 
hmun a chitui kha tui insimreng vânga avathleng jo. 

9Khava hmun a tuisam alōngna khan sha leh nga jât rakip ka-om hei. Tuisam 
lōngna khan Tuipui Kathia tui kha amansim sik, khana alōngna rakip a hringna 
apek sik. 

10Engedi Tuiripût a inphut Eneglaim Tuiripût katlunga, tuipui panga nga kasur 
hei ka-om sik hei, khana khan anmani’n anlenhei kha manchârna sik anphōi sik 
hei. Khana khan Mediterranean Tuipui kapōa nga jât rakip ka-om sik. 

11Tâk-kha tuipanga ka-om tuikōk tuikhurhei khachu insimmak hei ning. Khahei 
khachu chi sōkna kachang sik hei. 

12Tui lōngna apang heia sâk thei kapek sik a thingkung kahmông sik hei. Anbōhei 
kha invōi tik neimak hei ning, kara inra loa om hêrmak hei ning. Athla kataia 
kara ather inra sik hei, ajârchu Bek-inna inphut ajōng kalōng tui kha inpek jo 
heia kae. Thingkunghei khan sâk theikara anpek sik, khana anbōhei khan 
mipuihei damna sik anhmang sik hei.” 

Khava Ram Ramrihei 
13Chunghnung RŌNGPU’n ati, “Hivahi phung 12 hei hnenga semsōt jo ramhei 
ramrihei kha kae, Joseph ram chen ṭhen hni leh inṭhōia. 

14Ke’n ka-ôrtak a nanpu sōnhei hneng hiva ram hi pek sik heia le’ntep eng; 
tûnchu nankâra in-anghrep a insem jo ruh. 

15“Sak tinga ramri hi Mediterranean Tuipuia inphut nisōting katlâna Hethlon 
khōpui katlung, Hamath Rakanna atlâksōa Zedad khōpui katlung, 

16Berotha leh Sibraim asor (hihei hi Damascus ramṭhen leh Hamath rengram 
akâra ka-om hei), khana Tikon (Hauran ramkeia ramri hnenga ka-om) khōpuia 
katlung. 

17Khang’khan sak tinga ramri hi Mediterranean nisōtinga Enon khōpuiting 
katlân, khava sak tinga Damascus leh Hamath ramri rajei kha ka-om. 

18“Nisō tinga ramri hi Damascus leh Hauran ramṭhen kâra hmun khat a inphut 
thlang ting katlân, Jordan Tuidung avasun khana Israel in tlaitlâk ting, Gilead in 
nisōting, khahei ramri vakachang, khana Tuipui Kathi panga Tamar katlunga 
kae. 

19“Thlang tinga ramri hi Tamara inphut thlang-tlaitlâk asora Kadesh Meriba 
nêrdiram a tui omna hmun katlung, khava sōa Egypt hei ramri atlâk a sak-
tlaitlâk ajuia Mediterranean Tuipui katlunga kae. 

20“Tlaitlâk tinga ramri hi Mediterranean tuipanga inphut sak tinga Hamath 
Rakanna tlaitlâk a hmun inkhat katlunga katlân. 

21“Hiva ram hi nanphung shunga insem ruh; 

22hivahi nangnihei inhlinglo karōi akachang sik kae. Ramlak mi nankâra aka-om 
hei, sa leh nai akanei jo hei kha’m ram nansem pha chen anta’nnei sik kae. 
Anmani kha pui katluktak Israel milai inkhat a nanta lo sik hei kae khana Israel 
phunghei leh inṭhōia chen neisapna sik a vâng-enna antaneisap sik kae. 

23Ramlak mihei kha an-omna phunghei leh chen antaneisap sik kae. 
Chunghnung RŌNGPU ke’n kahri jo.” 

Ezekiel 48 

Phunghei kâra Ram Semna 
1-7Sak tinga ramri hi Mediterranean Tuipuia inphut nisō atlâk a Hethlon khōpui 
katlung, Hamath Rakanna, Enon khōpui katlung, Damascus leh Hamath 
rengramhei ramri katlung. Phung rakip in nisō ramria inphut tlaitlâk tinga 
Mediterranean Tuipui katlung ramṭhen anchen sik, sak tinga inphut thlang tinga 
ram sem kha hinga kachang sik: Dân Asher Naphtali Manasseh Ephraim Reuben 
Judah 

Ram Laiṭim a Ahlopdet Ramṭhen 
8Abânna ramṭhen kha ahlopdet a hmangna sik a ṭhensōt sik kae. Khavakha sak 
leh thlanga avai kilometre 12 leh aher kachang sik, nisō leh tlaitlâk kha’m 
phunghei hneng pekna kha leh in-anghrep sik hei. Bek-inn kha hiva ramṭhen 
shunga ka-om sik. 

9Hiva ramṭhen alaitak hin, hmun hlopdet, kilometre 12 leh aher adung, kilometre 
10 avai, kha RŌNGPU hneng tōk mantheng sik. 

10Them-pu he’n hiva a’ntheng ramṭhen hi antachen sik kae. Nisōa inphut tlaitlâk 
katlunga anram hi kilometre 12 leh aher sik, sak a inphut thlang katlunga 
kilometre 5 sik. Hiva ram alaiṭima hin RŌNGPU Bek-inn aka-om sik kae. 

11Hiva ram intheng rajei hi Zadok a inphut ajōng kakōn thempuhei chen sik kae. 
Anmani’n taksentak a anrazen eng khana akadik mak tlona, Levi phunga mi 
ralak-hei tatlo kapōa, Israel sahei kha tlopui mak hei. 

12Khava jâra anmani kha Levihei ram chen rajei hnengtak a ahlopdet a ram 
antachen sik kae, khavakha heirakip a a’nthengpen sik kae. 

13Levi he’m ram ahlopdet thempuhei thlang ting antachen sik kae. Khava kha’m 
nisō leh tlaitlâk a kilometre 12 leh aher, sak leh thlanga kilometre 5 sik kae. 

14RŌNGPU hneng a’ntōksōt kha ram rakip a akaṭhapen kae, khavakha jōrna, 
khana hmun khat leh thlengna leh thōnna intlo theimak ning. Hivahi a’ntheng 
kae, RŌNGPU ta kae. 

15Ram hlopdet rajeia dahlona aka-om kha, adung kilometre 12 leh aher khana 
avai kilometre 2 leh aher kha intheng mak, khavakha mipuihei tahmang sik kae. 
Anmani khana khan an-om leh anhmang thei sik. Khōpui kha alaitak a aka-om 
sik kae, 

16khavakha adung avai a’n-ang sik hei, metre 2,250 et sik kae. 

17Khōpui akimvea ramhâng metre 125 ka-om sik. 

18Hmun intheng thlang ting bât khan khōpui kha ansyemsō leh a’nhlei ram kha, 
nisōtinga adung kilometre 5 leh avai kilometre 2 leh aher khana tlaitlâk tinga 
adung kilometre 5 leh avai kilometre 2 leh aher kha khōpui shunga aka-om hei 
sik a sâng leh be lingna hleia hmang sik kae. 

19Khōpuia aka-om tu inkhat in, tu-tu phung achang inum, khava ram kha 
athlōthei sik. 

20Khang’khan alaiṭima ramṭhen lenje kha adung leh avai in-ang kilometre 12 leh 
aher sik kae, hivahi khōpui syemna ram hlōseng kha inveisa jo. 

21-22Hiva ramṭhen nisō leh tlaitlâk a, Bek-inn, thempuhei ram, Levihei ram, 
khana khōpui kha a-omsō leh a’nhleiseng kha vaikarôn rengpa sik a kae. 
Khavakha nisōting kasea nisō ramri katlung khana tlaitlâk ting Mediterranean 
Tuipui katlung, khana sak ting in Judah hei ram in akake khana thlang ting in 
Benjaminhei ram in akake khum. 

Phung ralak-hei Ram 
23-27Hiva ahlopdet ram ṭhensōt thlang tinga, phung a’nhleiseng khan nisō ramria 
inphut tlaitlâk tinga Mediterranean Tuipui katlung anchen sik, sak a inphut 
thlang tinga ram kha hinga ansem sik: Benjamin Simeon Issachar Zebulun Gad 

28Thlang tinga asira, ramri kha Tamara inphut thlang-tlaitlâk ajuia Kadesh a 
nêrdiram a tui omna katlung, khana inphut sak-tlaitlâk a Egypt hei ramri ajuia 
Mediterranean Tuipui katlung kha Gad phunghei inpek hei. 

29Chunghnung RŌNGPU’n ati, “Khavakha Israel phunghei tahlō sik ramṭhen sem 
dân kae.” 

Jerusalem Kot 
30-34Jerusalem khōpui hlutna kha kot 12 ka-om. Bang 4 et kha metre 2,250 kasei 
hei khana ashunga kot 3 et ka-om hei, inkhat et kha phung rahming inkha-khat 
anphō hei. Sak tinga banga kot-hei kha Reuben, Judah khana Levi anphō hei; 
nisōtinga banga aka-om kot-hei kha, Joseph, Benjamin khana Dân anphō hei; 
thlâng tinga banga aka-om kot-hei kha Simeon, Issachar khana Zebulun anphō 
hei; tlaitlâk tinga banga ka-om kot-hei kha Gad, Asher, khana Naphtali anphō hei. 

35Khōpui asir manlia bangdung kasei akhenga metre 9,000 kae. Tûna inphut 
khōpui rahming hi, “RŌNGPU hin ka-om!” a’nti sik jo kae. 

Daniel 

Daniel 1 

Daniel leh Aloihei Thuhminghei 
(1.1—6.28) 

Nebuchadnezzar Inna Retherhei 
1 Jehoiakim in Judah reng achangna kum 3 ahongtluk kum a, Babylon reng 
Nebuchadnezzar in Jerusalem re aleisō khana khōpui kha aleikake khuma kae. 

2RŌNGPU’n ama kha Reng Jehoiakim amansura Bek-inn shunga karōi ṭhahrep 
amanchoma kae. Ama’n ahei surmi ṭhahrep Babylona apathenhei bek-inna 
aheiṭhōi hei, aheichomsōt karōi kha abek-inn karōi bukna ada hei. 

3Rengpa’n aṭōnpui karôn, Ashpenaz hneng, rehringa anta heisur Israelhei kâra 
reng innkōshung leh mikalen innkō shunga retherhei kadeisōtna sik ṭong apek 
jo. 

4Anmani kha anhme akaṭha sik, akasing sik hei, kaṭhadek a inchuna kanei, 
inranga inhret tor, khana taksa nōrna kase, hei kha reng innshunga razenna 
annei torna sik a kadei sik hei kae. 

5Anmani kha ani katai reng inna mihei kapōa thlai leh ju pek sik hei kae, tia reng 
in ṭong apeksa hei. Hiva manchuna hi kum 3 atluksōa anmani reng hmaikunga 
a’nlâr sik hei kae. 

6Kadeisōt hei kâra Daniel, Hananiah, Mishael khan chu Azariah inveisa hei, 
ankhenga Judah phung mihei kae. 

7Ṭōnpui karônpa khan anmani kha rahming ther aleiphō hei: Belteshazzar, 
Shadrach, Meshach, khana Abednego tia aleiphō hei. 

8Daniel chu reng inna ju leh thlai ina beklanga ataksa mannim mak sik a 
leikangir jo, khava jâra ama’n Ashpenaz hneng inthōpuina aleider, 

9Pathen in Ashpenaz kha Daniel chunga lungsetna amannei jo. 

10Achang ravâng Ashpenaz in rengpa aleiṭit, khava jâra ama’n Daniel hneng 
aleihri, “Rengpa’n nangni sik sâk leh in amantluksō jo, khana alak retherhei 
kapōa nantaksa aṭhatmak inchu ama’n kei athat thei eng.” 

11Khava jâra Daniel in ama ka-ensui sik a Ashpenaz in anganse kot kahngâkpa 
hneng leh aloi 3 hei hneng kasea aleihri. 

12Ama’n ati, “Keini ni 10 sō leh a-enmansin roh. Anse-hleina leh tui rōk apek ruh. 

13Khava sōa reng inna thlai kasa retherhei leh keini atekâk ruh, khana kanhme 
heikhong mo akachang nahmu dungjuia ṭong tan roh.” 

14Ama’n anmani kha ni 10 katlunga enmansinna sik kahnōm jo. 

15Apha kha ahong tlung jo pha, khava reng inna thlai kasâk rakip hei kanek a 
antak kaṭhadet jo, ratha anneidet a inhmu jo hei. 

16Khana inphut kot kahngâkpa khan anmani kha, rengpa’n apek hei thlai 
kahlanga anse-hleina amansâk jo hei. 

17Pathen in rether 4 hei kha lekha tinga leh mandonna singna leh themna apek 
hei. Hiva chunga ama’n Daniel chu hmangtalâr leh rahmang malesōt theina ratha 
apeksa. 

18Rengpa’n atep kum 3 kha a’nchai jo pha, Ashpenaz in rether rakip 
Nebuchadnezzar hneng aleiṭhōi hei. 

19Rengpa’n anmani ankhenga a’nbekpui hei, khana aralak-hei kanek a Daniel, 
Hananiah, Mishael khana Azariah he’n ama malung anleimathluk det a kae. 
Khava jâra anmani kha reng-innpuia mi kachang jo hei. 

20Rengpa’n ṭong ader rakip, a-emak leh ṭong kakhôk aheikeisō rakip, ama 
rengram pumpuia ṭong kasânhei leh dôi leh ai kathemhei kanek a hiva mi 4 hei 
hin aṭhen sôm kakhea anmanhret det a kae. 

21Persia reng Cyrus in Babylon rea ator mak hma seng Daniel kha reng inna 
leika-oma kae. 

Daniel 2 

Nebuchadnezzar Rahmang 
1Nebuchadnezzar in reng achang-na kum 2 tlukna khan, rahmang inkhat aleinei. 
Hivahin amanrim hêra ama leije tor mak, 

2khava jâra ama’n rahmang kha akahri inchên sik a kutje ka-en hei, dôi 
kathemhei, inralak katlohei kha aleibek hei. Anmani anhong leh rengpa 
hmaikunga anngir pha, 

3ama’n anhnenga ati, “Ke’n rahmang inkhat kanei jâra kamalung inrim. Heitina 
mo ti ke’n kamanhret hnōm.” 

4Anmani’n rengpa kha Aramaic ṭonga anleimasôn, “Reng Kalûr ahei tik a 
hringṭhak roh! Narahmang kha ahri pek roh, keini’n hrimanchên pek che rung.” 

5Rengpa’n anhnenga ati, “Nangni’n rahmang hi nanhri pek nger sik eng tia 
kamandon khava jâra heitina mo ahri pek jo ruh. Nanmanthei tor mak eng inchu 
nanke nankut kador thlek sik chei khana nan-innhei kha’m kasuk manhmang sik 
hei kae. 

6Tâk-kha rahmang kha nanhritora nanmaletor pek eng inchu, kutchoi leh kajana 
kalentak kapek sik chei. Khava jâra, rahmang kha heimo khana heitina mo ahri 
pek ruh.” 

7Anmani’n rengpa hneng anmasôn nôk, “Reng Kalûr nang in rahmang kha nahri 
pek ung inchu, keini’n heitina mo ti khachu kanhri pek sik che.” 

8Khava pha, rengpa’n ka-ônga ati, “Kamandon kapōa kachang jo! Nangni pha 
manhmangna sik nantlo jo, ajârchu kei mandonna, 

9rahmang kha nanhri tor mak inchu nankhenga in-anghrep a karâkna kapek sik 
chei kha nanhmua kae. Kei hneng maleisei kahri sik a nankâra inhnōmtō jo chei 
ajârchu pha ase shunga hin omchen hong-inthleng sik tia inhōr chei. Rahmang 
kha heimo ahri pek jo ruh, khava sōa khava tina kha’m nanhri tor sik tia 
kamanhret sik jo.” 

10Mansena kanei lele hei khan anmasôn, “Reng Kalûr in namanhret hnōm kha 
ani intheitor sik raleichunga hin tûte inkhat om mak. Reng kalenpen leh ratha 
kaneipen inkhatbek in aṭong kasânhei, dôi kathemhei, leh inralak katlohei hneng 
hinghiva hi ngek phungmak hei. 

11Rn Kalûr nang derna hichu intak hêr, pathenhei, mihring kâra aka-om mak hei 
tei loa tûte’n hri tor mak hei ning.” 

12Khana, rengpa kha ahnuk kana hêr joa Babylon shunga reng mansena kanei 
lele hei ankhenga thatsōna sik a ṭong amasō jo. 

13Khava jâra Daniel leh inṭhōia aloihei ankhenga thatna sik a ṭong kha insō jo. 

Pathen in Daniel Rahmang Heitina mo Amanhmu 
14Khava sōa Daniel in mikathat sik a ṭong antapekpa, rengpa kahrunghei 
hlamkakeipa hneng vakase. Aṭong kakimtak a ahria, 

15ama’n Arioch hneng heisik a mo rengpa’n hinghrep hnuk kasea ṭong amasō tia 
ader. Arioch in Daniel hneng akasōk omchen kha aleihri pek. 

16Daniel in inrangtak a kasea rahmang kha malena sik phat apeksana sik avader. 

17Khava sōa Daniel inna kasea aloi Hananiah, Mishael leh Azariah hneng akasōk 
omchen kha aleihri pek hei. 

18Anmani kha Babylona ka-om reng mansena kanei lele hei leh inṭhōia anthatsō 
makna sik hei marvân Pathen lungsetna chenna sik, derna anneina sik a 
amanthei hei. 

19Khava jân a khan hmangtalâr inkhat a Daniel hneng a’nthup omchen kha 
inphôngsōt jo, ama’n chung Pathen achoi ka-âna ahri: 

20“Pathen chu kasing kahrat! Ama kha manpâk a omṭhak rasoh. 

21Ama’n phat leh khōsûr khōsat ṭong anei tor; renghei um asyem hei khana syem 
nôk mak hei; sing leh themna kapek hi ama kae. 

22Ama’n ṭong inri leh in-ip aphôngsōt; inthima a’nthup kha amanhret, ama khet 
kha vâr in akatōmbit a kae. 

23Kapu sōnhei Pathen kachoi ka-ân che khana kakaja che, nang in singna leh 
ratha napek eng; nang in kaderna namasôn eng Rengpa hneng kantahri sik 
namanthei ung.” 

Daniel in Rengpa Rahmang Heitina mo Ahri pek 
24Khana Daniel kha rengpa innpui shunga mansena kanei lele hei kathat sik a 
ṭong apek Arioch hnenga vakase. Ama’n ahnenga ati, “Anmani that mak hei roh. 
Rengpa hneng kei aṭhōi roh, ke’n arahmang kha heitina mo kamanthei sik.” 

25Inrangtak a Arioch in Daniel kha reng Nebuchadnezzar hneng aleiṭhōia rengpa 
hneng ahri, “Reng Kalûr, narahmang inlesōt tor sik Jehudi rehring sur hei kâra 
inkhat kahmu jo.” 

26Rengpa’n Daniel (Belteshazzar tia’m inhret) hneng ati, “Ke’n heirahmang mo 
kaleinei, khana heitina mo ti kha nahri pek tor sik eng mo?” 

27Daniel in amasôn, “Reng Kalûr, khava intheitor ṭōn inralak katlohei, dôi 
kathemhei, tla kasânhei, a-emak leh ârsi lekha kathemhei om mak hei. 

28Tâk a’n-ip kaphôngsōt tor marvân Pathen inkhat ka-om. Ama’n Reng Kalûr 
nahnenga hnunga ahong kasōk sik kha ahri pek che kae. Tûn narahmang kha 
hripek che rong, khava najelaia rahmang kha. 

29“Reng Kalûr nang in najelai, hnung omchen chungchânga nahmu kae; Pathen, 
a’n-ip kaphôngsōt ama’n heimo akasōk sik kha amanhmu che kae. 

30Tûnchu, hiva a’n-ip hi kahnenga inlâr jo, kei in mi ralak-hei kanek a kasingdet 
jâra changmak, tâk narahmang leh namandonna kha Reng Kalûr nang in 
namanhret theina sik a kae. 

31“Reng Kalûr, narahmanga lim kalentak nahmai kunga akadi rik-rak a akangir 
khana hmit-enna ṭit ka-omhêr inkhat naleihmu. 

32Alu kha sana kaṭhapen vânga insyem; A-ôp leh akutbân kha dangka vâng 
insyem, akhon leh ale sum-êng vânga insyem. 

33Ake kha thir vânga khana ankepha kha thir leh matlak vâng insyem. 

34Nang in khava lim kha na-enlai, hlung kalen inkhat tûte’n sit loa, tlâng karea 
inphut jōng inlirsōt a kae, khava hlung khan thir leh matlak vânga insyem lim 
kepha chunga jōngkatla, ankepha kha ahar-ahak a kakōi jo. 

35Khava phatak a thir, matlak, sum-êng, dangka khana sanahei kha kakōi heia 
khōlum pha saphōra akajōngsōt vuibō ka-ang jo heia kae. Khahei kha thli’n 
asêmsō jo hei, inkhatbek inhmu phâkmak jo hei. Tâk-kha hlung khachu 
tlângbung inkhat hong kachanga ralei pumpui ahongmakhu jo. 

36“Narahmang kha hivahi kae. Tûn Reng Kalûr hivahi heitina mo kahri pek sik 
che. 

37Reng Kalûr, nang hi reng rakip kâra akalenpen che kae. Marvân Pathen in reng 
kalenpen inkhat a asyem che khana ratha, tlotorna leh kajana apek che. 

38Ama’n ralei pumpuia aka-om vaikarônna asyem che khana sha leh va rakip 
chunga vai karôn sik a asyem che. Nang sana lu che kha kae. 

39Nang bânna rengram inkhat hong ka-om sik, nang rengram kapōa lenmak 
ning. khava bânna 3 tlukna, sum-êng rengram hong ka-om sik a kha ralei pumpui 
vai ahong rôn sik. 

40Hivasōa thir kapōa akangar, 4 tlukna rengram inkhat hong ka-om sik, khava 
khan heirakip asuk khōia anvōkkhōi sik. Thir in heirakip anvōkkhōi kapōa, 
hivahin hmakakei rengramhei kha avōkkhōia amannōi sik hei. 

41Ake leh akemasek hei kha thir leh matlak vânga ansyem kha nang in nahmu. 
Khava tina khachu rengram kha inkhōiṭhen sik. Thir kapōa ratha anei sik, 
ajârchu thir leh matlak a’nheia a’nsyem kae. 

42Thir leh matlak inchun a a’nsyem kemasek hei tina khachu rengram ṭhen khat 
ratha anei sik, ṭhen khat ratha neimak ning. 

43Nang in thir leh matlak a’nchun kha’m nahmua kae. Hiva manhretna khachu 
rengram vaikarônhei kha jōr inlo sik heia kha an-innshung pumkhat changna sik 
antlo sik, tâk-kha thir leh matlak a’nchun theimak kapōa khavakha tlotor mak 
hei ning. 

44Khava renghei pha shunga marvân Pathen in ahei tik a a’nhmangmak sik 
rengram inkhat aphunsōt sik. Khavakha tûte’n hlō tor mak hei ning, khava khan 
rengramhei kha ankhenga asuk manhmang sik hei, khana ahei tik a ka-om ṭhak 
sik jo. 

45Nang in hlung inkhat tûte’n sit loa tlângbung inkhat a inphut ajōng inlirsōt 
khana khava khan thir, sum-êng, matlak dangka leh sana vâng a’nsyem lim kha 
ajōng suk kha nahmu. Akalen Pathen in Reng Kalûr nahnenga hnunga ahong 
kasōk sik omchen amanthei che kae. Ke’n narahmang nei leh khava malena kha 
kadiktak a kamanthei jo che.” 

Rengpa’n Daniel Inpâkman Apek 
46Khava pha reng Nebuchadnezzar kha raleia inkuna Daniel hneng inthoina leh 
neinâk tōkna sik a ṭong apek jo hei. 

47Rengpa’n ahri, “Nang Pathen kha pathenhei kâra akalenpen kae, renghei 
kâra RŌNGPU kae khana a’n-ip kahrisōt kha kae. Nang in a’n-ip hi nahrisōt tor 
jâra ke’n kamanhret jo.” 

48Khana inphut Rengpa’n Daniel kha sehmang-pachong hmun kalentak apek jo, 
kutchoi kalûr katamtak aleipek, Babylon ramṭhen ka-ensuia ada jo, khana reng 
innshunga mansena kapeklele hei anlu kachinga ada jo. 

49Khana Daniel ngekna dungjuia rengpa’n Shadrach, Mishakh, leh Abednego hei 
kha Babylon ram ṭōnkarôn sik a akadei jo hei; Daniel chu rengpa innpuia ka-om 
jo. 

Daniel 3 

Sana Lim Kamukna sik Nebuchadnezzar Ṭongpek 
1Rn Nebuchadnezzar in metre 27 inshâng khan chu metre 3 kapō avai, sana 
limsyem inkhat aleinei, hiva limsyem hi Babylon ramṭhen shunga aka-om Dura 
inti phaichama aleimatunga kae. 

2Khava sōa reng in ṭōnpui karôn rakip anhong intûpna sik a ṭong apek jo hei– 
rengsa, vaikarôn, vaikarônhei hnōidet, ṭōn nganse hei, sêr leh sum katinta, ṭong 
katan, ṭong pekna kaneihei leh ramṭhen shunga ṭōnkarôn rakip. Anmani kha 
reng Nebuchadnezzar in aphunsōt limsyem kha tōksōtna rōia ahong katla sik 
hei kae. 

3Khava ṭōnpui karôn rakip kha milim tōksōtna rōia khan anhonga milim hma a 
khan anngir pha, 

4rasa inhnaktak inkhat ka-ônga ahri, “Phung leh jât rakip khana ṭong rakip a 
mihei! 

5Nangni’n pengkun rasa nanthei sik, inṭhōia bunglir, ṭingṭang, sitar leh 
serângdâr rasa hei khan anheijui sik; khava sōa aralak rasa rakip inhring rasa 
nanthei sik. Mahring rasa nantheilim bât leh nangni a’nkun sik chei khana Reng 
Nebuchadnezzar in aphunsōt limsyem hi nantakamuk sik kae. 

6Tu inkhat a’nkunmak khana a’nmukmak kha hmeipui shunga hlon mathlâk sik 
kae.” 

7Khang’khan mahring rasa kha antheilim leh, jât, phung leh ṭong rakip a mihe’n 
inkun jo hei khana Reng Nebuchadnezzar sana limsyem matungsōt kha 
ankamuk jo. 

Daniel Loi 3 hei Ṭong Juimak jâra Masetna 
8Khava sōa chu Babylon mi ṭhahrep in Jehudihei masetna sik pha kha anlo jo. 

9Anmani’n Reng Nebuchadnezzar hneng anhri, “Reng Kalûr, ahei tik a hringṭhak 
roh! 

10Reng Kalûr nang in ṭongpek namasō, mahring rasa a’ntheilim bât leh mi rakip 
a’nkun sik hei khana sana limsyem kha antakamuk sik kae nati, 

11khana tu inkhat a’nkunmak khana sana limsyem inmukmak mi kha hmeipun 
shunga hlon mathla sik kae nati. 

12Babylon ramṭhen karôn sik a nang in namatung Jehudi ṭhahrep – Shadrach, 
Meshach khana Abednego hei kha Reng Kalûr naṭong kajuimak hinahin ka-om 
jo hei. Anmani’n na-pathen kha kamuk mak hei khana namatungsōt limsyem a 
khan inkun mak hei.” 

13Khana, rengpa kha ahnuk kana hêr jo khana mi 3 hei kha ahmai kunga 
heiṭhōina sik a ṭong apek jo hei. 

14Ama’n anhnenga ahri, “Shadrach, Meshach, khana Abednego nangni’n ka-
pathen kamuk sik leh kamatungsōt limsyem hneng inkun sik hnōm mak chei ti 
hi akadiktak mo? 

15Tûnchu, nangni’n pengkun, bunglir, ṭingṭang, sitar, serângdâr khana aralak 
inhring rasa nanthei pha, inkun inna limsyem hi kamuk ruh. Nankamuk mak 
inchu, nangni inranga hmeipun shunga hlon mathlak sik chei kae. Nankahuk 
inhringtor pathen lak ka-om tia nantamandon mo?” 

16Shadrach, Meshach, khana Abednego he’n anleimasôn, “Reng Kalûr, keini’n 
kanbinga inhuksōtna sik tlomak ning. 

17Kantarajen Pathen in keini hmeipun a inphut khana naratha neina inphut 
anihuk tor ung inchu, ama’n ajōng tlo sik. 

18Ama’n atlo mak inum, Reng Kalûr keini chu napathen kha kamuk mak ning, 
khana nang in namatungsōt milim hnenga inkun mak ning.” 

Daniel Loi 3 That sik a Ṭong Mathlak 
19Khava sōa Nebuchadnezzar kha ahnuk kana inkhâmtor mak jo, khana ama’n 
Shadrach, Meshach, Abednego chunga hnuknat pum a a-en heia ahmai kasensō 
jo. Ahnuk kana jo. Khava jâra ama’n hmeipun kha hma a kanek a vōisari kakhe 
chet a manlumna sik ṭong apek jo hei. 

20Khana ama’n aremihei kâra akahratpen hei hneng mi 3 hei kha khit a hmeipun 
shunga hlon mathlâna sik ṭong aleipek hei. 

21Khava jâra anmani ankhit jo hei, pui katluk a pōn leh der invon hei, zakkō, 
pōnsi, lukhu, khana heirakip hmeipun shunga anhlon mathlak jo hei. 

22Hmeipun kha inhnaktak a manlumna sik Rengpa’n ati jâra hmeimale khan 
hmeipun shunga mi kaṭhōi inhlut remihei kha akânghlon jo hei. 

23Khava sōa a’nkhit a ka-om Shadrach, Meshach, Abednego hei kha hmeipun 
shunga katla jo hei. 

24Manhret phâkloa Nebuchadnezzar khan inlak asak hêra kangirsōt jo. Aṭōn 
karônhei kha ader hei, “Eini’n mi 3 nikhit heia hmeipun shunga nihlon mathla 
hei changmak a mo?” Anmani’n anmasôn, “Kadik, Reng Kalûr, khanga nitlo.” 

25Ama’n ader hei, “Khan chu heisa mo mi 4 hmeipun shunga akase lele kahmu 
hei? Anmani inkhit mak hei, antak intônna heite inhmu mak, khana manlinapa 
son ngeva apōa kae.” 

Mi 3 Masōna khana Ṭōnhmun Kalen Pekna 
26Khava jâra Nebuchadnezzar in hmeipun omna kot a kasea abek a, “Sadrakh! 
Meshach! Abednego! Chunghnung Pathen sōk-hei! Heisōk ruh!” Inrangtak a 
heikasōk heia kae. 

27Rengsahei, vaikarônhei, vaikarôn kahlanga inṭang hei, alak rengpa ṭongkarôn 
rakip hmei in akâng tor mak mi 3 hei ka-en sik a intûp jo hei. Anmani ansam leh 
anpōn leikângmak, khana antak chunga hmei marim semak a kae. 

28Rengpa’n ahri, “Shadrach, Meshach, khana Abednego hei Pathen manpâk ruh! 
Ama’n angeva ajōng tira ama inzen leh akataksen mihei hi ahuksōt hei kae. 
Anmani’n kaṭong pek juimak hei khana an-Pathen tei loa pathen ralak hneng 
inkuna kamuk sik kanek a anhringkhō inrimna jôk kha anthōk. 

29“Khana tûnchu ke’n ṭong pekna kanei kae, tu jât, phung, ṭong achang inum 
Shadrach, Meshach, Abednego hei Pathen kajaloa ṭongkahri mi kha akut, ake 
dorthlek sik, khana a-inn suk manhmanga da sik kae. Hiva kapōa akahuksōt tor 
pathen lak om mak.” 

30Khana rengpa’n Shadrach, Meshach khana Abednego hei kha Babylon ramṭhen 
shunga ṭōnhmun kalen chet apek jo hei. 

Daniel 4 

Nebuchadnezzar Rahmang Inhnina 
1Rn Nebuchadnezzar in raleichunga phung, jât, ṭong rakip hneng hiva ṭong hi 
aleimanrôn hei: “Marimna chibei! 

2Chunghnung Pathen in kahnenga amalâr a’nlak leh det-hlana ṭong hi rangei 
ruh. 

3“Pathen in amalârpek me ṭōn inlak-hei hi heituk a akalenhei mo! Ama tatlosōt 
ṭōn inlak-hei hi heituk a ratha kaneihei mo! Pathen in ahei tik a reng kae; ama’n 
pha rakip a vai arôn sik kae. 

4“Ke’n kareng-innpuia kahōitak a, kahaotak a leika-om eng. 

5Tâk-kha ke’n kaje pha ṭit ka-om tak rahmang inkhat leh ṭit ka-om tak 
hmangtalâr kaleinei hei. 

6Rahmang kha heitina mo tia ani kahri pek sik a Babylon ram a mi mansena 
kanei rakip kahnenga anheiṭhōina sik a ṭong kaleipek hei. 

7Khan chu hnungṭong kasânhei, dôi kachoihei, a’nralak katlohei, ârsi lekha 
kathemhei kha anheiṭhōi hei, khana ke’n karahmang kha kahri pek hei, tâk-kha 
anmani’n rahmang kha hrimanchên tor mak hei. 

8Khava pha Daniel kha kahonga kae. (Ama kha kei pathen rahming Belteshazzar 
tia inbekna jo.) Pathen intheng hei rathla kha ashunga ka-om, karahmang kha 
ahnenga kahri pek. Ke’n ahnenga kati: 

9Belteshazzar, hnungṭong kasânhei lu kachingpa, a’ntheng pathenhei rathla 
nashunga ka-om ti kamanhret, khana nang in ṭong in-ip rakip namanhretsō. 
Hivahi karahmang kae; heitina mo ahri pek roh. 

10“Ke’n kajelai, karahmanga raleichung ṭimtak a thingkung kalentak inkhat 
kaleihmu. 

11Khava thingkung kha kalen chet kalen chet a bōirōk katlung jo khana ralei mi 
rakip in anleihmu. 

12Abōhei kha anhme kaṭhahei, khana akara khan akei makhup a kae, ralei 
pumpui tasâk khopna kae. Ramsha he’n hiva daihlim hnôia châm inhnga hei, 
vahe’n abâk a rabu ankeia kae, khana ranhring rakip in akara ansâk a kae. 

13“Ke’n rahmang kha kamandona ka-omlai, marvâna inphut ngeva inkhat insing 
theitak a ajōng ṭum kha kahmu. 

14Ama’n rasa inhnaktak a ahri, “Thingkung kha phûr ruh, abâk-hei kha tuktan 
ruh; abōhei kha vōkmaṭhi hei ruh khana akara kha vor kathek hei ruh. Athōia 
aka-om shahei kha hnongsōt hei ruh khana abâk a vahei kha hnongsōt hei ruh. 

15Tâk-kha akungmui chu thir leh sum-êng rōk vâng khit una raleia dahlon ruh. 
Hleipuk a phi kâra dahlon ruh. “‘Tûnchu hiva mipa chunga radaitui tlaraso, 
ramsha, thingkunghei leh omsap hei rasoh. 

16Kum 7 katlunga ama mihring malung rônmak ning, tâk shahei malung arôn sik 
kae. 

17Hivahi insing theitak a akajōng ngeva ṭong mathlâk kae. Khava jâra 
Chunghnung Pathen in mihringhei rengram chunga ratha anei khana ama’n 
akadei, mi katlasamtak hnenga achang inum apektor ti hi mi rakip in manhret 
hei rasoh.’ 

18“Karahmang kha hi kae,” tia Reng Nebuchadnezzar in aleihri. “Tûnchu, 
Belteshazzar, hivahi heitina mo ahri pek jo roh. Kareng inna heikhat ani kahri 
pek lele he’n ahri pek tor mak hei, tâk-kha nang inchu nator, ajârchu a’ntheng 
pathenhei rathla khan nashunga ka-oma kae.” 

Daniel in Rahmang Amale 
19Hing’hin, Belteshazzar tia’m a’nhret Daniel kha inpirna aneia ṭong heite hrisōt 
tor mak joa kae. Rengpa’n ahnenga ati, “Belteshazzar, hiva rahmang leh atina 
khan namalung manrim mak rasoh.” Belteshazzar in amasôn, “Reng Kalûr, 
rahmang kha nang chunga changloa nang kadōihei chunga akatla chang rasoh. 

20Thingkung kha khang hrep a inshâng bōirōk asunbit, raleia mi rakip in anhmu. 

21Hiva thingkung bō hei kha anhme kaṭha, khana ralei pumpui tasâk sik katluk 
a akara inra. Ramsha he’n ahnōia châm inhnga hei, khana vahe’n abâk a rabu 
anchom. 

22“Reng Kalûr, a’nshâng leh akangar thingkung kha nang che kae. Nang kha 
inshângrei chea bōirōk nasunbit, khana nang ratha neina kha raleichung 
pumpuia katlung sō. 

23Reng Kalûr nang in khanga na-enlai marvâna ngeva inkhat kajōnga ahri, 
‘Thingkung hi phûr ina suk manhmang ruh, tâk akungmui chu ralei shunga 
dahlon ruh. Hiva kimvea thir leh sum-êng hrui vâng khit ruh, hleipuk a phihei 
leh da hei ruh. Hiva mipa chunga radaitui tla rasoh, khana ramshahei leh kum 7 
omsōm hei rasoh.’ 

24“Reng Kalûr, narahmang tina khachu hi kae, khana hivahi A’nshângpen Pathen 
in nachunga ahong kasōk sik kha amalâr kae. 

25Nang hi mihringhei kâra inphut hnongsōt sik che kae khan ramshahei leh 
kalengsap sik chei. Kum 7 sehratche inkhat kapōa phi nasâk sik, ramhânga karek 
sik che, khana nachunga radaitui katla sik. Chunghnung Pathen in mihring 
rengram rakip chunga vai arôn, khavakha ama’n akadeisōt mi inkhat hneng 
apektor ti kha kahnōm sik jo che. 

26Ngeva khan thingkungmui kha raleia dahlon sik a ṭong aleipek. Hiva tina chu 
Pathen in ralei pumpui chunga vai arôn ti hi nahnōm pha nang avea reng 
hongkachang nôk sik che. 

27Kha achang jâra, Reng Kalûr, kaṭong jui roh. Set-tlo bâng jo roh, akadik kha tlo 
roh, khana sarahei hneng lungset them roh. Kha achang inchu injônjet a kakhang 
sik che.” 

28Hiva rakip hi Reng Nebuchadnezzar chunga kasōk jo. 

29Thla 12 kahnung bât a, ama’n Babylona areng innchunga ase lelelai. 

30Ama’n ati, “Enruh Babylon hi heituk a akalen jo mo! Karatha neina, katorna 
khana kalûrna leh kaja ka-omna kha malârna sik a kasyemsōt kae.” 

31Hiva ṭong hi abeia ahrisō mak lai, marvâna inphut rasa inkhat in ajōng hri, 
“Reng Nebuchadnezzar, kaṭong hri rangei roh! Nareng ratha neina tûnchu nanga 
inphut inlosōt jo. 

32Nang mihringhei kâra inphut hnongsōt sik che kae. Ramshahei kâra aka-om 
sik che kae, kum 7 sehratche kapōa phi nasâk sik kae. Khava pha Chunghnung 
Pathen in rengram rakip chunga vai arôn khana khavakha ama’n amadu mihei 
hneng apektor ti hi nang in nahong manhret sik.” 

33Ṭong kha inrangtak a hongkadik jo. Nebuchadnezzar kha mihringhei kâra 
inphut anhnongsōt a sehrat kapōa phi asâk jo. Radaitui achunga katla jo, khana 
asam in marhmu hme kapōa kaseia amatin kha vahei matin kapōa kaseia kae. 

Nebuchadnezzar In Pathen Achoi ka-ân 
34Rengpa khan ati, “Kum 7 a’nchaisō leh chungting bōirōk ka-en, khana 
kamalung hong kavâr jo. Ke’n Chunghnung Pathen kha kachoi ka-ân khana ahei 
tik a akahring ṭhak ama hneng kajana leh lûrna kapek a kae. “Ama’n aheitik a vai 
arôn sik, khana arengram phat rakip a ka-om ṭhak sik a kae. 

35Ama’n ralei mihei heite kaemak kapōa a-en hei; marvâna ngevahei leh raleia 
mihringhei ama ratha neina thōia ka-om hei. Tûte inkhat in ama lungtup chunga 
inrepui tor mak hei. a-emak leh ama ṭōntlo chunga ṭongder nei tor mak hei. 

36“Ke’n lung vârna kahong nei pha, kei kajana, kei lûrna, khana karengram lûrna 
kha kahnenga inpek male eng. Kei ṭōnpui karônhei leh kami kahrâng he’n kei 
anleirahlâng eng, khana kareng ratha neina leh kajana hmalaia kanek a akakhe 
chet kha inpek jo eng. 

37“Khana tûnchu, Nebuchadnezzar ke’n marvân Pathen kha choi ka-ânna, kajana 
khana lûrna kapek jo. Atlo rakip kha akadik leh akaṭha rōk kae, khana 
inlensaktak a akatlohei kha thōi amathlaktor heia kae.” 

Daniel 5 

Belshazzar Revei 
1Jân inkhat a hin Reng Belshazzar in aram shunga akalen akahrâng lishing khat 
hi revei kalentak inkhat aleitloa aleibek hei, khana anmani ju anlei insap a kae. 

2Anmani’n ju an-inlai Belshazzar in apa Nebuchadnezzar in Jerusalem Bek-inna 
inphut ahei choi sana leh dangka thlenghei kha anhei choisōtna sik ṭong aleipek 
hei. Rengpa’n ami kalen kahrânghei, anuhmeihei, anuhmei manbohei khan khan 
vânga ju an-ina sik avakalo sik a mi atir jo hei. 

3Inrangtak a sana kōkleihei kha anheichoi manhlut jo hei, khana anmani 
ankhenga sana kōklei vâng khan ju anlei in jo 

4khana sana, dangka, sum-êng, thir, thing khan chu hlung vânga a’nsyem 
pathenhei kha anleichoi ka-ân heia kae. 

5Manhret phâkloa mihring kut inkhat hong inlâra thaihmei kavârtak a andetna 
reng inna vai inteina banga khan mazet aphut jo. Khana kut khan amazet lai 
rengpa khan aleihmu. 

6Ahmaisō hong kadângper jo, khana kaṭihêr joa amarkhup innok jo. 

7Hmitphedôi kachoi, inralak katlo, ârsi lekha kathemhei vaṭhōina sik a ka-ônga 
mi abek jo hei. Anmani anhong pha, rengpa’n anhnenga ati, “Hiva kutsun hi 
akateisōt tor khana heitina mo akahrisōt tor mi kha ahrak a sana maṭhi man-or 
sik khana rengram shunga ratha kanei 3 tlukna kachang sik.” 

8Rengpa mansena kaneihei kha ahnengting kava hei, tâk tûte inkhat in lekha 
inzet kha teisōt tor mak hei khana reng hneng hiva tina kae tia hripek tor mak 
hei. 

9Reng Belshazzar kha amalung inrim hêra ahmaisō kadângper jo, khana ama 
mikalen mi kahrânghei khan heimo tlo sik ti manhret mak jo hei. 

10Rengpa leh ami kalen kahrânghei rasa kha athei pha rengnu’n revei innshunga 
hongkahlut a kae. Ama’n ahri, “Reng Kalûr ahei tik a hringṭhak roh! Namalung 
hinghrep manrim mak roh, nahmesō inthlengmak rasoh. 

11A’ntheng pathenhei rathla ashunga ka-om mi inkhat narengram shunga ka-
om. Napa’n reng aleichanglai, hiva mipa hin lungthim ṭhatna, themna khana 
pathenhei kapōa singna amalâra kae. Khana napa Reng Nebuchadnezzar in ama 
kha hnungṭong kasânhei, dôi kachoihei, a’nralak katlohei, khana ârsi lekha 
kathemhei anlu kaching aleimanchanga kae. 

12Ama’n akakhe chet tlotorna anei, khana rahmang ṭonghei, ṭong intak leh ṭong 
in-ip hrisōtna kathem hêr; khava jâra rengpa’n Belteshazzar tia aphō, Daniel 
intipa kabek sik a mi tir hei roh, ama’n hiva rakip hi heitina mo ahri pek sik che.” 

Daniel in Kutsun kha Amale 
13Inrangtak a Daniel kha rengpa hneng anheiṭhōi, rengpa’n ahnenga ahri, 
“Kapa’n Judah ram a inphut rehringa aheiṭhōi Jehudi mi Daniel inti kha nang che 
mo? 

14A’ntheng pathenhei rathla nashunga ka-om khana singna themna nanei ti 
katheia kae. 

15Hiva a’nzet hi akatei sik leh heimo atina ani inlesōtpek sik a mi inse hei leh dôi 
kachoihei kha anheiṭhōi hei, tâk anmani’n hivahi heitina mo hmusōt tor mak hei. 

16Tûn nang in a’nthup kha heitina mo nahmu sōt tor khana a’n-ip kha nahri 
manchên tor ti hi kathei jo. Nang in hiva kutsun hi nateitora atina kha nahri pek 

eng inchu, rengpōn mansi sik che, nahrak a sana maṭhi man-or sik che, khana 
rengram shunga 3 tlukna ratha kanei akachang sik che kae.” 

17Daniel in amasôn, “Kutchoihei khachu nang sik a inda roh a-emak leh tu mo 
inkhat hneng pek roh. Reng Kalûr nang sik a kateisōt sik khana heitina mo ti kha 
kamanthei sik che. 

18“Chunghnung Pathen in napa Nebuchadnezzar kha rengkalen inkhat 
aleimanchang khana lûrna leh lenna aleipek. 

19Ama kha hinghrep leikalen, phung tin jâttin, ṭong rakip a mi rakip in ama 
anleiṭit a innok hei. Ama’n athat hnōm mi kha athat; amanhring hnōm kha 
amanhring. Kajana achangmak leh hmesetna apek hnōm kha apek a kae. 

20Achang ravâng ama kha hong inlensak a, ṭong rangei mak a, arahe hong kasea 
kae, ama kha areng in-ongna inphut inlosōt a kajana aleichen kha inhmang jo. 

21Ama kha mihei kâra inphut hnongsōt a ka-om, khana amalung kha shahei 
malung hong ka-ang jo. Ama ram a shakōrtung hei leh ka-omsap hei, sehratche 
kapōa phi asâk jo khana achunga radaitui kakhâr sik a heite omlo ramhânga kaje 
jo. Achaina pena chu Chunghnung Pathen in mihring rengram rakip akhim, vai 
arôn khana ama’n akadeisōt hei hneng apektor ti hi ama’n aheihnōm jo. 

22“Tâk, asapa nang chu, hihei seng namanhret inum nabinga insinsak mak che. 

23Marvân Rōngpu kadōia ṭōn natloa a-Bek-inna inphut kōkleihei kha nahei choi 
manhlut heia kae. Nang in nami kalen leh kahrânghei, nanuhmeihei, khana 
nanuhmei manbohei leh hiva kōkleihei vânga hin ju nan-inna, nang in khava 
pathen akahmu tor mak, akathei tor mak, khana heite inhret mak sana, dangka, 
sum-êng, thir, thing leh hlung vânga a’nsyem pathen kha nanmanpâk a kae. Tâk-
kha nang natlona rakip ka-ensui, nathina leh nahringna katinta Pathen kha 
kajamak che. 

24Khava jâra Pathen in hiva ṭonghei hi inzet sik a kut hi ajōngtir kae. 

25“Amazet kha hi kae: ‘Tei roh, tei roh, te roh, ṭhensōt roh.’ 

26Hivahi atina kha hi kae: Tei roh, tina hi Pathen in narengram kani atei jo khana 
amanbângna sik atlo jo; 

27te roh, tina hi tena kher chunga nang inte jo che khana nang katlasam jo che. 

28ṭhen roh, tina hi narengram hi her hnia inṭhen sik khana Mede leh Persiahei 
hneng aṭim aṭima inpek sik jo.” 

29Inrangtak a Belshazzar in Daniel kha rengpōn kasen mansina sik leh ahrak a 
sana maṭhi man-orna sik a asōk-hei hneng ṭong apek jo hei. Khana ama’n Daniel 
kha rengram shunga 3 tlukna ratha kanei amanchang jo. 

30Khava jântak a khan Babylon reng, Belshazzar kha antha jo; 

31khana akum 62 katluk jo, Medehei reng Darius in reng ratha neina kha amatu 
jo. 

Daniel 6 

Daniel in Shabakkai Rōng Shunga 
1Darius in arengram pumpuia vai karôn sik mi 120 aleikadei hei. 

2Hihei chunga, rengpa’n alungtup katinta sik leh vaikarônhei ka-ensui sik a 
Daniel leh milak 2 aleikadeisa hei. 

3Daniel in alak mi ka-ensuihei leh vaikarônhei kanek a kakhe chet a aṭōn tlotorna 
kha ahong malâr jo. Ama kha achungchôn det achang jâra rengpa’n aram pumpui 
karôn sik a ama amantluk jo. 

4Khana alak mi ka-ensui leh vaikarônhei khan Daniel in ram shunga a’nhling 
a’nkaina chunga aṭhena anlei jongvet a kae, kha’num hmutor mak hei, ajârchu 
Daniel kha taksen theitak kae khana akadik mak leh malung intheng mak 
inkhatbek leitlo mak. 

5Anmani khat leh khat le’nbe hei, “Eini’n apathen bekna chungchânga tei loa 
Daniel ṭhena inkhatbek hmutor mak jo min.” 

6Khava jâra anmani’n rengpa hneng kase heia anvahri, “Reng Darius, Reng Kalûr, 
nang ahei tik a hringṭhak hi roh! 

7Naram shung aka-en lele keini kankhenga–mi ka-ensui, vaikarôn, vaikarôn 
ṭhōidet hei, khana alak ṭōnkarôn rakip in rengpa nang in ṭongpek inkhat namasō 
sik a inhnōmtō ung. Kani 30 shunga Reng Kalûr nang tei loa tûte inkhat in pathen 
leh mihring inkhat hnenga derna neithei mak ning tia ṭong inkhat masō roh. Tu 
inkhat in hiva ṭong kajuimak mi kha shabakkai kasip rōng shunga hlon manhlut 
sik kae. 

8Medeshei leh Persiahei dân, a’nthleng thei makna sik hiva ṭong hi Reng Kalûr 
nang in mazet inna sôi tlo roh.” 

9Khava jâra reng Darius in ṭong kha sôi atlo jo. 

10Daniel in ṭongpek kha rengpa’n sôi atlo jo ti athei pha, ama a-inna kase jo. A-
inn chungden a Jerusalem kahnget a thlikot ka-om hei. Khana khan, aleitlo 
phung kapōa, thlikot-hei inhlangna ting khan inkuna Pathen hneng ni khat a vōi 
3 sasâm aleider. 

11Daniel inrepuihei khan ama Pathen der kha anhmu pha, 

12anmani ankhenga Daniel maherna sik a rengpa hneng kase hei. Anmani’n anti, 
“Reng Kalûr, nang in ni 30 shunga nang tei loa pathen a-emak leh mihring tu 

inkhat inmuk mi kha shabakkai kasip rōng shunga hlon manhlut sik tia sôi 
naleitlo.” Rengpa’n amasôn hei, “Kadik, ṭong masō inhnak, Mede leh Persiahei 
dân, a’nthleng theimak kha kae.” 

13Khava sōa anmani’n rengpa hneng anhri, “Judah a inphut rehring sur hei kâra 
Daniel in Reng Kalûr nang kajana aneimak khana nang ṭong masō kha juimak. 
Ama’n ni khat a vōi 3 sasâm derna aneia kae.” 

14Rengpa’n hi athei pha, amalung inrim jo khana ama’n ator chenna Daniel 
huksōtna sik hlam aleijong. Kani tlâk katlunga khanga ajonga kae. 

15Khava sōa Daniel inrepuihei kha’n reng hneng he’nle heia anti, “Medehei leh 
Persiahei dân dungjuia reng in amasō ṭong kha inthleng phungmak ti hi Reng 
Kalûr nang in namanhret.” 

16Khava jâra rengpa’n Daniel surna sik a ṭong amasōa shabakkai kasip rōng 
shunga anhlon manhlut jo. Ama’n Daniel hneng ati, “Nang in kajatak a narazen 
Pathen in huksōt che rasoh.” 

17Khur kot khan hlung inkhat vâng ankhâr jo, khana tûte’n Daniel kha anhûksōt 
tor makna sik a, hlung chunga khan rengpa mêrchîkna leh aram mikalenhei 
mêrchîkna annamkhum jo. 

18Khava kahnunga rengpa’n a-innpuia inlea malung inrimtak a, bu sâk loa, heite 
ningṭhatna neiloa, jân jeloa leika-om jo. 

19Jîngkâr hmatak a rengpa kathōia, khurting inranga leikase. 

20Ama’n khava hmun atlung pha, malung inrimtak a a-ôn, “Akahring ṭhak Pathen 
sōk Daniel! Khang hrep a kajatak a narazen na-Pathen in shabakkai heia inphut 
ahuksōt tornâk che mo?” 

21Daniel in amasôn, “Reng Kalûr ahei tik a hringṭhak roh! 

22Shabakkai he’n kei anitôn makna sik Pathen in anbei kakhâr sik angeva 
ajōngtir. Ama’n hivahi atlo kae, ajârchu Reng Kalûr, kei ṭhena neimak eng khana 
nang hnenga dikmak tlomak eng ti hi amanhret a kae.” 

23Rengpa kha inpâk hêr joa shabakkai rōng shunga inphut Daniel kha keisōtna 
sik ṭong apek jo hei. Khava jâra anmani’n Daniel ankeisōt a, Pathen ataksen jâra 
ama heite a’ntônmak kha anhmu jo. 

24Khava sōa rengpa’n Daniel mo kape mi rakip hei kha surna sik a ṭong apek jo 
hei, khana anmani kha annuhmei, ansahei leh inṭhōia shabakkai kasip rōng 
shunga anhlon manhlut jo hei. Anmani khan khurhnōi antlung mak hma 
shabakkaihei khan ho’nthok heia anru anse mathlek pek sō hei. 

25Khava pha Reng Darius in raleichunga ka-om phung leh jât, ṭong rakip hnenga 
lekha aleimanrôn hei: “Marimna chibei! 

26Karam shunga mi rakip in Daniel Pathen nantaṭit sik khana nantakaja sik kae 
tia ke’n ṭong kapek chei kae. “Ama kha akahring Pathen kae, khana ama’n aheitik 
a vai arôn sik. Ama rengram aheitik a inhmang mak ning, khana aratha neina 
aheitik a bângmak ning. 

27Ama’n ahuksōt khana asansōt; Ama’n marvân leh raleichunga ṭōn inralak leh 
det-hla ka-om atlo. Ama’n shabakkai he’n antatha sik Daniel kha ahuksōt.” 

28Cyrus leh Darius he’n Persianhei reng anchang lai Daniel kha kahōia leika-oma 
kae. 

Daniel 7 

DANIEL IN HMANGTALÂR AHRI SŌT 
(7.1—12.13) 

Daniel Hmangtalâra Sha 4 Ahmu 
1Belshazzar in Babylon reng achang kum hma inkeia, ke’n jân a rahmang kaneia 
hmangtalâr kaleinei. Ke’n rahmang kha kaleimazet, khava ning jân a kaleihmu 
kha 

2hinahin ka-om: Hmun rakip a inphut thli hong kahrânga tui-ôngpui hmai 
aheivōk. 

3Tuipui shunga inphut sha kalentak 4 hong kasōk hei, inkhat leh inkhat in-ang 
mak hei. 

4Ahma inkei kha shabakkai apō, tâk hmurai kapōa mathla le’ndo. Ke’n ka-enlai 
amathlahei kha intan jo hei. Sha kha keitoua ka-oma anlei manngir. Khava sōa 
mihring mandonna ahnenga anleipek. 

52na sha kha akahnung tinga akepâra akangir kavom apō. Ahâ vâng sha manâkru 
3 asekhang, khana rasa inkhat in ahnenga ahri, “Se ina nator chenna ranhringhei 
hme vasa roh!” 

6Ke’n ka-enlai, 3na sha alak inkhat hong kasōk a kae. Khavakha rûtnu apō, tâk 
akhona va mathla kapō mathla 4 indo, khana alu 4 anei. Ama kha vairônna ratha 
anei kapōa ka-om. 

7Ke’n khanga ka-enlai, 4na sha hong kasōk a kae. Ama kha ratha kaneitak, ṭitna 
leh inpirna ka-om tak kae. Ama’n thirha kalentak vâng ashathat hei kha asekhōi 
hei khana achōn rachi hei. Sha ralak leh in-ang loa, araki 10 indo. 

8Ke’n araki kha kakhulip a ka-en pha, raki hei kâra khan raki kasin inkhat hong 
kasōk a kae. Hivahin hma inkeia aleika-om raki 3 amathlek jo hei. Hiva raki hin 
mihring hmit anei khana in-ortak a ṭongkahri bei inkhat anei. 

Aheitik a Akahring ṭhak Inkhat Manhmuna 

9Ke’n ka-enlai, reng in-ongna hei ahmun et a anda hei. Khava reng in-ongna 
inkhat a khan ahei tik a akahring ṭhak inkhat kha in-onga kae. Apōnsihei kavur 
kapōa kachek hei khana asam in sahme intheng ka-anga kae. Alen in-ongna kha 
hmei kasûk gâri chunga, hmeimale kapōa kasûk a kae, 

10Khana inphut hmeimale ahei kâpsōt a kae. Khava hmun a khan ama inzen sik 
mi lishing lishing ka-om hei, khana tei torlo katamtak ahmating kangir hei. Ṭong 
tanna sik in-ong anphut jo, khana lekharabu hei kha anmahlang jo. 

11Ke’n ka-enlai, raki kasin khan in-ortak a ṭong ahri kha katheia kae. Khanga ka-
ena, sha manlina kha anthat jo, khana ataksa kha hmeishunga anhlon manhlut a 
amanhmang jo. 

12Sha ralak-hei kha anratha neina anlosōt pek jo hei, tâk pha chomkhat akahring 
sik a anleida hei. 

13Hiva jân a hmangtalâra hin ke’n mihring kapō inkhat kaleihmu. Ama kha 
sumtuk in akake khuma kahnenga ajōng hnai eng, khana ama khan ahei tik a 
akahring ṭhak hneng kasea inpek inhlut a kae. 

14Ama kha phung leh jât ṭong rakip in anrazenna sik ama kha ratha neina, kajana 
khana reng ratha kha anpek jo. Ama ratha neina kha ahei tik a ka-om sik, khana 
arengram ahei tik a bângmak ning. 

Hmangtalâr Hri manchênna 
15Hmangtalâr kaleihmu khan amanrim eng, kei amanbōi hêr eng. 

16Ke’n khava hmun a akangir hei kâra inkhat hneng kase enga hiva rakip hi ahri 
manchênna sik kavader. Khava jâra hivahi heitina mo ti kha ahri pek eng. 

17Ama’n ati, “Hiva sha kalen 4 hei hi raleichunga kaman om sik rengram 4 hei 
kae. 

18Khana Chunghnung Pathen sahe’n reng ratha neina kha anchen sik khana ahei 
tik a anta kachang sik.” 

19Khava pha sha alak 3 hei leh a’n-ang mak 4na sha, ashathat sik hei kha asum-
êng ke matin leh athir ha vânga asekhōi hei khana anchunga achōn rachi hei, 
khava ṭit ka-om tak sha chungchânga kamanhretdet hnōma kae. 

20Ke’n alua indo raki 10 khana hnunga ahei kasōk raki inkhat, khava khan raki 
hei kâra 3 asuk mathlek chungchânga kamanhret hnōm. Hivahin ahmit indo hei 
khana inlensaktak a ṭonghrina abei inkhat indo. Ama kha alak-hei kanek a ṭit ka-
om hêra kae. 

21 Ke’n ka-enlai, khava raki khan Pathen sahei chunga re atloa ator jo hei. 

22Khava pha ahei tik a akahring ṭhak inkhat kha kajōnga Chunghnung Pathen 
sahei sik a ṭong aleitan. “Pathen sahe’n reng ratha neina anchenna sik pha kha 
hong katlung jo. 

23Kahnenga hri manchênna Pathen in amanthei eng kha hi kae: “4na sha kha 
raleichunga ahong ka-om sik 4 tlukna rengram kae, khavakha alak rengramhei 
leh in-ang mak ning. Ama hin ralei pumpui asuk manhmang sik khana achōn 
rachi sik kae. 

24Khana raki 10 kha rengram vai ahong karôn sik reng 10 hei kae. Khava sōa reng 
alak inkhat hong kasōk sik; ama kha hma-inkeihei kanek a inlak sik, khana reng 
3 hei kha ator sik hei. 

25Ama’n Chunghnung Pathen kadōia ṭong ahri sik khana Pathen mihei asuk 
manrim sik hei. Ama’n anmani beklang dân leh rehōihei thlengna sik atlo sik. 
Khana Pathen mihei kha kum 3 leh thla 6 aratha neina thōia ada sik hei. 

26Khava sōa marvâna ṭong tanna matungna ka-om sik, aratha neina kha inlosōt 
sik, pui katluk a manhmang sik kae. 

27Raleichung rengram rakip hei ratha hratna leh lenna rakip Chunghnung 
Pathen mihei hneng a’npek sik kae. Anmani reng ratha neina kha bângtik 
neimak ning, khana raleichunga vaikarôn rakip in anrazen heia anṭong anjui 
sik.” 

28Hivahi omchen kasōk abângna kha kae. Kei kaṭihêr enga kadângper jo eng, 
khana khavahei seng kha kamalunga kada heia kae. 

Daniel 8 

Daniel in Kemōng leh Ke Ahmuna Hmangtalâr 
1Belshazzar in reng achang kum 3 tlukna, ke’n vōi 2 tlukna hmangtalâr inkhat 
kahmu. 

2Hmangtalâr shunga khan manhret phâkloa kei Elam ram shunga bangrape 
a’nkhârkhum Susa khōpuia leika-om eng. Kei Ulai tuidung panga leikangir eng, 

3khava tuidung panga ke’n araki kaseitak 2 indo kemōngche inkhat kaleihmu, 
araki inkhat in kaseidet khana katherdet a kae. 

4Kemōng khan tlaitlâk ting, sak leh thlang ting araki vâng asuk kha kalei-en. Sha 
inkhatbek inum tingtor mak hei khana aratha neina inphut leitlânsōt tor mak 
heia kae. Ama’n amaduhrep a atlo khana lei-inlensak a kae. 

5Hivahi heitina mo tia kamandon laitak, keche inkhat in tlaitlâk tinga inphut 
hong kasōk a inrang reia ake’n ralei tônloa hong katlân. Ama’n ahmit 2 kâra 
inchêntak a manhret theibât raki inkhat aleinei. 

6Ama kha ke’n tuipanga akangir kaleihmu jo kemōng hnengting aratha rakip 
asonga katlân inhlut. 

7Ama’n kemōng avasuk hlon kha kahmu. Ama ahnuk kana hêra kemōng kha 
asuk a araki 2 amathlek pek jo. Kemōng khan ama tingtorna ratha neimak jo. 
Raleia amanpura achōnpha jo, ama kahuktor tûte inkhatbek leiom mak hei. 

8Keche kha hong inlensak chet-chet jo, tâk ama’n ratha katluk a ahongnei pha, 
araki katlek jo. Khava kahlanga inchêntak a manhret theibât raki 4 in ramkei 
ahlop et anhnget a hong kasōk hei. 

9Hiva raki 4 kâra raki kasin inkhat hong kasōk nôk. Hiva ratha neina kha thlang 
ting, nisōting khan chu Intepna Ram langting katlunga kae. 

10Ama’n marvân remihei, ârsihei, inrepuina sik pui katluk a ratha aleinei, ama’n 
ṭhahrep hei chu raleia ajōng hlon mathla heia ake vânga achōnpha hei. 

11Marvân remihei rengsa katlunga ama’n a’nrepuia, ahnenga ani tina inthoina 
tōkna kha akhâm hei, khana Bek-inn amanbōk. 

12Mihe’n khava hmun a ani tina inthoina kahlanga setna antloa kae, khana 
kadiktak a bekna kha raleia anhlonsōt jo. Raki khan atlona rakip a chung 
leikasōk a kae. 

13Khava sōa ngeva inkhat in inkhat hneng ṭong ader kha kalei thei, “Hmangtalâra 
a’nhmu omchenhei hi pha khongja katlung alaka-om sik hei mo? Pha khongja 
katlung mo ṭit ka-om tak setna hin ani tina inthoina kahlang kha alathleng sik? 
Pha khongja katlung mo marvân remi leh Bek-inn kha chōnpha anlaka-om sik 
hei?” 

14Alak ngeva khan amasôn kha kalei thei, “Khavakha khōhlei leh jîngkâr 2,300 
laka-om sik, hiva shunga hin inthoina om mak ning. Hivasōa Bek-inn kha matung 
ther sik kae.” 

Ngeva Gabriel in Hmangtalâr Ahri manchên 
15Ke’n rahmang kha hei-achang ti manhretna sik kamandonlai, manhret phâkloa 
mi inkhat kahma leikangir. 

16Ke’n Ulai tuidung rekhat a inphut a aka-ông rasa inkhat kathei, “Gabriel, ama’n 
ahmu kha heitina mo hripek roh.” 

17Gabriel kha kahong kahnenga kangir, khana kei kaṭihêr enga raleia kapûr jo 
eng. Ama’n kahnenga ati, “Akathithei mihring, hiva tina hi manhret roh. 
Hmangtalâr hi ralei inchaina ṭong kae.” 

18Ama’n khanga ṭong ahrilai, kei heite manhret manloa raleia kapûr eng. Tâk 
ama’n amatu eng, kakea amanngir enga 

19khana ati, “Ke’n Pathen hnuk natna tahei rôn sōt kha kamanhmu che kae. 
Hmangtalâr hin a’nchaina sik pha ahrina kae. 

20“Nang in araki 2 indo kemōngche nahmu kha Media leh Persia rengram 
kahlanga kae. 

21Keche khan Greek rengram kahlânga kae, khana ahmit 2 hei kâra inchêntak a 
manhret theibât raki khan reng hmakakei kae. 

22Hma-inkei raki kha atleksōa raki 4 ahong kasōk hei kha’n rengram kha 
rengram manlia inṭhen sik hei, khahei khachu ahma kakei kapōa ngarmak hei 
ning. 

23“Khava rengramhei inchaina ahong hnai jo pha anmani hongṭha hêrmak hei 
ning khana karâk sik hei kae, khana khan ṭong inngeimak, rahe kase, mikahōn 
reng inkhat ka-om sik. 

24Ama hong kahrat sik, tâk abinga ratha neina vânga changmak ning. Ama’n ṭit 
ka-om tak inhmangna ahong masō sik khana atlo rakip a chung kasōk sik. Ama’n 
ratha kahrat mihei leh Pathen mihei chunga inhmangna ahongtlo sik. 

25Ajârchu ama kha amalung ṭhamak, ama mihōnna hlam a khan hmesōna anei 
sik. Ama abinga inlensak sik khana gîkna pek loa mi katamtak amanhmang sik 
hei. Ama’n reng kalenpen katlunga a-inrepui sik, tâk mihring ratha neina hmang 
loa ama kha suk manhmang kachang sik a kae. 

26Hiva khōhlei leh jîngkâra inthoina chungchânga nahnenga hrimanchên jo 
hmangtalâr hi hui ahong katlung sik kae. Tâk-kha tûnchu thup inna da hi roh, 
ajârchu hiva hui tlung sik hi pha kasôttak kahlut sik a kae.” 

27Kei kamalung katlasam hêra kani katamtak leikana eng. Khana kathōi enga 
rengpa’n anganse eng ṭōn vakatlo sik a kase jo eng, tâk hmangtalâr khan 
kamalung asuk manbōia heite manhret loa ka-om eng. 

Daniel 9 

Daniel in Amihei sik Derna Anei 
1Mede phung Xerxes sapa Darius khan Babylon kha arôn jo. 

2Ama vai rôna kum hmakakeia, sânkathem Jeremiah hneng aleihri, ke’n lekha 
intheng kateia, Jerusalem in kum 70 a’nhmang sik kha kamandona ka-om eng. 

3Khana ke’n bu kahngōia, borapōn kasia khana ravut kâra in-ong enga Rōngpu 
Pathen hneng malung kahluttak a kaleider. 

4Ke’n ka-Rōngpu Pathen hnenga kader khana kamihei setna kalei hrisōt a kae. 
Ke’n kati, “Rōngpu Pathen, nang kalen che khana keini’n kankaja che. Nang 

naṭongtep chunga taksenthei kachang che, khana nang inlungset mihei chunga 
bângtik neilo lungsetna namalâr khana naṭongpek kha natlosōt a kae. 

5“Keini’n setna kantlo jo, keini ṭhamak jo ung, keini akadik mak kantlo jo. Nang 
in tlo ruh nati kha tlomak jo ung, khana akadik namanhmu ung kha kandahlon 
jo. 

6Kanrenghei, kanvai karônhei, kanpu sōnhei leh kanjât pumpui hnenga 
narahminga ṭongkahri nasōk sânkathemhei ṭong rangei mak jo ung. 

7Rōngpu, nang chu ahei tik a akadik natlo, tâk keini’n ahei tik a kanbinga inzakna 
kanhei rôn sōt a kae. Nang in akahnai leh akahla ram shunga nachai kathek jo 
Israel rakip, Jerusalem leh Judea ram shunga aka-om keini rakip chunga hivahi 
akadik jo kae, ajârchu anmani nahnenga taksenthei changmak heia kae. 

8Kanrenghei, kanvai karônhei, kanpu sōn he’n inzak ka-om tak a leikachôn hei, 
khana Rōngpu nang kadōia setna anleitlo jo. 

9Keini’n nang kadōia kanleitlo ravâng nang chu maritna leh ngeidamna 
kapekthei che kae. 

10Nang in nasōk sânkathem heia inphut dân dungjuia om ruh nati ung kha, 
O RŌNGPU kan-Pathen naṭong leirangei mak jo ung. 

11Israel rakip in nadân anlei sukkhōi jo, khana naṭong hri juihnōm mak jo hei. 
Nang kadōia kaset jo ung, khana nasōk Moses dânrabu a a’nzet hâksêrna hei kha 
kanchunga katlung joa kae. 

12Nang in kanhnenga leh kanvai karônhei hnenga tlo sik a nahri kha natloa kae. 
Nang in raleichunga aka-om khōpuihei kanek a Jerusalem kha kakhôk chet a 
nakarâk a kae. 

13Moses Dân a ale’nzet karâkna rakip hei kha napek jo ung. Tâk tûn katlunga’m 
O RŌNGPU kan-Pathen, kansetna heia inphut inhesōtna a-emak leh nadikna juia 
namalung mantlaina sik latlomak ung. 

14O RŌNGPU, nang in keini karâkna sik a intluk che, khana nakarâk ung, ajârchu 
nang in akadik ahei tik a natloa kae, khana keini’n rangei mak che ung. 

15“O RŌNGPU, kan-Pathen naratha neina kha Egypt a inphut namihei 
naheiṭhōisōtna heia khan namalâr jo, naratha neina kha tûn katlung 
mandonsōtna laka-oma kae. Keini setna kantlo jo, keini dikmak kantlo jo. 

16Nang in keini hmalai khan naleihrung jo ung, khava jâra Jerusalem chunga 
nahnuk mannat mak jo roh. Hivahi nakhōpui, a’ntheng nahmebung kae. Keini 
setna leh kanpu sōnhei ṭhatmak jâra sir leh panga ram he’n Jerusalem leh 
namihei chunga anhmu masi heia kae. 

17Eh Pathen, kaderna leh kangekna arangei pek roh, suk manhmanga aleika-om 
jo nabek-inn kha syemsōt nôk roh; mi rakip in nang Pathen che kae tia 
anmanhretna sik, syemsōt nôk roh. 

18Eh Pathen, kantahri arangei pek roh; keini ajōng enroh, keini inrengna kan-
omna leh narahming karôn khōpui inrimna hi jōng enroh. Keini’n akadik kantlo 
jâra changloa, nang in lungset kathem nachang jâra derna hi kannei che. 

19Rōngpu, kanderna che arangei pek roh, Rōngpu, arangei mandam roh. Rōngpu, 
kanderna rangei roh, khana atlopek roh! Mi rakip in Pathen che kae ti 
anmanhretna sik, in-êng mak jo roh! Hiva khōpui leh hiva mihei hi natahei kae.” 

Gabriel in Ṭongsân Ahri manchên 
20Ke’n kasetna hei leh kami Israelhei setna kaphôngsōt a derna kaneiṭhak, khana 
ama Bek-inn intheng kha asyemtherna sik RŌNGPU hneng kabêr ṭhak a ka-om 
eng. 

21Khanga kaderlai, hma inkeia hmangtalâra kaleihmu Gabriel kha ka-omna 
hmun a heikajōnga kae. Khavakha khōhlei inthoina tōkna pha kae. 

22Ama’n ahri manchên, “Daniel, ṭongsân kha namanhretna sik hinahin akahong 
eng kae. 

23Nang in Pathen hneng nangek manphut pha, ama’n amasôn che. Ama’n 
alungset che, khava jâra amasôna kha akahri pek sik a kei akahong eng kae. Tûn 
ke’n kahri pek che pha malung kahluttak a rangei roh. 

24“Namihei leh nakhōpui intheng kha setna leh akaṭhamak inphut masōsōtna sik 
Pathen in kum 70 et kha vōi 7 kasôt aṭhensōt a ada jo. Ṭongsân leh hmangtalâr 
kha hui atlungna sik, khana a’ntheng Bek-inn avea manther sōtna sik a, setna 
rangei mandam sik khana kumleikōa dikna kha matungsōt sik kae. 

25Hivahi chîk roh khana manhret roh: Jerusalem athera sak nôkna sik ṭongpek 
asôkna khana inphut Pathen takadeisōt hlamkakei ajōng mak hma seng kum 7 
et kha vōi 7 kathleng sik. Jerusalem kha hlamlenhei leh rekur kangar tak hei 
insyemther sik hei, khana kum 62 et kha vōi 7 kangir sik, tâk-kha khavakha 
inrimna pha sik jo kae. 

26Khava pha a’nchai leh Pathen takadeisōt hlamkakei kha dikmaktak a 
anmahera anthat sik. Khōpui leh Bek-inn kha ratha kaneitak vaikarôn remi he’n 
ansuk manhmang sik. A’nchaina kha Pathen in amantluksa re leh suk 
manhmangna ahei rôn kha tuikalen kapōa kahong sik. 

27Khava vaikarôn khan mi katamtak hei leh kum 7 inhnōmna kahnettak annei 
sik, khana hiva pha hi aṭimkhat a’nchai pha, ama’n inthoina leh tōkna man om 
mak jo ning. Ṭitpui inkhat Bek-inn inshângpen chunga anda sik khana khava 

kada mi kha Pathen in ama sik a amantluk pek achaina pha kha aratō mak 
kârseng khanga ka-om sik.” 

Daniel 10 

Tigris Tuidung panga Daniel Hmangtalâr 
1(Cyrus in Persia reng achang kum 3 tlukna Belteshazzar tia’m a’nhret, Daniel 
hneng ṭong inkhat hong inlâr. Khava ṭong khachu kadiktak a manhret sik le’ntak 
hêr. Khavakha ahnenga hmangtalâra ahri manchên pek a kae). 

2Khava pha ke’n kanive 3 kha ṭajai kasuia kae. 

3Kanive 3 a’nchaimak kârseng thlai katui achangmak leh hme leisâk mak eng, ju 
lei-in mak eng, kasam um leikhui mak eng. 

4Khava kum a thla hmakakeia kani 24 ning, tuitlân inhnak Tigris tuidung panga 
kangir eng. 

5Ke’n chungting ka-ena pōn innem kasi khana sana intheng vâng khōnkir invon 
mi inkhat kaleihmu. 

6Ataksa kha rangkachek kapōa leikavâr. Ahmaisō kha khō inphe kapōa kade, 
ahmit-hei kha hmei kasuk kapōa kasen. Abân leh ankepha kha kanôt jo sum-êng 
ka-ang, khana akaresō kha mipuihei rasa ka-ang. 

7Khava hmangtalâr kahmu kha kabing rōk eng kae. Kei leh aka-omsap hei khan 
heite hmumak hei, tâk anmani kaṭi heia, katlân heia le’nthup hei. 

8Kabing rōk a khana khan inlaktak hmangtalâr kha kalei-en. Ratha inkhatbek 
leinei mak eng, khana kahmaisō inthleng joa tûte’n amanhret mak jo hei. 

9Akaresō kathei pha, heite manhret lo hêra raleia katlu eng, kahmai kamakhup 
a ka-om eng. 

10Khava pha, kut inkhat in amatu eng, kakut leh kamarkhup vânga amanngir 
eng; kei khava katlunga le’nnok eng. 

11Ngeva khan kahnenga ati, “Daniel, Pathen in alungset che. Ngir ina ke’n heimo 
kahri sik kha malung kahlut a rangei roh. Nahnenga kei ajōngtir eng kae.” Ama’n 
hi ahrisōa, kei kangirsōt eng, khava katlung kei le’nnok eng. 

12Khava sōa ama’n ati, “Daniel, ṭitmak roh. Manhret theina naneina sik a, 
insinsak a omna sik a, namandon ninga inphut Pathen in naderna kha athei pek 
jo che. Naderna insôn sik a akahong eng kae. 

13Persia rengram kahngâk ngeva rengsa khan kani 21 aleikhâm eng. Khava sōa 
ngevahei lukaching Michael kha kei inthōpui sik a kajōng, ajârchu Persia ram 
shunga kabing rōk a andahlon jo enga kae. 

14Namihei chunga hnunga heimo ahong kasōk sik kha manthei che rong tia 
akahong eng kae. Hivahi hnunga ahong kasōk sik hmangtalâr kha kae.” 

15Ama’n hi ahri pha, ke’n ṭonghri loa, raleia kalei-en. 

16Khava pha, mihring hme kapō ngeva khan akut ahei kabâna kahner aleisit. 
Ke’n ahnenga kahri, “Oja, hiva rahmang hin ratha amannei hêrmak, kataksa 
innok hi bâng tor mak joa kae.” 

17Kei hi sōk inkhat in akapupa hmaikunga akangir kha ka-ang jo eng. Heikhonga 
mo ke’n nahnenga ṭong kahritor sik? Kei ratha neimak jo eng khana kaphuk 
sânthei mak jo eng.” 

18Ama’n amatu nôk enga, kei ratha kahong nei det jo. 

19Ama’n ati, “Pathen in alungset che, khava jâra heite’n manrim mak che rasoh 
khana ṭitna pek mak che rasoh.” Ama’n hi ahrisō pha, kei ratha kaneichet joa 
kahri, “Oja, heimo nahri sik kha amanthei roh. Nang in namanṭhat det jo eng.” 

20-21Ama’n ati, “Heijâra mo nahnenga akajōng eng namanhret mo? Akadik 
Lekharabua a’nzet kha nahnenga phôngsōtna sik a kae. Tûn kei inle nôk sik eng, 
Persia ram kahngâk ngeva kha kava’nrepui sik. Khava sō leh, Greek ram kahngâk 
ngeva hong inlâr sik. Israel kahngâk ngeva, Michael, tei loa tûte ka’nthōpui sik 
om mak a kae.” 

Daniel 11 

1“Ama kha kei inthōpui leh kakahrunga a’nṭang kae. 

2Khana ke’n tûn nahnenga kahri sik hi akadik kae.” 

Egypt leh Syria Rengram 

Ngeva khan ahri, “Reng 3 he’n Persia vai anhongrôn sik, aralak-hei kanek a 
akahaopen, 4 tlukna inkhat in ankahnunga hong ka-om sik. Ama ratha neina leh 
sêr leh sum kaneitak ahongchang pha, Greek rengram chunga aheidōi sik. 

3“Khava pha ratha kaneitak reng inkhat hong ka-om sik. Ama’n ram kalentak 
chunga vai ahong rôn sik, khana amadu chenna atlo sik. 

4Ama’n ratha kaneitak ahongchang pha, aram hongkakōi sik, alang manlia 
inṭhen sik. Ama sōn aka-emak reng he’n ama kahlanga vai anhongrôn sik, tâk 
ama rathanei kapōa chu nei tor mak hei ning. 

5“Egypt rengpa kha ratha ahongnei sik: Arehlam kakeihei kâra inkhat in ratha 
ahongnei chet sik khana akalendet ram chunga vai arôn sik. 

6Kum ṭhahrep kahnunga Egypt rengpa’n Syria rengpa leh hong inthlop sik hei, 
khana ama’n asanu Syria rengpa hneng apek sik. Tâk-kha an-inmattōna kha 

sôtmak ning. Amanu, apuise, asahei khana ama leh akasesap asōk-hei rakip 
anthatpet sik hei. 

7Hnunga inrangtak a amanu innkō kasōk mi inkhat in reng hongkachang sik. 
Ama’n Syria rengpa remihei chunga re ahongtlo sik, anrekur shunga kahlut sik, 
khana ator sik hei. 

8Ama’n an-pathenhei limsyem khana khava pathenhei hneng antapek sōt sana 
leh dangka neinâk-hei kha Egypt a ahei choi male sik hei. Kum kasôttak intōk 
inchamna a-om kahnunga 

9Syria rengpa’n Egypt a re avatlo sik, tâk rumhrat a akahnung he’nle sik. 

10“Syria rengpa sahe’n re tlo sik a intluk sik hei, remi katamtak anmantûp sik 
hei. Ankâra inkhat in tuishâng kalen inkhat kapōa inranga kase sik, inrepuihei 
rekur inkhat asukkhōi sik. 

11Egypt rengpa’n ahnuknat jâra Syria rengpa chunga re avasō sik, aremi 
katamtak rehringa ansur sik hei. 

12Khana ama’n remi katamtak athat heia retorna anei jâra inlensak sik, tâk 
ama’n pha kasôttak re tor mak ning. 

13“Syria rengpa inle nôk sik, hma kanek a remi katamchet akhôm mantûp sik hei. 
Aphahrep ahongtluk pha, ama’n remi katamtak revon kaṭhadek a a’nvon hei kha 
leh hong inle nôk sik hei. 

14Khava pha mi katamtak in Egypt Rengpa chunga re anhongtlo sik. Khana 
Daniel, najât shunga mi inphin ṭhahrep he’n antahmu hmangtalâr jâra khan re 
antlo sik, tâk antor sik hei. 

15Khava jâra Syria rengpa’n inkurkhum khōpui inkhat akekhuma ahlō sik. Egypt 
remi he’n rede manjōm mak hei ning; remi kaṭhapen hei katlunga’m ratha 
neimak hei ning. 

16Syria re katlopa khan anmani kha akating sik omloa alungdo hrep a ahmang 
sik hei. Ama’n Intepna Ram a khan kangir sik, khavakha akhenga ama ratha 
neina thōia ada sik. 

17“Syria rengpa’n aremi rakip akhôma resōna amantluk sik. Khava pha, ama’n 
a’ndōipuipa rengram suk manhmangna sik a ama leh inmattōna asyem sik 
khana ama hnenga asanu ompui sik a apek sik; tâk aṭōn mantluk kha hmesō mak 
ning. 

18Khava kahnunga ama’n tuipui panga ka-om jât-hei chunga re atlo sik, ankâra 
jât katamtak ator sik hei. Kha’num ram hlop hlamkakei inkhat in ama aheitor 
sik, a’nlensakna kha amanbâng pek sik jo; kadiktak a Syria rengpa inlensakna 
kha achung kalena amanlet pek sik. 

19Rengpa kha aram a rekur a inle sik, tâk-kha ama kha re antor sik, khavakha 
ama inchaina kachang sik. 

20“Ama kha reng ahlop inkhat in abân aheijom sik. Khana ama’n arengram nei 
leh hao apungna sik ṭōnkarôn mi inkhat atir sik a kha amipuihei hnenga 
ramsêrṭhei aman pek heia amipuihei kha khōdeng amanthei sik hei pha 
bongkhat shunga rengpa kha anthasōt sik, khavakha mipuihei manhretna leh re 
tlona hmun a emak ning.” 

Syria Reng Kaṭhamak 
21Ngeva khan ahri manchênsa: “Abânna Syria reng hichu mikaṭhamak, reng 
changna sik ahlam um sōklo kae, tâk manhret phâkloa ama kahong sik khana 
mihōnna vânga reng hongkachang sik. 

22Ama kadōi rakip, Pathen Thempu Kalen katlung um, suk manhmang sik hei 
kae. 

23Inhnōmna asyema ama’n jât-hlop hei ahōn sik hei, jât kasin inkhat reng achang 
ravâng, ama ratha ahongnei chet-chet sik. 

24Ama’n akanei akahao ram inkhat chunga manthei loa, re atlo sik khana apa-
apu hei taleitlo phungmak ṭōn atlo sik hei. Rea aheichomsōt neinâk-hei kha, 
akahnung kajuihei hneng asempek sik hei. Ama’n rekurhei sukkhōina sik atlo sik 
tâk ama pha inranga hong katlang sik jo. 

25“Ama’n Egypt rengpa chunga re tlona sik a inlensaktak a remi katamtak akhôm 
sik, Egypt rengpa khan remi ratha kanei katamtak vânga ahei indōipui sik. Tâk-
kha Egypt rengpa kha hōnmathlâk kachang sik, khana hmesō mak ning. 

26Ama inhnai puipen mansena kaneipa khan ama amanhmang sik. Aremi 
katamtak kathi sik hei, aremi rup-hei kathisō sik hei. 

27Khava pha reng 2 hei kha thlaisâk sik a dokhâng inkhat a in-ongsap sik hei, tâk 
anmalung rôn chu ṭhamak ning, khat leh khat maleiseia inbek sik hei. Anmani 
tamadu kha chenmak hei ning, ajârchu khava sik a pha latluk mak a kae. 

28Syria rengpa’n rea aheichomsōt neinâk rakip ahei choia a-inna he’nle sik, 
Pathen mihei bekdân suk manhmang sik a ngirna anei sik. Ama’n amaduhrep 
atlo sik khana khava sōa aramting inle sik. 

29“Hnunga ama’n Egypt a re atlo nôk sik, tâk hiva chunga chu omje ahlop 
kachang sik jo. 

30Roman he’n tui rakōnga kahong sik hei, ama an-inrepui sik, ama ṭitna anei sik 
jo. “Ama hnuknat a inle sik, Pathen mihei bekna kha suk manhmang sik a atlo 
sik. Khava bekna kadahlon hei mansena kha ama’n ajui sik. 

31Aremi ṭhahrep in Bek-inn ansukset sik. Anmani’n ani tina inthoinahei 
anmanbâng sik, khana ṭit ka-om tak omchen anmasō sik. 

32Rengpa’n ami hōnna vânga, anbekna kadahlonsa hei inthōpuina kha achen sik, 
tâk Pathen kahnung kajuihei khan chu re ande sik. 

33Mipuihei hlamkakei kasinghei khan chu ansingna kha mi katamtak hnenga 
ansempek sik hei. Tâk-kha pha bongkhat re shunga ṭhahrep chu anthat sik hei 
a-emak leh hmeia anro hlon sik hei, ṭhahrep chu anchom heia ankhum sik hei. 

34Inthatna asōklai khan, mi katamtak in binga hnemna anjonga khanga anbôm 
ravâng, Pathen mihe’n inthōpuina ajingtehrep anhmu sik. 

35Mikasing ṭhahrep chu anthat sik hei, tâk khana inphut mipuihei inthengsōt sik 
hei. Hivahi Pathen in atupsa pha inchaina ahong mak hma senga akasōk injom 
sik kha kae. 

36“Syria rengpa’n alungdo hrep a kachôn sik. Ama’n pathen rakip kanek a, 
Chunghnung Pathen kanek a’m kalen eng tia inlensak sik. Pathen in akarâkna sik 
pha ahong mak kârseng ama’n khanga atlo tor sik. Pathen in amantluk kha atlo 
nger sik kae. 

37Reng hin apa-apu hei tarazen pathen khana nuhmeihei talungset pathen kha’m 
heite donmak ning. Inthenga, ama’n pathen rakip heite sakmak hei ning, ajârchu 
anmani kanek a kalen chet eng tia amandon sik. 

38Khahei kanek a, ama’n rekur kahngâk pathen kha akaja sik. Ama’n apa-apu 
he’n anta leikamuk hêrmak pathen inkhat hnenga sana, dangka, mukta khana 
mankatamtak kutchoihei apek sik hei. 

39Arekur kahrung sik a, ama’n ramlak pathen inmuk hei ada sik hei. Ama 
vaikarôn kae tia akahnōm hei kha ama’n kajana anei sik hei, anmani kha 
ṭōnhmun kalen amantu sik hei, inpâkmana ram apek sik hei. 

40“Syria rengpa kha ahong inchai sik jo pha, Egypt rengpa’n ama chunga re 
aheitlo sik, khana Syria rengpa’n aratha neina rakip asonga shakor gâri, shakor 
leh tuirakōng katamtak ahmang sik. Ama’n tuikalen kapōa, rengram katamtak a 
re asō sik. 

41Ama’n Intepna Ram katlunga’m re atlo sik khana mi lishing lishing athat sik 
hei, tâk Edom, Moab khana Ammon ram chu inphesōt sik hei. 

42Ama’n khava ram rakip a re atlo pha, Egypt katlunga’m ṭhenmak ning. 

43Ama’n Egypt a a’nthup karōihei, sana, dangka khana mankatamtak karōihei 
achoisōt sik hei. Ama’n Libya leh Ethiopia ahlo sik hei. 

44Khava pha, nisō leh sak tinga akahong ṭong in ama amaṭhit sik jo; hnuk kasetak 
a re atlo sik jo, mi katamtak athat sik hei. 

45Ama’n tuipui leh Bek-inn omna tlâng ankâra reng pōn-inn kalen tatak heia’m 
amatung sik hei. Tâk-kha ama kabôm sik tûte omloa ama kathi sik jo.” 

Daniel 12 

Achaina Pha 
1Pōn innem kasi ngeva khan ahri, “Khava pha nami kahngâk ngeva kalen 
Michael, he’nlâr sik. Khava sōa jât he’n anhei ombia inphut akaṭhamak tak 
omchen, inrengna pha kha kahong sik. Khavakha ahong pha, Pathen lekha 
shunga a’nzet najât mi rakip huk sik hei kae. 

2Aleikathi hei kâra mi katamtak kahring nôk sik hei, khana ṭhahrep chu 
kumleikōa hmaimôkna kha anchen sik jo. 

3Hlamkakei kasinghei khan marvân vârna rakip leh heikasōk sik jo hei. Khana 
akaṭha tlona sik a mi katamtak hnenga mantheina kaneihei kha ârsihei kapōa 
ahei tik a ka-om sik jo hei.” 

4Ama’n kahnenga ati, “Khana tûnchu, Daniel, lekha kha makhu jo roh, ralei 
a’nhmangmak kârseng mêrchîkna nam jo roh. Khava shung senga hei omchen 
mo akasōk sik antia, manhretna sik antloa, mi katamtak in môksek a pha 
anmanhmang sik.” 

5Khava sōa mi 2, tuipang inkhat et a mi inkhat et akangir hei ke’ n kahmu hei. 

6Ankâra inkhat khan tuidung chungtinga akangir ngeva hneng ader, “Hiva det-
hla ka-om omchen hi a’nchaina sik heituk mo alakasôt sik?” 

7Ngeva khan akut 2 marvânting akalânga, Kumleikō Pathen rahminga intepna 
anei jo. Ama’n hinga ahri kha ke’n kathei, “Hivahi kum 3 leh thla 6 sik kae. Pathen 
mihei suk manrimna kha a’nchai leh, hihei rakip hi ahei kasōk sik kae.” 

8Aṭong hri khachu kathei, tâk-kha heitina mo manhret mak eng. Khava jâra 
kader, “Tâk-kha Oja, heikhonga mo khahei rakip kha a’nchai sik?” 

9Ama’n amasôn eng, “Daniel, nang tûn akase sik jo che kae, ajârchu hiva ṭonghei 
hi pha a’nchaimak kârseng thup a da sik hei kae. 

10Mi katamtak manthengsōt sik hei kae. Malung kaṭhamak-hei khachu manhret 
theimak hei ning tâk khanga ṭhatmak antlo manjōm sik; mikasing rōk he’n 
anmanhret sik. 

11“Ani tina inthoina manbâng ninga inphut, Ṭit ka-om tak Inrimna pha khana 
inphut kani 1,290 kathleng sik. 

12Kani 1,335 athleng katlunga taksentak a aleika-om hei kha mikahōihei kae! 

13“Daniel nang chu, achaina katlunga taksenthei chang roh. Nang chu kathi sik 
che, tâk pha inchai ning khan nang tloman inhlâng sik a kathō sik che.” 

Hosea 

Hosea 1 

1 Uzziah, Jotham, Ahaz khana Hezekiah he’n Judah reng anchang lai, khan chu 
Israel a Jehoas sapa Jeroboam in reng achanglai, Beeri sapa Hosea hneng 
Rōngpu’n ajōng pek ṭong kha hi kae. 

Hosea Nuhmei leh Asahei 
2 RŌNGPU’n Hosea ahmanga Israelhei hneng hmapena ṭong ahrilai khan, ama’n 
Hosea hneng ahri, “Se ina nuhmei vanei roh; nanuhmei kha hlamrinthei 
changmak ning, khana asahei kha’m annu anpō sik. Kha leh in-anghrep a, kami 
he’n kei andahlon jo eng khana hlamrinthei changmak heia kae.” 

3Hosea’n Diblaim sanu, arahming Gomer inti nuhmei inkhat kha a-ompui jo. 
Anmani’n sapase hma-inkei inkhat anneisōa, 

4RŌNGPU’n Hosea hneng ahri, “‘Jezreel’ tia arahming phō roh, ajârchu anpu ṭhut 
Jehu’n Jezreel hmun a mi aleitha jâra Israel reng karâkna kapek sik pha hi 
sôtmak jo ning. Ke’n Jehu phung hrui kamanbâng sik jo. 

5Khana Jezreel Phaichama Israel remi ratha neina kha khava pha khan 
kamanhmang sik jo.” 

6Gomer in 2 tlukna nai anei, hichu nuhmeinai kae. RŌNGPU’n Hosea hneng ahri, 
“‘Lungset mak nu’ tia phō roh, ajârchu Israel mihei chunga lungsetna ke’n 
malârsōt mak ning khana rangei mandam mak jo hei ning. 

7Tâk-kha Judah mihei chunga chu lungsetna kamalâr sik. RŌNGPU an-Pathen 
Ke’n, kahuk sik hei, tâk re, chemjâm, the leh sai vâng khana shakor leh shakor 
kachōnghei vânga chu changmak ning.” 

8Gomer in asanu avei manlen sōa, nai avon nôk a sapa hlop inkhat anei nôk. 

9RŌNGPU’n Hosea hneng ahri, “Arahming ‘Kami kachangmak,’ tia phō roh, 
ajârchu Israel mihei hi kami changmak hei khana, Kei, an-Pathen changmak 
eng.” 

Israel Syem mantherna 
10 Israel mihei kha tui-ôngpui nêrdi kapō hongkachang sik hei, tei torlo leh tetor 
mak hongkachang sik hei. Tûnhin Pathen in anhnenga, “Nangni kami changmak 
chei,” ati, tâk-kha anhnenga, “Nangni akahring Pathen sa chei kae,” atina pha kha 
lakahong sik! 

11Judah mi leh Israel mi lahong inchun sik hei. Anmani’n anhlam kakei sik inkhat 
anla kadei sik, khana vōi khat anmani’n anram shunga lahong kakhang sik hei 

khana lakahao sik heia kae. Kadik, Jezreel kani kha kani kalentak lahong kachang 
sik! 

Hosea 2 

1Khava jâra na-Israel changpui hei kha, “Pathen mihei” leh “RŌNGPU talungset 
hei,” ti jo hei roh. 

Hlamrinthei Kachangmak Gomer leh Israel 
2Kasahei, ama kanuhmei achangmak jo’num, khana kei apuise kachangmak 
jo’num, nannu kha hripek ruh. Ajôngna leh anoti changna kha abângna sik jôr 
ruh. 

3Ama’n abângmak inchu ajōng intet ninga kapōa akarōkpet a kada sik kae. Ama 
kha ram kachâr heite keklo inkhat kapōa kaman om sik, tui kahrea kathi sik. 

4-5Asahei chunga lungsetna malârmak ning; anmani inzak inhret mak notinu 
sahei kae. Amanu khet in ahri, “Kalungset hei hneng kase sik eng, anmani’n thlai 
leh tui, shahmepōn leh hruipōn innem, olive thai khana vomhrui ju anpek eng.” 

6Khava jâra ke’n ahlam rahlingbur vâng kakhar pek sik khana ahlam sena kha 
bangrape kakhar sik. 

7Ama’n a’ndupui hei kahnung ajui sik, tâk ama’n surtor mak hei ning. Ama’n 
anmani a-enlele sik hei kha’num hmuphâk mak hei ning. Khava pha ama’n ahri 
sik, “Kei kapuise hma inkeipa hneng inle sik eng, tuna ka-om kanek a ama leh 
kanleiom lai kaṭhachet a kae.” 

8Baal kamukna atahmang sâng, vomhrui ju, olive thai, khana sana dangka 
ahnenga akapek kha kei eng kae tia amanhret phâkmak. 

9Khava jâra salōk pha kei kutchoi sâng, vomhrui ju khana shahmepōn leh 
hruipōn innem a’nsi sik a kaleipek hei kha kakasut male sik jo hei. 

10A’ndupui hei hmaikunga apōnvei, apōnsi kahlikpek pet a kada sik, khana 
tûte’num karatha neina inphut ama kha huksōt tor mak hei ning. 

11Ke’n amanu rehōi sâktlâng rakip, kum a leh thlatina khana Châmhngat kani 
nitna rōihei, beklanga intûpna rakip kamanbâng sik jo. 

12Alungset hei razenna sik a antapek eng ati, vomhrui theikung, theichang 
kunghei seng kasuk manhmang pek sik. Avomhrui thei rahōn leh athei rahōnhei 
hleichi kamanchang pek sik; ramsha he’n anmanset pek sik hei. 

13Ama’n kei amahngi enga Baal hneng marim katui aro khana sanaret a’nvona 
a’ndupui hei ahnong heia pha amanhmang jâra khan karâkna kapek sik 
kae. RŌNGPU’n ahri jo. 

RŌNGPU’n Amihei Alungsetna 

14Khava jâra ke’n ama nêrdiram a kaṭhōi nôk sik kae; khana khan lungsetna ṭong 
vânga kamanhnōm nôk sik. 

15Ke’n avomhrui rahōn kha kapek male sik khana Bōina Phaicham kha inhōrna 
kot inkhat a kasyem sik. Egypt a inphut ahei sōk laia, anuhngâk laia kapōa ama’n 
amasôn sik jo eng. 

16Khava pha kapuise tia vōi khat abek nôk sik eng. Ama Baal tia abekmak jo ning. 

17Ke’n ama Baal rahming manpanhêr nôk mak jo ning. 

18Khava pha kamihei suksetna annei makna sik a, ke’n ramsha leh va rakip kha 
ṭong intepna inkhat kaneipui sik hei. Khan nôk chu re hmangchâk rakip, 
chemjâm, the leh sai ram a inphut kalosōt sik, khana kamihei kha malung 
kamōnga kahōia ka-om sik jo hei. 

19Israel, kanuhmei kamanchang sik che; kei akadik leh taksenthei kachang sik 
eng; akahnet lungset leh maritna kha kamanhmu sik che khana ahei tik a kata 
kamanchang sik jo che. 

20Kaṭong tepna kajui sik, kata kamanchang sik che, nang in RŌNGPU tia nahnōm 
sik eng. 

21-22Khava pha kami Israelhei derna kha kamasôn sik. Raleichunga khōtui 
kamansûr sik, khana ralei in sâng, vomhrui thei, khana olive thei amanra sik. 

23Ram a khan kamihei kaphunsōt sik hei khana kamannei kamanhao sik hei. 
Ke’n “Lungset lo,” inti hei hneng khana, “Kami changlo,” inti hei hneng lungsetna 
kamalâr sik. Ke’n, “Nangni kami chei kae,” kati sik, khana anmani’n anmasôn sik 
eng, “Nang kan-Pathen che kae,” anti sik eng. 

Hosea 3 

Hosea leh Taksenthei Kachangmak Nuhmei 
1 RŌNGPU’n kahnenga ati, “Avea se nôk ina mi leh akajông nuhmei inkhat hneng 
nalungsetna vamalâr roh. Israel he’n pathen ralak ansora vomhrui kachâr kha 
limsyem hnenga antōk heia a-enum, tûn katlung kamalungset hei kapōa nang in 
ama nalungset sik kae.” 

2Ke’n amanu rachôkna sik a dangka 15 leh satun kilograme 150 kapek jo. 

3Ama’n pha kasôttak noti inkhat changloa, jông leh kîk tlo loa ahngâkna sik eng 
kahri pek; hiva shunga hin ke’num ama kahngâk sik kae. 

4Hiva kapōhrep a Israel mihei kha reng leh hlamkakei kasea, inthoina tlo loa a-
emak leh a’ntheng hlung kachohei neiloa, limsyemhei kasea a-emak leh tlâ sânna 
anhmang limhei kasea aka-om sik hei kae. 

5Tâk-kha Israel mihe’n RŌNGPU an-Pathen hneng, anrengpa David sōn hnenga 
avea anhei inhena pha kha anlanei sik. Khava pha RŌNGPU kha anṭit sik jo, 

Hosea 4 

RŌNGPU’n Israelhei dōina Mô Apek 
1Hiva ram a ka-om mihei chunga RŌNGPU’n mô pekna inkhat anei. Israel, kaṭong 
hri hi rangei roh: “Ram shunga hin hlamrinna, khana inlungsetna om mak a kae, 
khana mipuihei hin kei hi Pathen tia ahnōm mak hei. 

2Anmani’n intepna hei ansyem khana anvōkkhōi bât; maleisei, mithat, inru, jông 
leh kik antloa kae. Invōk-inthat hong katam jo, mihring inthat hi inkhat bânna 
inkhat hong kapung jo. 

3Khava jâra ram shung hi hong kachâr sik, hiva chunga aka-om rakip karampet 
sik hei. Ramsha leh vahei khana ngahei kapha kathi sik hei.” 

RŌNGPU’n Thempuhei Mô Apek 
4 RŌNGPU’n ati, “Tûte’num mipuihei kha themmô pek mak hei rasoh, khana hnōm 
mak tlomak hei rasoh, kei inphinna hichu thempu nangni chunga kae. 

5Sûn leh jân akae makjen nantloṭhak, khana sânkathemhei khan nangni kanek a 
akaṭha tlodek mak hei. Ke’n nannu Israel kha kasuk manhmang sik. 

6Kami he’n anhnōm mak eng jâra inhmang jo hei. Nangni thempu chei in kei 
ahnōm mak chei khana kaman theina chei rahlâng mak chei, khava jâra ke’n 
kahlonsōt jo chei khana nansahei leh kathempuhei kha kahlonsōt heia kae. 

7“Thempu nantam chenna kei dōina setna nantlochet, khava jâra nanlûrna kha 
inzakna kamanchang pek sik jo chei. 

8Kamihei setna jâra nangni kahao chet-chet jo chei, khava jâra anmani kha setna 
nanmantlo hnōm chet-chet hei. 

9Mipuihei kapōa nangni’m inrimna nantachen sik kae! Ke’n karâkna kapek sik 
chei khana nanṭōn tlona dungjuia tloman kapek sik chei. 

10Inthoina shunga nanchen kha nansâk sik, tâk-kha nanvon kaṭâm injôn sik. 
Nangni’n sa leh nai kapek pathenhei kha nankamuk sik, kha’num sa chu neimak 
tin, ajârchu nangni pathen ralak juina sik a keia inphut kasesōt chei.” 

RŌNGPU’n Khōvelhei Kamukna Amaset 
11 RŌNGPU’n ati, “Juther leh jumarō khan kamihei manhretna amanhmangsō jo! 

12Anmani’n thinghar inkhat a inphut ṭong phôngna kha anngek a kae. Sung 
inkhat in antamanhret hnōm kha ahri pek hei! Anmani’n andahlon jo eng. Noti 
kachang jo nuhmei inkhat kapōa, pathen ralak hnenga inpek sōt jo hei. 

13Tlâng hmora hmun intheng heia inthoina antōk a kae, khana hmebung heia 
thingkung inshâng leh akalenhei hnōia marim katui anro hei, ajârchu thing 
daihlim kha kahōia kae! “Khava jâra, nansa nuhmei rakip in noti ṭōn antlo, 
nanhmōi he’n kajông heia kae. 

14Kha’num khahei sik jâra karâkna pek mak hei ning, ajârchu nangni khet um 
bek-inn noti hei hneng kahlut chei khana anmani leh bekna kaneimak hei 
inthoina kha nantōk a kae. Ṭongchîk in ahri kapōa, ‘Manhretna kaneimak mihei 
kha a’nhmang sik hei kae.’ 

15“Israel mihei nangni’n taksenthei nanchangmak inum, Judah hei chu khava 
kapōa ṭhena neimak hei rasoh. Gilgal a leh Bethavena kamuk mak ruh, a-emak 
leh akahring RŌNGPU rahminga intepna neimak ruh. 

16Israel mihei hi shakor kasîn racham kase kapōhrep hei kae. Heikhonga mo 
ramhânga kemōnghei kapōa kaveitor sik hei? 

17Israel mihei hi limhei kamukna ṭong rōk a kase jo hei. Anbing racham et a sehei 
rasoh. 

18Ju katamtak an-insō leh, noti omchen kha anmadua kae, kajana kanek a 
inzakna chen sik anmadu jôk a kae. 

19Thlihrâng kapōa atlensō sik hei, khōvelhei inthoinahei chunga khan inzakna 
anchen sik jo. 

Hosea 5 

1“Thempuhei, hiva ṭong hi rangei ruh! Israelhei, malung kahlut a rangei ruh! 
Reng innshunghei, nangni rangei ruh! Nangni kadik a ṭong nantatan sik rahōi 
kachang, khava jâra nanchunga ṭong tanna kha ka-om sik jo! Nangni Mizpah a 
châng, Tabor tlânga lenchâng inzâr, 

2khava Acacia khōpuia khur inthûk kha kachang chei; khana nangni nankhenga 
karâkna kapek sik chei kae. 

3Israel hi heimo aka-ang jo ke’n kamanhret, keia inphut inthup tor mak ning. 
Ama taksenthei changmak jo, amihei kha kei inmuk sik rahōi changmak jo hei.” 

Lim Kadōia Hosea Gîkna 
4Mipuihei ṭhatmak tlona khan an-Pathen hneng hong inle sik a inphut akhar hei. 
Lim kamukna hin anmani asur manhnak jo hei, RŌNGPU kha manhretna neimak 
hei. 

5Israel mipuihei ṭong rangei makna khan anbing chunga adōi heia hong ka-ông 
jo. Ansetna khan anmani amanpai heia amaphûr hei, Judah hei kha’m anmani leh 
kapursap hei. 

6Anmani’n ansehei leh ankemōnghei RŌNGPU hneng inthoina tōk sik a ankei hei, 
tâk khava khan akaṭha tlopek dekmak hei. Anmani’n ama hmutor mak hei 
ajârchu ama’n adahlon jo heia kae. 

7Anmani RŌNGPU hneng taksenthei changmak hei; ansahei kha ama ta changmak 
jo hei. Khava jâra anmani leh anram inranga suk manram sik hei kae. 

Judah leh Israelhei Re Intukna 
8Gibeah a re tlona pengkun tum ruh! Rama a khōtlâng ôn ruh! Bethavena re tlona 
hranhla ông ruh! Benjamin sahei, re shunga hlut jo ruh! 

9Karâkna sik kani kahong jo, Israel kha a’nsuk a’nhmang sik jo kae. Israel sahei, 
hivahi akasōk nger sik kae! 

10 RŌNGPU’n ati, “Judah hlamkakei he’n Israelhei chunga re antloa ama hnenga 
inphut ram ankasut jâra kei kahnuk kana. Khava jâra tuilen kapōa anchunga 
karâkna kaman lōng sik. 

11Israel in suk manrimna kha athōk a inreng jo; aram inchêntak kha’m inhmang 
jo. Ajârchu inthōpui theina kaneimak hei hneng kase hnōm ṭhak a kae. 

12Israel chunga suk mansetna khana Judah chunga inhmangna kamasō sik kae. 

13“Israel in khangtuk hrep a atak damlo kha ahmu pha khana Judah’n a’ntônna 
bi ahmu pha, Israel in Assyria rengkalen hneng inthōpuina kader sik a vakasea 
kae, tâk ama’n annat leh an-intônna bi kha mandam tor mak a kae. 

14Judah leh Israelhei chunga shabakkai kapōa kabuhlu sik hei. Kei khet in anhar 
anhak a kakeihler heia kadahlon sik hei. Ke’n kakeisôn hei pha tûte’num huk tor 
mak hei ning. 

15“Kami he’n ansetna jâra katluk a khōdeng theina aneia kei annihei jongmak 
kârseng ke’n kadahlon sik hei. Ankhōdeng theina shunga kei annihong jong khâk 
sik eng.” 

Hosea 6 

Malung Intheng loa Mipuihei Insirna 
1Mipui he’n anti, “RŌNGPU hneng inle jo rih! Ama’n nitak amantôn jo me, tâk 
ama’n amandam nger sik me; ama’n amantôn jo me, tâk ninat bi kha akatōmpek 
sik me, tlomak ning mo? 

2Ni 2 ni 3 shunga ama’n amanhar nôk sik me, khana ahmai kunga ka-om sik me. 

3RŌNGPU kha manhretna sik tlo rih. Jîngkâr khōvâra nihnenga kahong nger sik, 
zerkhōlaia khōsûr in raleia tui apek kapōa.” 

4Tâk-kha RŌNGPU’n ati, “Israel leh Judah, nangni hi heimo kamanlo sik chei? 
Nanlung setna eng kha jîngkâr sumphai kapōa inranga inhmang jo; jîngkâr 
hmatak a a’nhmangbât radaitui kapō kae. 

5Khava jâra nanhnenga kasân kathemhei kha ṭong tanna leh suksetna ṭong leh 
inṭhōia kahei tir hei kae. Nangnia inphut kamadu khachu akabeitek leh 
a’nthengseng kha kae: 

6Nanlungset inhling mak kha kamadu, nanran inthoinahei kha changmak. 
Kahnenga ran ro-inthoina kanek a kami he’n kei anmanhretna eng kha kamadu 
jôk. 

7“Tâk-kha anmani’n ram kha Adam inti hmun a anhonghlut bia anmani leh ka-
intepna kha anvōkkhōi jo. 

8Gilead hi mikathat leh mikaṭhamak sipna khōpui kae. 

9Thempuhei kha mi kahlō inru rup kapō hei kae. Hmun intheng sena hlam a 
Shechema kapha mi anthat a kae. Hiva ṭhatmak hi tlo mông rung tia antloa kae. 

10Israel a hiva ṭit ka-om ṭōn intlo hei hi kahmu jo: kami he’n limsyem ankamuk 
a anbinga insu innim jo hei. 

11“Khana Judah mi nangni sik a chu, nanṭōn tlona leh nangnihei chunga karâkna 
sik pha katep jo. 

Hosea 7 

1“Kami Israelhei avea andamna leh ankhangna sik kamadu pha, anmani malung 
ṭhatmak leh anṭōntlo ṭhatmak rōk kha ke’n kahmu sōt a kae. Inkhat leh inkhat 
inhōntō hei; inn anvōkkhōia neinâk anchom; hlamlen heia mihei anchom heia 
kae. 

2Hiva akaṭhamak seng hi ke’n kamandonsōt sik ti hi anrathlōk a hlut hêrmak a 
kae; kachanga ansetna’n akekhumbit jo hei khana khahei kha ke’n enloa om tor 
mak eng.” 

Reng-Innpuia Hōn inthlâkna 
3 RŌNGPU’n ati, “Mipui he’n reng leh aṭōnpui karônhei chunga ṭhatmak 
mantlukna vâng anhōn hei. 

4Ankhenga ṭhatmak a intluk hei khana ṭong juilo hei kae. Anmani inhōtna kha 
buhlom kasyem he’n jâmdi kha buhlom syem sik a ahongpōr mak hma seng 
ratap shunga hmei kha antakachok mak kapōa ka-om. 

5Rengpa revei tlo ning rengpa leh aṭōn karônhei kha ju leh thlai anmanrui heia 
anmanvet hei. 

6Kadik, anmantlukna vâng khan ratap kapōa anro mansûk a kae. Jân kathang 
anhnuknat kha an-ôma, jîngkâra chu hmeimalea kasûk a kae. 

7“Anhnuknat inhnak khan anvai karônhei anthat hei. Anrenghei abân bâna 
anthat hei, tâk tûte’num kahnenga inthōpuina sik adermak hei.” 

Israel leh Jât-hei 
8 RŌNGPU’n ati, “Israelhei hi buhlom katheia aṭimhrep akahmin kapō kha kae. 
Ankimvea ka-om jât-hei chunga in-ngai heia kae 

9khana hiva miramhei chunga inngaina antanei hin anratha neina anchomsōt hei 
ti hi manhret mak hei. Ankani kha intei jo, kha’num anmani manhret mak heia 
kae. 

10Israelhei ṭong rangei makna khan anmani chunga a-ôngsan heia kae. Hei-hei 
aleisōk jo tâk inum, RŌNGPU an-Pathen kei hneng he’nle mak hei 

11Israel hi akamo vaṭhu akajōng lele kapō kae; ahma kakei pena Egypt hneng, 
khava sōa Assyria hneng inthōpuina kajonga katlân lelea kae! 

12Tâk-kha anmani’n khanga anse pha ke’n lenchâng kazâra, vahei kapōa kasur 
sik hei. Anmani’n ṭhatmak antlo jâra khan karâkna kapek sik hei. 

13“Anmani inhmang jo hei! Anmani’n andahlon jo eng khana kei dōina inphin 
hei. Anmani suk manhmang sik hei kae. Ke’n anmani kahuk hnōm hei, tâk 
ankamukna eng kha dikmak 

14Malung inthengtak a kahnenga adermak hei, tâk khōvelhei kapōa, raleia katlu 
heia ka-ông heia kae. Khana ju leh sâng sik a ander phale’m khōvelhei kapōa 
antak ankarittana kae. Anmani heikhonga a’nphin hei mo! 

15Kei hi anmani kavei leh ratha innei kachangjen ravâng kei chunga dōina sik 
anmantluk a kae. 

16Keia inphut inhe heia ratha kaneimak pathen hneng kase ri hei. Anmani hi 
inngamna omlo, intlunjenlo sai kapō hei kae. Ajârchu anhlam kakeihei kha rahe 
kasetak a kaṭong hei, re leh sha shunga kathi sik hei, Egypt he’n anhnōise sik 
hei.” 

Hosea 8 

Lim Kamuk jâra RŌNGPU’n Israel Rano Apek 
1 RŌNGPU’n ati, “Pengkun manhring ruh! Inrepuihei kha hmurai kapōa karam 
shunga jōng kaṭumsuk hei! Kami he’n anmani leh kan-intepna kha ansukkhōia 
kei mantheina kadōia inphin jo hei. 

2Anmani’n kei hi an-Pathen anti enga khana kamia an-oma, kanmanhret che anti 
eng innum, 

3akaṭha khachu anhlonsōt a kae. Khava jâra anka-en kada he’n ankahnunga 
anhnong sik hei. 

4“Kami he’n renghei ankadei, khavakha anrachama antatlo kae. Anhlam kakei 
ankadei hei, tâk kei hnōm pekna invei mak. Ansana leh dangka anloa limhei 
ansyem, anmani insuk inhmangna hrep sik kae. 

5Samaria khōpui mihe’n sana sehrat limsyem antakamuk kha enhnōm mak eng. 
Anchunga kahnuk kana hêr. Heituk pha sō leh mo limsyem kamukna kha 
antadahlon sik? 

6Israel kut kathem in lim kha ansyem, khavakha pathen chang hêrmak! Samaria 
sana sehratche limsyem antakamuk kha ahar-ahak a sukkhōi sik kae! 

7Anmani’n thli anvor pha, thlipui thlisip antakhôm sik kae! Hleipuk a hmuchi 
kahminmak khan buhlom apektor mak a kae. Apektor sik innum, khōhme he’n 
ansâksōa kae. 

8Israel hi jât-hlop kapōa kachang jo akahnem mak be kakōi kapō kae. 

9Ram shakōrtung rahe kase kapōa, anracham kase jo hei. Assyriahei inthōpuina 
anjonga khana jât-hlop he’n anhrungna sik hei antia sêr anpek heia kae. 

10Tâk-kha tûn ke’n kakhôm manchun sik hei khana karâkna kapek sik hei. 
Assyria rengpa’n akarâk hei pha leh, nat a inkōi sik jo hei. 

11“Ansetna inthengna sik Israel he’n maichâm katamchet ansak chenna, set tlona 
sik hmun annei chet-chet a kae! 

12Mi mantheina sik a tei torlo leoa kamazet jo, tâk, khahei kha mihlop mivânghei 
ta kapōa anhlonsōt hei. 

13Anmani’n kahnenga inthoina antōk khana khava hme kha ansâk. Tâk-
kha RŌNGPU kei chu anchunga tlaimak eng, tûnchu ansetna kha kamandonsōt sik 
khana karâkna kapek sik jo hei; Egypt a katir male sik jo hei! 

14“Israel he’n reng-innpui ansak hei, tâk ankasyem khet khachu anmahngi joa 
kae. Judah he’n khōpui rekur ansak hei. Tâk-kha anreng-innpui leh ankhōpuihei 
ro mankângna sik a hmei kajōngtir sik.” 

Hosea 9 

Hosea’n Israel Karâkna sik Aphông 
1Israel mihei, khōvelhei kapōa nanrevei tlo kha hai ruh. Nangni nan-Pathena 
inphut inhesōt cheia, taksenthei changmak jo chei. Nangni nanbibinga ram 
pumpuia noti kapōa Baal pathen hneng injōr chei khana ama’n apek sik ung tia 
nantamandon seng kha nanmadu joa kae. 

2Tâk-kha inrangtak a sâng leh olive thai nankatluk a neimak tin chei, vomhrui ju 
kha’m om mak jo ning. 

3Israel mihei kha RŌNGPU ram a khan om mak hei ning tâk Egypt ram a inle nôk 
sik heia kha Assyria ram a inthenglo thlai kha ansâk sik. 

4Khava ram hlop shung heia khan anmani’n RŌNGPU hneng vomhrui ju tōkna nei 
tor mak hei ning, a-emak leh an-inthoina heichoitor mak hei ning. Anthlai kasâk 
rakip kha thi ninga thlai sâkna kapōa, amannim sik hei. Khavakha anmani von 
khopna sik rōk a kachang sik; inkhatbek um RŌNGPU Bek-inna tōkna tia inlomak 
ning. 

5Khana RŌNGPU kajana revei sâktlâng tlona pha kha ahong pha, anmani’n heimo 
antatlo sik jo? 

6Inrengna ahong pha, mihei kha an-inchek pha, Egypt he’n Memphis a vûmna 
sik heia anmani anmantûp sik jo hei! Anmani dangka karōi bukna leh an-innhei, 
pha khat a anlei matungna hei kha rahling chap leh kahar he’n akabuksi sik jo 
hei. 

7Mihei khan anrahōi kasōk karâkna anrahlângna sik pha kha kahong jo. 
Khavakha ahong tlung pha, Israel in amanhret sik! Nang in nati, “Hiva 
Sânkathem hi mikamo kae. Hivahin mihe’n invetna annei jo.” Mipui nangni’n 
hingtuk hrep nanmater eng ajârchu nansetna kha khang hrep a kalen jo. 

8Pathen in ami Israelhei gîkna sik a kei ajōngtir eng kae. Kha’num kasena chen 
a, kei hi va kapōa man-ôk sik a châng nankam. Pathen Bek-inn shunga kapha 
mihei kha sânkathem indōipui kachang hei. 

9Gibeah a anta leitlo kapōa anmani antlona rakip a inhōrna kasea ṭhamak hei. 
Pathen in ansetna amandonsōt a khava sik a karâkna apek sik hei. 

Israel Setna leh khava Kara 
10 RŌNGPU’n ahri, “Ke’n hmapena Israelhei kahmu sōt hei pha, nêrdiram a 
vomhrui kahmông a’nhmusōt ka-ang. Ke’n nanpu-nanpahei ahma inkeia kahmu 
hei pha, kum a ahma kakei theichang kahmin hmusōt ka-ang heia kae. Tâk-kha 
anmani Peor Tlânga anhongtlung pha chu, Baal kamuk anphut jo, inrangtak a 
an-pathen kapōa mater ka-om jo hei. 

11Israelhei lenna kha va kapōa kajongsōt sik jo, sa neimak jo hei ning, nuhmeihei 
nai vonmak jo hei ning, nai rônmak jo hei ning. 

12Tâk-kha, anmani’n naipang anvei manhring inum, ke’n kalosōt sik heia kha 
inkhatbek kahringa dahlon mak hei ning. Ke’n anmani kadahlon hei pha, ṭit ka-
omtatak anchunga kasōk sik.” 

13 RŌNGPU, ke’n naipanghei antahnong hei kha kahmu hei. 

14Hiva mihei hneng heimo tlo sik a nahnenga kader sik che? Annupui manching 
hei roh! Annai dông manveitor mak hei roh! 

Israel Chunga RŌNGPU Ṭongtan 
15 RŌNGPU’n ahri, “Anṭhatmak tlo rakip hi Gilgal a inphut jo kae. Khana inphut 
ke’n kamater manphut jo hei kae. Ṭhatmak antlo jâra, karam a inphut kahnong 
sōt sik hei kae. Lungset nôk hêrmak jo hei ning; anhlam kakei seng in kei andōi 
enga kae. 

16Israelhei kha arajung kachâra kara inramak theikung kapō hei kae. Sa neimak 
hei ning, annei inum antamarittak sahei kha kathatpek sik hei.” 

Israel Chungchânga Sânkathem Ṭonghri 
17Asepa karazen Pathen khan amihei ahlon sōt sik hei, ajârchu anmani’n aṭong 
rangei mak hei. Anmani jât-hlop hei kâra akalôn-invai kachang sik hei. 

Hosea 10 

1Israelhei kha vomhrui kara katamtak inra rahōn ka-ang hei. Annei apung 
chenna maichâm ansyemsa chet-chet. Anram kara apung chenna, antakamuk 
anhlung chopuihei ansyem manṭhat chet-chet hei. 

2Hōnna lungri kanei mihei kha ansetna jâra tûn antade manrim nger sik kae. 
Pathen in anchopui kamuk-hei leh, anmaichâm hei kha asuk manset sik hei kae. 

3Hiva mihei hin inranga anhri sik, “Keini’n reng neimak ung, 
ajârchu RŌNGPU leiṭit mak ung. Kha’num reng inkhat in keini heimo atlopek tor 
sik ung?” 

4Anmani’n akae jenmak ṭong anhrisōt khana akadik mak intepna leh hnemna 
kase inhnōmna hei annei. Ṭongdik kha akadik mak hongkachang, hlei khōisa 
chunga kahar tûr kanei akakek ka-ang. 

5Samaria khōpui shunga ka-om hei kha kaṭi sik hei khana Bethavena ka-om sana 
sehratche inhmangna chunga kaṭap sik hei. Thempuhei leh anmani limsyem 
inzenhei khava sik a kaṭap sik hei. Khava sana hmangchâk kalûrhei kha anlosōt 
hei pha anmani in-ôi nguingui sik hei. 

6Limhei kha Assyria reng kalenpa hnenga rengkat sik a anchoi sik. Israel khan 
miṭong ajui jâra inzakna leh hmaimôkna achen sik jo. 

7Anrengpa kha tui chunga thing inlâng kapōa antôra anṭhōisōt sik jo. 

8Israelhei limsyem kamukna Aven hmebung, sukset sik hei kae. Anmaichâm 
chunga khan rahling leh kaharbuk in amakhusi sik hei. Mihei kha’n tlânghei 
hneng, “Athup roh!” khana hmebunghei hneng, “Amakhusi roh!” anti sik. 

RŌNGPU’n Israel Chunga Aṭongtan Ahri sōt 

9 RŌNGPU’N ahri, “Israel he’n Gibeah setna anleitlona inphut, kei dōina setna 
antatlo hi bângdek mak hei. Khava jâra Gibeah a retlo khan asursō sik hei. 

10Ke’n hiva mikaset-hei hi kabuhlu sik hei khana karâkna kapek sik hei. Jât he’n 
anmani dōina sik a inchun sik hei khana ansetna hingja jâra ankarâk sik hei. 

11“Israel hi sehrat rala, sâng kachōn inchi inthla sik a phâkhat a kaṭha nenga 
lâksa leikachang. Tâk-kha arîng akaṭhaneng chunga khan rîngke mandopek a 
ṭōn inhnakchet mantlona sik kamandon jo. Ke’n Judah kha lângkôn kamankei 
khana Israel in ukai kamankei. 

12Ke’n kahri, “Nanbinga hleither khōi ruh, akadik kha ling ruh, khana nanlum 
lona eng kara mahâmṭhatna kha inlōk ruh. Tûn hi nan-RŌNGPU, kei hneng 
nanhong inlena sik pha jo kae, khana kei kajōng sik eng khana nanchunga 
mahâmṭhatna kasun mathlak pek sik chei.’ 

13Tâk khava nek a akaṭhamak jôk nanlinga akara nanveia kae. Nanmaleisei kara 
nansâk a kae. “Ajârchu nanshakor gârihei leh nanremi tam jâra inngam cheia 
kae, 

14namihei chunga re kajōng sik, khana nanrekur rakip suk manhmang sik kae. 
Shalman rengpa’n rea Beltharbel khōpui asuk khōia, annuhei leh ansahei 
asukmanram hei kapō kha kachang sik. 

15Bethel mihei, nangni’n ṭit ka-om tak ṭhatmak nantlo jâra khang’khan 
nanchunga ajōng katlung sik kae. Re kha a’nphut lim leh Israel rengpa kha akathi 
sik kae.” 

Hosea 11 

Pathen in Akadōihei Alungsetna 
1 RŌNGPU’n ahri, Israel in naipang achanglai, ke’n kalungset kasapa ângphunga 
Egypt a inphut kabeksōt. 

2Tâk-kha ke’n ama kabek chenna, kahnenga inphut katlânsōt chet a kae. Kami 
he’n Baal hneng inṭhōi hei, anmani’n limsyem hneng marim katui anro. 

3Achang inum Israel ke choi inchu kha kei eng kae. Ke’n kamihei kha kabâna 
kakadom hei, tâk-kha ke’n anmani katintahei ti hi manhret mak hei. 

4Ke’n lungset leh marit a kahnenga kakei manhlut hei, Ke’n kakadom heia 
kakabeng leh kasuktō hei; Kei inkun enga kavei mankhop hei. 

5“Anmani kahnenga he’nle sik hnōm mak hei, khava jâra Egypt a a’nle nger sik 
hei kae, Assyria he’n anchunga vai antarôn sik kae. 

6Ankhōpuihei re kahlutsō sik, khōpui kot-hei ansukkhōi sik. Khava re khan 
kamihei asukmanram sik hei, ajârchu anbinga kaṭhapen tia antamandon kha 
antloa kae. 

7Anmani’n keia inphut sesōt sik a antloṭhak a kae. Anrîngke rôn jâra kaṭap a ka-
ông sik hei, tâk tûte’n kadomsōt pek mak hei ning. 

8“Israel, ke’n heikhong mo kamasōtor sik che? Heikhong mo ke’n kadahlon tor 
sik che? Ke’n Adma kasuk manhmang kapōa, nang kasuk manhmang tor sik che 
mo, achangmak leh Zeboiim kapōa nachunga katlo tor sik mo? Kamalung in kha 
amantlo mak ning! Kalungsetna che kha kangar hêra kae. 

9Kahnuknat a karâkmak che ning; Israel suk manram nôk mak jo ning. Ajârchu 
kei Pathen eng kae, mihring changmak eng. A’ntheng Inkhat, kei in, nang ka-
ompui che. Hnuknat pum a nahnenga kei jōngmak ning. 

10“Kami kadōihei hneng ke’n shabakkai kapōa ka’nhrung pha, kami he’n 
kakahnung anjui sik eng. Anmani tlaitlâk tinga inphut kahnenga inranga kahong 
sik hei. 

11Anmani Egypt a inphut va kapōa khana Assyria inphut vaṭhu kapōa inrangtak 
a kahong sik hei. Ke’n anmani an-inna kaheiṭhōi male sik hei. RŌNGPU, ke’n kahri 
jo kae.” 

Israel leh Judah Masetna 
12 RŌNGPU’n ahri, “Israel mihe’n tûn katlung maleisei leh hōnna vâng ankatōm 
eng, Judah mihe’n a’ntheng leh taksen ka-om Pathen andōi eng. 

Hosea 12 

1“Jîngkâra inphut jân katlunga Israelhei tatlo kha hnemna kase leh insuksetna 
rōk kae. Ankâra inhōnna, invōk insetna kapung chet-chet a kae. Assyria leh 
inhnōmtōna ansyem khana Egypt leh invei antloa kae.” 

2Judah chunga RŌNGPU’n masetna manchen sik anei; Israel hi amihei omchen 
jâra akarâksa sik kae. Anmani ṭōntlo dungjuia apek male sik hei kae. 

3Anpusōn Jacob in anu von shunga a-omlai a’nkoppui a-u Esau kha a’nrepui; 
Jacob khan ahonglen phale’m Pathen a’nrepui nôk,  

4ama’n marvân ngeva inkhat a’nrepuia aleitor. Ama kaṭap a vâng aleider. Khana 
Bethel a Pathen kahonga nipusōn Jacob a’nhmupuia ahnenga alei inbekpui. 

5Hivahi Chunghnung RŌNGPU kha kae, RŌNGPU hi ama kamukna sik a arahming 
kha kae. 

6Khava jâra tûnchu, Jacob sōn leh pârhei, nan-Pathen kha taksen ruh, ahnenga 
hong inle ruh. Ama jui ruh, kadik a om ruh, nan-Pathen ṭōn tlo sik kha dehrattak 
a hngâk ruh. 

Ṭong tanna Mantheisa hei 
7 RŌNGPU’n ati, “Canaan mihei malung intheng mak kapōa Israelhei anmalung 
intheng mak; anneinâk inchôk hei kha atena kadikmak vâng anhōn hei. 

8Anmani’n ‘Keini kahao ung’ anti. ‘Keini’n vângṭhatna kanchen. Malung intheng 
loa kanhaona chunga hin tûte’n maset apetor mak hei,’ anti. 

9Tâk-kha Egypt a inphut nanhong kaṭhōisōt RŌNGPU nan-Pathen, Ke’n, nêrdiram 
a nanhnenga kahonglai nanlei om kapōa, Pōn-inna avea kaman om nôk sik chei. 

10“Sânkathemhei hneng ṭong kahria hmangtalâr katamtak kapek jo hei, 
sânkathem heia inphut gîkna kapek jo hei. 

11Kha’num Gilead a limhei ankamuk, khava inmuk hei kha akathi sik hei kae. 
Gilgal a sehratchehei inthoina annei, khava maichâmhei kha ramhânga hleiheia 
hlung manbukna kachang sik hei.” 

12Nipusōn Jacob kha nuhmei neina sik a Mesopotamia akatlân sik a kasōk, mi 
inkhat ṭōn avatloa akemōng akhempek heia kae. 

13Egypt a ansōk changa inphut huksōtna sik khana anka-ensui sik a sânkathem 
inkhat RŌNGPU’n aleitir. 

14Israel mihe’n RŌNGPU kha ahnuk anmannat hêra kae, anṭhena jâra thi sik a 
rahōi kasōk hei. Ama chunga hmaimôkna anmansō jâra an-RŌNGPU’n karâkna 
apek sik hei. 

Hosea 13 

Israel Chunga Ṭongtan Inchaina 
1Hmalai khan, Ephraim phung in ṭong ahri’nchu, Israel jât-hlop he’n anṭit a kae; 
anmani’n inshângtak a anleilo. Tâk ami he’n Baal ankamuk a setna antlo jo, 
khava jâra akathi sik hei kae. 

2Anmani’n kamuk sik a thir vânga lim ansyema kae, dangka limhei, mihring 
mandonna hei leh mihring kut vânga ansyem heia kae. Khan chu anmani’n anti, 
“Khahei hnenga inthoina tōk ruh!” Heikhonga mo mi inkhat in amajôptor sik hei, 
khava sehratche limsyem mama kha! 

3Khava jâra hiva mihei hi jîngkâr sumphai kapōa, inranga a’nhmangbât, jîngkâra 
radaitui kapōa inhmang sik hei. Saphōra inphut thli tatlen sarasi kapō, ratap 
hmeikhu kasōk kapō kha kachang sik hei. 

4 RŌNGPU’n ati, “Egypt a inphut nahong kaṭhōisōt RŌNGPU na-Pathen kha kei eng 
kae. Kei tei loa Pathen lak neimak che. Nang kahuk chu kei rōk eng kae. 

5Nêrdiram, ram kachâra ka-ensui che. 

6Tâk-kha nang in ram kahōi naheihlut pha chu pui katluk set jo chea katlai jo 
che, khana inlensak jo chea namahngi jo eng. 

7Khava jâra ke’n shabakkai kapōa kabuhlu sik che. Rûtnu kapōa nahlam hrona 
inte sik enga kha kahlō sik che. 

8Ate amanhmang jo kavompui kapōa kabuhlu sik che, na-ôp kakeihler sik. 
Shabakkai kapōa ahmuntak a kamade sik che, ramshahei kapōa ahar-ahak a 
kakeihler sik che. 

9“Israel mihei, ke’n kaman ramsō sik chei! Khava pha tu’n mo a’nthōpui tor sik 
chei? 

10Nangni’n reng leh hlamkakei neina sik a nander, tâk anmani’n jât kha heikhong 
mo antahuktor sik? 

11Kahnuknat pum a renghei kapek chei, kahnuknat pum a kalosōt nôk hei. 

12“Israel setna leh ṭhenahei lekha a mazet jo kae, lekha kha kaṭha anda heia kae. 

13Israel hi hringtheina pha inpek a kae, tâk matetsōt sik jo naidông in, nairabu 
shunga inphut hongsōk sik akahnōm mak kapōa, khava kalo sik a kamohêr joa 
kae. 

14Thina raleia inphut hiva mihei hi hukmak hei ning, khana thina ratha hratna 
inphut hukmak hei ning. Eh thina, nang hrise thina kha heimathlung jo roh. Nang 
suksetna, thina raleichung kha heimathlung jo roh! Hiva mihei chunga lungset 
rôn hêrmak hei ning. 

15Pengkung kapōa Israel in akhângsōt inum, nêrdiram a inphut nisō thli kalum 
kahei tir sik, antuipût leh antuikhur amanchârsō sik hei. Mankatam rakip 
alosōtsō sik hei. 

16Samaria’n kei adōi eng jâra karâk sik kae. Amihei re shunga kathi sik hei; 
naidônghei hlung chunga ankatât rabek sik hei, nai karôn nuhmeihei anvon 
antuk mahlâng sik hei.” 

Hosea 14 

Israel Hnenga Hosea Ngekna 
1Israel mihei, RŌNGPU nan-Pathen hneng hong inle ruh. Nanset na’n amanpai 
cheia amantlû jo chei. 

2RŌNGPU hneng ho’nle ruh, hiva derna hi ahnenga inthoina chang rasoh: 
“Kansetna rakip arangei mandam roh, kanderna arahlâng pek roh, khana 
kanṭong intepna kapōa nang kanchoi ka-ân sik che. 

3Assyria he’n keini ahei tik a’m ahuk tor mak ning, re shakor he’n ahrungtor mak 
ning. Kanlimhei hnenga, ‘Kan-Pathen, O RŌNGPU’ ti nôk mak jo ning, anka-en sik 
tûte aka-om mak hei hnenga nang in lungset namalârpek heia kae.” 

RŌNGPU’n Israel hneng Hringkhōther Atep pek 
4 RŌNGPU’n ati, “Kamihei kahnenga kaheiṭhōi male sik hei. Kamalung pumpuia 
kalungset sik hei; anchunga kahnuk natnôk mak jo ning; 

5Israelhei hnenga kei hi ram chârna khōtui kapō kachang sik eng. Anmani reipâr 
kapōa kapâr sik hei; anrajung kahnet a anthō sik Lebanona thingkunghei kapōa. 

6Anjîk ther ansôna kadông sik hei, Olive theikung kapōa kaṭha sik hei. Lebanona 
cedar thing marim kahōi kapōa Anmarim kahōi sik. 

7Ave nôk a kei hrungna thōia ka-om nôk sik hei. Anmani’n hmuchi anling sik, 
vomhrui rahōn kapōa inra sik hei. Lebanona ju kapōa inthang sik hei. 

8Israel mihei khan limhei kha heite manlomak jo hei ning; Anderna kamasôn sik 
hei khana kahrung sik jo hei; Thingbō in-êm ṭhak kapōa in-ungna kapek sik hei; 
Kei anmani mahâmṭhat rakip heikōnna eng kae.” 

Achaina 
9Mikasing he’n hinna inzet hei hi manhret rasoh, anmalunga inda hei 
rasoh. RŌNGPU hlam chu akadikhei kae, mikadik he’n khahei kha anjuia kahring 
hei, mikaset he’n andon mak jâra inpai heia katlu ri hei. 

  



1521 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Joel 

Joel 1 

1Pehuel sapa Joel hnenga Rōngpu ṭong kha hi kae. 

Hmuchi Inhmang jâra Mipui Ṭajaisui 
2Upahei, ṭong hi rangei ruh; Judah shunga aka-om rakip, rangei ruh. Hivahi 
nangnihei achangmak leh nanpahei khanga aleikasōk phung jo mo? 

3Hiva ṭong hi nansahei hneng hri ruh; anmani’n ansahei hneng anhri nôk sik, 
anmani’n abânna khanghei hneng anhri nôk sik. 

4Khaikhu rup he’n sânghei chunga inkhat bânna inkhat hongkachu hei; rup khat 
hei sâkbang kha rup khat he’n ansâksō. 

5Ju inrui nangni, thōi unna ṭap ruh; Ju ka-in nangni, ông ruh, juther syemna sik 
vomhrui inhmangsō jo. 

6Khaikhu rup in niram anhlōsō jo; anmani teitor lohêr hei kae khana ratha annei 
hêr; anha kha shabakkai ha kangei kapō kae. 

7Anmani’n eini vomhruibi anman hmangsō jo. nitheipông kung ansâksō jo. 
Thingkung hok kapha ankhoksō jo, abâk kabangsō leoa anda. 

8Nuhngâk inkhat in a-ompui sik rether kathia ṭajai asui kapōa, mipui nangni ṭap 
ruh. 

9Bek-inna tōk sik a, hmuchi leh ju om mak jo; thempu he’n Rōngpu hneng tōk sik 
annei mak jâra ṭajai ansui jo. 

10Hleichi hei kaching jo hei; ralei in ṭajai asui jo ajârchu hmuchi inhmangsō jo 
hei, vomhrui thei kachâr jo hei, khana olive thing invōisō jo hei. 

11Hlei kathlōhei, inreng ruh; thei rahōn kathlō nangni ông ruh, ajârchu gehu, 
bunim hei kadik, kara rakip inhmangpet jo. 

12Vomhrui leh theipōng kung kachâr jo hei; theikung rakip invōisō heia kathi jo 
hei. Mihei inpâkna katlangsō jo. 

13Maichâma ṭōnkatlo thempuhei, borapōn insi unna ṭap jo ruh! Bek-inna se unna 
jân kathang ṭajai sui ruh! Nan-Pathen hneng tōk sik a hmuchi leh ju om mak jo. 

14Bu anhngōina sik ṭong pek hei ruh; mipui intûpna sik bek ruh! Hlamkakeihei 
leh Judah mi rakip RŌNGPU nan-Pathen Bek-inna mantûp hei ruh khana ahnenga 
ôn ruh. 

15 RŌNGPU kani kha kahnai jo; Akahratpen in inhmangna ahei rôn sōtna kha. 
Khava kani khan heituk ṭit ka-om mo ahei rôn sōt sik! 

16Kansapâr hei a’nhmang jâra atloje omloa kanlei en. Kan-Pathen Bek-inna 
inpâkna om mak jo. 

17Ralei kachâra hmuchi kathi jo hei. Sasōra manbuk sik sâng leh be om mak jo, 
khava jâra sasōrhei inhmangsō jo hei. 

18Ranhring kachâmtak a inhrâm hei, ajârchu anmani sik phidông om mak jo; 
kemōng rup he’m khōdeng anthei jo. 

19 RŌNGPU nahnenga kaṭap eng, ajârchu hmei in akângsō hei kapōa thingkung leh 
phihei kachârsō jo hei. 

20Ram a shahei kapha’m nahnenga kaṭap jo hei ajârchu kava dunghei kachârsō 
joa kae. 

Joel 2 

RŌNGPU Kani sik a Khaikhuhei Merchîkna 
1Zion Tlânga pengkun tum ruh; khō ôn ruh, Zion Tlânga, khava Pathen hmebung 
inthenga khan. Judah mihei, ṭit a in nôk ruh! RŌNGPU kani kha inranga kahong jo. 

2Khavakha khōdeng theina leh inrengna kani, inthim leh sumphai jingna kani 
kachang sik. Khaikhu remi katamtak kahong heia inthim kapōa tlâng anmakhusi 
hei. Khava kapō kha leisōk phung hêrmak, khana sōk nôk hêrmak ning. 

3Hmei kakâng kapōa phi ansâksō hei. Anhmatinga ram kha Eden rahōn ka-ang, 
tâk-kha ankahnung tinga ram kha nêrdiramhâng ka-ang. Anmania inphut heite 
inphesōt tor mak. 

4 Anmani kha shakor anpō, re tlona shakor kapōa katlân hei. 

5Tlâng chung heia an-inchômna kha, shakor gârihei rasa kha ka-ang; phi hmei 
kakâng rasa kapōa kapōk hei. Anmani re kasō sik a a’nrin remi katamtak kapōa 
kangir hei. 

6Anmani anhong pha, mi rakip ṭit-inpirna annei; anhmaisō kadângper hei. 

7Remi kahrânghei kapōa re antuk; remi kapōa banga kake hei. Anhmating 
intlunhrek a kase hei, Anhlam hro maikei thlengmak hei 

8khana inkha-khat in anhlam et anjui. Rekur rape heia kahlut hei tûte’n khartor 
mak hei. 

9Khōpui shunga inranga kahlut hei; banghei kha anrakan hei; inn chung heia 
kake hei inru kapōa thlikot a kahlut hei. 

10Hmating anjōn pha ralei innok; thangvân innok a kae. Kani leh thla hong 
inthim, ârsi vârlep mak jo hei. 

11 RŌNGPU’n aremihei rasa inhrek a ṭong pekna anei hei. Aṭong kajui remi rup-
hei kha katam hei, kahrat hei. RŌNGPU kani kha heituk a ṭit ka-om jo mo! Tu mo 
akahringtor sik? 

Malung Thlengna sik Bekna 
12Tâk RŌNGPU’n ahri, “Buhngōi, ṭap leh ṭajai sui pum a, malung inthengtak a 
nanmalung thleng ruh. 

13Nanmalung akakōi khan nanchâmna kha malâr rasoh; nanpōn keihler rōk in 
latluk mak.” RŌNGPU nan-Pathen hneng hong inle ruh. Ama chu lungset leh 
maritna kasip kae; dehratna anei khana aṭongtep anit; pha rakip a rangei 
mandamna sik a intluk khana karâkna pek mak a kae. 

14 RŌNGPU nan-Pathen in amalung ahei thleng sik a kha hmuchi katamtak vânga 
mahâmṭhatna apekthei chei. Khana nangni’n ju leh hmuchi nantōk tor sik jo. 

15Zion Tlânga pengkun tum ruh; buhngōina sik leh mipui intûpna sik a ṭongpek-
hei ruh! 

16Mipui mantûp hei ruh; inthenga intûpna sik a mantluk hei ruh; Katerhei 
heiṭhōi hei ruh; naipanghei mantûp hei ruh, khana naite hei katlunga. Lu 
kahongbi hei kha’m an-innden dahlona akahong sik hei kae. 

17Bek-inn kot hlutna leh maichâm kâra RŌNGPU inzen thempuhei kha akaṭap heia 
antader sik kae: “RŌNGPU, namihei lungset hei roh, jât-hlop he’n ‘Nan-Pathen kha 
khon mo ka-om?’ antia keini chunga hmumasina leh hnōisena mantlomak hei 
roh.” 

Pathen in Ram thai Apek nôk 
18Khana RŌNGPU’n aram kha angeitō nôk a; amihei chunga lungsetna anei hei. 

19Ama’n amasôn hei: “Tûn ke’n nangni kapek sik jo chei – sâng, ju leh olive thai, 
nanmalung katlai sik jo. Jât-hlop he’n hmumasi mak jo chei ning. 

20Ke’n sak tinga akahong khâikhu remihei kalosōt sik hei ṭhahrep chu nêrdiram 
ting kahnong sōt sik jo hei. Anhma tinga hlamkakeihei kha Tuipui Kathi dunga 
kahlon sik hei, kahnung tinga hlamkakeihei kha Mediterranean a kahlon sik hei. 
Ankathi kalōng kha anmarim kathu sik. Nangni chunga antlona chei jâra kaman 
hmangpet sik hei. 

21“RŌNGPU’n nangni sik atlopek chei jâra khan hleipuk-hei, ṭitmak ruh tâk-kha 
inpâk ruh, tlai ruh. 

22Ranhringhei, ṭitmak ruh, Ramhânga phi kadông kakek jo; Thingkunghei inra 
jo hei; vomhrui leh theipōng katamtak inra jo hei. 

23“Zion mihei, inpâk ruh, RŌNGPU nan-Pathen in nangni sik a atlopek chei jâra 
khan inpâk ruh. Ṭhe-thla khōsûr katluk a apek jo chei; nangni sik a phebi khō 
amansûr pek jo chei, khana hmalai kapōa zerkhō amansûr pek jo chei. 

24Savōkna saphōr kha sâng kasip sik; thei-epna khur kha ju leh olive thai inlet a 
kalōng sik. 

25Kum hmasa heia khaikhu he’n nansâng antasâk a a’nhmanghei kha kapek male 
sik chei. Nangni dōina hiva remihei ajōng katir kha kei eng kae. 

26Tûnchu sâk sik pui katluk a nannei sik, khana katlai sik jo chei. RŌNGPU nan-
Pathen, nangnihei sik a ṭōn-inlak katlo, ama kha nanmanpâk sik jo. Kamihei kha 
ahei tik a’m hmumasia om mak jo hei ning. 

27Khava pha, Israel, kei nankâra ka-om eng tina leh, khana RŌNGPU kei hi nan-
Pathen eng kae, alak heite om mak, tina hi nanhong manhret sik jo. Kamihei ahei 
tik a hmumasia om mak jo hei ning. 

RŌNGPU Kani 
28“Khava sō leh mi rakip chunga karathla kaheibun mathlâk sik: nansanu, 
nasapa he’n kaṭong anphông sik; nankater he’n rahmang annei sik, khana 
nankhangdông he’n hmangtalâr anhmu sik. 

29Khava pha sōk-hei, nuhmei leh pasehei chunga’m karathla kaheibun mathlâk 
sik. 

30“Khava kani ninga sik thangvân leh raleichunga gîkna kapek sik; khana khan 
thisen sōkna, hmei kângna, hmeikhu sipna ka-om sik. 

31 Ṭit ka-om RŌNGPU kani kha ahong mak hma kani inthimpak sik, khana thla kha 
thisen kapōa kasen sik. 

32  Kha’num RŌNGPU hnenga inthōpuina kader rakip huk sik hei kae. RŌNGPU’n 
aleihri kapōa, ‘Jerusalema ṭhahrep chu inphesōt sik hei; ke’n kakadeisōt seng 
khachu kahring sik hei.’” 

Joel 3 

Jât-hei Chunga Pathen in Ṭong Atan sik 
1 RŌNGPU’n ati, “Khava pha khan ke’n Jerusalem leh Judah hei khangsōtna kha 
kapek male sik hei. 

2Jât rakip kamantûp sik hei Ṭong tanna Phaichama kaheiṭhōi sik hei. Kamihei 
chunga anleitlona rakip jâra khana khan anṭong katan sik. Anmani’n Israelhei 
kha mihlop-hei ram a anchai kathek hei, khana, Israel karam kha insemṭhen heia 
kae. 

3Rehringa surmihei kha tu’n mo achen sik tia vâng-enna anei. Noti hei leh ju man 
pekna sik a Pasenai leh nuhmei naihei sōk sik a anjōr hei. 

4  “Tyre, Sidon leh Philisti ramkeia mi seng nangni’n kei hneng heimo tlo sik a 
nanti? Heikhat sik a kahnenga pek male sik tia nanmandon mo? Nangni’n 
nanmandon inchu, inrangtak a ke’n kapek male bât sik chei! 

5Kasan a dangka, kakarōi bukna nanbek-inna nanrônpet jo. 

6Judah leh Jerusalem mihei anrama inphut kahlatak a nanṭhōisōt heia, Greek-hei 
hneng nanjōr hei. 

7Nangni’n natajōrna heia inphut tûn kei in kaheiṭhōi male sik hei. Nangni’n 
anmani hneng nanta leitlo kapōa nangni hneng ke’n katlo sik kae. 

8Nansanu nansapa hei kha Judah hei hneng kamanjōr sik chei kae; anmani’n ram 
kahlatak Sabeanhei hneng anjōr sik hei. RŌNGPU ke’n kahri jo kae. 

9“Hiva ṭong hi jât-hei hneng phôngsōt ruh: ti chu ‘Re tlona sik intluk ruh; nanre 
kahrânghei bek hei ruh; nanremi seng mantûp una injôk jo ruh! 

10Nanhlei khōina ṭhirhei chemjâma kheng hei ruh. rahōn manhlengna chemcha 
hei kaseia syem hei ruh. Ratha kadôp-hei kapha re antuk nger sik. 

11Inrang ruh, khana hong ruh akimvea ka-om jâtseng phaichama hong intûp 
ruh.’” O RŌNGPU, tir jo hei roh, re kasō sik a naremihei kha. 

12“Jât-hei kha a’nrin heia, Ṭong tanna Phaichama sik akahong nger sik hei kae. 
Khana khan RŌNGPU ke’n akimvea ka-om jât-hei chunga ṭong tanna sik in-ong sik 
eng. 

13Anmani khangtuk khan ṭhamak hei; savōk pha sâng ât kapōa âttan hei ruh; 
vomhrui epna kapōa vomhrui epna kasip a ju kha ahong inletmak kârseng ep-
mannōi hei ruh.” 

14Lishing raja Ṭong tanna Phaichama ka-om hei Khava khan RŌNGPU kani kha 
inranga kahong sik. 

15Kani leh thla inthim sik, khana ârsi vârmak jo hei ning. 

Pathen in Amihei Mahâmṭhat Apek sik 
16Zion Tlânga inphut RŌNGPU heika-ông; Jerusalema inphut arasa inhnaktak a 
hei intlir; ralei leh thangvân innok. Tâk amihei chu ahrung sik hei. 

17“Khana, Israel, nang in kei hi RŌNGPU na-Pathen eng kae tia namanhret sik eng. 
Jerusalem hi khōpui intheng kachang sik; miram he’n ahei tik a’m hlō tor nôk 
mak hei ning. 

18“Khava pha tlânghei kha vomhrui hlei in amakhusō sik; hmebung rakip a ran 
kasip sik hei; Judah hei kavadung rakip tui kasip sik. RŌNGPU Bek-inna inphut 
kavadung katlân sik, khava khan Acacia phaichama tui apek sik. 

19“Egypt kha nêrdiram hongkachang sik Edom hongkaram sik, ajârchu Judah 
ram chunga re anleitloa ami ṭhenakase hei anthatpek heia kae. 

20-21Khava mithat jâra phuhlōna kanei sik; Akaṭhe madimmak hei ning. Tâk 
Judah leh Jerusalema kumleikōa mi ka-om ṭhak sik jo hei, khana Zion 
Tlânga, RŌNGPU kei ka-om sik eng.” 

Amos 

Amos 1 

1 Tekoa khōpuia kemōng kakhem Amos ṭonghei kha hihei hi kae. Lingnu innok 
sik kum 2 avât lai Uzziah’n Judah hei reng achanglai khana Jehoas sapa Jeroboam 
in Israel reng achanglai Pathen in Israel chungchânga hihei rakip hi Amos hneng 
aleiphôngsōt pek. 

2 Amos in ahri, “RŌNGPU’n Zion Tlânga inphut hong inhrung; Jerusalema inphut 
a-ông rasa hong intlir, phi kekna ramhâng kachâr jo Carmel Tlânga hardông 
he’m ka-êngsō jo hei.” 

Israel Sir leh Panghei chunga Pathen Ṭong tanna 
3 RŌNGPU’n ahri, “Damascus he’n setna ave-avea antlo jo, hiva jâra kakarâk nger 
sik hei kae. Anmani’n Gilead mihei kha hnuk kasetak a anrazen hei. 

4Khava jâra reng Hazael innpuia ke’n hmei kamathlak sik khana Benhadad 
rengpa rekur kha karo mankâng sik. 

5Damascus khōpui kot kharna kha kavōk mathlek sik khana Aven Phaichama ka-
om Betheden a vaikarônpa kalosōt sik. Syria mihe’m Kir ram a rehringa ankei 
sik hei.” 

Philisti 
6 RŌNGPU’n ahri, “Gaza mihe’n ave-avea setna antlo jo, hiva jâra anchunga 
karâkna kapek nger sik hei. Anmani’n jât inkhat ankhenga rehringa ankei heia 
Edomhei hneng sōk a anjōr hei. 

7Khava jâra ke’n Gaza khōpui banga hmei kahei tira karo sik. Khana anrekur 
kakângsō sik. 

8Ashdod leh Ashkelon khōpuia ka-om vaikarônhei kha kalosōt sik hei. Ekron 
khōpui kha karâkna kanei sik, khana Philistihei alakahring hei seng kha kathi sik 
hei.” 

Tyre 
9 RŌNGPU’n ahri, “Tyre mihe’n ave-avea setna antlo jo, khava jâra karâkna kapek 
nger sik hei kae. Anmani’n jât inkhat ankhenga Edom ram a rehring sura ankei 
heia khana ṭhōn changna ṭongkam antanei kha anvōkkhōia kae. 

10Khava jâra Tyre khōpui rape banga hmei kahei tira anrekurhei kamankâng pek 
sik hei.” 

Edom 
11 RŌNGPU’n ahri, “Edom mihe’n ave-avea setna antlo jo, khava jâra karâkna 
kapek nger sik hei. Anmani’n ansōpui Israelhei anhnong hei, lungsetna neimak 
hei. Anhnuknat kha abângna om mak, khavakha mandaihêr mak hei. 



1528 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

12Khava jâra Teman khōpui chunga hmei kamathlâk sik khana Bozrah rekur aro 
khum sik.” 

Ammon 
13 RŌNGPU’n ahri, “Ammon he’n ave-avea setna antlo jo, khava jâra karâkna 
kapek nger sik hei kae. Ram losana sik a anre tlona shunga Gilead khōa nai karôn 
nuhmei ṭhahrep anvon an-âtkhōi pek hei. 

14Khava jâra Rabbah khōpui bangrape chunga hmei kahei mathlak sik, arekur 
kakângsō sik. Khava sōa re tuk ning rasa inhnaktak kasōk sik, retlo kha thlipui 
kapōa inhnak sik. 

15Anrengpa leh avaikarônhei rehringa ansur heia miram a antir sik hei.” 

Amos 2 

Moab 
1 RŌNGPU’n ahri, “Moab he’n ave-avea setna antlo jo, khava jâra karâkna kapek 
nger sik hei. Anmani’n Edom rengpa aru hei katlunga kajana neiloa hmeia anro 
manvâma kae. 

2Khava jâra ke’n Moab chunga hmei kajōng mathlâk sik, Kerioth rekur kakângsō 
sik. Moab mihei hi remi he’n an-ônga pengkun anheitum pha, re rasa rōk khan 
kathi sik hei. 

3Ke’n Moab vaikarôn leh anhlam kakeihei kathasō sik hei.” 

Judah 
4 RŌNGPU’n ahri, “Judah he’n ave-avea setna antlo jo, khava jâra anchunga 
karâkna kapek nger sik hei kae. Anmani’n kaṭong pek juimak hei khana kaman 
theina donmak hei. Anpu sōnhei tarazen pathen kadikmak mama khan aṭhōi 
manhmang hei. 

5Achang jâra, Judah hei chunga hmei kajōng mathlâk sik, Jerusalem rekur 
kakângsō sik.” 

Israel Chunga RŌNGPU Ṭongtan 
6 RŌNGPU’n ahri, “Israel he’n ave-avea setna antlo jo, khava jâra anchunga 
karâkna kapek nger sik kae. Anmani’n mikadik-hei, ansêrbat kapek tor mak, 
kekōk kop khat man akapektor mak sarahei kha, sōk a anjōr hei. 

7Anmani’n mi katlasam hei, inthōpuina kaneimak hei, anchōn rachi hei khana 
sarahei kha hlamdunga inphut ankanok hlon heia kae. Apa leh asapa khan sōk 
nuhmei inkhat kha rakhum an-inchunpui sap, hiva jâra hin kei rahming intheng 
kha anmanbōk jo. 

8Hmun rakip a anmani’n sarahei sêrbat jâra antakasut pōn kha anpha a anjena 
hei. Ansêr kabat hei hnenga inphut antakasut juhei kha an-Pathen bek-inna an-
ina kae. 

9“Kha’num kamihei, nangnihei jâra Cedar thing kapōa a’nshâng, sasō thing 
kapōa akangar, Amorhei kha kasuk manhmangsō jo hei. 

10Ke’n nangni Egypt a inphut kaheiṭhōisōt cheia, kum 40 nêrdiram a hlamkakei 
chei, khana nangni sik a Amorhei ram kha kapek jo chei. 

11Nansa ṭhahrep sânkathema, rether ṭhahrep mi intheng sik a, kakadei hei. Israel 
mihei, hivahi dikmak mo! RŌNGPU ke’n kahri jo kae. 

12Tâk nazi hei kha ju nanman in hei, sânkathemhei kha ṭong hrimakna sik a ṭong 
nanpek hei. 

13Tûnchu raleia kakahnur sik chei kae, hmuchi phur kahriktak karôn gâri rasa 
inhring kapōa inkōi sik jo chei. 

14Tlân kahrat he’m inphesōt tor mak hei ning; akahrat pa’m aratha katlasam sik, 
remi he’m anhringkhō huk tor dekmak hei ning. 

15Thekâp kathem he’m raleia ngir tor mak hei ning, inranga akatlân he’m 
inphesōt tor mak hei ning, shakor kachōnghei kha’m tlânsōt tor mak hei ning. 

16Khava ning khan remi kahrângpen hei kha’m anre hmangchâk andahlona 
katlânsōt sik hei. RŌNGPU’n ahri jo. 

Amos 3 

1Israelhei, Egypt a inphut ama’n aheiṭhōisōt jât-hei, RŌNGPU’n nanchungchânga 
ṭong ahri hi rangei ruh: 

2“Raleichunga phung rakip kâra kamanhret leh ka-ensui jât kha nangni rōk chei 
kae. Khava khan nangni setnahei kha ṭit ka-om tak amanchang, khava jâra 
karâkna kapek sik chei kae.” 

Sânkathem Ṭōntlo sik 
3Inhmutōna neiloa mi 2 he’n khōhme se antaphut thei mo? 

4Heite inkhat hmuloa shabakkai a’nhrung mo? Heite inkhat surloa shabakkai 
chere khan a’nhrâm mo? 

5Athlai nidapek mak inchu vate kha chânga a’n-ôk sik mo? Amakhapna nisyem 
mak inchu châng kha akakap sik mo? 

6Mipui in ṭitna neiloa re pengkun kha khōpui shunga a’nhring mo? RŌNGPU’n ahei 
tir mak inchu khōpui kha khōdeng theina akasōk sik mo? 

7Chunghnung RŌNGPU’n asōk sânkathemhei hneng malârna neilo heite inkhat 
tlohêr mak a kae. 

8Shabakkai a’nhrâm leh tu mo akaṭi mak sik? Chunghnung RŌNGPU’n ahri leh 
ama ṭong tu’n mo aphông mak sik? 

Samaria Inhmangna 
9Egypt leh Ashdod reng-innpuia ka-om hei hneng hivahi manthei hei roh: 
“Samaria kimvea hmebung heia intûp ruh, khana ṭōn injenmak leh ṭōnse antatlo 
so enruh.” 

10 RŌNGPU’n ati, “Hiva mihei hi ṭōnse tlona leh innâk-insea neinâk anta 
heichomsōt vâng rōk a an-innpuihei kasip sōa kae. Heikhonga malung mantheng 
sik ti kapha’m manhret mak hei. 

11Khava jâra anka-en kada he’n anram ankakekhum sik, ani’nhrungna rape 
ansukkhōi sik, khana an-innpuihei anchom sik hei.” 

12 RŌNGPU’n ahri, “Kemōng kakhem inkhat in shabakkai sâkbang, kemōng ake 2 
rōk achangmak leh akōr inkhat rōk ahmu sōt kapōa, tuna jekhum ret kaṭhatak 
chunga akajea ka-om, Samaria mihei kâra ajingte kahring sik hei.” 

13Chunghnung RŌNGPU Akahratpen khan ati, “Tûn rangei ruh, Jacob sōn leh 
pârhei manse hei ruh. 

14Israel mihei ansetna jâra karâkna kapek ning khan, Bethel a maichâmhei kha 
kasuk manhmang sik. Maichâm rakir rakip vōk mathlek sik khana raleia katla 
sik jo. 

15Phebi leh khōlum thla a inhngatna innhei kasuk mathlek sik. Saipui ha vânga 
antamanret inn katlu hei sik; inn kalen rakip sukset sik hei kae.” 

Amos 4 

1Samaria nupuihei, Bashana kaṭhadek a antavei sehrat pui kapōa akathai hei, 
akatlasam êngset a akatlohei, sara kasuk inrim hei, anpuise he’n ju anta heichoi 
pek sik a akahngâk-hei, hiva ṭong hi rangei ruh!” 

2Chunghnung RŌNGPU kha a’ntheng achang jâra, ama’n intep jo, “Nangni anmani 
he’n khoi vânga ankeina sik chei kani kha kahong sik jo; nangni inkhat et khoi in 
nga asur kapō kha kachang sik chei. 

3Nangni kha bang kave kahnaipena khan ankei cheia vângting anhlonsōt sik 
chei.” 

Israel in Manhretna Anei tor mak 
4Chunghnung RŌNGPU’n ati, “Israel mihei, tlo-nger rih nanti’nchu, Bethel hmun 
inthenga se una setna vatlo ruh. Gilgal a se una nantor chenna setna vatlo ruh! 

Se ruh, ran heikei unna jîngkâr kataia inthoina heichoi ruh, ni 3 akaia 
nansemsôm heichoi ruh. 

5Se ruh, Pathen hnenga inpâkna nanbuhlom kha tōkna nei ruh, khana inthoina 
ralak nanheichoi hei jâra inlensak ruh! Hiva kapō hi nangni tatlo hnōm kha kae. 

6“Nankhōpui rakip a vonṭâm heikachoi kha kei eng kae, achang inum nangni 
kahnenga hong inlemak chei. 

7“Nansâng he’n khōtui anrangei laitak khō kakhama kae. Khōpui inkhat a khō 
kamansûr, tâk ahlop inkhat a chu mansûr mak eng. Hleipuk inkhat a khō kasûr, 
tâk hleipuk inkhat chu kachâra kae. 

8Dangchâra kachâm sik hei, khōpui katamtak a mihe’n tui kajonga khōpui inkhat 
a vakase sik hei, tâk khava khan tui in sik katluk a om mak. Khava katlunga’m 
kahnenga hong inlemak chei. 

9“Nansâng manchârna sik thli kalum kahei tir. Nanrahōn leh vomhrui hleia 
theichangkung leh olive kung khâikhu he’n ansâksō jo. Kha’num kahnenga hong 
inledek mak chei. 

10“Egypt a kalei tir kapōa nankâra hrise kamasō jo. Nansa retherhei re shunga 
kathat hei khana nanshakor kalosōtpek chei. Nanhnâr hei kha nanrephōra mi 
kathi marim kase kha kamanhnam chei. Kha’num kahnenga hong inledek mak 
chei. 

11“Ke’n Sodom leh Gomorrah kasuk manhmang kapōa nangni ṭhahrep khat 
kasuk manhmang jo chei. Nangni akahring chei kha hmei takâng khōnghre 
kapōhrep ka-ang jo chei. Kha’num kahnenga hong inledek mak chei,” RŌNGPU’n 
ati. 

12“Kha achang jâra, Israelhei, ke’n karâkna kapek sik chei kae. Ke’n hivahi katlo 
sik jo achang jâra, kaṭong tanna khan nanngirna sik a intluk ruh!” 

13Pathen chu tlânghei kasyem kha kae khana thli kahrânghei hi’m asyem. 
Amandonna kha mihringhei hneng amanthei; ama’n sûn kha jân amanchanga 
kae. Ralei inshâng chunga ama kha kalônna kae. Chunghnung RŌNGPU Pathen hi, 
ama rahming kae. 

Amos 5 

Malung Thlengna sik Bekna 
1Rangei ruh, Israelhei, nangni sik a ṭajai suina hla kasak hi: 

2Nuhngâk intheng Israel kha kapûr jo! Thōnôk hêrmak jo ning! Raleia katlua 
dahlona ka-om jo, ama mathōna sik tûte’n inthōpui mak hei. 

3Chunghnung RŌNGPU’n ahri, “Israel a khōpui inkhat in remi 1,000 atirsōt hei, tâk 
100 rōk he’nle hei; khōpui hlop inkhat in mi 100 atir hei, tâk 10 rōk he’nle heia 
kae.” 

4 RŌNGPU’n Israelhei hneng ati, “Kei hneng hong ruh, kahring sik chei. 

5Beersheba kamukna sik a semak ruh. Kei kajong sik Bethel a vase mak ruh, 
Bethel kha heite hnemmak ning. Gilgal a vase mak ruh, amihei kha rehring 
ṭhōina inhmang jo hei.” 

6 RŌNGPU hneng vase ruh, kahring sik chei. Nanvase mak inchu, Israelhei chunga 
hmei kapōa jōng kachu sik. Hmei khan Bethel mipuihei akânghlon sik hei, khana 
tûte’num thattor mak hei ning. 

7Akadik maherna kanei leh mihei dikna chunga akahōn hei nangni, inhmang jo 
cheia kae! 

8 RŌNGPU’n ârsihei asyem hei, ârsi rup leh ârsi kumri asyem hei. Ama’n a’nthim 
kha sûn kanivâr amanchang sûn kha jân amanchang. Ama’n tui-ôngpui tui kha 
abek a raleia abun mathlâk a kae. Ama rahming chu RŌNGPU kae. 

9Ama’n akalen akahrânghei anrekur asuk manset hei. 

10Mipui nangni’n akadik mak kadōi leh ṭongtan hmun a akadik rōk kahri kha 
nanhōt a kae. 

11Sarahei nanmanrim hei, ansâng hei nankasut hei. Khava jâra a’nnejap hlung 
inna om mak tin chei, khana vomhrui thei kaṭha nantaling rahōn heia inphut 
vomhrui ju inmak tin chei. 

12Heituk a ṭit ka-om setnahei nantanei mo khana heituk a dân sukṭhena nantatlo 
mo ti kamanhret. Mikathahei nansuk manrim hei, sêrmarûk nanlo, khana 
ṭongtan hmun a sarahei dikna chen sik kha nankhar hei. 

13Khava jâra, khang khava ṭhatmak pha khan sip tia om sik hi akasing ṭōn 
kachang jo! 

14Nanhring theina sik a, akadik mak tlona changloa, akadik kha tlona sik 
nanlungtup manchang ruh. Khava sōa Chunghnung RŌNGPU kha nangni’n 
nantahlamrin kapōa, ama’n kadiktak a a-ompui sik chei. 

15Akaṭhamak kha mater ruh, akadik kha madu ruh, khana ṭong tanna hmun a 
akadik manleng ruh. Kha achang inchu tûn katlunga kahringa dahlon jât-hei 
chunga RŌNGPU’n lungset a alarônthei heia kae. 

16Akahratpen Chunghnung RŌNGPU’n ati, “Khōpui hlamlen heia in-ôina leh ṭap 
rasa kasip sik. Kathi ṭajai kasui sik antanêk hei leh inṭhōia ṭajai kasuisap sik a 
hlei kathlōhei kapha anbek sik hei. 

17Vomhrui thei rahōn rakip a in-ôina ka-om sik. Hivahi kasōk sik, ajârchu ke’n 
nangni karâkna kape sik a kahong eng.” 

18 RŌNGPU kani kahngâk hla nangni sik a heituk a ṭit ka-om kachang sik! Khava 
kani khan nangni sik heimo akaṭha atlopek sik chei? Ajârchu khavakha inthimna 
kani kachang sik akavâr kani changmak ning. 

19Khavakha mi inkhat in shabakkai a inphut atlânsōt leh kavom a’ntōpui kapō 
kachang sik! Achangmak leh mi inkhat inna ahong inle pha akut kha mari 
tamachuk hrep sik a banga avasit kapō kha kae! 

20RŌNGPU kani khan inthim ahei rôn sik, akavâr heirôn mak ning; khavakha vâr 
omloa lungjing jâmze kaina kanikhō kachang sik. 

21 RŌNGPU’n ahri, “Nangni beklanga revei kha kamater; en-hnâm tor mak eng! 

22Nangni’n ro-inthoina leh hmuchi tōkna nanheichoi pha ke’n rahlâng mak ning. 
Nangni’n kei hneng heikei sik a ran nantamanthai hei ke’n rahlâng mak ning. 

23Nanhlasak inhrek kha hai ruh; nanserângdâr kha rangei hnōm mak eng. 

24Khava kanek a, ṭongdik kha kavadung kalōng kapōa lōng rasoh, khana dikna 
khan chârloa akalōng tuidung kapōa lōng rasoh. 

25“Israelhei, nêrdiram a kum 40 kaheiṭhōilai chei ke’n inthoina leh tōkna 
ngekmak chei eng. 

26Tâk-kha tûnchu, nanreng pathen, Sakkuth limsyem, khana nan-ârsi Pathen 
Kaiwan limsyem kha 

27ke’n nangni Damascus rekhat a rehringa kaṭhōisōt chei pha khan nantakadom 
sik jo hei kae,” tia arahming Akahratpen RŌNGPU’n ati. 

Amos 6 

Israel Suk manset a A-om 
1Ziona kahōitak a ka-om khana Samaria a ka-ôrtak a ka-om nangnihei sik a 
heituk a ṭit ka-ompek chei mo, jât kalen Israelhei hlamkakei kalenhei, mipui in 
inthōpuina kangek sik a anta heisor jo hei, nangni! 

2Se una Kalne khōpui enruh. Khava sōa Hamath khōpui kalena khana abâna 
Philisti khōpui Gath a sesuk ruh. Israel leh Judah rengramhei kanek a, sohei so 
kaṭhachet hei mo? Nangni ram kanek a anmani ram akalen jôk mo? 

3Nangni insuk inhmangna kani inkhat kahong sik ti hi hnōm mak chei, tâk 
nanṭōn tlohei khan chu khava kani kha ahei manhnai chet a kae. 

4Ret kaṭhatak jekhum chunga inthlonga, kemōng chete leh kemōng rala hme 
vânga revei katlo nangni heituk a ṭitpek aka-om sik chei mo! 

5David kapōa hla phō sik nanmadu, serângdâr manjui sik nanmadu. 

6Kōklei kasip tlit a ju nan-in, marim katui thai nan-in no, tâk Israel inhmangna 
chunga chu ṭajai suimak chei. 

7Khava jâra hmatak a rehring sura akase sik kha nangni chei kae. Nanrevei 
sâktlâng kabâng sik jo. 

8Chunghnung RŌNGPU’n hiva mansena ka-ôrtak hi apek jo: “Israel mipuihei 
inlensakna kha kamater; an-innpuihei heitea sak pek mak eng. Akhōpui kalen 
leh ashunga ka-om rakip an-inrepuihei kapek sik hei.” 

9Innshung inkhat a mi 10 dahlona an-om inchu, anmani kathi sik hei. 

10Mikathipa inkō mi, akathi kahre sik a a’nṭangpa khan, innshunga inphut kathi 
kalōnghei alosōt sik. Inkō mi khan innshunga dahlona alaka-om hei kha abek sik 
hei, “Khana khan tu-tu mo alaka-om chei?” “Tûte om mak!” tia rasâ inkhat in ahei 
masôn sik. Khava pha inkō mi khan, “Sip ti roh! RŌNGPU rahming kapha 
niphâkmak sik kae,” ati sik. 

11 RŌNGPU’n ṭong apek pha khan inn kalen, inn kasinhei avōk khōipet sik jo hei. 

12Shakor he’n hlungpui chunga akatlân hei mo? Tu inkhat in tuipui shunga 
sehratche vâng hlei akhōi mo? Tâk-kha nangni chu akadik kha tûr nanmanchang 
jo, akadik kha akaṭhe nanmanchang jo. 

13Lodebar khōpui nanhlō jâra inlensak chei. Nangni inlensak cheia, “Karmaim 
kahlō sik a katluk a ratha kannei jo,” nanti. 

14Akahratpen RŌNGPU Pathen ama khet in ati, “Israelhei, nanram kahlō sik a 
miram remi kahei tir sik kae. Khahei khan sak tinga Hamath Rakanna, thlang 
tinga Arabah kavadung, katlunga ansuk manrim sik chei.” 

Amos 7 

Khaikhu Katla sik Hmangtalâr 
1Akahratpen RŌNGPU a inphut hmangtalâr inkhat kaleihmu. Khana khan rengpa 
kahar chen sik kha an-âtsō lim leh kahardông ahongkektak a khan ama’n 
khâikhu rup asyem hei kha kaleihmu. 

2Kahmangtalâr a khan ram shunga phidông rakip khâikhu he’n antasâkpet kha 
kaleihmu, khan ke’n kati, “Chunghnung RŌNGPU, namihei rangei mandam hei 
roh! Anmani heikhong inmo akahringtor sik hei? Anmani katlôm hei khana 
katlasam hêr hei!” 

3 RŌNGPU’n amalung athlenga ahri, “Natahmu kapōa sōk mak jo ning.” 

Hmei Hmangtalâr 

4Chunghnung RŌNGPUa inphut hmangtalâr hlop inkhat kahmu nôk. Khana khan 
ama’n amihei kha hmei vânga karâkna pek sik a amantluk kha kahmu. Hmei 
khan ralei thōia tui-ôngpui kha akângsō jo, khana ralei kâng sik a aphut jo. 

5Khava pha ke’n kati, “Hai roh, Chunghnung RŌNGPU! Heikhonga mo namihei 
akahringtor sik hei? Anmani katlôm hei khana katlasam hêr hei.” 

6 RŌNGPU’n amalung athleng nôk a ati, “Hivahi’m sōk mak jo ning.” 

Tena Tekam Hmangtalâr 
7Rōngpua inphut hmangtalâr hlop inkhat kahmu nôk. Khana khan atena tekam 
inhmanga bang insak hnenga ama akangir kha kahmu, akut a tena tekam kha 
achoia kae. 

8Ama’n ader eng, “Amos, heimo nahmu?” Ke’n kamasôn, “Tena tekam.” Khava 
sōa ama’n ati, “Kamihei kha tena tekam leh a’ntōkmak bang kapō anchang kha 
manhretna sik a hivahi kahmang kae. Anmani karâkna pekna kha avea 
kamalung thlengmak jo ning. 

9Isaac sōn leh pârhei kamukna hmunhei kha suk manhmanga ka-om sik. 
Israelhei hmun intheng hei kha a’nhmang chera dahlona ka-om sik hei. Ke’n 
Jeroboam phung hrui kha kamanbâng sik jo.” 

Amos leh Amaziah 
10Khava sōa, Bethel a thempu Amaziah khan Israelhei Reng Jeroboam hnenga 
ṭong amathlunga: “Amos in mihei kâra nang kadôia ṭōn amantluk jo. Ama 
ṭonghri hei khan ram amanhmang sik jo. 

11Ama tahri kha hivahi kae: ‘Rehmun a Jeroboam kathi sik, khana Israel mihei 
miram a rehringa ankei sik hei,’ ati.” 

12Amaziah khan Amos hnenga ati, “Khavakha katluk jo, sânkathempa! Judah ram 
a inle jo roh, sona son vahri jo roh. Anmani’n khava sik a aman pek che rasoh. 

13Avea Bethel a hin hrimak jo roh. Hivahi rengpa kamukna hmun kae, jât-hei 
bek-inn kae.” 

14Amos khan amasôn, “Kei hi aman pek a ṭong kasân sânkathem kha changmak 
eng. Kei chu sekakhem eng kae, khana theichangkung akahrung mi eng kae. 

15Tâk-kha RŌNGPU’n kakemōng khemna inphut aṭhōisōt enga ami Israelhei 
hneng ṭong kasânsōt a akahong sik a ṭong apek eng kae. 

16Khava jâra tûnchu RŌNGPU’n heimo ahri rangei roh. Nang in kaṭongsânsōt 
bângna sik a Israelhei dōina ṭong bângna sik a namanthei eng. 

17Khava jâra, Amaziah, RŌNGPU’n nahnenga ahri, ‘Nanuhmei kha hlamlen heia 
noti hongkachang sik, khana nasahei kha rehmun a anthat sik hei. Naram insem 

sik hei, khana mihlop-hei hneng inpek sik hei, khana natak khet um khōvelhei 
ram a kathi sik che. Khana Israelhei kha anrama inphut rehringa ankei sik hei.’” 

Amos 8 

Thei Hraithuk Inkhat Hmangtalâr 
1Chunghnung RŌNGPUa inphut hmangtalâr ahlop inkhat kaleihmu nôk. Khava 
khan hraithuk inkhat a theikara kasip kahmu. 

2RŌNGPU’n ader enga, “Amos, heimo nahmu?” ati eng. “Hraithuk a theikara” tia 
kamasôn. RŌNGPU’n kahnenga ati, “Kami Israelhei sik a achaina kha kahong jo. 
Anmani karâkna pek sik a inphut kamalung thlengmak jo ning. 

3Khava kani ning reng-innpuia hlasakna kha ṭajai suina’n athleng sik. Hmun 
rakip a kathi kalōng kasip sik jo. Kathi kalōnghei kha marûk a anhlonsōt sik jo 
hei.” 

Israelhei Inhmangna 
4Hivahi rangei ruh, mi kachâm akachōn rachi hei, ram shunga sarahei 
inhmangna katlohei. 

5Nanbinga nanhri, “Kani intheng hei thlengsō sik kha nihngâk hla jo, nisânghei 
nijōr theina sik a. Neinâk jōr niphut theina sik, Châmhngat kani heitik leh mo 
akathleng sik? Khava sōa chu aman nimanke sik jo, atena kadikmak nihmang sik, 
neinâk inchôk hei kha kher kaṭet nihmanga nihōntor sik jo hei. 

6Akaṭhamak gehu kha mankatamtak a nijōr sik jo. Abat kapetor mak, misara 
nihmu sik, kekōk tōkhat manbek um akapektor mak hei kha sōk sik a nirachôk 
sik hei. 

7 RŌNGPU Israelhei Pathen in intep jo, “Anmani ṭōnse tlona mahngi hêrmak ning. 

8Khava jâra, ralei innok sik, mi rakip anmalung inreng sik. Ram pumpui innok 
sik; Nile tuidung kapōa kaketou sik, kaṭumsuk sik. 

9Sûnṭima kani kamathlak sik khana sûn pha ralei kamanthimna sik pha kha 
kahong sik. Chunghnung RŌNGPU ke’n kahri jo. 

10Nanrehōi hei kha kathi hrena kamanchang sik, nan-inpâkna hlahei kha 
inrengna leh ṭapna kamanchang sik. Nanlu kamankek sik, borapōn kamansi sik 
chei, khana ansanei inkhat rōk thina ṭajai kasui nu leh pahei kapōa kamanchang 
sik chei. Achaina kani kha inrengna kachang sik. 

11“Ram shunga sâk leh in khôk pha kha kahong jo. Mihe’n anvon kaṭâm sik, tâk 
bu sik a changmak, antui kahre sik, tâk tui jâra changmak. RŌNGPU ṭong inngei 
sik a anvon kaṭâm khana antui akahre sik kae. Chunghnung RŌNGPU, ke’n kahri 
jo. 

12Mihe’n Tuipui Kathia inphut Mediterranean katlung khana sak tinga inphut 
nisōting katlunga kalôn lele sik hei. Anmani’n hmuntina RŌNGPUa inphut ṭong 
kha anjong sik, tâk hmumak hei ning. 

13Khava ning khan taksa kaṭha rether leh nuhmei he’m antui hre jâra katlu sik 
hei. 

14Samaria limsyem rahminga ṭong intepna kanei khana hinga kahrihei, ‘Dan 
pathen rahminga achangmak leh Beersheba pathen rahminga,’ mipuihei kha 
kapûr sik hei khana avea indingtor mak hei ning.” 

Amos 9 

Rōngpu Ṭong Tannahei 
1Maichâm hnenga RŌNGPU kangir kha ke’n kahmu. Ama’n ṭong ahei pek: “Bek-
inn innchunglêr kha rahnak a vōkrakhông ruh, sumpuk akhenga a’nnokna sik. 
Vōkkhōi una mihei luchunga tlâk hei rasoh. Alakseng hei kha rehmun a kathatsō 
sik hei. Tûte’num sōksōt tor mak hei ning; inkhatbek um tlânsōt tor mak hei 
ning. 

2Anmani kathikhō katlunga khur an-incho inum, ke’n anmani kasur sik hei. 
Marvân katlunga anketou inum kakei mathlâk sik hei. 

3Anmani Carmel tlânga an-inthup inum kajongsōt sik hei khana kasur sik hei. 
Keia inphut tui-ôngpui thōia an-inthup inum, tui-ôngpuia rihren ṭong kapek a 
kamanse sik hei. 

4Anmani anka-en kada he’n khum sik a anṭhōi hei inum, ṭong kapek heia 
kamanthatpet sik hei. Anmani kha inthōpui loa thatpet sik a kamandon jo.” 

5Akahratpen Chunghnung RŌNGPU’n raleichung hi atôn, khana innok a kae; 
khana aka-om seng he’n ṭajai ansui. Raleichung rakip Nile Tuidung kapōa 
kaketou khana katlasuk hei. 

6 RŌNGPU’n a-inn marvân heia asak, khana raleichunga chungvân amankhu. 
Ama’n tuipuia tui kha abek khahei kha raleichunga asun mathlak. Ama rahming 
kha RŌNGPU kae. 

7 RŌNGPU’n ati, “Israel mihei, ke’n nangni Ethiopia mihei kamandon hei kapōa 
kamandon jo chei. Ke’n nangni Egypt a inphut kaheiṭhōi chei kapōa, Philistihei 
kha Crete leh Syria heia inphut kaheiṭhōi hei. 

8Chunghnung RŌNGPU ke’n hiva set kasip Israel rengram hi ka-en manther a kae, 
khana raleichunga inphut kamanhmang sik jo. Tâk-kha Jacob sōn leh pâr rakip 
manhmangsō mak hei ning. 

9Sasep shunga sâng kapōa Israelhei kha karachi nengna sik ṭong kapek sik. 
Akahnem mak hei seng hlonsōtna sik jât-hlop hei kâra kakanok sik hei. 

10Kamihei kâra set karônhei kha re shunga anthat sik hei, hinga akahri rakip, 
‘Keini hnenga Pathen in bōina heite masō mak ning.’” 

Hnunga Israel Syem manther sik 
11 RŌNGPU’n ahri, “David rengram inn inset kapōa akatlu kha syem manṭhatna 
sik kani lakahong sik. Abanghei kasyem manther sik khana kamatung manther 
sik. Kasyem nôk sik, hmalaia kapōa kasyem nôk sik. 

12Khana Israel mihe’n Edom ram a’nhleiseng khana pha khat a keita aleikachang 
hei seng kha anlo nôk sik,” hiva insōk sik RŌNGPU’n ati. 

13 RŌNGPU’n ati, “Kani kha kahong jo. Khava pha khômtorlo leoa inrangdet a 
hmuchi kakek sik, theiju eptorlo leoa inrangdet a vomhrui thei kakek sik; Tlâng 
heia vomhrui theitui katui kalōng sik, hmebung heia’m khanga kalōng sik. 

14Kamihei anrama kaheiṭhōi male sik hei. Ankhōpui insetsō hei kha ansyem 
manther sik, khan ka-om sik hei; vomhrui rahōn ansyem sik a kha khava theiju 
kha an-in sik; Rahōn ansyem sik a kha antaling kha ansâk sik. 

15Ke’n kapek hei ram a khan kamanhmông sik hei, anmani avea inphoisōt mak 
jo hei ning.” RŌNGPU nan-Pathen in ahri jo. 

Obadiah 

Obadiah 1 

1Edom jât chungchânga Akahrat Chunghnung RŌNGPU ṭonghri, Obadiah ṭong 
sânsōt kha hi kae. 

RŌNGPU’n Edom akarâk sik 

RŌNGPU’n jât-hei hneng aṭong karôn atir jo hei, khana keini’n aṭong hi kanthei jo: 
“Inrin ruh! Edom re kasō sik a se jo rih!” 

2 RŌNGPU’n Edom hnenga ati, “Ke’n kaman tlâksam sik che; mi rakip in anhnōise 
sik che. 

3Na’nlensak na’n ahōn jo che. Nakhōpui chu hlungpui rekur kae; na-inn chu tlâng 
chung heia inshânga ka-om, khava jâra nabinga nati, ‘Tu’n mo akei mathlâk 
tornâk sik eng?’ 

4Nang in na-inn kha mârhmu rabu kapōa inshângtak a nasak inum, ârsihei kâra 
aka-om a-ang jo’num, kakei mathlâk sik che kae. 

5“Inru he’n jân a anhong pha, antamadu rōk kha anloa kae. Mihe’n vomhrui thei 
anṭhōt pha, ajing chu andahlon ṭhak ri. Tâk nang chu inrepui he’n anchomsōt pet 
jo che. 

6Esau sōn leh pârhei, nankarōi manbuk anchom pek jo chei. 

7Nasap changpui he’n anhōn jo che; narama inphut anhnongsōt jo che. Kamōnga 
nanta-ompui mihei khan naram anlopek jo che. Bu nasâkpui naṭhōn he’n châng 
ankampek jo che; anmani’n, ‘Asing athemna seng kha khon mo ka-om jo?’ anti 
che. 

8“Edom kakarâk ning khan anmi kasing kathemhei kha kathat manram sik hei 
khana ansingna rakip kha kaman hmangpet sik. 

9Teman a re katuk mihei kha ṭit-inpirna kamanhmu sik hei, Edoma remi rakip 
that sik hei kae. 

Edom Karâk sik Ajâr 
10“Ajârchu nang in nasōpuihei, nachom hei khana nathat hei nang that manram 
sik che kae khana ahei tik a kajana pek mak sik che kae. 

11A-inrepui he’n asōngkot anvōkkhōi ning khan khava hnengtak a khan 
heikangir che. Jerusalem nei leh hao akarôn sōt hei khana anmani kâra insemna 
kaneihei khava khōhmehei kapōhrep a khan nang um ṭhamak che. 

12Nasōpui Judah vângsetna chunga khan na-ê namanjo mak sik kae. Anmani suk 
inhmang ning khan ningṭhatna naneimak sik kae. Anmani inhmangna chunga 
khan naleimanuisō mak sik hei kae. 

13Anmani inreng ning khan ankhōdengthei chunga na-ê manjona sik a khana 
annei anhao chomsōtna sik a kamihei khōpui kha aleikahlut mak sik che kae. 

14 Tlânsōtna sik a’nrei hei kasur sik a hlamsōa aleikangir mak sik che kae. 
Anmani inreng ning khan inrepuihei kut chunga naleipek sōt mak sik hei kae. 

Pathen in Jât-hei chunga Ṭong atan sik 
15“RŌNGPU ke’n jât rakip chunga ṭong katan sik kani kha hong kanai jo. Eh Edom, 
naleitlo kapōhrep kha nachunga a’ntlo nôk sik kae. Naleipek hei kha nachen 
male sik. 

16Kami he’n katlâng intheng chunga karâkna kōklei akakha kha an-in jo. Tâk 
akimvea ka-om jât rakip in hiva kanek a akakhadet karâkna kōklei an-in sik; 
anmani’n an-insō sik khana inhmangpet sik hei. 

Israelhei Retorna 
17“Tâk-kha Zion Tlânga mi ṭhahrep chu katlânsōt sik hei, khavakha hmun 
intheng akachang sik kae. Antaneidôr kasōk ram kha Jacob mihe’n anlachen sik. 

18Jacob leh Joseph mihei kha hmei ka-ang sik hei; Hmei in neinâk kaṭhamak 
akâng manvâm kapōa Esau mihei kha anthat maram sik hei. Esau sōn leh pâr 
inkhatbek hringmak hei ning. RŌNGPU ke’n kahri jo. 

19“Thlang tinga Judah mihe’n Edom anhlō sik; tlaitlâk tinga hmebung thōia 
mihe’n Philisti ansur sik; Israel in Ephraim leh Samaria anchen sik; Benjamin 
mihe’n Gilead anhlō sik. 

20Israel sak tinga ka-om miram a hnongsōt remihei kha ho’nle sik heia kha 
Phoenicia khana sak tinga Zarephath katlung rea antor sik hei. Jerusalema 
hnongsōt hei Sardis a ka-om hei khan thlang tinga Judah khōpuihei anhlō sik. 

21Jerusalema re kahrâng he’n Edom anbuhlu sik khana anchunga vai arôn sik. 
Khana RŌNGPU khet in Reng kachang sik.” 

Jonah 

Jonah 1 

Jonah’n Pathen Ṭong Ajuimak 
1 Ni khat RŌNGPU’n Amittai sapa Jonah hneng aleihri. 

2Ama’n ati, “Khōpui kalentak Nineveh a son vase roh, anmani chunga ṭong 
vaphôngsōt roh; anmihei heituk a akaṭhamak hei mo ti ke’n kamanhret jo.” 

3Khannum, Rōngpu ṭongpek a inphut inphesōtna sik Jonah’n ram hlop inkhat 
ting kase jo. Ama’n Joppating kasea Spainting akase sik a a’ntluk tuipui rakōng 
inkhat ahmu jo. Ama’n rakōng chōngman apek a Spaina akase sik a rakōng 
katôrhei kâra kake jo, Rōngpua inphut tlânsōtna sik atlo jo. 

4Tâk RŌNGPU’n thlipui kahrattak tuipui chunga amanhrânga, thlipui kha inhnak 
hêra rakōng kha inhmang nathei katlunga kōirong ati jo. 

5Rakōng katôrhei kha anṭitrei jâra anbibing et a an-Pathen hnenga ka-ông jo hei. 
Rakōng kha ajing ayângdetna sik a inhukna rakōngtehei tuia anhlon mathlâk jo 
hei. Hiva pha, Jonah chu rakōng thōi intonga leikasea kahōitak a kajea leika-om. 

6Rakōng katôr hlamkakei pa’n avahmua ahnenga ati. “Akajea aka-om che hi 
heimo natlo? Thōi ina nata-ôi pathen hneng der roh. Lungset a arôn me’nchu 
anibômthei sik me.” 

7Rakōng katôrhei kha inbek heia, “Vâng in-en rih, tu taṭhea inphut mo hiva 
inhmangna hi ahei kasōk manhret sōtna sik tlo rih,” anti jo. Khanga antloa, Jonah 
rahming ankeisōt jo. 

8Khava jâra ahnenga anti: “Tûnchu nang hri roh! Hiva omchen kasōk jâra tu mo 
themmô nipek sik? Hivahin heimo natlo? Khova ram a inphut mo akahong che? 
Heijât che mo?” 

9Jonah’n amasôn, “Kei Hebrew eng kae. Ke’n ralei leh tuipui kasyem marvân 
Pathen kha kakamuk.” 

10Jonah khan ama kha RŌNGPUa inphut ahong katlânsōt kae ti kha amanthei jo 
hei. Rakōng katôrhei kha kaṭi jo hei khana anti, “Khava tlo sik kha ṭit ka-om tak 
kae!” 

11Thlipui kha hong inhnak chet-chet ṭhak jo, khava jâra rakōng katôr he’n ander, 
“Thlipui hi mandaina sik a nahnenga heimo kantatlo sik?” 

12Jonah’n amasôn hei, “Tuipui shunga ahlon mathla ruh, khan chu thlipui hi 
kaṭha sik jo. Nangni’n hiva thinathei thlipui n antaratō hi kei jâra kae ti hi 
kamanhret.” 

13Khava tlo kanek a, rakōng katôr he’n rakōng kha tuipangting tôrna sik rahnak 
a anleitlo, anratha nei rakip leh anleitôr. Tâk-kha thlipui kha inhnak chet-chet 
joa tlungtor hêrmak jo hei. 

14Khava jâra RŌNGPU hneng an-ôna, “O RŌNGPU, kander che, hiva mipa hringkhō 
lona sik natlona shunga keini chunga thina karâkna apek mak roh! O RŌNGPU, 
hiva katlo hi nang che kae.” 

15Khana Jonah kha ankadoma tuipui shunga anhlon manhlut jo, khava phatak a 
kadai hnger jo. 

16Hivahin rakōng katôrhei khan RŌNGPU kha anṭit hêr joa inthoina anneia ama 
kanrazen sik tia intepna annei jo. 

17 RŌNGPU ṭongpek dungjuia nga kalentak inkhat in Jonah kha amade jo, ama kha 
sûn 3 leh jân 3 ngavon shunga leika-om. 

Jonah 2 

Jonah Derna 
1Ngavon shunga inphut Jonah’n RŌNGPU Pathen hnenga ader: 

2“O Rōngpu kei inrenglai hin, kader che, nang in namasôn eng. Kathikhō inthûk 
a inphut na’nthō puina sik enga kabek che, nathei pek eng. 

3Tui-ôngpui inthûk laia nahlon manhlut eng, khana khan tui in ani kekhum tlit 
eng, natui in-nông inhnak khan kachunga hong inlet a kae. 

4Nahmai kunga inphut nahnong sōt jo eng khana nakamukna Bek-inn kha hmu 
nôk mak jo ning tia kaleimandon. 

5Tui kha kachunga kahonga kaphuk amansân tor mak; tuipui in ani makhu tlit 
eng, tuia phi he’n kalu ankatōmbit eng. 

6Hmebung ketak a vakatlung eng, ahei tik a kot a’nkhar ṭhakna ram a khan. Tâk-
kha, O RŌNGPU ka-Pathen nang in tui inthûkna inphut namanhring nôk eng. 

7Kahringkhō hi inhmang jo ti kamanhret pha, khana O RŌNGPU nahneng kader 
che, nabek-inn inthenga khan nathei pek eng. 

8Akahnem mak limsyem inmuk hei khan nang kha adahlon jo che. 

9Tâk-kha ke’n nahnenga manpâkna hla kasak sik; nahnenga inthoina kapek sik 
che khana ka’ntepna kha katlosōt sik. Hukmanhringna hi RŌNGPU a inphut 
akahong kae!” 

10Khava sōa RŌNGPU’n Jonah kha tuipanga amasōsōtna sik a nga hnenga ṭong 
apek jo, khana khanga kachang jo. 

Jonah 3 

Jonah’n RŌNGPU Ṭong Ajui 
1 RŌNGPU’n Jonah hneng vōi khat ahri nôk. 

2Ama’n ati, “Nineveh khōpuia se roh, ke’n kapek che ṭong kha vaphông roh.” 

3RŌNGPU ṭong kha Jonah’n ajuia Nineveh khōpui akalen hêr, ni 3 kahlut a petan 
sik a khan kase jo. 

4Jonah’n khōpui shung kha se aphut jo, ni khat katlung bit a ase pha, ahri 
manthang jo, “Ni 40 shunga Nineveh suk manhmang sik kae.” 

5Nineveh mihe’n Pathen ṭong kha antaksen jo. Khava jâra mi rakip buhngōina 
sik a intluk jo hei, kasin-kalen ankhenga, borapōn ansia anmalung thleng 
malârna antlo jo. 

6Nineveh rengpa khan ṭong hi athei pha, areng in-ongna inphut hong kaṭhōia, 
reng inretna ahliksōt a, borapōn asia, ravut kâra in-onga ka-om jo. 

7Ama’n Nineveh mipuihei hneng ṭong aphôngsōt a: “Hivahi renga inphut leh 
ṭōnpui karôn heia inphut ṭong masō kae: Tûte inkhatbek innum thlaisâk yamak, 
mi rakip ranhring leh kemōng rakip heite sâk yamak ning. 

8Mi rakip, ran rakip borapōn a’nsi sik hei kae. Mi rakip in Pathen hneng 
rahnaktak a antader sik kae, ṭhatmak omchen leh ṭōntlo antamasō sik kae. 

9Pathen in amalung heithleng um aya, ahnuknat kha’m kahai thei, khan chu eini 
thimak min!” 

10Pathen in heimo antatlo kha ahmu jo; an-omchen kaṭhamak kha andahlon jo ti 
hi ahmu jo. Khava jâra ama’n amalung athlenga karâk sik hei atina kha tlomak 
jo. 

Jonah 4 

Jonah Hnuknat khana Pathen Lungsetna 
1Jonah kha hiva chunga hin amalung hōihêr mak jo khana ahnuk kana jo. 

2Khava jâra derna anei, “RŌNGPU, ke’n inn kadahlona kasemak hma khan hinga 
natlo sik tia kalei hrisa changmak mo? Khava sik a Spain ram a tlânsōtna sik 
torchena kaleitlo kae! Ke’n nang hi mi inlungset thei, mi marit kathem Pathen 
che khana ahei tik a namalung nathlenga karâkna pek mak hei che tia kamanhret 
che. 

3Tûnchu, RŌNGPU, kei hi thi jo rong. Kei kahring kanek a kathi hin kaṭha jôk sik.” 

4“RŌNGPU’n amasôn, “Nahnuk natna sik heiratha mo nanei?” 

5Jonah’n khōpui nisō intongting kasea in-ong jo. Abing sik a in-ungna asyema 
khava daihlima in-ong, Nineveh a heimo akasōk sik tia a-ena ka-om. 

6Khava pha RŌNGPU Pathen in hruijâm inkhat amankek a Jonah omna ahōidetna 
sik a achunga daihlim aman om pek jo. Jonah kha hruijâm chunga inpâk hêr jo. 

7Tâk ajîng kania jîngkâra, Pathen ṭongpek a, rahlung in hruijâm kha asâk a kathi 
jo. 

8Kani ahong sōk pha, Pathen in nisōtinga thli kalum ahei manhrâng jo khana 
Jonah luchunga kani ra-âng in avōk a alumrei jâra pûr rong ati jo. Khava jâra ama 
akathi joa indon jo. Ama’n ati, “Kahring kanek a kathi’n kaṭha jôk jo.” 

9Tâk Pathen in ahnenga ati, “Thing hrui jâra nahnuk natna sik heiratha mo 
nanei?” Jonah’n amasôn, “Kei hnuk natna sik a ratha rakip kanei, thina sik 
katlunga kahnuk kana jo!” 

10 RŌNGPU’n ahnenga ati, “Hiva hruijâm hi jân khat rōk a hongkakek khana ajîng 
kania inhmang jo; khava sik a nang in heite’m tlomak che, nang in namankhang 
um changmak, kha’num ama sik a namalung hōimak a kae! 

11Kha achang inchu, Nineveh khōpui kalentak sik a heituk mo lungset katarôn 
sik kasōk. Hei-achang inum khava shunga khan khō inhret mak naipang 120,000 
kakhea ka-om hei, ranhring katamtak um ka-omsa hei.” 

Micah 

Micah 1 

1 Judah renghei Jotham, Ahaz, khana Hezekiah hei reng changlai Moresheth 
khōpui mi Micah hneng RŌNGPU’n hiva ṭong hi aleipek. Jerusalem leh Samaria 
chungchânga RŌNGPU’n Micah hneng hihei seng hi aphôngpek. 

Jerusalem leh Samaria sik a Ṭajai Suina 
2Nangni jât rakip, hivahi rangei ruh; raleichunga aka-om rakip hivahi rangei ruh! 
Chunghnung RŌNGPU’n nangni a-ensui sik chei. Rangei ruh! Ama’n marvâna 
abek-inna inphut ṭong ahri. 

3 RŌNGPU’n ahmun inthenga inphut kajōng; ama kajōng sik khana tlânglêr heia 
kalôn sik. 

4Khana tlânghei kha ake thōia kazor sik hei hmeishunga khōilu kazor ka-ang sik; 
phaichamting kalōng sik hmebunga inphut tui ajōng kalōng kapōa. 

5Israel he’n setna antloa Pathen andōi jâra hivaseng hi akasōk sik kae. Israelhei 
racham set jâra tu mo maset pek sik? Samaria, reng-innpui khet hi kae! Judah 
shunga limhei sik a maset pek sik tu mo? Jerusalem khet hi kae! 

6Khava jâra RŌNGPU’n ati, “Ke’n Samaria hi ramhânga sukset manbuk 
kamanchang sik, vomhrui theikung lingna kamanchang sik. Khōpuia hlunghar 
hei kha phaichamting kaheihlon sik, khana khōpui innhmun kha akarōksaia ka-
om sik jo. 

7Mankatam limsyem rakip ahar-ahak a vōkkhōi sik hei, khava bek-inn noti hei 
hnenga inpek rakip hmeia romanvâm inthoina sik hei, alim rakip vōkkhōi dek-
dôk a manbuk sik kae. Samaria he’n khahei kha vonchoi theina sik a inthoina 
kamukna heia antachen hei kae, tûnchu anka-en kada he’n bek-inn noti sik a 
anchoisōt sik jo hei.” 

8Khava sōa Micah’n ati, “Hiva jâra hin kei malung kanguia ṭajai kasui sik. Kei kake 
rōksaia khana pōnbōia kalôn sik eng. Ram-ui kapōhrep a inhrâm sik eng khana 
Valen kapōa kakhōng sik eng. 

9Samaria natna bi dam tor mak ning, khana Judah’n khava kapōa khōdeng theina 
aratō sik; insuksetna khan kamihei omna, Jerusalem kekot a hong katlung jo.” 

Indōipui he’n Jerusalem Anta heihnai 
10Nihmai môkna ṭong kha Gath a ka-om ni-indōipui hei kha manthei mak hei 
ruh; nankaṭap um manhmu mak hei ruh. Beth Leaphra mipuihei, vaiphin kâra 
inlet inna nanlung dongna kha malâr ruh! 

11Shaphir mihei, rehring sura miram a se ruh, pōnbōi leh inzak pum a. Zaanan 
mihei kha ankhōpuia inphut hongsōktor mak jo hei. Bethezel he’n ṭajai ansuina 
rasa nanthei pha, khava khan inthupna hmun om mak jo ti nanmanhret sik. 

12Maroth he’n malung kachâmtak a inthōpuina anhngâk, ajârchu RŌNGPU’n 
Jerusalem hnengtak a khōdeng theina ahong mathlung joa kae. 

13Lachish a ka-om nangni, shakorhei kha shakor gâri keina sik a hnamke mando 
ruh. Nangni’n Israelhei setna omchen nanloa Jerusalem setna nanmathlâk a kae. 

14Khana tûnchu, Judah mihei, Moresheth Gath khōpui kha inṭhenna chibei tlo 
ruh. Israel reng he’n Achzib khōpuia inphut inthōpuina hmumak hei ning. 

15Mareshah mihei, RŌNGPU’n nankadōi, nankhōpui kahlō sik hei kut a apek sōt 
sik chei. Israel hlamkakeihei Adullam khurpuia kase heia inthup sik hei. 

16Judah mihei, nanlungset nansahei sik a ṭajai suina nansam vomankek hei ruh. 
Hmuthong kapōhrep a nanlu mankek ruh, ajârchu nansahei kha rehringa 
anṭhōisōt sik jo hei. 

Micah 2 

Misara Suk manrimna Kapek hei Revân 
1Hmit harpuma akaje khana akaṭhamak ṭōn mantlukna kaneihei sik a heituk a 
ṭitpek ka-om hei mo! Jîngkâr ahong pha, pha kaṭha anhmutak leh ṭhatmak 
anmantlukna kha antlosōt a kae. 

2Anmani’n hlei anmadu pha, khavakha ansur; inn anmadu pha, anlo hei. Tûte 
inkhat innshung karōi kha hrung theina om mak a kae. 

3Khava jâra RŌNGPU’n ati, “Ke’n nanchunga khōdeng theina masōna sik intluk 
eng, khana nangni’n khana inphut inphesōt tor mak tin. Nangni khōdeng theina 
nanhmu sik, khana avea inlensaktak a lôntor mak jo tin. 

4Khava pha kha ahong pha, mihe’n nangni thuhming kha inrengna tekhing 
inkhat a anhmang sik, nangni taleithōk chungchânga hiva inrengna hla hi 
anmani’n anhongsak sik: Keini inhmang cher jo ung! RŌNGPU’n kanram alopek jo 
ung Keini rehringa anikasur hei hneng apek jo ung.” 

5Khava sōa, RŌNGPU mihei hneng ram kha pekmalena pha ahong tlung kâra chu, 
nangni inkhatbek sik a chen neimak tin chei. 

6Mihe’n kahnenga anhrilea anti, “Kanhnenga hrile mak roh. Khava rakip 
chungchânga hrile mak jo roh. Pathen in hmai kayum renga adamak ning. 

7Israel mihei hi hâksêr kachen sik a nanmandon mo? RŌNGPU kha thōktorna 
neimak jo mo? Khava kapōtak a ama’n atlo sik mo? Akadik katlohei hneng ama’n 
lungset a hrina neimak a mo?” 

8 RŌNGPU’n amasôn, “Nankadōihei chunga nantatlo kapōa kamihei nanbuhlu hei. 
Inna inhukna kanchen sik tia a’ndon mihe’n rehmun a inphut hong inle hei, tâk 
nangni khana khan anzakkō kasut sik a nanhlō heia kae. 

9Nangni’n kami nupuihei kha an-inn lungset a inphut nanhnongsōt hei, khana 
ahei tik a sik a mahâmṭhat kapek ansahei kha nanchom hei. 

10Thōi ina se jo ruh; hinahin inhuk theina om mak jo. Nangni setna khan hiva 
hmun hi inhmangna amanchang jo. 

11“Hiva mihei hin maleisei leh hōnna kasip sânkathem khana, ‘Nangni sik a ju leh 
theitui kalōng sik’ tia kasânsōt hei kha anmadua kae.’ 

12“Tâk-kha nangni dahlona ka-om Israel mi seng, ke’n kakhôm manchun hi sik 
chei. Kemōng in anrōnga anhong inle kapōa ke’n nangni kaheiṭhōi manchun sik 
chei. Kemōng khemna hmun a kemōng kasip tlit kapōa, nanram hi vōi khat mi 
kasip tlit sik hei.” 

13Pathen in anmani sik hlam amahlâng pek sik hei khana rehring sura an-omna 
inphut aheiṭhōisōt sik hei. Anmani khōpui kot khâr kha anvōkkhōia kasōksōt sik 
hei. Anrengpa, RŌNGPU khet in aṭhōisōt sik hei. 

Micah 3 

Israel Hlamkakeihei Micah’n Amaset hei 
1Israel hlamkakei nangni, rangei ruh! Nangni akadik chungchânga khôk 
nantasak sik kasōk, 

2tâk nangni’n akaṭha kha nanhōt a akaṭhamak kha nanmadu. Kamihei anhring 
pum a anvun nanmahlip hei khana anrua inphut anravōi nankhoksōt a kae. 

3Kamihei ravōi nansâksō. Anvun hei nanmanhlip a, anru anchâng nanmaher 
thlek hei, khângbe shunga sōng sik kapōa nantuk rachen hei. 

4RŌNGPU hneng nan-ôngna sik pha kha kahong jo, tâk ama’n masôn mak tin chei. 
Nanderna rangei mak ning, ajârchu ṭōnse nantloa kae. 

5Sêr kapek hei hneng mōngna ka-om sik antia inhâksêr hei, akapek mak hei 
hnenga re kahong sik tia maṭhitna annei heia kamipuihei kha sânkathem he’n 
anhōn heia kae. Khava kapō sânkathemhei hneng RŌNGPU’n ati, 

6“Sânkathemhei, nankani katlang vet jo; nanchunga kani katla sik jo. Ajârchu 
kamihei hlamleting nanṭhōi jo hei, sânsōtna hmangtalâr hmutor mak jo tin.” 

7Hnungṭong kasânsōt hei kha hnunga hringkhō khan inzakna alapek sik hei. 
Ankhenga suk manhnem et sik hei kae, ajârchu Pathen in anderna masôn mak 
jo heia kae. 

8Tâk-kha kei sik a chu, RŌNGPU’n arathla leh aratha neina kha amansip enga 
Israelhei setnahei manthei torna sik a akadik leh rathahrat kha apek eng. 

9Kaṭong hri rangei ruh, Israel vaikarôn nangni, akadik kahōt hei, akadik kha 
akadik mak inchang hei. 

10Nangni’n Pathen khōpui, Jerusalem kha akadik mak leh mithatna innhmun 
chunga nansak a kae. 

11Khōpui vaikarôn he’n sêrmarûk hmuna sik a vai anrôn, thempu he’n sêr hlōna 
Dân kha anmalesōt, sânkathem he’n sêr hmun a sik a ansânsōt hei, ankhengpet 
a Pathen in a-ompui ung anti. “Keini chunga ṭhatmak heisōk mak ning, RŌNGPU’n 
a-ompui ung,” antia kae. 

12Khava jâra, nangnihei jâra, Zion hi hlei kapōa khōi sik kae. Jerusalem kha inram 
kapōa akatlek akakōi rōk in inbuk sik khana Bek-inn tlâng kha ratu ramhâng 
hongkachang sik jo. 

Micah 4 

RŌNGPU’n Kamōng tak a Vânhnōia Vai Arôn 
(Is 2.2–4) 

1Akahong sik kani heia Bek-inn ngirna tlâng kha tlâng rakip kâra a’nshângpen 
inkhat kachang sik. Jât katamtak hei khana khan hong katlân inhlut sik hei, 

2khana anmi he’n anti sik, “Israelhei Pathen Bek-inna, RŌNGPU tlâng chunga 
vaketou rih. Ama’n amantlo hnōm me kha amanthei sik me; ama’n akadeisōt 
hlam a khan kase sik me. Ajârchu RŌNGPU mantheina kha Jerusalema inphut 
kajōng, Ziona inphut amihei hneng ṭong ahri.” 

3Ama’n hmun akahla leh akahnaia ratha kaneihei kâra innâk-insena ṭong 
atanpek sik hei. Anchemjâm hei lângkôn lôngkhuma ankheng sik ankasei hei 
theikung bâk manhlingna chemcha a ankheng sik hei. Jât he’n rea sehêr mak hei 
ning, re tlona sik intluk hêrmak jo hei ning. 

4Mi rakip ama ama vomhrui thei rahōn leh theichang kunghei kâra kamōnga ka-
om sik hei khana ama kha tûte’n maṭhitna pek mak hei ning. 
Chunghnung RŌNGPU’n hivahi atep jo kae. 

5Jât rakip in ama ama pathen ankamuk a anjui, tâk-kha keini chu RŌNGPU kan-
Pathen kha are-rea sik kanjui sik khana kankamuk sik jo. 

Israel Rehring Surna Inphut Hong inle sik hei 
6 RŌNGPU’n ahri, “Ke’n karâkna kapek mipuihei, rehring surna inrengna kathok 
hei mantûpna sik pha kha kahong jo.” 

7Anmani anke katlek a ram kahlatak a ka-om jo hei, tâk dahlona ka-om hei kha 
leh hringkhōther manphutna kanei sik, khana anmani jât kalentak hongkachang 

sik hei. Zion Tlâng chunga ke’n anmani khava pha khana inphut ahei tik a sik vai 
karôn sik.” 

8Khana Jerusalem nang, Pathen in kemōng kakhem inkhat kapōa amihei 
ahrungna hmun, vōi khat narengram sik a reng-innpui lakachang nôk sik che. 

9Heisik a mo khangtuk rasa inshângtak a akaṭap che? Nuhmei naiha kaphu 
kapōa hei sik a mo natna nade? Reng naneimak jâra mo, khana nang mansena 
kaneihei anthisō jâra mo khanga natlo? 

10Jerusalem mihei, nuhmei naiha kaphu kapōa inlet ruh inkōi ruh, ajârchu 
nangni’n khōpui kha nanda hlona ramhânga aka-om sik jo chei kae. Nangni 
Babylona kase sik chei, tâk khana khan RŌNGPU’n nangni nanka-en kada heia 
inphut ahuk sik chei. 

11Jât katamtak in nangni buhluna sik inchun heia kae. Anmani’n anti, “Jerusalem 
hi nimanhmang nger sik kae! Hiva khōpui inhmangna kha nihmu sik kae!” 

12Tâk-kha hiva jât-hei hin RŌNGPU malung kha manhret mak hei. Hmuchi kara 
saphōra vōk mathlâk sik a manbuk jo kapōa anmani kha karâkna pek sik a khôm 
mantûp jo hei kae ti kha anmani’n manhret mak hei. 

13 RŌNGPU’n ahri, “Jerusalem mihei, se ruh, nan-inrepuihei kha vakarâk hei ruh! 
Ke’n nangni thir raki kanei, sum-êng ke matin kanei sehratche kapōa ratha 
hratna kapek sik chei. Nangni’n jât katamtak nansuk manram sik hei khana 
rumhrat a mihei nei leh hao antachom kha, vânhnōi pumpui Rōngpu kei hneng 
nanta heitōk sik kae. 

Micah 5 

1Jerusalem mihei, nanremi mantûp hei ruh. Eini ankakekhum tlit jo me! 
Anmani’n Israel hlamkakeihei anbuhlu jo hei! 

Bethlehema Inphut Vaikarôn Inkhat sik a Pathen Intepna 
2 RŌNGPU’n ahri, “Bethlehem Ephrathah, nang Judah shunga khōpui akasinpen 
hei kâra inkhat che kae, tâk nanga inphut Israel sik a, hmalaia inphut innshung 
hrui kanei, vaikarôn inkhat kahei majōr sik.” 

3Khava jâra sa kanei sik nuhmei khan asa kha aneimak hma seng RŌNGPU’n 
amihei kha a-inrepuihei kut a adahlon sik heia kae. Khana rehring sura miram a 
aka-om Israelhei seng kha vōi khat anmihei leh inchun nôk sik jo hei. 

4Ama ahong phatak leh, RŌNGPU leh RŌNGPU Pathen ama khet a alûrna inphut 
ratha hratna akajōng khan ama’n amihei vai arôn sik kae. Ama mihei kamōng 
tak a ka-om sik hei, ajârchu raleichung pumpuia mihe’n ama lenna anhnōm sik 
a kae, 

5khana ama’n mōngna ahei choi sik. 

Huksōtna leh Karâkna 

Assyria he’n nirama re anheitloa nirekur hei ansukkhōi pha, nihlam kakei 
kahratpen hei kha anmani re katuk sik a nitir sik hei. 

6Nimrod ram a Assyria mihei kha re hmangchâk ratha neina vânga anmani’n 
antor sik, khana Assyria he’n nirama re anheitlo pha anmani’n Assyrianheia 
inphut anhuk sik me. 

7Alakahring seng Israel mihei kha RŌNGPU’n jât rakip sik a ajōngtir hlimsengna 
radaitui kapō kha ka-ang sik hei, phidông kakek chunga khō rahme kasûr kapō 
kae sik. Khahei kha mihring chunga changloa, Pathen chunga a’nngai sik hei kae. 

8Jât-hei kâra dahlona aka-om hei kha ratu shunga a-emak leh ramhânga sâk 
kajong shabakkai kapō hei kha kae: kemōng rup kâra kahlut a anmani asur heia, 
ahar-ahak a akapirtan sik hei, inhukna sik a inhōrna om mak a kae. 

9Israel in a’ndōipui hei ator sik hei khana ankhenga asuk manhmang sik hei. 

10 RŌNGPU’n ati, “Khava pha khan nanshakor hei kaṭhōisōtpet sik hei khana 
nanshakor gârihei kaman hmangsō sik hei. 

11Nanram shunga khōpuihei kamanhmang sik hei khana nanrekur rakip kasuk 
mathlek sik hei. 

12Nantahmang dôi rakip kasuk manhmang sik khana tlâ-sân kathem kasea 
kadahlon sik che. 

13Nalim hei leh a’ntheng hlung chopuihei kamanhmang sik; nanbinga 
nantasyem kha vōi khat kamuk mak jo tin chei. 

14Nanrama Asherah pathennu limsyem kha kakei mathlak sik khana 
nankhōpuihei kasuk manhmang sik hei. 

15Khana kahnuknat lôtna, kaṭong kajuimak jât rakip chunga phu kahlō sik hei.” 

Micah 6 

Israel Dōina RŌNGPU Ṭongnei 
1Israelhei chunga RŌNGPU ṭongnei hi rangei ruh. Thōi roh, O RŌNGPU, naṭongnei 
kha keisō jo roh; tlâng leh hmebung he’n heimo nahri kha thei hei rasoh. 

2Tlânghei nangni, ahei tik a raleichung inhmunhei nangni, RŌNGPU ṭongnei hi 
rangei ruh! RŌNGPU’n amihei kadōia ṭong aneia kae. Israel chunga masetna ahei 
rôn sik. 

3 RŌNGPU’n ati, “Kamihei, ke’n nanhnenga heimo katlosōt jo? Kei hi heituk a 
nanrôn kahrik akachang jo eng mo? Eimasôn ruh. 

4Egypt a inphut kaheiṭhōisōt chei; nansōk changna inphut kahuksōt chei; nangni 
kaṭhōisōt sik a Miriam, Aaron khana Moses kahei tir hei. 

5Kamihei, Moab Rengpa Balak in nanchunga heimo tlo sik a amantluk khana 
Beor sapa Balaam in ama heikhonga mo aleimasôn kha mandonsōt ruh. Acacia 
inphut Gilgal jōnna hlam a akasōk hei kha mandon ruh. Hiseng hi mandonsōt 
ruh khana nangni huksōtna sik katloseng kha nanmanhret sik jo.” 

RŌNGPU’n Heimo Amadu 
6Marvân Pathen, kamukna sik a kahong pha ke’n RŌNGPU hneng heimo kahei 
choi sik? Sehrat rala kaṭhapen kha romanvâm inthoina sik kahei choi sik mo? 

7Kemōng lishing raja achangmak leh olive thaitui tuilōng kapōa kahei choi 
inchu RŌNGPU kha amalung katlai sik mo? Kasetna jâra kasapa hma inkeipen kha 
katōk sik mo? 

8Changmak, RŌNGPU’n akaṭha kha ahri pek jo me. Ama’n einia inphut amadu 
khachu: akadik tlo sik, inlungsetna injônjet a malâr sik, khana insinsaktak a 
Pathen leh inṭhōi sik hi kae. 

9 RŌNGPU ṭit sik hi akasing ṭōn kae. Ama’n khōpui abek a ati, “Khōpuia a’ntûp a 
ka-om nangnihei, rangei ruh! 

10Mikaṭhamak-hei innshung heia malung intheng loa antahmu karōi anmanbuk 
hei. Kei tahōt akadik mak tena hmangchâk anhmanga kae. 

11Akadik mak tena kher leh tena hlung kahmang hei kha heikhonga mo karangei 
mandam tor sik hei? 

12Mikahao nangni he’n misarahei nanmanbōi heia kae, nangni nankhenga malei 
kasei chei kae. 

13Khava jâra, nansetnahei jâra nangni manhmangna sik leh suksetna sik ṭōn kha 
kaphutdek jo kae. 

14Nangni’n nansâk sik, tâk khoptor mak tin, kadiktak a chu nanvon kaṭâm ṭhak 
sik. Nangni’n ṭōn nantlosōt sik, tâk khahei kha damanbuk tor mak tin chei; 
nangni’n nantabuk hei kha ke’n rea kamanhmang sik hei. 

15Sachi bechi nanvor sik tâk akara khômmak tin chei. Olive thei nan-ep sik, tâk 
ahei tik a’m hmangtor mak tin chei. Ju nansyem sik, tâk ahei tik a’m inmak tin 
chei. 

16Hiseng hi kasōk sik, ajârchu nangni’n Reng Omri leh asapa Ahab omchen 
kaṭhamak kha nangni’n nanjuia kae. Nangni’n anmani mantlukna hei nantlo 
manjôna kae, khava sik a nangni kamanhmang sik chei, khana mi rakip in 
anhnōise sik chei. Hmun rakip a mihe’n mater tak a antlo sik chei.” 

Micah 7 

Israel Omchen Kadikmak 
1Inhōrna kase jo kae! Kei hi, vomhrui theikunga leh thingkunga akara ṭhōt sik 
inkhatbek a’nhmu mak vonṭâm kade mi inkhat kapō jo eng kae. Vomhrui leh 
theichang kara akatui rakip akhenga anṭhōtpet joa kae. 

2Hiva ram a hin malung intheng om mak jo, Pathen ṭong kajui inkhatbek um om 
mak. Mi rakip in mi thatna sik a pha kaṭha anhngak a kae. Mi rakip in anram mi 
anhnong heia kae. 

3Anmani ankhenga ṭhatmak tlona kathemhei. Vaikarôn leh ṭongkatan he’n 
sêrmarûk sâk sik ander. Aṭong kase, ratha kanei mi khan amanthei heia, anmani 
inchun heia ṭōn anmantluk a kae. 

4Ankâra akaṭhapen leh malung inthengpen he’m heite akahnem mak hardông 
kapōhrep hei kha kae. Anmani kahrunghei, sânkathem heia inphut gîkna aleipek 
hei kapōa, Pathen in mihei karâkna apekna sik kani kha kajōng jo. Tûn anmani 
inhmak jo heia kae. 

5Na-innsir na-innven mihei a-emak leh naṭhōnhei kha taksen mak hei roh. 
Nanuhmei hneng kapha’m naṭong hri sik insing thei roh. 

6Hiva phahei hinchu, ansapa he’n anpahei kha mikamoa anlo sik hei, ansanu he’n 
annuhei andōi sik hei, khana hmōinu he’n anterpi hei an-innâk pui sik hei; mi 
inkhat inrepui kha a-innshung mi mama kachang sik hei. 

7Tâk-kha, kei chu RŌNGPU kha ka-en ṭhak sik; ani kahuk sik Pathen kha taksentak 
a kalahngak sik. Ka-Pathen in kaderna athei pek sik eng. 

RŌNGPU’n Hukmanhringna Ahei rôn 
8Nikadōi he’n kantlâksamna chunga inpâkna sik ajâr neimak hei. Keini katlu ung, 
tâk alakathō nôk sik ung kae. Tûn keini inthim shunga ka-om ung, tâk RŌNGPU’n 
vâr alapek sik ung kae. 

9Keini RŌNGPU kadōia setna kanleitlo jo, khava sik a tûnchu pha chomkhat sik a 
ahnuk natna kha kantade sik kae. Tâk-kha achaina ting chu ama’n keini ahrung 
sik ung khana kanchunga ṭhenahei kha amandikpek sik ung. Khōvâr hmun a 
aṭhōi sik ung, khana ama huksōtna kahmu theia kahring sik ung. 

10Khavakha kankadōi, “RŌNGPU nan-Pathen khon mo ka-om jo?” tia ani kader 
kankadōi mama hei kha’n anhmu sik khana inzak sik jo hei. Hlam a bōnthlōk 
kapōa chōnnek a, tor a anka-om kha kanhmu sik hei. 

11Jerusalem mihei, khōpui bang vōi khat sak nôkna sik pha kha kahong jo. Khava 
pha nanram ramri kha manlensa sik kae. 

12Namihei aram aram a inphut hong inle sik jo hei, nisōtinga Assyria inphut, 
thlang tinga Egypt a inphut, Euphrates ramkeia inphut, tui-ôngpui hmun kahla 
leh tlâng kahla tatak a inphut a kahong sik hei. 

13Tâk-kha raleichunga aka-om hei malung ṭhatmak jâra, ralei hi nêrdiram 
hongkachang sik jo. 

Israel Chunga RŌNGPU Lungsetna 
14Namihei, nakadeisōt jo hei kemōng kakhempa inkhat kha chang roh, RŌNGPU. 
Ramhânga an-inchai kathek a an-om inum ankimvea ram thai omna, ram kaṭha 
ka-om hei. Tenlaia kapōa, Bashan leh Gilead phidông kekna ramlena sehei sona 
invei hei rasoh. 

15Egypt a inphut naheiṭhōisōt ung laia naleitlo kapōa keini sik a ṭōn-inlak kha tlo 
roh, RŌNGPU. 

16Jât he’n hivahi anhmu sik khana heijalai ratha annei inum inhōrna katlangpek 
sik hei. Inhmakban heia anbei ankam sik, ankōr ansing sik hei. 

17Mari kapōa vaiphin kâra inkhōn sik hei, ṭit leh innok pum a rekur shunga 
inphut heikasōk sik hei. Anmani’n ṭitpum a RŌNGPU kan-Pathen hneng hong inhe 
sik hei. 

18O Rōngpu, nang kapō Pathen lak om mak; akahringa ka-om namihei setna 
narangei mandam pek hei. Are-rea sik hnuknat pum a om mak che, tâk 
nalungsetna injônjet kha keini manhmu sik a inpâk che. 

19Keini chunga vōi khat nalungset nôk sik ung kae. Kansetna hei kha nake vâng 
nachōn rachia tui-ôngpui thōia nahlon sōt sik hei! 

20Tenlaia kanpu kanpahei hneng naṭong leitepna kapōa, Abraham leh Jacob sōn 
leh pârhei, namihei hneng nalungsetna injônjet leh taksenthei nachangna kha 
namalârpek sik jo hei. 

Nahum 

Nahum 1 

1Hivahi Elkosh khōa ka-om Nahum hmangtalâra Nineveh chunga aleihmu ṭong 
kha kae. 

Nineveh Chunga RŌNGPU Hnuk natna 
2 RŌNGPU Pathen in ama indōipuihei madimmak; ama kadōihei kha akarâk hei. 
Ahnuknat a antlona man apek male hei. 

3 RŌNGPU kha ahnuk nabeimak tâk-kha ama ratha kaneitak kae khana ṭhena 
kaneihei kha karâkna pek loa masō hêrmak. RŌNGPU sena khan thlipui hong 
kahrâng; sûmphai hei hi akebōk vaiphinhei kae! 

4Ama’n tuipui ṭong apek a, kachâr ri! Ama’n tuidunghei amanchâr ri hei. Bashan 
hleipuk kha invōi, Carmel Tlâng kha hong ka-êng, khana Lebanon reipâr hei kaṭi 
ri hei. 

5 RŌNGPU hmaikunga tlânghei innok hei; ahmai kunga hmebunghei kajor hei. 
RŌNGPU ahon’lâr pha ralei hi innok; vânhnōi leh amihei seng ṭit jâra innok hei. 

6Ama hnuk natna hmun a, tu mo akahringtor sik? Ama hnuknat ṭit ka-om tak a 
khan tu mo akahringtor sik? Hmeimale kapō ahnuknat kha ahei bunthlōn, ahmai 
kunga hlunghei um innoi heia vaiphin kachang hei. 

7 RŌNGPU kha akaṭha kae; amihei khōdengthei pha ahuk hei, ahnenga ahong 
kahlut hei kha kaṭha a-ensui hei. 

8Tuishâng kalen ahongtlen inhnak kapōa ama ka-en kadahei amanhmangsō hei; 
ama kadōihei kha thina apek heia kae. 

9 RŌNGPU dōina heimo namantluk? Ama’n asukmanram sik jo che. Vōi khat 
kakhea tûte’num ama indōipui tor mak hei. 

10Rahling kachâr khana sapôt kachâr kapōa, ju-inruihei nangni ro manvâm sik 
jo chei kae!. 

11Nineveh, nangnia inphut RŌNGPU dōina katlo akaṭhamak ṭōn mantlukna kasip 
mihei kha heikasōk hei. 

12Hivahi ami Israelhei hneng RŌNGPU’n ati kha kae: “Assyrianhei kha anhrat a 
antam inum, anmani suk manset heia manhmang sik hei kae. Kamihei inrengna 
kapek jo chei, tâk khavakha vōi khat tlo nôk mak jo ning. 

13Tûnchu nanchunga Assyriahei ratha neina kha kamanbâng sik jo, khana 
nankhopna hrui kha kakeitan sik jo.” 

14Assyriahei chunga RŌNGPU ṭongkam kha hi kae: “Anrahming karôn sik ansōn 
anpâr om mak jo ning. An-pathen inna limhei kasuk manhmang pek sik hei. 
Anmani akahring sik a rahōi sōk mak hei, anthlân invûmna sik kamantluk jo kae. 

15Enruh, tlâng rekhat a inphut mi inkhat in ṭong kaṭha leh inṭhōia kajōng! Ama 
kha retorna ṭong kaphông sik a hlam a kajōng. Judah mihei, nanrevei kha tlo ruh 
khana Pathen hneng naṭong tepna kha pek ruh. Mikaṭhamak he’n nanrama ahei 
tik a’m re tlomak jo hei ning. Anmani tha manrampet jo hei kae! 

Nahum 2 

Nineveh Tlûkna 
1Nineveh, nachunga re kahong jo! Nang kasuk khōi sik rathahrat kha kahong jo. 
Inhrungna sik intluk roh! Hlamlen heia inhrungna syem roh! Re tlona sik a intluk 
roh! 

(2RŌNGPU’n Israelhei lûrna, akadōi he’n ansukkhōi mak hma aleichen kha, apek 
male sik kae.) 

3Inrepui remi he’n pho kasen anchoi, khana pōnsen vânga inret hei. Re tukna sik 
a intluk hei! Anshakor gârihei hmeimale kapōa kavâr! Anshakorhei inthok lele 
hei. 

4Shakor gâri he’n hlamlen heia vaiphin anmansōk hêr, khōpui tetlânga katlân 
lele hei. hmeivâr kapōa inphe liplep hei khō inphe kapōa hmei anjōng kâpsōt ri. 

5Vaikarônhei kha anbek hei; hmating anse pha inpai heia kae. Re katuk hei khan 
bangting katlânsuk hei khana asuk khōina sik thingtlōn makhei kha syemna sik 
a anpho anrabek mankop heia kae. 

6Tuidung hnenga kekot-hei anvōkkhōia anmahlang jo; reng-innpui shunga ṭit 
leh inpirna kasip jo. 

7Rengnu ansur jo; asōk-hei kha vaṭhu kapōa ṭajai ansuia inrengtak a an-ôp 
ankaben jo. 

8Tui tingna ngoi akōi pha tuikayâm kapōa Nineveh a inphut mihei katlân jo hei! 
“Inhnga ruh! Inhnga ruh!” tia rasa ka-ông hei, tâk-kha tûte inlemak hei. 

9Dangkahei chom ruh. Sanahei chom ruh! Khōpui kha karōi kasip tlit a kae! 

10Nineveh kha insukkhōi jo, karam jo, akarōk a ka-om jo! Ṭitna khan malung 
amanjor jo; Markhup innok jo, ratha hratna om mak jo; hmaisōhei hong 
kadângper jo hei. 

11Shabakkaihei khur ka-ang jo, shabakkai terehei inveina, shabakkai pui leh 
ache hei sele honglena a’nte hei inhukna khurpui kapō jo kha tûnchu khōpui kha 
khon mo aka-om jo? 

12Shabakkai in asâk sik sha kha athat, apui leh ate sik a akeihler pek hei; akhur 
kha hme ahar-ahak in amansip a kae. 

13“Kei nakadōi eng kae!” tia Akahratpen RŌNGPU’n ati. “Nashakor gârihei karo 
sik. Rehmun a naremihei anthat sik hei, khana mihlop-hei hnenga natachom 
rakip kalosōt sik. Napalai hei ngekna ṭong intheimak jo ning.” 

Nahum 3 

1Chom sik leh vōkkhōi sik a karōi kasip a aka-om, mikathat, mikahōn khōpui kha 
inhmang jo! 

2Rangei ruh! Sungvōk rasa, gâri kâng inlir rasa, Shakorhei inthok rasa, shakor 
gâri inthok rasa! 

3Shakor kachōng he’n hma ansong, anchem kavâr rik-rak, ankasei kadi rik-rak 
hei! Mi kalōng inbuk hei, mi kathi aja intei tor mak, khahei chunga mi inpai 
inthlûk hei! 

4Notinu Nineveh kha karâkna inpek jo. Amanu kha enhnōm leh madu sik kasip 
a kae, phung leh jât-hei ajôr heia sōk amanchang heia kae. 

5Chunghnung RŌNGPU’n ati, “Nineveh, ke’n nang kakarâk sik che! Pōnsi derkei 
loa kada sik che, jât he’n hmu hei che rasoh! na’nzakna kha hmu hei rasoh. 

6Hnōise pum a katlo sik che akachok vânga kamakhu sik che. Ṭit leh mater tak a 
mihe’n an-en sik che. 

7Nang kahmu rakip in ankahnung inle sik hei, Anmani’n anti sik, ‘Nineveh 
inhmanga ka-om jo! Tu’n mo ama inlungset sik? Tu’n mo ama lungmōng athlâk 
sik?’” 

8Nineveh, nang Egypt khōpui, Thebe kanek a akaṭhachet che mo? Ama’m bang 
kapōa akahrung sik tuidung inkhat anei, Nile tuidung kha ama kur kae. 

9Ama’n Ethiopia leh Egypt chunga vai arôn, aratha neina abângna om mak; Lybia 
kha ama inthloppui kae. 

10Achang inum, Thebea mihei kha rehringa anleiṭhōi heia kae. Hlamlen rakir 
rakip a ansahei anvōk a, anthat heia kae. Anhlam kakeihei ankhōp heia anṭhōi 
hei khana ankasur he’n insem heia kae. 

11Nineveh, nang um ju inrui khō inhret maktak a katlu sik che! Nang um naka-
en kada heia inphut inphesōt sik a natlo sik. 

12Narekur rakip hei kha theichang kahmin kung apō sik: Thingkunghei kha 
kanok roh, theikara kha nabei shunga katla inhlut sik hei! 

13Naremihei kha nuhmei kapō hei kae, khana naram kha nakadōihei hmaikunga 
inhrung tor loa kangira kae. Nasōngkot kot khârhei hmei in akângsō sik hei. 

14Kakekhuma na-omna sik intluk inna tui the roh, khana narekur manngar chet 
roh! Ṭek syemna sik matlak chōn kachep roh, khana ṭek syemna kha intlukdek 
roh! 

15Hei-hei natloa achang inum, nang rohlon sik che kae a-emak leh re shunga that 
sik che kae. Nang khai he’n antasâksō hmuchi kapōa manram sik che kae. Nang 
khaihei kapōa kapung chea kae! 

16Marvâna ârsihei kanek a invei katlo hingja naneihei! Tâk tûnchu anmani kha 
mathla anmazera akajōng khaihei kapōa kase jo hei. 

17Nahlam kakeihei kha phebi thla banga akakop khâikhu rup kapō hei kae. Tâk 
kani aheilum pha leh khonting mo akajōng jo hei ti tûte’num manhret mak hei. 

18Assyria rengkalen, naram vaikarônhei kathi jo hei, khana nami kalûrhei area 
sik a kaje jo hei! Namihei tlâng chunga inchai kathek jo hei, anmani inna anhei 
kaṭhōi male sik a tûte om mak hei. 

19Nanat intônbi mandamna sik om mak, nakôkna bi kha dam tor mak jo. Nang 
sukkhōina ṭong akathei rakip in inpâk a ankut ankaben. Abângna kase narahe-
setna inphut tu mo inkhat a’nphesōt jo aka-om mo? 

Habakkuk 

Habakkuk 1 

1Hivahi Habakkuk sânkathem hnenga RŌNGPU’n asânsōt ṭonghei kha kae. 

Ṭong Kadikmak chunga Habakkuk Inphinna 
2O RŌNGPU, intuk inthana inphut nahuk mak hma ung hin kaṭong narangei pekna 
sik enga, heituk kasôt mo inthōpuina sik a kabek sik che? 

3Heisik a mo hiva khōdeng theina hi namanhmu eng? Khang khava dikmak 
ṭōntlo heikhong mo na-en hnâm tor? Insuksetna leh intuk intha na’n kei ani 
katōmbit jo, hmun rakip a innâk-insena kasip sō jo. 

4Dân ṭong katlasam jo ahnemna hong om mak jo, khana akadik him-him intlo 
mak jo. Mikaṭhamak in mikadik kanek a ṭhatna achen pot jo, khana akadik hlam 
kha anthleng jo. 

RŌNGPU Ṭong Masôn 
5Khava khan RŌNGPU’n amihei hneng ati, “Nasir navena ka-om jât-hei kha enroh, 
khana nang in nahmit hmun a kha inlak nasak sik. Nang in ṭong nathei pha 
nataksen tor mak sik ṭōn ṭhahrep katlo sik kae. 

6Khava rahe kasetak, châm inhnga tet lo hei Babylon mihei kha ratha kamannei 
sik hei. Anmani vânhnōia kase heia milak-hei ram hlōna sik a antlo sik. 

7Anmani’n ṭitna leh inpirna anmasō lele khana an-inlensakna khan anmani 
anbing sik a dân kachang hei. 

8Anshakorhei kha rûtnu kanek a tlân kayâng hei, kahne von kaṭâm hei kanek a 
kakhôk chet hei. Anshakor remi he’n ram kahlatak a inphut kahong hei; 
anshakor he’n raleia anke ankatat a kae. Marhmu’n vate asur tinga kapōa jōng 
inthlur hei. 

9“Ankadōi he’n intuk intha pum a re antor, anmani anhong hin mi rakip ṭit leh 
inpirna annei. Anrehring surmihei kha nêrdi kapōa katam hei. 

10Anmani’n renghei kha hnōisetak a antlo hei khana ṭōnhmun kalen katlohei kha 
anmanuisō hei. Rekur he’n anmani tingtor mak hei, khava kur rape kunga ralei 
pi anbuk a anhlō ria kae. 

11Hivasōa thli kapōa kajongsōt hei, hiva mihei ratha neina kha Pathen kae.” 

Habakkuk in RŌNGPU hneng Ṭong Anei nôk 
12 RŌNGPU, anphutbia inphut nang chu Pathen che kae. Nang a’ntheng leh kumsôt 
a ka-Pathen che kae. RŌNGPU ka-Pathen kakahrungpa, nang in Babylonhei kha 
nakadei hei khana keini karâktorna sik a ratha napek hei. 

13Tâk-kha hiva mikaṭhamak mikahōnhei hi heikhong mo na-en hnâm tor hei? 
A’nthengmak enna sik a nahmit kha intheng hêr, khana mipui he’n akadik mak 
antlona kha en-hnâm tor mak che. Khava jâra, anmani kanek a akadik chet 
mipuihei kha ansuk manhmang hei pha heisa mo aka-om hnâm che? 

14Hlamkakei kaneimak nga, achangmak leh sihling phaivâm kapōa mihring hi 
heisa mo natlo hei? 

15Ngasur kapōa Babylon he’n khoi vânga anman-ôk hei. Anmani nga surna len 
vânga ankei hei, mi ansur jâra khan inpâk a ka-ông hei. 

16Anmani’n nga surna len hei kapha ankamuk heia inthoina antōk hei, ajârchu 
annga surna len hei khan chen akaṭhapen rakip kha apek heia kae. 

17Anmani’n pha rakip a anchemjâm kha antahmang ṭhak sik mo khana lungsetna 
neiloa jât-hei hi antasuk manram sik jo hei mo? 

Habakkuk 2 

Habakkuk hneng RŌNGPU Ṭong Masôn 
1Ka-inn ber chunga kake sik eng khana karasa neina ama’n amasôna leh 
heimo RŌNGPU’n hri sik a amanthei sik eng kha kahngâk a ka-en sik. 

2 RŌNGPU’n hiva masônna hi apek eng: “Kabeitak a vōi khat ena teithei 
achangbâtna sik kamanhmu che rakip kha pi apek inkhat a inthenga mazet roh. 

3Mazet inna da roh, ajârchu hihei huitlungna kha apha la-emak a kae. Tâk apha 
kha kajōngbei sik jo, khana ke’n kamanhmu che kha hui akatlung sik kae. Jâmtak 
a akahong apō sik, tâk leihngâk roh; ahei kasōk nger sik kae, sôtmak jo ning. 

4Ṭong khachu hi kae: ‘Mikaṭhamak-hei hringmak hei ning, Mikadik-hei chu 
kahring sik hei, ajârchu anmani’n Pathen antaksena kae.’” 

Akadik mak hei Inhmangna 
5Nei leh hao hi mikahōn kae. Phâmrai kase in inlensak khan chu chimtor mak, 
kathi kapōa anmani khoptor mak hei. Khava jâra anbing sik a jât inkhat sōa 
inkhat antor heia anhlō heia kae. 

6Rea akator mak he’n re kator hei hnenga hnōisena leh hōtna anmalâr sik. 
Anmani’n anti sik, “Nangni’n nanta-akachangmak kha nanlo, kha’num nangni 
a’nhmang jo chei kae! Nansêr kabat hei rumhrat a sêr nanmanpek male heia 
heituk kasôt mo nangni akahōi sik chei?” 

7Tâk-kha nangni’n hivahi nanmanhret mak hma milak chunga re kator nangni 
misêr nanhongpûk sik a kha, sêrthōi pekna sik rumhrat a anheitlo sik chei. 
Nankadōihei kahong sik hei nanratha anman nok sik. Anmani’n ansukset sik jo 
chei. 

8Nangni’n jât katamtak mipuihei nansukset hei, tâk tûnchu nangni’n mi nanthat 
hei jâra khana vânhnōia mihei leh khōpuihei nanvōk nantha hei jâra khava 
alakahring hei khan nangni ansukset sik jo chei. 

9Nangni inhmang jo chei! Rumhrat a nantachom neinâk vânga nan-innshung 
nanmanhao khana nan-innhei kha hrungna sik leh hukna sik a nantloa kae! 

10Tâk nanṭōn mantluk khan nan-innshung sik a inzakna ahei rôn sōt jo; jât 
katamtak nansuk manhmang heina khan nantak khet chunga inhmangna ahei 
rôn jo. 

11Innbang sakna hlunghei kapha’num nangni kadōia ka-ông jo hei, innsuktō 
thingtlōnhei ông rasa kha he’nthông sik. 

12Nangni inhmang jo chei! Nangni’n mi nantuk nanthat a khōpui nansyem khana 
nanmi thatna khan khōpui nansaksōt. 

13Nangni’n re nantator jât he’n akahnem mak ṭōn tlona inreng heia, anta leisak 
rakip hmeimalea kakângsō jo. Chunghnung RŌNGPU’n khavakha atlosōt jo kae. 

14Tâk-kha tui-ôngpui shunga tui akasip tlit kapōa raleichung 
hinum RŌNGPU lûrna manhretna khan kasip sik jo. 

15Nangni inhmang jo chei! Nanhnuk natna vânga nansir nanvenhei nansuk 
mathlâk heia inzakna nanpek hei; ju inrui kapōhrep a inhek invaia nanmanlôn 
hei. 

16Nangni kajana chen kanek a khava phuhlōna khan inzakna’n amakhu sik 
chei. RŌNGPU khet in nangni karâkna kōklei kha asyempek sik chei, khana nangni 
kajana kha inzakna hongkachang sik jo. 

17Lebanona ratuhei nantuk manphûr sō jo; tûnchu nangni tuk maphûr sik jo chei 
kae. Khava ramshahei nanleithat hei; tûnchu ramshahei khan nangni ṭit leh 
inpirna antapek sik jo chei kae. Hivahi nangni’n mi nanthat jâra khana vânhnōia 
mihei leh khōpuihei nantuk nanthat hei jâra ahei kasōk sik hei kae. 

18Limsyemhei hnemna heimo? Hiva hichu mihring tasyem hnâm kae, hivahin 
nanhnenga akadik mak tei loa heite hritheimak. Akasyempa’n ataksen theina sik 
hei ṭhatthei mo atlopek, khava akaṭong theimak pathen hrep khan. 

19Nangni inhmang jo chei! Nangni’n thinghar inkhat hneng nanhri, “Thōi jo roh!” 
achangmak leh hlungtlang inkhat hnenga nanhri, “Thōi jo roh!” Kut a limsyem in 
nangni heimo amanthei tor sik chei? Sana leh dangka vâng ankatōm tlit thei, tâk 
akahring rathla kha neimak. 

20 RŌNGPU kha a Bek-inn inthenga ka-om; ama hmaikunga raleichunga mi rakip 
sip ti hei rasoh. 

Habakkuk 3 

Habakkuk Derna 
1Hivahi sânkathem Habakkuk derna kae: 

2O RŌNGPU, naleitlo rakip kha kathei jo, nang ṭit leh kajana kasip eng. Nang in ṭōn 
kalen naleitlo hei kha, tûn keini pha hin tlo nôk roh. Nahnuk anat jo tâk inum 
lungset them roh. 

3Edoma inphut Pathen kha kahong nôk a kae; Paran hmebung heia inphut 
Pathen intheng kha kahong. Ama lûrna’n marvân chunghei amakhusō; khana 
raleichung hi ama manpâk na’n kasip. 

4Khō inphe kavâr kha leh inṭhōia ama kahong; khava arathahrat inthupna akut 
a inphut vâr kha heikasōk. 

5Ahmating natna kha atirsōt akahnungting thina’n amanjui. 

6Ama’n a’nhnga pha, ralei hi innok; ama’n ahei-en pha jât-hei anratha innok. 
Kumsôt a ka-om tlânghei kavōk-khōi; kumleikōa aka-om hmebunghei kha 
katlasuk hei, tenlaia aleilônna hmebunghei kha’m. 

7Kushan mihei ṭitna kha kahmu, Midian mihei innok hei. 

8 RŌNGPU, nahnuknat kha tuidunghei tatlo mo? khangtuk a nahnuk akana kha 
tuipui tatlo mo kae? Nang in sûmphai kha nachōng; namihei re namantor hei lai 
khan thlipui sûmphai hei kha nang gâri leikae. 

9Nasai kâp sik a naman tlukdek, nathehei kâpsōt sik a nakamdek jo. Nakhō 
manphe khan raleichung hi akhōiṭhen. 

10Tlâng he’n anhmu che pha, innok hei; thangvâna inphut tuihei insun inthla. 
Ralei thōia tui khan hong inhrung, khavahei tui in-nông kha inshângtak a hong 
kake. 

11Nathe kâp kayâng kavâr ja-jap khan nakasei vor kadi liplep khan kani leh thla 
amanngir hnâm hei. 

12Nahnuknat a ralei napetana kase che; nahnuknat a jât-hei nachōnpha hei. 

13Namihei hukna sik a kasesōt che, nakadeisōt reng kha hukna sik a. 
Mikaṭhamak-hei hlamkakei kha navōk mathlûk a akahnung kajuihei seng pui 
katluk a nasuk manhmang hei. 

14Nathehei khan arehlam kakei kha nakâp manthang khavakha sarahei chunga 
marûk a suk manbōina katlohei ṭong-êng sōna kapōa, thlipui kapōa, keini chai 
kathekna sik a ahong pha khan. 

15Tuipui kha nashakorhei namanchōn hei, ratha kaneitak tui kha hong kasōk a 
kae. 

16Hiseng hi kathei jo, kei innok eng; ṭit jâra karakam innok jo. Kataksa hi innok 
inthing jo, kake intlunhrek a thontor mak eng. Pathen in keini ani kabuhlu hei 
akarâkna sik pha kha ahong tlung sik kha sip katia kanhngâk sik. 

17Theipōng kung in a’nramak inum, vomhrui jâma vomhrui akaimak inum, Olive 
thei a’nramak inum, hleia hmuchi a’nramak jo’num, kemōnghei anthipet a 
serōng arōkpet jo’num, 

18kei chu inpâkna leh ningṭhatna kasip sik eng, ajârchu RŌNGPU Pathen kha 
kakahuk inhring kae. 

19Chunghnung RŌNGPU’n rathahrat apek eng. Ama’n shakhi kapōa kakethon 
amanṭhe pek mak, tlâng chunga ahrung enga kae. 

Zephaniah 

Zephaniah 1 

1Amon sapa Josiah khan Judah hei reng achanglai Zephaniah 
hnenga RŌNGPU tapek ṭong kha hi kae. (Zephaniah pa kha Kushi, ama pa kha 
Gedaliah, ama pa kha Amariah, ama pa khan Reng Hezekiah kae. Zephaniah hi 
Reng Hezekiah sōn leh pâr kae.) 

RŌNGPU Ṭong tanna Kani 
2 RŌNGPU’n ati, “Ke’n raleichunga aka-om rakip kaman hmangpet sik, 

3mihring, ranhring, nga leh va ankhenga. Mikaṭhamak-hei tlâksukna katlo sik. 
Mihring inti rakip kasuk manhmang sik khana akahringa inkhatbek um damak 
ning. RŌNGPU ke’n kahri jo kae. 

4“Jerusalem leh Judah mi rakip kakarâk sik hei. Baal kamukna kha a’nchaina sik 
a kasuk manhmang sik, khava razenna kanei thempuhei kha tûte inkhat in 
mandonsōt mak jo hei ning. 

5Innphu chunga akakea kani leh thla khana ârsihei kamukna akaneihei kha 
kamanhmang sik hei. Kei inmuk hei khana kei kajui sik a intepna kaneihei, tâk-
kha Molech pathen rahminga intepna kaneihei kha’m kamanhmang sik hei. 

6Keia inphut akasesōt khana kakahnung kajuimak hei, kahnenga akahongmak 
hei khana anhlam keipekna sik a ani kader mak hei kha kasuk manhmang sik 
hei.” 

7 RŌNGPU kha ṭongtan hmun a a’n-ong sik kani kha kahnai jo; khava jâra ama 
hmaikunga sip ti una om ruh. RŌNGPU’N amihei kha inthoina tōk sik a intluk jo 
khana Judah kavōk-khōi sik a inrepuihei kha abek jo hei. 

8RŌNGPU’n ati, “Khava mithatna kani ning khan ṭōnpui karônhei, reng sapahei 
khana ram hlop mihei omchen kalo rakip kha karâkna kapek sik hei. 

9Jât-hlop hei kapōa kamukna kaneihei, khana ankapupa inn mansipna sik a mi 
inruhei leh mikathat-hei kha kakarâk sik hei. 

10 RŌNGPU’n ati, “Khava ning Jerusalema Nga Kekot a mi kaṭap rasa nanthei sik. 
Khōpui ather insak ṭhen shunga mi inkōi rasa khana tlâng heia invōk-inthat rasa 
nanthei sik. 

11Hiva rasa hi nanthei pha khōpui daptinga aka-om nangni inkōi ruh, ṭap ruh, 
ajârchu invei katlohei rakip kathipet sik jo hei! 

12“Khava pha khan thaihmei kakut a kamatua ke’n Jerusalem kajong sik. Binga 
tlaina kaneihei leh inngamna kaneihei, anbinga ‘RŌNGPU’n ahlam inkhat 

achangmak leh inkhat a ṭōn heite tlomak,’ tia akahrile hei chunga karâkna kapek 
sik hei. 

13Annei ansum mi’n anchom sik khana an-innhei sukmathlek sik hei kae. An-inn 
sakna shunga khan anmani om tor mak hei ning khana anvomhrui lingna 
rahōnna inphut theitui inmak hei ning.” 

14 RŌNGPU kani kha hong kahnai jo, kahnai hêr jo, inrangtak a kajōng jo! 
Khavakha kani kakha kachang sik, ajârchu remi kahrânghei kapha’m inrimtak a 
kaṭap sik hei! 

15Khavakha hnuk natna kani kachang sik, inreng khōdeng theina kani, 
inhmangna leh sukkhōina kani, inthim leh inrimna kani, khō jingna leh sumphai 
makhuna kani, 

16re intukna pengkun rasa khana rekur tukkhum khōpui leh inn inshâng hei 
akabuhlu remihei ông rasa sipna kani kha kachang sik. 

17 RŌNGPU’n ati, “Khava kapō insuksetna kha mihringhei chunga kahei rôn sik, 
khachu mi rakip in hmitkachohei kapōa ankahmeia kalôn sik hei. Anmani kei 
dōina setna antlo jo, tûnchu anthisen tui nibun kapōa inbun sik khana ankathi 
kalōng raleia kaṭop sik.” 

18 RŌNGPU’n ahnuknat amalâr ning khan, ansana dangkahei kha’num anmani huk 
tor mak hei ning. Ahnuk natna hmei khan raleichung pumpui asuk manhmang 
sik. Raleichunga aka-om rakip hei sik a achaina, manhret manloa abângna 
amanchang sik. 

Zephaniah 2 

Malung Thlengna sik Ngekna 
1Inzak inhret mak jât, hivahi manhret roh 

2thli’n asemsōt sâng rasi kapōa atlensōt mak hma che, RŌNGPU hnuknat hmei 
khan nachunga ahong tlung mak hma hin, khana ahnuknat malârna kani kha 
ahong mak hma hin. 

3Ram shunga malung innem nangni, ama ṭongpek kajuiseng, RŌNGPU hneng 
he’nhe ruh. Akadik kha tlo ruh, RŌNGPU hmaikunga insinsak ruh. RŌNGPU’n 
ahnuknat amalâr ninga karâkna inphut nansōk theina sik kae. 

Israel Kimvea Jât-hei Khōdeng theina 
4 Gaza khōpuia tûte indahlon mak ning. Ashkelon dahlonpet a ka-om sik. Ashdod 
a mihei kani her khat shunga hnongsōt a ka-omsō sik hei, khana Ekrona mihei 
khōpuia inphut hnongsōt sik hei kae. 

5Philisti nangni, tui-ôngpui panga ka-om mihei. RŌNGPU’n nanchunga ṭong atan 
jo. Nangni amanhmang sik jo chei, tûte inkhatbek dahlon mak chei ning. 

6Tuipui panga ka-om nanram kha kemōng rōng leh ke rōng kasip ramhâng 
kachang sik jo. 

7Judah mi alakahring hei khan nanram kha anhlō sik. Khava khan ankemōng 
ankhem sik khana Ashkelon hei innheia kaje sik hei. An-RŌNGPU an-Pathen in a-
ompui sik hei khana vōi khat amankhang nôk sik hei. 

8 Chunghnung RŌNGPU’n ati, “Moab leh Ammon he’n kamihei inzak anpek heia 
êngset a antlona hei khana anram kha anhlō sik tia an-inlensakna kha ke’n kathei 
jo. 

9Israelhei Pathen, akahring RŌNGPU kachang jâra Sodom leh Gomorrah kapōa 
Moab leh Ammon suk manhmang sik hei kae tia kei intep jo eng. Anmani kha 
chikhur kamanchang sik hei, kumsôt a a’nhmang kachang sik jo hei, phi he’n 
anmakhusi sik. Kami alakahring hei khan anmani ansukset sik hei khana anram 
kha anhlō sik jo.” 

10Chunghnung RŌNGPU mihei kha inzakna anpek hei jâra leh an-inlensakna, an-
êng setna jâra Moab leh Ammonhei kha khang’khan karâkna pek sik hei kae. 

11RŌNGPU’n anmani amanpir sik hei. Ama’n ralei pathenhei kha heite manchang 
mak ning, khana jât rakip in ama kha anram et a ankamuk sik jo. 

12  RŌNGPU’n Ethiopia mihei kha athat sik hei. 

13  RŌNGPU’n Assyria mihei thatna sik arathahrat ahmang sik. Nineveh khōpui 
kha amanram sik, tui ka-om mak nêrdiram amanchang sik. 

14Khava hmun kha ke rup-hei, serup-hei khana sha rakip hei inbokna leh jena 
hmun kachang sik. Akatlek inhler hei kâra simbu hei ka-om sik hei, thlikot a 
inphut inhrâm sik hei. Kot kunga va-âk hei inhrâm sik hei. Inn sakna cedar thing 
hei inphoisōt sik hei. 

15Aratha neina chunga abinga a’nlensak khana inhuktor eng tia a’ndon khōpui 
chunga akasōk sik kha khavakha kae. Ami he’n ankhōpui kha raleichunga 
akalenpen kae tia anmandon. Ramshahei omna akachang sik hmun kha, heituk 
a dahlon hmun akachang sik jo mo! Khava hnenga akase akahong rakip in 
malung natna anneia ankahnung inle sik hei. 

Zephaniah 3 

Jerusalem Setna leh Huksōtna 
1Khava akaṭhamak, re indu khōpui khana ami mama hei suk manrimna kanei 
Jerusalem kha inhmangna achen jo. 

2RŌNGPU ṭong rangei mak khana ama mansena kha rahlâng mak a 
kae. RŌNGPU hnenga taksenna neimak khana inthōpuina inder mak. 

3Aṭōnpui karônhei kha shabakkai inhrung kapō hei kae; aṭong katanhei kha 
jîngkâr katlunga sharu dahlon hnōmlo kahne kalôp hei kapō kae. 

4Asânkathemhei kha inṭangpuina neilo hei, mikahōnhei kae; thempu he’n 
a’ntheng kha anmanbōk, anbinga hnemna langa Pathen Dân kha anmahe. 

5Tâk-kha RŌNGPU kha khōpuia laka-om ṭhak, akadik rōk kha atlo; akadik mak 
kha tlojen mak. Jîngkâr katai sôilo jen a amihei hnenga akadik kha ahei rôn pek 
hei. Tâk-kha mikadik mak he’n akadik mak kha antloṭhak khana inzak um 
manhret mak hei. 

6 RŌNGPU’n ati, “Ke’n jât pumpui kasuk manhmang jo hei; ankhōpuihei kasuk 
khōia, anbang leh an-inn inshâng hei kamanhmang pek sō hei. Khōpuihei kha 
dahlon kachang jo hei; hlamlenhei karōk a ka-om hei, tûte om mak jo hei. 

7Khana kami he’n anṭit ankaja sik eng, khana antamahngi hêrmak sik a ke’n kalei 
manthei hei omchen, chôndân kha an-inhlâng sik jo tia kaleimandon. Tâk-kha 
akaṭhamakpen omchen inrangtak a anheitlo nôk a kae.” 

8 RŌNGPU’n ati, “Ke’n jât-hei demna kapekna sik kani kha leihngâk roh. 
Kahnuknat inhnak kha anmanhretna sik a jât-hei leh rengramhei manchunna sik 
a mandonna kanei jo. Kahnuk natna hmei khan raleichung pumpui hi asuk 
manhmang sik kae. 

9“Khava sō rōk leh ke’n jât mihei mandonna hi kathleng pek sik hei, khana 
anmani’n Pathen hlop-hlop hneng changloa kei hneng rōk derna annei sik eng, 
ankhenga kaṭong anjui sik. Anmani ankhenga kei anjui sik eng. 

10Ethiopia ram kahlatak a inchai kathek a ka-om kamihei in kahnenga inthoina 
tōkna anheichoi sik jo. 

11Khava pha khan, nangni, kami chei in kei chunga nanlei dōina eng jâra khan 
inzak sik rangei mak jo ning. A’nlensak leh ṭong inngeimak kalosōt sik hei, khana 
kei hmebung inthenga khan avea kei chunga adōimak jo tin chei. 

12Khana khan kei inthōpui sik a akahong sik malung innem leh a’nsinsak mihei 
kha kada sik hei. 

13Alakahringa ka-om Israel mihei khan tûte inkhat hnenga dikmak tlomak hei 
ning, maleisei um hrimak hei ning, mihōnna’m tlomak hei ning. Anmani 
kakhangsōt sik hei, inhukna annei sik, tûte ṭitmak jo hei ning.” 

Inpâkna Hla 
14Israel mihei, inpâktak a ông una hla sak ruh! Jerusalem, namalung pumpuia 
inpâk roh! 

15 RŌNGPU’n nachunga karâkna kha amanbâng jo; Naka-en kada rakip alosōt pek 
jo che. RŌNGPU, Israelhei reng khan a-ompui che; tûnchu ṭitna sik a ajâr om mak 
jo. 

16Jerusalem hneng hinga antina sik pha kha kahong jo, “Zion khōpui, ṭimak roh! 
Nakut 2 manngōi mak hei roh! 

17 RŌNGPU na-Pathen khan a-ompui che! ama rathahrat khan re amantor che. 
RŌNGPU’n nachunga inpâkna anei sik, alungsetna che shunga hringkhōther apek 
sik che. Nachunga inpâkpuina hla ama’n asak sik, 

18rehōi inkhat a inpâkna kasip kapōa.” RŌNGPU’n ati, “Inhmangna sik a maṭhitna 
che kha kamanbâng jo khana na’nzakna hei kalosōt jo. 

19Apha kha kahong jo! Nang inrimna kapek hei kha karâkna kapek sik hei! Ke 
katlek seng kahuk sik hei, khana rehringa antasur mihei kha inna kaheithōi male 
sik hei. An-inzakna kha kajana kamanchang pek sik hei, vânhnōi in anmani 
anmanpâk sik jo hei. 

20Apha kha kahong jo! Inchai kathek a ka-om nanmihei, inna kaheiṭhōi sik hei. 
Vânhnōia hin rahming inthang kamanchang sik chei khana nangni vōi khat 
kaman khang sōt hi sik chei.” RŌNGPU’n ati jo. 

Haggai 

Haggai 1 

Bek-inn Sak nôkna sik RŌNGPU Ṭongpek 
1Persia rengkalen Darius vairônna kum 2 tlukna shunga thla 6 tlukna kani 
hmakakei ning, RŌNGPU’n Haggai sânkathem kha ahmanga ṭong ajōng hri. Aṭong 
khachu Judah ram vaikarônpa, Shealtiel sapa Zerubbabel leh Thempu Kalen, 
Jehozadak sapa Joshua sik a kae. 

2Chunghnung RŌNGPU’n Haggai hneng ahri, “Hiva mihei hin tûn hi Bek-inn sak 
nôkna pha changmak anti.” 

3Khana RŌNGPU’n sânkathem Haggai kha ahmanga hiva ṭong hi mihei hneng 
apek hei: 

4“Kamihei, kabek-inn chu katlek a a-omlai hin heisik a mo nangni’n inn kahōi 
tatak a aka-om sik chei? 

5Nanchunga akasōk kha hmumak chei mo? 

6Nangni’n sâng hingja nanvor, tâk apâr ajingte rōk nankhôm. Sâk sik a bu nannei, 
tâk nanvon khopna sik katluk a neimak chei. In sik a vomhrui ju nannei, tâk 
inruina sik katlunga neimak chei! Pōn nannei, tâk nanlumna sik katluk a neimak 
chei. Khanna ṭōnkatlo he’n anhringna sik a hlotor mak hei. 

7Hivahei hi heijâra mo akasōk hmutor mak chei mo? 

8Tûn hmebung heia vake ruh, thingpum hei valo ruh, Bek-inn sak nôk jo ruh; kha 
a-enchu kei katlai sik eng khana kei hi kamuk hlam kasōk a nankamuk sik jo eng. 

9“Nangni’n sâng katamtak khôm sik a inhōr chei, tâk achikte rōk kachang rih. 
Inn-na nanhei rôn manhlut pha, ke’n kabeia kasem mantlen sōa kae. Heisa mo 
khavakha katlo? Ajârchu nangni inkhat et in nan-inn ṭōn tlona insaler et cheia 
kei bek-inn khachu insetsōa ka-om joa kae. 

10Khava jâra khō sûrmak jo khana heite inkhat kekthei mak a kae. 

11Raleia, ahmebung heia, sabi hleia, vomhrui thei rahōna, khana olive hleia, ralei 
in akeisō kara rakip, mihring leh ranhei, khana nangni’n mankek sik a nantlona 
rakip hei chunga, ke’n khō manchârna kaneia kae.” 

Mipui he’n RŌNGPU Ṭongpek Anjuina 
12Khana Babylona rehring sura anlei oma inphut ahong inle jo mihei khana 
Zerubbabel leh Joshua khan RŌNGPU an-Pathen in tlo sik a ahrina kha antlo joa 
kae. Anmani kha ṭitna aneia RŌNGPU sânkathem Haggai ṭong kha anjuia kae. 

13Khan chu RŌNGPU ṭong kha Haggai in mipuihei hneng ahri jo, “Ke’n nangni ka-
ompui sik chei, khavakha kei intepna kae.” 

14Bek-inn sakna sik a RŌNGPU’n mi rakip amathok jo hei: Judah vaikarôn 
Zerubbabel; Thempu Kalen Joshua, khana rehring sura inphut ahong inle hei 
rakip. Anmani khan an-Pathen Chunghnung RŌNGPU Bek-inn sakna ṭōn kha 
anmanphut jo, 

15Persia rengkalen Darius vairôn kum 2 tlukna shunga thla 6 tlukna ni 24 ning 
khan ṭōn kha anphut joa kae. 

Haggai 2 

Bek-inn Ther Alûrje 
1Khava kumtak a thla 7 tlukna ni 21 ning, RŌNGPU’n vōi khat nôk sânkathem 
Haggai ahmanga ṭong ajōng hri. 

2Ama’n Haggai kha Judah vaikarôn Zerubbabel, Thempu Kalen Joshua khana 
mipuihei hnenga avahri sik kha amanthei jo, 

3“Nankâra tu inkhat in Bek-inn lûrje kha tûn katlung ala’ndonsōt laka-om chei 
mo? Tûnchu nanhmit enna heimo apō jo? Hivahi heite’m pōhêr mak jo ning. 

4Tâk-kha nangni tûte inkhatbek malung tlâkna neimak ruh. Ṭōn kha tlo ruh, 
ajârchu ke’n ka-ompui chei. 

5Nangni’n Egypt a inphut nanhong sōk pha, nangni ka-ompui ṭhak sik chei tia 
ṭong le’ntep eng. Tûnnum ke’n ka-ompui chei, khava jâra ṭit hêrmak ruh. 

6“Sôt lolaia, ke’n marvân leh ralei, tuipui leh tlâng hi kakanok manhling sik jo. 

7Jât rakip kahlon mathla sik hei, ankarōi seng hivahin heichoi sik kae, khana Bek-
inn kha karōi in kasip sik jo. 

8Vânhnōia sana dangka rakip kata kae. 

9Bek-inn ther kha amarō kanek a akalûrchet sik kae, khana khan kamihei kha 
khangsōtna leh mōngna kapek sik hei.” Akahratpen RŌNGPU’n ahri jo. 

Sânkathem in Thempuhei A’nbekpui 
10Darius in rengkalen achangna kum 2 tlukna thla 9 changna ni 24 ning, 
Chunghnung RŌNGPU’n sânkathem Haggai hnenga ahei hri nôk. 

11Ama’n ahri, “Hiva ṭongder chunga hin mi mansena anneina sik a thempuhei 
kha der hei roh: 

12Ti chu, tu mo inkhat in manthengsōt jo ran hme kha inthoina tōkna inphut 
apōn hmora akasûna achoi jo. Khana apōn khan buhlom, a’nsōngsa thlai, 
vomhrui ju, olive thai achangmak leh hei-hei sâk thei achanga amantôn inchu, 
khava pōn tônna khan khahei seng kha a’ntheng thlai amanchang sik hei mo?” 
Khava ṭong kha ander hei pha, thempu he’n anmasôna, “Changmak,” anti. 

13Khava sōa Haggai in ader nôk hei, “Ti chu mi inkhat in mi kathi taksa avatôn 
jâra ama kha intheng mak jo. Ama khan khava sâk thei inkhat kha avatôn jo’nchu, 
atônna jâra khan neinâk kha amantheng mak sik mo?” Thempuhei khan 
anmasôna, “Ôk,” anti. 

14Khava sōa Haggai in ati, “Khava kapōhrep a hiva jât mihei leh hmuchi kara 
antakeisō rakip chunga’m akachang sik kae, achang jâra maichâma a’ntōksōt 
rakip akabōkpet kae.” 

RŌNGPU’n Mahâmṭhat Pek sik a A’ntepna 
15 RŌNGPU’n ahri, “Nanchunga heimo kasōk nanmanhret phâk mo? Bek-inn 
sakmanther nanphut mak lai, 

16nanhmuchi manbukna kilograme 200 akalōk sik a kase sik chei, tâk-kha 100 
rōkte leika-om sik. Jubea inphut litre 100 kalōk sik a kase sik chei, tâk 40 rōk 
nanhmu sik. 

17Nangni’n mankek sik a nantlona rakip manhmangsōna sik a thli kalum leh 
kahre kahei tir, kha’num nanmalung thleng dekmak chei. 

18Tuning chu Bek-inn sak manchai ning, thla 9 tlukna ni 24 tluk ning kani jo kae. 
Tuninga inphut heimo kasōk sik kha enruh. 

19“Hmuchi aleiom mak jo tâk inum, khana vomhrui thei, theipōng kung, 
kapothei, khana olive thei ala’nra mak inum, tuna inphut ke’n vâng kapek sik 
chei kae.” 

Zerubbabel hneng Rōngpu Intepna 
20Khava ning bât, thla shunga ni 24 tluk ning vōi 2 tlukna ṭong RŌNGPU’n Haggai 
hneng apek a kae, 

21Judah ram vaikarôn Zerubbabel sik a kae: “Kei hi marvân leh ralei kanok sik a 
ka-om jo eng, 

22rengramhei kasuk mathlak sik hei khana anratha neina kamanbâng sik hei. 
Shakor gârihei khana akatôrhei kamalet sik hei; shakorhei kathi sik hei, khana 
achunga akachōng hei kha khat leh khat inthat sik jo hei. 

23Khava ning khan kasōk Zerubbabel, ke’n kathōisōt sik jo che, karahminga vai 
karôn sik a kakadei sik jo che. Kakadeisōt kha nang che kae.” 
Chunghnung RŌNGPU’n ahri jo. 

Zechariah 

Zechariah 1 

RŌNGPU’n Amihei ahnenga Anho’nlena sik Abek 
1Darius in Persia rengkalen achang kum 2 tlukna thla 8 changna Iddo tupa, 
Berechiah sapa Zechariah hneng RŌNGPU’n hiva ṭong hi aleipek. 

2Chunghnung RŌNGPU’n mipuihei hnenga hri sik kha Zechariah hneng amanthei, 
“RŌNGPU kei hi nanpu sōnhei chunga kahnuk kana hêr, 

3tâk-kha tûnchu ke’n nanhnenga kahri kae, ‘Kei hneng he’nle ruh khana kei 
nangni hneng he’nle sik eng. 

4Nanpu sōnhei kapō angmak ruh. Tenlaia inphut kaṭong kha sânkathem he’n 
antamanthei jo hei kae, ṭōnse tlopuma an-om makna sik, setna ṭōntloa anhring 
nôk makna sik a anmanthei hei. Tâk-kha anmani’n kaṭong arangei mak hei khana 
ajuimak hei. 

5Nanpu sōnhei leh khava sânkathemhei kha hringmak jo hei. 

6Kasōk sânkathem heia inphut, nanpu sōnhei hneng ṭongpek leh gîkna kapek jo 
hei, tâk heitea lomak hei khava kara inrengna kha anthōk joa kae. Khava sōa 
anmalung anthlenga Chunghnung RŌNGPU kei in anmani chenhlam kasōk 
karâkna kapek hei kae khana tlo sik a ka’ntlukna kha katlo kae ti hi anhong 
manhret jo.’” 

Sânkathem in Shakorhei Hmangtalâra Ahmu 
7Darius in rengkalen achangna kum 2 tlukna (Shebat inti thla) Pheva thla, kani 
24 ning jân a hmangtalâr vânga RŌNGPU’n ṭong apek eng. 

8Mi inkhat in shakor kasen inkhat aheichōng. Ama kha phaichama reikung hei 
kâra kangir jo, khana akahnunga shakor ahlek ka-om hei, khahei kha akasen, 
akabang, khana mêrchîkna akaṭe kabek hei kha kae. 

9Ke’n ahnenga kader, “Oja, hiva shakorhei hi heitina mo?” Ama’n amasôn eng, 
“Anmani hi heitina mo kamanthei sik che. 

10RŌNGPU’n raleichung aka-ensui sik a ajōngtir hei kae.” 

11Anmani hin ngevahei hneng thang ankōi, “Keini raleichung pumpuia kase jo 
unga vânhnōi raleichung kha atloje om mak jo, nam mathlak a ka-om jo.” 

12Khava sōa ngeva khan ahri, “Chunghnung RŌNGPU, nang Jerusalem leh Judah 
khōpuihei chunga tûn hi kum 70 nahnuk hongkana jo. Anmani chunga lungset 
maritna narôn sik pha kha heija mo alakasôt sik?” 

13 RŌNGPU’n ngeva hneng lungngamna ṭong vânga amasôn, 

14ngeva khan Chunghnung RŌNGPU ṭong ahrisōt kha kaphôngsōtna sik a 
amanthei jo eng: “Kei khōpui intheng, Jerusalem chunga lungset inhnaktak leh 
lungkhamna kanei, 

15Jât-hlop hei kadai hngera leh kamōng tak a aka-om hei chunga kahnuk kana 
hêr. Ajârchu kamihei chunga kahnuk natna kha kakei male pha, khava jât-hei 
khan kamihei chunga inrengna kha anman hnakdet a kae. 

16Khava khōpui kalen chunga lungsetna malârna sik a kei Jerusalema hong inle 
jo eng. Kabek-inn syem manther sik kae, khana khōpui kha sakmanther sik kae.” 

17Ngeva kha’num hivahi phôngsōtna sik a amanthei eng: “Chunghnung RŌNGPU’n 
ahria ama khōpuihei kha alakakhang sōt sik hei kae khana Jerusalem kha 
ala’nthōpui nôk sik khana khōpui kha ama ta achangna sik a alatlo sik kae.” 

Serakihei Hmangtalâr 
18Hmangtalâr inkhat a sehratche raki 4 kahmu. 

19Kei hneng ṭong aleikahri ngeva hneng ke’n kader, “Hiva serakihei hi heitina 
mo?” Ama’n amasôn eng, “Anmani hi Judah, Israel leh Jerusalem mihei chai 
kathekna katlo vânhnōi ratha kaneihei kha kae.” 

20Hivasōa RŌNGPU’n hembung intu ṭōnkatlo pase 4 amanhmu eng. 

21Ke’n kader, “Anmani hin heimo antatlo sik?” Ama’n amasôn eng, “Judah ram 
kha pui katluk a akasuk inhmanghei khana amihei chai kathekna katlo jât-hei 
ṭitna kapek sik leh suk mathlâkna sik a anmani akajōng hei kae.” 

Zechariah 2 

Tena Tekam Hmangtalâr 
1Hmangtalâr hlop inkhat a atena tekam kachoi pase inkhat kahmu. 

2Ke’n ahnenga kader, “Nang khon mo akase sik che?” Ama’n amasôn eng, 
“Jerusalem adung avai tena sik a akase eng kae.” 

3Kahnenga ṭongkahri ngeva kha hmating kasea ngeva hlop inkhat in intōpui sik 
a akahong kha kaleihmu. 

4Ahma inkei ngeva khan inkhat hnenga khan ahri, “Tlân roh khana tena tekam 
kachoi rethernai hneng manthei roh ti chu Jerusalema mihring leh ranhring 
katamtak hong ka-om sik hei khachu rape nikhâr a akan sik hei changmak. 

5RŌNGPU’n ṭong aṭep jo, ti chu ama khet khōpui hrungna sik a akimvea hmei rape 
kachang sik jo khana ama’n khana khan alûrna rakip leh ka-om sik jo.” 

Rehringa Antasurhei Innting Bekmalena 

6-7 RŌNGPU’n amihei hneng ṭong amanthei hei, “Ke’n ram rakip a kachai kathek 
jo hei. Tâk-kha tûnchu, nangni rehringa anta heisur hei, Babylona inphut 
heitlânsōt jo ruh, Jerusalema he’nle jo ruh. 

8Nangni nankasukset hei kha kei hnenga mankatampen inkhat antasukset leh 
thakhat kae.” Achang jâra Chunghnung RŌNGPU’n amihei kasuk inbōi jât-hei 
hneng hiva ṭong hi ava inthei sik a ahei tir eng: 

9“RŌNGPU khet in nangni re kadōi sik chei, pha khat a nansōk kachang hei khan 
nangni ansukset sik jo chei.” Hivahi asōk pha, Chunghnung RŌNGPU’n kei hi 
ajōngtir eng kae tia nanmanhret sik. 

10 RŌNGPU’n ahri, “Jerusalem mihei, inpâk a hla sak ruh! Nangni kâra aka-om sik 
a kei kajōng jo eng!” 

11Khava pha khan RŌNGPU ângshunga jât katamtak hongkahlut sik jo hei khana 
ami hongkachang sik jo hei. Ama kha nankâra ka-om sik jo, khana ama’n kei hi 
nanhnenga ajōngtir eng kae tia nanmanhret sik jo. 

12Judah hi vōi khat nôk aram intheng shunga RŌNGPU karōipui lakachang sik, 
khana Jerusalem hi alungsetpen khōpui kachang sik. 

13 RŌNGPU hmaikunga mi rakip sip ti ruh, ajârchu ama kha a-omna hmun 
inthenga inphut kajōnga kae. 

Zechariah 3 

Sânkathem Hmangtalâra Thempu Kalen 
1Hmangtalâr ahlop inkhat a RŌNGPU’n Thempu Kalen Joshua 
khan RŌNGPU hmaikunga angir kha amanhmu eng. Khana Joshua hnenga khan 
Seitan kha leikangir, Joshua maset kapek sik a intluk a leika-om. 

2RŌNGPU ngeva khan Seitan hneng, “RŌNGPU’n nang maset peche rasoh, Seitan! 
Jerusalem inlungset RŌNGPU’n maset peche rasoh. Hiva mipa hi hmeishunga 
a’nkeisōt sungtlōn kapō kae,” ati. 

3Joshua kha khana khan pōn kachok hei a’nsia kangira ka-om. 

4Ngeva khan a’nthōpui asap-hei hneng ahri, “Hiva mipa pōn kachok si hei hi 
hliksōt pek ruh.” Khava sōa Joshua hneng ahri, “Nang setna kalosōt jo khana 
pōnther na’nsi sik a kapek sik che.” 

5Joshua lua lukôm intheng mankômna sik a ama’n a-inṭangpui hei hneng ṭong 
apek jo hei. Khanga antlo pek jo, khana RŌNGPU ngeva kha khana khan kangira 
a-omlai, Joshua chunga pōnther anmansi joa kae. 

6Khava sōa ngeva khan Joshua hneng 

7Chunghnung RŌNGPU ṭonghri kha ahri pek, “Nang in kadânhei najuia khana tlo 
roh tia kahri kha natlo’nchu, kabek-inn leh khava ṭong tanna inn akhenga 
nahnenga kamanngan sik, khana kahmai kunga aka-om ngevahei derna 
karangei kapōa, nang derna karangei sik. 

8Khana rangei roh, Joshua, Thempu Kalen nang; khana ama asap changpui 
thempuhei, hnung kakhôr pha sik a mêrchîkna kaṭha akachang loi nangni, rangei 
ruh: Kasōk inkhat, Thing bâk tia anphō kha kamalârsōt sik jo kae! 

9Ke’n Joshua hmaikunga ahmai 7 ka-om hlung inkhat kada sik. Khava chunga 
ke’n manhretna inkhat kahem mazet sik, ni khat shunga hiva ram setna kha 
kalosōt sik jo. 

10Khava kani kha ajōng pha, nanvomhrui rahōn leh theichangkung in 
akekhumna hmun a, nankhō ven hei anhonga mōngna leh inhukna anchenna sik 
nangni inkhat et in nanbek sik jo hei.” 

Zechariah 4 

Thaihmei Matungna Hmangtalâr 
1Kahnenga ṭongkahri ngeva kha kahong nôk a kei kha akaje mi inkhat kapōtak a 
amathō eng. 

2Ama’n ader eng, “Nang in heimo nahmu?” Ke’n kamasôn, “Sana vânga ansyem 
thaihmei matungna inkhat, alêra thaitui hapna kōklei inkhat ka-om. Thaihmei 
kunga khan thaihmei 7 ka-om, thaihmei rakip a hmeihrui sari et indo. 

3Thaihmei kung sak leh thlanga olive kung 2 ka-om hei.” 

4Khana ke’n ngeva hneng kader, “Oja, hihei hin heitina mo?” 

5Ama’n ader eng, “Manhret mak che mo?” Ke’n kamasôn, “Oja manhret mak eng.” 

10b  Ngeva khan kahnenga ati, “Thaihmei 7 hei kha raleichung pumpui kahmu 
tor RŌNGPU hmit 7 hei kae.” 

11 Khava sōa ke’n ahnenga kader, “Thaihmei kung sak leh thlanga olive kung 2 
hei hin heitina mo? 

12Khana olive thai jōng tlâkna sana utông 2 hnenga ka-om olive thing bâk 2 hei 
son hei manhretna mo?” 

13Ama’n ader eng, “Nang manhret mak che mo?” Ke’n kamasôn, “Oja, kei 
manhret mak eng.” 

14Khava sōa ama’n ati, “Ralei pumpui RŌNGPU, ama inzen sik a thai kanosa 
kadeisōt mi 2 hei kha hihei hi kae.” 

Zerubbabel hneng Pathen Ṭongtep 

6 RŌNGPUa inphut Zerubbabel hneng pek sik ṭong hi ngeva khan amanthei eng: 
“Retorna nanei sik, remihei rathahrat jâra changmak, nang ratha neina jâra 
changmak, tâk kei rathla vânga kae. 

7Tlânghei kapōa khârna kha nahmai kunga inhmang sik jo hei. Bek-inn avea 
nasak nôk sik, nang in nasak a atorna hlung nadatak leh mipui he’n, ‘Kaṭha-e, 
kaṭha-e’ tia aka-ông sik hei kae.” 

8 RŌNGPUa inphut ṭonghlop inkhat kajōng nôk. 

9Ama’n ati, “Zerubbabel in Bek-inn hmun asyem jo, ama’n asaksō sik jo. Hivahi 
asōk jo pha, kami he’n nang anhnenga akatir kha kei eng kae tia anmanhret sik 
jo. 

10aṬōn kha hma asethei mak jâra anmani kha malung hōimakna annei jo. Tâk-
kha Zerubbabel in Bek-inn asak manjôn kha anhmu sik, khana anmani inpâk sik 
hei.” 

Zechariah 5 

Lekha Inze Akajōng Hmangtalâr 
1Avea ka-en nôk, khava pha thli chunga lekha inze inkhat ajōng kha kahmu. 

2Kahmuna kha ngeva khan ader eng. Ke’n kamasôn, “Thli chunga lekha inze 
inkhat ajōng kahmu; khavakha metre 9 kasei khana metre 4 leh aher inpek a 
kae.” 

3Khana ngeva khan kei hneng ahri, “Ram pumpuia ajōng katlung sik hâksêrna 
sik kha hiva lekha shunga inzet. Hiva lang khat ting hin inru rakip, ram shunga 
inphut losōt sik hei tia inzet; alang khat tinga khan ṭongtepna thōia malei kasei 
rakip, losōt sik hei tia inzet. 

4Chunghnung RŌNGPU’n hiva hâksêrna hi kahei tir sik jo ati, khavakha inruhei 
inn rakip a leh intepna thōia maleisei kahri rakip hei inna kahlut sik ati. Hivahin 
an-innshunga ka-om sik khana amanram cher heia adahlon sik hei.” 

Hraithuk shunga Nuhmei Inkhat Hmangtalâr 
5Ngeva kha avea hong inlâra ahri, “Enroh! Heimo inkhat kahong!” 

6Ke’n kader, “Khavakha heimo kae.” Ama’n amasôn eng, “Hraithuk kae, hivahi 
ram pumpui setna tina kae.” 

7Hraithuk kha ngenvâng antasyemsōt asing hupna ka-om. Ka-enlai khan asing 
kha inhlang, ashunga khan nuhmei inkhat in-onga kae! 

8Ngeva khan ati, “Nuhmei hi akaṭhamak omchen malârna kae.” Khava sōa ama’n 
nuhmei kha hraithuk shunga anam manhlut a asing hupna kha amakhu khum jo. 

9Ke’n chungting ka-ena vapui mathla akahrattak kapō vânga nuhmei 2 
kahnengting ahei kajōng hei kahmu hei. Anmani’n hraithuk kha anloa anjōngpui 
jo. 

10Ke’n ngeva kha kader, “Khonting mo antachoi jo?” 

11Ama’n amasôn eng, “Babylona, khana khan khava sik a bek-inn ansak sik. Bek-
inn kha ansaksō leh hraithuk kha khana khan kamuk sik a anda sik jo.” 

Zechariah 6 

Shakor Gâri 4 Hmangtalâr 
1Ke’n hmangtalâr ahlop inkhat kaleihmu nôk. Hiva pha hinchu sum-êng tlâng 2 
hei kâra shakor gâri 4 kahmu hei. 

2Ahma kakeipen gâri kha shakor kasen he’n ankei, 2na kha akadum he’n ankei, 

33na kha akabang he’n ankei, 4na kha akaṭe shakor he’n ankei. 

4Khava sōa ngeva hneng khan kader, “Apu, hiva shakor gârihei hi heitina mo?” 

5Ama’n amasôn eng, “Hihei hi thlihrui 4 hei kae; anmani hi raleichung pumpuia 
Rōngpu hnenga inphut akajōng hei kae.” 

6Shakor gâri, shakor kadum hei takei kha sak ting Babylona kase hei, akabang 
shakor takei kha tlaitlâk ting kase hei, khana akaṭe shakor he’n thlang tinga ram 
a kase heia kae. 

7Akaṭe shakorhei anheisōk pha, se sik a leh ralei ensui sik kha hngâktor mak jo 
hei. Ngeva khan ati, “Se ruh khana raleichung va-en jo ruh!” khanga anmani kase 
jo hei. 

8Khava sōa ngeva khan kei hneng hong ka-ông, “Sak tinga Babylona akase 
shakorhei khan RŌNGPU hnuk natna kha anmandai jo.” 

Joshua Lenlukhu Mankhuna Ṭongpek 
9 RŌNGPU’n hiva ṭong thangkōi hi apek enga kae. 

10Ama’n ahri, “Rehringa akase Heldai, Tobija, khana Jedaiah hei, tahei pek 
kutchoihei kha lo inna inranga Zephaniah sapa Josiah inna vase roh. Hiva mihei 
seng hi Babylon rehring surna inphut ajōng inle hei kae. 

11Anmani tapek sana dangka seng vânga lenlukhu inkhat syem roh, khavakha 
Thempu Kalen, Jehozadak sapa Joshua luchunga mankhu roh. 

12Chunghnung RŌNGPU’n hing’hin ahri tia manthei roh, ‘Thing bâk tia inhret mi 
khan a-omna inphut hong kakhangtou sik khana RŌNGPU Bek-inn asak manther 
sik. 

13Khava kasak sik leh reng inkhat changna kajana kachen sik kha ama kha kae, 
khana ama’n amihei vai arôn sik hei. Ama reng in-ongna hnenga thempu inkhat 
kangir sik, khana anmani kamōnga injentak a ṭōn antlosōm sik.’ 

14Lenlukhu kha Heldai, Tobija, Jedaiah, khana Josiah hei mandonsōtna 
sik RŌNGPU Bek-inna aka-om sik kae.” 

15Ram kahlatak a mihei kahong sik heia kha RŌNGPU Bek-inn kha anhong sakpui 
sik. Khavakha ansak sōtō leh kei hi Chunghnung RŌNGPU’n nanhnenga ahei tir 
eng kae ti hi nanmanhret sik. Hiva rakip hei hi nangni’n RŌNGPU nan-Pathen 
ṭongpek kha pui katluk a nanjui inchu ahei kasōk pet sik kae. 

Zechariah 7 

Malung Intheng mak Buhngōi RŌNGPU’n Ahōt 
1Darius reng changna kum 4 tlukna, thla 9 tlukna (Kislev) Karam thla ni 4 tluk 
ning RŌNGPU’n ṭong hi apek eng. 

2Bethel mipui he’n Sharezer, Regemmelech leh anmihei 
Chunghnung RŌNGPU Bek-inna, RŌNGPU vângpekna kader sik a 

3khana thempuhei leh sânkathemhei hneng hiva ṭong hi akader sik a anheitir 
hei: “Bek-inn a’nset jo jâra kum katamtak a kantaheitlo jo thla 5 tlukna bu hngōia 
ṭajai suina kha kantalatlo ṭhak sik mo?” 

4Kahnenga RŌNGPU ṭong akajōng kha hivahi kae. 

5Ama’n ati, “Ram a mipuihei leh thempuhei kha manthei hei roh khachu hiva 
kum 7 shunga thla 5 leh 7na buhngōi leh ṭajai suina kha, kei kajana changmak. 

6Anmani’n antasâk anta-in kha anbing von khopna sik a kae.” 

7Jerusalem khōpui akhang sōt lai, mi kasip a an-omlai, khōpui kimvea rōk 
changloa thlâng ting ramkeia leh tlaitlâk ting hmebung pang heia mi katamtak 
anleiom lai hmalaia sânkathem heia inphut RŌNGPU’n ajōng hri kha hivahi kae. 

Ṭong juimak hi Rehring Sura Ansena Ajâr Kae 
8 RŌNGPU’n Zechariah hneng aṭong kha apek: 

9“Tenlai khan hiva ṭongpek hi kamihei hneng kaleipek hei: ‘Akadik nanta tlo-
nger sik kae, khana khat leh khat chunga inlungset leh maritna nantamalâr sik 
kae. 

10Reng-hmeihei, nu leh pa insamhei, nankâra aka-om khōhmehei, khana sâk leh 
in kaneimak hei ra-ôtmak hei ruh.’ 

11“Tâk-kha kami he’n hivahi rangei mak hei. Anmalung ankama kae 

12khana anmalung kha hlung kapōa anmansak a kae. Tenlaia sânkathemhei 
hneng ke’n kalei tir jo mantheina kha anrangei mak jâra kei anmani chunga 
kahnuk kana hêr. 

13Ke’n ṭong kahri pha anmani’n anrangei mak jâra, anmani’n ander pha ke’n 
rangei pek mak hei eng. 

14Thlipui kahrâng kapōa ke’n anmani miram a kamantlensōt hei. Hiva ram kaṭha 
hi ramhânga, ashunga tûte omloa andahlon jo.” 

Zechariah 8 

RŌNGPU’n Jerusalem Syem manther sik A’ntep 
1Chunghnung RŌNGPU’n Zechariah hneng hiva ṭong hi ajōng pek: 

2“Jerusalem kha amihei hi kalungset hêr hei jâra ka’nthōpui hnōm jo, hiva 
lungset hin akadōihei chunga kahnuk amannat a kae. 

3Kakhōpui intheng, Jerusalema kei inle sik eng, khana khan ka-om sik eng. 
Hivahi taksenthei khōpui, Akahratpen RŌNGPU hmebung, khana hmebung 
intheng tia inhret sik. 

4Ave nôk a khōnghre inde kater pase leh nuhmei he’n khōpui rakir heia in-ong 
sik hei. 

5Hlamlaia nuhngâk leh retherhei kasip a indei sik hei. 

6“Tûnna dahlona ka-om jât-hei sik a akae theimak a inhmu sik, tâk kei hneng chu 
akae theimak changmak. 

7Kamihei rehringa leiṭhōisōtna ramheia inphut kahuksōt sik hei, 

8Jerusalema aka-om sik hei ke’n avea nisō tlaitlâk a inphut kaheiṭhōi male nôk 
sik hei. Anmani kami kachang sik hei khana kei an-Pathen kachang sik eng khana 
ke’n anchunga taksen theitak leh kadik a vai karôn sik hei. 

9“Inngamna nei ruh! Kabek-inn sak mantherna innhmun denglaia sânkathemhei 
ṭonghri kha leh in-anghrep a tûnhin nangni nanthei sik jo. 

10Khava pha amak hma khan chu tu mo inkhat in mi achangmak leh ranhei ṭōn 
mantlotor mak hei, tûte’num a’nrepui heia inphut inhukna neimak hei. Ke’n mi 
inkhat leh inkhat kamandōi heia kae. 

11Tâk-kha tûnchu hiva jât alakahring senghei hichu ahlopdet a karazen sik jo hei. 

12Malung kamōnga anhmuchi bechi anvor sik jo. Anvomhrui thei inra sik; ralei 
in kara amanpung sik jo, khana pui katluk a khō kasûr sik jo. Hiva mahâmṭhatna 
rakip hi alakahring kamihei chunga kapek sik jo hei. 

13Eh Judah leh Israel mihei! Akathlengsa pha khan ramlak mihe’n inkhat leh 
inkhat khōmâk insântō heia, ‘Judah leh Israelhei chunga inhmangna akatla 
kapōa nangni chunga tlung rasoh!’ inti hei. Tâk-kha ke’n kahuk sik jo chei, khana 
jât-hlop hei khan khat leh khat, ‘Judah leh Israel he’n mahâmṭhat antachen kapōa 
nantachen chang rasoh!’ inti sik jo hei. Khava jâra inngamna nei ruh khana ṭitna 
neimak ruh.” 

14Chunghnung RŌNGPU’n ati, “Nanpusōn he’n kahnuk anmannat eng pha, anmani 
chunga inhmangna kamantluk, kamalung thlengmak eng, tâk kamantlukna kha 
katlosōt a kae. 

15Tâk-kha tûnchu Jerusalem leh Judah mihei mahâmṭhat pek sik a intluk jo eng. 
Khava jâra ṭitmak ruh. 

16Nangni tatlo sik khachu hivahi kae: inkhat leh inkhat kadik a inbe ruh. Ṭongtan 
hmun a inchamna ahei karôn sōt sik akadik kha hri ruh. 

17Inkhat in inkhat inhmangna sik a intlo mak ruh. Akadik mak a inhâksêr mak 
ruh. Maleisei, akadik mak, innâk-inse ke’n kahōt.” 

18Chunghnung RŌNGPU’n Zecha-riah hneng hiva ṭong hi apek: 

19“Thla manlina, rangana, sarina; khana sômna heia buhngōina kha Judah hei sik 
a hōina leh inpâkna revei kachang sik jo. Nangni akadik leh lungmōng kha nanta 
madu sik kae.” 

20Chunghnung RŌNGPU’n ati, “Khōpui katamtak a inphut mihei Jerusalema 
anhongna sik pha kha kahong jo. 

21Khōpui hlop a mi inkhat in khōpui hlop a mi inkhat hneng ahri sik, 
“Chunghnung RŌNGPU inmuk sik a leh ama vângpek kader sik a keini kase ung, 
hong roh keini leh vase rih!’ 

22Mi katamtak leh jât kahrat hei kha’m Chunghnung RŌNGPU inmuk sik leh ama 
vângpekna kader sik a Jerusalema kahong sik hei. 

23Khava pha khan chu jât-hlop mi sôm he’n Jehudi mi inkhat hneng kahong heia 
hing’hin anti sik, ‘Nangni jât hlam hrona inveisa rung, ajârchu Pathen in nangni 
a-ompui chei ti hi keini kanthei jo.’” 

Zechariah 9 

Khō leh Vena Jât-hei Ṭong tanna 
1Hivahi RŌNGPU ṭong kha kae:  Ama’n Hadrak ram leh Damascus khōpui chunga 
karâkna sik a ṭongkamna anei jo. Israel jât rōk changloa Syria khōpui 
katlunga RŌNGPU ta kachang. 

2Hadrak ramria Hamath kha’m, khana Tyre leh Sidon khōpui khana ankut 
themna rakip ama ta kae. 

3Tyre khan rekur asyema sana leh dangka katamtak vaiphin kapō leoa abuk. 

4Tâk-kha ama karōi rakip Rōngpu’n akhenga akasut sik. Ama karōihei kha tuipui 
shunga ahlon manhlut sik, khana khōpui kha hmei vâng aro manhmang sik. 

5Ashkelon khōpui in kha ahmu sik khana aṭit sik. Gaza khōpui in khavakha ahmu 
sik khana malung natna anei sik. Khava kapōa Ekron um kati sik, a’nhōrna 
katlang sik jo! Gaza’n areng amanhmang sik, khana Ashkelon dahlona ka-om sik. 

6Ashdod khōpuia jât hlop-hlop inchun heia ka-om sik hei. RŌNGPU’n ati, “Philisti 
mi inlensak rakip kasuk mannem sik jo hei. 

7Anmani’n thisen alaka-om hme achangmak leh alak inthenglo thlai sâk mak jo 
hei ning. Kahringa alaka-om senghei kha Judah phunga mi kapōa kamirup 
hongkachang sik hei Jebush mihei tatlo kapōa Ekaron kha’m kamirup 
hongkachang sik jo. 

8Ke’n karam hi kahrung sik, khana remihei manpetan mak hei ning. Mihnuk 
kasehei khan kamihei mansuk manrim mak jo hei ning. Ke’n kamihei heituk a 
a’nrenghei mo ti kha kahmu jo.” 

Hnunga Reng 
9Inpâk ruh, hōi ruh, Zion mihei. Jerusalem mihei inpâk a ông ruh! Enruh, 
nanrengpa kha nanhnenga kajōng jo! Ama khan chung sōkna leh torna aneia 
kahong tâk-kha insinsak tak a shakōrtung aheichōng– shakōrtung tere inkhat 
aheichōng. 

10 RŌNGPU’n ahri, “Israel heia inphut re shakor gâri kha kalosōt sik jo khana 
Jerusalema inphut Shakor kalosōt sik jo; re tlona saihei kasuk manhmang sik jo. 
Narengpa khan jât-hei kâra intōk inchamna ajōng rôn sik jo; ama’n tuipui inkhat 
a inphut inkhat a vai arôn sik, Ephrath tuidunga inphut raleichung inchaina 
katlung.” 

Pathen mihei Syem mantherna 
11 RŌNGPU’n ahri, “Inthoina thisen vâng mêrchîkna mahôr a’ntatkhum khava 
nangni leh kei intepna jâra khan, ke’n namihei kha kamasōsōt sik jo hei, rehring 
surna, tui omakna khura inphut kamasōsōt sik hei. 

12He’nle ruh, rehring sura aka-om nangni, tuna inhōrna kaneihei; inhrung theina 
nanrama he’nle ruh. Tûnchu kamanthei chei kae, nanlei inrengna rakip kha chen 
inhnia mahâmṭhatna kapek sik jo chei. 

13Judah hi remi inkhat, sai kapōa kahmang sik Israel khan, the kapōa kahmang 
sik. Zion mihei kha chemjâm kapōa kahmang sik hei, Greek remihei re kadōi sik 
a.” 

14 RŌNGPU kha amipuihei chunga hong inlâr sik; khō inphe kapōa ama’n the 
akâpsōt sik. Chunghnung RŌNGPU’n pengkun atum sik; thlang tinga inphut 
thlisip kâra ama kha hong injôk sik. 

15Chunghnung RŌNGPU’n amihei ahrung sik hei, khana anmani’n an-indōipui hei 
kha ansuk manhmang sik jo hei. Anmani’n ju-inruihei kapōa rehmun a ka-ông 
sik hei an-indōipui hei thisen anmasō sik; inthoina thisen kapōa kalōng sik 
kōkleia inphut maichâm chunga jōngsun inthla kapōa. 

16Khava kani kha ahong pha RŌNGPU’n amihei ahuksōt sik hei, kemōng 
kakhempa’n akemōng thina theia inphut ahuksōt hei kapōa. Lukhua kakop sana 
mukta kapōa, aram shunga anmani hong kavâr sik jo hei. 

17Heituk akaṭha leh enhnōm ka-om ram mo akachang sik! Aram kara leh aram 
theitui an-ina khangtherhei kha anratha kahrat chet sik jo hei. 

Zechariah 10 

Huksōt sik a RŌNGPU Intepna 
1Kum shunga zerkhōa sûrtui atlâkna sik RŌNGPU hneng der ruh. Mi rakip hleipuk 
a sabō man-êmna akasyem, khō sumtuk leh khō rahme aheikatir 
kha RŌNGPU kae. 

2Mihe’n limhei leh tla kasânhei hneng ṭong ander hei, tâk-kha masônna antahmu 
khachu maleisei ṭong leh aje omlo rōk kae. Mi ṭhahrep in rahmanghei anmalesōt, 
tâk hlamle rōk a anṭhōi chei, anmani lungngamna pekna chei kha heite 
hnemmak. Khava jâra mipuihei kha kemōng hlam invai kapōa kalôn jo hei. 
Anmani hlamkakei annei mak jâra inrengna anthōk jo. 

3 RŌNGPU’n ahri, “Kamihei chunga vaikarôn jât-hlop hei chunga kei kahnuk kana, 
khana karâkna kapek sik hei. Judah mihei kha kamihei kae, khana 
Chunghnung RŌNGPU ke’n anmani kahrung sik hei. Anmani kha ratha kaneitak 
kei shakor kamanchang sik hei. 

4Anmani kâra inphut ram vaikarôn, hlamkakei, khana kamihei vai karôn sik a 
rehlam kakeihei hong kasōk sik hei. 

5Remi he’n an-indōipui hei hlamlena dôp shunga antachōn manbek hei kapōa 
Judah mipuihei khan re antor sik. RŌNGPU’n anmani a’nṭhōipui hei jâra anmani’n 
re antlo sik, khana an-indōipui hei shakor remihei kapha’m antor sik hei. 

6“Ke’n Judah mihei kamanhrat sik hei; ke’n Israel mihei kahuksōt sik hei. Ke’n 
anchunga lungsetna kanei sik hei, ankhenga innting kaheiṭhōi male sik hei. 
Anmani kha ke’n kahlonsōt hêrmak hei kapōa ka-om sik hei. Kei anmani 
Pathen RŌNGPU eng kha kae. Anmani derna kamasôn pek sik jo hei. 

7Israel mihei kha remi kapōa kahrat sik hei, ju ka-in mihei kapōa inpâk sik jo hei. 
Ansōn leh pâr he’n hiva retorna hi anhong mandonsōt sik, khana RŌNGPU ṭōn 
leitlo jâra khan inpâk sik hei. 

8“Kamihei ke’n kabeksōt sik hei, kamanchun sik hei. Ke’n anmani kahuksōt sik 
hei, anmija aleitam kapōa kamanpung sik jo hei. 

9Ke’n anmani jât-hei kâra kachai kathek jo he’num, ram kahlatak a inphut anhei 
mandonsōt sik eng. Anmani leh ansahei kahring sik hei, khana inna inlesap sik 
hei. 

10Egypt leh Assyrianheia inphut innting kaheiṭhōi sik hei anrama khō 
kamansyem sik hei. Gilead leh Lebanon kha’num khō kamathlâk sik hei; ram 
pumpui kha mi kasip sik hei. 

11Anmani’n inrengna tuipui anrakan pha, RŌNGPU ke’n tuipui in-nông kha kavōk 
sik, Nile tui inthûk kha hong kakang sik. A’nlensak Assyria suk manhnem sik kae, 
ratha kanei Egypt ahratna hong inhmang sik jo. 

12Kamihei kamanhrat sik hei; kei ankamuk sik eng khana kaṭong anjui sik jo.” 
RŌNGPU’n ahri jo. 

Zechariah 11 

Ning leh hnōma Vaikarônhei 
1Lebanon, nakot-hei mahlâng roh, nang cedar thingkung rakip hmei in 
akângsōna sik! 

2Cypress thingkunghei ṭajai sui jo ruh, cedarhei kapûr jo hei; khava akalûrhêr 
thing rakip inhmangsō jo hei! Bashana sasōkung hei, ṭajai sui jo ruh, ratu 
kabittak kha anheiphûrsō jo! 

3Vaikarôn he’n inrengtak a kaṭap jo hei; anmani lûrna kha inhmangsō jo! 
Shabakkaihei inhrung rasa rangei ruh; Jordan dung panga an-omna ratu karam 
jo! 

Kemōng Kakhem Inhnihei 
4 RŌNGPU ka-Pathen in kei hneng ahri, “Tha sik a a’nkei kemōng rup-hei 
kakhempa kapōa nang in tlo roh. 

5Ankapu he’n anmani antha hei, tûte’n karâkna pek mak hei. Antak ravōi kha 
anjōr khana anti, ‘Rōngpu kha manpâk a om rasoh! Keini kahao jo ung! 
Ankakhem he’num anchunga lungsetna neimak hei.” 

(6RŌNGPU’n ati, “Raleichunga tûte chunga lungsetna neimak jo ning. Mi rakip 
anvai karônhei thōia kei khet in kada sik jo hei. Khava vaikarônhei khan ralei hi 
ansuk manset sik jo, khana anmani ratha neina inphut a huksōt mak jo hei 
ning.”) 

7That sik akemōng heikakeia akajōrhei khan kei hi kemōng kakhem sik a 
anmanchang jo eng. Ke’n khōnghre 2 kachoi, inkhat kha, “lungset” tia kaphō, 
khana ahlop inkhat nôk kha “Pum khat” tia kaphō. Kemōnghei kha kakhem jo 
hei. 

8Kei ani kahōt kemōng kakhem ahlop 3 hei kha detor mak jo hei eng, khana thla 
khat shunga khan inthloppui makna sik katlo jo. 

9Khana kemōng rup-hei hneng ke’n kahri jo, “Kei hi nangni kemōng kakhem 
changmak jo ning. Akathi sik khan thi jo ruh. Suk manhmang sik khan insuk 
inhmang jo ruh. Akathimak hei seng khan khat leh khat inthat jo hei rasoh.” 

10Khava pha “Lungset” inti khōnghre kha kahrut a kasuk thlek jo, ralei jât rakip 
leh RŌNGPU ṭongkamna kha manbângna kachang jo. 

11Khava jâra khava kani ninga inphut, ṭongkamna kha kakōi jo. Kemōng rachôk 
leh jōr katlo mihei khan an-ensui eng, khana kei tatlo ṭōnna inphut RŌNGPU’n 
ṭong ahri kae tia anmanhret jo. 

12Ke’n anhnenga kahri, “Nangni’n nanpek hnōm eng inchu, karatha man apek 
ruh. Nanpek hnōm mak eng tâk leh eipeda ruh.” Anmani’n karatha man dangka 
30 lim anipek eng.  

13 RŌNGPU’n kahnenga ati, “Bek-inn karōi bukna da hei roh.” Khava jâra dangka 
30 kha kalo jo, khava kei rathaman pekdôr kasōk sêr katamtak inkhat a 
antamandon kha, bek-inn karōi manbukna khan kada jo. 

14Khava sōa 2 tlukna khōnghre kha kasuk thlek, “Pum khat” inti kha, khana 
Judah leh Israel kâra inmatna hrui kha intan jo. 

15Hivasōa RŌNGPU’n kahnenga ati, “Vōi khat nôk kemōng kakhem inkhat kapōa 
tlo nôk roh, tuna chunga hinchu akahnem mak inkhat ang jo roh. 

16Ke’n kakemōng rup kha akakhem inkhat hneng kangense jo, tâk-kha ama’n 
kemōng inhmang sik kha inthōpui mak hei; a’nhmanghei kha’m jongsōt mak hei 
khana natbi karônhei kha’m andamna sik tlopek mak, khana akadam hei kha’m 
veimak hei. Khava kanek a, kemōng kathai hei kha anhme asâk a khana anke 
matin avōk mankhokpek heia kae. 

17Khava kemōng kakhem kahnem makpa kha inhmangreng jo! Ama’n akemōng 
rup kha adahlon jo. Re shunga ama ratha neina kha suk manhmang sik kae. Akut 
kangōi sik jo, ahmit changting kacho sik a kae.” 

Zechariah 12 

Jerusalem Hnunga Huksōtna 

1Thangvân inlârsōt, ralei kasyem khana mihringhei hringna 
kape RŌNGPU hnenga inphut Israelhei chunga ṭong ajongpek kha hivahi kae. 
Ama’n ati, 

2“Jerusalem kha ke’n vomhrui ju kōklei inkhat kapōa kasyem sik; akimvea ka-
om jât he’n an-in sik khana vomhrui ju-inruihei kapōa anhek anhek a kalôn sik 
hei. Anmani’n Jerusalem ankatōm pha, Judah khōpui ralak-hei kha’m anhlōsō sik 
hei. 

3Tâk-kha khava kani ajōng tlung pha, Jerusalem kha hlung kahriktak kapōa 
kasyem sik jo, khava indom sik a a’ntluk jât khan abinga intôn sik. Raleichunga 
jât rakip ama buhluna sik a inchun sik jo hei. 

4Khava pha khan, ke’n anshakorhei kha ṭitna kapek sik hei khana ankatôr hei 
kha kamanvetpek sik hei, ke’n Judah mihei kha ka-ensui sik hei, tâk anmani 
kadōihei shakor kha anhmit kamanchopek sik hei. 

5Judah innshung he’n anbinga anti sik, ‘Chunghnung RŌNGPU’n Jerusalema ka-
om mihei hneng ratha apek jo hei.’ 

6“Khava pha, Judah phung mihei kha ram a achangmak leh hleipuk a sâng 
kahmin kâra hmei kasûk kaman-ang sik hei, ankimvea ka-om jât-hei ansuk 
manhmangsō sik hei. Jerusalem mihei khachu khōpui shunga huksōt a ka-om sik 
hei. 

7“RŌNGPU ke’n Judah remihei hneng ahma inkeipena torna kha kapek sik hei, 
khavakha David sōnhei leh Jerusalema mipuihei tachen sik kajana kha Judah mi 
ralak-hei chen kanek a alenchet makna sik a kae. 

8Khava pha RŌNGPU’n Jerusalema ka-om mihei kha ahuk sik jo hei, ankâra 
akatlasam pen kha’m David kapōa kahrat sik jo. David sōn leh pârhei 
khan RŌNGPU ngevahei kapōa, Pathen kapōhrep a hlam ankei sik jo hei. 

9Khava pha Jerusalem buhluna sik a a’ntluk jât rakip ke’n kasuk manhmang sik 
jo hei. 

10“David sōn leh pârhei leh Jerusalema mipuihei kha lungsetna leh der hnōmna 
malung kapek mansip sik hei. Anmani’n antasun hlon mi inkhat kha an-en sik jo, 
naipang inkhat rōk chunga ṭajaisui kapōa kaṭap sik hei. Sapa hma inkeipen athi 
pha ṭajai kapōa anmani’n malung kana tak a ansui sik. 

11Khava pha Jerusalem khōpui shunga ṭajai suina kha Megiddo phaichama 
Hadad Rimmon sik a rahnaktak a ṭajai suina kapō kachang sik. 

12-14Ram shunga innshung rakip in ṭajai ansui sik: David sōnhei, Nathan sōnhei, 
Levi sōnhei, Shimei sōnhei, khana innshung ralak he’n ansui sik. Innshung rakip 
in anbing et a ṭajai ansui sik, innshunga paseseng khan nuhmeihei leh anhlop-
hlop a ansui sik.’ 

Zechariah 13 

1Akahratpen RŌNGPU’n ahri, “Khava pha kha ajōng tlung pha, David sōn leh 
Jerusalema ka-om mihei setna leh limsyem kamukna kha mantheng sōtna sik 
tuihnâr inkhat jōng kasōksōt sik. 

2Khava pha, ram shunga inphut limsyem rahminghei kalosōtpet sik jo hei, 
tûte’num mandonsōt mak jo hei ning. Sânkathem eng kati mi kha ke’n donmak 
ning khana limhei kamukna malung kalosōt sik jo. 

3Tu mo inkhat in sânsōt ṭong ahriṭhak inchu, ama kanei anu leh apa heikhet khan 
ama kha that sik kae tia antahri pek sik kae, ajârchu RŌNGPU ṭong sânsōt sik a ati 
leh akadik mak jôk ahrisōt a kae. Ama’n ṭong asânsōt pha, anu leh apatak hei 
khan antatuk hlon sik kae. 

4Khava pha kha ajōng pha, sânkathem in hmangtalâr chunga a’nlensak mak sik 
hei kae, a-emak leh sânkathem inkhat a’nhlem sakmak sik, a-emak leh mihei 
hōnna sik a sânkathem zakkō a’nvonmak sik kae. 

5Khava kanek a, ama’n ahri sik, ‘Kei sânkathem changmak eng. Kei chu hlei 
kathlō mi eng kae, kahringkhō katlung bit a hlei kathlō.’ 

6Tu mo inkhat in ader a, ‘Na-ôp a abi hei hi heitatlo mo?’ ati’nchu, ama’n amasôn 
sik, ‘Kaṭhōnpa inna antamantôn eng kae.’” 

Pathen Kemōng Kakhem Thatsōtna sik Ṭongpek 
7Akahratpen RŌNGPU’n ahri, “Thōi roh, chemjâm, khana kei sik a ṭōnkatlo 
kemōng kakhempa so vabuhlu roh! Ama so that roh, khana kemōnghei inchai 
kathek sik jo hei. Ke’n kamihei kabuhlu sik jo hei 

8khana hiva ram pumpui shunga aka-om mi sem thuma semhni kathi sik hei. 

9Khana alakahring sem thum changna hei kha hmei in dangka amanthengsōt 
kapōa ke’n ka-enmansin sik hei. Sana enmansinna kapōa ke’n ka-enmansin sik 
hei. Khava sōa kahnenga derna anhongnei sik, khana ke’n kamasôn sik hei. 
Anmani kamihei kae tia kahri pek sik hei, khana anmani’n kei hi an-Pathen eng 
kae tia anhrisōt sik jo.” 

Zechariah 14 

Jerusalem leh Jât-hei 
1 RŌNGPU’n ṭongtan hmun a a’n-ongna sik pha jōng kahnai jo. Khava sōa 
Jerusalem chomsōt a ka-om sik, antachom hei kha nanhmai kunga insem sik hei. 

2RŌNGPU’n phung tin jâttin rakip Jerusalem dōina re tlona sik a amantûp sik hei. 
Khōpui kha anhlō sik, innshunghei anchom sik hei, nuhmeihei kha ansetpui sik 

hei. Mipui harkhat rehringa ankei sik hei, khana a’nhleiseng chu khōpuia inphut 
keisōt mak hei ning. 

3Khava sōa RŌNGPU kasesōt sik a kha tenlaia aretuk kapōa, khava jât-hei chunga 
re atuk sik jo. 

4Khava pha RŌNGPU’n Jerusalem nisō langa Olive Tlânga khan jōng kangir sik. 
Khava sōa Olive Tlâng kha phaicham kalentak hnenga, nisōa inphut tlaitlâk 
katlunga aher hnia inṭhen sik. Tlâng aṭim inkhat kha sak ting inhnengsōt sik 
khana ahar inkhat khan thlang ting inhnengsōt sik. 

5Hiva tlânga her hnia akaṭhensōt phaicham shunga hin nangni akatlânsōt sik 
chei kae. Judah Reng Uzziah phalaia lingnu innoklai nanpu sōnhei leitlânsōt 
kapōa nangni akatlânsōt sik chei kae. RŌNGPU ka-Pathen kha, ngeva rakip 
aheiṭhōi heia kajōng sik. 

6Khava pha kha ajōng pha, kadai leh kavur om mak jo ning, 

7inthim um om mak jo ning. sûn rōk kachang sik jo. Khana khan jân pha katlunga 
kani kavâr ṭhak sik jo. Hiva asōk sik pha hi RŌNGPU rōk in amanhret a kae. 

8Khava kani kha ajōng tlung pha, Jerusalema inphut tui insim kapût sik, khava 
tui aṭimkhat kha Tuipui Kathi dîra kalōng sik, khana aṭim inkhat in 
Mediterranean tuipuia kahlut sik. Kum katlung bit a, sûrkhō leh ṭhekhōa khō 
kasûr injôn sik. 

9Khava sōa RŌNGPU kha raleichung pumpuia reng kachang sik jo; mi rakip in ama 
kha Pathen kapōa ankamuk sik jo, khana rahming inkhat rōk a manhretna annei 
sik jo. 

10Sak tinga Geba inphut thlang tinga Rimmon katlung bit a, ramkei akhenga 
phaichama syem sik kae. Akimvea ka-om ramhei kanek a Jerusalem inn 
inshângpen sik; khōpui hin Benjamin Kekot a inphut hmalaia kekot leiomna 
Arakir Kekot kha aphâk sik, khana Hananel Ber a inphut reng innshunghei 
theitui epna hmun katlung kachang sik. 

11Khana khan mihei kha huksōt a ka-om sik hei, insuksetna jâra ṭitna neimak jo 
hei ning. 

12Jerusalem chunga re katlo jât rakip hei chunga RŌNGPU’n ṭit ka-om tak natse 
amasō pek sik hei. Anhring chunga antak ravōi kaṭopsō sik hei; khana anhmit 
leh anmalei kaṭop pek sik hei. 

13Khava pha khan RŌNGPU’n mihei inhmakna apek sik hei khana ṭitna anneia mi 
rakip in anhnenga mihei kha ansura anthat sik hei. 

14Jerusalem huksōtna sik a Judah mihe’n re ande sik. Jât-hlop hei karōi–sana, 
dangka khana pōnsi derkei katamtak anchomsōt sik. 

15Indōipuihei rekur shunga aka-om ranhringhei– shakorhei, shakor kasinhei, 
sharîngsei hei leh shakōrtung hei chunga’m ṭit ka-om tak hrise kachu sik. 

16Khava pha, Jerusalem chunga re aleikatlo jât-hei alakahring seng he’n kumtin 
a khana khan RŌNGPU kamukna sik leh Rabuk Kût nitna sik a kase sik hei. 

17Tu inkhat jât in se sik a ahnōm mak a Chunghnung RŌNGPU kha reng inkhat a 
ankamuk hnōm mak inchu, anram shunga khō sûrmak ning. 

18Egypt mihe’n Rabuk Kût annit hnōm mak a enchu, khanga akase hnōm mak jât 
rakip chunga RŌNGPU’n hrise aleimathlâk kapōa anchunga amathlâk sik. 

19Egypt leh jât ralak rakip Rabuk Kût annit hnōm mak inchu, hiva karâkna hi 
a’npek sik hei kae. 

20Khava pha kha leh Shakor ratlong chung katlunga “RŌNGPU hnenga tōksōt,” tia 
a’nzet sik kae. Bek-inn shunga hme an sōngna be leh bûr rakip maichâm hma a 
ka-om kōklei kapōa intheng et sik hei. 

21Jerusalem leh Judah shunga ka-om be leh bûr rakip 
Chunghnung RŌNGPU kamukna hmangchâk sik a ṭhensōt sik hei kae. Inthoina 
tōkna katlohei khan inthoina hme sōngna sik a antahmang sik hei kae. Khava 
pha kha ahong pha, Chunghnung RŌNGPU Bek-inn shunga invei katlo om mak jo 
hei ning. 

Malachi 

Malachi 1 

1Israelhei hnenga manthei sik a Malachi hneng Rōngpu ṭonghri kha hi kae. 

Israelhei sik a Rōngpu lungsetna 
2  RŌNGPU’n amihei hneng ati, “Ke’n nangni pha rakip a kalungset ṭhak chei.” Tâk-
kha anmani’n anmasôn, “Keini nalungsetna kha heikhonga mo namalâr?” 
RŌNGPU’n amasôn hei, “Esau leh Jacob kha u-naihei kae tâk ke’n Jacob khana asōn 
apârhei kalungset hei, 

3khana Esau leh asōn apârhei kahōt hei. Esau tlângram kha kaman hmangsō 
khana ram kha ram-uihei sik a kamandahlon hei.” 

4Edom mi, Esau sōn he’n anti, “Kankhōpuihei suk manhmanga ka-om jo hei, 
kha’num kanlasak manther nôk sik,” khava pha RŌNGPU’n amasôn sik hei, 
“Anmani’n sak nôk hei rasoh, ke’n kasukset nôk sik hei. Mihe’n, ‘Ram kaṭhamak’ 
leh ‘RŌNGPU’n ahei tik a ahnuk anatsan jât-hei’ anti sik hei.” 

5Israel he’n anhmit khet a hivahi anhmu sik, khana anmani’n, “Israel ramri kakhe 
katlunga RŌNGPU chu ratha anei!” anti sik. 

RŌNGPU’n Thempuhei Arasei 
6Chunghnung RŌNGPU’n thempuhei hneng ati, “Sapa’n apa kajana apek, khana 
sōk in akapu kajana apek. Kei nanpa eng kae, heijâra mo kajana nantapek mak 
eng? Kei nankapu eng kae, heisa mo nantakaja mak eng! Nangni’n adonmak chei, 
kha’num nander eng, ‘Heikhonga mo kantadon mak che?’ nanti. 

7Hinga adonmak chei – kamaichâma heite kahnemmak thlai nanhei tōk. Khana 
nangni’n, ‘Heikhonga mo kajana kantanei mak che?’ nanti. Ke’n kamanthei sik 
chei – kamaichâm heitea nantatei mak kha kae. 

8Nangni’n kei hnenga tōk sik a hmitkacho, akadam mak, ke katlek ranhring 
nanheichoi hei, khana khan akadik mak om mak nanti tor mo? Ram vaikarôn 
inkhat hneng khang khavakha vapek ruh. Ama kha nangni chunga amalung 
katlaia heikhat ahei pek sik chei mo?” 

9Tûnchu, thempuhei, Pathen kha nihnenga aṭhatna sik der ruh. Nanderna kha 
ama’n masôn mak ning, khavakha nangnihei ṭhena kae. 

10Akahratpen RŌNGPU’n ati, “Nankâra mi inkhat in Bek-inn kot-hei akhâra heite 
akahnem mak hmei kha nangni’n kamaichâm chunga nanmansûk mak jo’nchu 
tia kamandon jo. Kei nanchunga tlaimak eng; kahnenga nantaheichoi tōkna kha 
rahlâng mak ning. 

11Raleichung inchaina inkhat a inphut inkhat katlunga mihe’n kajana annei eng. 
Hmun rakip a bero anro mankhut a khana rahlângthei sik inthoina antōk eng. 
Ankhenga kei ankaja eng. 

12Tâk-kha nangni’nchu kamaichâm kha heite hnemmak nantia khana 
heikaemak thlai nantōk a, kajana apek mak chei. 

13Nangni’n nanti, ‘Hihei seng sik a heituk a akachâm jo ung mo!’ khan chu 
nanhnâr nansânthlōn enga kae. Kahnenga tōkna sik a marûk ranhring 
achangmak leh ake inkhôi leh akadam mak hei nanheichoia kae. Khavakha 
nangnia inphut karahlâng sik tia nanmandon mo? 

14Ankemōng rup kâra akaṭha inkhat kapek sik che tia ṭong intepna annei pha, 
akahnem mak ranhring inthoina kanei, anikahōn mi khan hâksêr chen rasoh! 
Ajârchu kei rengkalen eng kae khana jât rakip a mihe’n anṭit enga kae.” 

Malachi 2 

1Chunghnung RŌNGPU’n thempuhei hneng ati, “Hiva ṭongpek hi nangni sik kae: 

2Nanṭōn tlo vânga khan nantakaja sik eng kae. Kaṭong hri nanrangei mak inchu, 
hâksêrna kapek sik chei kae. Nangni hmangchâk sik a nanta rahlâng neinâk 
chunga khan kahâksêr sik kae. Kadiktak a chu, khahei chunga kahâksêr jo hei 
kae. Ajârchu kaṭong pek chei chunga khan kakhôktak a lomak cheia kae. 

3Nansahei karâkna kapek sik hei khana nanta heitōk ranhringhei ek kha 
nanhmaia kakano pek sik chei, khana ek hmebunga khan nangni ṭhōisōt sik chei 
kae. 

4Khava pha nangni’n hiva ṭongpek hi ke’n kapek chei kae ti kha nanhong 
manhret sik, hivahi thempuhei, Levi sōnhei hnenga kaṭong tepna kha akōimakna 
sik a kae. 

5“Anmani’n ankajana sik enga tia, kei intepna shunga khan anhringkhōa damna 
hōina pek sik heia le’ntep eng, khavakha ke’n kaleipek jo hei. Khava lai khan chu 
anmani’n kajana leh ṭitna annei enga kae. 

6Anmani’n akadik kha anmanthei hei, akadik mak kha manthei mak hei. Anmani 
kei leh malung khat a ka-om ung; anmani’n akadik antatlo rōk kha changmak, 
tâk alak-hei dikmak tlona bângna sik a’m an-inthōpui heia kae. 

7Pathen kadik a manhretna kha mi manthei sik hi thempuhei ṭōn kae. Mipui he’n 
kei lungdo anmanhretna sik a anhnenga akase sik hei kae, ajârchu anmani kha 
Chunghnung RŌNGPU ṭongkarônhei kae. 

8“Tâk-kha tûnchu thempu nangni he’n akadik hlam a inphut inhesōt jo chei. 
Nanṭong mantheina khan mi katamtak akaletting aṭhōisōt jo hei, nangni leh 
ni’ntepna ṭong nanmakhōi jo. 

9Achang jâra, khava tloman a, Israel mihei kaman hmumasi sik chei, ajârchu 
kalungdo kha juimak chei, khana nangni’n kamihei nanmanthei hei pha, mi rakip 
in-anga razen mak hei chei.” 

Mipui Taksenthei Anchang makna 
10Eini nikhenga pa inkhat rōk ninei changmak mo? Pathen inkhat rōk in asyem 
changmak me mo? Achang inchu heijâra mo inkhat leh inkhat niṭong tepna 
nimakhōi, khana Pathen in nipa-nipuhei leh aṭong leitepna kha nihnōise? 

11Judah he’n Pathen hnenga anṭong tepna anmakhōi jo khana Jerusalem leh ram 
pumpuia ṭit ka-om ṭōn antlo jo. RŌNGPU talungset Bek-inn kha anmanchok jo. 
Pase he’n ram hlop pathen inmuk nuhmei anlo jo hei. 

12Hiva katlohei kha Israel phung shunga inphut RŌNGPU’n losōt hei rasoh khana 
Chunghnung RŌNGPU hneng nijât he’n inthoina antōkna shunga ahei tik a’m invei 
mak hei rasoh. 

13Hivahi nangni tatlo inkhat nôk kha kae. Nangni’n RŌNGPU maichâm kha hmit-
rathli sōkpum a, ṭap leh in-ôipum a nankeisôt, ajârchu nangni tahei choi inthoina 
kha ama’n rahlâng mak a kae. 

14Heijâra mo arahlâng mak nangni’n nander. Ajârchu nangni naipang 
nanchanglai lômnu nanneina khan nan-intepna kha nanmakhōia kae. Amanu 
kha nang taksa ṭhen khat kae, ama hnenga taksenthei chang sik a Pathen 
ângshunga intepna naleinei jo’num ahnenga na’ntepna kha navōkkhōi jo. 

15Pathen in nang kha ama leh taksa inkhat rōk a asyem chei changmak mo? 
Hivahin ama lungtup kha heimo? Khava khachu nangni’n akadiktak Pathen mi 
akachang sik a sa leh nai nanneina sik a kae. Khava jâra hivahi manhret manchên 
ruh, tûte’num anuhmei hnenga ṭongtep kha makhōimak rasoh. 

16Israelhei RŌNGPU Pathen in ati, “Sanghram inṭhen hi kathei kada. Nankâra 
inkhat in alômnu hneng êngset atlo kha kahōt. Nanlômnu hneng taksenthei 
changna sik a nan-intepna kha makhōimak ruh.” 

Ṭong tan sik Kani Kahnai jo 
17Nanṭong hria RŌNGPU kha nanmanchim jo. Tâk-kha nangni’n, “Heikhong inmo 
keini’n ama kanta manchim?” nanti. Hinga nanhrina khana kae, 
“Akahratpen RŌNGPU’n ṭōnse katlo he’m kaṭhahei tia amandon hei; kadiktak a 
ama’n amadu hei,” nanti. Khana nangni’n nandera, “Akadik katlo sik Pathen kha 
khon mo aka-om?” nantia kae. 

Malachi 3 

1 Chunghnung RŌNGPU’n amasôn, “Kei sik a hlam inhleng sik kaṭong karôn mi 
katir sik. Khava sōa nangni’n nantahngâk a ka-om Rōngpu kha manhret manloa 
a-Bek-inna kahong sik. Nangni’n nantahmu hnōm ṭongkarôn kha kahong sik 
khana ka ṭongtep kha aphông sik.” 

2 Tâk-kha ama ahong pha tu’n mo athōk tor sik? Ama ahong inlâr pha tu mo 
kahringa aka-om tor sik? Ama kha thirkheng manthengna phûmhmei kapō 
khana pōnsôpna sâbon ka-ang sik. 

3Dangka kakheng intheng inkhat kapōa ṭong katan sik a ama kahong sik. Sana 
dangka kakheng ṭōnkatlo mi kapōa RŌNGPU ṭong karônpa khan thempuhei 
kha RŌNGPU hnenga akadik neinâk anheitōkna sik a asuk mantheng sik hei. 

4Khan chu hmalaia kapōa, RŌNGPU hnenga Judah leh Jerusalem mihei inthoina 
heichoi kha amalung tlaina kachang sik jo. 

5Chunghnung RŌNGPU’n ati, “Ṭong katan sik a nankâra hongkangir sik eng, 
hmitphedôi kachoihei, mikajônghei, sâkhi kadikmak kapek hei, anṭōn katlohei 
rathaman kapek mak hei, khana renghmeihei, khana nu leh pa kasehei, khana 
ram hlop heia inphut hnemna kajōng hei, khana kei kajana anikapek mak hei 
seng chunga ṭong katan sik. 

Sem sôm pekje 
6“Kei RŌNGPU eng kae, khana kei inthlengtik neimak eng. Khava jâra nangni 
Jacob sōn leh pârhei ala’nhmangsō mak chei kae. 

7Nangni mak hma nanpu-nanpahei kapōa, kei dân a inphut inhesōt jo chei khana 
nitmak jo chei. Kei hneng hong inhe ruh, khan chu ke’m nanhnenga hong inhe 
sik eng. Tâk-kha nangni’n nander, ‘Nahnengting hong inhena sik heimo kantatlo 
sik?’ 

8Nangni kader chei, mi inkhat in Pathen ahōn hi kadik nâk mo? Dikmak, tâk 
nangni’n nanhōn enga kae. ‘Heikhonga mo?’ tia nander. Sem sôm pekna leh sêr 
mathlâkna chunga nanhōn eng. 

9Nangni nankhengpet chunga hâksêrna kha ka-om jo, ajârchu jât pumpui in kei 
nanhōn enga kae. 

10Nanrama sâk leh in katamtak a-omna sik Bek-inna nansemsôm kha pui katluk 
a heichoi ruh, kei a-enmansin ruh marvân thlikot-hei kamahlanga neinâk kaṭha 
rakip nanchunga kaheibun mathlâk pek sik chei kha nanhmu sik. 

11Khaiphâr in nanhmuchi karahei manhmang pek mak tin, khana nanvomhrui 
kunghei thei katamtak inra sik hei. 

12Khana jât rakip a mihe’n mikahōi anti sik chei, ajârchu nanram kha omna sik 
hmun kaṭha kachang sik a kae.” 

Pathen Lungsetna Ṭongtep 

13 RŌNGPU’n ati, “Nangni’n kei chungchânga ṭit ka-om ṭong nanhri, tâk-kha 
nangni’n nander, ‘Nachungchânga dōina ṭong heimo kantahri jo?’ 

14Nangni’n nanti, ‘Ama tahri juina leh Akahratpen RŌNGPU hneng kanṭōntlo hei 
kha kanṭhe jo tia hrina khan heimo akahnem sik?’ 

15Eini’n nihmu khachu, mi inlensak-hei kha mikahōihei kae. Mikaṭhamak-hei 
kha ankakhang rōk kha changmak a, anṭhatmakna vânga khan Pathen dehratna 
kha enmansinna annei, khana inphut sōksōtna annei.’” 

16Khan chu RŌNGPU kaṭit seng khat leh khat inbek hei, khana RŌNGPU’n an-
inbekna kha arangei heia athei pek hei. Ama hmaikunga, lekha inkhat 
shunga RŌNGPU kaṭit leh kajana kaneihei rahming kha anmazet manhlut jo. 

17Akahratpen RŌNGPU’n ati, “Anmani kami kachang sik hei. Ke’n ṭōn kha katlosōt 
ning khan anmani katak khet kachang sik jo hei. Apa khan ama inzen asapa 
alungset kapōa ke’n anmani kalungset sik hei. 

18Ave nôk a kami he’n mikadik leh mikadik mak hei chunga omchen kasōk, kei 
inzen leh kei inzenmak mihei kâra akasōk kha anhmu sik jo.” 

Malachi 4 

RŌNGPU Kani Kajōng sik 
1Akahratpen RŌNGPU’n ati, “Mi inlensak leh mikaṭhamak-hei, hmei in sapôt 
akâng kapōa ankângna sik kani kha kahong jo. Khava ning anmani kakângsō sik 
hei, antaksa khatbek um inhmu mak ning. 

2Tâk-kha kei ani kajui nangni sik a chu, kei hukna rathahrat nanchunga kanisat 
kapōa kasōk sik khana kani ra-âng kapōa damna apek sik chei. Serōnga inphut 
sehratte masōsōt kapōa inpâk a kasōksōt sik jo chei. 

3Ke’n ṭōn kha katlosōt ning khan, nangni’n mikaṭhamak-hei kha nantor sik hei, 
anmani kha nankebōk a vaiphin kapō kachang sik jo hei. 

4“Kasōkpa Moses mantheina hei kha mandon ruh, Israel mi rakip hei tajui sik a 
Sinai Tlânga kaleipek ṭongpek leh dânhei kha. 

5“Tâk-kha khava akalen leh ṭit ka-om tak RŌNGPU kani kha ahong mak hma 
nanhnenga sânkathem Elijah kahei tir sik. 

6Ama’n pahei leh sahei aheiṭhōi manchun nôk sik hei, kha alei changmak inchu 
kei kahong sik enga kha nanram kaleisuk manhmangsō sik jo kae.” 

 

  



1593 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Kom - All Bible 
 

 

 
Matthew 

Matthew 1 

Jesu Puhrui Pahrui 
(Lk 3.23–38) 

1Abraham sōn David, David sōn Jesu Christa, khang hrui rahminghei kha hi kae. 

2-6aAbraham a inphut reng David, katlunga sōn leh pârhei kha hihei hi kae: 
Abraham, Isaac, Jacob, Judah leh asōpuihei kae; abâna Parez leh Zerah (annu 
Tamar), Hezron Ram, Amminadab, Nahshon, Salmon, Boaz (anu chu Rahab), 
Obed (anu Ruth), Jesse, khanna David kae. 

6b-11David a inphut Israel he’n Babylona rehringa anṭhōina hei katlung pu leh 
pahei kha hihei hi kae: David, Solomon, (anu kha Uriah nuhmei leikae.) 
Rehoboam, Abijah, Asa, Jehoshaphat, Jehoram, Uzziah, Jotham, Ahaz, Hezekiah, 
Manasseh, Amon, Josiah, Jehoiachin leh asōpuihei kae. 

12-16Babylon ram a rehringa anṭhōisōt sōna heia inphut Jesu intet katlunga sōn 
leh pârhei kha hihei hi kae: Jehoiachin, Shealtiel, Zerubbabel, Abiud, Eliakim, 
Azor, Zadok, Achim, Eliud, Eleazar, Matthan, Jacob, leh Messiah intipa Jesu anu 
Mary ka-ompuipa Joshep kha kae. 

17Khang’khan Abraham a inphut David katlung khang 14, David a inphut 
Babylon ram a rehringa anṭhōisōtna hei katlung khang 14, Babylon ram a 
rehringa anṭhōisōtna heia inphut Messiah inte katlung khang 14 ka-om hei. 

Jesu Christa Intet 
(Lk 2.1–7) 

18Jesu Christa intet kha hing’hin leikachang. Anu Mary kha Joseph leh sanghram 
kachang sik a inhnōmtōna leika-om; tâk an-om inchun mak hma Rathla 
Inthenga inphut nai anei sik jo ti inhmu jo. 

19Apuise Joseph kha malung innem mikaṭha inkhat achang jâra, inzakna pek sik 
madu mak a marûk a kadai hngera masō sik a amandon jo. 

20Khanga amandonlai Rōngpu ngeva kha arahmanga ahnenga hong inlâra, 
“David sōn Joseph, nalômnu Mary na-inna na’nṭhōi sik ṭimak roh. Ajârchu 
amanu naivon hi Rathla Inthenga inphut kae. 

21Amanu’n sapa inkhat anei sik, arahming Jesu napho sik kae, ajârchu amihei 
ansetna inphut ama’n ahuksōt sik hei,” ati. 

22Rōngpu’n sânkathemhei aleimanhri hei kha hui atlungna sik hihei rakip hi tûn 
ahong kasōk jo kae, 

23“Nuhngâk Intheng inkhat in nai avona sapa inkhat anei sik, khana anmani’n 
arahming Emmanuel antati sik kae!” (“Pathen in a-ompui me” tina kae.) 

24Khava jâra Joseph kha ahongthōisōt pha, Rōngpu ngeva mantheina kapōa 
ama’n Mary kha a-ompui jo; 

25Tâk amanu’n asapa kha aneimak hma seng ama’n rakhum le’nchun puimak. 
Khana Joseph in arahming Jesu tia aphō jo. 

Matthew 2 

Nisōtinga Khōhmehei 
1Herod reng changlai Judea ram shunga Bethlehem khōpuia Jesu le’ntea kae. 
Khava kahnung bât a nisōtinga ârsi lekha kathemhei Jerusalema kahong heia 

2ander hei, “Jehudihei Reng sik a naidông inte kha khon mo aka-om? Keini’n 
nisōtinga ama ârsi ahong kasōk kha kanhmu, ama inmuk sik a akahong ung 
kae,” anti. 

3Hiva ṭong hi Reng Herod in athei pha amalung inrim jo, khana Jerusalema mi 
rakip um anmalung inrim jo hei. 

4Ama’n thempu kalenhei leh Dân ojahei ankhenga abek mantûp heia, “Messiah 
kha khon mo a’nte sik?” tia ader hei. 

5Anmani’n anleimasôn, “Judea ram a Bethlehema kae. Ajârchu sânkathem talei 
mazet kha hi kae: 

6‘Judah ram shunga Bethlehem, Judah khōpuihei kâra nang akasinpen 
changmak che; ajârchu kami Israelhei ka-ensui sik mi kha nanga inphut 
hlamkakei inkhat akajōng sik kae.’” 

7Herod in nisōtinga khōhmehei kha marûk a abek heia ârsi kha heitik phatak a 
mo ajōng kasōk ti kha aleimanhret jo. 

8Khava sōa ama’n hiva ṭong mantheina hi anei heia Bethlehema atir jo hei, 
“Nangni se ruh, naite chungchâng kha inchêntak a va-en ruh, ke’num kava 
kamukna sik, ama nanhmu pha leh aṭong ahong manthei ruh,” ati hei. 

9-10Khang’khan andahlona kase jo hei, anhlam hrona nisōtinga ârsi anta leihmu 
mama kha anleihmu nôk jo. Anmani’n ârsi kha anhmu pha, heituk a anmalung 
kahōi jo, heituk a a’npâk jo hei! Khava khan naite omna chung tak a a’nhnga 
mak kârseng anhmating leikase lea kae. 

11Anmani inna khan kahlut hei, anmani’n naite kha anu Mary leh anhmu hei 
pha, inkun heia ankamuk jo. Ankutchoi bôm anmahlânga sana, thai marim 
katui, bero anpek joa kae. 

12Anmani Herod hneng an-inle makna sik anrahmanga Pathen in amanse hei 
jâra hlam hlop inkhat a anramting inle jo hei. 

Egypt Ram a Antlân 
13Anmani ansesō kahnunga, Rōngpu ngeva inkhat Joseph rahmanga jōng inlâra 
ahnenga, “Herod in naite hi that sik a ajong sik. Achang jâra thōi inna naite kha 
anu leh Egypt ram a ṭhōi jo ruh, khana ke’n ṭong kapek nôk mak kârseng chei 
sōn va-om ruh,” ati. 

14Joseph kathōisōt a, naite leh anu kha aṭhōi heia, Egypt kajōna jân a kase jo hei, 

15khana khan Herod thimak kârseng vaka-om jo hei. Hivahi, “Ke’n Egypt a 
inphut ka-Sapa kabeksōt,” tia Rōngpu’n sânkathem beia aleihri kha hui 
atlungna sik a kae. 

Naite Antathat hei 
16Nisōtinga ârsi lekha kathem he’n anmathlip jo eng ti Herod in amanhret jo 
pha, ahnuk kana hêr jo. Bethlehema leh khō inhnaipui heia pase naipang kum 
hnia inphut thōitingseng ṭhatna sik ṭong amasō jo, hivahi ama’n khōhmehei 
hnenga inphut ârsi sōkna pha amanhretna dungjuia aleitlo kae. 

17Khang’khan sânkathem Jeremiah taleihri kha hui katlung jo: 

18“Rama a rasa inkhat inthei, mi ka-ông ṭap rasa kae. Rachel kha asahei sik a 
leikaṭap; aṭap kha mathlema manhai sik leihnōm mak, ajârchu asahei kha kathi 
jo hei.” 

Egypt a Inphut Anhong Inle 
19Herod thisōa, Egypt ram a Joseph rahmanga Rōngpu ngeva inkhat inlâra, 

20ahnenga, “Thōi roh, naite leh anu ṭhōi hei inna Israel ram a inle jo roh, ajârchu 
naite thatna sik akarei hei kha kathi jo hei,” aleiti. 

21Khava jâra Joseph kha kathōia naite leh anu kha aṭhōi heia, Israel ramting inle 
jo hei. 

22Tâk Judea ram a Archelus kha apa Herod kathlenga reng kachang ti ṭong 
Joseph in athei pha, Judea ram a se sik kaṭi jo. Arahmanga akakhe chet 
mantheina le’npeksa, khava jâra Galilee ramting kasea, 

23Nazareth inti khōpui inkhat a inn avamatung jo; ti chu hivahi sânkathemhei 
taleihri, “Ama Nazareth mi a’nti sik kae” tina kha huitlungna sik kachang jo. 

Matthew 3 

Tui Inhlutpa John Ṭonghrile 
(Mk 1.1–8; Lk 3.1–18; Jn 1.19–28) 

1Khava lai khan Judea ram a Tui Inhlutpa John nêrdiram a kahonga ṭonghrile 
aleiphut joa kae. 

2“Nansetna inphut inhe ruh, ajârchu marvân Rengram kha kahnai jo!” ati. 

3Sânkathem Isaiah khan, “Nêrdiram a mi inkhat ông rasa khan, ‘Rōngpu 
hlamlen mantluk ruh; alônna sik a hlam mantlun ruh!’” tia aleihripa kha John hi 
kae. 

4John pōnhei kha Sharîngsei sahme vânga insyem hei, shavun khōnkir vâng 
akhōn a’nkir, khana athlaisâk kha khai leh ram thōia khōihning hei kae. 

5Jerusalema inphut, Judea ramṭhen pumpuia inphut, Jordan kimvea ram 
pumpuia mihei John hneng kahong hei. 

6Ansetnahei anhrisōt a Jordana ama’n tui manhlutna atlo hei. 

7Phariseehei leh Sadduceehei ama’n tui amanhlut sik a akahong hei kha ahmu 
pha anhnenga, “Eh marihei, Pathen hnuk natna ajōng katlung sik a inphut 
tlânsōtna sik tu’n mo amanthei chei? 

8Nansetna inphut nan-inhesōt kha malârtheina sik a heikhat intlo ruh. 

9Khana Abraham kha nanpa kae nanti jâra karâkna inphut katlânsōt tor sik ung 
tia indonmak ruh. Ke’n kahri pek chei kae hiva hlunghei hi Pathen in aloa 
Abraham tu leh sa amasōtor hei. 

10Thingkunghei kha phûrna sik hreicha mantluksa ka-om jo; akaṭha a’nramak 
thingkung rakip khachu akung beret a phûr mathlûk a hmeishunga ti sik kae. 

11Nanmalung thleng malârtheina sik tui vânga ke’n tui hlutna katlo chei; tâk kei 
kanek a akalen, ratha kaneitak inkhat kakahnunga kahong, akekōk heikachoi 
sik bek a’m kei rahōi changmak eng; ama’n nangni Rathla Intheng leh hmei vâng 
tui amanhlut sik chei. 

12Ama’n yângjâp akut a achoi, sarahmu ajâp mantheng sik, khana sâng kha 
sasōr shunga akhum mantûp sik, tâk sarasi hei khachu akathi theimak 
hmeikhur shunga ahlon manhlut sik hei.” 

Jesu Tui Ahlut 
(Mk 1.9–11; Lk 3.21–22) 

13Khava lai khan Galilee ram a inphut Jesu Jordana John in tui amanhlut sik a 
ahnenga kahong. 

14Tâk John in leihnōm mak a hing’hin ati, “Kei jôk nang in tui namanhlut sik eng 
kae, tâk nang macheng kei hneng akahong che mo!” 

15Tâk Jesu’n, “Tûnhin chu ahnōm pek hi roh, ajârchu hing’hin Pathen lungdo 
rakip eini’n pui nimathluk sik kasōk,” tia amasôn. Khava pha John kahnōm jo. 

16Jesu tui ahlutsō lim leh tui shunga inphut hong kasōk jo. Marvân kha inhlânga 
vaṭhu kapō Pathen Rathla kajōnga achunga ajōng kachōng kha John in aleihmu. 

17Khana marvâna inphut rasâ inkhat in, “Ama hi kasapa marittak kae, achunga 
kamalung katlai,” ajōng ti. 

Matthew 4 

Jesu Enmansinna 
(Mk 1.12–13; Lk 4.1–13) 

1Khava sōa Rathla khan Jesu kha nêrdiram a Diabol in enmansin sik a aṭhōisōt 
jo. 

2Sûn 40 leh jân 40 thlai ahngōi jo pha, Jesu kha avon kaṭâm jo. 

3Khava sōa Diabol kha ahnenga kahonga ati, “Nang Pathen sapa nachang inchu 
hiva hlunghei hi buhlom changna sik ṭong pe roh.” 

4Tâk Jesu’n amasôn, “‘Mihring hi buhlom vâng rōk a hring tor mak, tâk Pathen 
ṭongsō rakip vâng khan akahring sik kae,’ tia ṭong intheng in ati.” 

5Khava sōa Diabol khan Jesu kha Khōpui Intheng Jerusalema khan aṭhōia, Bek-
inn chung inshânga aman ngira, 

6khana ahnenga ati, “Nang Pathen Sapa nachang inchu, nabinga inchôm inthla 
roh, ajârchu hing’hin ṭong intheng in ahri: ‘Pathen in nachungchânga angevahei 
ṭong apek sik hei, hlunga nake nasuk makna sik, anmani’n ankut vâng 
anleimado sik che.’” 

7Jesu’n amasôn, “Tâk ṭong intheng in hing’hinum ahri, ‘Nang in na-Rōngpu na-
Pathen enmansin mak roh.’” 

8Khava sōa Diabol khan Jesu kha tlâng inshângtak inkhat chunga aṭhōia, 
vânhnōi raleichung rengram rakip leh anlûrnahei amanhmua, 

9Diabol in ati, “Nang in na-inkuna kei nakamuk eng inchu hiseng hei hi kapek 
sik che.” 

10Khava sōa Jesu’n amasôn, “Seitan, Sesōt roh! Ṭong intheng in hinga ati, ‘Nang 
in Rōngpu na-Pathen rōk kha nakamuk a narazen sik kae!’” 

11Khanachu Diabol khan Jesu adahlon jo; khana marvân ngevahei kajōng heia 
anjōng inthōpui jo. 

Galileea Jesu’n Aṭōn Aphut 
(Mk 1.14–15; Lk 4.14–15) 

12John kha kurkhum a anda jo ti Jesu’n athei pha, Galilee ramting kasesōt jo. 



1598 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

13Nazareth khōa om mak jo, Jebulun leh Naphtali ramṭhen shunga Galilee Dîr 
panga Capernaum khōpuia aka-om sik a kase jo. 

14Hivahi sânkathem Isaiah taleihri kha huitlungna sik a ale’ntlo kae: 

15“Zebulun ram leh Naphtali ram a, tuipui jōnna hlam, Jordan rekhat ting Jât-
hlop hei ram Galilee! 

16Khō inthim thōia ka-om mihe’n vâr kalen inkhat anhmu sik. Khana thina ram 
daihlim thōia aka-om hei chunga vâr kha hong kavâr sik.” 

17Khava pha inphut Jesu’n aṭong ahrile manphut jo, “Nanset tloa inphut hong 
inhe ruh, ajârchu marvân Rengram kha kahnai jo!” 

Jesu’n Nga Kasur Mi 4 Abekna hei 
(Mk 1.16-20; Lk 5.1–11) 

18Galilee dîr panga Jesu kalôna Simon (Peter um anti) leh anaipa Andreu hei 
unai 2, nga kasur mihei, dîr shunga len anta leivora nga anta leijong kha ahmu 
hei. 

19Jesu’n anhnenga, “Hong una ajui ruh, khana ke’n mi surje manthei chei rong,” 
ati hei. 

20Khavatak a anmani’n anlen andahlona anjui jo. 

21Khanga kaselea ahlop unai 2, Zebedi sahei, James leh John avahmu hei. 
Anrakōng shunga anpa Zebedi leh len anmantluk a aleika-om hei kha avahmu 
hei. Jesu’n abek hei, 

22khavatak a anmani’n rakōng leh anpa kha andahlona ama anjui jo. 

Jesu’n Mi katamtak Aman theina 
(Lk 6.17–19) 

23Galilee ram pumpuia Jesu kalôna, Intûpna innheia amanthei hei, Rengram 
chungchânga Ṭong kaṭha ahrile, khana mihei natna hei seng amandama kae. 

24Syria ram pumpuia aṭong hi inthang jo, khana akadam mak hrinat inralak a 
khōdeng kathei: ṭai kahlut, hring-ê karôn, lang kangōi, ahnenga anheiṭhōi hei, 
Jesu’n aleimandam hei. 

25Galilee, Khōpui Sôm, Jerusalem, Judea, khana Jordan rekhat a ramheia inphut 
mipui katamtak in ama anjui joa kae. 

Matthew 5 

Tlâng Chunga Mantheina 
(5.1—7.29) 

1Mipuihei kha Jesu’n ahmu heia tlâng chung inkhat a kakea in-ong jo. Khana 
asonlehei akimvea ho’ntûp hei, 

2khana ama’n amanthei manphut jo hei: 

Inpâkna Kadiktak 
(Lk 6.20–23) 

3“Rathla a antlâksamna inhret hei anmahâm kaṭha; marvân rengram kha antâ 
kae! 

4“Ṭajai kasui hei kha anmahâm kaṭha; Pathen in lungmōng athlâk sik hei! 

5“Malung innem hei kha anmahâm kaṭha; Pathen ṭongtepna kha anchen sik! 

6“Pathen lungdo katlo hnōm hei kha anmahâm kaṭha; Pathen in pui katluk a 
amankhop sik hei! 

7“Milak chunga lungsetna kaneihei kha anmahâm kaṭha; Pathen in alungset sik 
hei! 

8“Malung intheng hei kha anmahâm kaṭha; Pathen antahmu sik kae! 

9“Intōk inchamna katlohei kha anmahâm kaṭha; Pathen in asahei ati sik hei! 

10“Pathen tarangei kha antlo jâra suk manrimna ka-om hei kha anmahâm 
kaṭha; marvân Rengram kha antâ kae! 

11“Kei nanjui eng jâra mi’n inzakna anpek cheia antlo manrim cheia khana 
nanchunga akaṭhamak maleisei hingja anhri pha a nanmahâm kaṭha; 

12Inpâk ruh khana tlai ruh, ajârchu marvân chunga inpâkman kalen kha dapek 
jo chei kae. Nanhma aleika-om sânkathemhei kha’m hinga anta leisuk manrim 
hei kae. 

Chi leh Vâr 
(Mk 9.50; Lk 14.34–35) 

13 “Nangni mihring jât pumpui sik a chi kapō chei kae. Chi kha a-êna asep 
jo’nchu, avea man-e theina sik ahlam om mak jo. Hnemna kase kachang jo, 
achang jâra anhlonsōt a mihe’n anchōn rachia kae. 

14“Nangni vânhnōi pumpui sik a vâr kapō chei kae. Tlâng chunga a’nsak khōpui 
kha inthup tor mak. 

15Tûte’num thaihmei adet kha hrai thōia makhu phungmak, tâk amatungna 
chunga ada khana innshunga ka-om rakip sik a ara-âng manvâr. 

16Khava kapōhrep a nanvâr kha mihei hmaikunga akavâr nger sik kae, khanba 
nanṭōn kaṭha tlo kha anmani’n anhmu sik a kha marvâna nanpa kha antachoi 
ka-ân sik kae. 

Dân Chungchânga Mantheina 

17“Moses Dân leh sânkathemhei ṭonghei kha akasuk inhmang sik akajōng eng 
kae tia amandon mak ruh. Khava kasuk inhmang sik a kei akajōng changmak 
eng, tâk anmantheina kha hui atlungna sik a akajōng eng kae. 

18Mandon sōt ruh marvân leh ralei a-omlai seng, Dân rahme khana ajâr 
kasinpen inkhatbek inhmang mak ning, heirakip a’nchai mak hma seng. 

19Kha achang jâra tu achang inum hiva ṭongpek kasinpen hei-inkhat ajuimak 
inchu, khana mihe’m khanga tlo sik a amanthei he’nchu marvân rengram a 
akasinpen akachang sik kae. Inkhat ting chu, tu achang inum dân kajui khana 
mihe’m khanga a’nthei khan marvân Rengram a akalen kachang sik. 

20Khan chu ke’n kahri pek chei kae, Pathen lungdo tlona chunga khan Dân 
ojahei leh Phariseehei kanek a nangni taksenthei nanchang rōk leh khan 
marvân Rengram kha akahlut tor sik chei kae. 

Hnuknat Chungchânga Mantheina 
(Lk 12.57–59) 

21“‘Mi that mak roh; tu achang inum mikathat kha aṭong a’ntan sik kae’ tia 
hmalai mihei taleihri nangni’n nanthei jo. 

22Tâk tûn ke’n kahri pek chei kae: tu achang inum asōpui chunga hnuk kana mi 
kha aṭong a’ntan sik kae. Tu achang inum asōpui kha, ‘Ṭhatna kase’ ati’nchu, 
Sehmang-pachonghei hmaikunga ṭhōi sik kae; khana tu achang inum asōpui 
hnemna kase, mikamo ati’nchu, hmeikhur jōnna thinathei shunga aka-om sik 
kae. 

23Khava jâra maichâm chunga nang in Pathena tōk sik kutchoi nahei choi inchu, 
khana khan nasōpui inkhat in nachunga adōina che kha namandonsōt inchu, 

24nakutchoi kha maichâm hma khan da hi roh, inranga se ina nasōpui kha 
va’nchampui hi roh, khava sō leh hong inle ina nakutchoi kha Pathen hneng 
vatōk roh. 

25“Mi inkhat in dân dungjuia amaher chea, ṭongtan hmun a aṭhōi che’nchu, 
ṭongtana hmun a nase mak hma, apha omlai inchampui roh. Khava khan nase 
jo inchu ṭongkatan hneng apek sik chea kha ṭong katanpa khan police hneng 
apek sōt sik che, khana kurkhum a ankhum sik che. 

26Kadiktak a kahri pek che kae, naleichoi nasêr kha napek sō mak kârseng nang 
kha khan antakhum sik jo che kae. 

Mikajông Chungchânga Mantheina 
27“‘Jông mak roh,’ inti ṭong hi nangni’n nanthei jo. 

28Tâk tûn ke’n kahri pek chei kae: mi inkhat in nuhmei inkhat en kadikmak a a-
en inchu mi kha amalunga akajông jo kae. 

29Khava jâra nachang tinga nahmit in setna amantlo che achang inchu, khersōt 
inna hlon roh, ajârchu nataksa pumpui hmeikhura hlon manhlut kanek a, 
nataksa bâk inkhat inhmang kha nang sik a kaṭha jôk. 

30Nakut changting in setna amantlo che achang inchu, tansōt inna hlon roh! 
Ajârchu nataksa pumpui hmeikhura ahlut sik kanek a, nabân inkhat inhmang 
kha nang sik kaṭha jôk. 

Inṭhen Chungchânga Insena 
(Mt 19.9; Mk 10.11–12; Lk 16.18) 

31“Hing’hinum le’nhri, ‘Tu achang inum anuhmei inṭhenpui mi khan, indana 
malârna lekha inkhat apek nger sik kae.’ 

32Tâk tûnchu ke’n kahri pek chei kae: jông leh kîk jâra tei loa, mi inkhat in 
anuhmei a’nṭhenpui inchu, khana amanu khan puise ther anei inchu, amanu 
kha amapa’n amanjông jo kae; khana amanu ka-ompui mipa kha’m akajông jo 
kae. 

Intepna Chungchânga Mantheina 
33“Khan nôk chu, ‘Ṭong na-intepna kha sukkhōi mak roh, tâk Rōngpu 
ângshunga tlo sik a naṭong intepna hei kha hui mathlung roh,’ tia hmalai mihei 
hneng ale’nhri hi’m nangni’n nanthei joa. 

34Tâk tûn ke’n kahri pek chei kae: ṭong intepna inkhat nannei pha, ṭong 
sekamna hmangmak ruh, Marvân pan ina ṭong sekamna tlomak ruh, ajârchu 
Pathen len in-ongna kae; 

35achangmak leh ralei kapan a ṭong sekamna neimak ruh, ajârchu ake 
manhngana kae; a-emak leh Jerusalem kapan a ṭong sekamna neimak ruh, 
ajârchu Rengkalen khōpui inkhat kae. 

36Khan chu nanlu kapan a ṭong sekamna neimak ruh, ajârchu nangni’n nansam 
rahme inkhat rōk um manbang achangmak leh mandum tor mak chei. 

37‘Ôk’ a-emak leh ‘Dâng’ ti hnâm ruh, hiva kakhea nahri kha Akaṭhamak 
Inkhatpa a inphut ahei kasōk kae. 

Phuhlō Chungchânga Mantheina 
(Lk 6.29–30) 

38“‘Hmit inkhat sik a hmit inkhat, khana ha inkhat sik a ha inkhat,’ tia a’nhri kha 
nangni’n nanthei jo. 

39Tâk tûn ke’n kahri pek chei kae: nanhnenga dikmak katlo chunga phu hlōmak 
ruh, tâk tu inkhat in nangambe changting akaben inchu inkhat ting kha’m 
madopek roh. 

40Khana mi inkhat in nazakkō jâra ṭong tanna amaher che’nchu, vâng intong 
zakkō kalen kha’m peksa roh. 

41Sepei kalen inkhat in aphurrôn kahrik kilometre inkhat rumhrat a amanrôn 
che’nchu, kilometre 2 rôn pek roh. 

42Mi inkhat in heikhat ader che pha, pe roh; khana mi inkhat in heikhat apûk 
hnōm inchu, manpûk roh. 

Ni’nrepui Lungset sik 
(Lk 6.27–28,32–36) 

43“‘Naṭhōnhei lungset hei roh, khana nakadōi hōt hei roh,’ ale’nti kha nanthei 
jo. 

44Tâk tûn kahri pek chei kae: nakadōihei lungset hei roh khana nakasuk inrim 
hei sik derpek hei roh, 

45khavakha marvâna ka-om nanpa sa nanchang theina sik a kae. Ajârchu ama’n 
akaṭha leh akaṭhamak chunga kani amansat et, khana akadik leh akadik mak 
katlo chunga khō amansûrsap a kae. 

46Nangni inlungset hei rōk kha nanlungset he’nchu, Pathen in heitloman mo 
apek sik chei? Ramsêrṭhei kaṭhei heibek kha’num khanga antloa kae! 

47Khana nanṭhōnhei rōk kha nanrakôk he’nchu, chônngai kakhea heimo 
nantatlosa aka-om? Khōvelhei kha’num khanga antloa kae! 

48Marvâna nan-Pa kha pui katluk kapōa, nangni um pui akatluk nger sik chei 
kae. 

Matthew 6 

Pek Chungchânga Mantheina 
1 “Nangni bekṭōn kha mihei tahmu sik a mipui kâra akatlo hnâm nanchang 
makna sik intluk nger ruh. Mipui hmaikunga nantatlo achang inchu marvâna 
nanpa a inphut tloman inkhatbek chenmak tin chei. 

2“Achang jâra akaneimak inkhat hneng nanpek pha, a’nṭhatsak he’n kamukna 
inna leh hlampui heia kalentak a malârna antatlo kapōa tlomak ruh. Mihei 
manpâkna chenna sik khanga antatlo kae. Kahri manchên pek chei kae, anmani 
tloman inpesō jo hei. 

3Tâk nangni’n akaneimak mi nanpek pha, naṭhōn inhnai puipen kha’num 
amanhret makna sik tlo ruh. 

4Khavakha mi manhret lo ṭōn akae sik kae. Khana nanṭōn tlo marûk a akahmu 
nanpa khan tloman apek male sik chei kae. 

Derna Chungchânga Mantheina 
(Lk 11.2–4) 

5 “Nangni’n nander pha, a’nṭhatsak hei kapōa changmak ruh! Ajârchu anmani’n 
mihmuna sik a kamukna innheia leh hlampui rakir heia kangir heia kae. Kahri 
manchên pek chei kae, anmani tloman inpekdek jo hei. 

6Tâk nangni’n nander pha, innden a hlut ruh, kot inkamsi ruh, hmit a a’nhmu 
mak nanpa hneng rirûk a der ruh. Khana marûk a naṭōntlo akahmu nanpa khan 
tloman kha apek sik chei. 

7“Nangni’n nander pha, khōvelhei derna kaseitak kha an-pathen he’n anthei sik 
tia anmandonna kapōa ajâr kase ṭong katamtak hmangmak ruh. 

8Anmani angmak ruh. Nander mak hma nanta rangei seng kha nanpa’n 
amanhret sōa kae. 

9Achang jâra nangni’n hinga nantader sik kae: ‘Marvâna ka-om kan-Pa: 
Narahming kaja om rasoh; 

10narengram jōng tlung rasoh; marvâna nalungdo a’ntlo kapōa raleichunga’m 
intlo rasoh. 

11Tuning kani kankatluk sik sâk leh in apek roh. 

12Keini’n kanchunga akaṭhe hei kantarangei mandam kapōa kanṭhena arangei 
mandam roh. 

13Mathlemna aṭhōimak roh, tâk-kha Akaṭhamak Inkhat a inphut ahuksōt roh. 
Ajârchu rengram, rathahrat, khana lûrna ahei tik a nata kae. Amen.’ 

14 “Mi’n nanchunga antaṭhe hei kha nanrangei mandam he’nchu, marvâna nan-
Pa’num nangni ṭhenahei kha arangei mandam sik chei. 

15Tâk nangni’n mihei nanrangei mandam mak inchu, nan-Pa’num nangni 
ṭhenahei kha rangei mandam mak chei ning. 

Buhngōi Chungchânga Mantheina 
16“Nangni’n bu nanhngōi pha, a’nṭhat hlemsak-hei kapōa akachâm hmaisō 
malârmak ruh. Bu anhngōi tia mihe’n anmanhretna sik a anhmaisō khachu 
donmak hei. Kahri manchên pek chei kae, anmani tloman kha inpesō jo hei. 

17Nangni’n bu nanhngōi pha, nanhmai inphet una, nanlu inkhui kaṭha ruh, 

18khang’khan nanbu hngōi kha mihe’n anmanhret makna sik, hmit hmulo nan-
Pa rōk in amanhretna sik a tlo ruh. Khana marûk a nantatlo akahmu sōt nan-Pa 
khan tloman kha apek sik chei. 

Marvâna Karōi 
(Lk 12.33–34) 

19 “Ra-nge leh thîr-ek tasâk manhmangthei, khana inru’n asuk khōia 
amarûkthei hmun raleichunga nankarōi manbuk mak ruh. 

20Khava kanek a, ra-nge leh thîr-ek tasâk manhmangthei makna hmun leh 
inru’n asuk khōia amarûk tor makna marvâna nankarōi manbuk ruh. 

21Ajârchu nankarōi omna a khan nanmalung um ka-om sik. 

Taksa Hmeivâr 
(Lk 11.34-36) 

22“Hmit-hei hi taksa sik a thaihmei kapō hei kae. Nahmit-hei kha aṭhat inchu 
nataksa pumpui kha kavârpet sik; 

23tâk nahmit kha aṭhatmak inchu, nataksa pumpui kha a’nthim sik kae. Achang 
jâra nashunga vâr kha a’nthim jo’nchu, a’nthim kha heituk a a’nhnak sik jo mo! 

Pathen leh Karōi Neihei 
(Lk 16.13; 12.22–31) 

24“Tûte inkhat in akapu 2 sōk chang tor mak; inkhat a-enkada sik a kha inkhat 
alungset sik; inkhat arazen sik a kha inkhat donmak ning. Nangni’n Pathen leh 
karōi kha razensap tor mak chei. 

25“Hiva jâra kahri pek chei kae, nanhringna sik a nanta rangei sâk leh in hei 
chunga, a-emak leh nantaksa sik a pōnsi derkeihei chunga nanmalung manrim 
mak ruh. Hei-achang inum bu kanek a hringkhō man akatam jôk changmak mo? 
Khana pōnsi derkei kanek a taksa man akatam jôk changmak mo? 

26Vahei so en hei ruh: hmuchi vormak hei, khôm mantûp mak hei khana sasōr 
a’m manbuk mak hei; kha’num marvâna nan-Pa’n a-ensui hei! Vahei kanek a 
nangni mankatam jôk changmak chei mo? 

27Nanmalung inrim jâra nankâra tu mo ahringkhō bongkhat amanseisa tor? 

28“Khana pōnsi derkei sik a heisa mo a’nrim chei? Ram reipâr heiso en hei ruh: 
anbinga sik a ṭōn um tlomak hei, pōn um khôngmak hei. 

29Tâk ke’n kahri pek chei kae, nei leh hao rakip leh ret kasi Solomon Reng 
kapha’num hiva reipâr inkhat ṭhatna phator mak. 

30Tuning hin ka-oma jîng leh chu ratap shunga ro manhlut sik hei, ram thōia 
phihei ret kasyem kha Pathen kae. Akakhe chet a amanret ngermak sik chei mo? 
Heituk taksenna katlôm jo chei mo! 

31“Khava jâra hing’hin: ‘Khona inphut busâk, tui in sik a-emak leh pōnsi derkei 
akahong sik?’ tia malung dongna neimak ruh. 

32(Khōvel he’n ahei tik a châmna antanei kha khavahei chungchânga kae.) Hihei 
rakip hi nangni’n nanrangei ti hi marvâna nanpa’n amanhret. 

33Khava kanek a heirakip chungchôna Pathen Rengram leh adikna kha jong ruh, 
khan chu khavahei seng kha apeksa sik chei. 

34Khava jâra jîng kani sik malung manrim mak ruh; jîng kania malung inrimpui 
akatluk hrep leika-om sik. Ani kataia inrimna chunga khan hapsa sik rangei 
mak. 

Matthew 7 

Mi chunga Ṭongtan 
(Lk 6.37–38,41–42) 

1“Pathen in nanṭong atanmakna sik, mi chunga ṭong tanmak ruh, 

2ajârchu mihei chunga ṭong nantatan kapōhrep a khan Pathen in nangni chunga 
ṭong atan sik, khana milak chunga nantahmang dân kha nangni chunga’m 
ahmang sik kae. 

3Khan chu nahmit a innim inkamre ka-om chu donlo chea, nasōpui hmit a innim 
kasintek kha heisa mo na-en? 

4Heikhonga mo nang hmit a innim inkamre a-ompuma, nasōpui hneng, ‘Nahmit 
a innim kasintek ka-om kha losōtpek che rong,’ nati tor? 

5A’nṭhatsak nang! Ahma inkeia nahmit a inkamre ka-om kha losōt hi roh, khava 
sō leh nasōpui hmit a innim kasintek ka-om kha losōt theina sik inthengtak a 
nahmuthei sik. 

6“Neinâk intheng kha uihei hneng pek mak ruh, anmani hong inhe sik heia kha 
anse sik chei. Khana nanhlung mankatam hei kha vok-hei hmaikunga hlon mak 
ruh, anchōn rachihrep sik heia kae. 

Der ruh, Jong ruh, Raki ruh 
(Lk 11.9–13) 

7“Der ruh, khan chu nanrahlâng sik; jōng ruh, khan chu nanhmu sik; raki ruh, 
khan chu kot kha inhlângpek sik chei. 

8Ajârchu akader rakip in anrahlâng sik, akajong rakip in anhmu sik, khana kot 
inki hei kha inhlângpek sik hei. 

9Nangni pahei kâra inkhat hnenga nasapa’n buhlom ader che pha hlung napek 
sik mo? 

10Achangmak leh nga ader che pha mari napek sik mo? 

11Nangni mikaṭhamak chei in hmen nansahei akaṭha pekje nanmanhret a kae. 
Kha achang inchu, marvâna ka-om nan-Pa’n, ahnenga kader hei kha heituk 
akakhe chet a neinâk kaṭha apek sik chei mo! 

12“Nangni sik a mi nantamantlo hnōm kha milak hnenga nangni’num tlo ruh: 
hivahi Moses Dân leh Sânkathemhei mantheina ṭongjâr hei kha kae. 

Kekot Inchîp 
(Lk 13.24) 

13“Kekot inchîp a hlut ruh, ajârchu hmeikhur kekot kha kalen khana ajōnna 
hlam kha kabei, khana khava hlam kajui kha katam hei. 

14Tâk hringna kekot kha inchîp khana ahlam jōnna kha intak khava kahmu sōt 
mi kha katlôm hei. 

Thingkung leh Akara 
(Lk 6.43–44) 

15“Sânkathem inhlem heia inphut insing thei ruh; avâng pônga chu kemōng 
kapōa nanhnenga kahong hei, tâk ashungting chu ram thōia kahne kapōtak hei 
kae. 

16Anṭōn tlohei vâng nangni’n nanchîktor sik hei. Rahlingbuk heia vomhrui thei 
inramak, khana rahling kung heia theichang inramak. 

17Thingkung kaṭha a kara kaṭha inra, khana thingkung kaṭhamak a kara 
kaṭhamak inra. 

18Thingkung kaṭha a kara kaṭhamak inrathei mak, khana thingkung kaṭhamak 
a kara kaṭha inrathei mak. 

19Khana kara kaṭha a’nramak thingkung rakip kha anphûr heia hmeishunga 
hlon manhlut sik hei kae. 

20Kha achang jâra nangni’n sânkathem kadikmak hei kha anṭōntlo vâng 
nanchîktor sik hei. 

Ke’n manhret hêrmak Chei eng 
(Lk 13.25–27) 

21“‘Rōngpu, Rōngpu’ tia anikabek rakip marvân rengram a hlutmak hei ning. 
tâk marvâna kapa lungdo katlo rōk hei kha akahlut sik hei kae. 

22Ṭong tanna kani kha ajōng tlung pha mi katamtak in, ‘Rōngpu, Rōngpu! 
Narahminga Pathen ṭong kantalei hrile kae, narahminga ramṭai katamtak 
kanlei hnongsōt hei khana ṭōn-inlak kanleitlosōt a kae!’ anti sik. 

23Khava pha ke’n anhnenga, ‘Manhret hêrmak chei eng. Kahnenga inphut sesōt 
ruh, mikaṭhamak-hei!’ kati sik. 

Inn Kasak Inhnihei 
(Lk 6.47–49) 

24“Khava jâra kaṭonghei hi akatheia akajui rakip, tu achang inum hlungpui 
chunga inn kasak mikasing kapō kha kae. 

25Khō kasûr, tuidung kalen, khana thlipui kahrâng jo khana inn kha akanok 
manhnak jo. Tâk tlûdek mak, ajârchu hlungpui chunga inn insak kae. 

26“Tu achang inum hiva kaṭonghei akatheia akajuimak mi kha nêrdi chunga inn 
kasak mikamopa kapō kha kae. 



1607 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

27Khō kasûr, tuidung kalen, khana thlipui kahrâng khan inn kha akanok 
manhnak jo, khana katlu jo. Khana apur kha heituk a a’nhnak hranghra jo mo!” 

Jesu Ratha neina 
28Jesu’n hiseng ahrisō pha, aman theinahei chungchânga khan mipui he’n inlak 
anleisak jo. 

29Ama chu Dân ojahei kapōa leichang mak; khava kanek a ratha kaneitak a 
aleimanthei hei. 

Matthew 8 

Jesu’n Mi inkhat Amandam 
(Mk 1.40–45; Lk 5.12–16) 

1Tlânga inphut Jesu ajōng ṭum pha, mipui katamtak he’n akahnung anleijui. 

2Khava kahnunga ṭit ka-om tak vunnatna karôn inkhat kahonga ahma a inkuna 
ahri, “Apu, nang in ka’ntheng sik namadu’n chu, namantheng tor eng”, ati. 

3Jesu’n akut azera asit a, “Ke’n kamadu, intheng roh,” ati. Khava phatak a khan 
anatna kha intheng jo. 

4Jesu’n ama hneng, “Rangei roh! Tûte hneng hrimak roh, tâk thempu hneng 
intlunhrek a se roh, en che rasoh, khana na’ntheng kha mi rakip hneng 
a’nchênna sik Moses ṭongpek dungjuia tōkna vanei roh,” ati. 

Jesu’n Roman Ṭōnpui karônpa Sōk Amandam 
(Lk 7.1–10) 

5Jesu Capernaum ahlut pha, Roman ṭōnpui karônpa inkhat ahnenga kahonga 
inthōpuina sik aleingek a: 

6“Apu, kasōk damloa inna rakhum chunga ka-om, inhling theiloa khōdeng 
katheitak a ka-om,” ati. 

7Jesu’n ati, “Kei kase sik enga kha kavamandam sik.” 

8“Oh changmak, Apu,” Ṭōnpui karônpa khan ati. “Ka-inna nahong sik hi karahōi 
sōk mak. ṭong rōk kha pek roh, kasōkpa kadam sik. 

9Kei um kachunga ṭōnpui karônhei ratha neina thōia aka-om inkhat eng kae, 
khana kei thōia sepei ka-om hei. Ke’n inkhat hneng ‘Se roh!’ kati leh ama kase; 
khava inkhat hneng, ‘Hong roh!’ kati leh kahong; khana kasōk hnenga ṭong 
kapek a, ‘Hi tlo roh,’ kati leh ama’n atloa kae,” ati. 

10Jesu’n athei pha inlak asak joa akahnung kajui mipuihei hneng, “Kahri pek 
chei kae, hinghrep a taksenna kanei Israel kâra inkhatbek um lahmu mak eng. 

11Inchêna kahri pek chei kae nisō leh tlaitlâk tinga inphut mi katamtak kahong 
sik hei, khana Abraham, Isaac khana Jacob leh marvân rengram a revei sâkna 
in-ongsap sik hei. 

12Tâk Rengram a aka-om sik mihei kha inthimna shunga anhlonsōt sik hei, 
khana khan kaṭap sik hei khana anha ankarôt sik jo,” ati. 

13Khava sōa Jesu’n ṭōnpui karônpa hneng khan, “Inna se jo roh, nataksenna 
khan atlopek sik che,” ati. Khana ṭōnpui karônpa sōkpa kha khava phatak a 
khan kadam jo. 

Jesu’n Mi katamtak Amandam hei 
(Mk 1.29–34; Lk 4.38–41) 

14Jesu kha Peter inna leikase, khana khan Peter terpi hritluna akana a jekhuma 
akaje kha avahmu. 

15Ama’n akut kha aleisit pek; hritlun khan amasō jo, khana amanu kha kathōia 
razen aphut jo. 

16Khōhlei achang jo pha, mipui he’n Jesu hneng ramṭai karôn katamtak ahnenga 
anheiṭhōi hei. Jesu’n rathla kaṭhamak-hei kha ṭong inkhat vâng aleihnongsōt 
hei, khana akana rakip aleimandam hei. 

17Hivahi Isaiah sânkathem taleihri, “Ama khet in ninatna rakip aloa khana hri 
rakip arônsō jo,” ti kha huitlungna sik a atlo kae. 

Jesu Kahnung Kajui sik hei 
(Lk 7.1–10) 

18Jesu’n akimvea mipui anka-om kha amanhret pha, asonlehei kha dîr rekhat 
ting ansena sik ṭong apek jo hei. 

19Dân oja inkhat ahnenga kahonga. “Oja, nasena hmun rakip a jui sik chea 
intlukdek a akahong eng kae,” ati. 

20Jesu’n amasôn, “Ram-ui he’n khurhei annei, khana vahe’n rabuhei annei, tâk 
Mihring Sapa khan lu manhngatna leh châmhngatna hmun neimak,” atipek. 

21Asonle kachang mihlop inkhat in, “Apu, ahma inkeia inle hi rong, kapa vavûm 
hi rong,” ati. 

22Jesu’n amasôn, “Ajui roh, akathi he’n ankathi kha vûm hei rasoh.” 

Jesu’n Thlipui Amandai 
(Mk 4.35–41; Lk 8.22–25) 

23Jesu rakōng inkhat a leikahlut a, asonle he’n anle’nṭhōi pui. 

24Manhret manloa dîr kha thlipui inhnaktak in avōk jo, rakōng kha tlâksuk rong 
ati jo. Tâk Jesu chu kajea leika-om. 

25Sonlehei ahnenga kase heia anva mathō, “Apu, ahuk roh! Keini kathi sik jo 
ung,” anti. 

26Jesu’n amasôn hei, “Heisa mo hingtuk a nantaṭit. Heituk a taksenna katlôm 
chei mo!” Khava sōa ama kathōia, thli leh tui in-nông kha adaina sik a arakôk jo, 
khan chu kadairip jo. 

27Mi rakip in inlak anleisak jo. Anmani’n, “Khong khova mi jo mo? Thlipui leh 
tui in-nông kapha’n aṭong antajui hi,” anti. 

Jesu’n Ṭai karôn Mi Inhni Amandam hei 
(Mk 5.1–20; Lk 8.26–39) 

28Dîrpang khat ting Gadara ramṭhen a Jesu ahong pha, thlânkhura inphut ahei 
kasōk ṭai karôn 2 he’n anlei intōpui. Khava mihei kha ṭai anleirôn khana ṭit ka-
om tak anchang jâra khava hlamting tûte inlônmak hei. 

29Khava laitak khan ka-ông heia, “Eh Pathen Sapa, heimo manlo sik namadu 
ung? Pha atluk mak hma karâkna kankapek sik a akajōng jo che mo?” anti. 

30Inkârrei loa thlai kasâk a ka-om vok katamtak leika-om hei. 

31Ṭaihei khan Jesu hneng anngek a, “Nang in nahnong sōt sik ung achang inchu, 
vok rup-hei kâra son atir roh,” anti. 

32Jesu’n anhnenga, “Se ruh” ati hei; khana anmani kasōk heia vok-hei shunga 
kahlut jo hei. Vok rup pumpui hei kha karepang inhrâp a katlânsuk heia dîr 
shunga katla inhlut jo hei khana kathisō jo hei. 

33Ankakhemhei katlân heia khōpuia kahlut jo hei. Khana khan thuhming rakip, 
ṭai karônpa chunga omchen kasōk kha anvahri jo. 

34Khava jâra khōpui shunga mi rakip Jesu inhmupui sik heikasōk hei; khana 
anmani’n ama anhmu pha anramṭhen kha adahlona sik anngek jo. 

Matthew 9 

Jesu’n Lang kangōi inkhat Amandam 
(Mk 2.1–12; Lk 5.17–26) 

1Jesu rakōnga kahlut a dîr kha ahei rakan malea akhōpuiting kahong jo. 

2Khan ahnenga lang kangōi jekhuma akaje inkhat anmani’n anhei kadom. 
Khangtuk taksenna antanei kha ahmu pha, lang kangōipa hnenga khan, “Sapa, 
namalung manngam roh! Nasetnahei rangei mandam jo che kae,” ati. 

3Dân oja ṭhahrep in anbinga, “Hiva mipa hin Pathen dōina ṭong ahri!” antia kae. 

4Anmalung mandon kha Jesu’n amanhret a, “Heisa mo nanmalunga ṭhatmak 
nantamandon? 

5‘Nasetnahei rangei mandam jo che,’ ti hi leh, ‘Thōi roh, najekhum kadom roh, 
khana na-inna se jo roh,’ ti hi khomo akabei jôk? 

6Kha achang inchu Mihring Sapa khan raleichunga set rangei mandam torna 
ratha anei ti hi kamanhmu sik chei,” ati. Khan chu lang kangōipa hneng, “Thōi 
roh, najena rakhum inlo roh, na-inna se jo roh!” ati. 

7Mipa kha kathōia a-innting kase jo. 

8Mipuihei khan kha anhmu pha kaṭi jo hei, khana mihei hnenga hiva kapō torna 
ratha kha apek jâra Pathen kha anmanpâk jo. 

Jesu’n Matthew Abek 
(Mk 2.13–17; Lk 5.27–32) 

9Jesu’n khava hmun kha adahlona khanga asena ramsêrṭhei kakhôm Matthew 
inti pase inkhat aṭōn tlona hmun a a’n-ong ahmua ahnenga, “Ajui roh,” ati. 
Matthew khan kathōia akahnung ajui jo. 

10Khana Jesu kha Matthew inna bu aleisâk lai, ramsêrṭhei kakhôm mihei leh 
mikasehei katamtak he’n Jesu leh asonlehei kha dokhâng hnenga anlei in-
ongsap pui hei. 

11Pharisee he’n kha anhmu pha, asonlehei hneng, “Heisa mo nan-Oja’n khang 
khava mihei leh antasâksap?” anti. 

12Jesu’n aleithei jo heia amasôn hei, “Akadam mihei sik a doctor rangei mak, tâk 
akanahei sik rōk a arangei. 

13‘Kei tamadu kha lum lona kae, ran inthoina kha changmak,’ tia ṭong intheng 
tahri hi heitina mo se una vajongsōt ruh. Kei mi kalûrhei kabea akajōng 
changmak eng, tâk mikasehei kabea akajōng eng kae.” 

Buhngōi Chungchânga Ṭongder 
(Mk 2.18–22; Lk 5.33–39) 

14Khava sōa tui inhlutpa John sonlehei Jesu hneng kahong heia, “Keini leh 
Pharisee he’n bu kanhngōi ri, tâk heisa mo nasonle he’n antahngōi tet mak?” 
anti. 

15Jesu’n amasôn heia, “Hmōipa khan ahmelâk-hei leh an-omsaplai anmani 
kachâma ka-om sik a nantahlamrin mo? Khanga changthei mak ning! Tâk 
anhnenga inphut hmōipa ṭhōisōtna pha lakahong sik, khava pha bu antahngōi 
sik kae. 

16“Tute’num zakkō kalen marōa pōnther har rabek phungmak, ajârchu pōnther 
khan amarō kha akei hlersa sik a kha a’nhler kha kalen chet sik. 

17Khana tu inkhat in shavunpeng marōa juther sun phungmak, ajârchu 
shavunpeng kha atumkhōi sik, ju kha inlei sik khana shavun kha inhmang sik 

jo. Khava kanek a, shavunpeng ther a juther kha anda phung, khan chu an-
inhnia kaṭha a ka-om thei heia kae,” ati. 

Vaikarônpa Sanu leh Jesu Pōnhmor Kasitnu 
(Mk 5.21–43; Lk 8.40–56) 

18Jesu’n anhnenga hiva ṭong ahrilai, Jehudihei ṭōnkarôn inkhat kahonga ahmai 
kunga inkuna, “Kasanu tûntak khan kathi jo, kha’num nang hong ina achunga 
nakut navada’nchu ama kahring sik,” ati. 

19Khava jâra Jesu kangirsōt a, ama ajui jo, khana asonle he’num anleijui jo. 

20Nupui inkhat kum 12 thi kajungnu Jesu kahnungting kahonga apōnhmor 
avasit. 

21Abinga inbek a, “Ke’n apōnhmor bek kasit inchu kadam sik eng,” ati. 

22Khana Jesu inhea ama kha ahmua ahnenga, “Kangama om roh, kasanu! 
Nataksen in amandam jo che,” ati. Khava phatak a khan ama kha kadam jo. 

23Khava sōa Jesu kha ṭōnpui karônpa inna kase jo. Kathi hrena sik a mahring 
kanei kaṭum hei leh mipui kachōr hei kha aleihmu hei pha, 

24ama’n, “Mi rakip sesōt ruh! Naipangnu hi thimak, akaje hnâm kae!” ati. Khava 
pha anmani ankhenga anleimanuisō. 

25Tâk mipuihei kha ahnong sōtsō pha, Jesu’n nuhngâknu innden shunga kahlut 
a akut avamatupek, khana nuhngâknu kha kathōisōt jo. 

26Hiva ṭong hi khava ramṭhen shunga inthang joa kae. 

Jesu’n Hmitkacho Inhni Amandam 
27Khava hmun kha Jesu’n adahlona, khanga aselai, hmitkacho 2 he’n anleijui. 
Anmani’n, “David Sapa! Alungset roh,” tia an-ôn. 

28Jesu’n innshunga ahlut pha, hmitkacho 2 hei kha ahnenga kahong hei, khana 
ama’n anhnenga ader hei, “Ke’n kaman dam tor sik chei tia nanta taksen mo?” 
Anmani’n anmasôn, “Ôk, Apu!” 

29Khava sōa Jesu’n anhmit asitpek heia ati, “Nantaksenna dungjuia nanchunga 
chang jo rasoh!” 

30khana anhmit kha khō ahmu jo. Jesu’n anhnenga, “Hivahi tûte hneng hrimak 
ruh!” tia inhnaktak a ahri pek hei. 

31Tâk kasesōt heia khava ramṭhen pumpui shunga Jesu ṭong kha anhri 
manthang jo. 

Jesu’n akaṭong theimak Amandam 
32Anmani ansesōt pha, ṭai arôn jâra akaṭong theimak mi inkhat Jesu hneng 
anheiṭhōi. 

33Tâk ṭai kha ama’n ahnong sōt lim leh, mipa kha kaṭongthei jo, khana mipuihei 
khan inlak ansak jo. “Israel shunga hiva kapō inkhatbek lahmu phung hêrmak 
ung!” antia an-ôn. 

34Tâk Phariseehei khan, “Jesu’n taihei hnongsōt torna ratha anei hi ṭaihei 
vaikarônpa tapek kae,” anleiti. 

Jesu’n Mipui sik Lungsetna Anei 
35Jesu’n khōpui leh khōte rakip a avachōnlea kae. Intûpna innheia, Rengram 
ṭong kahōi kha ahri le pek hei, khana nat leh sat rakip amandam hei. 

36Mipuihei kha a-en hei pha, alungset hêr jo hei, ajârchu ankakhem kase 
kemōng rup kapōa, lungdong leh inthōpui kasea ka-om heia kae. 

37Khava jâra asonlehei hneng, “Sâng ât sik chu katam, tâk aka-ât sik mi chu 
katlôm hei. 

38Asâng kapupa hneng sâng kakhôm sik mi ajōng tîrna sik der ruh,” ati. 

Matthew 10 

Sonle 12 hei 
(Mk 3.13–19; Lk 6.12–16) 

1Jesu’n asonle 12 hei ahnenga abek hei khana hri leh rai hei anhnongsōtna sik 
khana nat leh sat rakip anmandamna sik ratha neina apek jo hei. 

2Sonle 12 hei rahming khachu hi kae: hma inkeia Simon (Peter um inti) leh 
anaipa Andrew; Zebedi sapahei James leh anaipa John; 

3Philip leh Bartholomew; Thomas leh ramsêrṭhei ṭōnkatlo Matthew, Alphaeus 
sapa James, khana Thaddaeas; 

4Ram inlungset Simon, khana Jesu kapek sōt Judas Iscariot. 

Sonle 12 Atir hei 
(Mk 6.7–13; Lk 9.1–6) 

5Hiva 12 hei hi Jesu’n hinga mansena leh inṭhōia atirsōt jo hei: “Jât-hlop hei 
ramṭhen inkhatbek a semak ruh, khana Samaria khōpui inkhatbek a hlutmak 
ruh. 

6Khava kanek a, Israel mihei kemōng inhmanghei hnenga akase sik chei kae. 

7Se ruh khana ‘Marvân Rengram kha kahnai jo!’ tia vahrile ruh. 

8Akana mandam ruh, akathi manhring ruh, akaphâr mantheng ruh, ṭaihei 
hnongsōt hei ruh. Mankasea nanrahlâng jo, khava jâra mankasea pek hei ruh. 

9Nanmarsha shunga sana, dangka, a-emak leh sum-êng sêr rônmak ruh; 

10khana nanhlam hrona sik mi hnenga kut madoa mârsha, a-emak leh zakkō, 
kekōk leh khōnghre rabo inrôn mak ruh. Ṭōn katlohei kha antarangei seng 
a’npe sik hei kae. 

11“Khōpui a-emak leh khōte shunga nanhlut pha, nangni inhlânghnōm tu mo 
jong ruh, khana nansesōt mak kârseng ahnenga om ruh. 

12Inn kha nanhlut pha, “Lungmōng chen ruh,” tia chibei buk hei ruh. 

13Khava innshung mihei khan anrahlâng chei inchu, nanlung mōngna chibei 
kha anchunga om rasoh; khana anrahlâng mak chei inchu, nanchibei kha losōt 
male ruh. 

14Khana innshung leh khōpui ṭhahrep in anrahlâng mak cheia, khana nanṭong 
anrangei mak inchu, khava hmun kha dahlon ruh khana nankepha a vaiphin 
kha kathing mathla ruh. 

15 Nanhnenga kahri manchên kae Ṭongtan Ning khava khōpui mihei kanek a 
Sodom leh Gomorrah mihei chunga Pathen in lungsetna amalârchet sik kae! 

Ajōng katlung sik Suk manrimna hei 
(Mk 13.9–13; Lk 21.12–17) 

16 “Rangei ruh! Kahne rup-hei kâra kemōng kapōa ke’n nangni katir chei kae. 
Khava jâra mari kapōa insing thei ruh, vaṭhu kapōa malung mannem ruh. 

17Insing thei ruh, ajârchu nangni kasur sik leh ṭongtan hmun a nankakei mi 
hong kasōk sik hei, anmani’n intûpna innheia anvōk sik chei. 

18Ajârchu kei jâra ram vaikarônhei leh renghei hmaikunga maher sik a anṭhōi 
sik chei, anmani hneng leh Jât-hlop hei hneng Ṭong Kaṭha hi hritheina sik a kae. 

19Anmani’n anpek sōt chei pha, heimo hri sik khana heikhong mo ṭong sik tia 
nanmalung manrim mak ruh; apha kha atluk leh nangni’n heimo nanta hri sik 
kha inpek sik chei. 

20Ajârchu nanta hri sik ṭong kha nangni ta changmak nangnia inphut ṭongkahri 
nan-Pa Rathla khana inphut akahong sik kae. 

21 “Mihe’n ansōpuihei kha that sik a anpek sōt sik hei, khana pa he’n khang’khan 
ansapahei anpek sōt sik hei; sahe’n nu leh pa andōi sik khana anthat sik hei. 

22Kei jâra mi rakip in an-en kada sik chei. Tâk achaina katlunga akahnet kha 
huksōt kachang sik. 

23Khōpui inkhat a ansuk manrim chei inchu, abâna khōa tlân ruh. Ajârchu 
Mihring Sapa ajōngmak kâra Israel khōpui rakip a nanṭōn chaitor mak tin chei 
ti ke’n kahri manchên kae. 

24 “Lekha inchu inkhat in a-oja kanek a len phungmak; sōk tu inkhat in arōngpu 
kanek a len phungmak. 

25Achang jâra them inchu inkhat in a-oja kapō ahongchang sik khana sōk inkhat 
in akapu kapō ahongchang sik kha atlaipui sik kae. Inn kapu kha Beelzebul 
anphō’nchu, a-innshung mihei hrep khachu heituk a rahming kasetak vâng 
antabek sik hei mo! 

Tu mo Ṭit sik 
(Lk 12.2–7) 

26 “Khava jâra mihei ṭitmak hei ruh. Tûna makhu sia aka-om hei kha 
ala’nhlângpet sik kae, khana a’nthup rakip hei kha’m ala’nphông sōt pet sik kae. 

27Inthim thōia ke’n nanhnenga kahri hi khōvâra nangni’n nanta hri manther 
nger sik kae, marûk katia nantathei kha inn chunga nanta hrimanthang nger sik 
kae. 

28Taksa kathat tor tâk rathla kathat tor mak hei kha ṭitmak hei ruh khava kanek 
a taksa leh rathla akoptōa hmeikhura kathat inhmangtor kha ṭit jôk ruh. 

29Ajârchu peisa inkhat rōk a vasak pum hni nanrachôktor, kha’num nanpa 
manhretna tei loa vasak inkhatbek um raleia tlamak. 

30Nangni chu nanlua nansam razang kapha akhenga teisa jo kae. 

31Khava jâra ṭimak ruh, nangni chu vasak hingja kanek a nanman katam jôk a 
kae! 

Christa Hnōm leh Hnōm mak 
(Lk 12.8–9) 

32“Ajârchu mihei hmaikunga kami anchangna kahrisōt hei kha, ke’num 
marvâna kapa hmaikunga kahrisōt sik hei. 

33Tâk tu inkhat in mihei hmaikunga ani kahnōm mak kha, ke’num marvâna 
kapa hmaikunga hnōm mak ning. 

Mōngna emak, Chemjâm Jôk kae 
(Lk 12.51–53; 14.26–27) 

34“Raleichunga mōngna karôna akajōng eng tia amandon mak ruh. Kha 
changmak, inchamna karôna kei jōngmak eng, tâk chemjâm jôk kajōng rôn kae. 

35Sapase he’n anpahei dōina, sanu he’n annuhei dōina, hmōi he’n anterpi hei 
dōina sik a kei akajōng eng kae; 

36nan-inrepui kaṭhamak pen hei kha nan-innshung mihei kachang sik hei. 

37“Kei kanek a apa a-emak leh anu inlungset mi kha kei sonle sik a rahōi 
changmak; khana kei kanek a asapa a-emak leh asanu inlungset mi kha kei 
sonle sik a rahōi changmak hei. 

38Athingrake indoma kakahnung kajuimak hei kha kei sonle sik rahōi 
changmak hei. 

39Anhringkhō hnemna kajong hei khan anmanhmang sik, khana kei sik jâra 
anhringkhō inhmanghei khan anhmu sik. 

Inpâkmanhei 
(Mk 9.41) 

40 “Nangni inhlâng mi khan kei arahlâng eng kae; khana kei inhlâng mi khan 
anijōng katirpa kha arahlâng kae. 

41Pathen ṭongkarôn inkhat kha Pathen ṭongkarôn kae tia inhlâng mi khan, 
ṭongkarôn tloman kha achanpui sik. Khana mikadik inkhat kha mikadik kae tia 
inhlâng mi khan, mikadik tloman kha achanpui sik. 

42Manchên pek chei kae, tu achang inum kei kajuihei kâra akasintek inkhat 
hneng kei anijui jâra tuidai kōklei inkhat akapek khan, sôiloa tloman arahlâng 
sik kae.” 

Matthew 11 

Tui Inhlutpa John Ṭongkarônhei 
(Lk 7.18–35) 

1Jesu’n sonle 12 hei kha khanga amansesō hei pha, khava hmun kha adahlona 
mi’nthei sik leh ṭong kahrile sik a khava hnenga khōpuia kase jo. 

2John in hlungkura a-omna inphut Christa ṭōntlohei kha atheia, asonle ṭhahrep 
aleitir hei. 

3“John in akajōng sik atipa kha nang che mo, a-emak leh milak inkhat 
kantalahngâk sik mo, amanthei roh?” tia anmani’n Jesu hneng anleider. 

4Jesu’n amasôn hei, “Se una nantahmu leh nantathei hei hi John hneng vahri 
ruh: 

5hmitkacho’n khō ahmu, ke inkhōi ke achoi, kaphâr karôn intheng, kōr kaset 
athei, akathi kathōi khana sara inrenghei hneng Ṭong kaṭha inhrile. 

6Kei chunga malung inkei-chiona kaneimak mi kha heituk a vâng kaṭha mo!” ati. 

7John sonlehei ansesō pha, Jesu’n mipuihei hneng John ṭong kha ahria: “Nêrdi 
ramhânga John hneng nanse pha heimo va-en sik a’ntluk chei? Thli tasêm 
phihei kha mo? 

8Hei ka-en sik a mo akase chei? Pōn innem neng kasi mi inkhat ka-en chei mo? 
Khanga ret kaṭha kasi hei khachu reng-innpuia ka-om hei! 

9Amanthei ruh, hei ka-ena mo akasesōt chei? Sânkathem inkhat mo? Kadik, tâk 
sânkathem inkhat kanek a akalen chet nanva hmua kae. 

10Ajârchu ṭong intheng in hinga ahri kha John chungchânga kae: ‘Pathen in ati, 
kaṭong karôn nahma katir sik, ama’n nahma hlam amahlang sik.’ 

11Kaman chênpek chei kae ti chu mihring rakip hei kanek a Tui Inhlutpa John 
hi akalenpen kae. Tâk marvân rengram a akasinpen kha John kanek a kalen jôk 
a kae. 

12Tui Inhlutpa John in aṭong ahrilea inphut tuning katlung marvân Rengram 
kha rumhrat a buhluna aratō ṭhak a kae. khana rumhrat mihe’n sur sik a anrei. 

13John pha katlunga sânkathem leh Moses Dân khan Rengram chungchânga 
ṭong kha antahri kae; 

14khana nangni’n anṭong kha nanrahlâng hnōm inchu, John hi akajōng sik inti 
Elijah kha kae. 

15Khava jâra, kōr nannei inchu rangei ruh! 

16“Tûnchu, tûnlai khang mihei hi, hei leh mo katekâk sik? Anmani hi keithe 
tlânga naipang in-ong hei kapō kae. Rup khat in rup hlop inkhat hneng an-ôna, 

17‘Keini’n hmōiṭhōina bunglir kantumpek chei, tâk nangni lâmmak chei! Ṭajai 
suina kansakpek chei, nangni ṭap mak chei!’ inti hei. 

18John kha busâk lo, tui inloa ajōng pha mihe’n, ‘Ama rathla kadikmak karôn mi 
kae,’ anti. 

19Mihring sapa kajōnga bu asâk a tui a-in pha, khan chu mi rakip in, ‘Enruh! mi 
kalôp, ju ka-in, ramsêrṭhei kakhôm ṭōn katlohei leh mikasehei ṭhōnpa kae!’ anti. 
Hei-hei achang inum, Pathen singna khachu aṭōn tlosōt kara’n amalâra kae,” ati. 

Taksenna Kaneimak Khōpuihei 
(Lk 10.13–15) 

20Jesu’n ṭōn-inlak katamtak atlona khōpui heia khan mi’n anmalung anthleng 
mak jâra, aleirasei hei. 

21“Eh Chorazin! Heituk ṭitpek aka-om che mo! Eh Bethsaida! Nang sik um heituk 
ṭitpek aka-om che mo! Nangnihei hneng ṭōn-inlak ale’ntlo hei kha Tyre leh 
Sidona ale’ntlo achang inchu, anmalung thleng malârna borapōn ansi sik, khana 
ravut ale’nno sik jo hei kae. 

22Kahri manchên pek chei kae Ṭongtan Ning Pathen in nangnihei kanek a Tyre 
leh Sidon mipuihei chunga lungsetna aneichet sik! 

23Khana Capernaum nang sik a chu! Marvân katlung a’nchoi inshâng hnōm che 
mo? Kathirama hlon manhlut sik che kae! Nang hnenga ṭōn-inlak ale’ntlo hei 
kha Sodoma ale’ntlo achang inchu, tuning katlung aleika-om hi sik kae! 

24Nanmanhret manchênthei khachu Ṭongtan Ning Pathen in nang kanek a 
Sodom chunga lungset amalârchet sik kae!” 

Kahnenga Hong ruh Châm Inhnga ruh 
(Lk 10.21–22) 

25Khava pha khan Jesu’n, “Apa, marvân leh ralei Rōngpu, kamanpâk che, 
ajârchu mikasing leh mikathemhei hneng naleithup kha akathemmak hei 
hneng namalâr jo. 

26Kadik, Apa, akasōk sik a namadu kha hi leikae. 

27“Heirakip Kapa’n kei apek jo eng. Pa teilo tûte’n Sapa kha manhret mak, khana 
Sapa tei loa tûte’n Pa kha manhret mak, khana Sapa khan malârpek sik a akadei 
hei tei loa tûte’n Pa kha manhret mak. 

28“Phur kahrik karôna akachâm hei, nankhenga kahnenga hong ruh, ke’n châm 
manhngat chei rong. 

29Karîngke inlo una inrôn ruh, khana keia inphut inchu ruh, ajârchu kei 
kamalung innem khana kadai eng; khana châmhngatna nanhmu sik. 

30Ajârchu kapek sik chei rîngke hi rôn kahōi, khana kamanrôn sik chei phur hi 
rôn kayânga kae.” 

Matthew 12 

Châmhngat kani Chungchânga Ṭongder 
(Mk 2.23–28; Lk 6.1–5) 

1 Khava sōa sôt loa Châmhngat kani ning Jesu’n sabi hleilai aleihroa kae. 
Asonlehei anvon kaṭâm joa savui anmajuia ansâk manphut jo. 

2Pharisee he’n anhmu pha Jesu hneng, “Enroh, nasonle he’n Châmhngat kani 
ning, hi antatlo hichu nidân kadōihei kae,” anti. 

3 Jesu’n amasôn hei, “David leh ami he’n anvon aleiṭâm pha heimo anta leitlo 
teiphung mak chei mo? 

4Pathen inna kahlut heia, Pathen hnenga a’ntōk buhlom ansâk a Dân kadōi 
anchang sik inum, ama leh a’nṭhōipui he’n anleisâk jo, khava buhlom kha 
thempu rōk hei tasâk sik a hnōmpek hei kae. 

5Achangmak leh Châmhngat kani kataia Bek-inn shunga thempu he’n 
Châmhngat kani ning dân ansukkhōi ṭhak, kha’num themmô chenmak hei tina 
Moses Dân kha teiphung mak chei mo? 

6Bek-inn kanek a akalen jôk inkhat hin ka-om ti hi ke’n kahri pek chei kae. 

7Ṭong intheng in, ‘Kei tamadu khachu lum lona kae, ran inthoina kha 
changmak,’ ati. Hivahi heitina mo nanlei manhret inchu, nangni’n ṭhena 
kaneimak hei kha nantalei masetmak sik hei kae; 

8ajârchu Mihring Sapa kha Châmhngat kani Rōngpu kha kae.” 

Kut Kangōi inkhat Amandam 
(Mk 3.1–6; Lk 6.6–11) 

9Khava hmun kha Jesu’n adahlona intûpna inn inkhat a kase jo, 

10khana khan kut kangōi mi inkhat leika-om. Jesu’n akadik mak atlo tia maset 
theina sik khana khan mi ṭhahrep leika-om hei, khava jâra ahnenga ander 
“Châmhngat kani ning nat mandam sik hi nidân kadōi mo kae?” 

11 Jesu’n amasôn hei, “Nangni kâra mi inkhat in kemōng inkhat aneia khana 
Châmhngat kani ninga khur kōk inkhat a atlâk jo’nchu heikhonga sik? 
Nantamatua kadomsōt mak tin chei mo? 

12Kemōng inkhat kanek a mihring inkhat hi aman katam jôk a kae! Khava jâra 
Châmhngat kani ning mi inkhat inthōpui hi nidân in ahnōm kae.” 

13Khava sōa ama’n kut kangōi mipa hneng, “Nakut razit roh,” ati. Arazit a akut 
inkhat tinga leh in-anga kadam jo. 

14Khava sōa Phariseehei kasesōt jo hei khana Jesu thatna sik ṭōn anmantluk jo. 

Pathen Takadei Sōk 
15Jesu’n ama dōina ṭōnmantluk kha athei pha, khava hmun a inphut kasesōt jo; 
khana mipui katamtak in anleijuia kae. Ama’n khava akanahei seng kha 
aleimandam hei 

16khana ama chungchânga milak hneng anhrimakna sik ṭong apek hei. 

17Hiva atlo hi Pathen in sânkathem Isaiah inphut ale’nhri kha hui atlungna sik 
a kae. Khachu: 

18“Ke’n kakadei kasōk kha hin ka-om, kalungsetpa, khana achunga kamalung 
tlainapa kae. Achunga ke’n Ka-Rathla kajōngtir sik, khana ama’n jât-hei hneng 
kaṭong tanna kha ahrisōt sik. 

19Ama mi inkhepui mak ning khana ôngmak ning, a-emak leh hlampuia rasa 
inhnak a ṭongmak ning. 

20Mahre inkun inkhat ama’n sukthlek mak ning, khana thaihmei kathi de-de 
sêmthat mak ning. Dikna khan re amantor mak kârseng ama’n athōk sik, 

21khana jât rakip in achunga inhōrna annei sik.” 

Jesu leh Beelzebul 
(Mk 3.20–30; Lk 11.14–23) 

22Khava sōa mi ṭhahrep in mi inkhat ṭai arôn jâra ahmit kacho, akaṭong theimak 
Jesu hnenga anheiṭhōi. Aṭong theina sik leh ahmu theina sik a Jesu’n 
aleimandam jo. 

23Jesu ṭōntloa khan mipui rakip in inlak ansak jo. Anmani’n, “Ama hi David Sapa 
akachang sik nâk mo?” inder hei. 

24 Pharisee he’n kha anthei pha, “Ama hin ramṭai hei vaikarôn Beelzebul 
rathapekna vâng rōk khan ṭaihei ahnong sōt kae,” anti. 

25Anmani’n antamandon kha Jesu’n amanhret a anhnenga ati, “Rengram inkhat 
abinga insem ṭhena, arup-rup a an-indōi jo’nchu, akasôt ngir tor mak ning. 
Khana khōpui achanga innshung inkhat achanga abinga a’nsemṭhena arup-rup 
a a’ndōi jo kha, akatlu inchek sik kae. 

26Achang jâra Seitan rengram shunga rup khat leh inkhat an-indōi jo’nchu, khan 
chu arup-rup a inṭhendek jo tina kae khana katlu bei sik jo tina kae! 

27Ke’n Beelzebul rathapekna vâng ṭai kahnong sōt hei kae nanti. Kaṭha jo, 
achang inchu, nankajui he’n tu rathapekna vâng mo ṭai antahnong sōt hei? 
Nankajui hei ṭōntlo kalalen khan nangni nanṭhe jo tia amanchên jo! 

28Beelzebul tapek eng changmak, Pathen Rengram kha nankâra jōng 
katlungdek jo ti manchênna sik ṭaihei hnongsōt torna ratha hi Pathen Rathla 
tapek eng kae. 

29“Tûte inkhat in mikahrat inkhat kha ahma inkeia khit loa a-inna hlut tor mak 
khana anei chom tor mak; akhitsō leh rōk a-innshung kha achom tor sik. 

30 “Tu achang inum kei mi aka-emak kha kakadōi intheng kae, khana tu achang 
inum ani kakhôm intûp puimak mi khan avor kathek a kae. 

31Achang jâra mihring in setna leh akaṭhamak antahri heirakip rangei mandam 
thei kae; tâk tu achang inum Rathla Intheng kadōia heikhat kahri rakip rangei 
mandam chenmak ning. 

32Tu inkhat in Sapa dōina heikhat ahri kha inngei indam sik; tâk tu achang inum 
Rathla Intheng dōina heikhat kahri kha tûnum ahei tik a’m inngei indam mak 
jo ning. 

Thingkung leh Akara 
(Lk 6.43–45) 

33 “Thing kara kaṭha chenna sik akung kaṭha nantanei nger sik kae; thingkung 
kaṭhamak nannei inchu akara kaṭhamak nantachen sik kae. Thingkung hi akara 
vâng khan a’nhret kae. 

34Nangni marihei–akaṭhamak nangni’n heikhong mo akaṭha nanta hri tor sik? 
Ajârchu malunga kasip a aka-om kha beia a’nhrisōt. 

35Mikaṭha inkhat in anei kaṭha manbukna inphut neinâk kaṭha kha ahei choisōt; 
khana mikaṭhamak khan anei kaṭhamak manbukna inphut neinâk kaṭhamak 
kha ahei choisōt a kae. 

36“Nanmanhret manchênthei sik khachu Ṭongtan ning mi rakip in hnemna kase 
anṭong hrina rakip tintana phôngsōtna anei sik kae. 

37Nanṭong hri mama kha nanṭong tanna sik a ahong inhmang sik kae, ṭhena 
nantanei leh nantanei mak malârna sik kae.” 

Ṭōn-inlak sik a Ngekna 
(Mk 8.11–12; Lk 11.29–32) 

38 Khava sōa Dân ojahei leh Pharisee ṭhahrep in ahnenga anti, “Oja, keini’n 
nanga inphut ṭōn-inlak inkhat kanhmu hnōm.” 

39 Jesu’n inhnak a ahri “Tûnlaia mihei hi heituk a akaṭhamak leh Pathen 
kadonmak jo hei mo! Ṭōn-inlak katlo sik a nantader eng mo? Changthei mak! 
Nanhnenga a’npek sik ṭōn-inlak inkhat rōk khachu sânkathem Jonah ṭōn-inlak 
kha kae. 

40Jonah’n ni 3 jân 3 nga kalen von shunga aka-om kapōa Mihring Sapa kha’m ni 
3 jân 3 ralei thōia aka-om sik kae. 

41Ṭongtan ning Nineveh mihe’n nanchungchânga kangirsōt sik hei khana 
anmaset sik chei; ajârchu anmani’n Jonah ṭonghri kha anthei pha anmalung 
anleithleng; khana kahri pek chei kae Jonah kanek a akalen jôk kha hin ka-om! 

42Ṭongtan ning thlang tinga Sheba rengnu kha kangirsōt sik khana amaset sik 
chei; ajârchu aram a inphut hlamdung aheihroa Solomon singna mantheina 
ahong rangeia kae; khana kahri manchên kae, Solomon kanek a akalen jôk kha 
hin ka-om! 

Rathla Kaṭhamak Ahe’nle nôk 
(Lk 11.24–26) 

43“Mi inkhat a inphut a’nthengmak rathla inkhat asōksōt pha, omna sik hmun 
kajōnga ram kachâr hmun heia kaselea kae. Ama’n inkhatbek ahmu mak jo pha, 

44ama’n abinga kaṭonga, ‘Kalei omna inna khan inle nôk sik eng,’ ati. Khanga 
inle nôk a inn kha akarōk a, inthenga, injenpet a aleika-om kha avahmu jo. 

45Khana ama vakasesōt a ama kanek a akaṭhamak chet rathla 7 ahongṭhōi heia 
ka-om jo hei. Khana achai-chaina chu mipa kha hma kanek a ahringkhō kha 
kakhôk chet joa kae. Hivahi tûnlaia mikaṭhamak-hei chunga akasōk sik kha 
kae.” 

Jesu Nu leh Asōpuihei 
(Mk 3.31–35; Lk 8.19–21) 

46Jesu’n mipuihei hneng ṭong ahrilai anu leh anaihei hong katlung hei. Vânga 
kangir heia, inbek puina sik anleihri. 

47Khana aka-om mi inkhat in ahnenga, “Enroh, nanu leh nanaihei vânga kangir 
hei, inbekpui sik anmadu che,” ati. 

48Jesu’n amasôn, “Tu mo kanu, tuhei mo kasōpuihei?” 

49Khana ama’n asonlehei akut vâng akhing heia, “Enroh, kanu leh kasōpuihei 
kha hin ka-om hei! 

50Tu achang inum marvâna ka-Pa lungdo katlo kha kasōpuipa, kasōpuinu leh 
kanuhei kae,” ati. 

Matthew 13 

Hmuchi Kavorpa Tekâk 
(Mk 4.1–9; Lk 8.4–8) 

1Khava ning tak a khan Jesu’n inn kha adahlona kasesōt a dîrpang khat a mi 
manthei sik a in-ong jo. 

2Mipui ahong intûp hei kha antamrei jâra ama chu rakōng shunga kahlut a le’n 
ong jo, khana mipuihei khan tuipanga leikangir hei. 

3Ama’n ṭong katamtak aman theina heia khan tekâk aleihmanga kae. “Pha khat 
a hmuchi kavor akase mi inkhat leika-om. 

4Ama’n khanga avorlai, hmuchi ṭhahrep hlamdunga katla, khana chunga vahei 
kahong heia anhrutsō jo. 

5Alak ṭhahrep ralei thai om makna hlung kâra katla thei. Hmuchi kha inranga 
hongkakek, ajârchu ahmun kha ralei thai inthûkmak a kae. 

6Tâk kani ahong inshâng pha kani kalum in sakung kadông kha amanvōi jo; 
arajung kha inthûk a aṭhōmak jâra, inranga invōia kachâr jo. 

7Hmuchi ṭhahrep rahling chap kâra katla hei, rahling kha ahongkek inshâng pha 
akabuksi jo. 

8Tâk ṭhahrep chu ralei thai ṭhatna hmun a katla hei, sakung khan kara anei jo; 
ṭhahrep in kara 100; alak he’n 60, khana alak he’n 30 inra heia kae.” 

9Jesu’n achaina ati, “Kōr kanei in rangei ruh!” 

Ṭong Tekâkna hei Jârpen 
(Mk 4.10–12; Lk 8.9–10) 

10Khava sōa sonlehei kha Jesu hneng kahong heia ahnenga ander, “Mihei hneng 
ṭong nahri pha heisa mo tekâk nahmang?” 

11Jesu’n amasôn hei, “Nangni hnenga marvân Rengram in-ip kha manhretna sik 
inpek jo chei; tâk anmani chu la’npek mak hei. 

12Ajârchu akanei mi kha inhleia aneisana sik a’npesa sik kae; tâk heite 
kaneimak mia inphut ajingte anei kapha kha losōt sik kae. 

13Ke’n anhnenga ṭong tekâk a kahrina ajârchu, anmani’n an-en pupuma 
hmumak hei, anrangei pupuma theimak hei khana manhret mak hei. 

14Sânkathem Isaiah talei sânsōt kha anmani chunga akatlung kae: ‘Hiva mihei 
hin arangei chu anrangei sik, tâk manhret mak hei ning; a-enchu an-en sik, tâk 
hmumak hei ning; 

15ajârchu hiva mihei malung hi kamoa kae, anmani’n ankōrhei ansing, anhmit 
hei ankathim. Kha achangmak inchu, anhmit hei in aleihmu sik, ankōrhei in 
aleithei sik a kha, anmalung in aleimanhret sik, khana anmani kei hneng he’nle 
sik hei, Pathen in ati, khana ke’n anmani kaleimandam sik jo hei.’ 

16 “Tâk nangni chu heituk a mahâm kaṭha jo chei mo! Nanhmit hei in ahmua 
nankōrhei in athei jo. 

17Kahri manchên pek chei kae, nangni tahmu hei hi sânkathemhei leh mikadik 
katamtak he’n anleihmu hnōmhêr, tâk leihmu tor mak hei, khan chu nangni 
tathei hei hi anleithei hnōm, tâk leithei tor mak hei. 

Jesu’n Hmuchi Kavorpa Tekâk Ahri manchên 
(Mk 4.13–20; Lk 8.11–15) 

18“Khan chu nangni’n hmuchi kavorpa tekâk hi heitina mo rangei ruh khana 
manhret ruh. 

19Rengram ṭong chu anthei jo hei, tâk-kha manhret theilo mihei kha hlamdunga 
akatla hmuchi kapō hei kae. Akaṭhamak Inkhatpa kha kahonga anshunga a’nvor 
hmuchi kha alosōt pek jo hei. 

20Hlung kâra hmuchi a’nvor khachu, aṭong kha antheilim leh inpâktak a 
a’nhlâng mihei kha kae. 

21Tâk arajung inthûk a aṭhōmak jâra pha kasôt om tor mak. Khana khava ṭong 
jâra khan suk manrim a-emak leh khōdeng theina ahong pha, inranga anmasō 
loi jo. 

22Rahling chap kâra hmuchi invor khachu, aṭong kathei mi, tâk hiva ralei 
hringkhō malung châmna, nei leh haona khan akabuksia kara nei tor mak. 

23Ralei thai ṭhatna hmun a a’nvor hmuchi khachu aṭong kathei, a’nhret inchên 
mi kha kae: kara anei, ṭhahrep in 100, ṭhahrep in 60, ṭhahrep in 30 inra heia 
kae.” 

Kahar Tekâk 
24Jesu’n tekâk hlop inkhat amanthei hei, “Marvân Rengram khachu hiva kapō 
kae. Pase inkhat in ahleia hmuchi kaṭha avor. 

25Ni khat jân a, mi rakip anje kathi, aka-en kada mi kahonga kahar chi kha gehu 
kâra khan avor pek a kase jo. 

26Gehu kha hong kakhanga savui ahong sōk jo pha, kahar kha’m ho’nlârsōt joa 
kae. 

27Hlei kapu sōk-hei kha kahong heia, ‘Apu, hmuchi kaṭha rōk nahleia navor kae, 
khona inphut mo kaharhei so akakeksa hei?’ anti. 

28Amasôn hei, ‘Ani ka-en kada mi ṭhahrep taleitlo jo kae.’ Anmani’n, ‘Khan chu 
keini’n kaharhei so akase unga kanta vaphoisōt a kantavachom mantûp sik 
namadu mo?’ anti. 

29Ama’n ati, ‘Changmak, kahar nanphoisōtna khan gehutak he’m nanphoi sōtsa 
sik. 

30A-ât phamak kârseng gehu leh kahar keksap jo hei rasoh. Khava pha saka-ât 
hei hneng ahma inkeia kaharhei phoisōtna sik, ahloma khitna sik khana 
hmeikhura hlon manhlutna sik, khava sōa gehu hei kha khôm mantûp heia 
sasōra thōn manhlutna sik kahri pek sik hei.’ 

Anṭamhmu Tekâk 
(Mk 4.30–32; Lk 13.18–19) 

31Jesu’n tekâk-lak inkhat amanthei nôk hei: “Marvân Rengram kha hiva kapō 
kae. Mi inkhat in anṭamhmu inkhat aloa ahleia avavor jo. 

32Khavakha hmuchi kâra akasinpen inkhat kae, tâk ahong keksōt pha, hivahi 
kahar kâra akalenpen kung inkhat hong kae. Thingkung inkhat hong kae, vahei 
kahong heia abâk chunga rabu ankeia kae.” 

Chephi Tekâk 
(Lk 13.20–21) 

33Jesu’n tekâk hlop inkhat ahri pek nôk hei: “Marvân Rengram kha hiva kapō 
kae. Nuhmei inkhat in chê ajing aloa jâm litre 40 leh akachep a asem 
manpōrmak kârseng aphi kapō kha kae.” 

Jesu’n Tekâk Ahmang 
(Mk 4.33–34) 

34Jesu’n mipuihei hneng kha rakip mantheina khan tekâk aleihmanga kae; 
tekâk loa anhnenga ama’n heite leihri mak. 

35Ama’n hiva aleihmang hi sânkathem taleihri kha hui atlungna sik a kae: 
“Anhnenga ṭong kahri pha tekâk kahmang sik, vânhnōi insyembia ṭong in-ip 
kha anhnenga kahri pek sik hei.” 

Jesu’n Kahar Tekâk Ahri manchên 
36Jesu’n mipui kha adahlon heia innshunga ahlut pha, asonlehei ahnenga 
kahong heia, “Hleia kahar tekâk chungchânga ahri manchên pek roh,” antia kae. 



1624 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

37Jesu’n amasôn hei, “Hmuchi kaṭha kavorpa kha Mihring Sapa kha kae; 

38hlei kha vânhnōi ralei hi kae; hmuchi kaṭhahei kha rengram a mihei kha kae; 
kaharhei kha Akaṭhamak Inkhatpa mihei kha kae; 

39khana aka-en kada kahar kavor kha Diabol kha kae. Sa-ât pha khan kum 
inchai sik kha kae, saka-ât sik hei kha marvân ngevahei kha kae. 

40Kahar kakek hei kha chom mantûp a hmeikhura ro sik kapōa, kum a’nchai 
pha Khang’khan kati sik a kae. 

41Mihring Sapa khan marvân ngevahei ajōngtir sik hei, khana anmani’n a-
Rengram shunga mikasu inpaihei leh ṭhatmak katlo rakip ankhôm mantûp sik 
hei, 

42khana anmani’n hmeikhur shunga anhlon manhlut sik jo hei, khava hmun a 
ṭap leh ha karôtna annei sik jo. 

43Khana Pathen mihei khachu an-Pa Rengram shunga kani kapōa kavâr sik jo 
hei. Khava jâra kōr kanei in rangei ruh!” 

Karōi Inthup Tekâk 
44“Marvân Rengram khachu hiva kapō kae. Hlei inkhat shunga karōi antathup 
a aka-om kha mi inkhat in ahmu sōt a kae. Avûm malea ratha kahroktak a kasea 
anei rakip avajōrsōt a khava hlei kha a’nchôk a kae. 

Hlung mankatam Tekâk 
45“Khan nôk chu marvân Rengram kha hiva kapō kae. Mi inkhat in hlung 
mankatam kaṭha ajonga kae, 

46ama’n ahlopdet a akaṭha inkhat ahmu pha, kasea anei rakip avajōra khavakha 
a’nchôk a kae. 

Len Tekâk 
47“Khan nôk chu marvân Rengram kha hiva kapō nôk kae. Nga kasur ṭhahrep 
he’n anlen dîr shunga anvora nga jât rakip ansura kae. 

48Anlen kha asip jo pha, ankeisōt a tuipanga insem sik a in-ong jo hei: nga kaṭha 
seng kha voshunga anthōn hei, hmangthei mak seng khachu anhlonsōt heia kae. 

49Pha a’nchai ning hiva kapōa kachang sik: marvân ngevahei kajōng sik hei 
khana mikadik mak hei kha mikadik-hei kâra inphut ankhôm mantûp sik hei 

50khana hmeikhura anhlon sik jo hei, khana khan kaṭap sik hei khana anha 
ankarôt sik jo. 

Akadik Ather leh Amarō 
51“Hiseng hei hi nanmanhret mo?” tia Jesu’n ader hei. Anmani’n, “Ôk,” anti. 

52Khava jâra amasôn hei, “Hiva tina hichu marvân Rengram a sonle inkhat 
kachang Dân Oja rakip hei khachu, akarōi manbukna inphut neinâk marō leh 
neinâk ther aheikakeisōt inn kapu kapō kha kae.” 

Jesu kha Nazareth a Antarahlâng mak 
(Mk 6.1–6; Lk 4.16–30) 

53Jesu’n tekâk hei seng kha ahrisō pha khava hmun kha adahlon jo 

54khana akhōpuiting he’nle jo. An-intûpna inna amanthei hei, akathei he’n inlak 
anleisak a kae. Anmani’n, “Ama’n khona inphut singna hi a’nhmu mo?” tia inder 
hei. “Ama ṭōn inlak-hei hin heikhong inmo? 

55Ama thing mistri sapa kha changmak mo? Anu kha Mary changmak mo, khana 
asōpui James, Joseph, Simon leh Judas changmak hei mo? 

56Khana anainu rakip hin aka-om hei changmak hei mo? Khona inphut mo 
hivahei seng hi ava’nlo?” anti. 

57Khava jâra ama kha leirahlâng mak jo hei. 

Jesu’n anhnenga, “Sânkathem inkhat kha a-innshung leh aram shunga tei loa 
hmun rakip a chu kajana anpek,” ati. 

58Anmani’n antaksen mak jâra, khava hmun a khan ama’n ṭōn-inlak katamtak 
leitlo mak. 

Matthew 14 

Tui Inhlutpa John Athina 
(Mk 6.14–29; Lk 9.7–9) 

1Khava lai Galilee vaikarônpa Herod khan, Jesu chungchâng ṭong inhri kha 
aleithei jo. 

2Ama’n aṭōnpui karônhei hneng, “Ama hi Tui Inhlutpa John kha akathia inphut 
akahringsōt khet kae. Khava jâra, hiva ṭōn-inlak tlotorna ratha anei kae,” ati. 

3 Ajârchu Herod in John kha hiva mak hma khan aleisura thirhrui vâng akhit a 
aleikhum kae. Hivahi asōpuipa Philip lômnu, Herodias jâra kae. 

4Ajârchu pha khat a John in Herod hneng, “Herodias kha nanuhmei naman 
chang sik hi dân dikmak,” aleitipek a kae. 

5Herod in athat hnōm, tâk Jehudi mipuihei aleiṭit hei, ajârchu anmani’n John 
kha sânkathem inkhat kae tia anleilo. 

6Herod inte ninga rehōia Herodias sanu kha mipui hma hong kalâm. Herod kha 
katlai hranghra, 

7khana amanu hneng le’ntep a, “Nang in nader eng rakip kha kapek sik che, kei 
intep eng,” aleiti. 

8Anu mansena dungjuia ama’n, “John lu kha thleng inkhat chunga hinahin 
tûntak apek roh!” ati. 

9Rengpa kha amalung inrim jo, tâk ahmelâk rakip hei hmaikunga a’ntepsa 
achang jâra akadernu lungdo mathlungna sik ṭong amasō jo. 

10Khava jâra kurkhum shunga John lu avamantan jo hei. 

11Thleng inkhat chunga John lu kha anheichoia nuhngâknu hneng anhongpek 
jo, nuhngâk khan anu hneng achoi jo. 

12John sonlehei kahong heia, akalōng kha anvaloa, anvahre jo; Jesu hneng 
kahong heia thang anhongkōi jo. 

Jesu’n Mipui Katam tak Avei hei 
(Mk 6.30–44; Lk 9.10–17; Jn 6.1–14) 

13Jesu’n hiva ṭong hi athei pha, khava hmun a inphut kadai hngera abing rōk a 
omtheina inkhat ting rakōnga kasesōt jo. Mipui he’n kha antheia, ankhōpui 
andahlona ram chârna ting ama anjui jo. 

14Jesu khan rakōnga inphut heikasōksōt a, mipui katamtak hei kha ahmu hei 
pha, anchunga alungsetna hongkasip jo, khana akanahei aleimandam jo hei. 

15Khava ninga khōhleia asonlehei ahnenga kahong heia, “Apha hi kathlengrei 
jo, khana ahmun hi mi om makna kae. Mipuihei kha manse jo hei roh, anmani 
khōheia sehei sona sâk sik va’ncho jo hei rasoh,” anti. 

16Jesu’n anhnenga ati, “Anmani sena sik rangei mak. Nangni’n sâk sik heikhat 
pe hei ruh!” 

17Anmani’n anmasôn, “Eini’n hinna nineiseng chu buhlom pheng 5 leh nga 2 rōk 
kae.” 

18Jesu’n, “Khan chu hin kahnenga heichoi ruh,” ati. 

19Ama’n mipuihei kha phi chunga ani’n-ongna sik ṭong apek hei; khava sōa 
ama’n buhlom 5 leh nga 2 kha aloa, marvânting a-ena Pathen manpâkna aneia 
kae. Ama’n buhlom kha har akhōia asonlehei apek hei, asonle he’n mipuihei 
hneng anleisem pek jo hei. 

20Mi rakip in ansâk a kakhop et hei. Khava sōa sonle he’n a’nhlei aharhei kha 
hrai 12 kasip anhrut. 

21Akasahei kha nuhmei leh naipang inveiloa, mi 5,000 kapō hei kae. 

Jesu Tui chunga Akalôn 
(Mk 6.45–52; Jn 6.15–21) 

22Khava sōa Jesu’n mipuihei kha atirsōt lai hei, asonlehei kha rakōng inkhat a 
amanhlut heia dîr rekhat ting hmadet a anleisena sik amantluk hei. 

23Mipuihei kha atirsōt sō jo hei, derna kanei sik a abinga hmebung inkhat a kake 
jo. Khōhlei ahong tlung jo pha, Jesu kha abing rōk a khan leika-om; 

24hiva pha hin rakōng khachu dîrlaia kahlatak a leika-om, tui in-nông khan 
akanok lele, ajârchu thli kahrâng khan asuk lelea kae. 

25Jîngkâr pung 3 leh 6 kâra Jesu asonlehei hneng kahong, tui chunga heikalôn. 

26Tui chunga ama’n ke ahei choi kha anhmua anmani ṭit inper jo hei. “Rathla 
kaṭhamak kae!” antia kaṭi heia kapeng jo hei. 

27Khava phatak a Jesu kaṭonga anhnenga ati, “Kangama om ruh! Kei eng kae. 
Ṭimak ruh!” 

28Khava sōa Peter in kaṭongsōt a, “Rōngpu, nangkhet nachang inchu, kei 
nahnenga tui chunga hin kahongna sik ṭong eipe roh,” ati. 

29Jesu’n amasôn, “Hong roh!” Khana Peter rakōng chunga inphut kaṭuma Jesu 
hnengting tui chunga lôn aphut jo. 

30Tâk thlipui kha ahmu pha ama kaṭi jo, khana tui shunga kahlut inphut jo. 
“Rōngpu ahuk roh!” tia alei-ôn. 

31Khava phatak a Jesu’n akut vâng amatua khana ahnenga, “Heituk a taksenna 
katlôm che mo! Heisa mo namalung a’nkei chio che?” ati. 

32An-inhnia rakōnga kahlut jo hei, khana thli kha kabâng jo. 

33Rakōng chunga ka-om sonlehei khan Jesu ankamuk jo. “Kadiktak a nang 
Pathen Sapa che kae!” antia ka-ông jo hei. 

Jesu’n Gennesaret a Akana Amandam 
(Mk 6.53–56) 

34Anmani’n dîr kha anhei rakansōt a, Gennesaret ram kachâra hei kake hei, 

35khanna khan mihe’n Jesu kha anleimanhret. Khan chu ram shung pumpuia 
khan mi antira, mikana rakip Jesu hnenga anheiṭhōi jo hei, 

36Akana he’n apōnhmor bek ansitna sik ahnenga anngek a kae; khana 
apōnhmor katôn rakip leikadam hei. 

Matthew 15 

Pu leh Pahei Mantheina 
(Mk 7.1–13) 

1Khava sōa Jerusalema inphut Phariseehei leh Dân ojahei Jesu hneng kahong 
heia, 

2“Nasonle he’n nipa-nipuhei mansena chônngai kha heisa mo antajui mak? 
Ajârchu anmani ansâk hma ankut sôpmak hei!” anti. 

3Jesu’n amasôn hei, “Nangni’n Pathen ṭongpek kha heisa mo nanta juimak a 
nanbinga mansena chu nantajui? 

4Ajârchu Pathen in, ‘Nannu nanpa kaja ruh, tu achang inum anu a-emak leh apa 
kahri inset mi kha that nger sik kae.’ 

5Tâk nangni mi mantheina chu, tu achang inum apa leh anu hnenga inthōpuina 
thei neinâk heikhat anei kha, ‘Hi Pathen tâ jo kae,’ ati’nchu, 

6ama’n apa hnenga lumloa pekna sik rangei mak jo,’ nanti. Khang’khan nangni 
mi mantheina kha juitheina sik a Pathen ṭongpek khachu donmak jo chei. 

7Nangni a’nṭhat hlemsak-hei! Isaiah khan nangni chungchânga aleisânsōt kha 
heituk a akadik jo mo! 

8 Pathen in, ‘Hiva mihei hin anbei vâng rōk ankaja eng, tâk anmalung chu keia 
inphut kahlatak a ka-om. 

9Antakamuk eng hi anmani sik a ahnemna om mak, ajârchu anmani’n mihring 
dân kha kei dân kapōtak a mi anmanthei heia kae!’” 

Mihring Amantheng mak Neinâk-hei 
(Mk 7.14–23) 

10Khana Jesu’n mipuihei kha ahnenga abek heia ahri, “Rangei-una manhret ruh! 

11Beia kahlut heikhat khan mi kha beklanga amantheng mak changmak; beia 
inphut ahei kasōk jôk khan mi kha amantheng mak kae.” 

12Khava sōa asonlehei kha ahnenga kahong heia, “Naṭong hri khan Phariseehei 
malung atôn jo so, namanhret mo?” anhongti. 

13Jesu’n amasôn hei, “Marvâna kapa talingmak thingkung rakip kha phoisōt sik 
kae. 

14Anmani chunga nanmalung manrim mak ruh! Anmani hmitkachohei hi 
hmitkachohei hlamkakeihei kae; hmitkacho inkhat in hmitkacho inkhat hlam 
akei inchu, an-inhnibât a khur kōk a akatla sik hei kae.” 

15Peter in, “Tekâk kha kanhnenga ahri manchên pek roh,” tia kaṭongsōt. 

16Jesu’n anhnenga ahri, “Nang tûn kapha alak-hei kanek a lasing detmak che. 

17Manhret mak che mo? Hei-achanga mi inkhat beia akahlut kha avona katlung, 
khan chu ataksa inphut kasōksōt a kae. 

18Tâk beia inphut ahong kasōk khachu lungria inphut ahong kasōk kae, khahei 
khan mi inkhat beklanga amantheng mak kae. 

19Ajârchu alungria inphut lungthim kaṭhamak, mi thatna, jôngna, khana 
ṭhatmak omchen tlona, inruna, maleisei, mi hrimasetna hei hi ahong kasōk kae. 

20Hihei seng hin mi amantheng mak kae. Tâk anmani’n antahri, nankut sôp loa 
sâkna hin mi amantheng mak changmak a kae.” 

Nupuinu Taksen 
(Mk 7.24–30) 

21Jesu’n khava hmun kha adahlona Tyre leh Sidon ramṭhenting kase jo. 

22Khava ramṭhen tinga inphut a Canaan nupui inkhat kahong. “David Sapa”, tia 
ka-ông. “Alungset roh, Apu! Kasanu ṭai inkhat arôna anat inrek hêr jo,” ati. 

23Tâk Jesu’n amanu kha heite masôn mak. Asonlehei kahong heia ngekna annei, 
“Amanu hi tirsōt jo roh! Nikahnung ajui mea rahnak a kapeng jo.” anhongti. 

24Khava sōa Jesu’n amasôn hei, “Kei Israel mihei kemōng inhmanghei rōk 
hnenga ajōng-intir eng kae.” 

25Khava pha amanu kha kahonga akekunga hong-inkuna, “Apu, a’nthōpui roh!” 
ati. 

26Jesu’n amasôn, “Naipanghei bu kha loa uihei hneng hlon sik kha akadik 
changmak.” 

27Amanu’n, “Kadik, Apu, kha’num ankapuhei dokhânga inphut akatla a’nhleihei 
kha uihei kapha’num ansâk a kae,” ati. 

28Khan chu Jesu’n amanu amasôn, “Taksenna kalen nuhmei che kae! Namadu 
kha tlopek sik che kae.” Khava phatak a khan asanu kha kadam jo. 

Jesu’n Mi katamtak Amandam hei 
29Jesu’n khava hmun kha adahlona Galilee dîr vena kase jo. Ama hmebung 
inkhat a kakea in-ong jo. 

30Mipui katamtak ahnenga kahong hei, kut kangōi, hmitkacho, ke inkhôi, 
akaṭong theimak khana akadam mak ralak katamtak, akekunga anhong da hei; 
khana ama’n amandam hei. 

31Mipuihei khan, akaṭong theimak akaṭongthei, lang kangōi akadam, ke inkhôi 
akalôn, khana hmitkacho’n khō ahmu hei kha anhmu pha andet-hla jo; 
anmani’n Israel Pathen kha anleichoi manshâng jo. 

Jesu’n Mipui Hlopkhat Avei nôk hei 
(Mk 8.1–10) 

32Jesu’n asonlehei ahnenga abek heia ati, “Hiva mipuihei sik a kamalung 
kachâmpek hei, ajârchu anmani ni 3 heite sâk loa kei leh ka-omsap jo ung. Heite 
mansâk loa tirsōt hnōm mak hei eng, akinchu an-inn jōnna hlamhri invōi sik 
hei.” 

33Sonlehei khan ahnenga anti, “Mipui hingtuk katam hei veina sik buhlom 
nêrdiram thōia hin khon mo nivalo sik.” 

34Jesu’n ader hei, “Buhlom heija mo nantanei?” Anmani’n, “Buhlom 7 leh ngate 
ajing,” tia anmasôn. 

35Khan chu Jesu’n mipuihei raleia ani’n-ongna sik ṭong apek jo hei. 

36Ama’n buhlom 7 leh nga kha aloa Pathen manpâkna aneia, har akhōia 
asonlehei apek jo hei; asonlehei khan mipuihei kha ansempek jo hei. 

37Ankhenga ansâk a kakhop et hei. Khana a’nhlei ahar-ahak kha asonle he’n 
hrai 7 kasip anhrutsōt a kae. 

38Akasaseng pase, nuhmei naipang tei loa, 4,000 hei kae. 

39Khava sōa Jesu’n mipuihei kha atirsōt jo hei, ama rakōng inkhat a kahlut a 
Magadan ramting kase jo. 

Matthew 16 

Ṭōn-inlak Malârna sik Ngekna 
(Mk 8.11–13; Lk 12.54–56) 

1 Jesu hneng akahong Pharisee leh Sadducee ṭhahrep he’n aṭhena sur sik a 
anleimadu, achang jâra achunga Pathen manṭhatna ka-om ti malârna ṭōn-inlak 
inkhat amanhmuna sik hei anhongder. 

2Tâk Jesu’n amasôn heia, “Khōhlei pha, nangni’n, ‘Khō kaṭha sik ajârchu vânsen 
kasōk,’ nanti. 

3Khana jîngkâr hmatak a, ‘Khō kasûr sik ajârchu vânsen leh sumphai kadup 
kasōk,’ nanti. Nangni’n marvân nan-ena khōsûr khōṭhat sik nansânsōt tor a kae, 
tâk hiva phahei sik a mêrchîkna hei khachu malesōt tor mak chei! 

4Tûnlaia mihei hi heituk a akaṭhamak leh Pathen kadonmak jo hei mo! Nangni’n 
mêrchîkna ṭōn-inlak inkhat malâr sik a nantader eng mo? Changthei mak! 
Nangni hnenga mêrchîkna ṭōn-inlak inkhat rōk a’npe sik chei khachu Jonah ṭōn-
inlak kha kae.” Khan chu ama’n adahlon heia kase jo. 

Phariseehei leh Sadduceehei Che 
(Mk 8.14–21) 

5Sonlehei khan dîr rekhat ting anhong rakan pha, buhlom rôn sik kha 
anleimahngi jo. 

6Jesu’n anhnenga, “Insing thei ruh; Phariseehei leh Sadduceehei chêa inphut 
inhrung thei ruh,” ati hei. 

7Anmani anbinga inbektō heia, “Eini’n buhlom nihei rôn mak jâra hivahi ahri 
kae,” inti hei. 

8Jesu’n anṭong hri kha aleimanhret joa, ader hei, “Buhlom neimak jâra heisa mo 
nanbinga a’nbek chei? Heituk a taksenna katlôm chei mo! 

9Tûn kapha lamanhret mak chei mo? Buhlom pheng 5 kha mi 5,000 sik a ahar 
kakhōi kha mandon mak chei mo? Hrai heija mo a’nhlei nanta hrutsōt? 

10Khana mi 4,000 sik a buhlom pheng 7 kha nanmandonsōt mo? Hrai heija mo 
a’nhlei nanta hrutsōt? 

11Ke’n hivahi buhlom chungchânga kahri changmak ti hi heisa mo 
nantamanhret mak? Phariseehei leh Sadduceehei chea inphut inhrung thei 
ruh.” 

12Khava pha khan anmani’n buhlom chê phina chunga insing thei ruh ati 
changloa Phariseehei leh Sadduceehei mi mantheina inphut insing thei ruh 
atina kae ti hi anmanhret joa kae. 

Peter in Jesu Aphôngsōt 
(Mk 8.27–30; Lk 9.18–21) 

13Jesu Caesarea Philippia ramṭhenting kase jo, khana khan asonlehei hneng 
ader hei, “Mihring Sapa kha mihe’n tu mo kae anti?” 

14 Anmani’n, “Ṭhahrep in Tui Inhlutpa John anti che,” tia anmasôn. “Alak in 
Elijah khana alak he’n Jeremiah a-emak leh sânkathem alak anti che.” 

15Ama’n ader hei, “Nangni’n-e heikhonga? Nangni’n kei hi tu mo nanti eng?” 

16 Simon Peter in amasôn, “Akahring Pathen Sapa, Messiah che kha kae.” 

17Jesu’n amasôn, “John sapa Simon, nang narevân kaṭha. Ajârchu hiva ṭongdik 
hi mihring inkhat tamanthei che changmak, tâk marvâna kapa khet tamanthei 
che kae. 

18Khava jâra Eh Peter, nahnenga kahri kae: nang hlungpui che kae, khana hiva 
hlungpui innhmun chunga hin ka-Bekrup kasak sik kae, khana thina kapha’n 
khava chunga ratha nei tor mak ning. 

19Marvân Rengram thirkir kha ke’n nang hneng kapek sik che, khana 
raleichunga nakhit kha marvân chunga inkhit sik, khana raleichunga namasō 
kha marvân chunga insō sik.” 

20Khan chu ama Messiah achang kha tûte hneng anhrimakna sik asonlehei 
inhnaktak a amanthei jo hei. 

Jesu’n Akhōdengthei sik leh Athi sik Ahri 
(Mk 8.31—9.1; Lk 9.22–27) 

21Khava pha inphut Jesu’n asonlehei hneng akabei hlam a ahri jo, “Kei 
Jerusalema kase nger sik eng khana upahei leh thempu kalenhei, Dân oja heia 
inphut khōdeng katamtak kathei sik. Kei anthat sik eng, tâk ni 3 ning kahringa 
akathōi nôk sik eng kae.” 

22Peter in hmun khat a akeia arasei, “Pathen in ahōt, Rōngpu! Khavakha 
nachunga sōk hêrmak rasoh.” ati. 

23Jesu hong inhea Peter hneng ati, “Seitan, keia inphut sesōt roh! Nang 
ka’npaina kachang che, ajârchu namandonna kha Pathena inphut changmak, 
mihringa inphut kae.” 

24 Khan chu Jesu’n asonlehei hneng ahri, “Tu inkhat in kakahnung ajuihnōm 
inchu ama abinga a’ndon mak sik, athingrake akadom sik khana ajui sik eng 
kae. 

25Ajârchu tu achang inum ahringkhō hukna sik indu khan amanhmang sik; tâk 
tu achang inum kei sik jâra ahringkhō inhmang mi khan ahmu sik. 

26Mi inkhat in vânhnōi ralei pumpui hi chen sona, arathla amanhmang jo’nchu 
ama sik a heimo ahnemna aka-om? Heite om mak! Rathla inhmang kha 
chenmale nôkna sik a apektor heite om mak. 

27Ajârchu Mihring Sapa kha Apa lûrna leh inṭhōia marvân ngevahei leh akajōng 
sik kae, khava pha mi rakip anṭōntlo dungjui et a tloman apek sik hei. 

28Kadiktak a kahri pek chei kae Mihring Sapa kha Reng inkhat a ajōng ṭum 
anhmumak kârseng akathimak sik ṭhahrep hinahin ka-om hei.” 

Matthew 17 

Jesu Hme Inthleng 
(Mk 9.2–13; Lk 9.28–36) 

1Niruk sōa Jesu’n Peter leh anaipa James khana John tlâng inshânga aleiṭhōi hei 
khana khan anmani rōk leika-om hei. 

2Anmani’n khanga anlei enlai Jesu kha ahme hong-inthleng jo: ahmaisō kha 
kanivâr kapōa hong kavâr, apōnsi kha hongkachek hlak jo. 

3Khava sōa sonle 3 hei khan Moses leh Elijah’n Jesu anta’nbekpui kha anleihmu. 

4Khavakha Peter in Jesu hneng ahei hri, “Rōngpu, hina eini ni-om hi heituk a 
akaṭha jo mo! Nang in namadu’n chu rebuk 3, nang sik inkhat, Moses sik inkhat, 
Elijah sik inkhat et kasak sik.” 

5  Khang’khan ama aṭonglai khan sumtuk kabang hlom inkhat in amakhusi heia 
khana sumtuk kâra rasa inkhat in, “Ama hi Kasapa marit kae, achunga 
kamalung katlai, aṭong hri rangei ruh,” ajōng tia kae. 

6Sonlehei khan kha anthei pha, kaṭihêr jo heia anhmai raleia andima katlu jo 
hei. 

7Jesu kahonga avasit heia, “Thōi ruh, ṭimak ruh!” ati hei. 

8Khana anmani’n an-en pha, Jesu teilo tûte alak hmumak jo hei. 

9Tlânga inphut anmani anjōng ṭumsuk lai, Jesu’n anhnenga ṭong aleipek hei, 
“Mihring Sapa thina athōisōt mak kârseng malârna nantahmu kha tûte hneng 
hrimak ruh.” 

10 Khana Sonlehei khan ahnenga ander, “Heisa mo Dân oja he’n Elijah hma 
inkeia akajōng sik kae, anta leiti?” 

11Jesu’n amasôn hei, “Kadik, hma inkeia Elijah kha kajōng sik, ama’n heirakip 
amantluk sik kae. 

12Tâk ke’n kahri pek chei kae, ti chu Elijah kha kajōngdek jo khana mihe’n ama 
kha leimanhret mak hei, khana achunga antatlo hnōm anleitlo jo. Kha leh in-
anghrep a Mihring Sapa kha’m inrimtak a antatlo sik kae.” 

13Khava sōa sonlehei khan ama’n Tui Inhlutpa John chungchânga ahri kae tia 
anleimanhret jo. 

Ṭai karôn Naipang Inkhat Amandam 
(Mk 9.14–29; Lk 9.37–43a) 

14Anmani mipuihei hneng anhong pha, mi inkhat Jesu hneng kahonga, ahnenga 
inkuna, 

15“Apu, kasapa lungset a arôn pek roh! Ama hring-ê araveia hmei chunga leh tui 
shunga inchôm inthla ria kae. 

16Ke’n nasonlehei hneng ama kaleiṭhōi jo, tâk anmani’n mandam tor mak hei,” 
ati. 

17Jesu’n amasôn, “Heituk a taksen kaneimak leh akadik mak mi chei mo! Heitik 
chenmo ka-ompui sik chei? Heitik chenmo kathōkpui hi sik chei? Naipangpa 
kha hin kahnenga heiṭhōi ruh!” 

18Jesu’n ramṭai kha ṭong apek a ahnenga inphut kasesōt jo, khava phatak a khan 
naipang kha kadam jo. 

19Khana sonlehei kha marûk a anbinga Jesu hneng kahong heia, “Heisa mo 
keini’n ṭai kha kantahnong sōt tor mak?” anhongti. 

20 Jesu’n amasôn hei, “Taksenna katluk a neimak chei. Kadiktak a kahri pek chei 
kae, nangni’n anṭamhmu rehrep taksenna nannei inchu nangni’n hiva bung 
hneng, ‘Hina inphut sonting inthon roh!’ nanti’num khan a’nthon sik kae. 
Heirakip nantlo tor sik!” 

21Derna leh buhngōina rōk in hing hiva hi ahnongsōt tor kae. 

Jesu’n Athina sik Ahri nôk 
(Mk 9.30–32; Lk 9.43b-45) 

22Asonlehei Galileea ankhenga anhong inkhômlai Jesu’n anhnenga, “Mihring 
Sapa kha mihei kut chunga pek sōt sik kahnai jo, 

23anmani’n anthat sik; tâk ni 3 sōa kahringa keimatho sik kae,” atipek hei. 
Sonlehei kha anmalung inrim hêr jo. 

Bek-inn Sêrṭhei Pek 
24 Jesu leh asonlehei Capernauma anhong pha, bek-inn sêr kaṭheihei kha Peter 
hneng kahong heia ander, “Nan-Oja’n bek-inn sêrṭhei apek mo?” 

25Peter in “Ôk apek,” tia amasôn hei. Peter in innshung ahong hlut pha, Jesu’n 
hmapena ahei hri, “Heikhong mo namandon, Simon? Tu he’nmo raleichunga 
renghei hneng pekdôr leh ramsêrṭhei antapek? Ram mihei tapek mo a-emak 
leh ramlak mihei tapek mo?” 

26“Ramlak mihei tapek kae,” tia Peter in amasôn. 

Jesu’n ahnenga, “Kaṭha jo khan chu, ramsêrṭhei hi ram a mi he’nchu pemak hei 
ning tina kae. 

27Kha’num eini’n hiva mihei hi makhe hnōm mak hei me. Nang dîra son vase 
inna khoi vakei roh. Hma inkeipen nga akhit kha keisōt roh, abei shunga kei leh 
nangnihei sik bek-inn sêrṭhei akatluk hrep sik sêr leika-om sik. Lo inna eini 
sêrṭhei kha pek jo hei roh,” ati. 

Matthew 18 

Tu mo Akalenpen? 
(Mk 9.33–37; Lk 9.46–48) 

1 Khava pha sonlehei kha Jesu hneng kahong heia anleider, “Marvân rengram a 
tu mo akalenpen sik?” 

2Jesu’n naipang inkhat ahnenga abek a anhma aman ngira ahri, 

3“Ka-diktak a kahri pek chei kae, nangni’n nanmalung nanthlenga naipanghei 
kapōa nanchangmak inchu marvân Rengram kha hlut hêrmak tin chei. 

4Marvân Rengram a akalenpen kha abinga a’nsinsak, hiva naipang kapōa aka-
omchen mi kha kae. 

5Khana tu achang inum kei rahminga hinghiva naipang kapō inkhat inhlâng mi 
khan kei arahlâng eng kae. 

Set Mathlâkna Mathlemna 
(Mk 9.42–48; Lk 17.1–2) 

6“Tu inkhat in hiva naipang kasinhei taksenna eng kha manhmang sik a 
atlo’nchu khava mi kha arînga chakri hlung kalen inkhat khit makheia tui-
ôngpui shunga hlon manhlut, ama sik a kaṭha jôk sik. 

7Mihei taksenna inhmangna sik katlo neinâk-hei, a-om jâra raleichung hi heituk 
a ṭitpek ka-om jo mo! Khang khavakha kasōk ṭhak sik, tâk mi tlûkna katlo inkhat 
sik a heituk a ṭitpek ka-om jo mo! 

8 “Nakut a-emak leh nake khan nataksenna amanhmang sik achang inchu, 
tansōt inna hlonsōt roh! Kut 2 leh ke 2 pum a kumleikō hmeikhura hlon manhlut 
nachang sik kanek a, kut inkhat leh ke inkhat kasea kumsôt hringna nakahlut 
kha nang sik kaṭha jôk. 

9Khana nahmit in nataksenna amanhmang sik achang inchu khersōt inna 
hlonsōt roh! Hmit 2 leh hmeikhura hlon manhlut nachang kanek a hmit inkhat 
rōk leh kumsôt hringna nakahlut kha nang sik kaṭha jôk. 

Kemōng Inhmang Tekâk 
(Lk 15.3–7) 

10“Hiva naipang kasinhei inkhat hmumasi makna sik insing thei ruh. Kahri pek 
chei kae anngeva he’n marvâna Kapa hmaikunga ka-om ṭhak hei. 

11Ajârchu Mihring Sapa kha a’nhmanghei kahuk a akajōng kae. 

12“Mi inkhat in kemōng 100 anei khana inkhat kalôn inhmang jo, khan chu mipa 
khan heimo atlo sik a nantamandon? Tlâng sira phi kasâk 99 kha adahlon heia 
akalôn inhmang inkhat kha avajong sik? 

13Kahri pek chei kae, a’nhmang kha ahmu pha a’nhmangmak 99 hei kanek a, 
akalôn inhmang inkhat chunga khan a’npâkna kalen jôk a kae. 

14Khava ângphunga hiva naipang kasinhei inkhat a’nhmang sik hi marvâna 
nanpa khan madu mak a kae. 

Setna katlo Sōpuihei 
15 “Nasōpui in nachunga setna atlo’nchu se ina aṭhena kha vahri pek roh. Tâk 
marûk a, bingrōk a tlo roh. Ama’n nahri kha arangei che’nchu, nang in nasōpui 
kha nasyem manṭhat nôk jo. 

16Tâk ama’n naṭong kha arangei mak inchu, mi inkhat a-emak leh 2 ṭhōisa roh, 
ajârchu ṭong intheng in ahri kapōa, ‘masetna rakip sâkhi 2 3 beisō vâng a’ntan 
sik kae,’ ati. 

17Ama’n anmani ṭong kha’m arangei mak inchu, bekrup manthei jo hei roh. 
Atorna a, ama’n bekrup ṭong kha’m arangei mak inchu, ama kha Pathen inhret 
mak inkhat a-emak leh ramsêrṭhei ṭōnkatlo inkhat kapōa mandon jo ruh. 

Khit leh Masō 
18 “Khava jâra nankhenga kahri pek chei kae: nangni’n raleichunga nantakhit 
rakip kha marvâna a’nkhit sik kae. Khana raleichunga nantamasō rakip kha 
marvâna masō akachang sik kae. 

19“Kakhea kahri pek chei kae: raleichunga nangni mi 2-in heikhat der sik 
chunga inhnōmtōna nannei pha, marvâna kapa’n nangni sik atlopek sik chei. 

20Ajârchu karahminga mi 2 3 anhong intûpna hmun a khan ke’m ankâra ka-om 
eng.” 

Rangei Mandam Akapek theimak Sōkpa Tekâk 
21 Khava sōa Peter Jesu hneng kahonga ader, “Rōngpu, kasōpui in kachunga 
setna atlo’nchu, vōi heija mo karangei mandam sik? Vōi 7 mo?” 

22 Jesu’n amasôn, “Changmak, vōi 7 changmak, tâk vōi 70 kha ve 7 katlung sik 
kae, 

23ajârchu marvân Rengram khachu hiva kapō kae. Pha khat a reng inkhat in 
asōk-hei chunga sêr hisâp tlo sik a aleimadu. 

24Ama’n khanga aphut pha, sêr hingja kabat mi inkhat ahnenga anheiṭhōi jo. 

25Sōk khan abat kha pekna sik heite neimak jo, khava jâra reng khan ama kha, 
alômnu, asahei leh anei rakip jōr heia abat kha malena sik ṭong apek jo. 

26Sōk khan reng hmaikunga amarkhup athlep a akamuk a, ‘Ahngâk hi roh, ke’n 
kabat rakip kapek sik che!’ ati. 

27Ama sik a rengpa khan malung khamna anei jo, khana abat-hei kha arangei 
mandama amanse jo. 

28“Khava sōa sōk kha kasesōt a asōk changpui inkhat asêr ajing kabatpa kha 
ahmua asura ahrak akarâk pek a, “Nabat eng kha eipe jo roh,” ati. 

29Asōk changpuipa khan inkuna ahnenga ‘Ahngâk hi roh, ke’n kabat che kha 
kapek sik che!’ tia angek a kae. 

30Tâk ama’n hnōmpek mak; khava kanek a abat kha apeksō mak kârseng 
kurkhum a avathōn manhlut jo. 

31Asōk changpui he’n khanga atlo kha anhmu pha, anmalung inrim hêr jo, kase 
heia omchen kasōk rakip kha rengpa hneng anhri pek jo. 

32Khan chu ama’n sōk kha abek manhlut jo. Ama’n, ‘Eh sōk kaṭhamak!’ ati. ‘Nang 
in nangek eng jâra nabat akhenga karangei mandam jo che kae. 

33Ke’n nang kalungset che kapōa, nang inum nasōk changpuipa kha nalungset 
sik kasōk,’ ati. 

34Rengpa kha ahnuk kana hêr joa, ama’n abatseng kha akhenga apeksō mak 
kârseng kurkhum a karâkna sik a atirsōt jo.” 

35Jesu’n ṭongchaina aneia, “Khava kapōa nangni nankâra nansōpui lungria 
inphut nanrangei mandam mak inchu marvâna ka-Pa’num nangni khang’khan 
atlo sik chei kae,” ati. 

Matthew 19 

Sanghram Inṭhen Chungchânga Jesu Mantheina 
(Mk 10.1–12) 

1Jesu’n khaseng ahrisōa, Galilee adahlona Jordan tuidung rekhat tinga Judea 
ramting kase jo. 

2Mipui katamtak in ama anleijui, khana khava hmun a khan mi katamtak annat 
aleimandam hei. 

3Pharisee ṭhahrep ahnenga kahong heia anchânga man-ôkna sik ahnenga ṭong 
inkhat anhongder, “Heikhat jâra pase inkhat in anuhmei a’nṭhenpui sik hi nidân 
in ahnōm pek mo?” 

4 Jesu’n amasôn hei, “A’nphutbia Akasyempa’n pase leh nuhmei aleisyem hei 
inti ṭong intheng hi teiphung mak chei mo? 

5Khana Pathen in ati, ‘Hiva sik jâra pase inkhat in anu leh apa adahlon sik hei 
kae, khana anuhmei leh a’nchun sik hei kae, khana 2 hei kha inkhat rōk 
akachang sik hei kae.’ 

6Achang jâra anmani mi 2 changmak jo hei, inkhat rōk jo hei kae. Pathen 
tamanchun jo hei kha tûte’n ṭhenmak hei rasoh.” 

7 Pharisee he’n ahnenga, “Khan chu heisa mo pase inkhat in anuhmei hneng 
indana malârna lekha inkhat pek a tirsōtna sik Moses’n dân aleipek,” anti. 

8Jesu’n anhnenga, “Ajârchu nangni manse nan-intakrei jâra nan-inṭhen sik kha 
Moses’n aleihnōm pek chei kae. Tâk anphutbia chu kha leichang mak. 

9Kahri pek chei kae, tu achang inum jông leh kik jâra tei loa, anuhmei 
a’nṭhenpuia nuhmei lak inkhat kanei mi kha mikajông kae,” ati. 

10Asonle he’n ahnenga, “Pase inkhat leh anuhmei kâra khanga anti’nchu inn 
neimak kha kaṭha jôk,” anti. 

11Jesu’n amasôn hei, “Hiva mantheina hichu mi rakip chunga mansethei 
changmak, tâk Pathen tapek rōk hei sik a kae. 

12Ajârchu mihe’n lu anhông makna ajâr katamtak ka-om: ṭhahrep in khanga 
ajo’nte ka-om hei, alak he’n khanga mihring tasyem ka-om hei, khana alak he’n 
marvân Rengram sik a lu kahongmak um ka-om hei. Hiva ṭong hichu akalotor 
mi khan inlo rasoh.” 

Jesu’n Naipang Kasinhei Vâng apek hei 
(Mk 10.13–16; Lk 18.15–17) 

13Mi ṭhahrep in naipanghei luchunga Jesu’n akut adapek a aderpekna sik heia 
ahnenga anhongṭhōi hei, tâk asonle he’n mihei kha anleirasei hei. 

14Jesu’n anhnenga, “Naipanghei kha kahnenga heimanhong hei ruh, khâm mak 
hei ruh, ajârchu marvân Rengram kha anmani kapō hei ta kae,” ati. 

15Ama’n akut kha anlu chunga ada a khava sōa kasesōt jo. 

Khangdông Mikahaopa 
(Mk 10.17–31; Lk 18.18–30) 

16Vōi khat mi inkhat Jesu hneng kahonga ahnenga ahongder, “Oja, ke’n 
kumleikōa hringna sik ṭōn kaṭha heimo katlo sik?” 

17Jesu’n ahnenga, “Akaṭha chungchânga heisa mo nahongder eng? Akaṭha 
Inkhat rōk ka-om. Kumsôt hringna khan nahlut-hnōm inchu ṭongpek-hei kha 
jui roh,” atipek. 

18 Mipa khan, “Hei ṭongpek-hei kha mo?” ati. Jesu’n amasôn, “Mi that mak roh; 
jông mak roh; inru mak roh; dik loa mi demmak roh; 

19nanu napa kaja roh; khana nang nabinga na’nlungset kapōa nakhō naven 
lungset roh.” 

20Rether khan ahnenga amasôn, “Hiva ṭongpek-hei seng hichu ke’n kahei juisa 
hei kae. Heimo kalavât aka-om?” 

21Jesu’n ahnenga, “Pui mathluk sik namadu’n chu, se ina nanei rakip vajōr roh, 
sêr kha sara khōdeng katheihei vasempek hei roh, khana marvâna karōi nanei 
sik; khava sōa hong inna kakahnung ajui roh,” atipek. 

22Rether khan kha athei pha malung inrimtak a kase jo ajârchu ama kha mi 
kaneitak kae. 

23Jesu’n khava sōa asonlehei hneng, “Kadiktak a kahri pek chei kae, mikahao 
inkhat marvân Rengram ahlut sik hi intak hranghra. 

24Ke’n kahri nôk: mikahao inkhat marvân Rengram ahlut sik kha ṭimphōi kōr a 
sharîngsei ahlut sik kanek a intak jôk a kae,” ati. 

25Asonle he’n kha anthei pha, inlak ansak hêr jo. “Khan chu, tu hmen 
hukmanhring akachang tor sik jo?” tia ander. 

26Khava pha Jesu’n kasang kanga a-en heia amasôn hei, “Mihring sik a chu kha 
chang tor mak, tâk Pathen sik a chu heirakip kachang tor,” ati. 

27Khava sōa Peter kaṭonga ati. “Enroh, keini’n heirakip kandahlona kanjui che, 
keini’n heihmen kantachen sik?” 

28 Jesu’n ahnenga ahri, “Kadiktak a kahri pek chei kae, Khang athera Mihring 
Sapa khan alûrna leh alen in-ongna chunga a’n-ong pha nangni ani kajui 12 seng 

um Israel phung 12 hei chunga ṭong katan sik a reng in-ongna chunga a’n-ong 
sik chei kae. 

29Khana tu achang inum a-inn, asōpuinu leh asōpuipa, anu leh apa khana asahei 
leh ahlei, kei sik jâra akadahlon mi khan araja kakhea ahmu sik, khana kumsôt 
hringna kha achen sik. 

30Tâk tuna hmakakei mi katamtak in hnung ankhôr sik, khana tuna hnung 
kakhôr mi katamtak in hma ankei sik.” 

Matthew 20 

Vomhrui Thei Rahōna Ṭōn Katlohei 
1“Marvân Rengram khachu hiva kapō kae. Pha khat a mi inkhat in avomhrui 
rahōna ṭōn katlo sik a mi, nek sik kajonga jîngkâr hmatak a kasōksōt a kae. 

2Ni khat a kanihlō cheng khat sâm pek sik heia leikahnōma avomhrui thei 
rahōna ṭōn katlo sik atir jo hei. 

3Khava sōa pungkō radona ama keithea kasōk nôk a heite tlo loa akangirlele mi 
ṭhahrep avahmu jo hei, 

4khana ama’n, ‘Nangni’m kavomhrui thei rahōna va’nṭang ruh, nanhlō kaṭha 
kapek sik chei,’ ati hei. 

5Khana anmani kase jo hei. Khana sûnṭim pung 12 radona leh khōhlei ting pung 
3 radona ama kasesōt nôk a khang tlit khan mihei avatir nôk heia kae. 

6Kani tlâk sik ting pung 5 radona ama keithea kasesōt nôk a mihlop ṭhahrep 
aleikangirle hei avahmu hei. Ama’n anhnenga, ‘Nangni sûn nilun heisa mo heite 
tlo loa pha nantamanhmang?’ tia ader hei. 

7Anmani’n anmasôna, ‘Tûte inkhat in keini anekmak,’ anti. ‘Kaṭha jo, nangni’m 
se ruh, vomhrui rahōna ṭōn vatlo ruh,’ ati hei. 

8 “Khōhlei ahong tlung jo pha, vomhrui rahōn kapupa khan anei katintapa 
hneng khan, ‘Ṭōn katlohei kha behei roh, ankani hlō pek jo hei roh, khana 
hnungpena ṭōn katlohei pek manphut inna hmapena ṭōn katlohei achaina pek 
hei roh,’ ati. 

9Pung 5 radona ṭōntlo kaphut hei kha dangka cheng khat et apek hei. 

10Hmakakei loihei kha anhong pha anmani’n akatamdet antachen sik a 
anleimandon; tâk anmani’m dangka cheng khat et apek heia kae. 

11Anmani’n sêr kha an-inlo pha rahōn kapupa chunga khan inphin jo hei. 

12‘Hnung kakhôrpen nami nek he’nchu pung khat rōk ṭōn antloa, keini sûnilun 
kani kalum kadea ṭōnkatlo leh naman-ang ung,’ anti. 

13“Akapupa khan ankâra inkhat hneng amasôna, ‘Rangei roh, kaṭhōn, ke’n 
nangni kahōn chei changmak. Ni khat a dangka cheng khat kahlō sik a 
akahnōmsa chei kae. 

14Tûn nahlō kha inchoi inna se jo roh. Nang kapek che jahrep hiva hnung 
kakhôrpa hi’m ke’n kapek hnōm kae. 

15Kasêr kha karachama hmangna sik ratha kaneimak sik mo? Pek a kaṭhat jâra 
nathang akase mo?’ atia kae.” 

16 Khana Jesu’n aṭong chaina, “Khava jâra hnung kakhôr hei khan hma ankei sik, 
khana hma kakeihei khan hnung ankhôr sik,” ati. 

Vōithum Tlukna Jesu’n Athi sik Chungchâng Ahri 
(Mk 10.32–34; Lk 18.31–34) 

17Jesu Jerusalem kajōna aselai, ama’n asonle 12 hei kha hlam hlop a aṭhōi heia 
khanga anselai ṭongmarûk aleihri pek hei. 

18Ama’n ahri pek hei, “Rangei ruh, eini Jerusalema kase sik me, sona son 
Mihring Sapa kha thempu kalenhei leh Dân ojahei kut a a’npek sōt sik kae. 
Anmani’n thina katlunga themmô anpek sik, 

19khana Jât-hlop hei kut chunga anpek sōt sik, anmani’n anmanuisō sik, anjem 
sik khana thingrakea ankir mankop sik, tâk ni 3 ning kahringa keimathō 
akachang sik kae.” 

Nu Inkhat Ngekna 
(Mk 10.35–45) 

20Khava sōa Zebedi nuhmei kha asahei 2 leh inṭhōia Jesu hneng kahonga ahma 
hong-inkuna akamuk a, ngekna inkhat ahongnei. 

21Jesu’n ahnenga, “Heimo namadu?” ati. Amanu’n amasôn, “Nang Reng nachang 
pha leh kasa 2 hei hi inkhat nachangting inkhat naveiting ani’n-ongna sik ṭong 
atep pek roh.” 

22Jesu’n asahei hneng amasôn, “Nangni’n nantader kha heimo manhret mak 
chei. Kei ta-in sik inrengna kōklei kha nangni’n nanta intor nâk sik mo?” 
Anmani’n ahnenga, “Kan-in tôr sik,” antia kae. 

23Ama’n anhnenga, “Kadik, nangni’n kakōklei khachu nan-in sik; tâk 
kachangtinga leh kaveitinga in-ongna sik kadeina ratha neimak eng. Khava 
hmun khachu kapa’n amantluk pek hei tachen sik kae,” ati. 

2410 hei khan khava ṭong kha anthei pha, unai 2 hei chunga khan anhnuk kana 
jo. 

25Achang jâra Jesu’n ankhenga abek heia ati, “Jât-hlop hei vaikarôn he’nchu 
anmihei chunga anrōngpu kachang hei, khana hlamkakeihei khan anchunga pui 
katluk a ratha annei ti nanmanhret. 

26Tâk nangni kâra chu hinga changmak ning. Nankâra inkhat in alenhnōm inchu 
ama khan alak-hei sōk akachang sik kae; 

27khana nangni kâra inkhat in achungpen achanghnōm inchu ama khan nansōk 
akachang sik kae, 

28Mihring Sapa kapōa, mi tarazen sik a changloa, mi inzen sik jôk leh mi 
katamtak intlensōt sik a ahringkhō kapea akajōng kapōa khan atlo sik kae.” 

Hmitkacho 2 Amandam hei 
(Mk 10.46–52; Lk 18.35–43) 

29Khang’khan Jesu leh asonle he’n Jericho kha andahlon joa, mipui katamtak in 
anleijui. 

30Hlamlen panga hmitkacho 2 ale’n ong hei khan Jesu kahong ti ṭong antheia, 
an-ôna, “David Sapa! Keini alungset roh, Apu!” anti. 

31Mipuihei khan anmani anrasei heia sip katia an-omna sik anmanthei hei. Tâk 
anmani’n inhnakchet a an-ôna, “David Sapa! Keini alungset roh, Apu!” anti. 

32Jesu kangira khana abek heia, “Nangni heimo katlo pek sik chei nanta madu?” 
ader hei. 

33Anmani’n anmasôn, “Apu, kanhmit namanvâr sik kanmadu!” 

34Jesu’n alungset heia anhmit kha asitpek jo hei; khava phatak a anhmit kavâr 
jo, khana ama anjui joa kae. 

Matthew 21 

Jerusalema Kalûrtak a Ahlutna 
(Mk 11.1–11; Lk 19.28–40; Jn 12.12–19) 

1Anmani’n Jerusalem anjōn manhnai joa, Olive Tlânga Bethphage anheiphâk jo. 
Jesu’n asonle 2 anhma atir heia 

2hing’hin amanse hei: “Nanhma khōa son se ruh, nantlung lim leh shakōrtung 
inkhat asira ate a’nkhitsa nanvahmu sik. Sōt hei ruh khana kahnenga heiṭhōi 
hei ruh. 

3Khana tu mo inkhat in nanhnenga heikhat ahri’nchu, ‘Oja’n ahmang hnōm hei,’ 
ti ruh; khava pha ama’n ahei tirbât sik hei.” 

4Hiva omchen kasōk hi sânkathem taleihri kha hui atlungna sik a kae: 

5 “Zion khōpui kha manthei ruh, Enroh, narengpa kha nahnenga kajōng! Ama 
amalung innem khana shakōrtung leh atere aheichōng, la’nhmangtet lo 
shakōrtung kae.” 

6Khan chu sonlehei kha kase heia khana Jesu ṭongpek kapōa anmani’n anvatlo 
jo: 

7anmani’n shakōrtung apui leh ate kha anheiṭhōi jo hei khana anchunga 
anpōnhei anpha a khana Jesu kha achunga khan in-ong jo. 

8Mipui katamtak in hlamlena khan anpōnhei anpha, khana ahlek he’n thing 
bâk-hei anvathlâk a hlamlen chunga khan anpha. 

9Mipui ahma kase hei leh akahnung kajui he’n an-ôna, “Hosanna, David Sapa 
manpâk a om rasoh! Rōngpu rahminga akajōng ama kha amahâm kaṭha! 
Hosanna, chunghnung pena manpâk rih!” anti. 

10Jesu Jerusalem ahlut pha, khōpui pumpui shunga rasa kachōr heia, “Ama hi tu 
mo?” antia mipui inder jo hei. 

11Mipuihei khan, “Ama hi Galilee ram a Nazareth khōa inphut sânkathem Jesu 
kha kae,” anti. 

Jesu Bek-inn Shunga Ahlut 
(Mk 11.15–19; Lk 19.45–48; Jn 2.13–22) 

12Jesu Bek-inn shunga khan kahlut a, bek-inn shunga neinâk akajōr leh 
a’nchohei seng kha ahnong sōt jo hei. Sêr kathlenghei leh pherva kajōrhei 
dokhânghei kha leh in-ongna hei kha amaletpek jo hei, 

13khana anhnenga, “Pathen ṭonghri kha ṭong inthenga hing’hin inzet, ‘Kabek-
inn kha kamukna inn a’nti sik kae.’ Tâk nangni’n inruhei inthupna inkhat a 
nansyem jo!” ati. 

14Bek-inn shunga khan hmitkachohei leh ke-inkhôihei ahnenga kahong hei, 
khana amandam hei. 

15Jesu ṭōntlo inlak-hei leh naipang he’n Bek-inna, “David Sapa manpâk a om 
rasoh!” tia anta-ôn kha thempu kalenhei leh dân oja he’n anthei pha, anhnuk 
kana jo. 

16Khava jâra Jesu hneng, ‘Hihei hin heimo antahri hi theimak che mo?’ anti. 
Jesu’n anhnenga ati, “Ôk kathei, hiva ṭong inthenga a’nzet hi nangni-e teiphung 
mak chei mo? Hinga hrina hi, ‘Pui katluk a manpâkna pekna sik a naipanghei 
leh naidônghei nanman themchûk hei.’” 

17Jesu’n anmani adahlon heia khōpuia inphut kasōk a Bethany a kasea vakarek 
jo. 

Jesu’n Theichangkung Ahâksêr 
(Mk 11.12–14,20–24) 

18Jîngkâr hmatak khōpuiting khan Jesu ahon’le nôk pha, avon leikaṭâm jo. 

19Khana hlampanga khan ama’n theichangkung inkhat ahmua akunga khan 
vakase, tâk achunga abō teilo heite leihmu mak. Khava jâra theichangkung 
hneng, “Avea nang kara nei hêrmak jo tin che!” ati. Khava laitak khan 
theichangkung kha kachâr jo. 



1643 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

20Khavakha sonlehei khan anhmua anmandon-hla hêr jo. “Theichangkung hi 
khonga mo inrangtak a akachâr jo?” tia ander. 

21 Jesu’n amasôn hei, “Kadiktak a kahri pek chei kae, nangni’n nantaksena inkei-
chiona nannei mak inchu, hiva theichangkung hnenga katlo kapōa nantlo tor 
sik. Hiva rōk hi changmak, hiva hmebung hnenga kapha hin, ‘Inlirsōt inna tui-
ôngpuia inhlon inhlut roh,’ nanti’num khang’khan a’ntlo sik kae. 

22Nantaksen inchu, nantader rakip kha nantahmu sik kae,” ati. 

Jesu Ratha neina chunga Ṭongderna 
(Mk 11.27–33; Lk 20.1–8) 

23Jesu Bek-inna kahong nôk a; ama’n mi amanthei lai hei thempu kalenhei leh 
upahe’n ahnenga kahong heia anleider, “Hihei tlosōtna sik a heiratha mo nanei? 
Tu’n mo hiva ratha hi apek che?” 

24Jesu’n amasôn hei, “Ke’n ṭong inkhat rōk der chei rong, nani masôn inchu; 
ke’num heiratha neina vângmo hihei hi katlo kahri pek sik chei. 

25John in tui manhlutna ratha anei kha khonna inphut mo: Pathena inphut mo 
a-emak leh mihringa inphut mo?” Anmani anbinga inkhe anphut a, “Heimo niti 
sik? Eini’n, ‘Pathena inphut’ niti’nchu, ama’n, ‘Khan chu heisa mo John kha 
nanta taksen mak?’ ati sik me. 

26Khana eini’n, ‘Mihringa inphut kae,’ niti’n leh kha mipui in heimo anta hongtlo 
sik niṭit nôk, ajârchu mi rakip in John chu sânkathem inkhat a antalo kae,” inti 
jo hei. 

27Khava jâra Jesu anmasôn, “Keini’n manhret mak ung.” Khava pha anhnenga, 
“Ke’num hihei hi heiratha neina vânga katlo mo ti manthei mak chei ning,” ati 
hei. 

Sapa Inhnihei ṭong Tekâk 
28“Tûn heimo nanmandon? Pha khat asapa 2 akanei pase inkhat leika-om. 
Upapa hneng kasea, ‘Sapa, se roh, vomhrui thei rahōna ṭōn vatlo roh,’ ati. 

29Ama’n amasôna, ‘Kei sehnōm mak eng,’ ati, tâk hnunga amalung athlenga kase 
jo. 

30Khana anpa kha asa inkhatpa hneng kasea in-anghrep a avahri. ‘Ôk, apa,’ ati. 
Tâk ama kha leise mak jo. 

31Khahei 2 kâra khō jôk khan mo anpa lungdo atlo?” ati. Anmani’n, “Upapa kha” 
anti. Khava jâra Jesu’n anhnenga, “Kahri pek chei kae: ramsêrṭhei ṭōn katlohei 
leh noti he’n Pathen Rengram a nanhma ankeia kase sik hei. 

32Ajârchu Tui Inhlutpa John kha akadik hlam malârna sik nanhnenga kajōng, 
khana nangni’n taksen mak chei; tâk ramsêrṭhei ṭōn katlohei leh noti he’nchu 

ama anleitaksen. Nangni’n hivahi nanhmu jo kapha, hnunga’m nanmalung 
thlengmak chei khana ama taksen mak chei,” ati. 

Vomhrui Thei rahōn Kasânhei Tekâk 
(Mk 12.1–12; Lk 20.9–19) 

33 Jesu’n ati, “Tekâk hlop inkhat rangei ruh: Pha khat a ram kapu inkhat in 
vomhrui alinga, akimvea arahōna atheitui ep-mathlâkna khur inkhat achoa, 
chung inshâng berte inkhat asak a kae. Khan chu arahōn kha amansân heia, ama 
kha ram kahlatak a kase jo. 

34Akara lōk pha kha ahongtluk jo pha, ama’n asōk-hei avomhrui rahōn kasânhei 
hnenga hleisân kalo atir jo hei. 

35Rahōn kasânhei khan asōk-hei kha anleisur hei, inkhat anvōk a, inkhat anthat 
a, khana alak inkhat kha hlung vâng andenga kae. 

36Mipa khan hma kanek a sōk katam det atir nôk hei khana khahei kha’m in-
anghrep a anleitlo nôk heia kae. 

37Atorna asapa kha anhnenga aleitir jo. ‘Kasapa chu anleikaja nger sik,’ ati. 

38Tâk rahōn kasânhei khan ama anhmu pha, anbinga inbe heia, ‘Ama hi ram 
kapupa sapa kae. Hong ruh, that rih, a’nlo sik karōihei kha eini’n chen rih!’ inti 
hei. 

39Khan chu ama kha ansura, rahōn vângting anhlonsōt a anthat jo. 

40“Tûnchu, hlei kapupa kha kahong jo, khava hlei kasânhei chunga heimo atlo 
sik jo?” tia Jesu’n ader hei. 

41Anmani’n ahnenga, “Ama’n khava mikaṭhamak-hei kha anṭhatmak dungjuia 
athat sik hei, khana rahōn kha aphahrep a hleisân kapek sik milak hneng apek 
sōt sik hei,” anti. 

42 Jesu’n anhnenga, “Ṭong Intheng rabu tahri kha teiphung mak chei mo? ‘Inn 
kasak he’n antamadumak hlung kha heirakip a apui karônpen kachang jo. 
Hivahi Rōngpu tatlo kae; hivahi heituk a’nlak manhmuna jo mo!’ 

43Jesu’n ahrisa, “Khava jâra kahri pek chei kae, Pathen Rengram kha nangnia 
inphut losōt kachang sik a kha mihlop, kara inpung sik mihei hneng a’npe sik jo 
kae.” 

44Tu achang inum hiva hlung chunga a’npai inthlûk kha ahar-ahak a kakōi sik, 
khana hlung kha tu inkhat chunga atlâk inchu ravut kapōa asuk manbun dâk 
sik. 

45Jesu ṭong tekâk hri hei hi thempu kalenhei leh Pharisee he’n anthei jo khana 
anmani chungchânga ahri kae ti ani’nhret jo, 

46khava jâra anmani’n asurna sik anjong jo. Tâk mipui in Jesu kha sânkathem 
inkhat a anlo jâra anmani’n mipuihei kha anṭit heia kae. 

Matthew 22 

Hmōiṭhōi Revei Tekâk 
(Lk 14.15–24) 

1Jesu’n mipuihei ahri pekna khan tekâk aleihmang nôk a kae. 

2“Marvân Rengram kha hiva kapō kae. Pha khat a reng inkhat in asapa 
hmōiṭhōina revei inkhat aleimantluk. 

3Ama’n revei sâktlânga sik a hmelâk-hei kabek sik asōk atir hei, tâk anmani 
honghnōm mak hei. 

4Khava jâra asōk ahlop atir nôk heia ahmelâk-hei hneng hing’hin ti ruh: ‘Tûn 
revei thlaithleng kadônsō jo; kase che leh kavei manthai kase terehei kathat a, 
heirakip mantluksō jo kae. Hmōiṭhōina reveia hong ruh, vati hei ruh!’ ati. 

5Tâk hmelâk-hei khan heitea sakmak heia anṭōn et kase jo hei: inkhat in hleia, 
ahlop inkhat in inveina hmun a andahlon jo, 

6alak he’n asōk-hei kha ansur heia, anvōk hei, khana anthat hei. 

7Rengpa kha ahnuk kana hranghra jo, mikathat-hei kathat sik leh ankhōpuihei 
karo inhmang sik a asepei atir jo hei. 

8Khava pha ama’n asōk abek heia anhnenga, ‘Hmōiṭhōi revei sâktlâng mantluk 
jo kae, tâk kahmelâk mihei sik a anrahōi changmak jo. 

9Tûn khōpui hlamlen heia son se una nantahmuhmu hei vabe hei ruh,’ ati. 

10Sōk-hei kha khōpui hlamlena kase heia akaṭha leh akase antahmu mi rakip 
anmantûp jo hei, hmōiṭhōina innden kha mipui leikasip jo hei. 

11Rengpa kha hmelâk-hei ka-ena hongkahlut, pase inkhat hmōiṭhōi retpōn 
a’nvonmak ahmu sōt jo. 

12Rn khan ahnenga, ‘Ṭhōnpa hmōiṭhōina retpōn invon loa heikhong mo 
aheikahlut che?’ ati. Tâk mipa kha heite ṭongmak jo. 

13Khava sōa rengpa khan asōk-hei hneng, ‘Akut leh ake khit una vângting 
inthimna hmun a hlonsōt ruh,’ ati hei. Khana khan kaṭap sik khana aha akarôt 
sik jo,’ ati.” 

14Jesu’n achaina ahri, “Mi katamtak inbe hei, tâk akatlômtek indeisōt hei.” 

Ramsêrṭhei Pek Chungchânga Ṭongder 
(Mk 12.13–17; Lk 20.20–26) 

15Pharisee kasesōt heia ṭongderna vâng Jesu kha man-ôkna sik anmantluk jo. 

16Anmani’n ansonlehei leh Herod mihei ahnenga antir hei. Anmani’n, “Oja, nang 
in akadik nahri kanmanhret che. Nang in, tûte lûrna leh lenna chunga kajana 
neiloa, mihei sik a Pathen lungdo kha kadik a namanthei hei, ajârchu nang in 
tûte inkhat lulenna kha donmak che. 

17Khava jâra, heimo nang in namandon amanthei roh. Rome Rengkalen Caesar 
hneng ramsêrṭhei pek sik hi nidân kadōi mo, akadōimak mo?” anti. 

18Achang ravâng, anṭhatmakna ṭōnmantluk kha Jesu’n amanhret a, “A’nṭhat 
hlemsak-hei! Heisa mo kei man-ôk sik a a’ntluk chei? 

19Ramsêrṭhei pek sik sêr kha eiman hmu ruh!” ati hei. Anmani’n dangka cheng 
khat anheichoi, 

20ama’n anhnenga ader hei, “Hivahi tu lim leh tu rahming mo?” 

21Anmani’n anmasôn, “Rengkalen Caesar ta kae.” Khava pha Jesu’n ahnenga ati, 
“Caesar ta kha Caesar pek ruh, Pathen ta kha Pathen pek ruh.” 

22Anmani’n kha anthei pha inlak ansak hêra andahlona kasesōt jo hei. 

Thina inphut Thōi nôkna Ṭongder 
(Mk 12.18–27; Lk 20.27–40) 

23 Khava ning tak khan Sadduceehei Jesu hneng kahong heia mihei hi thina 
inphut thōimak hei ning tia anhria kae. 

24“Oja, Moses’n mi inkhat sa neiloa athi jo’nchu, asōpuipa khan anuhmei kha 
inlo rasoh, khana akathi jo sōpuipa sa kae tia a’nlo sik nai nei hei rasoh ati. 

25Tûnchu, sōpui unai 7 leika-om hei. Upapen khan nuhmei aneia sa neiloa kathi 
jo, anaipa sik a anuhmei kha adahlon jo. 

26A’n-anghrep omchen kha 2 tlukna hnenga, 3 tlukna hnenga, khana achaina 
unai 7 ankhenga hnenga leikasōk jo. 

27Achaina pena anlômnu kha kathi jo. 

28Tûnchu, akathihei kahringa thōi nôk ning khan amanu kha tupen nuhmei mo 
akachang sik jo? Amanu kha ankhenga anleiompui,” anti. 

29Jesu’n amasôn hei, “Heituk a nantaṭhe jo mo! Hivahi Ṭong intheng a-emak leh 
Pathen ratha hratna kha nanmanhret mak jâra kae. 

30Ajârchu akathi he’n kahringa anthōisōt ning khan anmani marvân ngeva ka-
ang sik jo hei, lu hôngmak jo hei ning. 

31Tûnchu, akathihei kahringa anṭhōisōtna chungchânga chu: Pathen in 
amanthei chei kha teiphung mak chei mo? Ama’n 

32‘Kei Abraham Pathen, Isaac Pathen, khana Jacob Pathen eng kae,’ ati. Ama chu 
akathihei Pathen kha changmak, akahring hei Pathen kae.” 

33Mipuihei khan kha anthei pha, aman theinahei chunga khan anmandon-hla 
hêr joa kae. 

Ṭongpek Kalen 
(Mk 12.28–34; Lk 10.25–28) 

34Jesu’n Sadduceehei amandai hnger jo hei ti ṭong Pharisee he’n anthei pha, 
hong intûp hei, 

35ankâra Dân oja inkhat in ṭongder vâng man-ôk sik a aleitlo. 

36“Oja, kho kha mo Dân shunga ṭongpek kalenpen?” tia ader. 

37 Jesu’n amasôn, “‘Nang in namalung rakip, naratha rakip, khana namandonna 
rakip vâng Rōngpu na-Pathen kha nalungset sik kae.’ 

38Hivahi akarôn pen leh akalenpen ṭongpek kha kae. 

39Inhni tlukna akakhôk pen khachu: ‘Nang nabinga na’nlungset kapōa nakhō 
naven lungset roh,’ ti hi kae. 

40Hiva ṭongpek 2 chunga hin Moses Dân pumpui kha leh sânkathemhei 
mantheina kha a’nhnga kae,” ati. 

Messiah chungchânga Ṭongder 
(Mk 12.35–37; Lk 20.41–44) 

41Pharisee ṭhahrep anho’ntûp jo pha, Jesu’n ader hei, 

42“Messiah chungchânga heimo nanmandon? Ama tusa mo?” Anmani’n 
ahnenga, “David sapa,” anti. 

43Jesu’n, “Khan chu heisik a mo ama kha ‘Rōngpu,’ tia abekna sik Rathla’n David 
kha amanhlim? David in ati, 

44 ‘Rōngpu khan ka-Rōngpu hneng: Na’ndōipui hei nakethōia kadamak kârseng 
kachangting in-ong roh,’ tia aleihri. 

45David in ‘Rōngpu’ tia abek inchu, heikhong mo Messiah kha David sapa 
akachang thei sik?” ati. 

46Jesu kha tûte’n masôn tor mak jo hei, khana khava ninga inphut tûte’n ṭong 
der ngammak jo hei. 

Matthew 23 

Jesu’n Dân Ojahei leh Phariseehei Arakôk hei 
(Mk 12.38–39; Lk 11.43,46; 20.45–46) 

1Khava sōa Jesu’n mipuihei leh asonlehei hneng ahri. 

2“Dân ojahei leh Phariseehei Moses Dân kha a’nlesōt sik a manṭhat hei kae. 

3Khava jâra tlo sik a antamanthei rakip kha nantajui nger sik kae; tâk anmani 
ṭōntlo kapōa chu tlomak ruh, ajârchu anmani’n antahri kha ṭōna tlosōt mak hei. 

4Anmani’n phur kahrik rôn intak kha mihei khōn chunga ankhitpek hei, tâk 
anmani’n chu mihei tarôn kha inthōpuina sik ankutpâr vângbek um kalâng 
hnōm mak hei. 

5Anmani’n heirakip kha mi tahmu sik hnâma antlo. Enruh anmachea leh anbâna 
ṭong intheng thingbôm antamakhei heiso, heituk a akalenhei mo! Anpōn hmor 
antamakhei mathlak so heituk a akasei hei mo manhretsa ruh! 

6Anmani’n revei hmun a in-ongna kaṭhapen khana intûpna inn synagogue a in-
ongna apui karônpen anmadu; 

7jōrtlâng hmun heia mihei chibei tlo sik leh ‘Oja’ antati sik anmadua kae. 

8Nangni chu ‘Oja’, inti mak ruh, ajârchu nangni’n Oja inkhat rōk nannei khana 
nankhenga innshung inkhat mi chei kae. 

9Khana hiva raleichunga hin tûte ‘Apa’, timak ruh, ajârchu marvâna nangni’n Pa 
inkhat rōk nannei. 

10Khana nangni ‘Hlamkakei’ inti mak ruh, ajârchu hlamkakei inkhat rōk 
nantanei khachu Messiah kae. 

11Nankâra akalenpen kha nansōk akachang sik kae. 

12Abinga akalen hnōm khan a’nsinsak sik kae, khana abinga a’nsinsak kha 
manlen sik kae. 

Jesu’n Inṭhat hlemsak-hei Themmô apek 
(Mk 12.40; Lk 11.39–42,44,52; 20.47) 

13“Nangni Dân ojahei leh Phariseehei heituk a ṭitpek ka-om chei mo! Nangni 
a’nṭhat hlemsak-hei! Marvân Rengram kot kha mihei hmaikunga nankhârpek 
hei; nangni nanbinga’m hlutmak chei, akahlut sik a a’ntluk hei um nangni’n 
nankhâr hei. 

14Nangni Dân ojahei leh Phariseehei heituk a ṭitpek ka-om chei mo! Nangni’n 
renghmeihei chunga hnemna nanjonga an-inn nanchom pek hei, khana mi 
tahmu sik akasôt tatak derna nannei! Hiva sik jâra hin nanchunga karâkna kha 
akakhôkdet sik kae. 

15“Dân ojahei leh Phariseehei heituk a ṭitpek ka-om chei mo! Nangni a’nṭhat 
hlemsak-hei! Mi inkhat malung manthlengna sik tui-ôngpui heia intôr chei, 
rengram pumpui nanrakan; khana hme nansō jo pha, nangnihei kanek a ama 
kha tehni kakhea hmeikhur hlutna sik rahōi kasōk nanmanchang! 

16“Hmitkacho hlamkakeihei, nangni sik heituk a ṭitpek ka-om chei mo! Nangni’n 
mi nanmanthei hei, ‘Mi inkhat in Bek-inn kapan a ṭong sekamna anei inchu 



1649 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

khava khan ama khitmak nanti; tâk ama’n Bek-inn shunga aka-om sana kapan 
a ṭong asekam inchu akhit a kae,’ nanti. 

17Mikamo hmitkachohei! Sana leh khava sana manthengna kanei Bek-inn kha 
khō kha mo akakhôk jôk? 

18Khan hi’m nanmanthei hei, ‘Mi inkhat maichâm kapan a ṭong sekamna anei 
inchu, khava khan ama khitmak; tâk maichâm chunga neinâk intōk kapan a 
ṭong sekamna anei inchu, akhit a kae,’ nanti. 

19Heituk a hmitkacho chei mo! Neinâk intōk leh khava tōkna inthengsōt 
maichâm kha khomo akakhôk jôk? 

20Khan chu, maichâm kapan a ṭong sekamna anei khan, maichâm leh achunga 
ka-om rakip kha apan a ṭong sekamna anei kae; 

21khana bek-inn kapan a ṭong sekamna anei khan bek-inn leh ashunga ka-om 
Pathen leh ṭong sekamna anei kae; 

22khana marvân kapan a ṭong sekamna anei khan, Pathen len in-ongna leh 
achunga a’n-ongpa leh ṭong sekamna anei kae. 

23 “Dân ojahei leh Phariseehei, heituk a ṭitpek ka-om chei mo! Nangni a’nṭhat 
hlemsak-hei! Nangni’n reihing, patikhôm, khana maru-marâng sem sôm chu 
nanpek, tâk nangni’n akakhôk pen Dânhei khachu heitea sakmak chei, khahei 
khachu akadik, lungset leh malung intheng hei hi kae. Alakseng um heisakmak 
tlo loa hivahei hi nantatlosōt sik kae. 

24Hmitkacho hlamkakeihei! Nantui ina thōidi chu nandîpsōt a, sharîngsei chu 
nanmade manhlut a kae! 

25“Dân ojahei leh Phariseehei heituk a ṭitpek ka-om chei mo! Nangni a’nṭhat 
hlemsak-hei! Nangni’n kōklei leh thleng avângting chu nansôp mantheng, tâk 
ashungting chu inphâmna leh rumhrat a mi chomna kasiptak a ka-om. 

26Hmitkacho Phariseehei! Ahma inkeia kōklei shungting kha mantheng ruh, 
khan chu avângting kha’m intheng sik! 

27 “Dân ojahei leh Phariseehei heituk a ṭitpek ka-om chei mo! Nangni a’nṭhat 
hlemsak-hei! Nangni akachek inno thlân kapō chei kae, avângting chu en kaṭha, 
tâk ashungting chu mi kaṭop, kathi ru kasip phet a kae. 

28Khava kapōa, nangni’m vângtinga mi rakip hmit-hmua kaṭha chei, tâk 
ashungting chu inṭhat hlemsakna leh setna kasiptak cheia kae. 

Jesu’n Anmani Karâkna Amak hma Ahri pek hei 
(Lk 11.47–51) 

29“Dân ojahei leh Phariseehei heituk a ṭitpek ka-om chei mo! Nangni a’nṭhat 
hlemsak-hei! Nangni’n sânkathemhei thlân kaṭhatak a nansyem, khana 
hringkhō kaṭha aleikahmang hei thlân nanmanret pek hei; 

30khana nangni’n nanpuhei phalai khan nanleihring inchu, anmani tatlo kapōa 
leitlo mak ni’ung khana sânkathemhei leithat mak hei ni’ung nanti. 

31Khava jâra nanbinga sânkathem leikathat hei sōn nanchangna sâkhi kha 
nantatlo jôk kae! 

32Khan chu, nanpuhei taleiphut ṭōn kha tlona jui mathlung jo ruh. 

33Nangni hrisehei hrise sōnhei! Hmeikhur chen sik a inphut heikhong mo 
tlânsōt sik a a’nngam chei? 

34Khava jâra ke’n kahri pek chei kae sânkathemhei, mikasinghei leh ojahei 
kajōngtir pek sik chei; ṭhahrep nanthat sik, alak thingrakea nanmakhei sik, 
ṭhahrep nan-intûpna innpui heia nanrachâk sik, khana khōpui inkhat a inphut 
inkhat a nanhnong kathek sik hei. 

35Khava tloman chu, ṭhenakase rakip nanthat hei jâra karâkna kha nanchunga 
akatlung sik kae, ṭhenakase Abel a inphut Berachiah sapa Zacheriah katlunga 
maichâm leh hmun intheng kâra nanthat hei. 

36Kadiktak a kahri pek chei kae: hiva mithatna rakip jâra karâkna kha tûnlai 
khang phat shunga mihei chunga ajōng katlung sik kae! 

Jerusalem sik a Jesu Lungsetna 
(Lk 13.34–35) 

37“Jerusalem, Jerusalem! Pathen in nahnenga ajōngtir sânkathemhei nathat hei, 
ṭongkarônhei hlung vâng nadeng hlon hei! Ârpui in atehei amathla hnōia aka-
unsi kapōa, ke’num vōi heija mo namihei kabân vâng kaka-unsi sik a kaleimadu, 
tâk nang in amantlo mak che! 

38Khava jâra nabek-inn kha dahlon leh akarōk a aka-om sik kae. 

39Ke’n kahri pek chei kae, ‘Rōngpu rahminga akajōng ama kha Pathen in 
mahâmṭhat apek,’ nantimak kârseng tuna inphut ahmu mak jo chei ning,” ati. 

Matthew 24 

Bek-inn Suk manhmang sik Jesu’n Ahri 
(Mk 13.1–2; Lk 21.5–6) 

1Jesu’n Bek-inn kha adahlona kasesōt jo, khava pha asonle he’n khava innhei 
chungchânga amandona sik a ahnenga kahong hei. 

2Ama’n ati, “Kadik, nangni’n hihei seng hi kaṭha a nanhmu sik hei. Hivahi kahri 
pek chei kae: hinna hlunghei hi inkhatbek anhmun et a om mak jo hei ning, 
inkhat et a hlon mathlak sik hei kae.” 

Inrengna leh Suk manrimna 
(Mk 13.3–13; Lk 21.7–19) 

3Olive Tlâng chunga Ama a’n-onglai sonlehei kha anhlop a ahnenga kahong 
heia, “Khahei kha heitik mo ajōng kasōk sik khana najōngna sik leh pha inchaina 
mêrchîkna kha heimo akasōk sik amanthei roh,” anti. 

4Jesu’n amasôn hei, “Insing thei ruh, tûte’n ahōn makna sik chei tlo ruh. 

5Mi katamtak in, kei sik a ṭongkahri ung antia kahong sik hei khana, ‘Kei 
Messiah eng kae,’ anti sik, mi katamtak anhōn sik hei. 

6Nangni’n akahnaia re inhnok rasa khana akahla a reṭong nanthei sik; 
nanmalung manrim mak ruh. Khahei kha kasōk nger sik, tâk achaina chu 
lachang mak ning. 

7Ram inkhat leh inkhat indōi sik hei, rengram inkhat leh inkhat inbuhlu sik hei. 
Hmun rakip a sâk kakhôk sik khana lingnu innok sik. 

8Hihei rakip hi naiha kaphu nat inphutna kapō kae. 

9 “Khan chu nangni karâkna sik leh that sik a mihe’n ansur sik chei khana mikut 
chunga anpek sōt sik chei. Kei jâra jât rakip in anhōt sik chei. 

10Khava pha mi katamtak in taksenna anmasō sik; inkhat in inkhat inhōn inthla 
sik hei, in-enkada sik hei. 

11Sânkathem inhlem katamtak hong kasōk sik hei, khana mi katamtak anhōn 
mathlâk sik hei. 

12Ṭhatmak kapung kha khanga kachang sik a kha, mihring katamtak hei 
lungsetna hong kabâng sik. 

13Tâk achaina katlunga kahnet a ka-om mi kha hukmanhring kachang sik. 

14Khana hiva Rengram Ṭong kaṭha hi vânhnōi raleia jât rakip hneng sâkhi sik a 
hrimanthang sō sik kae; khava sō leh a’nchaina kha jōng katlung sik jo. 

Ṭit Ka-om Inrengna 
(Mk 13.14–23; Lk 21.20–24) 

15 “Sânkathem Daniel taleihri, ‘Ṭit ka-om tak Inrengna’ kha nanheihmu sik. 
Khava khan hmun inthenga hongkangir sik.” (Akatei hnenga ṭongmanthei: hiva 
tina hi manhret nger roh!) 

16Judea ram a ka-om he’n tlâng ting akatlânsōt nger sik hei kae. 

17Innchunga ka-om khan inna aneinâk kalo sik jōngṭumna pha lomak hei rasoh. 

18Khana hleia ka-om mi khan apōn kalo a-inna he’nle mak rasoh. 

19Khava pha nai kavonhei leh naitenuhei heituk a ṭitpek ka-om sik hei mo! 

20Phebi lai a-emak leh Châmhngat kani ning nantlânsōt makna sik Pathen 
hneng inder ruh! 

21Ajârchu khava pha inrimna kha ralei insyembia inphut tuning katlunga 
aleikasōk rakip akakhe chet inrimna kachang sik. Khana khava kapō kha 
inkhatbek avea sōk mak ning. 

22Tâk Pathen in kanihei kha amantlôm jo; amantlôm mak inchu, tûte hring tor 
mak ning. Hei-achang inum ami kadeisōt hei sik jâra Pathen in kanihei kha 
asukmanbong pek sik hei. 

23“Khana mi inkhat in nanhnenga, ‘Enruh, Messiah hin ka-om!’ a-emak leh ‘Son 
ka-om!’ anti’num taksen mak ruh. 

24Ajârchu Messiah inhlem leh sânkathem inhlem hong kasōk sik hei; khana a-
ethei chenna Pathen kadeisōt hei kapha hōn mathlâkna sik det-hla ka-om tak 
leh ṭōn-inlak antlosōt sik. 

25Rangei ruh! Hihei hi apha kha atluk mak hma kahri pek dek chei kae. 

26 “Achangmak leh, mi’n nanhnenga, ‘Enruh, ama kha nêrdiram thōia ka-om!’ 
anti’num, vase mak ruh; khana mi’n, ‘Enruh, ama hin inthup!’ anti’num, taksen 
mak ruh. 

27Ajârchu nisōtinga inphut khō ahon’phe khan bōirōk rakip ara-âng kapōa 
Mihring Sapa ajōng sik kha khanga kati sik. 

28 “Kathi kalōng omna hmun a, hmuthonghei intûp sik hei. 

Mihring Sapa Jōng sik 
(Mk 13.24–27; Lk 21.25–28) 

29 “Khava khōdeng theina kani a’nchaisōtak leh kani inthim sik, thla vârmak 
ning, ârsi marvâna inphut katla sik hei, khana bōirōk a ratha hratna hei kha 
anhlam hroa inphut hnongsōt sik hei kae. 

30Khava pha Mihring Sapa jōngna sik mêrchîkna kha bōirōk a inhmu sik jo; 
khana Mihring Sapa kha marvân sumtuk chunga aratha neina leh alûrna leh 
inṭhōia ajōng kha anhmu pha raleichung jât rakip in kaṭap sik hei. 

31Pengkun kalen kha antum sik, ama’n angeva ralei rakir manlia atir sik hei, 
anmani’n akadeisōt seng kekung leh kelera anchom mantûp sik hei. 

Theichang kunga Inchûna 
(Mk 13.28–31; Lk 21.29–33) 

32“Theichangkung in manhretna manthei chei rasoh. Abâk-hei ahong ka-êm 
heia, hong kadông heia, abō ahongcher jo’nchu khōlum pha kahnai jo ti 
nangni’n nanmanhret. 

33Kha leh in-anghrep a, nangni’n hihei rakip nanhmu pha, apha hong kahnai jo, 
a’nphut sik a intluk jo ti nanmanhret sik jo. 

34Omchen rakip hei hi tuna akahring mihei hi anthisō mak hma akasōksō sik 
hei kae ti hi mandonsōt ruh. 

35Marvân leh ralei chu inhmang sik, tâk kei ṭongrahme hei chu inhmang hêrmak 
hei ning. 

Akani leh Apha Tûte’n Manhret mak 
(Mk 13.32–37; Lk 17.26–30,34–36) 

36“Khava kani leh pha kha tûte inkhat in manhret mak hei, marvân ngevahei leh 
Sapa kha’num manhret mak hei; Pa rōk in amanhret kae. 

37Mihring Sapa jōng sik kha Noah phalai aleikasōk kapō kha ka-ang sik. 

38Tuishâng alen mak hma Noah kha rakōnga ahlut ning katlung, mihei kha 
ansâk an-in, nuhmei-pase lu-inhông heia leika-om hei; 

39tuishâng ahong lena, ahong tlenhlon mak hei kârseng anmani’n leimanhret 
mak hei. Khang’khan Mihring Sapa ajōng sik kha’m akachang sik kae. 

40Khava pha hleia ṭōnkatlo 2 leika-om sik hei: inkhat inlo sik inkhat indahlon 
sik. 

41Nuhmei 2 suma sâng anleisuk sik: inkhat inlo sik inkhat indahlon sik. 

42“Khava jâra inrin ruh, ajârchu heikania nan-Rōngpu akajōng sik manhret mak 
chei. 

43Inn kapu khan inru heitik pha ahong sik kha amanhret inchu, ama inrin ṭhak 
sik a kha a-inna manhlut mak ning ti hi nangni’n nanmanhret. 

44Kha achang inchu, nangni’m a’nrinṭhak sik chei kasōk, ajârchu nangni’n 
nanhlamrin mak phatak a khan Mihring Sapa kha akajōng sik kae. 

Taksenthei leh Taksenthei Kachangmak Sōk 
(Lk 12.41–48) 

45“Khan chu, tu hmen , taksen ka-om leh akasing sōk kha? Khava khachu 
arōngpu pa’n sōk alak-hei ka-ensuia leh aphahrep a anbu kapek sik a 
amanṭangpa kha kae. 

46Akapupa inna ajōng pha khanga aleikatlo sōk kha heituk a mikahōi mo! 

47Kadik, hi kahri pek chei kae, akapu khan khava mi kha anei rakip chunga 
vaikarôn amanchang sik a kae. 

48Tâk sōk kaṭhamak achang inchu, alungria akapu kha lahong vakmak ning atia, 

49ju-inruihei leh an-in, ansâk a asōk changpui hei kha vōk aleiphut sik jo. 

50Khan chu khava sōk kapu kha ni khat asōkpa’n ataksen mak phatak a leh 
amanhret mak kani ning tak kajōng sik jo. 

51Akapu khan ama kha abong-bonga atan sik khana a’nṭhat hlemsak-hei 
vângchen kha ama’m amanchen sik. Khana khan kapenga aha akarôt sik jo. 

Matthew 25 

Nuhngâk 10 hei Tekâk 
1 “Khava pha a marvân rengram kha hiva kapō kachang sik. Pha khat a nuhngâk 
10 he’n anthaihmei anchoia hmōipa intōpui sik a leikasesōt hei. 

2Ankâra 5 chu kamohei, khana alak 5 chu kasinghei. 

3Akamohei khan anthaihmei anchoi, tâk thaitui chu leisun mak hei, 

4akasinghei khan chu anthaihmeia thaitui kasip a an-inchoia kae. 

5Hmōipa hong sik kha apha kasôt a kahlut jo, khava jâra nuhngâk-hei kha 
anhmit kahmua inngui jo hei. 

6“Ṭhangṭim jo kae mi ka-ông rasa inthei, ‘Hmōipa kha kahong jo! Hong ruh 
va’nhmupui jo ruh!’ 

7Khava pha nuhngâk 10 hei kathōi heia anthaihmei andet manphut jo. 

8Akamohei khan akasinghei hneng khan, ‘Nanthaitui ajing apek ruh ajârchu 
kanthai hmei kathi sik jo,’ anti. 

9Tâk akasinghei khan anmasôn hei, ‘Changthei hêrmak ning, keini sik leh 
nangni sik tlukmak ning. Akajōrhei hneng se una, va’nchôk ruh.’ 

10Khan chu akamo nuhmeihei kha thaitui inchôk kase jo hei; khanga anselai, 
hmōipa kha jōng katlung jo. Khana 5 a’ntlukdek hei kha ama leh inṭhōia revei 
hmun a kahlut jo hei, khana kot kha ankir joa kae. 

11 “Hnunga alak nuhngâk-hei kha hong katlung jo hei. ‘Apu, apu! amanhlut roh!’ 
antia ka-ông hei. 

12Hmōipa khan amasôn hei, ‘Changthei hêrmak ning! Ke’n manhret mak chei 
eng.’” 

13Jesu’n achaina ahri, “Khava jâra insing thei ruh, ajârchu nangni’n akani leh 
apha kha manhret mak chei.” 

Sōk 3 hei Tekâk 
(Lk 19.11–27) 

14 “Khava pha khan marvân Rengram kha hiva kapō kachang sik. Pha khat a ram 
kahlatak a khōhmea akase sik pase inkhat leika-om; asōk-hei abek heia akarōi 
chunga aleinganse hei. 

15Antlo torna dungjui et a aleisempek hei: inkhat hneng sêr 5,000 apek, ahlop 
inkhat hneng 2,000 apek, khana ahlop inkhat hneng 1,000 apek. Khana ama 
khōhme kase jo. 

16Sêr 5,000 kachenpa khan inrangtak a kasea inveina atloa 5,000 amanpungsa 
jo. 

17Kha leh in-anghrep a sêr 2,000 kachenpa sōkpa kha’num 2 amanpungsa jo. 

18Tâk sêr 1,000 kachenpa sōk khan kasea ralei khur achoa, akapu sêr kha avûma 
athup jo. 

19“Pha kasôttak sōa khava sōk-hei ankapu kha kahonga anmani leh 
enmantōkna antlo jo. 

20Sêr 5,000 kachen sōk kha akakhe 5,000 leh inṭhōia heikahlut a avapek jo. ‘Apu, 
nang in sêr 5,000 nanganse eng kae. Enroh! Sêr 5,000 kaman pungsa a kae,’ ati. 

21Akapu khan ahnenga, ‘Kaṭha natlo jo, mikaṭha leh taksen ka-om sōk! Nang aja 
katlômtek chunga taksenthei kachang che, akatamtak chunga kamanngan sik 
che kae. Hong roh kei inpâkna hin chen vanei jo roh!’ ati. 

22“Sêr 2,000 kachenpa kha’m kahonga, ‘Apu, sêr 2,000 nanganse eng kae. Enroh! 
2,000 kaman pungsa,’ ati. 

23Akapu khan ahnenga, ‘Kaṭha a natlo jo, mikaṭha leh taksen ka-om sōk! Nang 
aja katlômtek chunga taksenthei kachang che, akatamtak chunga kamanngan 
sik che kae. Hong roh kei inpâkna hin chen vanei jo roh!’ ati. 

24“Khava sōa sêr 1,000 kachenpa sōk kha’m kahonga, ‘Apu, nang mi kakhôktak 
inkhat nachang kamanhret che; hmuchi navor makna hmun a na-ât, khan chu 
nakathek makna hmun a nakhôm mantûp a kae. 

25Ke’n kalei ṭit chea, nasêr kha kase enga ralei thōia kathup a kae. Enroh! Nata 
kha hi kae,’ ati. 

26“Akapu’n amasôn, ‘Mikaṭhamak leh ratha kase sōk!’ Ke’n kavor makna hmun 
a ka-ât leh kakathek makna hmun a kakhôm mantûp namanhret mo? 

27Chu achang inchu, kaser kha sêr dana bank a naleida sik kae, khana kei 
kahong pha kata kha asêrthōi leh kahmu sik kae. 

28Tûnchu, ahnenga sêr kha losōt una sêr 10,000 kaneipa hneng pesa ruh. 

29Ajârchu tu achang inum ṭhahrep akanei kha, akakhea inpeksa sik, ama 
akatamtak anei sik jo; tâk heite kaneimak kha, anei tete kha kasut sik kae. 

30Akahnem mak sōk khachu, vânga khō inthima hlonsōt ruh; khana khan 
akapenga aha akarôt sik kae.’ 

A’nchaina Ṭongtan 

31 “Mihring Sapa kha Reng kapōa marvân ngevahei leh inṭhōia ajōng pha, alen 
in-ongna chunga in-ong sik, 

32khana ahmai kunga jât rakip intûp sik hei. Kemōng kakhem inkhat in kemōng 
leh kehei aṭhen kapōa, anmani kha rup hnia aṭhen sik hei. 

33Ama’n mikadik-hei kha changting ada sik hei khana alak-hei khan veiting ada 
sik hei. 

34Khava pha Rengpa khan achang tinga hei hneng, ‘Hong ruh, kapa mahâmṭhat 
pek hei! Vânhnōi insyembia inphut nangni sik a mantluksa rengram kha 
hongchen jo ruh. 

35Ajârchu kei leikaṭâm enga bu nanpek eng, kei katui leikahrea in sik nanpek 
eng; khōhme inkhat a kahong enga nanmathlung eng, 

36kakarōksaia leika-om enga pōn nanmansi eng; leikana enga nanhong en eng, 
kurkhum a ankhum enga nanhong phâk enga kae,’ ati. 

37Khava pha mikadik-hei khan anmasôn sik, ‘Rōngpu, heitik a mo aleikaṭâm 
chea bu kantapek che, khan chu natui aleikahrea in sik kantapek che? 

38Heitik khan mo khōhme inkhat a akalôn chea kan-inna kanta mathlung che, 
khan chu nakarōkpet a aleika-om chea pōn kantamansi che? 

39Heitik khan mo nanatna kantahmu chea a-emak leh kurkhum a aleika-om 
chea kantavaphâk che?’ 

40Rengpa khan amasôn sik hei, ‘Kadiktak a kahri pek chei kae, hiva ka-innshung 
mihei kâra akasin pena a’ntei inkhat hneng nanta leitlo kha, kei hneng nantatlo 
kae!’ 

41“Khana veitinga aka-om hei hneng khan ama’n ati sik, ‘Pathen hâksêr kachen 
hei, kahnenga inphut sesōt ruh! Seitan leh angevahei sik a mantluksa kumsôt 
hmeikhura sik sesōt ruh! 

42Kei kavon leikaṭâma bu apek mak chei, katui leikahrea in sik aleipek mak chei; 

43khōhme inkhat leikachang enga nan-inna amathlung mak chei, karōksaia 
leika-om enga pōn amansi mak chei; leikana enga khana kurkhum a ka-om enga 
ahong enmak chei,’ ati hei. 

44“Khava pha anmani’n anti, ‘Rōngpu, heitik khan mo navon aleikaṭâm, natui 
akahre, khōhme aleikachang che, pōn silo che, kurkhum a aleika-om che, khan 
chu aleikana chea kantaleihmu chea, kantalei razen mak che?’ tia anmasôn sik. 

45Rengpa’n amasôn sik hei, ‘Kahri pek chei kae, hihei kâra akasinpen inkhat 
chunga inthōpui sik akada chei kha, kei inthōpui akada chei kae.’ 

46Khan chu, anmani are-rea karâkna kachen sik a atir sik jo hei, tâk mikadik-hei 
khachu kumsôt hringna kase sik jo hei.” 

Matthew 26 

Jesu Dōina Ṭōnmantluk 
(Mk 14.1–2; Lk 22.1–2; Jn 11.45–53) 

1Jesu’n hihei seng amantheisō hei pha, asonlehei hneng, 

2“Nangni’n nanmanhret, ni 2 sōa Rakan Kût sik jo kae, khana Mihring Sapa kha 
thingrakea makhei hlonna sik antapek sōt sik jo kae,” ati. 

3Khava pha Thempu Kalen Caiaphas innpuia, thempu kalenhei leh Jehudi 
upahei intûp jo hei, 

4khana marûk a Jesu kha sura thatna sik anmantluk jo. 

5Tâk anmani’n, “Revei pha hinchu tlomak rih, akinchu mipui kâra inhnokna 
kasōk sik,” antia kae. 

Bethany a Jesu Thai Antamanthi 
(Mk 14.3–9; Jn 12.1–8) 

6Bethany khōa vun kaphâr nat kaṭhamak a aleikanapa, Simon inna Jesu leika-
om. 

7Jesu’n bu asâk lai, nuhmei inkhat in aman katamtak thai Alabaster peng inkhat 
ahei choia alu chunga asunthlōn jo. 

8Sonlehei khan kha anhmu pha anhnuk kana a, “Heisa mo hiseng a’nhmang jo?” 
tia inder hei. 

9“Hiva thai marim katui hi aman katamtak a jōra sêr kha sara khōdeng 
katheihei sempek thei hei kae!” anti. 

10Anmani ṭonghri kha Jesu’n amanhret joa anhnenga ati, “Heisa mo nuhmei hi 
amalung nantamanhōi pek mak? Amanu hin kei sik a akaṭha leh marit ka-om 
ṭōn atlo kae. 

11Sara khōdeng katheihei khachu nanta-ompui ṭhak sik hei kae, tâk kei chu 
nangni leh omsap ṭhak mak min. 

12Amanu’n hiva thai marim katui kachunga asun hin kei vûmna sik a intlukna 
amannei eng kae. 

13Tûnchu, kadiktak a kahri pek chei kae, hiva ṭong kaṭha hi raleichunga anhrina 
hmun rakip a, amanu mandonsōtna inkhat a aṭōn leitlo hi a’nhriṭhak sik jo kae.” 

Judas in Jesu Pek sōt sik a Akahnōm 
(Mk 14.10–11; Lk 22.3–6) 

14Khava pha sonle 12 hei kâra inkhat Judas Iscariot intipa kha thempu kalenhei 
hneng kasea 

15khana ader hei, “Ke’n Jesu kapek sōt chei inchu heimo nantapek sik eng?” ava 
ti. Anmani’n dangka 30 anteia anpek jo. 

16Khava pha inphut Judas in Jesu kha pek sōt theina sik hlamkot ajōng joa kae. 

Sonlehei leh Jesu’n Rakan Kût Bu Antasâk 
(Mk 14.12–21; Lk 22.7–13,21–23; Jn 13.21–30) 

17Chê philo Buhlom Revei kani hma-inkei ning sonlehei kha Jesu hneng kahong 
heia, “Nang sik a Rakan Kût bu sâkna khon mo kantamantluk sik namadu?” 
anhongti. 

18Ama’n anhnenga ati, “Khōpuia son mi inkhat hneng se ruh, hinga vahri ruh: 
‘Oja khan, kapha hong katlung jo; kei leh kasonlehei na-inna Rakan Kût 
kantahmang sik kae ati,’ vati ruh.” 

19Sonlehei kha Jesu tahri kapōa anvatloa, khana khan Rakan Kût bu sik kha 
anmantluk jo. 

20Khōhlei ahongtluk jo pha, Jesu leh asonle 12 hei busâk sik a in-ong jo hei. 

21Bu ansâklai Jesu’n, “Kahri pek chei kae, nankâra inkhat in mikut a apek sōt sik 
eng,” ati. 

22Sonlehei anmalung kadong hêr joa inkha-khat in ahnenga ander et, “Kei 
natina eng chu chang hêrmak nu, Rōngpu?” 

23 Jesu’n amasôn heia, “Kei leh thleng shunga kut inporsap khan kei apek sōt sik 
eng. 

24Mihring Sapa kha ṭong intheng tahri kapōa akathi sik kae, tâk Mihring Sapa 
kha mikut chunga akapek sōt sikpa kha heituk a ṭitpek aka-om jo mo! Ama 
ale’ntet hêrmak achang inchu ama sik a akaṭha jôk sik kae!” ati. 

25Akapek sōt sik Judas khan heikaṭonga, “Oja, kei natina eng chu changmak nu?” 
ati. Jesu’n ahnenga, “Nang in khanga nati jo,” atipek. 

Rōngpu Jân-thlaisâk 
(Mk 14.22–26; Lk 22.14–20; 1 Cor 11.23–25) 

26Anmani’n ansâklai, Jesu’n buhlom har kha aloa manpâkna derna anei, khana 
akhōia asonlehei hneng apek heia, “Lo una sâk ruh, hivahi kataksa kae,” ati. 

27Khava sōa ama’n kōklei kha aloa, Pathen manpâkna anei, khana anhnenga 
apek jo hei. Ama’n ati, “Hi nankhenga in ruh, 

28hivahi Pathena intepna chunga mêrchîkna a’ntat, mi katamtak set rangei 
mandamna sik a akalōng kathisen kha kae. 

29Ke’n kahri pek chei kae, kapa rengram a nangni leh vomhrui tuither kha ni-
insap mak kârseng, tuna inphut a hiva vomhrui tui ke’n avea in nôk mak jo 
ning.” 

30Khana anmani’n hla inkhat anleisak a Olive Tlâng ting kasesōt jo hei. 

Jesu’n Peter Inphe sik Ahri sōt 
(Mk 14.27–31; Lk 22.31–34; Jn 13.36–38) 

31 Khava sōa Jesu’n anhnenga ati, “Tûnjân tak hin nankhenga kei nandahlon 
enga katlânsō sik chei, ajârchu ṭong intheng in ahri, ‘Pathen in kemōng 
kakhempa athat sik, khana kemōng rup-hei kha a’nchekdâk sik hei kae.’ 

32Tâk kei kathōisōtsō leh, nanhma Galileea leikase sik eng.” 

33Peter hongkaṭonga, Jesu hneng, “Ankhenga andahlon che’num, kei chu dahlon 
hêrmak che ning!” ati. 

34Jesu’n Peter hneng, “Kahri pek che kae, tûnjân âr akhōng mak hma vōi 3 
manhret mak eng nati sik kae,” ati. 

35Peter in amasôn, “Nang leh akathisap sik me achang inum khanga chu tihêr 
mak ning!” Alak sonle rakip inum in-ang et a antia kae. 

Gethsemane Rahōn shunga Jesu’n Ader 
(Mk 14.32–42; Lk 22.39–46) 

36Khava sōa Jesu’n asonlehei leh Gethsemane inti hmun a leikase hei, ama’n 
ahnenga, “Kei soson kasea derna kavanei shunga nangni hin le’n ong ruh,” ati 
hei. 

37Peter leh Zebedi sa 2 hei aleiṭhōi hei. Malung inrimna leh lungdongna’n 
amakhusi jo, 

38khana anhnenga ati, “Kamalung inrengna hi inhnakreia asuk manchip sik jo 
eng. Hin om-una ahei enṭhak ruh.” 

39Hmating ajingte kasea, ahmai raleia kakhup a, “Apa, achangthei sik inchu, 
hiva inrengna kōklei hi keia inphut alosōt pek roh! Tâk kei racham changmak 
sona nang racham chang rasoh,” ati. 

40Asonle 3 hei hneng he’nlea aleikaje hei kha avahmu hei; Peter hneng, “Pung 
khat rōk um nangni’n nantathōkpui tor mak eng mo? 

41Mathlemna nantlâk makna sik der una thōk ruh; Rathla’n chu intluk, tâk 
taksa’n chu katlasama kae,” ati. 

42Vōi khat nôk Jesu kasea avader, “Apa, hiva inrengna kōklei hi kei ta-inmak sik 
a losōtthei achangmak inchu nang racham kha chang jo rasoh.” 

43Ama vōi khat he’nle nôk a sonlehei aleikaje hei kha avahmu nôk hei; anhmit 
hmu jâra le’nṭhang tor mak jo hei. 

44Avea Jesu’n adahlon heia kasea hma a akaṭong kapō-pōa vōi 3 tlukna avader 
nôk jo. 

45Khava sōa sonlehei hneng he’nlea anhnenga, “Tûn katlung châm a’nhnga 
cheia alakaje chei mo? Enruh! Mihring Sapa kha mikasehei ratha neina thōia 
pek sōtna sik pha kha hong katlung jo. 

46Thōi ruh, se jo rih. Enruh, ani kapesōt sikpa kha hin ka-om jo!” ati. 

Jesu Antasur 
(Mk 14.43–50; Lk 22.47–53; Jn 18.3–12) 

47Jesu’n khanga ahrilai, 12 hei kâra Judas kha heikatlung jo. Ama leh mi 
katamtak in chemjâm leh sung anheichoia thempu leh upahei mansena thōia 
kahong jo hei. 

48Akapek sōt sikpa khan mipuihei hneng chîkna inkhat aleipek hei: “Ke’n 
kamajôp pa kha nanta madupa kha kae. Kha sur ruh!” atipek hei. 

49Judas kha Jesu hneng intlunhrek a kahonga, “Mōngna’n ompui che rasoh, Oja,” 
atia avamajôp jo. 

50Jesu’n amasôn, “Ṭhōnpa, natlo sik kha inranga tlo jo roh!” Khava pha, anmani 
kahong heia Jesu kha ansur jo, anmatutlit jo. 

51Jesu leh a’nṭhōi mi inkhat khan achemjâm aradok a Thempu Kalen sōkpa kōr 
atuk mathlâk jo. 

52Jesu’n ahnenga, “Nachemjâm kha apaia thōn male roh. Chemjâm kahmang 
rakip khan chemjâm vâng akathi sik kae. 

53Kapa hnenga inthōpuina kadertor khana inrangtak a marvân ngeva remi 
legion 12 kakhe ajōngtir pek sik eng ti hi manhret mak che mo? 

54Tâk khanga achang inchu hinga kasōk sik tia Ṭong intheng taleihri kha 
heikhong mo hui akatlung sik?” 

55 Khava pha Jesu’n mipuihei hneng, “Dân kajuimak inkhat kasur sik kapōa 
chemjâm leh sung inthōa kei kasur akahong chei mo? Ani tina bek-inna in-ong 
enga kalei manthei chei; aleisur mak chei. 

56Tâk hihei seng hi sânkathem he’n ṭong inthenga antamazet kha huitlungna 
sik a akasōk jo kae,” ati. Khava sōa sonlehei seng in ama andahlona katlân jo 
hei. 

Jesu Upa Rup-hei Hmaikunga 
(Mk 14.53–65; Lk 22.54–55,63–71; Jn 18.13–14,19–24) 

57Jesu kasur hei khan Thempu Kalen Caiaphas inna anṭhōi jo, khana khan Dân 
ojahei leh Sehmang-Pachong le’ntûp hei. 

58Thempu kalenpen lâmte katlunga Peter khan inkârjap a ahei jui. Lâmte 
shunga kasea heimo kasōk sik enhnōm jâra mikahrunghei kâra va’n-onga kae. 

59Thempu kalenhei leh Sehmang-Pachong he’n Jesu thatna sik maleiseia sâkhi 
anleijong; 

60tâk mi katamtak hmating heikasōk heia adikmakna anhri ravâng, inkhatbek 
hmutor mak heia kae. Hnungpena mi 2 hmating kahong heia 

61“Hiva mi hin, ‘Pathen Bek-inn hi kaṭhet a ni 3 sō leh avea kasaksōt tor sik’ ati,” 
anhei ti. 

62Thempu Kalen kha kangira Jesu hneng, “Nakadōia anmaherna che hi heite 
masôn mak hei tin che mo?” ati. 

63Tâk Jesu chu kadai hngera leika-om. Thempu Kalen khan ahnenga, “Akahring 
Pathen rahminga tûn hâksêrna thōia kada che kae: namanthei sik unga kader 
che kae: nang Pathen Sapa, Messiah nachang inchu amanthei roh?” ati. 

64 Jesu’n amasôn, “Nang in khanga nahri jo. Khana nankhenga kahri pek chei 
kae: tuna inphut Mihring Sapa kha Akahratpen ama changting a’n-ong leh 
marvâna sumtuk chunga ajōng ṭum kha nanhmu sik!” 

65 Hi atheia Thempu Kalen kha apōn akei hlera, “Pathen hmumasina ṭong ahri 
jo! Sâkhi katamtak rangei mak jo! Ama’n Pathen hmumasina ahri kha tûntak 
khan nanthei jo! 

66Heimo nanmandon?” ati hei. Anmani’n anmasôn, “Ama aṭhe jo, akathi nger sik 
kae.” 

67 Khava pha anmani’n ahmai anmachi thlōna ankaben jo; ama inben hei khan 

68ander, “Messiah, keini sik a sânsōt roh! Tu mo nakavōk kha hri roh!” anti. 

Peter in Jesu Ahri manhlem 
(Mk 14.66–72; Lk 22.56–62; Jn 18.15–18,25–27) 

69Vânga lâmtea Peter kha in-onga aleiomlai Thempu Kalen sōknu inkhat 
ahnenga kahonga, “Nang um Galileea Jesu leh le’nṭhōi chei,” ati. 

70Tâk ankhenga hmaikunga leihnōm mak. “Nang in heimo nahri manhret mak 
eng,” tia amasôn, 

71khana ama kha lâmte heihlutna kekot a kasōk jo. Alak sōknu inkhat in ahmua 
khava hmun a ka-om pasehei hneng “Ama hi Nazareth Jesu leh a’nṭhōi hei kae,” 
ati. 

72Avea Peter in hnōm mak a aleimasôn, “Kei khōmâk kasâm kae mipa kha 
manhret mak eng.” 

73Pha bongkhat sōa khava hnenga akangir pasehei Peter hneng kahong hei. 
“Kadiktak a nang ankâra inkhat che kae. Hei-achanga, naṭong jôm hin nang 
amalâr che!” anti. 

74Khava pha Peter in ati, “Kei intep eng, akadik kahri kae! Kadikmak inchu 
Pathen in akarâk rasoh! Mipa kha manhret mak eng!” 

Khava laitak ârkhōng hong kakhōng jo, 

75khana Peter in Jesu ṭong: “Âr akhōng mak hma, vōi 3 manhret mak eng nati 
sik eng kae,” aleiti kha amandonsōt jo. Ama kasesōt a inhnaktak a vakaṭap jo. 

Matthew 27 

Pilate Hnenga Jesu Antaṭhōi 
(Mk 15.1; Lk 23.1–2; Jn 18.28–32) 

1Jîngkâr hmatak thempu kalen rakip leh upahei seng in Jesu thatna sik lungthim 
antlo jo. 

2Anmani’n ama thirhrui vâng ankhit a ankeia Roman ram vaikarôn, Pilate kut a 
anvapek jo. 

Judas Thina 
(Ṭōn 1.18–19) 

3 Akapek sōt Judas khan, Jesu masetna antapek kha ahong manhret jo pha insir 
joa dangka 30 kha thempu kalenhei leh Sehmang-pachonghei hneng avapek 
male jo hei. 

4“Ṭhena kaneimak inkhat thatna sik a mikut a kapek sōt hi ke’n kaṭhe jo!” ati. 
Anmani’n anmasôn, “Khavakha keini’n heimo kantamanlo sik? Khavakha 
nabing ṭōn jo kae!” 

5Judas in sêr kha bek-inn shunga khan avahlon mathlâk a adahlon jo; kasesōt a 
abinga va-inkhei hlon jo. 

6Thempu Kalenhei khan sêr kha anloa, “Hivahi thisen sêr achang jâra bek-inn 
sêr manbukna shunga dasa sik hi Dân changmak,” anti. 

7Anmani inbe heia khava sêr kha, khōhme kalôn hei inhrena thlân hmun sik a, 
Be-kakhengpa Hlei kha anrachôkna jo. 

8Khava jâra khava hlei kha tuning katlung hin “Thisen Hlei” intia kae. 

9 Khana khan sânkathem Jeremiah taleihri kha hui leikatlung jo: “Israel mihe’n 
ama pek sik a inhnōmna dangka 30 kha anmani’n anleilo, 

10khana Rōngpu’n ṭong apek eng kapōa khava sêr vâng khan be-kakhengpa hlei 
rachôkna anhmang jo,” ati. 

Pilate in Jesu ṭong ader 
(Mk 15.2–5; Lk 23.3–5; Jn 18.33–38) 

11Roman ram vaikarôn hma a Jesu kha kangira ṭong aleider, “Nang Jehudihei 
reng che mo?” Jesu’n amasôn, “Khanga nang in nati jo.” 

12Tâk thempu kalenhei leh Sehmang-Pachong he’n ama anmasetna chunga 
ama’n heite masôn mak hei. 

13Khava jâra Pilate in ahnenga ati, “Nachunga masetna antanei rakip hei hi 
theimak che mo?” 

14Tâk Jesu’n inkhatbek masôn sik leihnōm mak; khava jâra ram vaikarôn khan 
adet-hla hêr joa kae. 

Jesu Thina sik Ṭong tanna 
(Mk 15.6–15; Lk 23.13–25; Jn 18.39—19.16) 

15Rakan Kût pha rakip a Roman ram vaikarôn khan mipui tamadu mi inkhat 
kurkhum a inphut masōpek sik kha angai leikae. 

16Khava lai khan rahming inthang Jesu Barabbas inti kha kurkhum a le’nkhuma 
kae. 

17Khava jâra mipui anhong intûp jo pha, Pilate in anhnenga, “Tu mo kamasōpek 
sik cheia nanta madu, Jesu Barabbas mo, a-emak leh Jesu Messiah inti kha mo?” 
ati. 

18Jehudi hlamkakei he’n ahnenga Jesu anta heipek sōt hi achunga anthang set 
jâra kae ti hi amanhret joa kae. 

19Pilate kha ṭong tanna den shunga a’n-onglai, anuhmei in, “Tuning 
karahmanga ama jâra khōdeng theina hingja kaleinei, khava jâra ṭhena 
kaneimak mi kha heite manlomak roh,” tia ṭong ahei manrôna kae. 

20Thempu kalenhei leh Sehmang-pachonghei khan Pilate hneng Barabbas kha 
masōna sik khana Jesu kha thatna sik akader sik a mipuihei kha anmathok jo 
hei. 

21Tâk Pilate in mipuihei kha ader hei, “Hihei 2 kâra tu kha mo nangni sik a 
kamasōpek sik chei?” “Barabbas!” tia anmasôn. 

22Pilate in anhnenga ader hei, “Khan chu, Messiah inti Jesu hi heimo kamanlo 
sik?” Ankhengpet a anmasôn, “Thingrakea makhei roh!” 

23Tâk Pilate in ader hei, “Ama’n akadik mak heimo atlo jo?” Khan chu anmani’n 
kare inhnaktak a ông anphut a, “Thingrakea that roh!” anti. 

24 Pilate in aṭong der hei kha ahnemna om mak jo, mipui inchok inhângna 
kasōkbei sik jo ti kha ahmu pha, tui ajing aloa mipui hmaikunga akut asôp a, 
“Hiva mipa thina chunga kei chu mô rônmak ning! Hivahi nanbinga nantatlo 
kae!” ati hei. 

25Mipuihei khan anmasôn, “Athina mô hi keini chunga leh kansahei chunga 
tlung rasoh!” 

26Khava pha Pilate in Barabbas amasō pek jo hei; khana Jesu khachu amanjem 
hei sōa thingrakea makhei hlon sik a apek sōt jo hei. 

Sepei he’n Jesu Antamanuisō 
(Mk 15.16–20; Jn 19.2–3) 

27Pilate remi he’n Jesu kha ram vaikarônpa innpuiting anṭhōi manhlut a 
akahong seng kha intûp jo hei. 

28Apōnsi kha anhlikpek a pōn sendup anmansi jo. 

29Khana rahling lukhu ansyempek a anmankhua, khōnghre achangting 
anmanchoia, khana ahmai kunga inkun heia anmanuisō. “Jehudihei Rengpa 
nahringsei sôt rasoh!” anti. 

30Khana anmani’n anmachi thlōn khana sung anloa alua anleivōk pek. 

31Khanga manuisōna kha a’nchaia, apōn anhlikpek a, ama pōn kha anmansi 
male jo. Khana thingrakea that sik a anṭhōisōt jo. 

Jesu Thingrakea Antamakhei hlon 
(Mk 15.21–32; Lk 23.26–43; Jn 19.17–27) 

32Anmani khanga anhei sōksōt lai Cyrenea pase inkhat arahming Simon inti 
anhmua, sepei he’n Jesu thingrake kha rumhrat a anmandoma kae. 

33Anmani Golgotha inti hmun ti chu “Lurōk Hmun” a kahong jo hei. 

34Khana khan anmani’n ju leh akakha anmanchôma Jesu anleipek, tâk ama’n 
amantem pha lei-in mak jo. 

35 Thingrake chunga anmakheia, anmani’n apōn kha vâng-enna insem hei. 

36Khava sōa anmani khana khan in-ong heia anlei ena kae. 

37Alu chungdet a, “Ama hi Jehudihei Reng, Jesu,” tia amasetna malârna anmazet 
a antâra kae. 

38Khava sōa inru 2, inkhat achangting, inkhat aveiting Jesu leh thingrakea anlei 
makheisa hei. 

39 Khava hnenga akapetan he’n anlu ankachuk a Jesu inzakna anleipek a kae: 

40“Nang chu Bek-inn naṭhet a ni 3 shunga nasaksōt sik kae! Pathen Sapa 
nachang inchu nabinga inhuksōt roh! Thingrakea inphut jōng ṭum roh,” antia 
kae. 

41Khava kapōtak a thempu kalenhei leh Dân ojahei leh upa he’num anmanuisōa 
anhri: 

42“Ama’n milak chu ahuksōt, abinga chu inhuksōt tor mak! Ama hi Israelhei 
rengpa changmak mo? Thingrakea inphut ajōng ṭum inchu, khanba eini’n 
nitaksen sik! 

43Ama’n Pathen ataksen khana Pathen sapa eng kae atia kae. Kaṭha jo, en jo rih, 
Pathen in ahuk hnōm sik mo!” 

44Ama leh antamakhei sap inruhei kapha’num khang’khan inzak anleipek a kae. 

Jesu Athi 
(Mk 15.33–41; Lk 23.44–49; Jn 19.28–30) 

45Sûnṭimtak a inphut ram pumpui chunga pung 3 Kahlut a khō inthim jo. 

46Khōhlei pung 3 radona rasa inhnaktak a Jesu ka-ônga, “Eli, Eli, lema 

sabakhthani?” ati; khava tina chu “Ka-Pathen, ka-Pathen, heisa mo nadahlon 
eng?” 

47Khava hmun a akangir ṭhahrep he’n kha anthei pha, “Ama’n Elijah abek jo!” 
anti. 

48Ankâra inkhat khava phatak a katlâna tuipompōn inkhat aloa ju kasep a 
amachea khōnghre inkhat a akathia man-inna sik a aleipek. 

49Alakseng in, “Hngâk hi rih, Elijah akajōnga ahuksōt sik mo enrih!” anti. 

50Jesu rasa inhnaktak a ka-ông nôk a achaina kaphuk amasō jo. 

51 Khava sōa Bek-inna pinden pōn kha achunga inphut thōi katlung bit a her 
hnia inhler jo. Lingnu innok a, hlungpuihei kakik-khōi, 

52thlânhei inhlanga Pathen mi aleikathi hei katamtak kathōisōt heia kae. 

53Thlânhei kha andahlon jo hei, khana Jesu’n thia inphut athōisōtsō pha, 
anmani Khōpui Inthenga kahlut hei, khana khan mi katamtak in anhmu heia 
kae. 

54Rehlam kakeipa leh a-ompui sepei, Jesu kahngâk-hei khan lingnu innok leh 
omchen kasōk rakip kha anhmu pha kaṭihêr jo heia, “Kadiktak a hiva mipa hi 
Pathen Sapa kae!” anti. 

55 Khana khan nupui katamtak leika-om hei, Galileea inphut ama aheikajui leh 
a’nthōpuihei, kahlajap a inphut anlei ena kae. 

56Anmani kâra khan Mary Magdalene, James leh Joseph nu Mary, khana Zebedi 
nuhmei le’nvei hei. 

Jesu Thlâna Antahre 
(Mk 15.42–47; Lk 23.50–56; Jn 19.38–42) 

57Khōhlei pha, Arimathea khōa mikahao inkhat heikatlung; arahming Joseph 
inti, Ama’m Jesu sonle inkhat kae. 

58Ama’n Pilate hneng kasea Jesu kalōng kha avader. Pilate in Jesu kalōng kha 
Joseph hneng pek sōtna sik ṭong amasō jo. 

59Joseph in akalōng kha aloa hruipōn innem neng inkhat vâng akatōm, 

60ama’n hlung kâra ama sik a a’nkhōrbi thlân shunga ahre jo. Khana thlânkot a 
khan hlungpheng kalentak inkhat anmakhusia kase jo hei. 

61Thlân hmai kahnget a, Mary Magdalene leh alak Mary khana khan le’n ong 
hei. 

Thlân Antahngâk 
62Abân kania, Châmhngat kani ning, thempu kalenhei leh Pharisee he’n Pilate 
anlei inhmupuia, 

63“Apu, mimalei kaseipa khan ahring lai hinga, ‘Ni 3 sōa akathōisōt sik eng kae,’ 
aleiti kha keini’n kanmandonsōt. 

64Khava jâra ni 3 tlukmak kârseng thlân kha kaṭha anhngâkna sik ṭong pe hei 
roh, achangmak inchu asonle he’n kase sik heia kha akalōng kha anmarûk sik, 
khana mi hnenga ama thina inphut kathōi jo anti sik a kae. Hiva a’nchaina 
maleisei hin hma-inkei kanek a akaṭhamak chet sik kae,” anti. 

65Pilate in anhnenga, “Nangni’n akahngâk sik mi inṭhōi ruh, se ruh thlân kha 
nantorchena hrungna sik tlo ruh,” ati hei. 

66Khan chu anmani kase heia hlung antakamna chunga achîkna ankatat a thlân 
kha antôn makna sik ansyem jo khana akahngâk he’n anhrungna sik a andahlon 
jo hei. 

Matthew 28 

Jesu Thōisōtna 
(Mk 16.1-10; Lk 24.1–12; Jn 20.1–10) 

1Châmhngat kani ning sōa, Vârsyem ning jîng khōvâr aphut jo pha, Mary 
Magdalene leh alak Mary thlân ka-en sik a kase hei. 

2Manhret manloa lingnu inhnaktak innok jo; marvâna inphut Rōngpu ngeva 
inkhat jōng kaṭum, thlânkot hlung kha ahlik a achunga in-ong jo. 

3Ahmaisō kha khō inphe ka-ang khana apōnsi kha kavur kapōa kachek. 

4Thlân kahngâk-hei kha kaṭihêr jo heia anratha innok jo khana akathi kapōa ka-
om jo hei. 

5Ngeva khan nuhmeihei hneng, “Nangni ṭimak ruh, nangni’n thingrakea 
antamakhei hlon Jesu kha nantajong kae ti ke’n kamanhret. 

6Ama hin om mak jo. Ama’n aleihri kapōa kathōisōt jo, hong una a jena hmun hi 
hong-en ruh. 

7Tûnchu nangni inrangtak a se ruh, asonlehei hneng, ‘Thina inphut ama kathōi 
jo, tûn Galileeting nanhma leikase sik jo; sona son ama nanvahmu sik!’ vati ruh. 
Ke’n kamanthei chei kha mandonsōt ruh,” ati. 

8Khava jâra inrangtak a thlân kha andahlon jo, kaṭi jo hei, tâk inpâk na’n kasip 
hei, khana asonlehei inthei sik a katlân jo hei. 

9Manhret manloa Jesu’n anmani a’ntōpui heia, “Lungmōng in ompui chei 
rasoh,” ati. Anmani kahong heia, ake anvamatua ankamuk jo. 

10Jesu’n anhnenga, “Ṭimak ruh, se ruh, kasōpuihei kha Galileeting ansena sik 
vamanthei hei ruh, sona son anvahmu sik eng,” ati. 

Akahrunghei Ṭong thangkōi 
11Nuhmei he’n hlam a anselai thlân kahrunghei kâra ṭhahrep khōpuia inle heia 
omchen kasōk rakip kha thempu kalenhei hneng anvamanthei jo hei. 

12Thempu Kalenhei khan upahei leh intûp heia ṭōn anleimantluk jo; sepeihei 
hneng sêr katamtak anpek heia 

13anleiti, “Asonle he’n jân a kahong heia nangni nanje kathi akalōng anmarûk 
jo, tia hri ruh. 

14Khana hiva ṭong hi ram vaikarôn in athei inchu keini’n kanjôr sik, nangni chu 
ṭhena neimak chei kanti sik, hiva ṭong chungchânga nanmalung dongna sik 
heite om mak,” antipek jo hei. 

15Akahrung hei khan sêr anlojoa antamanthei hei dungjuia anleitlo jo. Khava 
jâra ṭong mathlung kha khanga tuning katlung Jehudi he’n anmanse thang jo. 

Jesu Asonlehei hnenga A’nlâr 
(Mk 16.14–18; Lk 24.36–49; Jn 20.19–23; Ṭōn 1.6–8) 

16 Sonle 11 hei kha Jesu’n ansena sik a aleihri pek hei Galileea hmebunga khan 
leikase hei. 

17Anmani’n ama anhmu pha, ṭhahrep he’n inkei-chiona annei inum, ankamuk 
jo. 

18Jesu anhnenga kahonga ahri, “Marvân chung leh raleichunga ratha neina 
rakip anipek jo. 

19Nangni mi rakip hnenga, hmun rakip a se ruh, kasonle vasyem hei ruh: Apa, 
Asa, Rathla Intheng rahminga tui manhlut hei ruh, 

20khana kaṭong pek chei rakip hi anjuina sik manthei hei ruh. Khana pha 
a’nchaina katlunga ahei tik a ke’n ka’nṭhōipui ṭhak sik chei.” 

Mark 

Mark 1 

Tui Inhlutpa John Ṭonghrile 
(Mt 3.1–12; Lk 3.1–8; Jn 1.19–28) 

1Hivahi Pathen Sapa Jesu Christa chungchânga Ṭong kaṭha kha kae. 

2Sânkathem Isaiah lekha leimazet kapōa hing’hin inphut: “Pathen in ati, 
‘Nahlam inthengsōt sik a kaṭong karôn nahma a katir sik.’ 

3Nêrdiram a tu mo inkhat ka-ônga, ‘Rōngpu sik a hlamlen mantluk ruh, ahlam 
hro sik syem mantlun ruh,’” ati! 

4Khava jâra Tui Inhlutpa John kha nêrdiram a kahonga, tui amanhlut hei khana 
Pathen ṭong ahrilea kae. “Nansetna inphut hong inhe ruh khana tui hlut ruh 
khan chu Pathen in nansetnahei arangei mandam sik chei,” tia mipui 
aleimanthei hei. 

5Judea ramṭhen leh Jerusalem khōpuia mi katamtak he’n John ṭong inngei sik a 
leikasōk hei. Ansetnahei anleiphôngsōt, khana Jordan Tuidunga tui amanhlut 
heia kae. 

6John in Sharîngsei sahme pōn a’nsia, shavun khōnkir vâng akhōn a’nkir, athlai 
sâkchu khōihning leh khâihei kae. 

7Mipuihei hneng aphông, “Kei kahnunga akahong ama kha kei kanek a kalen 
hêr. A’nkun enga akekōk hrui kasôt sik kapha karahōi sōk mak. 

8Ke’n nangni tuia kamanhlut chei, tâk ama’n chu Rathla Inthenga amanhlut sik 
chei.” 

Jesu Tui hlutna leh Mathlemna 
(Mt 3.13—4.11; Lk 3.21–22; 4.1–13) 

9Khava kahnunga sôt lo jen a Galilee ramṭhen a Nazareth khōa inphut Jesu 
kahonga John in Jordan tuidunga tui aleimanhlut jo. 

10Jesu’n tuia inphut ahei sōk lim leh marvân inhlânga khana vaṭhu kapō Rathla 
achunga ajōng kachu kha ama’n aleihmua kae. 

11Khana marvâna inphut rasa inkhat in, “Nang kasapa marittak che kae, 
nachunga kamalung katlai,” ajōng ti. 

12Khavatak a, Rathla khan ama nêrdiram a inrangtak a aleimansesōt jo, 

13khana khan ni 40 ka-oma, Seitan in aleimathlema kae. Ramsha he’m khana 
khan ka-om hei tâk marvân ngevahei kahong heia ama anlei inthōpuia kae. 

Jesu’n Nga kasur 4 Abek hei 
(Mt 4.12–22; Lk 4.14–15; 5.1–11) 

14John ansura kurkhum a ankhum jo kahnunga, Jesu kha Galileea leikasea 
khana Pathena inphut ṭong kaṭha aleihrile. 

15Ama’n, “Aphatak kha katluk jo khana Pathen Rengram kha kahnai jo! 
Nansetna inphut inhe una Ṭong kaṭha hi taksen ruh,” ati. 

16Galilee dîr panga Jesu alônlai Simon leh anaipa Andrew, nga kasur 2 hei, len 
vâng nga antasur kha aleihmu heia kae. 

17Jesu’n anhnenga ati, “Kei ajui ruh, ke’n mi surje kamanthei sik chei.” 

18Khava laitak a khan anmani’n anlenhei andahlona anjui jo. 

19Ama’n ajing kahladet a ase pha unai 2 hei, Zebedi sa James leh anaipa John 
aleihmu hei. Anmani anrakōng shunga anlen anleimantluk a kae. 

20Jesu’n ahmulim hei leh abek jo hei; anpa Zebedi leh anmi marōi hei kha 
rakōnga andahlon heia Jesu anjui jo. 

Rathla Kaṭhamak Kahlut Mi Inkhat 
(Lk 4.31–37) 

21Jesu leh asonlehei Capernaum khōpuia kahong hei, khana anôk a Châmhngat 
kania Jesu’n Jehudihei intûpna innpuia leikase khana mantheina aleiphut a kae. 

22Ami manthei dân kha akathei mipuihei khan anleidet-hla, ajârchu ama kha 
Dân ojahei kapō kha leichang mak a kae; khahei kanek a ratha kaneitak a 
aleimanthei hei. 

23Khava sō lim leh intûpna innpui shunga khan rathla kaṭhamak kahlut mi 
inkhat hongkahlut a ka-ônga, 

24“Nazareth Jesu, keini heimo namanlo hnōm ung? Kankasuk inhmang sik a hin 
akahong che mo? Nang tu nachang kamanhret che, nang Pathena inphut 
a’ntheng ṭongkarôn inkhat che kae!” aleiti. 

25Jesu’n rathla kadikmak kha ṭong apek a, “Sip ti roh, khava mipa a inphut 
heisōk roh!” ati. 

26Rathla kaṭhamak khan mipa kha akanok manhnak a, rasa inhnaktak a ka-ônga 
kasōk jo. 

27Mipuihei khan andet-hla et a khat leh khat indertō hei, “Hivahi heijo mo? 
Hivahi mantheina ther ṭhahrep jo mo? Hiva mipa hin rathla kaṭhamak-hei 
hneng ṭongpekna ratha anei, khana anmani’n aṭong anjuia kae!” anti. 

28Khang’khan inrangtak a Galilee ramṭhen hmuntina Jesu chungchânga ṭong 
inthangsō jo. 

Jesu’n Mi katamtak Amandam 
(Mt 8.14–17; Lk 4.38–41) 

29Jesu leh asonlehei, James leh John inveina, intûpna innpui kha andahlona 
Simon leh Andreu inna intlunhrek a leikase hei. 

30Simon terpi kha hritluna kana a jekhuma leikaje, khana Jesu kha ajōng 
tlunglim leh amanu chungchânga anleihri pek. 

31Ama’n amanu hneng leikasea, akut amatua, akei mathōa kae. Ahritlun khan 
amasō jo, khana amanu’n anmani razenna aleiphut jo. 

32Khana kani ahongtlâk joa, khōhlei ahongtluk jo pha, mihe’n akadam mak hei 
seng leh ṭai karôn rakip Jesu hnenga anheiṭhōi hei. 

33Khōpuia mi rakip innpuia khan ho’ntûp jo hei. 

34Jesu’n nat hlop-hlop a akana rakip mi katamtak amandam hei khana ṭai 
katamtak ahnong sōt hei. Ṭaihei khan heikhat anṭong sik kha phepek mak hei, 
ajârchu ama tu mo ti kha anmani’n anmanhret a kae. 

Jesu’n Galileea ṭong Ahrile 
(Lk 4.42–44) 

35Abâna jîngkâr hmatak, khōvâr hma Jesu kathōia inn kha adahlon jo. Khōpuia 
inphut kasōksōt a adai hngerna hmun khat a derna aleinei. 

36Tâk Simon leh a’nthōipui hei seng khan kasōksōt heia ama kha anleijong, 

37khana ama anhmusōt pha, ahnenga, “Mi rakip in nang anjong che,” anti. 

38Tâk Jesu’n amasôn hei, “Hiva kimvea aka-om khōheia eini akase nger sik me 
kae. Sohei hnenga’m ṭong kahri sik kae, ajârchu hiva sik a kei akajōng eng kae.” 

39Khava jâra Galilee ram rakip a kaselea an-intûpna innpui heia ṭong ahrilea 
ṭaihei ahnong sōt heia kae. 

Jesu’n Mi Inkhat Amandam 
(Mt 8.1–4; Lk 5.12–16) 

40Vunnat inhnak karôn mi inkhat Jesu hneng kahong, inkuna, inthōpuina sik 
aleider. “Nang in namadu’n chu namantheng tor eng,” ati. 

41Jesu’n alungsetna kasip a, akut azera asit, “Ke’num kamadu, intheng roh,” tia 
amasôn. 

42Khava phatak a nat khan ama kha amasō jo, khana ama intheng jo. 

43Jesu’n ahnenga inhnaktak a ṭong ahri pek a aleitir loi jo, 

44hinga ahnenga ahrisōa, “Rangei roh, hivahi tûte hneng hrimak roh. Tâk 
thempu hneng vasehrek roh khana ama’n enmanchên che rasoh; khana natak 
dam kha mi rakip hneng malârna sik a Moses ṭongpek dungjuia inthoina kha 
vatlo roh.” 

45Tâk mipa kha kasesōt a khava ṭong kha hmun rakip a ahri manthang joa kae. 
Takbak a, ama’n ahrile jo jâra Jesu kha khōpui inkhat a inlârtak a vase tor mak 
joa kae. Khava kanek a, hmun kadaineng heia kasea vaka-om jo, khana 
hmuntina mihei khan ahnenga kahong heia kae. 

Mark 2 

Jesu’n Lang kathi Mi Inkhat Amandam 
(Mt 9.1–8; Lk 5.17–26) 

1Kani ṭhahrep sōa Jesu Capernaum khōa inle nôk, ama inna ka-om ti ṭong 
inthang joa kae. 

2Mi katamtak ho’ntûp heia, kot khârkung kapha hmun leirōk mak jo. Jesu’n 
anhnenga ṭong kha aleihri pek hei 

3khava pha pase 4 hong katlung hei, lang kangōi inkhat Jesu hneng anhei 
kadom. 

4Mipui ansiprei jâra, mipa kha ahneng heimanthlung tor mak jo hei. Khava jâra 
anmani’n Jesu omna radona phuchung kha anṭhōt jo. Lang kangōipa kha a jena 
kapher vâng ahmai kunga anmakhei mathlâk jo. 

5Jesu’n anmani khangtuk taksenna antanei kha ahmua Jesu’n lang kangōipa 
hneng, “Sapa, nasetnahei inngei indam jo che,” ati. 

6Khava hmun a ale’n ong Dân oja ṭhahrep hei khan anbinga anleimandon, 

7“Heikhong inmo ama’n hinga akaṭong tor? Hichu Pathen hmumasina kae! 
Setna inngei indam torchu Pathen rōk kae!” 

8Khavatak a, Jesu’n anmalung mandon kha amanhret a, anhnenga, “Khang’khan 
heisa mo nantamandon? 

9Hiva lang kangōipa hnenga, ‘Nasetnahei inngei indam jo che,’ ti hi leh, ‘Thōi 
roh, nakapher inlo roh, se jo roh,’ ti hi khomo akabei jôk? 

10Khan chu Mihring Sapa khan raleichunga setnahei rangei mandamna ratha 
anei ti hi nanhnenga kamanhmu sik jo chei,” ati. Khana lang kangōipa hnenga, 

11“Ke’n nahnenga kahri kae, thōi roh, najena kapher inlo roh, khana na-inna se 
jo roh!” ati. 

12Khanga ankhenga anlei enlai, mipa kha kathōia, akapher akadoma, inrangtak 
a kase jo. Anmani ankhenga andet-hla hêr jo khana Pathen anchoi ka-ânna anti, 
“Eini’n hinghiva kapō hi lahmu phung hêrmak me!” 

Jesu’n Levi Abek 
(Mt 9.9–13; Lk 5.27–32) 

13Jesu’n Galilee dîr pangting le’nle nôk jo. Mipui ahnenga kahong hei, khana 
ṭong mantheina aleiphut a kae. 

14Ama khanga alônna, Alphaeus sapa Levi ramsêr ṭheina inna a’n-ong aleihmu. 
Jesu’n ahnenga, “Ajui roh,” ati. Levi kha kathōisōt a akahnung ajui jo. 

15Hnunga chu Jesu kha Levi inna bu aleisâk a kae. Ramsêr kaṭhei katamtak hei 
leh mikase katamtak he’n Jesu kha anleijui khana anmani katamtak in ama leh 
asonlehei kha dokhânga bu anleisâkpui hei. 

16Pharisee Dân oja ṭhahrep he’n, Jesu’n ramsêr kaṭhei leh mikasehei asâkpuisap 
hei kha anhmua, asonlehei hneng, “Heisa mo khang khava mihei asâkpuisap 
hei?” tia ander. 

17Jesu’n atheia amasôn hei, “Akadam hei sik a thempu rangei mak, tâk akanahei 
sik a arangei kae. Kei mi kalûrhei kabea akajōng eng changmak, tâk mikasehei 
kabea akajōng eng kae,” ati. 

Buhngōi Chungchânga Ṭongder 
(Mt 9.14–17; Lk 5.33–39) 

18Rōi inkhat a John kahnung kajuihei leh Pharisee he’n bu anleihngōia kae. Mi 
ṭhahrep Jesu hneng kahong heia ander, “John sonlehei leh Pharisee sonle he’n 
bu anhngōi ri, tâk nang sonle he’nchu heisa mo antahngōi mak?” 

19Jesu’n amasôn hei, “Hmōiṭhōina akahong hmelâk-hei kha sâk loa ankase sik 
nanmanhōi mo? Changthei mak ning! Hmōipa khan a-ompui hei lai seng 
khavakha tlomak hei ning. 

20Tâk hmōipa kha anmania inphut ṭhōisōtna kani kha lakahong sik, khava sō 
leh antahngōi sik kae. 

21“Tûte’num pōnther ahar kha zakkō kalen marōa rabekkop phungmak; 
ajârchu pōnther har khan pōn marō kha akeihler sik a kha, akalendet akave 
aman om sik. 

22Khan nôk chu tûte inkhat in shavunpeng marōa juther daphung mak, ajârchu 
ju khan shavunpeng kha atumkhōi sik, khan chu ju leh shavunpeng kha 
inhmang sik jo hei. Khava kanek a, juther kha shavunpeng ther a da sik kae.” 

Châmhngat kani Chungchânga Ṭongder 
(Mt 12.1–8; Lk 6.1–5) 

23Jesu’n Châmhngat kani ning gehu hlei laia ṭhahrep aleihroa kae. Khanga 
asonlehei leh anselai savui majui anphut jo. 

24Khava jâra Pharisee he’n Jesu hneng, “Enroh, Châmhngat kani ning 
nasonlehei tatlo hichu nidân kadōihei kae,” anti. 

25Jesu’n amasôn hei, “David in sâk sik heikhat amadu pha aleitlo kha nangni’n 
teiphung mak chei mo? David leh amihei anvon leikaṭâm jo, 

26khava jâra ama’n Pathen bek-inna kahlut a Pathen hnenga a’ntōksōt buhlom 
kha aleisâk. Hivahi Abiathar khan Thempu Kalen aleichanglaia akasōk omchen 
kae. Nidân dungjuia hiva buhlom hi thempu rōk in asâk thei kae, tâk David in 
aleisâk jo khana a’nṭhōipui he’m aleipek hei.” 

27Jesu’n achaina ahri, “Châmhngat kani kha mihringhei ṭhattheina sik a ansyem 
kae, mihring hi Châmhngat kani sik a ansyem changmak. 

28Khava jâra Mihring Sapa kha Châmhngat kani kapha sik um Rōngpu kae.” 

Mark 3 

Kut Kangōi Inkhat Amandam 
(Mt 12.9–14; Lk 6.6–11) 

1Khava sōa Jesu intûpna innpuia inle nôk, khana khan kut kangōi mi inkhat 
leika-oma kae. 

2Jesu khan akadik mak atlo tia a’nherhnōm mi ṭhahrep khana khan leika-om 
hei; khava jâra Châmhngat kani ning mipa kha amandam sik mo tia anlei en 
mathlip a kae. 

3Jesu’n mipa hneng khan, “Hiva hmatinga hin heihong roh,” ati. 

4Khava sōa Jesu’n mihei hneng ader hei, “Heimo Châmhngat kani ning eini tatlo 
sik a nidân in ahnōm pek me? Mi inthōpuina achangmak leh mi inhmangna mo? 
Mi inkhat hringkhō hukmanhring achangmak leh suk manhmang mo?” Tâk 
anmani’n heite masôn mak hei. 

5Jesu’n a-en manve bit heia ahnuk leikana, tâk anmani sik a lungkhamna aleinei, 
ajârchu anmani anmalung kasak khana dikmak hei. Khava sōa mipa hnenga, 
“Nakut manzit roh,” ati. Ama’n amanzit a akut kha kadam jo. 

6Khava jâra Phariseehei kha intûpna innpui kha andahlon jo, inrangtak a Herod 
mi ṭhahrep leh inhmutō jo hei, khana anmani’n Jesu thatna sik a ṭōn anmantluk 
jo. 

Dîr Panga Mipuihei 
7Jesu leh asonlehei Galilee Dîr langting leikasesōt hei, mi katamtak in anleijui. 
Anmani Galileea, Judea, 

8Jerusalema, Indumea ramṭhen leh Jordan nisōtinga ramṭhen a, khana Tyre leh 
Sidon khōpui ramṭhen vena inphut hei kae. Hiva mi rakip hei hi Jesu hneng 
kahong hei ajârchu aṭōn tlohei kha anleitheia kae. 

9Mipui kha katam hêr hei, mipui khan anhnenga ankacheptō makna sik, rakōng 
inkhat anmantluk pekna sik, asonlehei kha aleihri pek hei. 

10Ama’n mi katamtak aleimandam hei khana mikana rakip hei khan ama antôn 
theina sik ahnengting hong inhnengtō heia kae. 

11Khana rathla kaṭhamak karônhei khan ama anhmu kataia, ahmai kunga katlu 
heia ka-ông heia, “Nang Pathen Sapa che kae!” anti. 

12Ama tu mo kae ti hi tûte inkhat hneng anhrimakna sik rathla kaṭhamak-hei 
hneng ṭong rahnaktak a aleipek hei. 

Sonle 12 Akadei hei 
(Mt 10.1-4; Lk 6.12–16) 

13Khava sōa Jesu’n tlâng chunga kakea ami madu hei seng ahnenga abek hei. 
Anmani ahnenga kahong hei, 

14khana ama’n sonle tia aphō mi 12 akadei hei. “Kei leh aka-omsap sik a 
kakadeisōt jo chei kae,” tia ahri pek hei. “Ke’n nangni ṭong kahrile sik a katirsōt 
sik chei, 

15khana rathla kaṭhamak hnongsōtna ratha kha nannei sik,” ati. 

16Akadeisōt 12 kha hihei hi kae: Simon (Jesu’n Peter tia aleiphō); 

17Zebedi sahei, James leh anaipa John (Jesu’n ‘Boanerge,’ tia aphō hei ti chu 
“Khō inphe Mihei” tina kae); 

18Andreu, Philip, Bartholomew, Matthew, Thomas, khana Alphaeus sapa James, 
Thaddaeas, Aram inlungsetpa Simon, 

19khana mikut chunga akapek sōtpa Judas Iscariot hei seng hi kae. 

Jesu leh Beelzebul 
(Mt 12.22–32; Lk 11.14–23; 12.10) 

20Khava sōa Jesu inna kase jo. Avea khanga mipui katamtak hong intûp nôk heia 
Jesu leh asonlehei kha bu sâkna sik pha leihmu mak hei. 

21A-innkō he’n aṭong hi anthei pha, ama inkôk sik a leikasōksōt hei, ajârchu 
mipui he’n “Ama invet jo,” anleitia kae. 

22Jerusalema inphut Dân oja ṭhahrep akahong he’n, “Ashunga Beelzebul aka-
om kae! Anmani hnongsōtna sik ahnenga ratha akapek kha ṭaihei rengpa kae,” 
anti. 

23Khava jâra Jesu’n mihei kha ahnenga abek heia, anhnenga ṭong tekâk a ahri, 
“Seitan in heikhong mo Seitan ahnong sōt tor sik? 

24Rengram inkhat kha abinga arup-rup a a’nsemṭhena khat leh khat an-indōitō 
jo’nchu, khava rengram kha kakōisō sik. 

25Innshung inkhat kha abinga arup-rup a a’nsemṭhena khat leh khat an-indōitō 
jo’nchu, khava innshung kha kakōisō sik. 



1675 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

26Khang’khan Seitan rengram kha arup-rup a a’nsemṭhen jo’nchu akasôt om tor 
mak ning, tâk kakōi sik jo khana a’nchaina kha kachang sik jo. 

27“Mikahrat inkhat kha hma inkeia ankhit dekmak inchu, tûte’n a-innshunga 
hlut tor mak, khana aneinâk losōt tor mak ning; akhitsō leh rōk a-inn kha 
asukmanram tor kae. 

28“Kahri manchên pek chei kae mihringhei setna rakip leh akaṭhamak antahri 
rakip chu rangei mandam thei kae. 

29Tâk tu achang inum Rathla Intheng dōina kahri inset mi kha rangei mandam 
chenmak ning, ajârchu ama’n kumleikōa setna inkhat atlo jo kae,” ati. 

30(Mi ṭhahrep in, “Ama shunga rathla kaṭhamak ka-om,” anti jâra Jesu’n hi ahri 
kae.) 

Jesu Nu leh Asōpuihei 
(Mt 12.46-50; Lk 8.19–21) 

31Khava sōa Jesu anu leh asōpuihei hong katlung jo hei. Anmani khava inn 
vângting leikangir hei khana ama inhmupui sik a ṭong anleipek. 

32Jesu kimvea mipui le’n ong hei khana anmani’n ahnenga, “Enroh, nanu leh 
nanaipa hei, nanainu hei vânga ka-om hei, nang anjong che,” anti. 

33Jesu’n amasôn heia, “Tu mo kanu? Tuhei mo kanaipahei?” ati. 

34Ama’n akimvea a’n-ong hei kha a-en manve bit heia, “Enruh! Kanu leh 
kanaipahei kha hin ka-om hei! 

35Tu achang inum Pathen lungdo katlo kha kanaipahei, kanainuhei khana kanu 
kae,” ati. 

Mark 4 

Hmuchi Kavorpa Tekâk 
(Mt 13.1–9; Lk 8.4–8) 

1Jesu’n Galilee dîr panga mantheina aleiphut nôk jo. Ahnenga mipui ahon’tûp 
hei kha antamrei jo jâra rakōng shunga kahlut a in-ong jo. Rakōng kha tui 
chunga annam sôn jo khana mipuihei khan dîrpang tuikhama leikangir hei. 

2ṭong katamtak aman theina heia khan tekâk hei aleihmanga anhnenga ahri: 

3“Rangei ruh! Pha khat a mi inkhat hmuchi kavor sik a leikasōk a kae. 

4Ama’n hmuchi kha khanga aleivora, ṭhahrep chu hlamdunga katla, khana vahei 
kajōng heia anleisâk jo. 

5Ṭhahrep chu hlung chunga ralei inpana katla. Ralei kha a’npâ jâra hmuchi kha 
inrangtak a kakeksōt jo. 

6Khava sōa, kani ahong inshâng pha, sakung kadông kha asat manvōi jo; 
arajung kha inthûk a aṭhōmak jâra sakung kadông kha inranga kachâr jo. 

7Hmuchi ṭhahrep chu rahlingbuk kâra katla, rahling kha ahong khang pha 
sakung dông kha akabuksi jo, khahei kha heite inramak jo hei. 

8Tâk hmuchi ṭhahrep chu ralei ṭhatna hmun a katla, hmuchihei kha kakeksōt 
hei, kakhangsōt hei khana inra hei: ṭhahrep in arahme 30, ṭhahrep in 60 khana 
ṭhahrep in 100 inra hei.” 

9Khana Jesu’n achaina ahri, “Kōr nannei inchu rangei ruh!” 

Ṭong Tekâkna Ajâr 
(Mt 13.10–17; Lk 8.9–10) 

10Jesu kha abinga aleiom pha, aṭong leikathei loi ṭhahrep leh asonle 12 hei 
ahnenga kahong hei, khana ṭong tekâk kha ahri manchên pekna sik heia 
anleidera kae. 

11Jesu’n amasôn hei, “Pathen Rengram in-ip kha nangni inpek jo chei. Tâk vânga 
aka-om milak he’nchu heirakip hi ṭong tekâk vâng antathei sik kae, 

12hinga achangna sik a kae, khachu: “Anmani’n enchu an-en sik, tâk hmumak 
hei ning; anmani’n rangei chu anrangei sik, tâk manhret mak hei ning. Ajârchu 
anmani’n khanga anleitlo’nchu, anmani Pathen hneng he’nle sik jo hei, khana 
ama’n aleirangei mandam sik jo hei.’” 

Jesu’n Hmuchi Kavorpa Tekâk Ahri manchên 
(Mt 13.18–23; Lk 8.11–15) 

13Khava sōa Jesu’n ader hei, “Hiva tekâk hi manhret mak chei mo? Chu achang 
inchu, heikhong mo tekâk heikhat nantamanhret tor sik? 

14Hmuchi kavorpa’n Pathen ṭong kha avor kae. 

15Mi ṭhahrep chu hlamdunga anvor hmuchi kapō hei kae; ṭong kha antheilim 
bât leh, Seitan kha kahonga ṭong invor kha alosōt bât jo. 

16Milak-hei khan hlung kâra a’nvor hmuchi kapō hei kae. Ṭongrôn kha 
antheilim bât leh inpâktak a anrahlâng. 

17Tâk khava khan anlungri shunga hlutmak, khana akasôt om mak. Khava ṭong 
jâra suk manrimna a-emak leh khōdeng theina ahong om pha, inrangtak a 
anmasō jo. 

18Milak-hei khan rahling kâr heia a’nvor hmuchi kapō hei kae. Hiva mihei hi 
ṭong katheihei kha kae, 

19tâk hiva hringkhō sik a malung dongna, nei leh hao maduna, khana aralak 
madu rangeina katamtak hongkahlut a ṭong kha ankabuk sia kara neimak jo 
hei. 

20Tâk milak-hei khan ralei ṭhatna a’nvor hmuchi kapō hei kae. Anmani’n ṭong 
kha anthei, anrahlâng, khana kara annei: ṭhahrep in aja 30, 60, khana 100 inra 
heia kae.” 

Hrai Thōia Thaihmei 
(Lk 8.16–18) 

21Jesu’n ahri manjōm, “Tu inkhat in thaihmei inkhat ahei choi manhlut pha hrai 
thōia a-emak leh jekhum thōia ada phung mo? Amatungna chunga damak a mo? 

22A’nthup rakip inlârtak a keisō sik kae, khana makhu sia aleika-om rakip 
mahlâng sik kae. 

23Nangni’n kōr nannei inchu, rangei ruh!” ati. 

24Ama’n anhnenga ahrisa nôk, “Nanṭongthei chunga nanmalung pek ruh! Milak-
hei chunga nantahmang ṭong tanna dânhei mama kha Pathen in nanchunga 
ajōng hmang sik, tâk a’nhnakdet sik kae. 

25Ajing akaneihei kha inpeksa sik hei; khana akanei hêrmak hei kha antanei 
kha’m kha losōtpek sik hei kae.” 

Hmuchi Kakek Tekâk 
26Jesu’n khanga ahrisa nôk, “Pathen Rengram kha hiva kapō kae. Mi inkhat in 
ahleia hmuchi avor. 

27Ama jân a kaje, sûn leh kathōi, khana khava pha shung seng heia khan 
hmuchihei kha kakeksōt hei khana kakhang hei; kha’num heikhonga mo 
khanga akachang kha ama’n manhret mak. 

28Ralei khan abinga hmuchi kha amankhangsōt a kara amannei, ahma inkeia 
ajîk, khava sōa akai, khava sōa akara kasiptak savui hong kasōk. 

29Kara kha ahonghmin pha, mipa khan akoite vânga ât aphut jo, ajârchu sa-ât 
pha kha hong katlung jo.” 

Anṭamhmu Tekâk 
(Mt 13.31–32,34; Lk 13.18–19) 

30Jesu’n ader hei, “Pathen Rengram hi eini’n hei leh mo nitekâk sik? Khana hei 
tekâk vânga mo nihri manchên sik? 

31Khavakha hiva kapō kae. Mipa inkhat in anṭamhmu inkhat alo, raleichunga 
hmuchi kasinpen kae, raleia avor mankek jo. 

32Bongkhat sōa hong kakeksōt a khana kahar kâra akalenpen inkhat 
hongkachang jo. Khana abâk kalen tatak asem jo khava chunga vahei kahong 
heia adaihlim a rabu an-inchom jo.” 

33Jesu’n hiva kapō tekâk katamtak ahmanga mihei hneng aṭong aleihri pek hei; 
antamanhret torchen kha ahri pek hei. 

34Tekâk tei loa anhnenga ṭong leihri mak, tâk abing rōk a asonlehei leh aleiom 
pha chu sonlehei hneng heirakip ahri manchên pek heia kae. 

Jesu’n Thlipui Arakôk Mandai 
(Mt 8.23,27; Lk 8.22–25) 

35Khava ning bât a khōhleia, Jesu’n asonlehei hneng, “Eini dîr rekhat ting rakan 
me sona se jo rih,” ati hei. 

36Khava jâra mipuihei kha andahlon jo hei; asonlehei khan Jesu leichōng dekna 
rakōnga hong kachōng heia ama kha anṭhōi jo. Alak rakōng he’m khan leika-om 
hei. 

37Manhret theiloa thlipui inhnaktak heikahrâng jo, tui in-nông khan rakōng 
shunga tui ahong kathek manhlut jo, rakōng kha tui hongsip rong ati jo. 

38Jesu chu rakōng kahnungting leika-om, akut lukham amanchanga leikaje; 
asonle he’n anmathōa anti, “Oja, keini thirih kanti jo adonlo che mo?” 

39Jesu kangira thlipui hneng ṭong aleipek, “Dai hnger roh!” khan chu tui in-nông 
hneng ati, “Innok mak roh!” Khana thli kha kahai jo khana kadai hnger jo. 

40Khava sōa Jesu’n asonlehei hneng, “Heisa mo khangtuk hrep akaṭi chei? Tûn 
katlung taksenna neimak chei mo?” ati hei. 

41Tâk anmani kaṭihêr jo hei khana anmani khat leh khat inbek heia, “Hiva mipa 
hi tu mo? Thli leh tui in-nông kapha’n aṭong anjui!” antia kae. 

Mark 5 

Jesu’n Ṭai Karôn Mi Inkhat Amandam 
(Mt 8.28–34; Lk 8.26–39) 

1Jesu leh asonlehei Galilee Dîr rekhat ting, Gerasa ramṭhen hong katlung jo hei. 

2Jesu rakōng chunga inphut ahei sōk lim a khan khava hmun a thlânkhura 
inphut ahei kasōk pase inkhat in ale’ntōpui hei. Hiva mipa hi ashunga rathla 
kaṭhamak aleirôna kae; 

3khana thlânkhur shung heia aleika-om kae. Tute’num khit a antadator mak jo 
kae; 

4ave-avea akut leh ake thîrhrui vâng anleikhit, tâk thirhrui kha akapot tanna, 
ake avōkna heia kae. Ama kha ratha aneihêr tûte’n leisur tor mak hei. 

5Sûn leh jân thlânhei leh tlânghei katlung bit a kalôna, kapenga khana abinga 
hlunga insuk-khok a kae. 

6Ama’n kahlajap a a-omlai Jesu kha aleihmu; khan chu katlâna ahmai kunga 
inkuna akamuk, 

7khana ka-ônga, “A’nshângpen Pathen Sapa Jesu! Kei heimo namanlo hnōm 
eng? Pathen jâra, kangek che, kei karâkna apek mak roh!” ati. 

8(Ama’n hinga aleiti hi Jesu’n, “Rathla kaṭhamak, hiva mipa hnenga inphut 
sōksōt roh,” ati jâra kae.) 

9Khava jâra Jesu’n ahnenga, “Narahming heimo?” tia ader. Ama’n amasôna, 
“Karahming, ‘Ajâm,’ kae, ajârchu katam ung!” ati. 

10Khana khava ramṭhen a inphut rathla kaṭhamak-hei kha atirsōt makna sik 
ama’n Jesu hneng angek a ka-oma kae. 

11Khava hnenga khan vok katamtak rup inkhat khava hmebung sira khan thlai 
ansâk a leika-om hei. 

12Khava jâra rathlahei khan Jesu hneng, “Vok-hei hneng son atir roh, anshunga 
amanhlut roh,” anti. 

13Amansesōt jo hei, rathla kaṭhamak-hei kha mipa inphut kasōksōt heia vok-
hei shunga vakahlut jo hei. Vok-hei kha ankhenga aja 2,000 kapō hei kae, 
hmebung kare panga katlânsuk heia dîr shunga katla inhlut sō jo hei. 

14Vok kakhemhei kha katlân heia khōpuihei leh hlei rajei heia anvahri 
manthang joa kae. Omchen kasōk ka-en sik a mihei kha leikasōk hei, 

15khana anmani Jesu hneng anhong pha, rathla kaṭhamak katamtak karônpa 
kha anleihmu jo. Ama khana khan le’n onga, pōn a’nsia kahlim senga leika-om; 
khana ankhenga anleiṭit jo. 

16Khava aleikahmu hei khan rathla kaṭhamak karôn mipa leh vok-hei chunga 
omchen kasōk kha mihei anhri pek jo hei. 

17Khava jâra Jesu’n anram kha adahlon pekna sik heia anleingek. 

18Jesu’n rakōng shunga ahlut pha, rathla kaṭhamak leikarônpa khan, 
“Nakahnung jui che rong!” tia aleingek. 

19Tâk Jesu’n leihnōm pek mak. Khava kanek a, ahnenga aleihri pek, “Na-inna, 
na-innshunghei hneng inle roh, khana Rōngpu’n heituk-hrep mo nachunga 
atlopek che khana heituk-hrep lungset arôn che mo vamanthei hei roh.” 

20Khava jâra mipa kha kasesōt a Khōpui Sôm inti kha katlung bit a, Jesu’n ama 
sik heituk-hrep mo atlopek jo ti kha avahri pek hei. Khana akathei rakip in inlak 
anleisak. 

Jairus Sanu leh Jesu Pōn Kasit Nuhmei 
(Mt 9.18–26; Lk 8.40–56) 

21Jesu dîr rekhat ting inle nôk jo. Khava dîr panga khan mipui katamtak 
akimvea intûp jo hei. 

22Khava khōa intûpna inn synagogue a ṭōnkarôn, Jairus kahonga, khana Jesu 
kha ahmu pha akekunga abinga hong inbok a, 

23khana rahnaktak a aleingek, “Kasanu kasin kana hêr jo. Lungsettak a hong roh 
adamna sik leh ahringna sik achunga nakut avadapek roh.” 

24Khava sōa Jesu’n ama leh inṭhōia kase inphut jo. Mi katamtak leh Jesu le’nṭhōi 
heia mipui in ama kha ankatōmbit a kae. 

25Kum 12 thi kajunga khōdeng katheitak nuhmei inkhat leika-om, 

26thempu katamtak in anlei en ravâng leidammak. Asêr nei rakip amathlâng sō 
jo, tâk anat adampui kanek a pha rakip a kakhôk chet-chet jo. 

27Amanu’n Jesu chungchânga aleithei; khava jâra, mipui kâra kahonga 
akahnungting ahei juia, 

28abinga aleiti, “Apōnhmor bek um katôn inchu damna kahmu sik.” 

29Amanu’n apōn atôn jo, athi jung kha khava phatak a kabâng jo; khana 
a’nrengna kha kadam jo ti kha abing malung shunga le’nhret. 

30Khavatak a khan Jesu’n ama a inphut ratha akasōk kha amanhret jo, khava 
jâra ama’n akimvea a-en heia ader hei, “Tu’n mo kapōn asit?” 

31Asonle he’n anmasôn, “Mipui hiseng in hingtuk hrep ankatōm che nahmu, 
heisa mo nakatôn kha nalader?” 

32Tâk Jesu’n khava katlo mi kha ahmun a sik a-en manve ṭhak a kae. 

33Nuhmeinu khan achunga omchen kasōk kha a’nhret a, ṭit innok pum a kahong 
jo, akekunga inkuna, akadik rakip kha ahri pek jo. 

34Jesu’n amanu hneng, “Sanu, nataksen in amandam jo che. Kamōnga se jo roh, 
na’nrengna inphut dam jo pa roh,” ati. 

35Jesu’n hi ahrilai, Jairus inna inphut ṭongkarôn mi ṭhahrep kahong heia 
ahnenga anleihri pek, “Nasanu kha kathi jo, Oja kha heisik a mo namanbōi sik?” 

36Jesu’n anṭong hri kha khôk saktak a rangei pek mak hei, tâk Jairus hnenga 
ahri, “Ṭimak roh, taksen rōk taksen roh.” 

37Khava sōa ama’n Peter, James khana anaipa John tei loa tûte akahnung 
leimanjui mak hei. 

38Jairus inna katlung jo hei, khana khan mihei bōina leh kare inhnaktak a akaṭap 
a’n-ôi hei rasa rakip Jesu’n aleithei. 

39Innshung kahlut a, anhnenga ati, “Heisa mo akabōi chei? Heisa mo akaṭap 
chei? Naipang hi akathi changmak, akaje hnâm kae.” 

40Anmani’n anleimanuisō, khava jâra anmani ankhenga vângting atirsōt hei, 
naipangnu anu leh apa khana asonle 3 hei aṭhōi heia naipangnu jena den shunga 
kahlut hei. 

41Ama’n akut amatua, “Talitha, koum,” hiva tina chu, “Naipangnu, ke’n thō roh 
kati che kae,” ati. 

42Khavatak a khan naipangnu kha kathōisōt a kalôn lele jo. (Amanu kha kum 12 
leikatluk jo.) Khavakha asōk a khan anmani’n andet-hla hêr jo. 

43Tâk tûte hneng anhrimakna sik Jesu’n ṭong inhnaktak apek hei, khana ama’n 
“Naipangnu kha sâk sik heikhat pek ruh,” ati hei. 

Mark 6 

Nazareth a Jesu Antarahlâng mak 
(Mt 13.53–58; Lk 4.16–30) 

1Jesu’n khava hmun kha adahlona, akhōpuiting le’nle jo, asonle he’n anleijui. 

2Châmhngat kani ning intûpna innpuia, mantheina aleiphut jo. Mi katamtak 
khana khan leika-om hei; aṭong kha anthei pha anmani’n ankhenga inlak ansâk 
pet jo. Anmani indertō hei, “Hihei rakip hi khona inphut achen hei mo? Hei 
singna mo ama hneng a’npe hi? Heikhong mo ṭōn inlak-hei hi atlosōt? 

3Ama hi thingṭōn katlopa, Mary sapa, James, Joseph, Judas leh Simon hei sōpui 
kha changmak mo? Anainuhei hin aka-om hei changmak mo?” Khang’khan 
anmani’n leirahlâng mak jo hei. 

4Jesu’n anhnenga, “Sânkathemhei hi, akhōshung leh a-innshung, khana 
asōpuihei hnenga tei loa, hmun rakip a chu kajana annei hei,” ati. 

5Khava hmun a khan akadam mak ṭhahrep hei chunga akut adapek heia 
amandam hei tei loa, ṭōn-inlak heite leitlosōt tor mak. 

6Anmani’n taksenna annei mak jâra khan inlak aleisak hêr. 

Jesu’n Sonle 12 Atirsōt hei 
(Mt 10.5–15; Lk 9.1–6) 

Khava sōa Jesu’n khava hnenga khō rakip a kalônlea mi aleimanthei hei. 

7Ama’n sonle 12 hei kha abek manchun heia, mi inhni-hnia atirsōt hei. Rathla 
kaṭhamak-hei chunga torna ratha apek hei, 

8khana hinga ṭong apek hei, “Nanhlam hro pha khōnghre tei loa neinâk heite 
rônsa mak ruh, buhlom, sâk derna mârsha, mârsha shunga sêr, rônmak ruh. 

9Kekōk nei ruh, tâk zakkō inbo rônmak ruh.” 

10Ama’n ahrisa nôk, “Mihe’n anrahlângna chei hmun rakip a, ahmun kha 
nandahlon mak kârseng khava inn mama khan om ruh. 

11Khōpui inkhat a nanhonghlut pha khana khan mihe’n anrahlâng mak cheia 
nanṭong anrangei mak inchu, khava hmun kha dahlon ruh khana nankebōk 
vaiphin kathing mathla ruh. Khavakha anmani sik ṭong-gîkna kachang sik!” 

12Khava jâra anmani kasesōt jo hei khana mihei khan ansetna inphut anhong 
inlena sik anhrile joa kae. 

13Anmani’n ṭai katamtak anhnongsōt hei, mi kadam mak katamtak chunga olive 
thai anmanthi heia anmandam hei. 

Tui Inhlutpa John Thi 
(Mt 14.1–12; Lk 9.7–9) 

14Tûnchu Reng Herod in hihei rakip chungchânga athei jo, ajârchu Jesu rahming 
ṭhatna hmuntina le’nthang jo. Mi ṭhahrep in, “Tui Inhlutpa John hongkahring 
nôk jo! Khava jâra hinghiva ṭōn-inlak tlona ratha hi anei kae,” anti. 

15Achang ravâng alak he’n, “Ama Elijah kae,” anti. Alak nôk he’n, “Ama hi 
hmalaia sânkathem kapōa, sânkathem inkhat kae,” anti. 

16Herod in hi athei pha, ama’n ati, “Ama hi Tui Inhlutpa John kae! Ke’n alu 
kaleitan jo, tâk hongkahring nôk jo.” 

17Herod khet in John surna sik ṭong aleimasōa, khana thîrhrui vâng aleikhit a 
kurkhum shunga aleida kae. Herod in hinga aleitlo hi anaipa Philip nuhmei 
ama’n aleikasut a aleiompui jo, Herodias jâra kae. 

18Tui Inhlutpa John khan Herod hneng hinga ahri pek ṭhak, “Nanaipa nuhmei 
na-ompui sik hi nang sik akadik changmak.” 

19Khava jâra Herodias khan John kha aleihōt khana that sik a amadu, tâk Herod 
a-om jâra leitlotor mak. 

20Herod in John kha aleiṭit ajârchu John kha mikaṭha mi intheng kae ti 
amanhret, khava jâra kaṭhatak a aleida. Aṭong hri athei kataia amalung a’nrim 
inum, aṭong hri chu aleirangei hnōm ri. 

21Atorna Herodias khan pha kaṭha achen jo. Khavakha Herod intetna kani kae, 
khava ning ama’n ram vaikarôn akalen rakip, rehlam kakei, khana Galileea 
hlamkakeihei revei atlopuina pha kha kae. 

22Herodias sanu hongkahlut a hong kalâm, khana Herod leh ahmelâk-hei seng 
malung kha amantlai. Khava jâra rengpa’n nuhngâknu hneng ati, “Heimo chen 
sik a namadu? Namadu rakip kha kapek sik che.” 

23Intepna katamtak leh amanu hneng ati, “Kei intep eng khachu hei-hei achang 
inum nader eng kha, karengram her khat kapha achang inum kapek sik che!” 

24Khava jâra nuhngâknu kha kasesōt a, anu hneng, “Heimo kader sik?” ava ti. 
Anu’n, “Tui Inhlutpa John lu,” tia amasôn. 

25Nuhngâknu kha khava laitak inranga rengpa hneng kahlut inlea ader, “Nang 
in Tui Inhlutpa John lu kha tûntak thleng chunga napek sik eng kamadu!” 

26Hivahin Rengpa malung amanrim hranghra jo; achang ravâng ahmelâk-hei 
hmaikunga aṭong le’ntepna jâra khan amanu derna kha dâng leiti tor mak jo. 

27Khava jâra rengpa khan ankahrung remi inkhat khava phatak a John lu ahei 
chōina sik ṭong apek a atir jo. Akahrungpa kha kurkhum a vakasea John lu kha 
avatan jo. 

28Khava sōa thleng inkhat chunga alu kha ahei choi manhlut a nuhngâknu 
hneng apek, khana amanu’n khavakha anu hneng apek nôk jo. 

29John sonle he’n khava ṭong kha anthei pha, kahong heia, akalōng kha anchoia, 
thlâna anvahre jo. 

Jesu’n Mi katamtak Avei hei 
(Mt 14.13–21; Lk 9.10–17; Jn 6.1–14) 

30Sonlehei kha ho’nle heia Jesu leh inhmu hei, khana anṭōn leitlo rakip leh anmi 
mantheina hei kha ahnenga anhri pek. 

31Khava khan mi akase leh akahong katamtak leika-om heia Jesu leh asonlehei 
kha bu sâkna sik pha bek um leihmu tor mak hei. Khava jâra Jesu’n asonlehei 
hneng, “Eini nibinga ni-omna sik khana nangni bongkhat châm nan-inhnga 
theina sik hmun hlopting sesōt jo rih,” ati. 

32Khava jâra anmani hmun daina kajonga anbing rōk a rakōng inkhat anchōnga 
kasōk inphut jo hei. 

33Achang ravâng anmani sesōt kha mi katamtak in anhmu hei khana anmani 
an-e kha anmanhret bât hei; khava jâra khōpui rakip a mi vakase hei khana 
katlân heia Jesu leh asonlehei mak hma ahmun kha leikatlung masadek jo hei. 

34Jesu’n rakōnga inphut akesōt pha, mipuihei kha ahmu heia, anmani sik a 
amalung kha lungsetna’n kasip jo, ajârchu ankakhem kase kemōng ka-ang jo 
hei. Khava jâra ṭong katamtak amanthei manphut jo hei. 

35Khana apha asôt jo pha, asonlehei kahong heia ahnenga, “Tûnchu khōhlei 
kasôt hêr jo, khana ahmun hi mi daihngerna hmun kae. 

36Mihei hi tirsōt jo hei roh khana akahnai hleihei leh khōheia son sâk sik heikhat 
anva rachôkna sik a sehei rasoh,” anti. 

37Jesu’n amasôn hei, “Nangni’n anmani tasâk sik heikhat pe hei ruh.” Anmani’n 
ahnenga ander, “Anmani veina sik buhlom dangka 200 vâng rachôkna sik akase 
sik ung mo?” 

38Khava jâra Jesu’n anhnenga ader hei, “Buhlom heija mo nantanei? Se una va-
en ruh.” Anmani’n anva jongsōt pha, “Buhlom pheng 5 leh nga 2,” tia anmanthei. 

39Khava sōa Jesu’n asonlehei hneng mipuihei kha arup-rup a ṭhenna sik leh 
phōi in-êm chunga man-ongna sik amanthei hei. 

40Khava jâra mipuihei kha 100 sasâm leh 50 rup sasâma agôra in-ong jo heia 
kae. 

41Khava sōa Jesu’n buhlom 5 leh nga 2 kha aloa, marvânting a-ena, Pathen 
amanpâk. Buhlom kha ahar akhōia mihei hneng sempekna sik a asonlehei 
hneng apek jo hei. Ama’n nga 2 kha’m ankhenga hnenga asempek jo hei. 

42Mi rakip in ansâk a kakhop et hei. 

43Khava sōa asonle he’n mihei tasâk manhlei buhlom leh nga kha hrai 12 kasip 
anhrut a kae. 

44Veimankhop mihei anja kha pase 5,000 hei kae. 

Jesu Tui Chunga Alôn 
(Mt 14.22–33; Jn 6.15–21) 

45Ama’n mipuihei kha amansesōt lai hei khan, inranga Jesu’n asonlehei kha 
rakōng inkhat a amanhlut heia dîr rekhat a, Bethsaida a ama hmadet a amanse 
jo hei. 

46Jesu’n anmani mathlâna ahrisō pha, Pathen kader sik a hmebungting kake jo. 

47Khōhlei ahongtluk jo pha, Jesu ralei chârna aleiomlai khan rakōng chu dîrlaia 
leika-om. 

48Ama’n kachâmtak a rakōng katôr asonlehei kha aleihmu hei; ajârchu 
anmani’n thli suktōa anrakōng anleitôra kae. Khang’khan jîngkâr pung 3 leh 
pung 6 kâr radona tui chunga hongkalôna anhnenga kahong. Ama’n 
anhnengting aheisor hei, 

49tâk anmani’n tui chunga akalôn kha anhmu jo. Anmani’n anmandona, “Hiva 
hichu rathla kae!” antia ka-ông jo hei. 

50Ama anhmu pha ankhenga anṭit hêr jo. Jesu’n khava laitak khan anhnenga 
hongkaṭonga, “Lungngam nei ruh! Kei eng kae, ṭimak ruh!” ati. 

51Khava sōa Jesu anmani leh rakōnga kachōng jo hei, khana thli kha kabâng jo. 
Sonlehei khan andet-hla hêr jo, 

52ajârchu anmani’n mipui 5,000 avei hei ajâr kha leimanhret mak hei; anmalung 
in khavakha leisur tor mak. 

Jesu’n Gennesaret a Mi Amandam 
(Mt 14.34–36) 

53Anmani dîr rekhat ting anrakana Gennesaret ram a kahong jo hei, khana khan 
anrakōng kha ankhit jo. 

54Anmani rakōng anhei dahlon pha, mihe’n Jesu kha inranga anmanhret bât jo. 

55Khava jâra ram pumpuia mi katlân jo hei; khona a-enum ama ka-om ti anthei 
pha, ankapher chunga akaje akanahei ahnenga anheiṭhōi hei. 

56Jesu sena hmun rakip a, khōa, khōpuia, hlei rajei achanga, mihe’n akanahei 
kha keithe tlânga anheiṭhōi heia apōnhmor bek um mantôn sik heia anleingek; 
khana khava akatôn phâk rakip hei kha leikadam heia kae. 

Mark 7 

Pi leh Puhei Mansena 
(Mt 15.1–9) 

1Jerusalema inphut akahong Pharisee leh Dân oja ṭhahrep Jesu hneng hong 
intûp hei. 

2Asonle ṭhahrep in bekdân dungjuia a’nthengmak kut vâng bu antasâk kha 
anhmu hei, khachu, mihei sedân sik a Phariseehei mantheina ngai kha juiloa 
anmani’n ankut leisôp mak heia kae. 

(3Ajârchu Phariseehei leh Jehudi seng in anpu anpa heia inphut insena ngai kha 
antajui ṭhak kae: ankut kaṭhadek a sôp loa chu, bu sâkphung mak hei; 

4khan chu jōrtlânga inphut anta heichoi heikhat hmapena sôp mantheng loa 
sâkphung mak hei. Anmani’n pu leh pa heia inphut antarahlâng chôndân 
katamtak anjui, ti chu kōklei, bephu, sumbe khana jekhumhei sôp manthengna 
hlam ka-om et hei.) 

5Khava jâra Phariseehei leh Dân ojahei khan Jesu hneng anleider, “Heisa mo 
nasonle he’n pi leh puhei mantheina nihei tlo ṭhak hi antajui mak, bekdân 
dungjuia kut innim pum a bu antasâk?” 

6Jesu’n amasôn hei, “Nangnihei chungchânga ṭong leikasân Isaiah kha heituk a 
akadik jo mo! Ama tamazet kapōa, nangni hi mi inṭhatsak chei kae: ‘Hiva mihei 
hin anbei vâng rōk ankaja eng,’ Pathen in ati, ‘tâk anmalung chu keia inphut 
kahlatak a ka-om. 

7Kei antakamuk eng hinum anmani sik ahnemna om mak, ajârchu khahei kha 
Pathen dân kapōhrep a mihring chôndân kha mi anmanthei hei!’ 

8“Nangni’n Pathen ṭongpek kha nanda hlona, mihring mantheina jôk kha 
nanjuia kae.” 

9Khana Jesu’n amanjōm, “Nanbinga intheina kha mansena sik a, Pathen 
ṭongpek hlonsōtna akaliptak hlam chu nannei jo. 

10Ajârchu Moses’n ṭong apek, ‘Nanu leh napa kaja roh; khana tu achang inum 
anu leh apa kahâksêr kha that sik kae,’ ati. 

11Tâk nangni mantheina khachu mi inkhat in hei-inkhat anu leh apa a’nthōpui 
theina anei inum ‘Hiva hichu Corban (Pathen tâ) kae’ nanti’nchu, 

12ama’n anu leh apa a’nthōpui mak pha nanrangei mandam. 

13Hing’hin nanmantheina kha miralak-hei hneng abân bâna nanmathlung khan 
Pathen ṭong kha atuktan jo. Khana hinghiva kapō katamtak um nangni’n 
nantloa kae.” 

Mikasuk Innim Neinâk-hei 
(Mt 15.10–20) 

14Khava sōa Jesu’n mipuihei kha abek nôk heia anhnenga ahri, “Nankhenga 
kaṭong hri hi rangei ruh, khana manhret ruh. 

15Vânga inphut heikhat mi inkhat shunga akahlut khan mi kha beklanga 
amantheng mak heite om mak. Mihring shunga inphut vânga ahong kasōk khan 
ama kha amantheng mak jôk kae.” 

16Atheina sik kōr nannei inchu rangei ruh! 

17Ama’n mipuihei kha adahlona innshung ahlut pha, asonle he’n aṭong hri kha 
amanchênna sik ander. 

18Jesu’n anhnenga ati, “Nangni milak-hei kanek a manhretna neidetmak jo chei. 
Manhret mak chei mo? Vânga inphut heikhat mi inkhat shunga ahlut khan ama 
kha amantheng mak changdek mak, 

19ajârchu khavakha amalung shunga hlutmak tâk avon shunga akahlut kae, 
khava sōa ataksa inphut vânga hong kasōk a kae.” (Hivahi ahria, Jesu’n sâk 
rakip intheng tia amalâr.) 

20Khana ama’n ahrisa, “Mi inkhat a inphut vâng ahong kasōksōt khan ama kha 
amantheng mak kae. 

21Ajârchu mi malung shunga inphut ṭhatmak mandonna kha kasōk a khava 
khan ama kha ṭhatmak amantlo, jôngna, inrûkna, mi thatna, 

22mi nuhmei-puise setpuina, phâmrai kase, khana ṭhatmak rakip tlona; 
mihōnna, omchen ṭhatmakna, in-ersakna, hrimasetna, inlensakna khana mona, 

23hiva ṭhatmak rakip hei hi mihring malung shunga inphut ahei kasōk kae 
khana khava khan amantheng mak kae.” 

Nupui Inkhat Taksenna 
(Mt 15.21–28) 

24Khava sōa Jesu’n khava hmun kha adahlona Tyre hnenga ramṭhen inkhat a 
kase jo. Ama inn inkhat shunga leikahlut khana khava hmun a a-om kha tûte 
inkhat tamanhret sik a leimadu mak, tâk inthup a leiomsôt tor mak jo. 

25Nupui inkhat, asanu shunga rathla kaṭhamak akahlut jo khan Jesu 
chungchânga athei pha inrangtak a kahonga akekunga hongkatlua kae. 

26Khava nupuinu kha Syria ram a Phoenicia ramtlâk a a’nte Jât-hlop mi inkhat 
kae. Amanu khan asanua inphut ṭai kha Jesu’n ahnong sōt pekna sik aleingek. 

27Tâk Jesu’n amasôn, “Hma inkeia naipanghei veimankhop hei hi rih. 
Naipanghei thlai kha lopek heia uihei hneng hlonpek sik hi dikmak.” 

28Amanu’n amasôn, “Oja, ui he’num naipanghei sâkbang dokhâng thōia akatla 
hei kha ansâk a kae!” 

29Khava jâra Jesu’n amanu hneng, “Khanga namasôn jâra khan na-innting inle 
jo roh, nasanua inphut ṭai akasōksōt kha navahmu sik jo,” ati. 

30Amanu kha inna kase jo khana asanu jekhum chunga akaje kha avahmu; ṭai 
kha asanua inphut kadiktak a leikasōk jo. 

Jesu’n Akaṭong theimak, Kōr kaset inkhat Amandam 
31Khava sōa Jesu’n Tyre ven kha adahlon jo khana Sidon apetana Galilee dîra 
leikase, Khōpui Sôm khat tlungna hlamdung kha aleijui. 

32Mi ṭhahrep in kōr kaset, khana kaṭha akaṭong theimak mi inkhat anheiṭhōia, 
Jesu’n achunga akut ada pekna sik a anleingek. 

33Khava jâra Jesu’n ama kha mipuiheia inphut abinga athōisōt a, akōr shung 
heia akutpârhei athōna amachi thlōnpek, khana amalei kha asitpek a kae. 

34Khava sōa Jesu’n marvânting a-ena, malung kana tak a inphuhronga, mipa 
hneng khan, “Ephphatha,” ati, “Inhlang roh!” tina kae. 

35Khava phatak a khan mipa kha akōr athei jo, khana amalei in-ak kha om mak 
jo, khana heite inpanloa ṭong ahrisōt joa kae. 

36Khava sōa anmani’n tûte hneng anhrisōt makna sik Jesu’n mipui hneng ṭong 
apek jo hei; tâk ama’n ṭong apek manhnak chet hei pha akakhe chet a anhrisōt 
joa kae. 

37Khana akathei rakip in andet-hla hêr jo. “Heirakip hi heituk injentak a atlo jo 
mo!” anti. “Kōr kaset kapha amanvâr, akaṭong theimak amanṭong thei,” antia 
kae. 

Mark 8 

Jesu’n Mi 4,000 Avei hei 
(Mt 15.32–39) 

1Sôt lo jen a mipui ahlop katamtak hong intûp nôk jo hei. Anmani’n sâk sik heite 
annei mak jo pha, Jesu’n asonlehei ahnenga abek heia ati, 

2“Hiva mihei sik a kamalung kachâm, ajârchu anmani kei leh ni 3 hong ka-
omsap jo ung, khana tûnhin sâk sik heite neimak jo hei. 

3Ke’n anmani bu mansâk loa an-ina katir he’nchu ansena hlamhri invōi sik jo 
hei, ajârchu anmani ṭhahrep ram kahlatak a inphut akahong hei kae.” 

4Asonle he’n ahnenga ander, “Mi hiseng veimankhopna sik buhlom hiva 
nêrdiram thōia hin tu’n mo ahmutor sik?” 

5Jesu’n ader hei, “Buhlom heija mo nantanei?” Anmani’n, “Buhlom 7,” tia 
anmasôn. 

6Jesu’n mipuihei kha raleia ani’n-ongna sik ṭong apek hei. Khava sōa ama’n 
buhlom 7 kha aloa, Pathen manpâkna anei, ahar akhōi heia mipuihei hneng 
semna sik asonlehei apek jo hei; khana sonle he’n khanga ansempek jo hei. 

7Anmani’n nga kasin ajing um anneisa a kae. Jesu’n khava sik a khan Pathen 
manpâkna aneia khava nga kha’m antasemsa sik a asonlehei ahri pek hei. 

8-9Ankhenga ansâk khana kakhop et hei, akasâk hei kha mi 4,000 kapō hei kae. 
Khava sōa sonle he’n antasâk manhlei ahar-ahak hrai 7 kasip anhrut a kae. 
Jesu’n mipuihei kha amansesōt jo hei 

10khana inrangtak a asonlehei leh rakōng anchōnga Dalmanutha rambâkting 
kase jo hei. 

Pharisee he’n Ṭōn-inlak Antader 
(Mt 16.1–4) 

11Pharisee ṭhahrep Jesu hneng kahong heia inkhepui anleiphut jo. Anmani’n 
anchâng kam a man-ôk sik anleimadu, achang jâra Pathen manṭhatna achunga 
ka-om ti malârna ṭōn-inlak inkhat atlo sik a anleider. 

12Jesu inphuhronga ati, “Heisa mo tûnlai khanga mihei hin ṭōn-inlak antader? 
Kahri pek chei kae, kha changmak! Hiva mihei hneng khang khava hmu 
manchênna kha inpek mak jo ning!” 

13Adahlon heia, rakōng achōng nôk jo, khana dîr rekhat ting rakan sik a intôr jo 
hei. 

Phariseehei leh Herodhei che 
(Mt 16.5–12) 

14Sonle he’n ankhopna sik buhlom heirôn sik kha anleimahngi jo, rakōng 
chunga khan buhlom inkhat rōk annei jo. 

15Jesu’n amanse hei, “Phariseehei leh Herod chea inphut insing thei una inrin 
ruh.” 

16Anmani inbe heia, “Eini’n buhlom nineimak jo jâra ama’n hi ahri kae,” anti. 

17Jesu’n an-inbekna kha amanhret jo, khava jâra ader hei, “Buhlom om mak jâra 
heisa mo nangni a’nbe chei? Tûn katlung lamanhret mak chei mo? Nanmalung 
khang hrep a alakasak chei mo? 

18Nangni’n hmit nanneia, hmumak chei mo? Kōr nanneia, theimak chei mo? 
Lamandonsōt mak hi chei mo 

19mi 5,000 sik a buhlom 5 har kakhōi kha? A’nhlei ahar-ahak hrai heija mo nanta 
hrutsōt?” Anmani’n anmasôn, “12,” anti. 

20“Khana mi 4,000 sik a buhlom 7 har kakhōi pha khan, a’nhlei ahar-ahak hrai 
heija mo kasip nanta hrutsōt?” Jesu’n ader hei. Anmani’n anmasôna, “7,” anti. 

21Jesu’n ader hei, “Tûn katlung nangni’n lamanhret mak chei mo!” 

Jesu’n Bethsaida a Hmitkacho Inkhat Amandam 
22Anmani Bethsaida a kahong jo hei khana khan mi ṭhahrep in hmitkacho 
inkhat Jesu hneng anheiṭhōia, asit sik a anleingek. 

23Jesu’n hmitkachopa kha akut a akeia khō vângting aṭhōisōt jo. Ahmit amachi 
thlōn peksōa, achunga akut adapek a ahnenga ader, “Heikhat nahmu tor mo?” 

24Mipa khan khō athlira, “Ke’n mihei kahmu tor jo, tâk anmani thingkung 
kalônle ka-ang hei,” ati. 

25Khana Jesu’n ahmit kha aleisit pek nôk. Khava pha khan chu mipa khan 
kasang kanga a-en jo, ahmit ahmutor jo, heirakip inchêna ahmu jo. 

26Khava sōa chu Jesu’n mipa kha, “Hiva khōshunga inle nôk mak jo roh,” tia ṭong 
apeksō leh a-innting atir jo. 

Peter in Jesu Ahri sōt 
(Mt 16.13–20; Lk 9.18–21) 

27Khava sōa Jesu leh asonlehei Caesarea Philippia hnenga khōheia kase heia 
kae. Hlam a ansena asonlehei hneng ader hei, “Mihe’n kei hi tu mo kae anti eng?” 

28Anmani’n anmasôn, “Mi ṭhahrep in Tui Inhlutpa John che anti; alak harkhat 
in Elijah che anti; alak harkhat in Sânkathemhei kâra inkhat che kae anti.” 

29Ama’n ader hei, “Nangni’n kei tu mo kae, nanti eng?” Peter in amasôn, “Nang 
Messiah che kae.” 

30Khava sōa Jesu’n ṭong apek hei, “Kachungchâng ṭong hi tûte hneng hrimak 
ruh.” 

Jesu’n Akhōdengthei sik leh Athi sik Ahri 
(Mt 16.21–28; Lk 9.22–27) 

31Khava sōa Jesu’n asonlehei hneng manthei aphut a, “Mihring Sapa kha 
khōdeng athei hêr sik kae khana upahe’n, thempu kalen he’n, khana Dân oja 

he’n hnōm mak hei ning. Khana ama anthat sik, ni 3 sō leh kahringa akathōisōt 
sik kae,” ati. 

32Ama’n hivahi inthengtak a ahri pek hei. Khava jâra Peter in ama hmun 
hlopting aṭhōisōt a arasei manphut a kae. 

33Tâk Jesu’n akimvea inhea asonlehei kha a-en heia Peter kha aleirasei, 
“Kahnenga inphut sesōt roh, Seitan! Namandonna kha Pathena inphut 
changmak, tâk mihring chôndâna kae.” 

34Khava sōa Jesu’n mipuihei leh asonlehei kha ahnenga abek hei. Amanthei hei, 
“Tu achang inum mi inkhat in kakahnung juirong ati’nchu, ama binga a’ndon 
hêrmak sik kae, athingrake akadoma ajui sik eng kae.” 

35Ajârchu tu achang inum abinga hringkhō kahuk hnōm khan amanhmang sik; 
tâk tu achang inum kei sik a leh ṭong intheng sik a ahringkhō inhmang khan 
a’nhuk sik kae. 

36Mihe’n vânhnōi pumpui chen hei sona tâk anrathla a’nhmang inne, ahnemna 
heimo aka-om? Ahnemna om mak! 

37Anrathla chen malena sik a anmani’n antapektor heite om mak. 

38Mi inkhat in hiva bekṭong kase leh ṭhatmak pha shunga hin kei leh kaṭong 
mantheina chungchânga a’nzak inchu, Mihring Sapa khan Apa lûrna shunga 
ngeva intheng hei leh anjōng pha achungchânga a’nzak sik kae. 

Mark 9 

1Khana Jesu’n anhnenga aleihrisa, “Ke’n kahri pek chei kae, Pathen Rengram 
kha ratha kaneitak a ajōng ṭum anhmumak kârseng alakathi mak sik mi ṭhahrep 
hinahin ka-om heia kae.” 

Hme Inthleng 
(Mt 17.1–13; Lk 9.28–36) 

2Ni 6 sōa Jesu’n Peter, James khana John, tlâng inshâng inkhat chunga aleiṭhōi 
hei, khava hmun a anbing rōk a leika-om hei. Anmani’n khanga anlei enlai Jesu 
hme inthlengna kha leikasōk jo, 

3khana apōnsihei kha hongkachek jo, raleichunga tu inkhat tasôp manchektor 
sik kanek a kachek. 

4Khava sōa sonle 3 hei khan Elijah leh Moses leh Jesu an-inbek kha anleihmu. 

5Peter kaṭongsōt a Jesu hneng ahri, “Oja, eini hiva hmun a ni-om hi heituk a 
akahōi jo mo! Eini’n rebuk 3 sâk rih, nang sik inkhat, Moses sik inkhat, khana 
Elijah sik inkhat.” 

6Ama leh alak-hei kha kaṭihêr jo heia ama’n heimo ahri leimanhret mak a kae. 

7Khava sōa sumtuk inkhat jōngkasōk a adaihlim khan amakhusi jo hei khana 
sumtuk a inphut rasa inkhat kajōnga, “Ama hi ka-Sapa marittak kae, aṭong 
rangei ruh,” ati. 

8Anmani’n inrangtak a ankimve an-enlele tâk tûte leihmu mak jo hei; Jesu rōk 
kha ankâra leika-om. 

9Anmani tlânga inphut anjōng ṭumsuk lai, “Mihring Sapa kha thina inphut 
athōisōt mak kârseng, nantahmu kha tûte hneng hrisōt mak ruh,” tia Jesu’n ṭong 
apek hei. 

10Anmani’n aṭongpek-hei kha anjui, tâk anmani rōk kâra ṭong kha inbekna 
anneia, “‘Thina inphut ṭhōisōt,’ ti hi heitina mo?” anti. 

11Khana anmani’n Jesu ander, “Dân oja he’n Elijah hma inkeia kajōng sik antati 
hi heisik jâra mo?” 

12Ama tamasônna kha hi kae, “Heirakip intluk sik a Elijah hma inkeia akajōng 
sik mông kae. Kha’num heisa mo ṭong intheng in mihring Sapa kha khōdeng 
athei hêr sik khana antahnōm mak sik kae, tia ahri? 

13Hei-achang inum ke’n kahri pek chei kae, Elijah kha akajōngdek jo kae, khana 
achungchânga ṭong intheng in ahri kapōa, mihe’n ama kha antamadu hrep a 
achunga anleitlo joa kae.” 

Jesu’n Rathla kaṭhamak karôn Pasenai inkhat Amandam 
(Mt 17.14–21; Lk 9.37–43a) 

14Anmani sonle lak-hei hneng anhong pha, mipui katamtak ankimvea anleika-
om hei kha anvahmu khana anmani kha Dân oja ṭhahrep he’n anle’nkhepui heia 
kae. 

15Mipui he’n Jesu anhmu pha, inlak ansak hêr, khana ahnenga katlân heia chibei 
anvapek a kae. 

16Jesu’n asonlehei hneng ader hei, “Hei chungchânga mo anmani leh a’nkhe 
chei?” 

17Mipui kâra pase inkhat in amasôn, “Oja, ke’n kasapa nahnenga kaheiṭhōi kae, 
ajârchu rathla kaṭhamak ashunga ka-oma ṭongthei mak jo. 

18Rathla khan ama akanok kataia, raleia katlua, aha akarôt a, achiphōn kasōk, 
khana atakpum akei razit ria kae. Rathla kha anhnongsōtna sik ke’n nasonlehei 
kangek hei, anmani’n hnongsōt tor mak hei.” 

19Jesu’n anhnenga ati, “Heituk a taksenna kaneimak mi chei mo! Heituk kasôt 
mo kala’nṭhōipui sik chei? Heituk kasôt mo kala-omsap pui sik chei? Naipangpa 
kha kahnenga heiṭhōi ruh!” 

20Khana anmani’n ama kha ahnenga anheiṭhōi. Rathla khan Jesu aheihmulim 
bât leh, naipangpa kha akei ra-ea raleichunga katlua, inkhōn inlet a, abeia 
achiphōn kasōk jo. 

21Jesu’n apa hneng ader, “Hinga atina hi heituk mo akasôt jo?” Khana apa’n, 
“Anaipang chang laia inphut jo kae” tia amasôn. 

22“Pha katamtak rathla kaṭhamak khan hmeishunga leh tui shunga ahlon 
manhlut a thatna sik a atlo jo kae. Nang in nator inchu alungset inna a’nthōpui 
roh!’ ati. 

23Jesu’n ati, “Kadik, nang in nabinga naleitlo tor inchu nu! Taksen kanei mi sik 
a chu heirakip kae theipet.” 

24Apa khan inrangtak a hong ka-ônga, “Taksenna ke’n kanei, tâk pui tlukmak. 
Akatamdet kanei theina sik a’nthōpui roh!” ati. 

25Mipuihei khan anmani anta honghnai hei kha Jesu’n ahmu pha, ama’n rathla 
kaṭhamak hneng khan ṭong apek, “Akaṭong theimak leh kōr kaset rathla nang 
naipangpa a inphut nahei sōkna sik khana ashunga nahlut nôk hêrmakna sik 
ke’n ṭong kapek che kae!” 

26Rathla kha inhnaktak a kapenga naipangpa kha hme kasetak a akei ra-êa, 
kasōksōt jo. Naipang kha akathi kalōng ka-ang jo, khana mi rakip in, “Ama kathi 
jo!” anleiti. 

27Tâk Jesu’n naipangpa kut kha amatua akei mathōisōt a kangirsōt jo. 

28Jesu’n innshung ahlut sōa, asonle he’n marûk a ahnenga anleider, “Heisa mo 
keini’n rathla kha kantahnong sōt tor mak?” 

29Jesu’n amasôn hei, “Hinghiva hi derna rōk in ahnong sōt tor kae, alak heite’n 
tor mak.” 

Jesu’n Athi sik Ṭong ahri nôk 
(Mt 17.22-23; Lk 9.43b-45) 

30Jesu leh asonle he’n khava hmun kha andahlona Galilee anpetana kase jo hei. 
Jesu’n a-omna hmun hi tûte inkhat tamanhret sik leimadu mak, 

31ajârchu ama’n asonlehei mantheina aleinei hei: “Mihring Sapa kha akathat sik 
mihei kut chunga anpek sōt sik khana ni 3 sō leh ama akahringsōt nôk sik kae.” 

32Tâk hiva mantheina hi heitina mo manhret tor mak hei, khan chu ama der sik 
um leikaṭi hei. 

Tu mo Akalenpen? 
(Mt 18.1–5; Lk 9.46–48) 

33Anmani Capernauma kahong jo hei, khana innshung anhlut pha Jesu’n 
asonlehei hneng ader hei, “Nangni hlamdunga khan hei ṭong mo a’nkhe chei?” 

34Tâk anmani’n leimasôn mak hei, ajârchu hlam a an-inkhena khachu anmani 
tu mo akalenpen sik ti chungchânga kae. 

35Jesu in-onga, sonle 12 hei kha ahnenga abek heia, “Tu achang inum ahma kakei 
kachang hnōm khan ahnung kakhôrpen leh mi rakip sōk abinga a’nchang nger 
sik kae,” ati. 

36Khava sōa ama’n naipang inkhat avaṭhōia anhmai kunga amanngir. Ama’n 
akut vâng akakōa, anhnenga ahri, 

37“Tu achang inum kei rahminga hinghiva naipang inkhat inhlâng mi khan kei 
arahlâng eng kae, khana tu achang inum kei inhlâng mi khan, kei rōk arahlâng 
eng changloa, anijōng katirpa kha’m arahlâng kae.” 

Ani kadōimak Mi kha Nilanga A’nṭang kae 
(Lk 9.49–50) 

38John in ahnenga ati, “Oja, mi inkhat in ṭaihei narahminga ahnong sōt hei 
keini’n kanhmu, ama eini ruploi a-emak jâra hai jo roh kantipek.” 

39Jesu’n anhnenga ahri pek hei, “Ama kha manbângna sik tlomak ruh; ajârchu 
kei rahminga ṭōn-inlak katlo jo mi khan khava kahnung bât a inrangtak a kei 
chunga ṭhatmak hri tor mak ning. 

40Ajârchu tu achang inum ani kadōimak mi kha eini sik a a’nṭang kae. 

41Ke’n kadiktak a kahri pek chei kae, nangni keita nanchang jâra, tuidai kōklei 
inkhat rōk nankapek tu achang inum tloman arahlâng nger sik kae. 

Setna Tlona sik Mathlemna 
(Mt 18.6–9; Lk 17.1–2) 

42“Hiva naipang kasin inkhat taksenna eng kha manhmangna sik a tu mo inkhat 
in atlo’nchu khava mipa rînga chakri hlung kalentak makheipek a tui-ôngpui 
shunga hlon mathlâk kha ama sik kaṭha jôk sik a kae. 

43Khava jâra nakut inkhat in nataksenna amanhmang inchu, tuktan roh! Nakut 
2 pum a akathi hêrmak hmeikhura nahlut sik kanek a kut inkhat rōk leh 
kumleikōa hringna nahlut sik kha kaṭha jôk. 

44Khana khan anmani kasâk rahlunghei kha thihêr mak hei, khana ankakâng 
hmei kha’m thihêr mak. 

45Khana nake inkhat in nataksenna amanhmang inchu, tuktan roh! Nake 2 pum 
a hmeikhura hlon manhlut nachang sik kanek a, ke inkhat kasea kumleikōa 
hringna nahlut sik kha kaṭha jôk. 

46Khana khan anmani kasâk rahlunghei kha thihêr mak hei, khana ankakâng 
hmei kha’m thihêr mak. 

47Khana nahmit inkhat in nataksenna amanhmang inchu, khersōt roh! Hmit 2 
pum a hmeikhura hlon manhlut nachang sik kanek a, hmit inkhat rōk leh 
Pathen Rengram nahlut sik kha kaṭha jôk. 

48Khana khan ankasâk rahlunghei kha thihêr mak hei, khana ankaro hmei 
kha’m thihêr mak ning.’ 

49“Ajârchu maichâm tōkna kha chi khan amantheng kapōa mi rakip hmei vânga 
ro mantheng sik hei kae. 

50“Chi hi akaṭha kae. Tâk a-êna kha asep jo’nchu, heikhong mo nantaman-ê thei 
nôk sik? 

Nangni ṭhōn inchangna chi kha nanbing kâra nei ruh, khana inkhat leh inkhat 
kamōnga om ruh.” 

Mark 10 

Jesu’n Sanghram Inṭhen Chungchânga Amanthei 
(Mt 19.1–12; Lk 16.18) 

1Khava sōa Jesu’n khava hmun kha adahlon jo, Judea ramting kase jo, khana 
Jordan tuidung arakan jo. Mipuihei ahnenga hong intûp nôk jo hei, ama’n angaia 
atlori kapōa anmani aleimanthei hei. 

2Pharisee ṭhahrep ahnenga kahong hei khana anchâng kam a man-ôkna sik 
anleimantluk. Ahnenga ander, “Mi inkhat in anuhmei ada sik hi nidân in aphe 
mo, amanthei roh?” 

3Jesu’n ṭongder leh inṭhōia amasôn hei, “Moses’n heikhong khova dân mo apek 
chei?” 

4Anmani ṭong masôn chu, “Pase inkhat in inṭhenna lekha inkhat amazet a 
anuhmei kha a’nṭhen puina sik Moses’n ṭong aleipek.” 

5Jesu’n anmani hneng ahri, “Nangni hi manse nan-intakrei jâra hiva dân hi 
Moses’n aleimazetpek chei kae. 

6Tâk anphutbia syem manphut-lai khan chu, ṭong intheng in ahri kapōa, ‘Pathen 
in pase inkhat leh nuhmei inkhat asyem. 

7Khava jâra khan pase’n anu leh apa adahlona, anuhmei leh a’nchun sik hei kae, 

8khana 2 hei kha inkhat akachang sik hei kae.’ Khava jâra anmani kha 2 
changmak jo hei, inkhat rōk kachang jo hei. 

9Khan chu Pathen tamanchun jo hei kha mihring tûte inkhat in ṭhenmak hei 
rasoh.” 

10Anmani innshunga an-inle pha, sonle he’n Jesu hneng khava ṭong 
chungchânga anleider. 

11Jesu’n anhnenga ahri pek hei, “Anuhmei kada a nuhmei lak ka-ompui mipa 
khan anuhmei kadōia akajông kae. 

12Kha leh in-angtlinga apuise kada a pase-lak ka-ompui minu kha’m apuise 
kadōia akajông kae.” 

Jesu’n Naipanghei Mahâmṭhat Apek hei 
(Mt 19.13–15; Lk 18.15–27) 

13Mi ṭhahrep in naipanghei kha anchunga Jesu’n akut ada pekna sik hei ahnenga 
anheiṭhōi hei, tâk sonlehei khan mihei kha anleirasei hei. 

14Jesu’n kha amanhret pha, ahnuk kana a, asonlehei hneng ati, “Naipanghei kha 
kahnenga heimanhong hei ruh, khâm mak hei ruh, ajârchu Pathen Rengram kha 
anmani kapō hei ta kae. 

15Ke’n kadiktak a kahri pek chei kae tu achang inum Pathen Rengram kha hiva 
naipang inkhat kapōa a’nhlângmak mi kha khana khan hlut hêrmak ning.” 

16Khava sōa Jesu’n naipanghei kha akakō heia, anmani inkha-khat chunga akut 
ada a, mahâmṭhat aleipek heia kae. 

Mikahaopa 
(Mt 19.16–30; Lk 18.18–30) 

17Jesu’n ahlam hro aphut nôk pha, mi inkhat hong katlâna ahmai kunga hong-
inkuna, ahnenga ader, “Akaṭha Oja, kumsôt hringna kachen theina sik ke’n 
heimo katlo nger sik?” 

18Jesu’n ahnenga ader, “Heisa mo akaṭha nati eng? Pathen tei loa akaṭha tûte 
om mak. 

19Nang in Ṭongpek kha namanhret: Mi that mak roh; jông mak roh; inru mak 
roh; dikmak a mi maher mak roh; mi hōnmak roh; nanu napa kaja roh.” 

20Mipa khan amasôn, “Oja, hiva ṭongpek senghei hichu kasinlaia inphut kahei 
jui jo hei kae.” 

21Jesu’n ama lungset pum a a-en kanga, ahnenga ati, “Nang napui tlukmakna 
inkhat rōk ka-om. Se roh, nanei rakip vajōr roh, khana sara khōdeng katheihei 
pek hei roh, khana nang in marvâna karōi nanei sik; khava sōa hong ina 
kakahnung ajui roh.” 

22Mipa khan hivahi athei pha, ahmaisō kamōk jo, malung inrima kasesōt jo, 
ajârchu ama hi mikahaotak kae. 

23Jesu’n asonlehei a-en manve bit heia anhnenga ati, “Mikahaohei Pathen 
Rengram hlut sik hi heituk-hrep a a’ntak jo mo!” 

24Sonlehei kha khava ṭong khan anmalung atôn jo, tâk Jesu’n ahri manjōm a, 
“Kasa kanai hei, Pathen Rengram hlut sik hi heituk-hrep a’ntak jo mo! 

25Ṭimphōi kōr a sharîngsei ahlut sik kanek a mikahao inkhat Pathen Rengram 
hlut sik kha intakdet a kae,” ati. 

26Ṭong kha anthei pha sonle he’n andet-hla hêr jo khana khat leh khat indertō 
hei, “Khan chu tu hmen a’nhuk tor sik?” anti. 

27Jesu’n anmani a-enkang heia amasôn hei, “Hivahi mihring sik a chu e-tor mak, 
tâk Pathen sik a chu akaehla om mak; Pathen sik a chu heirakip kaethei.” 

28Khava sōa Peter in ahong hri, “Enroh, keini’n heirakip kandahlona nakahnung 
kanjuia kae.” 

29Jesu’n anhnenga ati, “Kadik, khana ke’n hi kahri pek chei kae, kei sik a leh ṭong 
kaṭha sik jâra a-inn, asōpui, anu-apa, asa-anai khana ahlei abe kadahlon mi kha, 

30tuna khanga hin kakhe chet a arahlâng sik. Ama’n araja kakhea inn, sōpui, sêr 
leh sa, nu leh pa, sha leh hleihei achen sik, khana suk manrim na’m ahmu sik; 
khana akahong sik khanga ama’n kumsôt hringna kha achen sik a kae. 

31Tâk tuna hmakakei katamtak hnung ankhôr sik, khana tûna hnung kakhôr 
katamtak hma ankei sik.” 

Jesu’n Athi sik ṭong Vōi 3 tlukna Ahri 
(Mt 20.17–19; Lk 18.31–34) 

32Tûn Jesu leh asonlehei Jerusalem kajōna hlamtunga kase jo hei. Jesu’n 
asonlehei, lung dongna akasip jo hei kha avakhe heia anhmating asonga leikase; 
khana akahnung kajui mihei kha kaṭi jo hei. Vōi khat nôk Jesu’n asonle 12 hei 
kha hmunhlop a aṭhōi hei, khana achunga ahong kasōk sik omchen aleimanthei 
hei. 

33“Rangei ruh, eini Jerusalem kajōna kase sik me; sova hmun a Mihring Sapa 
kha thempu kalenhei leh Dân ojahei kut chunga inpek sōt sik. Anmani’n thatna 
sik a anmaset sik, khana Jât-hlop hei kut chunga anpek sōt sik, 

34anmanuisō sik, anmachi thlōn sik, khana anvōk sik, khana antathat sik kae; 
tâk ni 3 sō leh kahringa akathōisōt sik kae.” 

James leh John Ngekna 
(Mt 20.20–28) 

35Khava sōa Zebedi sahei James leh John Jesu hneng kahong hei. Anmani’n anti, 
“Oja, keini sik natlopek sik unga kantamadu ṭhahrep ka-om jo.” 

36“Chuvachu heimo kae?” Jesu’n ader hei. 

37Anmasôna, “Narengram kalûra khan nareng in-ongna chunga na’n-ong pha, 
keini inkhat nachangting inkhat naveiting na’n-ong pui sik unga kanmadu,” 
anti. 

38Jesu’n anhneng ati, “Nangni’n nantader kha heimo kae manhret mak chei. 
Ke’n ka-in nger sik inrengna kōklei kha nanta intor sik mo? Kei tuihlut nger sik 
kapōa nangni akahlut tor sik chei mo?” 

39“Kantor sik,” tia anmasôn. Jesu’n anhnenga ati, “Nangni’n kei ta-in nger sik 
kōklei kha nan-in sik khana katuihlut nger sik kapōa kahlut sik chei. 

40Tâk kachangting leh kaveitinga a’n-ong sik kadeina ratha khachu ke’n neimak 
eng. Amantluk pek hei hnenga khava hmun kapek sik khachu Pathen kae.” 

41Alak sonle 10 hei khan khava ṭong kha anthei pha, James leh John chunga khan 
anhnuk kana jo. 

42Achang jâra Jesu’n ankhenga ahnenga abek heia ahri, “Jât-hlop vaikarôn ung 
kati hei khan anmihei chunga ratha annei, khana hlamkakeihei khan pui katluk 
ratha annei. 

43Achang ravâng nangni kâra chu kha changmak. Nankâra inkhat in akalen 
achanghnōm inchu, alakseng hei sōk akachang sik kae; 

44khana nankâra inkhat in hma kakeipen achanghnōm inchu, mi rakip sōk 
akachang sik kae. 

45Ajârchu Mihring Sapa kha hmen razen sik a akajōng changmak; a’njen sik leh 
mi katamtak hei katlensōtna sik ahringkhō kapek a akajōng kae.” 

Jesu’n Hmitkacho Bartimaeus Amandam 
(Mt 20.29–34; Lk 18.35–43) 

46Anmani Jerichoa kahong jo hei; khana Jesu’n asonlehei leh mipuihei leh 
inṭhōia anselai, Timaeus sapa Bartimaeus, hmitkacho, sâk kader kha 
hlampanga le’n onga kae. 

47Ama’n khavakha Nazareth Jesu kae tia athei pha, ama ka-ông inphut jo, “Jesu! 
David Sapa! Alungset roh!” ati. 

48Mi katamtak in anrasei, sip atina sik anmanthei. Tâk ama’n inhnakchet a a-
ôna, “David Sapa, alungset roh!” ati. 

49Jesu kangira, “Heibe ruh,” ati. Khava jâra anmani’n hmitkachopa kha 
anheibek. “Inpâk roh! Inding roh, ama’n abek che,” antipek. 

50Ama’n apōn ahlon sōt a he’nthok a Jesu hneng kahong jo. 

51“Nang sik a heimo namantlo hnōm eng?” Jesu’n ader. Hmitkachopa khan 
amasôn, “Oja, hmit hmu nôk sik kamadu.” 

52Jesu’n ahnenga, “Se jo roh, nataksen in amandam jo che,” atipek. 

Khavatak a khan ama’n khō ahmu thei jo khana hlam a khan Jesu kahnung ajui 
jo. 

Mark 11 

Jesu Kalûrtak a Jerusalem Ahlut 
(Mt 21.1–11; Lk 19.28–40; Jn 12.12–19) 

1Anmani Jerusalem anhei sora, Bethphage leh Bethany khōpui hnenga, Olive 
Tlânga kahong jo hei. Jesu’n asonle 2 anhma atir hei, 

2hinga mansena aleinei hei, “Nanhma khōa son se ruh, son nantlung lim bât leh 
shakōrtung atere tûte talachōng phungmak inkhat antakhit nanhmu sik. 
Khavakha heisōt una hin heikei ruh. 

3Khana tu mo inkhat in, ‘Heisa mo kha nantatlo?’ ati chei inchu, ‘Rōngpu’n 
hmang hnōmna anei, aheithak male bât sik ti ruh,” ati hei. 

4Khana anmani kase heia hlam a shakōrtung atere inkhat anta leikhit anvahmu. 
Anmani’n anvasōt lai, 

5khava hmun a akangir ṭhahrep he’n anhnenga, “Heimo nantatlo, shakōrtung 
tere nantasōt mo?” anti hei. 

6Anmani’n Jesu tamanthei hei kapōa khan anmasôn hei khana aleikangir hei 
khan anmanṭhōi jo hei. 

7Anmani’n shakōrtung tere kha Jesu hneng anṭhōia, achunga khan anpōnhei 
anpha a, khan Jesu kachōng jo. 

8Khana mi katamtak in hlam a anpōn anpha a, alak he’n hlei rajeia thingbō 
anvatuk a khana hlam a anphapek a kae. 

9Khana ahma kase hei leh akahnung kajui mihei khan an-ôna, “Hosanna! Pathen 
manpâk ruh!, Rōngpu rahminga akajōng ama kha amahâm kaṭha! 

10Akajōng sik nipa Reng David rengram kha Pathen in mahâmṭhat pek rasoh. 
Pathen manpâk ruh. 

11Jesu Jerusalema kasea, Bek-inn shunga kahlut a, khana ama’n heirakip a-en 
manve bit a kae. Tâk khōhlei ahongtluk jo jâra asonle 12 hei leh Bethany a kase 
jo hei. 

Jesu’n Theichangkung Ahâksêr 
(Mt 21.18–19) 

12Ajîng kania, anmani Bethany a inphut anhong inle pha, Jesu avon leikaṭâm jo. 

13Kahlatak a inphut theichangkung a’nbō hlep-hlup inkhat aleihmu, akara 
heikhat ka-om sik mo tia aka-en vakase. Tâk ahmun atlung pha, abō rōk avahmu 
jo, ajârchu theichanghei inra pha leichang mak a kae. 

14Jesu’n theichangkung hneng khan ati, “Nakara tûte’n sâk nôk hêrmak jo hei 
rasoh!” Asonle he’n aṭong hri kha antheia kae. 

Jesu Bek-inna Akase 
(Mt 21.12–17; Lk 19.45–48; Jn 2.13–22) 

15Anmani Jerusalem antlung pha, Jesu Bek-inna kasea, Bek-inna neinâk kajōr 
leh a’nchohei seng kha ahnong sōt jo hei. Ama’n sêr kathlenghei dokhâng leh 
pherva kajōrhei in-ongna hei kha amaletpek jo hei, 

16khana bek-inn telaia khan neinâk karôn tûte inkhatbek leimanhlut mak hei. 

17Jesu’n khava sōa mihei hneng amanthei hei, “Ṭong inthenga hivahi inzet 
khachu Pathen in ati, ‘Ka-inn hi jât rakip hei kamukna inn anti sik kae.’ Tâk 
nangni’n inruhei inthupna nanmanchang joa kae,” ati. 

18Thempu kalenhei leh Dân oja he’n khavakha anthei jo, achang jâra ama thatna 
sik a hlam anjong manphut jo. Anmani’n ama kha anṭit, ajârchu mipuihei khan 
aman theina kha inlak anleisak a kae. 

19Khōhlei ahong tlung jo pha, Jesu leh asonle he’n khōpui kha andahlon jo. 

Theichang kunga inphut Insena 
(Mt 21.20–22) 

20Abân jîngkâr hmatak, anmani hlam a anselai, theichangkung kha anhmua kae. 
Khavakha arajung katlunga leikachâr jo. 

21Peer in omchen kasōk kha amandonsōt a ahnenga, “Oja, enroh, nahâksêr 
theichangkung so kachâr jo!” ati. 

22Jesu’n amasôn hei, “Pathen taksenna nei ruh. 

23Ke’n kadiktak a kahri pek chei kae, tu achang inum hiva hmebung hi a’nlirsōt 
a tui-ôngpui laia abinga a’nhlon inthlana sik ṭong apek a khana amalunga inkei-
chiona neilo, tâk ahrina chunga kasōk sik tia akataksen mi kha a’ntlo pek sik 
kae. 

24Hiva jâra kamanthei chei kae: nangni’n nander pha khana hei-inkhat nanngek 
pha, kanhmu jo tia taksen ruh, nantader rakip kha a’npe sik chei kae. 

25Khana nangni’n nanngira nander pha, marvâna ka-om nanpa khan nantlo 
ṭhena rakip arangei mandamna sik chei, tu mo inkhat chunga malung hōimakna 
nantanei rakip kha rangei mandam hei ruh.” 

26Milak-hei nanrangei mandam mak he’nchu, marvâna ka-om nanpa khan 
nantlo ṭhena kha rangei mandam mak chei ning. 

Jesu Ratha Neina Chungchânga Ṭongder 
(Mt 21.23–27; Lk 20.1–8) 

27Anmani Jerusalema ave nôk a hong katlung hei. Khana Jesu Bek-inn shunga 
alônlelai, thempu kalenhei, Dân ojahei khana upahei ahnenga kahong hei, 

28khana ander, “Hivahei seng tlosōtna sik a heiratha mo nanei? Hiva ratha hi tu 
tapek che mo?” 

29Jesu’n amasôn hei, “Ke’n ṭong inkhat rōk der chei rong, khana nangni’n 
khavakha nanmasôn eng inchu, ke’n heiratha neina vânga mo hihei hi katlosōt 
kamanthei sik chei. 

30John in tui manhlutna ratha anei kha khona inphut mo, ahri pek ruh: Pathena 
inphut mo a-emak leh mihringa inphut mo?” 

31Anbinga inkhe inphut jo hei: “Heimo niti sik? ‘Pathena inphut kae,’ niti’n leh 
kha ama’n, ‘Kha achang inchu heisa mo John kha nanta taksen mak? ati sik. 

32Khana ‘Mihringa inphut kae,’ niti’n leh kha heikhong sik.’” (Anmani’n 
mipuihei anleiṭit hei, ajârchu mi rakip in John kha sânkathem kae tia anlo.) 

33Achang jâra anmani ṭong masôn khachu, “Keini manhret mak ung.” 

Jesu’n anhnenga ati, “Kha achang inchu, ṭōnhei hi heiratha neina vânga mo katlo 
ti manthei mak jo chei ning.” 

Mark 12 

Vomhrui Rahōn Kasânhei Tekâk 
(Mt 21.33–46; Lk 20.9–19) 

1Khava sōa Jesu’n anmani hneng tekâk a aleihri pek hei: “Pha khat a vomhrui 
kung kaling mi inkhat leika-om, arahōn kimve akhâr, vomhrui ep-maherna 
khur acho, khana rahōn hngâkna berte asyem. Khava sōa arahōn kha 
akathlōhei hneng asân jo khana a-inn adahlona khōhmea kase jo. 

2Akarâ lōk pha kha ahong tlung jo pha, ama’n asōk inkhat avomhrui rahōn 
kasânhei hneng hleisân kalo sik a aleitir. 

3Rahōn kasânhei khan sōk kha ansura anvōk, heite pek loa antir male jo. 

4Khava sōa hlei kapu khan sōk hlop inkhat atir nôk, rahōn kasânhei khan alu 
anleivōk-khôk pek a, inzakpui katluk a anleipek. 

5Akapu khan sōk hlop inkhat atir nôk, anmani’n anleithat jo, khana alak 
katamtak he’m khang’khan anleitlo jo hei, loikhat anleivōk hei, loikhat anleithat 
jo hei. 

6Tir sik a inkhat rōk aka-om khachu, asapa marittak kha kae. Achaina pena 
asapa kha hlei kasânhei hneng atir jo. Ama’n ati, “Kasapa hichu anmani’n 
anleikaja sik tia inngam eng.” 

7Tâk khava rahōn kasânhei khan khat leh khat inbektō heia, ‘Ama hi rahōn 
kapupa sapa kae, hong ruh, that rih, khana akarōi hei hi nita kachang sik jo!’ 
anti. 

8Khava jâra anmani’n sapa kha ansura, anthat jo, khana akalōng kha rahōn 
vângting anhlonsōt jo. 

9“Kha achang inchu rahōn kapupa khan heimo atlo sik jo?” tia Jesu’n ader hei. 
“Ama kahong sik a kha rahōn kasânhei kha athat sik hei khana rahōn kha 
mihlop hneng amansân sik jo hei. 

10Kadiktak a hiva ṭong intheng hi nanleitei sik jo: ‘Inn kasak he’n ṭhamak tia 
antahlonsōt jo hlung kha, ankâra apui karônpen kachang jo. 

11Hivahi Rōngpu tatlo kae; Hmit-hmua heituk a a’nlak jo mo!’” 

12Jehudi hlamkakeihei khan Jesu sur sik a le’ntluk hei, ajârchu ama tekâk leitlo 
hei kha anmani kadōia ahri kae tia anmanhret. Tâk mipuihei kha anṭit hei jâra 
andahlona kase jo hei. 

Ramsêrṭhei Pek Chungchânga Ṭongder 
(Mt 22.15-22; Lk 20.20–26) 

13Ṭongderna vânga ama surtheina sik, Pharisee ṭhahrep leh Herod mi ṭhahrep 
Jesu hnenga anleitir hei. 

14Anmani ahnenga kahong heia ander, “Oja, nang in mihei mandonna heite 
khôk sakloa akadik nahri ti hi kanmanhret. Nang in tûte hmai enmak che, tâk 
mihei sik a Pathen lungdo kha kadik a namanthei hei. Khana Roman Rengkalen 
Caesar hnenga ramsêrṭhei pek sik hi nidân kadōi mo kae? Nipek sik mo? Nipek 
mak sik mo?” 

15Tâk Jesu’n anmani inhlemsak kha amanhret a amasôn hei, “Heisa mo nanta-
enmansin eng? dangka sêr inkhat kha heichoi ruh, enrong.” 

16Anmani’n sêr inkhat anheichoi, ama’n ader hei, “Tu lim leh tu rahming mo 
a’nzet hei hi?”. “Rengkalen Caesar ta kae,” tia anmasôn. 

17Jesu’n anhnenga, “Caesar ta kha Caesar pek ruh, khana Pathen ta kha Pathen 
pek ruh,” ati. Khana anmani’n Jesu chunga andet-hla hêr joa kae. 

Thia Inphut Thōi nôk Chungchânga Ṭongder 
(Mt 22.23–33; Lk 20.27–40) 

18Khava sōa Sadducee ṭhahrep, mihring hi thia inphut thōi nôk mak ning kati 
loihei, Jesu hneng kahong hei khana anti, 

19“Oja, Moses’n hiva dân hi keini sik a aleimazet: ‘Mi inkhat athia sa neiloa 
anuhmei adahlon jo’nchu, asōpuipa khan renghmeinu kha a-ompui nger sik, 
ajârchu anmani 2 tamatet sahei kha akathipa sahei kae tia a’nlo theina sik a kae. 

20Pha khat a sōpui unai 7 leika-om hei; upapenpa khan nuhmei anei jo, khana 
sa neiloa kathi jo. 

21Khava sōa 2 tluknapa khan anuhmei kha a-ompui jo, ama kha’m sa neiloa 
kathi nôk jo, khana 3 tluknapa kha’m khang tlit a kathi jo; 

22khana alak-hei seng kha’m khanga kati jo hei: unai 7 hei khan nuhmeinu kha 
an-ompui et khana sa neiloa kathipet jo hei. Khava sōa hnung kakhôrpena 
nuhmeinu kha’m kathi jo. 

23Tûnchu, thōi nôk ning mihei anthōisōt pha khan amanu kha tupen nuhmei mo 
akachang sik jo? Anmani 7 he’n ankhenga anta leiompui et kae.” 

24Jesu’n amasôn hei, “Heituk a nantaṭhe jo mo! Khana heijâra mo ti hi 
nanmanhret mo? Hivahi nangni’n ṭong intheng leh Pathen rathahrat kha 
nanmanhret mak jâra kae. 

25Ajârchu akathihei khan anthōisōt pha, anmani marvâna ngevahei ka-ang sik 
jo hei, lu hôngmak jo hei ning. 

26Tûnchu, akathi akathōisōt hei sik a: nangni’n Moses lekharabu thing bur 
hmeikâng ṭong inzet kha teiphung mak chei mo? Khava khan hinga inzet ti chu 
Pathen in Moses hneng, ‘Kei Abraham Pathen, Isaac Pathen, khana Jacob Pathen 
eng kae,’ ati. 

27Ama akahring hei Pathen kae, akathihei Pathen changmak. Nangni pui katluk 
a nanṭhe jo.” 

Ṭongpek Kalen 
(Mt 22.34–40; Lk 10.25–28) 

28Anmani inkhena kha akathei dân oja inkhat khana khan leika-om. Jesu’n 
Sadduceehei kaṭhatak a amasôn hei kha ama’n aleihmu, khava jâra ahnenga 
kahonga ṭong inkhat ader, “Ṭongpek kâra khō kha mo akakhôk pen?” 

29Jesu’n amasôn, “Akakhôk pen khachu hi kae: ‘Israel rangei roh! Rōngpu ni-
Pathen hi Rōngpu inkhat rōk kha kae. 

30Rōngpu ni-Pathen kha namalung, narathla, namandonna, khana naratha 
hratna akhenga vâng lungset roh.’ 

31Khana 2 tlukna akakhôk pen ṭongpek khachu hi kae: ‘Nang nabinga 
na’nlungset kapōa nakhō naven lungset roh.’ Hiva 2 hei kanek a ṭongpek kalen 
ralak om mak.” 

32Dân oja khan Jesu hneng ati, “Kaṭhadek a nahri jo, Oja! Nang in nahri kapōa, 
akadik kae, ti chu Rōngpu rōk kha Pathen kae khana ama teilo Pathen alak om 
mak. 

33Khana namalung, namandonna, khana naratha hratna akhenga Pathen 
nalungset sik, khana nabinga a’nlungset che kapōa nakhō naven nalungset sik 
kae tina hin ranhring inthoina leh ro mankhutna kanek a akarôn pen kae.” 

34 Kasing tak a amasôna kha Jesu’n ahmu, khana ahnenga ahri pek, “Nang 
Pathen Rengram a inphut inhlamak jo che.” Khava sōa chu tûte’n Jesu hneng 
ṭong der ngammak jo hei. 

Messiah Chungchânga Ṭongder 
(Mt 22.41–46; Lk 20.41–44) 

35Jesu’n Bek-inn shunga amanthei lai hei, ṭong ader hei, “Dân oja he’n, huksōtpa 
Messiah kha David sōn akae sik tia heikhong mo antati tor? 

36David kha Rathla Intheng in amathok a amanhri: “Rōngpu khan ka-Rōngpu 
hneng ati: Na’ndōipui hei nakethōia kadamak kârseng, Kachangting hin in-ong 
roh.” 

37David khet in ama kha ‘Rōngpu’ ati; kha achang inchu heikhong mo huksōtpa 
Messiah kha David sōn akachang thei sik?” 

Jesu’n Dân Ojahei kadōia Ahri 
(Mt 23.1–36; Lk 20.45–47) 

Mipui katamtak in Jesu ṭonghri kha kahōia anleirangei. 

38Khanga amanthei lai hei anhnenga ati, “Dân oja heia inphut insing thei ruh, 
zakkō inse sipuma akalôn hnōm hei, khana jōrna tetlânga kajana chibei antatlo 
sik a indu hei, 

39khana intûpna inna leh revei hmun a in-ongna kalûrpen indei hei. 

40Anmani’n renghmeinu heia inphut hnemna anjong khana innshung neinâk-
hei anchom pek hei, mi tahmu sik a kasôt tatak a derna anneia kae. Anmani 
karâkna kha heirakip a akakhôkdet kachang sik!” 

Renghmeinu Sêrtōk 
(Lk 21.1–4) 

41Jesu kha Bek-inna sêr manbukna hmatak a a’n-onglai, mihei sêrtōk mathlâk 
kha alei-enlea kae. Mikahao katamtak he’n sêr hingjaja anmathlâk a kae; 

42khava sōa sara renghmei inkhat kahonga, khana sum-êng makhai 2, cheng 
khat leh in-ang, avamathlâk. 

43Jesu’n asonle abek mantûp heia khana anhnenga ahri, “Ke’n kahri pek chei 
kae, hiva sara renghmeinu hin milak-hei kanek a sêrtōkna thingbôm shunga 
akatampen amathlâk. 

44Ajârchu alak-hei seng in anneia inphut antaṭhensōt a antatōk kae, tâk amanu 
hin asara changa aneiseng, ahringna sik a amanbuk rakip kha apek kae.” 

Mark 13 

Bek-inn Sukset sik Jesu’n Ahri 
(Mt 24.1–2; Lk 21.5–6) 

1Jesu’n Bek-inn aheidahlon jo pha, asonle inkhat in ahnenga ati, “Enroh, Oja! 
Hlunghei leh innhei hi heituk a a’nlak jo hei mo!” 

2Jesu’n amasôn, “Innpui kalen insak hei hi nahmu mo? Hlunghei hi inkhatbek 
um an-omna et a indahlon mak hei ning; hihei hi inkhat et hlon mathlâk sik hei 
kae.” 

Inrengna leh Suk manrimna hei 
(Mt 24.3–14; Lk 21.7–19) 

3Bek-inn rekhat ting Jesu kha Olive Tlâng chunga le’n ong, khava pha Peter, 
James, John khana Andrew hei ahlop binga kahong hei. 

4“Hivahi heitik leh mo akasōk sik amanthei roh, khana hiseng hongsōkna sik 
pha kha hong katlung jo ti manhmuna sik heimo ahong kasōk sik amanthei roh,” 
anvati. 

5Jesu’n anhnenga ati, “Insing thei ruh, tûte’n anhōn mathlâk makna sik chei tlo 
ruh. 

6Mi katamtak he’n kei sik a ṭongkahri ung kae antia kahong sik hei khana, ‘Kei 
ama eng kae!’ anti sik, khana mi katamtak anhōn mathlâk sik hei. 

7Re intuk rasa kahnaitek a leh kahlatak a nanthei pha ṭimak ruh. Khavakha 
ahong kasōk nger sik kae, tâk khahei khan a’nchaina lachang mak. 

8Ramhei inkhat leh inkhat indōi sik hei, khana rengram inkhat leh inkhat 
inbuhlu sik hei. Hmun rakip a lingnu innok sik, sâk katâng sik hei. Khahei kha 
naiha kaphu nat inphutna kapōhrep hei kae. 

9“Nangni nanbinga a’nsingthei nger sik chei kae. Nangni ansur sik chei khana 
ṭong tanna hmun a ankeisō sik chei. Khana intûpna innpui heia anvōk sik chei, 
kei sik a ṭong kaṭha nanva hripekna heia vaikarônhei leh renghei hmaikunga 
kangir sik chei. 

10Tâk a’nchaina kha ajōng tlung mak hma ṭong kaṭha hi mi rakip hneng a’nhri 
nger sik kae. 

11Khana nangni ansur cheia khana ṭongtan hmun a anṭhōi chei pha, heimo hri 
sik tia ahma inkeia nanmalung mandong mak ruh; apha kha ahong tlung shunga 
ṭong a’npe chei kha hri ruh. Ajârchu nangni tahri sik ṭong kha nangnia 
changmak, Rathla Inthenga inphut ajōng kasōk sik kae. 

12Mihe’n ansōpui khet hei kha that sik a anpek sōt sik hei, khana pa he’n ansahei 
kha khanga antlo sik hei. Sahe’n annu anpa an-inrepui sik hei khana anthat sik 
hei. 

13Kei jâra mi rakip in nangni anhōt sik chei. Tâk atorna katlunga akadehrat kha 
huksōt akachang sik a kae.” 

Inrimna Ṭit Ka-om tak 
(Mt 24.15–28; Lk 21.20–24) 

14 “‘Ṭit-inpir ka-om tak’ kha, a-om makna sik hmun a ahong ngir sōt kha 
nanhmu sik.” (Akatei hnenga ṭongmanthei: hiva tina hi manhret nger roh!). 
Khava pha Judea ram a ka-om hei kha tlâng ting akatlânsōt nger sik hei kae. 

15A-inn phuchunga ka-om mi tu inkhat khan innshunga aneinâk kalo sik a pha 
manhmang mak rasoh. 

16Khan chu hleia ka-om mi khan apōn kalo sik a a-inna ahe’nle mak sik kae. 

17Khava kani heia khan nai kavonhei leh naidông netui kavei hei sik a heituk 
ṭitpek aka-om sik mo! 

18Hihei hi phebi lai achang makna sik Pathen hneng der ruh! 

19Ajârchu khava kani heia inrimna hei kha, Pathen in vânhnōi asyem manphut 
bia inphut tûn katlunga mihringhei tamanhret inrimna hei seng kanek a 
akakhôk chet sik kae. 

20Tâk Rōngpu’n khava kanihei kha amantôi hei; amantôimak inchu, tûte 
hringmak hei ning. Hei-achang inum ami kadeisōt hei sik jâra kanihei kha 
amantôi jo kae. 

21“Khava pha tu mo inkhat in, ‘Enruh, Messiah kha hin ka-om!’ a-emak leh, 
‘Enruh, son ama ka-om,’ antia achang inum taksen mak ruh. 

22Ajârchu Messiah kadikmak leh sânkathem kadikmak hong kasōk sik hei. Ṭōn-
inlak leh det-hlana antlo sik, a-ethei inchu kadeisōt mihei kapha hōn mathlâkna 
sik antlo sik. 

23Insing theitak a om ruh! Apha kha ahong tlung mak hma heirakip kamanthei 
chei kae. 

Mihring Sapa Jōngna sik 
(Mt 24.29–31; Lk 21.25–28) 

24“Khōdeng theina a’nchaisō pha kani hong inthim sik, thla vârmak jo ning, 

25ârsihei marvâna inphut katla sik hei, khana bōirōk a ratha hratna hei kha 
anhlam hroa inphut hnongsōt kachang sik hei. 

26Khava sōa Mihring Sapa kha jōng inlâr sik, alûrna aratha hratna leh inṭhōia 
sumtuk chunga kajōng sik. 

27Ralei hmor chaina inphut Pathen in kadeisōt mihei kachom intûp sik a 
ngevahei rakir manlia ajōngtir sik hei. 

Theichang kunga inphut Insena 
(Mt 24.32–35; Lk 21.29–33) 

28“Theichangkung in inchuna kha mannei chei rasoh. Theichangbâk hei ajîk 
ahong in-êma adôn ahongchera khana abōther ahongsôn jo’nchu, khōlum pha 
kahnai jo ti nanmanhret. 

29Kha leh in-angtlinga hiva omchenhei hi anhongsōk nanhmu jo’nchu, pha 
kahnai jo, ama jōngna sik a intluk jo ti hi manhret ruh. 

30Tûna akahring mihei hi anthisō pet mak hma omchen rakip hei hi akasōk sik 
hei kae ti hi mandonsōt ruh. 

31Marvân leh ralei chu inhmang sik, tâk kei ṭong chu inhmang hêrmak ning. 

Akani leh Apha kha Tûte’n Manhret mak 
(Mt 24.36–44) 

32“Achang ravâng akahong sik kani leh pha kha tûte’n manhret mak hei, marvân 
ngevahei leh Sapa’num manhret mak hei; Pa rōk in amanhret kae. 

33Kasingthei tak a inrin ṭhak ruh, ajârchu apha kha heitik ajōng tlung sik 
manhret mak chei. 

34Hivahi mi inkhat in asōk-hei anṭōn tlo et sik asempek heia, akot kahngâkpa 
hneng a-en rave ṭhakna sik ṭong apeksō leh a-inna inphut khōhmea akasesōt a 
asōk-hei ṭōn amanngan hei kapō kha kae. 

35Khava jâra inrin ṭhak ruh, ajârchu inn kapupa kha heitik akajōng sik manhret 
mak chei, khōhlei a-emak leh ṭhangṭim a-emak leh jîngkâr a-emak leh kani sōk 
a kachang thei. 

36Manhret manloa ama ajōng tlung jo’nchu, nalei kaje kha hmuhêr mak che 
rasoh. 

37Khana nanhnenga kahri hi mi rakip hnenga kahri jo kae: Inrin ruh!” 

Mark 14 

Jesu Dōina Ṭōnmantluk 
(Mt 26.1–5; Lk 22.1–2; Jn 11.45–53) 

1Tûn hi Rakan Kût leh Che philo Buhlom revei tlona sik ni 2 mak hma kae. 
Thempu kalenhei leh Dân oja he’n Jesu kha marûk a surna sik khana thatna sik 
ahlam anleijong. 

2Anmani’n anti, “Hiva rehōi shunga hinchu tlohêr mak rih, akinchu mipui 
inhnokna hong ka-om khâk sik.” 

Jesu Bethany a Thai Antamanthi 

(Mt 26.6–13; Jn 12.1–8) 

3Bethany khōa kaphâr karôn Simon inna Jesu kha leika-om. Jesu’n bu aleisâk 
lai, nuhmei inkhat nard reipâr-tui vânga insyem mankatamtak thai marim katui 
alabaster kōk kasip phet ahei choia kahong. Amanu’n thaibôm kha avōkkhōia 
marim katui kha Jesu luchunga aleisun pek. 

4Khava hmun a mi ṭhahrep hei chu anhnuk kana joa khat leh khat inbektō heia 
anti, “Thai marim katui manhmang hi heimo ahnemna? 

5Hivahi dangka 300 kakhea nijōr theia kae khana sêr kha sarahei hneng pek 
thei kae.” 

6Tâk Jesu’n ati, “Amanu abinga dahlon ruh! Heisa mo ama nantamanrim? 
Nuhmeinu hin ṭōn kaṭhatak inkhat kei sik a atlo jo kae. 

7Sarahei chu nan-ompuisap ṭhak sik hei, nangni’n nanmadu pha rakip a nan-
inthōpui thei hei. Tâk kei chu ahei tik a nangnihei leh omsap mak min. 

8Amanu hin atorhrep kha atlo kae; thai marim katui kataksa chunga akano hi 
ka’nvûm sik amak hma inrinna sik a atlodek jo kae. 

9Tûnchu, kaman chênpek chei kae raleichung pumpuia ṭong kaṭha anhrina 
hmun rakip a, aṭōn tlo hi amanu mandonsōtna a’nhri sik jo kae.” 

Judas in Jesu Pek sōt sik Akahnōm 
(Mt 26.14–16; Lk 22.3–6) 

10Khava sōa sonle 12 hei kâra Judas Iscariot intipa khan mikut a Jesu apek sōt 
theina sik thempu kalenhei hneng leikasea kae. 

11Anmani’n aṭong kha anthei pha katlai jo hei, khana ahnenga sêr pek sik a intep 
jo hei. Khava jâra Judas khan Jesu kha pek sōt theina sik hlam inkot ajong joa 
kae. 

Jesu’n Asonlehei Rakan Kût Thlai Asâkpui hei 
(Mt 26.17–25; Lk 22.7–14,21–24; Jn 13.21–30) 

12Che philo buhlom revei kani hma-inkei ning, Rakan Kût hme sik kemōngte 
that ning kania, Jesu sonle he’n ander, “Rakan Kût sâklôm tlona sik khon mo 
akase unga kantamantluk sik namadu?” 

13Khava pha Jesu’n asonlehei kâra 2 atir heia hinga amanthei hei, “Nangni 
khōpuia son se ruh, khana tuibe indom mi inkhat in a’ntōpui sik chei. Ama 
kahnung kha 

14ahlutna inn katlung jui ruh, inn kapupa hneng, ‘Oja khan kasonlehei leh kei 
Rakan Kût sâklôm tlona sik innden kha khomo?’ ti ruh. 

15Khava pha ama’n inn chungden kalentak, manhlengsa leh mantluksa inkhat 
amanhmu sik chei, khana khan heirakip eini sik a nantamantluk sik kae.” 

16Sonle he’n andahlona khōpuiting kase jo hei, khana Jesu’n amanthei hei kapōa 
heirakip anvahmu jo; khana Rakan Kût sâklôm tlona sik anmantluk jo. 

17Khōhlei ahongtluk jo pha Jesu’n asonle 12 hei leh kahong jo hei. 

18Anmani’n dokhâng chunga ansâklai, Jesu’n ati, “Kahri pek chei kae, kei leh 
akasâksap inkhat in mikut chunga apek sōt sik eng kae.” 

19Sonlehei kha anmalung kadong jo, inkhat bânna inkhat in ahnenga der anphut 
jo, “Kei natina eng khet chu changmak nu, kachang mo?” 

20Jesu’n amasôn hei, “Nangni 12 kâra inkhat kachang sik, thleng shunga kei leh 
buhlom inporsap inkhat hi kae. 

21ṭong intheng in ahri kapōa, Mihring Sapa kha akathi sik kae; tâk Mihring Sapa 
kapesōt sikpa kha heituk a ṭitpek aka-om jo mo! Ama sik a chu ale’ntet hêrmak 
inchu kaṭha jôk sik a kae.” 

Rōngpu Jân-thlaisâk 
(Mt 26.26–30; Lk 22.14–20; 1 Cor 11.23–25) 

22Anmani’n ansâklai, Jesu’n buhlom har kha aloa, manpâkna derna aneia, ahar 
akhōia asonlehei hneng apek hei, “Inlo ruh, hivahi kataksa kae,” ati. 

23Khava sōa ama’n kōklei inkhat aloa, Pathen manpâkna aneia anhnenga apek 
hei; ankhenga khana inphut an-ina kae. 

24Jesu’n ati, “Hivahi mi katamtak sik a akalōng kathisen, Pathen intepna chunga 
mêrchîkna katatna thisen kha kae. 

25Kahri pek chei kae, Pathen Rengram a juther kha ka-inmak kârseng hiva ju hi 
in nôk mak jo ning.” 

26Khava sōa anmani’n hla inkhat ansak a, Olive Tlâng ting kase jo hei. 

Jesu’n Peter Inphe sik Ahri sōt 
(Mt 26.31–35; Lk 22.31–34; Jn 13.36–38) 

27Jesu’n anhnenga ahri, “Nangni nankhenga katlânsōt sik chei khana nandahlon 
sik eng, ajârchu ṭong intheng in ati, ‘Pathen in kemōng kakhempa kha athat sik, 
khana kemōnghei kha inchekpet sik hei.’ 

28Tâk kei hi kahringa keimatho kachangsō leh Galileea nanhma a leikase sik 
eng.” 

29Peter in amasôn, “Alak-hei seng in andahlon che’num ke’nchu dahlon hêrmak 
che ning.” 

30Jesu’n Peter hneng ati, “Kahri pek che kae, tuning jân ârkhōng in vōi 2 akhōng 
mak hma vōithumtak kei hi manhret mak eng nati sik kae.” 

31Tâk Peter in inhnakchet a amasôn, “Nang leh nithisap sik achang inum, 
khanga chu tihêr mak ning!” Khana sonle ankhenga in-ang et a khanga anti et a 
kae. 

Jesu’n Gethsemanea Derna anei 
(Mt 26.36–46; Lk 22.39–46) 

32Anmani Gethsemane inti hmun khan kahong jo hei; khana Jesu’n asonlehei 
hneng ahri, “Derna kaneilai hinahin le’n ong ruh.” 

33Ama’n Peter, James leh John aleiṭhōi hei. Inrimna leh inrengna achunga jōng 
katlung jo, 

34khana anhnenga ati, “Kamalung inrim reia thina khop kachang jo. Hinahin 
om-una inrin ṭhak ruh.” 

35Ajingte kahladet a kasea, raleia inbok a, a-ethei sik inchu khava inrimna pha 
kha achunga asōk makna sik a ader. 

36Ama’n ader, “Apa, Kapa! Nang sik a chu heirakip kae theipet. Hiva inrimna 
kōklei hi keia inphut alosōt pek roh. Kha’num kei lungdo changmak sona, nang 
lungdo chang rasoh.” 

37Khava sōa ama hong inlea sonle 3 hei kha anleikaje kha avahmu hei, ama’n 
Peter hneng, “Simon, nang akaje che mo? Pung khatbek sik a’m kahara om torlo 
che mo? 

38Khana anhnenga ati, “Inrin ṭhak ruh, mathlemna nantlâk makna sik der ruh. 
Rathla’n chu amadu, tâk taksa chu katlasama kae,” ati. 

39Ama ave nôk a kasea ahri mama kha avader nôk a kae. 

40Khava sōa asonlehei hneng hong inle nôk a anleikaje kha avahmu hei; anhmit 
leimahlângtor mak heia kae. Khana ahnenga heimo hri sik leimanhret mak hei. 

41Vōithum tlukna ahong inle pha ama’n anhnenga ati, “Nangni tûn katlung 
alakaje cheia châm ala’nhnga chei mo? Katluk jo! Pha kha kahong jo! Enruh, 
mihring Sapa kha mikaset-hei ratha neina shunga inpek sōt jo. 

42Thōi ruh, eini se jo rih. Enruh, anikapek sōt sikpa kha hin ka-om jo!” 

Jesu Antasur 
(Mt 26.47–56; Lk 22.47–53; Jn 18.3–12) 

43Jesu’n khanga ṭong ahrilai, 12 hei kâra Judas kha hong katlung jo. Ama leh 
inṭhōia mipuihei kha chemjâm leh sung inthōa thempu kalenhei leh Dân ojahei 
khana upahe’n anhongtir jo hei. 

44Akapek sōtpa khan mipuihei kha mêrchîkna inkhat apek hei: “Ke’n akabeng 
kamajôp sikpa kha nanta madupa kha kae. Sur ruh khana hrung kaṭha inna 
keisōt ruh.” 

45Judas aheitlung lim leh Jesu hneng kasea, “Oja,” atia avamajôp jo. 

46Khana anmani’n Jesu ansur jo khana ankhit tlit jo. 

47Tâk ahnenga kangir mi inkhat in achemjâm aradok a, Thempu Kalen sōkpa 
kōr atuk mathlâk pek jo. 

48Khana Jesu kaṭongsōt a anhnenga ati, “Nangni dân kajuimak kasur sik kapōa 
chemjâm leh sung inthōa kei kasur akahong chei mo? 

49Ani tina nangni leh ka-omsap mea Bek-inna kamanthei chei, kei aleisur mak 
chei. Tâk Ṭong intheng kha akatlung nger sik kae.” 

50Khava sōa sonlehei seng in andahlona katlânsōt jo hei. 

51Pōn innem rōk kasi rether inkhat in Jesu kha aleijui. Anmani’n ama kha sur 
sik a anleirei, 

52tâk ahruipōn kha adahlona arōksaia katlânsōt jo. 

Jesu Sehmang-pachonghei Hma Antakei 
(Mt 26.57–68; Lk 22.54–55,63–71; Jn 18.13–14,19–24) 

53Khava sōa anmani’n Jesu kha Thempu Kalen inna ankei jo; khana khan 
thempu kalenhei seng leh upahei khana Dân ojahei le’ntûp hei. 

54Peter in inkârjap a ahei jui, Thempu Kalen lâmte shunga leikahlut a kae. 
Khana khan ama akahrunghei leh le’n-ongsap heia hmei anlei ô-a kae. 

55Thempu kalenhei leh a’ntûp upahei seng in Jesu that theina sik ajâr anjōnga 
kae, tâk inkhatbek hmumak hei. 

56Jesu dōina maleisei sâkhi katamtak anhri, tâk ansâkhi thuhming inkhatbek 
le’ntōk mak a kae. 

57Khava sōa mi ṭhahrep kangirsōt heia Jesu dōina hiva maleisei sâkhi hi 
anleipek: 

58“Hiva mipa hin, ‘Hiva mihring tasak bek-inn hi ke’n kaṭhōt sik, khana ni 3 sōa 
mihring tasakmak inkhat ke’n kasak sik,’ ati kha keini’n kanthei.” 

59Kha achang ravâng anmani kha’m anthuhming hri mantōktor mak heia kae. 

60Thempu Kalen kha anhma kangirsōt a Jesu ṭong ader, “Anmani’n nang dōina 
sâkhi antapek hi masôn mak tin mo?” 

61Tâk Jesu’n sip aleitia ṭong inkhatbek leihri mak. Avea Thempu Kalen khan 
ader nôk, “Nang hi vângṭhat kachen Pathen sapa Messiah che mo?” 

62Jesu’n amasôn, “Kae eng, khana Mihring Sapa kha Akahratpen changting in-
onga khana marvân sumtuk leh inṭhōia ajōng ṭum kha nankhenga nanhmu sik.” 

63Thempu Kalen khan apōn akei hlera ahri, “Eini’n sâkhilak rangei mak jo me! 

64Pathen ahmu masina nangni’n nanthei jo. Heimo nantamandon?” Ankhenga 
ama hnōm mak jo hei: anmanṭhe jo khana akathi sik kae anti jo. 

65Ṭhahrep in Jesu machithlōn anphut jo, ahmai ankatōmpek a anvōk jo, “Sânsōt 
roh! Tu mo nakavō,” anti. Khana akahrung he’n anṭhōisōt a angambe ankabena 
kae. 

Peter in Jesu Manhret mak eng Ati 
(Mt 26.69-75; Lk 22.56–62; Jn 18.15–18,25–27) 

66Sumpuk hnōia lâmtea Peter in-onga aleiomlai, Thempu Kalen sōk nuhmeihei 
kâra inkhat anhnenga kahonga kae; 

67sōknu khan Peter hmei a-o kha ahmu pha, kasang kanga a-enna ati, “Nang um 
Nazareth Jesu leh le’nṭhōi chei.” 

68Tâk ama le’nphe phira ati, “Manhret mak eng, heimo nahrina manhret 
theimak eng.” Khana Ama kekot vângting kasōk jo. Khava phatak a khan 
ârkhōng hong kakhōng jo. 

69Sōknu khan ama ahmu nôk a ahnenga akangir hei hneng khan ahri nôk, “Hiva 
mipa hi anmani kâra inkhat kae.” 

70Tâk ama kha inpha phir nôk a kae. Bongkhat sōa ahnenga akangir hei khan 
Peter themmô anpek nôk a, “Nang anmani kâra inkhat che kae ti hi nang 
inlepsōt tor mak tin che; ajârchu nang Galilee mi inkhat che kae,” anti. 

71Khan chu Peter in ati, “Kei akadik kahri kae, inhâksêr eng! Akadik kahrimak 
inchu Pathen in akarâk rasoh! Ke’n nanta hri mipa hi manhret mak eng!” 

72Khava laitak a khan vōi 2 tlukna ârkhōng kakhōng joa Peter in Jesu taleihri, 
“Ârkhōng vōi 2 akhōng mak hma nang in vōi 3 manhret mak eng nati sik kae,” 
aleiti kha amandonsōt jo. Khana ama malung kana tak a kaṭap joa kae. 

Mark 15 

Jesu Pilate Hma Anta heiṭhōi 
(Mt 27.1–2,11–14; Lk 23.1–5; Jn 18.28–38) 

1Jîngkâr hmatak thempu kalen he’n upahei, Dân ojahei leh Sehmang-
Pachonghei ankhenga inrangtak a an-inhmupui hei, khana ṭōn mantlukna annei 
jo. Anmani’n Jesu thirhruia ankhit a, ankeisōt jo khana Pilate kut chunga 
anvapek jo. 

2Pilate in ṭong ader, “Nang Jehudihei Reng che mo?” Khana Jesu’n amasôn, 
“Nang in nahrisōt jo.” 

3Thempu Kalen he’n Jesu kha ajâr katamtak a themmô anpek a anmaher jo. 

4khava jâra Pilate in avea ader nôk, “Nang in masôn mak tin che mo? Nachunga 
themmôna anpekna rakip so rangei roh!” 

5Khava tlit kha’num Jesu’n ṭong inkhatbek leihri mak khava jâra Pilate in adet-
hla jo. 

Jesu Thatna sik a Ṭongtan 
(Mt 27.15–26; Lk 23.13–25; Jn 18.39—19.16) 

6Rakan revei pha rakip a kurkhum a a’nkhum inkhat amasō pek roh tia mipui 
in ander pha, Pilate in aleimasō pek ri heia kae. 

7Khava lai khan kurkhum a Barabbas inti mi inkhat, vaikarôn kadōia rerûk a 
mikathat-hei leh leika-omsap hei. 

8Mipuihei khan Pilate hneng anhong intûp pha angaia alumlona hei kha 
anleidera kae; 

9Pilate in amasôn hei, “Jehudihei Rengpa kha kamasōpek sik cheia nanta madu 
mo?” 

10Thempu Kalen he’n Jesu chunga thangset annei jâra akut chunga anta heipek 
sōt kae ti kha Pilate in kaṭhadek a amanhret. 

11Tâk thempu kalenhei khan mipuihei kha anmathok heia, Barabbas jôk kha 
amasō sik a anmander hei. 

12Pilate in anhnenga ahri nôk, “Khan chu Jehudihei Rengpa ama hi heihmen 
kamanlo sik?” 

13Anmani’n ka-ông male heia, “Thingrakea makhei roh,” anti. 

14Pilate in anhnenga ader hei, “Heijâra mo, heiṭōnse mo atlo jo?” Tâk anmani 
kakhe chet a ka-ông heia “Thingrakea makhei roh,” antia kae. 

15Pilate in mipui malung mantlai sik amadu jâra Barabbas amasō pek jo heia 
Jesu kha amanjem heia thingrakea makhei hlon sik a apek jo hei. 

Sepei he’n Jesu Antamanuisō 
(Mt 27.27–31; Jn 19.2–3) 

16Sepei he’n Jesu kha Ram vaikarônpa innpui telai shunga ankeimanhlut jo 
khana anloihei seng kha anbek mantûp jo hei. 

17Anmani’n pōn sendup inkhat Jesu anmansi jo, rahlinga inphut a’nsyem lukhu 
alu chunga anmankhu jo. 

18Khava sōa kamuk anphut a, “Jehudihei Rengpa, ahringsei sôt rasoh!” anti. 

19Anmani’n tîngpum vâng alu anvōk, anmachi thlōn, khana anmarkhup anthlep 
a inkun heia ankamuk a kae. 

20Manuisōna kha a’nchaisōa, pōn sendup kha anhlikpek a, ama pōn kha 
anmansi male jo. Khava sōa thingrakea makhei hlon sik a ankeisōn joa kae. 

Jesu Thingrakea Antamakhei 
(Mt 27.32–44; Lk 23.26–43; Jn 19.17–27) 

21Hlamdunga anmani’n mi inkhat arahming Simon inti mi inkhat aram a inphut 
khōpuia akahong anleiratōa, sepei he’n ama kha Jesu thingrake kha rumhrat a 
anleimandom. (Simon kha Cyrenea mi kae khana Alexander leh Rufus hei pa 
kae.) 

22Anmani’n Jesu kha Golgotha, hiva tina chu “Lurōk hmun” intia khan anṭhōi jo. 

23Khana khan ju leh myrrh inti hlei antamanhei kha man-inna sik a anleitlo, tâk 
Jesu’n lei-in mak a kae. 

24Khava sōa Jesu kha thingrakea anhem mankop a apōn har kha tu tachen sik 
mo tia vâng-enna anneia insem jo hei. 

25Thingrakea antahem mankop kha jîngkâr pungkōa kae. 

26Achunga maherna ṭong malârna kha, “Jehudihei Rengpa,” tia anleimazet. 

27Ama leh inṭhōia inru 2, inkhat achangting, inkhat aveiting thingrakea 
anmakheisa heia kae. 

28(“Ama mikaset-hei leh mahâmset achen puisap hei,” tia Ṭong intheng tahri 
kha hing’hin hui akatlung kae.) 

29Khava hnenga kalônle he’n Jesu anteitôma, anlu ankachuk a anti, “Aha! Bek-
inn naṭhōt a ni 3 shunga nasak sik kae! 

30Tûn thingrakea inphut jōng ṭum jo roh, nabinga inhuk jo roh.” 

31Khava kapōa thempu kalenhei leh Dân oja he’n Jesu anmanuisōa, inkhat leh 
inkhat inbe heia, “Ama’n milak chu ahuksōt a, abinga chu inhuksōt tor mak! 

32Israel Rengpa, Messiah kha tûn thingrakea inphut ajōng ṭum sik kha enrih, 
kha achang inchu nitaksen sik,” anti. Khana thingrakea ama leh antamakhei sap 
hei kha’num anteitôma kae. 

Jesu Thina 
(Mt 27.45–56; Lk 23.44–49; Jn 19.28–30) 

33Sûnṭimtak a inphut ram pumpui khō inthim in amakhusi jo, khavakha pung 3 
katlung khanga leikati jo. 

34Pung 3 a Jesu kare inhnaktak a ka-ônga, “Eloi, Eloi lema sabachthani?” ati, 
khavakha, “Ka-Pathen, ka-Pathen, heisa mo nadahlon eng?” tina kae. 

35Khana aka-om mi ṭhahrep he’n antheia anti, “Enruh, ama’n Elijah abek a kae!” 

36Ankâra inkhat in pōnhlom kha vomhrui ju kathûra amachea khōnghre inkhat 
hmor vâng akathia, khan vâng Jesu hner katlunga akadompek a, “Hngâk rih! 
Elijah akajōnga ama akadom mathlâk sik mo, enrih!” ati. 

37Khana rasa inhnaktak a ka-ônga Jesu kha kathi jo. 

38Bek-inna pinden kha achunga inphut thōi katlunga her hnia inhler joa kae. 

39Khava hmun a thingrake hma a kangir sepei hlamkakei inkhat in Jesu thidân 
kha aleihmu. Ama’n, “Kadiktak a hiva mipa hi Pathen Sapa kae!” ati. 

40Akahlajap a inphut aleika-en nuhmei ṭhahrep leika-om hei. Ankâra khan Mary 
Magdalene, naipangpa James leh Joseph hei nu Mary, khana Salome hei kae. 

41Anmani’n Jesu kha Galileea a-omlai anleijui khana anle’nthōpuia kae. Khava 
hmun a khan Jerusalema ama leh ahe’nṭhōi nuhmei katamtak um leika-omsa 
heia kae. 

Jesu Thlânna Antahre 
(Mt 27.57–61; Lk 23.50–56; Jn 19.38–42) 

42-43Arimathea khōa Joseph ajōng tlung kha khōhlei ting jo kae. Ama kha Pathen 
Rengram ajōng tlung sik aleikahngâk, kaja ka-om Sehmang-pachonghei kâra 
inkhat kae. Khava kani kha Inrin ning kae (ti chu, Châmhngat kani mak hma) 
khana Joseph khan kangamtak a Pilate hmaikunga vakasea ahnenga Jesu 
kalōng kha aleider. 

44Pilate in Jesu kathi jo ti athei pha adet-hla hêr jo. Sepei hlamkakeipa kha abek 
a Jesu thina kha akasôt jo mo tia ader. 

45Sepei hlamkakeipa ṭong atheisōa Pilate in Joseph hneng Jesu kalōng kha 
alothei sik atipek. 

46Joseph in hruipōn innem neng arachôk a, akalōng kha akadom mathlâk a, pōn 
vâng khan akatōma hlung inkhōr thlân shunga anvahre jo. Khana thlânkot kha 
hlung kalen inkhat anmakhōna ankhârsi jo. 

47Khana Mary Magdalene leh Joseph nu Mary in anleihngâk a Jesu kalōng kha 
khon mo antada anlei ena anleihmua kae. 

Mark 16 

Thōi nôkna 
(Mt 28.1–8; Lk 24.1–12; Jn 10.1–10) 

1Châmhngat kani athlengsōa, Mary Magdalene leh James nu Mary khana 
Salome he’n Jesu thlâna Jesu kalōng kanona sik a marim katui anlei rachôk a 
kae. 

2Pathen kani ning jîngkâr hmatak a kani ahong sōk pha anmani thlânting 
leikase hei. 

3-4Anmani hlamdunga ansena khat leh khat inbe heia, “Thlânkot a hlung kha 
tu’n mo amakhōnsōt pek sik me?” anti. (Khavakha hlung kalentak inkhat kae.) 
Khava sōa anmani’n an-en pha hlung kha ale’nhlik inlet anhmu jo. 

5Khan chu thlân shunga kahlut heia, pōn kabang kachek-hlak kasi rether inkhat 
changting panga a’n-ong anleihmu, inhmakban jo hei. 

6“Ama’n anhnenga ati, “Inhmak mak ruh; nangni’n Nazareth Jesu, thingrakea 
antamakhei hlon kha nantajong ke’n kamanhret. Ama kathōi jo, hin om mak jo! 
Enruh, anmanjena kha hi kae. 

7Tûntak se una hiva ṭong hi asonlehei hneng leh Peter hneng hinga: ‘Ama 
Galileeting nanhma leikase jo; nanhnenga aleihrisa kapōa sova hmun a 
nangni’n nanvahmu sik,’ vati ruh.” 

8Anmani kasōk heia thlâna inphut katlân jo hei; ṭitna leh ratha innokna kasip jo 
hei. Anmani kaṭi jo heia tûte hneng heite hrimak jo heia kae. 

ṬONG KAṬHA SHUNGA ṬONG MARŌ CHAINA 
Jesu Mary Magdalene Hnenga A’nlâr 

(Mt 28.9–10; Jn 20.11–18) 

9Jesu thina inphut athōisōt kahnunga, Pathen kani ning hmatak a Mary 
Magdalene, ashunga inphut ṭai 7 ahnong sōt peknu hneng hmakakei pena inlâra 
kae. 

10Amanu kasea ale’nṭhōipui aloihei hneng aleihri pek hei. Anmani ṭajai ansuia 
leikaṭap hei; 

11khana nuhmeinu khan Jesu kathōi ahmua ahri pek hei kha anthei pha 
anmani’n leitaksen mak hei. 

Jesu Sonle Inhnihei Hneng A’nlâr 
(Lk 24.13–35) 

12Hivasōa ankâra 2 hei hneng ankhō kajōna hlam a anselai ahlopdet a le’nlâra 
kae. 

13Anmani inle heia alak-hei hneng anvamanthei hei, tâk anmani’n leitaksen 
mak hei. 

Jesu 11 hei Hneng A’nlâr 
(Mt 28.16–20; Lk 24.36–49; Jn 20.19–23; Ṭōn 1.6–8) 

14Hnungpena, sonle11 hei bu ansâklai le’nlâra kae. Anmani aleirasei hei, ajârchu 
anmani taksenna neimak hei khana anmalung kasak hêr, ama akahringsōt 
kahmuhei ṭong kha taksen tor mak hei. 

15Jesu’n anhnenga ahri, “Vânhnōi raleia se ruh khana mihring rakip hneng ṭong 
kaṭha hi vahri ruh. 

16Tu achang inum akataksena tui kahlut mi kha hukmanhring kachang sik; tu 
achang inum akataksenmak mi kha maset achen sik. 

17Khana akataksenhei kha hiva ṭōn-inlak tlona ratha a’npe sik hei kae: 
karahminga ṭaihei anhnongsōt sik; ṭonghlop a kaṭong sik hei; 

18marihei ansura khana tûr an-in inum heite timak hei ning; mi kanahei chunga 
ankut anda sik khana khahei kha kadam sik hei.” 

Jesu Marvâna Keimankea A-om 
(Lk 24.50–53; Ṭōn 1.9–11) 

19Rōngpu Jesu’n anmani hneng ṭong ahrisō pha, marvânting kake jo khana 
Pathen kut changting in-ong jo. 

20Sonlehei kha kase heia hmun rakip a ṭong kaṭha anhrile jo, khana Rōngpu’n 
ṭōn atlopui heia ṭōn-inlak antlosōtna vâng khan anṭong hri kha kadik tia 
amalârpek hei. 

AHLOP AMARŌ INCHAINA 
9Nuhmeihei kha Peter leh aṭhōnhei hneng kase heia anhnenga ale’nhri seng kha 
akabei hlam a anvamanthei hei. 

10Hivasōa, kumleikōa hringna a’ntheng leh akahring ṭhak hukmanhringna 
ṭongsem kha Jesu khet in asonle heia inphut, nisōa inphut tlaitlâk katlung 
aleitirsōt jo. 

Luke 

Luke 1 

Ṭonghlamsât 
1Lungset Theophilus: Nikâra akasōk omchen rakip ṭong mazet sik a mi 
katamtak in antor chen a antlo jo. 

2A’nphutbia inphut omchen rakip akahmu leh aṭong kahri inthangle he’n keini 
antamanthei ung kha anmani’n antamazet kae. 

3Khava jâra Eh Theophilus! nang sik a, anphutbia inphut omchen kasōk rakip 
abân bâna kaṭhatak a ke’n kajongsuia kaheimazet sik che hi kaṭha sik tia 
kamandon. 

4Nang kalei manthei che omchen pui katluk dikna rakip hei kha namanhret 
theina sik a hi katlo kae. 

Tui Inhlutpa John Intet sik A’nhrisōt 
5Judea ram a Herod reng changlai hiva omchen kasōk rakip hi ale’nphut kae. 
Abijah thempu sōa abân bâna thempu kachang arahming Zechariah inti inkhat 
leika-om. Alômnu rahming, Elizabeth inti; amanu hi’m thempu innshunga mi 
inkhat kae. 

6Anmani 2 Pathen hmit-hmua mikaṭhahei kae, khana Rōngpu ṭongpek leh dân 
rakip pui katluk a kajuihei kae. 

7Elizabeth akaching achang jâra anmani’n nai neimak hei. Khana ansanghrama 
kater hêr jo hei. 

8Zechariah thempu inkhat achang dungjuia, ni khat ama pha chen ning kani 
leikasōk joa Pathen hmaikunga aṭōn aleitloa kae. 

9Ti chu thempuhei ngai dungjuia maichâm chunga marim katui akaro inkhut 
sik kadeina vâng an-en pha, ama chunga katla a anleikadei jo. Khava jâra 
Rōngpu Bek-inn shunga ama kahlut a, 

10marim kahōi maichâma avarolai, mipuihei kha vânga derna anneia leika-om 
hei. 

11Marim katui ro mankhutna maichâm changting panga khan Rōngpu ngeva 
inkhat ahnenga jōng inlâra kangira ka-om. 

12Zechariah’n ama kha ahmu pha amalung inrima kaṭi jo. 

13Tâk-kha ngeva khan ahnenga ati, “Zechariah, ṭimak roh! Naderna kha Pathen 
in athei pek jo che; nalômnu Elizabeth in sapa inkhat amatet pek sik che. Nang 
in arahming, John nati sik kae. 

14Ama a’ntet pha nang leh milak katamtak ama jâra heituk nanning akaṭha a 
a’npâk sik jo chei mo! 

15Ama kha Rōngpu hmit-hmua akalen inkhat akachang sik kae. Ama’n vomhrui 
ju leh kahu inhnak inmak ning. Ama anu shunga ajōng intet sōlima inphut 
Rathla Intheng akasip sik kae. 

16Ama’n Israel mi katamtak Rōngpu an-Pathen hneng aheiṭhōi male sik hei. 

17Sânkathem Elijah kapōa ratha kaneitak leh kangar tak a Rōngpu hma akase 
sik kae. Ama’n pahei leh sahei aṭhōi manchun nôk sik hei; ṭong inngeimak mihei 
khan, dikna hlam anmandonna sik aṭhōi male sik hei; khana Rōngpu mihei kha 
Rōngpu sik a ama’n amantluk sik hei kae.” 

18Zechariah khan ngeva hnenga, “Kei leh kater jo enga, khana kanuhmei um 
kater joa, achang inchu ke’n heikhong mo kamanhret sik?” ati. 

19Ngeva khan amasôn, “Kei Pathen hmaikunga akangir Gabriel eng kae, hiva 
ṭong kaṭha hi akahri pek sik a ajōngtir eng kae. 

20Tâk hiva kaṭongrôn aphahrep a ajōng katlung sik hi taksen mak che. Nang in 
khavakha nataksenmak jâra akaṭong theimak sik jo che kae; ka ṭongtep hi kadik 
a ajōng tlung mak kârseng akaṭongsōt theimak sik jo che kae.” 

21Khava pha mipuihei khan Zechariah kha Bek-inn shunga kasôttak a-om jo jâra 
anmalung kadonga vânga khan anhngâk a leika-om hei. 

22Khana ama ahei sōk pha ṭongsōt theimak jo, khana ama’n Bek-inn shunga 
hmangtalâr inkhat ahmu kachang sik ti hi anmani’n anmanhret jo. Ama 
aṭongsōt theimak jo jâra akut vâng a’nbekpui jo hei. 

23Bek-inn shunga asepa razen kha a’nchai jo pha, Zechariah a-innting inle jo. 

24Anuhmei Elizabeth kha pha bongkhat sōa achung hong kahrik jo, khana 
amanu’n thla 5 vâng sōkloa inna leika-om. 

25Elizabeth in ahri, “Tûn hnungreng tōa Rōngpu’n kei a’nthōpui enga, hing’hin 
sa neiloa mipui kâra kalei inzakna kha alosōt pek jo eng.” 

Jesu Intet sik Hrisōtna 
26Elizabeth chunghrikna thla 6 sōa Galilee ram a Nazareth inti khōpui inkhat a 
Pathen in ngeva Gabriel kha ajōng tira kae. 

27Reng David sōna pase inkhat arahming Joseph intipa nuhmei sik a ṭong intep 
nuhngâk intheng hneng ngeva khan ṭong inkhat ajōng rôn pek. Amanu rahming 
kha Mary inti. 

28Ngeva khan Mary hneng kajōnga ahri, “Namalung mōng rasoh! Rōngpu’n 
nang a-ompui che khana mahâmṭhat kalentak a apek che!” 

29Ngeva ṭongrôn khan Mary kha amalung inrim hêr jo, khana heitina jo mo tia 
adet-hla jo. 

30Ngeva khan ahnenga ati, “Mary, ṭimak roh! Ajârchu Pathen in amarit che. 

31Nang nachung hong kahrik sik chea kha sapa inkhat namatet sik, khana 
arahming Jesu nati sik kae. 

32Ama hong kalen sik khana A’nshângpen Pathen Sapa a’nti sik kae. Rōngpu 
Pathen in ama apusōn David kapōa reng inkhat amanchang sik, 

33khana ahei tik a Jacob sōnhei reng akachang sik kae, arengram kha 
inhmangtik omak ning.” 

34Mary in ngeva hneng, “Kei nuhngâk intheng inkhat eng kae. Heikhong mo kha 
akachang thei sik?” ati. 

35Ngeva khan amasôn, “Rathla Intheng nachunga kajōng sik khana Pathen ratha 
hratna nachunga jōng inhnga sik a kae. 

36Nasōpuinu Elizabeth mandon roh. Amanu sa kaneimak ale’nti kae; tâk tûn 
ater joa achang inum, nai avona thla 6 katluk jo. 

37Ajârchu Pathen tatlohla heite om mak.” 

38Khana Mary in, “Kei Rōngpu sōknu eng kae, nahri kapōa kachunga chang jo 
rasoh,” ati. Khana ngeva khan adahlon jo. 

Mary in Elizabeth Avaphâk 
39Khava sō bât a Mary kha Judea ram a tlâng khōpui inkhat a sik a intluk a 
inhnottak a kase jo. 

40Ama Zechariah inna kasea Elizabeth chibei avatloa kae. 

41Chibei atlo kha Elizabeth in athei pha ashunga nai kha inhlinga kae. Elizabeth 
kha Rathla a akasip achang jâra, 

42rasa inhnaktak a ahrisōt, “Nuhmei kâra mahâm kaṭhanu! Nanei sik nai kha 
amahâm kaṭha! 

43Ka-Rōngpu nu’n kei ajōng phâk eng, heisik a mo hiva akalentak omchen hi kei 
hneng akasōk sik? 

44Ajârchu nachibei rasa kathei lim leh, kashunga naite hi inpâk a inthok a kae. 

45Nachunga Rōngpu ṭong kha hui katlung sik tia akataksen nang, heituk-hrep a 
mahâm kaṭha jo che mo!” 

Mary Choi ka-ânna Hla 
46Mary in ahri; “RŌNGPU kha kamalung in achoi ka-ân, 

47kakahuk inhring Pathen jâra karathla inpâk, 

48ajârchu ama’n asōk thōi katla pennu amandonsōt enga kae! Khan chu tuna 
inphut mi rakip in mahâm kaṭhanu anti sik jo eng, 

49Akahratpen Pathen in ṭōn kalentak atlopek eng jâra. Ama rahming chu 
intheng; 

50khang inkhat a inphut khang inkhat katlunga, ama kajana kanei rakip hneng 
alungsetna amalâra kae. 

51Ama’n mi inlensak-hei leh anṭōn mantluk heirakip vor kachekna sik a, abân 
ratha kahrat kha ahmanga kae. 

52Ama’n reng kalenhei kha anlen in-ongna inphut akei mathlâk hei, khana 
a’nhnemhei kha akadom manshâng heia kae. 

53Ama’n von kaṭâm hei kha akaṭha neinâk vâng anvon amankhop pek hei, khana 
akahaohei kha kut karōk a atirsōt hei. 

54Ama’n nipu nipi sōnhei leh aṭong intepna kha ajui, khana asōk Israelhei 
inthōpui sik a kajōng. 

55Maritna kha Abraham hnenga leh asōn rakip hnenga ahei tik a malâr sik kha 
amandonsōt a kae!” 

56Mary kha thla 3 kapō Elizabeth leh ka-omsap a khava sō leh a-innting inle jo. 

Tui Inhlutpa John Intet 
57Elizabeth nainei sik pha hong katlung jo, amanu’n sapase inkhat amatet jo. 

58Akhō-aven leh a-innkō he’n Rōngpu kha heituk-hrep a amanu sik a akaṭha jo 
mo ti kha antheia, ankhenga amanu leh inpâksap jo hei. 

59Naite kha kani vekhat atluk pha avun tan sik a kahong hei, khana anmani’n 
arahming kha apa rahming anloa Zechariah phō sik a anmandon. 

60Tâk-kha anu’n, “Changmak, arahming kha John a’nti sik kae,” ati. 

61Anmani’n ahnenga, “Tâk-kha khava rahming kha nanphung mi tûte’n leirôn 
mak chei,” anti. 

62Khava pha apa hneng naite kha heirahming mo arôn sik a namadu tia 
anvader. 

63Zechariah khan mazet theina hlungpek inkhat ader hei khana “Ama rahming 
John kae” tia amazetsōt a kae. Anmani’n heituk a inlak antasak jo mo! 

64Khava phatak a khan Zechariah kaṭongsōt thei jo, khana ama’n Pathen 
amanpâk manphut jo. 



1721 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

65Khō leh ven hei seng kaṭisō jo hei, Judea tlângram senga hiva ṭong hi 
inthangsō jo. 

66Aṭong kathei rakip in, “Hiva naite hi heitâk mo ahong kachang sik?” antia 
anmandon et a indertō hei. Ajârchu Rōngpu rathla hrâtna khan a’nthōpui kha 
inchêna anleihmua kae. 

Zechariah in Asânsōt 
67John pa Zechariah kha Rathla Intheng kasip phet a Pathen ṭong aleihri: 

68“Eini’n Israel Pathen Rōngpu kha choi ka-ân rih! Ama amihei inthōpui sik a 
kajōnga khana amasō jo hei. 

69Ama’n eini torna kanei huksōtpa inkhat apek jo me, asōk David sōn kae. 

70Ama’n hmalaia a’ntheng sânkathemhei hnenga ale’ntep 

71khachu eini inrepui heia inphut, eini kahōt hei ratha hratna inphut ahuk sik 
me. 

72Ama’n nipu-nipa sōnhei hneng maritna amanhmu sik, khana aṭongtep 
intheng kha amandonsōt sik aleiti. 

73-74Nipa-nipuhei sōn Abraham hneng ṭong hing’hin aleitep, ani-inrepui heia 
inphut ahuksōt sik me kha le’ntep khana ṭitna kasea ama nirazen sik kha ahnōm 
pek me 

75hivahi nihring lai seng ahmai kunga a’ntheng leh akadik nichangna sik a kae. 

76“Kasa, nang, A’nshângpen Pathen sânkathem a’nti sik che kae. Ahlam hro 
inhlengsōt sik a Rōngpu hma akase sik che kae, 

77amihei kha ansetna inphut rangei mandam heia huk sik hei kae ti hi navahri 
pek sik hei kae. 

78Ni-Pathen hi lungset kasip leh malung innem kae. Ama’n eini chunga 
hukmanhringna khō ajōng manvâr sik 

79khana thina daihlim thōia ka-om rakip hei chunga marvâna inphut ajōngsat 
manvâr sik, lung mōngna hlam a nikethon ensuina atlo sik.” 

80Naite kha taksa leh rathla hong kakhanga hong kangar jo, ama Israel mipuihei 
hneng a’nlârmak kârseng nêrdiram thōia leika-oma kae. 

Luke 2 

Jesu Intet 
(Mt 1.18–25) 

1Augustus Rengkalen changlai Roman Rengram shunga mi rakip mija mazet 
manhlutna sik ṭongpek inkhat aleinei. 

2Hiva ahma inkeipen mija teina hi a-om pha, Syria ram a vaikarôn kha Quirinius 
leikae. 

3Mi rakip ama ama khōpui et a rahming kakhum leikase hei. 

4Joseph Galilee ram a Nazareth khōpuia inphut Judea ram a Reng David intetna 
Bethlehem kajōna leikase. Joseph hi David sōn achang jâra khana khan aleikase 
kae. 

5Ama’n a-ompui sik a aṭong intep puinu Mary leh rahming kakhum le’nṭhōi hei. 
Amanu achung leikahrik jo, 

6Anmani Bethlehema antlung pha, Mary sik a nai neina sik pha katluk jo. 

7Khana ahma inkei sapase inkhat amatet jo, pōn vâng akatōma ranthlai sâkna 
shunga amanje jo, anmani sik hme tlungna inn leirōk mak a kae. 

Ngeva leh Kemōng Kakhemhei 
8Khava ram a khan hleipuk a kemōng kakhem he’n jân a ankemōng anhngâk a 
leika-om hei. 

9Anhnenga Rōngpu ngeva kha jōng inlâra, Rōngpu lûrna khan anchunga ara-
âng manvâr hei. Anmani kaṭihêr jo hei, 

10tâk ngeva khan anhnenga ati, “Ṭimak ruh! Mi rakip sik a inpâkna kalentak 
ṭong kaṭha kha kajōng rôn pek chei. 

11Tuningtak hin David khōpuia nankahuk inhringpa Christa Rōngpu kha jōng 
inte jo. 

12Nangni chîkna sik kha hi kae: naite inkhat ranthlai sâkna shunga pōn vâng 
antakatōma antamanje nanvahmu sik.” 

13Khava laitak khan manhret manloa marvân ngeva remi katamtak khava 
ngeva kha leh jōng inlâr heia, Pathen choi ka-ânna hla hi ansak: 

14“Marvân chung inshângpena Pathen kha lûr rasoh, khana raleia amalung 
tlaina mihei chunga lung mōngna kha om rasoh!” 

15Marvân ngevahei kha marvânting an-inlesō pha, kemōng kakhemhei kha 
inkhat leh inkhat inbe hei, “Eini Bethlehema vase rih, Rōngpu tamanthei me 
omchen kasōk hei hi va-en rih.” 

16Khava jâra anmani inrangtak a kase heia Mary leh Joseph khana naite ranthlai 
sâkna shunga pōn vâng a’ntōm kha anvahmu hei. 

17Kemōng kakhemhei khan ama anhmu pha, ngeva’n naite chungchânga aleihri 
hei kha anmanthei jo hei. 

18Khanga kemōng kakhemhei ṭonghri kathei rakip in anmandon-hla et jo. 

19Mary in khavahei seng kha amalunga avon ṭhak hei khana khahei chunga 
inritak a mandonna anei hei. 

20Ngeva’n ahri pek hei kapōa antahmu leh antathei hei seng jâra khan kemōng 
kakhemhei khan Pathen manpâkna hla ansak a inle jo hei. 

Jesu Rahming Phō 
21Kani vekhat sōa, naite kha vuntan sik ahongtluk jo pha, shunga avon mak hma 
ngeva’n aleihripeksa rahming, Jesu tia anphō joa kae. 

Bek-inna Jesu Antatōksōt 
22Moses Dân ṭongpek dungjuia mantheng sōtna nunchen katlo sik Joseph leh 
Mary sik a pha kha hong katluk jo. Khava jâra anmani’n naite kha Jerusalema 
Rōngpu hneng tōk sik a anṭhōi jo, 

23Rōngpu dân inzet dungjuia: “Hma inkeipena a’nte pase rakip Rōngpu hneng 
tōk sik kae.” 

24Rōngpu dân dungjuia, vaṭhu 2 a-emak leh phervate 2 akatōk sik a anmani 
leikase hei. 

25Khava pha pase inkhat arahming Simeon inti Jerusalema leika-om. Ama 
Pathen kaṭit mikaṭha, Israelhei hukmanhringna sik ahngâk a aka-om inkhat 
kae. Rathla Intheng in ale’nṭhōipui 

26khana Rōngpu ṭongtep Messiah kha ahmu mak kârseng akathimak sik a 
aleihri manchên pek. 

27Rathla Intheng in hlam akeia, Simeon kha bek-inn shunga leikahlut jo. Khana 
naite Jesu sik dân tamadu omchen katlo sik a anu leh apa’n Bek-inn shunga 
anheiṭhōi manhlut pha, 

28Simeon in naite kha akut vâng apoma Pathen achoi ka-ân: 

29“Rōngpu tûnchu naṭongtep kha namathluk jo, nasōk malung kamōnga 
namasōthei sik jo eng. 

30Kahmit khet in nahuk manhringna kha kahmu jo, 

31nang in mihring rakip hei hmaikunga naleimantluk kha: 

32Jât-hlop hei hnenga nahlam malârna sik vâr inkhat, khana nami Israelhei 
lûrna kapek sik kha hi kae.” 

33Naite chungchânga Simeon ṭonghri kha apa leh anu’n anmandon-hla joa kae, 

34Simeon in mahâmṭhat apek heia Mary hneng ati, “Hiva naite hi Israel mi 
katamtak hei insuksetna leh hukmanhringna sik a Pathen takadei kae. Mi 
katamtak he’n achunga dōina ṭong antahri sik leh anlungria marûk a 
antamandon hei kaphôngsōt sik a 

35Pathena inphut mêrchîkna inkhat akachang sik kae. Khana inrimna khan 
chemjâm kangeijap kapōa namalung akadôt sik kae.” 

36-37Khava hmun a Asher phung hruia Phanuel sanu arahming Anna inti 
sânkathem kater renghmeinu inkhat leika-om. Ama’n kum 7 rōk puise aneia 
atûn kum 84 katluk jo. Amanu’n Bek-inn kha dahlon phung hêrmak; sûn leh jân 
Pathen akamukṭhak, buhngōi leh derna aneiṭhak a kae. 

38Khava laitak amanu hong katlunga, Pathen achoi ka-âna, Pathen in Jerusalem 
akatlensōt sik kahngâk-hei hneng naite chungchâng ṭong kha ahria kae. 

Nazareth Khōa An-inle 
39Rōngpu dân dungjuia tlohlam kasōk seng kha anmani’n anchai jo pha, Galilee 
ram a an-inn omna Nazareth khōpuia inle jo hei. 

40Naite kha hong kakhanga aratha hong kangara, singna kasip phet a, Pathen 
mahâmṭhatna khan a’nthōpui ṭhak a kae. 

Jerusalem Bek-inna Naipang Jesu 
41Akum katai Jesu nu leh pahei kha Rakan Kût pha Jerusalema kase ṭhak hei. 

42Jesu kum 12 atluk pha anngaia Rakan Kût a vakase hei. 

43Rakan Kût kha a’nchai pha anmani an-innting he’nle jo hei. Tâk-kha naipang 
Jesu khachu Jerusalema anleidahlon jo. Anu leh apa’n hivahi leimanhret mak 
hei. 

44Ama aloihei kâra le’nvei sik tia anleimandona, sûn nilun khanga kase jo hei, 
anmani’n an-innkōhei leh anṭhōnhei hneng anjong jo. 

45Anmani’n anhmumak jo pha, akajong sik Jerusalema inle jo hei. 

46Ni 3 tlûk ning Bek-inn shunga Jehudi ojahei kâra a’ntunga, arangei heia ṭong 
ader hei kha anvahmu sōt a kae. 

47Ama’n kasing tak a ṭong amasôn hei kha akathei rakip in anmandon-hla joa 
kae. 

48Anu leh apa’n anhmu pha, anmandon-hla a anu’n ahnenga, “Kasapa, heisa mo 
keini hneng hinga natlo? Napa leh ke’n nang malung inrimtak a kantajong che 
kae,” ati. 

49Ama’n amasôn hei, “Heisa mo nangni’n kei nantajong eng? Kei kapa inna ka-
om sik hi manhret mak chei mo?” 

50Tâk-kha ama’n heimo ahrina ti anmani’n leimanhret mak hei. 

51Khava jâra Jesu’n anu leh apa ṭong ajuina hmun Nazareth khōa anmani leh 
inṭhōia inle jo. 



1725 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

52Khana Jesu kha taksa leh singna kakhanga, Pathen leh mihring lungsetna 
achen a kae. 

Luke 3 

Tui Inhlutpa John Ṭonghrile 
(Mt 3.1–12; Mk 1.1–8; Jn 1.19–28) 

1Tiberius Rengkalen vairônna kum 15 atluk pha, Judea ramṭhen a vaikarôn kha 
Pontius Pilate leikachang, Herod in Galilee ramtlâk vai aleirôn, khana anaipa 
Philip in Iturea ramṭhen leh Trachonitis vai aleirôn; Lysanias in Abilene vai 
aleirôn, 

2khana Anna leh Caiaphas Thempu Kalen leikachang hei. Hiva pha hin nêrdiram 
thōia Zechariah sapa John hneng Pathen ṭong kha jōng katlung. 

3Khava jâra Jordan ram pumpui kimvea John kalônlea, “Nanmalung thleng una 
tui hlutna tlo ruh, Pathen in nansetnahei arangei mandam sik chei,” tia ahrilea 
kae. 

4Ti chu Isaiah sânkathem in hinga aleihri mazetsōt kapō kha kae: “Nêrdiram a 
mi inkhat ka-ông: ‘Rōngpu hlamlen kha mantluk ruh, alônna sik hlam mantlun 
ruh! 

5Ankōk rakip mansip sik, hme leh tlâng rakip manre ruh. Hlam in-ôn rakip 
mantlun ruh! Hlam kaphok hei kha manne hei ruh. 

6Jât rakip in Pathen hukmanhringna antahmu sik kae!’” 

7John hneng tuimanhlut kachang sik a mi katamtak heikasōk jo hei. Ama’n 
anhnenga ati, “Eh marihei, Pathen hnuk natna ajōng katlung sik a inphut 
nantlânsōtna sik tu’n mo amanthei chei? 

8Nanmalung thlengna kha hmutheina sik hihei hi tlo ruh. Khana nangni’n 
nankâra, Abraham kha kanpu sōn kae, ti nôk mak jo ruh. Ke’n kahri pek chei 
kae, Pathen in Abraham sōn leh pârhei kha hiva hlung heia inphut hin asyemsōt 
tor a kae! 

9Thingkunghei akung beret a inphut phûr mathlûkna sik hreicha mantluksō jo 
kae; thingkung kara kaṭhamak rakip kha phûr mathlûk a hmeia ti sik kae.” 

10Mihei khan ahnenga andera, “Khan chu keini’n heimo kantatlo sik?” anti. 

11Ama’n amasôn hei, “Tu enum zakkō 2 kanei mi khan akaneimak mi kha inkhat 
pek rasoh, khana bu sâk sik kanei mi khan akaneimak mi kha sâkpui rasoh.” 

12Ramsêr kaṭheihei ṭhahrep tui hlutna sik ahnenga kahong heia ander, “Oja, 
keini’n heimo kantatlo sik?” 

13Ama’n anhnenga amanthei hei, “Nanta’nṭhei sik jahrep kakhea ṭheimak ruh.” 

14Khana remihei ṭhahrep inum ander, “Keini’n heimo kantatlo sik?” Ama’n 
anhnenga ati, “Rumhrat a tûte sêr lomak ruh a-emak leh dik loa tûte maher mak 
ruh. Hlō nantahmu hrep kha tlaipui ruh.” 

15Mihei inhōrna kha hong kalen chet a, ama Messiah jo tâk mo antia, John 
chungchânga anmandon-hla joa kae. 

16Khava jâra anhnenga John in ahri, “Ke’n tui vâng tuimanhlut katlo chei, tâk 
kei kanek a akalen jôk kha kakahnunga kajōng. Kei ama kekōk hrui kasōt sik 
bek um karahōi sōk mak. Ama’n nangni Rathla Intheng leh hmei vâng 
manhlutna atlo sik cheia kae. 

17Sâng kha sapanga khumna sik a, sâng rakip vōk maṭhia ajâpna sik yângjâp leh 
inṭhōia kajōng; tâk akathi theimak hmeikhur shunga arasihei kha aro sik heia 
kae.” 

18John in mihei kha anhlam hro anthlengna sik ṭong kaṭha kha ahlam katamtak 
vânga aleihrile pek hei. 

19Tâk-kha John in Herod, vaikarôn kha hrimanṭhat mak a kae, ajârchu anaipa 
nuhmei Herodias kha aleiompui jo khana ṭōn kaṭhamak katamtak aleitloa kae. 

20Khana Herod in John kha asura kurkhum a akhum jâra khan ṭōn akasechet 
atlosa jo. 

Jesu Tui hlutna 
(Mt 3.13–17; Mk 1.9–11) 

21Mi rakip tui anhlutsō pha, Jesu’m tui kahlut jo. Ama’n derna aneilai marvân 
kot jōng inhlanga, 

22khana Rathla Intheng kha taksa kaneia vaṭhu kapōa jōng kaṭuma achunga 
kachu jo. Khana marvâna inphut rasa inkhat in, “Nang kasapa marittak che kae. 
Nachunga kamalung katlai,” ajōng tia kae. 

Jesu Puhrui Pahrui 
(Mt 1.1–17) 

23Jesu’n aṭōn aphut pha hin kum 30 kapō jo kae. Mihringhei mandonna dungjuia 
ama puhrui pahrui abân bâna: ama hi Joseph sapa, Heli sapa, 

24Matthat sapa, Levi sapa, Melchi sapa, Jannai sapa, Joseph sapa, 

25Mattathiah sapa, Amos sapa, Nahum sapa, Esli sapa, Naggai sapa, 

26Maath sapa, Mattathiah sapa, Semein sapa, Josekh sapa, Joda sapa, 

27Joanan sapa, Rhesa sapa, Jerubbabel sapa, Shealtiel sapa, Neri sapa, 

28Melchi sapa, Addi sapa, Cosam sapa, Elmadam sapa, Er sapa, 

29Joshua sapa, Eliezer sapa, Jorim sapa, Matthat sapa, Levi sapa, 

30Simeon sapa, Judah sapa, Joseph sapa, Jonam sapa, Eliakim sapa, 

31Melea sapa, Menna sapa, Mattatha sapa, Nathan sapa, David sapa, 

32Jesse sapa, Obed sapa, Boaz sapa, Salmon sapa, Nahshon sapa, 

33Amminadab sapa, Admin sapa, Arni sapa, Hezron sapa, Perez sapa, Judah 
sapa, 

34Jacob sapa, Isaac sapa, Abraham sapa, Terah sapa, Nahor sapa, 

35Serug sapa, Reu sapa, Peleg sapa, Eber sapa, Shelah sapa, 

36Cainan sapa, Arphaxad sapa, Shem sapa, Noah sapa, Lamech sapa, 

37Methuselah sapa, Enoch sapa, Jared sapa, Mahalaleel sapa, Kenan sapa, 

38Enosh sapa, Seth sapa, Adam sapa, Pathen sapa kae. 

Luke 4 

Jesu Mathlema A-om 
(Mt 4.1–11; Mk 1.12–13) 

1Jesu Jordan tuidunga inphut Rathla Intheng kasip phet a he’nle khana Rathla 
khan nêrdiram thōia aṭhōi jo, 

2khava hmun a khan ni 40 Diabol in ama amathlema kae. Khava kanihei shunga 
khan ama’n heite sâk mak, khava jâra khava kanihei kha a’nchai pha ama avon 
leikaṭâm jo. 

3Diabol in ahnenga, “Nang Pathen sapa nachang inchu, hiva hlunghei hi buhlom 
achangna sik ṭong pe roh,” ati. 

4Jesu’n amasôn, “Ṭong intheng in, ‘Mihring hi buhlom vâng rōk hring tor mak.’” 

5Diabol in ama aṭhōitoua hmitkhap kâra vânhnōi rengram rakip amanhmua 
kae. 

6Diabol khan ahnenga ati, “Hiva ratha neina rakip leh haona rakip hi nang kapek 
sik che. Hihei seng hi kei kut a aka-om kae, tu enum ke’n kapek hnōm mi kha 
kakadeia kapek tor a kae. 

7Nang in nakamuk eng inchu, hihei seng hi nangta akachang sik kae.” 

8Jesu’n amasôn, “Rōngpu na-Pathen rōk kha nang in kamuk roh khana ama rōk 
kha razen roh, tia ṭong intheng in ahri.” 

9Khava sōa Diabol khan ama Jerusalema aṭhōia Bek-inn chunga a’nshângpen 
hmun a amanonga ahnenga ahri, “Nang Pathen sapa nachang inchu, hinna 
inphut nang nabinga inchôm inthla roh, 

10ajârchu ṭong intheng in ati, “Nang kaṭha ani ka-ensui sik a Pathen in angevahei 
ṭong apek sik hei,’ ati. 

11Khan chu hing’hinum ahri, ‘Nakehei hlunga nasuk makna sik anmani’n ankut 
vâng anleirahlâng sik che.’ 

12Tâk-kha Jesu’n ama amasôn, ‘Ṭong Intheng in ahri, ‘Nang in na-Rōngpu na-
Pathen kha enmansin mak roh.’” 

13Diabol in Jesu kha ahlam rakip a amathlemsō pha, pha bongkhat sik a adahlon 
jo. 

Jesu’n Galileea Aṭōn Aphutna 
(Mt 4.12–17; Mk 1.14–15) 

14Khava sōa Jesu Galileea he’nle jo, khana Rathla Intheng ratha hratna khan 
ama a-ompui jo. Khana khava ram pumpuia khan ama chungchâng ṭong 
inthangsō joa kae. 

15Ama’n an-intûpna innheia amanthei heia, khana anmani seng in anmanpâk 
joa kae. 

Jesu Nazareth a A’nle 
(Mt 13.53–58; Mk 6.1–6) 

16Khava sōa Jesu kha aseilenna Nazareth khōa kase jo, khana Châmhngat kani 
ning ama angaia intûpna inna leikase. Ṭong Intheng katei sik a kangirsōt jo, 

17Isaiah sânkathem lekha kha anmani’n anheipek a, ama’n a’nze kha anmazera, 
hiva hmuntak hi aleitei: 

18“Rōngpu Rathla kha kachunga ka-om, ajârchu sara khōdeng katheihei hneng 
ṭong kaṭha kahri sik a akadei jo eng. Sura ka-om hei hneng masōna ṭong 
avakahri inthangle sik leh hmitkachohei khō hmuna sik atir jo eng; suk 
manrima ka-om hei masōna sik, 

19khana Rōngpu’n amihei ahuk sōtna sik pha kha, hong katlung jo tia kahri 
inthangle sik a atir jo eng.” 

20Jesu’n lekha kha akaze malea, mi inzenle inkhat kut a apek a intung jo. Intûpna 
innpui shunga mi rakip in kasang kanga alei ena kae. 

21Ama’n anhnenga ahri, “Ahe’n teisōt nantathei khan, hiva ṭong intheng bong hi 
tuning hui amathlung jo kae.” 

22Anmani ankhenga ahnenga anmalung leikahlut et jo khana ama’n kathemtak 
a ahrina hei chunga inlak anleisak a kae. Anmani’n, “Ama hi Joseph sapa kha 
changmak mo?” anti. 

23Ama’n anhnenga, “Inchêna kamanhret ti chu nangni’n hiva ṭongchîk, ‘Thempu 
nang nabinga indam roh,’ ti hi kei hneng nantalati sik kae. Khana Capernauma 
a’ntlo nantathei hei kha kakhōpuia hin tlo roh nantalati sik eng kae.” 

24Jesu’n ahri nôk a, “Hivahi kamanthei chei kae, sânkathem inkhat akhō mi leh 
aram shung mi’n rahlâng phungmak hei. 

25“Rangei ruh! Elijah phalai Israel kâra renghmeinu katamtak leika-om hei, 
kum 3 leh thla 6 khō leisûr mak khana ram pumpuia inhnaktak a sâk leikatâng 
ti hi akadik kae. 

26Kha achang inum Elijah kha Sidon ram a Zarephath a renghmeinu inkhat 
hneng tei loa Israel shunga tûte hneng leitir mak a kae. 

27Khana Elisha phalai khan Israel kâra kaphâr karôn katamtak leika-om hei; 
kha achang inum Syria ram a Naaman teilo tûte inkhatbek um le’nthengmak.” 

28Intûpna innpuia aka-om mi rakip in hivahi anthei pha, ahnuk kana hêr jo. 

29Khana anmani kathōi heia, Jesu kha khōpuia inphut ankeisōt a ankhōpui 
sakna tlâng lera ankei jo. Karekōkting nam mathlâk sik a anrei 

30tâk mipui kâra inphut kasōk a ahlam ajōn jo. 

Rathla Kaṭhamak Karôn Pase Inkhat 
(Mk 1.21–28) 

31Khava sōa Jesu Galilee ram a Capernaum khōpuia kasea Châmhngat kania 
ama’n mihei aleimanthei heia kae. 

32Ama’n amanthei dânhei kha anlei mandonhla hêr, ajârchu ratha kaneitak a 
ṭong aleihria kae. 

33An-intûpna innpuia khan ṭai kaṭhamak karôn pase inkhat leika-om; rasa 
inhnaktak a heika-ônga ati, 

34“Eh Nazareth Jesu, keini heimo namanlo hnōm ung? Nang kankasuk inhmang 
sik a akahong che mo? Nang tu che mo ti ke’n kamanhret che: Nang a’ntheng 
Pathen ṭongkarôn che kae!” 

35Jesu’n ṭai hneng ṭong apek a, “Sip ti roh, mipa khana inphut heisōk roh!” ati. 
Ṭai khan anhmai kunga ahlon mathlûk a khana heite suksetna neilo jena ama 
inphut leikasōk jo. 

36Anmani seng in andet-hla a, inkhat in inkhat hneng, “Hihei hi heiṭong jo mo? 
Ratha kaneitak a leh ṭong inhnaktak a ama’n ṭai hneng ṭong apek a ahei kasōk 
hei hi?” inti hei. 

37Khana Jesu chungchâng ṭong khava hmun rakip a inthang joa kae. 

Jesu’n Mi katamtak Amandam 
(Mt 8.14–17; Mk 1.29–34) 

38Jesu’n intûpna innpui adahlona Simon inna leikase. Simon terpi kha hritluna 
inhnaktak a leikana, asonle he’n amanu nat ṭong anvahri pek a kae. 

39Jesu ahnenga kasea ajekhum hnenga kangira, hritlun kha ṭong apek. Khana 
hritlun nat khan amanu amasō joa, inrangtak a kathōia arazen jo hei. 

40Kani ahlutsō pha, mihe’n anṭim anre hrise jât-jât a akana rakip Jesu hneng 
anheiṭhōi hei; inkhat et chunga akut adapek heia amandam heia kae. 

41Mi katamtak a inphut ṭai heikasōk heia, “Nang Pathen sapa che kae,” tia anlei-
ôn. Jesu’n ṭaihei kha ṭong apek heia manṭong mak hei, ajârchu ama Messiah kae 
ti kha anmanhret a kae. 

Jesu’n Judea Ram a Ṭong Ahrile 
(Mk 1.35–39) 

42Khō ahong vâr pha Jesu’n khōpui kha adahlona abing rōk a kadâi hngera 
omna sik hmun a leikase, mihe’n ama anleijong, khana anhmu pha mansesōt 
makna sik a anleitlo. 

43Tâk-kha ama’n anhnenga, “Ke’n khōpui ralak-heia son’um Pathen Rengram 
ṭong kaṭha hi kavahrile nger sik kae, ajârchu khava sik a Pathen in ajōngtir eng 
kae,” ati. 

44Khava jâra ama’n Judea ram a intûpna innpui heia ṭong avahrilea kae. 

Luke 5 

Jesu’n Sonle Hma-Inkeihei Abekna 
(Mt 4.18–22; Mk 1.16–20) 

1Ni khat Jesu’n Gennesaret dîr panga kangira leika-om khava pha mihe’n 
Pathen ṭong inngei sik ahnengting kahong hei. 

2Dîr panga rakōng 2 ankei mankea a-om kha ama’n aleihmu. Nga kasur mihei 
khan andahlon heia anlenhei kha anleisôp hei. 

3Simon rakōng shunga ama kahlut a tuipanga inphut ajing jōngnam mathlâk sik 
a ṭong aleipek. Khana Jesu kha rakōng chunga in-onga mipuihei kha 
aleimanthei heia kae. 

4Ama’n ṭong ahrisō pha, Simon hneng, “Rakōng kha tui inthûknating tôr 
manhlutdet una, nang leh naloi he’n nanlen kha vor ruh,” ati. 

5Simon in amasôn, “Oja, keini’n jânsôt inhnaktak a len kanvor ravâng heite 
surmak ung, kha’num nang in nati jâra, vor rong.” 

6Anmani’n anlen anvora anlen inhlervet leoa nga hingja ansur jo. 

7Khava pha anmani’n anloihei, rakōng hlop a hei kha an-inthōpui sik a anbek jo 
hei. Khana anmani kahong heia anrakōng 2 kha nga kasip joa tui in akachûm 
vetvet jo. 

8Simon Peter in omchen kasōk kha ahmu pha, Jesu ke hma inkuna, “Rōngpu, kei 
mikase eng kachang jâra keia inphut asesōt pek jo roh,” atia kae. 

9Anmani’n nga katamtak ansur jâra ama leh a’nṭhōipui he’n inlak hêra 
anmandona kae. 

10Simon Peter sap changpui Zebedi sahei Jacob leh John in inlak hêra 
anmandon. Jesu’n Simon hneng, “Ṭimak roh, tuna inphut nangni’n mi nantasur 
sik hei kae,” ati. 

11Anmani’n rakōnghei kha tuipang tlânga ankei mankea heirakip andahlona 
Jesu kahnung anjui jo. 

Jesu’n Kaphâr Karôn Inkhat Amandam 
(Mt 8.1–4; Mk 1.40–45) 

12Pha khat a khōpui inkhat a Jesu leika-om, khava hmun a khan kaphâr karôn 
mi inkhat leika-om. Ama’n Jesu ahmu pha, ahmai kunga va-inkuna angêk a, 
“Apu nang in nahnōm inchu, namantheng tor eng,” ati. 

13Jesu’n akut akalânga asit a, “Ke’n kahnōm, intheng roh,” ati. Khava laitak khan 
mipa kaphâr kha intheng jo. 

14Jesu’n ama ṭong apek, “Hivahi tûte hneng hrimak roh, tâk thempu hnenga 
vasehrek roh, ama’n enmanchên che rasoh. Khana tûnchu intheng jo che ti hi 
mihei manhretna sik Moses ṭongpek inthoina kha vatōk roh.” 

15Achang ravâng Jesu ṭong kha inhnakchet a inthang joa, aṭong inngei sik leh 
akanahei amandam sik a mipui ahnenga kahong jo hei. 

16Tâk-kha ama chu ram daihngerna hmun a akader sik leikasesōt jo. 

Jesu’n Lang kangōi Mi Inkhat Amandam 
(Mt 9.1–8; Mk 2.1–12) 

17Ni khat ama’n mi amanthei lai hei, Jerusalema inphut leh Judea ram a inphut 
khana Galilee ram a inphut Phariseehei leh dân oja ṭhahrep khava hmun a khan 
le’n ong heia kae. Khana mi kanahei kha amandamna sik Rōngpu ratha hratna 
khan Jesu aleiompuia kae. 

18Mi ṭhahrep in lang kangōi mi inkhat a jena leh anhei kazon a Jesu hnengtak a 
manjena sik anmandona, innshunga hlut sik a inrei hei. 

19Tâk-kha mipui antamrei jâra inn phuchungting ankadoma phuchung 
ankaphet manvea ankârtak a Jesu hmaikunga a jena leh anjōng makhei 
maṭhuma kae. 

20Jesu’n anmani taksen kha ahmu pha, mipa hneng khan, “Kaṭhōn, nasetnahei 
rangei mandam jo che kae,” ati. 

21Khava pha Pharisee leh dân ojahei khan anbing kâra anhri manphut a, 
“Pathen teilo tûte’n setna rangei mandam tor mak! Hinga Pathen dōina 
ṭongkahri ama hi tu mo kae?” inti hei. 

22Jesu’n antamandon kha amanhret a, anhnenga ahri, “Heisa mo khanga 
nantamandon? 

23‘Nasetnahei inngei indam jo che,’ a-emak leh ‘Ngir inna lôn roh,’ ti hi kho jôk 
mo akabei? 

24Mihring sapa’n raleichunga rangei mandam torna ratha anei ti nangni’n 
nanmanhret torna sik ke’n kaman chênpek sik chei kae,” ati. Khava jâra ama’n 
lang kangōipa hneng, “Ke’n kahri pek che kae, thōi inna najena inlo inna se jo 
roh!” ati. 

25Khavatak khan ahmai kunga a jena kha a’nloa Pathen achoi ka-âna a-innting 
kase jo. 

26Anmani seng in inlak ansak hêr jo. Anṭit pum a Pathen anchoi ka-âna, 
“Tuninga nihmu hei hi heituk a a’nlak jo mo!” anti. 

Jesu’n Levi Abek 
(Mt 9.9–13; Mk 2.13–17) 

27Khava sōa Jesu kasesōt a, arahming Levi inti ramsêr ṭheina hmun a a’n-ong 
ahmua, Jesu’n ahnenga, “Ajui roh!” ati. 

28Levi kangirsōt a heirakip adahlona akahnung ajui jo. 

29Khava sōa Levi’n Jesu sik a revei kalentak inkhat a-inna atloa, ramsêr 
kaṭheihei leh mi katamtak le’nvei hei. 

30Khana Phariseehei leh dân oja he’n sonlehei hneng ander hei “Heisa mo 
ramsêr kaṭhei leh mikase ralak-hei leh thlai nantasâk sap?” 

31Jesu’n amasôn hei, “Mi kadam hei sik a doctor rangei mak, tâk mi kanahei sik 
a arangei. 

32Kei mikadik-hei malung thlengna sik ankabea akajōng changmak eng, tâk 
mikasehei sik akajōng eng kae.” 

Buhngōi Chungchânga Ṭongder 
(Mt 9.14–17; Mk 2.18–22) 

33Khana anmani’n Jesu hneng ander, “John sonlehei leh Pharisee sonle he’nchu 
thlai anhngōi ṭhak a derna annei ria kae; tâk nasonle he’nchu thlai hngōi loa 
ansâk a an-ina ka-om heia kae.” 

34Jesu’n amasôn hei “Hmōiṭhōi reveina hmun inkhat a hmōipa’n aloi 
khōhmehei kha a-ompui lai seng anmani’n bu anhngōi sik tia nantamandon 
mo? Hngōimak hei ning! 

35Tâk-kha hmōipa kha anmania inphut ṭhōisōtna pha lahong ka-om sik, khava 
pha kha leh anmani’n bu antahngōi sik kae.” 

36Jesu’n hiva ṭong tekâk hi’m amanthei hei: “Tute’num pōn marōa rabek sik a 
pōnther har keihler phungmak. Ama’n kha atlo’nchu, pōnther kha akeihler sik 
jo, khana pōnther kha pōn marō leh inmat mak ning. 

37Khan chu tûte’num shavunpeng hmangsa jo shunga juther daphung mak. 
Ama’n kha atlo’nchu juther khan apeng kha atumkhōi sik a kha ju kha kajung 
sik, khana shavunpeng kha’m inset sik jo. 

38Khava jâra juther kha shavunpeng ther a da sik kae! 

39Khana jumarō ka-in jo mi tûte’n juther madu mak hei. Ama’n ‘Jumarō katui 
jôk’ atia kae.” 

Luke 6 

Châmhngat kani Chungchânga Ṭongder 
(Mt 12.1–8; Mk 2.23–28) 

1Châmhngat kani ning inkhat a Jesu sabi hlei laia ahroa leikase. Asonle he’n 
savui anmajuia ankut a ankahnura asai kha ansâk a kae. 

2Pharisee ṭhahrep in “Nidân in Châmhngat kania tlomak sik ati kha nangni’n 
heisa mo nantatlo?” anti. 

3Jesu’n amasôn hei, “David in ami a’nṭhōipui hei leh anvon aṭâm pha anta leitlo 
kha teimak chei mo? 

4Ama Pathen inna kahlut a, Pathen hnenga a’ntōk buhlom kha aloa asâk a, ami 
he’m aleipek heia kae. Khavakha thempuhei teilo tu inkhat in asâk inchu nidân 
kadōi kae.”  

5Khana Jesu’n achaina ahria, “Mihring sapa kha Châmhngat kani Rōngpu kha 
kae,” ati. 

Kut Kangōi Mi Inkhat 
(Mt 12.9–14; Mk 3.1–6) 

6Châmhngat kani ning inkhat a intûpna innpuia Jesu kahlut a amanthei hei. 
Khava hmun a khan akut changting akangōi mi inkhat leika-om. 

7Dân ojahei leh Phariseehei ṭhahrep in Jesu ṭōntlo ṭhena chunga maset pek 
theina sik ajâr ṭhahrep anleimadua; anmani’n Châmhngat kania mi tu achang 
inum Jesu’n amandam sik kha anlei en mathlip a anleihlōa ka-om hei. 

8Tâk-kha Jesu’n anmani malung mandon kha amanhret a kut kangōipa hneng, 
“Nang ngir inna hiva hmating hin hong roh,” ati. Mipa kha kathōisōt a anhma 
vakangira kae. 

9Khava pha Jesu’n anhnenga ahri, “Châmhngat kani ning nidân in heimo tlo sik 
ahnōm pek me? Mi manrim sik mo, a-emak leh mi inthōpui sik mo? Mi inkhat 
hringkhō hukmanhring sik mo a-emak leh manhmang sik mo?” 

10Ama’n anmani a-en manve bit heia, mipa hneng khan, “Nakut razit roh,” ati. 
Ama’n akut arazit a akut kha kadam jo. 

11Tâk-kha anmani anhnuk kana hêr joa, Jesu chunga heimo antatlo tor sik tia 
anmani anbinga inbek jo hei. 

Jesu’n Sonle 12 Akadei 
(Mt 10.1–4; Mk 3.13–19) 

12Khava phatak a khan Jesu derna kanei sik a tlâng inkhat a kase jo, khava hmun 
a khan jânsôt Pathen hneng aleidera kae. 

13Khō ahong vâr pha ama’n asonlehei ahnenga abek heia 12 akadeisōt jo hei, 
khana anrahming sonle tia aphō jo hei, khahei khachu; 

14Simon (ama’n Peter tia arahming aphō); khana anaipa Andrew; Jacob leh 
John, Philip leh Bartholomew, 

15Matthew, leh Thomas, Alphaeus sapa James leh Simon (Aram inlungsetpa 
tia’m anbek) 

16James sapa Judah leh Judah Iscariot, akajōrpa hei hi kae. 

Jesu’n Amanthei leh Amandam hei 
(Mt 4.23–25) 

17Tlânga inphut anmani leh jōng inṭhōisuk heia, hmun incham inkhat a asonle 
katamtak hei leh Jesu kangirsap heia kae. Khava hmun a khan Judea ram 
pumpuia mi katamtak, ti chu Jerusalema inphut Tyre leh Sidon tuipang kimvea, 
khōpui heia inphut mipui katamtak, 

18aṭong hri inngei sik leh annatna amandam sik a kahong heia kae. Rathla 
kaṭhamak in khōdeng amanthei hei kha’m kahong heia amandam hei. 

19Ankhenga amandam sik hei anmadua mi rakip in ama sitnger sik a anmandon 
et a kae. 

Hōina leh Inrengna 
(Mt 5.1–12) 

20Jesu’n asonlehei a-en heia ahri: “Sara kachang nangni nanmahâm kaṭha; 
Pathen rengram kha nanta kae! 

21“Tuna von kaṭâm nangni nanmahâm kaṭha; nangni alakakhop sik chei kae! 
Tuna akaṭap nangni nanmahâm kaṭha; nangni nantala manui sik kae! 

22“Mihring sapa sik jâra, nangni mi’n anhōt cheia, anhnōm mak cheia, inzak 
anpek chei pha, khana mikaṭhamak anti chei pha, nanmahâm kaṭha! 

23Khang’khan antlo chei pha, inpâk a lâm ruh, ajârchu inpâkman kalentak 
nangni sik a marvâna dapek jo chei kae. Ajârchu anpusōn he’num khava 
kapōhrep a sânkathemhei kha anleitlo heia kae. 

24“Tâk-kha tuna akahao nangni sik a heituk ṭitpek ka-om chei mo; nangni’n 
hringkhō kahōi nanlei hmang joa kae! 

25“Tuna von kakhop nangni heituk ṭitpek ka-om chei mo; nanvon alakaṭâm sik 
kae! Tûnlaia a’nnui nangni heituk ṭitpek ka-om chei mo; alakaṭap cheia ṭajai 
nantalasui sik kae! 

26“Nangni mi rakip in anhri manṭhat chei pha, heituk ṭitpek ka-om chei mo; 
anpusōn he’num akadik mak sânkathemhei kha khanga anta leihri manṭhat hei 
kae. 

Indōipuihei Lungset sik 
(Mt 5.38–48; 7.12a) 

27“Tâk-kha kaṭong kathei nangni kamanthei chei kae: nangni’n nanka-en inda 
hei lungset hei ruh, nankahōt hei anṭhatna sik tlopek hei ruh. 

28Nankahâksêr hei mahâmṭhat pek hei ruh; akanimak a nankatlo hei derpek hei 
ruh. 

29Mi inkhat in nangambe inkhat ting akaben inchu, lang khat ting um madopek 
roh; mi inkhat in nazakkō kalen akasut che’nchu, nazakkō ate kha’m peksa roh. 

30Tu enum nahnenga heikhat ader che kha pe roh, naneinâk hei kha achoi 
jo’nchu dermale mak roh. 

31Nang sik a mihei namantlo hnōm kha mihei sik a’m khanga tlo roh. 

32“Nangni’n nan-inlungset hei rōk kha nanlungset inchu, heisik a mo 
mahâmṭhatna kha nantachen sik? Mikaset he’num ani’nlungset hei kha 
anlungset heia kae. 

33Nang hnenga ṭhatna katlohei rōk hneng nangni’n ṭhatna nantlo’nchu, heisik a 
mo mahâmṭhatna kha nanta rahlâng sik? Mikasehei kha’num khachu antatlo 
kae. 

34Nankapek inletor sik mi rōk hei kha nanneinâk heikhat nanmanpûk he’nchu, 
heimo nantahnempui sik aka-om? Mikasehei kha’num ankapek inletor sik hei 
kha anneinâk anmanpûk heia kae. 

35Kha changmak! Nanka-en inda hei kha lungset hei ruh, khana anṭhatna sik tlo 
ruh, khan chu anhnenga inphut hmu nôkna sik a mandon loa nanneinâk 
manpûk hei ruh. Kha achang inchu nangni’n vâng kalentak nanchen sik, khana 

A’nshângpen Pathen sa kachang sik chei. Ajârchu ama kha mikaṭhamak-hei leh 
mi kanimak hei sik a akaṭha kae. 

36Nanpa lungset kathem achang kapōa nangni lungset them ruh. 

Milak chunga Ṭongtan 
(Mt 7.1–5) 

37“Milak ṭong tanmak ruh, nanṭong Pathen in tanmak ning; mi masetmak ruh, 
Pathen in masetmak chei ning, mi rangei mandam ruh, Pathen in arangei 
mandam sik chei. 

38Milak-hei pe hei ruh, nangni Pathen in apek sik chei. Akasip phet, pek 
hnōmtak a inthōpuina, nankut inhlei leoa abunpek sik chei. Milak sik a natena 
kha nang sik a Pathen tahmang sik tena kha kae,” ati.” 

39Khana Jesu’n hiva tekâk hi aleihri pek hei, “Hmitkacho inkhat in hmitkacho 
inkhat hlam keithei mak; akei inchu, an-inhnia khur kōk a katla inhlut sik hei. 

40Lekha inchu naipang kha a-oja kanek a akalen jôk changmak; tâk 
a’nthemchûk kha achai jo pha a-oja kapōa hongkachang sik. 

41“Nahmit a innim inkamre ka-om chu donlo chea, nasōpui hmit a innim 
kasintek ka-om kha heijâra mo na-en? 

42Nahmit a innim inkamre ka-om kha hmutorlo chea heikhong mo nasōpui 
hneng, ‘Sōpui, nahmit a innim kasintek kha losōtpek che rong,’ nati tor sik? Mi 
inṭhat hlemsak! Hmakakeia nahmit a innim inkamre kha losōt hi roh, khava sō 
leh nasōpui hmit a innim kasintek kha nahmu tor sik a kae. 

Thingkung Inkhat leh Akara 
(Mt 7.16–20; 12.33–35) 

43“Thingkung kaṭha inkhat a kara kaṭhamak inra phungmak, a-emak leh 
thingkung kaṭhamak a kara kaṭha inra phungmak. 

44Thingkung rakip akara vâng inhret; rahlingbuk a inphut a theichang kara 
ṭhōtphung mak chei. 

45Mikaṭha khan akaṭha manbukna malunga inphut akaṭha amasō; mikaṭhamak 
khan akaṭhamak manbukna malunga inphut akaṭhamak amasō. Ajârchu 
malunga akasip phet kha bei in ahrisōt kae. 

Inn Kasak Mi Inhnihei 
(Mt 7.24–27) 

46“Kahri khachu tlolo cheia, heisa mo ‘Rōngpu, Rōngpu,’ nantati eng? 

47Tu enum kahnenga kahonga, kaṭong katheia, akajui mi kha, tu leh mo a’n-ang 
ti kha ke’n manhmu chei rong. 

48Ama khachu a-inn asak pha, innhmun inthûktak a kacho, hlungpui chunga 
kadeng mi kha kae. Tuidung pang tui inlet inthla jo, tui mathlung in inn kha 
avasuk jo, tâk manhling tor mak, ajârchu inn kha kaṭhatak a asak kae. 

49Tâk-kha kaṭong katheia, akajuimak mi khachu hmun dengloa raleia inn kasak 
mi inkhat kapō kae; inn kha tuikalen in asuk pha inrangtak a katluk jo; atlûk 
kha heituk a inhnak jo mo!” 

Luke 7 

Jesu’n Rome Ṭōnkarôn Inkhat Sōkpa Amandam 
(Mt 8.5–13) 

1Jesu’n mihei hneng hiseng ṭong ahrisō pha, Capernaum ting kase jo. 

2Sōk marittak kanei Rome ṭōnkarôn inkhat leika-om; asōkpa kha kana hêra thi 
rong ati jo. 

3Ṭōnkarônpa khan Jesu chungchâng ṭong athei pha, asōkpa kha amandamna sik 
Jesu kabek Jehudi upa ṭhahrep aleitir hei. 

4Anmani Jesu hneng kahong heia malung kahluttak a anva-ngek: “Hiva mipa hi 
na’nthōpui sik rahōi kasōk. 

5Ama’n nimi alungset hei, khan chu ama khet in kan-intûpna sik innpui inkhat 
asak pek unga kae.” 

6Khava jâra Jesu anmani leh inṭhōia kase jo, Jesu’n inna inphut kahlatak a ase 
mak hma, ṭōnkarônpa khan aloihei ahei tir heia hinga ahong manhri hei: “Apu, 
nabinga bōina inpek mak jo roh, nang ka-inna nahong sik hi kei rahōi 
changmak. 

7Khan chu nahnenga kei kahong sik hi’m karahōi changmak. Kasōkpa damna 
sik ṭongpek rōk kha eipe roh, kadam sik. 

8Ke’m ratha kanei inkhat thōia ka-om eng, khana kathōia sepei ka-om hei. Ke’n 
hiva mi inkhat hi ‘Se roh!’ tia ṭong kapek pha ama kase; khan chu ke’n inkhatpa 
so, ‘Hong roh!’ tia ṭong kapek pha kahong, khana kasōk hneng ‘Hi tlo roh!’ kati 
pha atloa kae,” avamanti hei. 

9Jesu’n hiva ṭong hi athei pha adet-hla joa, akahnung kajui mipuihei a-en manve 
bit heia anhnenga: “Ke’n kahri pek chei kae, hiva mipa taksen kapō hi Israelhei 
kâra kapha’m lahmu hêrmak eng,” ati. 

10Tirlehei kha ṭōnkarônpa inna inle jo hei, khana sōkpa kha leikadam jo. 

Jesu’n Renghmeinu Sa Amanhring 
11Khava sō bât a Jesu’n Nain inti khōpui inkhat a leikase; asonlehei leh mipui 
katamtak in ama anleijui. 

12Ama’n khōpui sōngkot aphâk pha, kathi kahre sik a mi he’njôksōt heia kae. 
Hmeithai inkhat in sapa inkhat rōk anei kha leikathia kae, khōpuia mi katamtak 
anu leh he’nṭhōi heia kae. 

13Rōngpu’n amanu kha ahmu pha amalung shunga lungsetna kasip a, amanu 
hneng, “Ṭap mak roh,” ati. 

14Khava sōa ama kasea akalōng kha avasit a, khana a’ndom hei kha kangir heia, 
Jesu kaṭongsōt a, “Rether, thōi roh kati che kae,” ati. 

15Akathipa kha in-onga kaṭong inphut jo, khana Jesu’n anu hneng ama kha apek 
male jo. 

16Mi rakip ankhenga ṭitna kasip sō jo hei, khana anmani’n Pathen anmanpâk a, 
“Sânkathem kalentak inkhat nihnenga jōng inlâr jo, amihei kahuk sik a Pathen 
akajōng jo kae,” anti. 

17Hiva Jesu chungchâng ṭong hi ram pumpuia leh ram kimvea inthangsō jo. 

Tui Inhlutpa John Tlângvahei 
(Mt 11.2–19) 

18John sonle he’n ama chungchânga heirakip ahnenga anhri jo. John in ankâra 
mi 2 hei abek heia, 

19Rōngpu hneng, “John in mi inkhat akajōng sik ati kha nang che mo a-emak leh 
mihlop inkhat kantalahngâk sik mo?” tia ṭong kader sik a atir jo hei. 

20Anmani Jesu hneng anhong pha, “John in mi inkhat akajōng sik ati kha nang 
che mo, a-emak leh mihlop kantalahngâk hi sik mo, vader ruh tia ama’n ahei tir 
ung kae,” anti. 

21Khava laitak khan Jesu’n mi katamtak annatna, anhri rôn, rathla kaṭhamak 
karôn leh hmitkacho hingja amandam heia kae. 

22Ama’n ṭongkarônhei amasôn hei, “Nangni’n nantahmu leh nantathei hei hi 
inle una John hneng vahri pek ruh: hmitkacho’n khō ahmu, ke katlek in ke achoi, 
kaphârhei intheng hei, kōr kaset in anthei, akathi kahringa keimathōia ka-om 
hei, khana sarahei hneng ṭong kaṭha kha inhria kae. 

23Kei chungchânga inkei-chiona kaneimak kha mahâm kaṭha kae,” aleitipek hei. 

24John tirlehei khan andahlonsō pha, Jesu’n mipuihei hneng khan ama 
chungchâng ṭong ahri inphut a: “Nêrdiram thōia John hneng nangni nanse pha 
khan heimo nanvahmu sik tia a’nhōr chei! Thli tasêm manhling phi innok mo? 

25Hei ka-en sik a mo akase chei? Ret kaṭha a’nvon mi inkhat ka-en sik a mo? 
Kadiktak a ret kaṭha a’nvon heia inṭhatsaktak a ka-om hei khachu reng-innpuia 
aka-om hei kae? 

26Heimo va-en sik tia avakase chei? Eimanthei ruh! Sânkathem inkhat mo? 
Kadik, sânkathem inkhat kanek a akakhe chet inkhat nanva hmua kae. 

27Ajârchu ṭong intheng in ahri, ‘Kaṭong karôn, nahlamkot inhlang sik mi inkhat 
nahma ke’n katir sik’ tia Pathen in ahri kha John hi kae.” 

28Jesu’n ahrisa, “Kahri pek chei kae, mihring rakip kâra John hi akalenpen kae. 
Tâk-kha Pathen Rengram a akasinpen khan John kanek a kalen jôk sik a kae.” 

29Mi rakip in aṭong anthei: anmani hei leh akarôn pena ramsêr kaṭheihei khan 
Pathen tamadu dikna ṭong kha anleijuia John in tui aleimanhlut jo hei. 

30Tâk-kha Phariseehei leh Dân oja he’n Pathen lungdo kha rahlâng mak heia 
John in tuimanhlut atlo sik kha leihnōm mak hei. 

31Jesu’n ahri manjōm a, “Tûnchu ke’n tûnlai mihei hi, hei leh mo katekâk sik 
hei? Anmani heimo antapō? 

32Anmani keithea naipang in-ong kapō hei kha kae. Rup khat he’n rup khat an-
ôn heia, ‘Keini’n hmōiṭhōina bunglir mahring kantumpek chei, tâk lâmmak chei! 
Keini’n ṭajai suina hla kansak, tâk ṭap mak chei,’ anti. 

33Tui Inhlutpa John kha bu leh ju ahngōia kajōng, khana nangni’n, ‘Ama ratha 
kaṭhamak anei,’ nanti. 

34Mihring sapa khan bu asâk a tui a-in kha nangni’n, ‘Enruh, hiva mi hi mi kalôp 
leh ju ka-in kae khana ramsêr kaṭhei leh mikasehei ṭhōn kae!’ nanti. 

35Kha achang ravâng Pathen singna kha tu achang inum akalo rakip sik a kadik 
a inlâra kae.” 

Pharisee Simon Inna Jesu 
36Pharisee inkhat in Jesu bu kasâk sik a abek a kae. Jesu kasea a-innshunga bu 
kasâk sik a in-ong jo. 

37Khava khōpui shunga khan omchen kadikmak mikaset nuhmei inkhat leika-
om. Amanu khan Pharisee inna Jesu’n bu asâk ti ṭong athei pha alabaster inti 
thai marim katui peng inkhat kasip phet ahei choi. 

38Jesu kahnungting kahonga ake thōia kaṭap a ahmit rathli vâng ake kha 
amanchora, asam vâng ahni manhisō pha amajôp a, thai marim katui kha abun 
thlōna kae. 

39Jesu kabek Pharisee khan ahmu pha, abinga amalunga ati, “Hiva mipa hi 
sânkathem takkhet achang inchu ataksa kasit omchen kadikmak nu hi, tu 
achang aleimanhret sik kae.” 

40Jesu ama hneng kaṭonga, “Simon, heikhat kahri pek sik che ka-om,” ati. Ama’n, 
“Ôk, oja amanthei roh,” ati. 

41Jesu’n aphut a, “Mikahao inkhat a inphut sêr kapûk mi 2 leika-om hei. 
Inkhatpa’n dangka 500 abat, khana inkhat in 50 abat. 

42Inkhatbek inum male tor mak jo hei, khava jâra an-inhnibât kha abângpek jo 
hei. Kho jôk khan mo ama alungset chet sik?” ati. 

43Simon in amasôn, “Kei tamandona akatamdet arangei mandampa khan.” 
Jesu’n ati, “Nang kadik che.” 

44Khava sōa ama nuhmeinu langting inhea Simon hneng ati, “Hiva nuhmeinu hi 
nahmu mo? Kei na-inna kahong enga, kake sôpna sik tui apek mak che, tâk 
amanu’n ahmit rathli vâng kake arasia asam vâng ahni manchâra kae. 

45Nang in majôp pum a aleiratōmak che, tâk amanu’n chu kaheihlut a inphut 
bânglo jena kake amajôp a kae. 

46Nang in kalua ka’nthi sik shahrik heite leimantluk mak che, tâk amanu’n kake 
thai marim katui vâng amajuia kae. 

47Khava jâra ke’n nang kamanthei che kae, amanu setna katamtak rangei 
mandam pek jo kha hiva alungsetna kalen vâng hin amalâr jo. Tu enum 
akatlômtek rangei mandam jo mi khan hei-achang inum akasintek a lungsetna 
amalâr kae.” 

48Khava sōa nuhmeinu hneng khan Jesu’n, “Nasetnahei inngei indam jo che,” 
atia kae. 

49Dokhânga a’n-ong buthleng ka-ô ralak-hei khan anbinga, “Setna kapha 
arangei mandam tor hi, tu jo mo?” anti. 

50Tâk-kha Jesu’n nuhmeinu hneng, “Nataksen in ahuksōt jo che; kamōnga se jo 
roh,” ati. 

Luke 8 

Jesu Inṭhōipui Nuhmeihei 
1Pha chomkhat sō leh Jesu’n khōpuihei leh khōte heia kalôna Pathen Rengram 
Ṭong Kaṭha ahrilea kae. Sonle 12 he’n ama anleisepui. 

2Khang’khan nuhmei ṭhahrep anshunga rathla kaṭhamak leh annat amandam 
hei kha’num anleijuia kae: Mary (Magdalene inti) ashunga rathla kaṭhamak 7 
ahnong sōt peknu, 

3Herod ṭongtana hmun a ṭōnkatlo Khuza nuhmei Joanna, khana Susanna leh 
nuhmei ralak katamtak hei, Jesu leh sonlehei chunga inthōpuina aleikapek hei 
seng kha kae. 

Hmuchi Kavorpa Tekâk 
(Mt 13.1–9; Mk 4.1–9) 



1741 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

4Mihei kha khōpui inkhat a inphut inkhat a Jesu hneng kahong heia, mipui 
anho’ntûp pha, Jesu’n hiva tekâk hi ahri pek hei: 

5“Pha khat a mi inkhat hmuchi kavor kasesōt, ama’n hleia hmuchi kha avora, 
ṭhahrep khat chu mi hrona hlamdunga katla, vahe’n anhrut a ansâk jo. 

6Ṭhahrep hlung kâra katla, khava hmuchi kha ahong keksōt pha aralei 
a’ndapmak jâra invōia kachâr jo. 

7Ṭhahrep rahling chap kâra katla, rahling kha leh kakeksap heia akabuksi jo. 

8Khana ṭhahrep chu ralei ṭhatna katla a hmuchi kha kakek a, kakhanga akara 
100 et inra a kae.” Khana Jesu’n achaina, “Kōr kanei in rangei ruh!” ati. 

Tekâk hei Manhmuna 
(Mt 13.10–17; Mk 4.10–12) 

9Asonlehei khan ṭong tekâk kha heitina mo tia andera, 

10Jesu’n amasôn hei, “Pathen Rengram in-ip manhretna kha nangni inpek jo 
chei; tâk milak-hei hneng chu ṭong tekâk a a’nhri kae, khava jâra anmani’n an-
en inum hmumak hei ning, anrangei inum theimak hei ning.” 

Jesu’n Hmuchi Kavorpa Tekâk Ahri Manchên 
(Mt 13.18–23; Mk 4.13–20) 

11“Hivahi tekâk kha kae: hmuchi kha Pathen ṭong kae. 

12Hlamdunga akatla hmuchihei khachu ṭong inhri katheihei kha kae; tâk 
anmalunga antaksenna sik leh anhringna sik a a’npek ṭong kha Seitan kahonga 
alosōt pek jo hei. 

13Hlung kâra akatla hmuchihei khachu, ṭong inhri katheia inpâk a akalo hei kha 
kae. Tâk-kha anshunga inritak a rajung aṭhōmak jâra, anmani’n pha bongkhat 
chu antaksen, tâk enmansinna ahong pha leh anmani katlu ri jo hei. 

14Rahling kâra katla hmuchihei khachu aṭong katheihei kae; tâk raleichung 
hringkhō inrengna, haona leh hōina’n akatōm heia akabuksi hei, khana ankara 
kha ahei tik a hmintor mak hei. 

15Ralei thaiṭhatna akatla hmuchihei khachu aṭong kathei, akaṭha malung karôn, 
aṭong kajui khana an-inramak kârseng takkatlo hei kha kae. 

Hrai Thōia Thaihmei Inkhat 
(Mk 4.21–25) 

16“Tute’num thaihmei vâr inkhat hrai thōia det phungmak. Khava kanek a mihei 
anheihlut pha vâr kha anhmuna sik thaihmei matungna chunga anmatunga kae. 

17Hei-achang inum a’nthup kha vânga malârsōt sik kae, khana hei-achang inum 
makhu khuma aka-om kha a’nhmusōt ngerna sik khōvâra malârsōt sik kae. 

18“Khava jâra heikhong mo nanta rangei insing thei ruh; ajârchu heikhat akanei 
kha inpeksa sik hei, tâk heite akaneimak kha ajingte anei tia amandon kapha 
losōtpek sik hei kae.” 

Jesu Nu leh Asōpuihei 
(Mt 12.46–50; Mk 3.31–35) 

19Jesu nu leh asōpuihei ahnenga kahong hei, tâk mipui antam jâra ahnenga hlut 
tor mak hei. 

20Mi inkhat in Jesu hneng, “Nanu leh nasōpui he’n anhmuhnōm chea vânga 
kangir hei,” ati. 

21Jesu’n ankhenga hnenga, “Pathen ṭong inngeia, akajuihei kha kanu leh 
kasōpuihei kha kae,” ati. 

Jesu’n Thlipui Kahrâng Amandai 
(Mt 8.23–27; Mk 4.35–41) 

22Ni khat Jesu asonlehei leh rakōng inkhat a kachōng heia anhnenga, “Eini’n dîr 
hi rakan me sona rekhat ting son se rih,” ati hei. Khang’khan anmani intôr jo 
hei. 

23Khang’khan anmani an-intôrlai, Jesu leikaje jo. Thlipui inhnaktak inkhat 
dîrting khan jōng kahrângsuk a rakōng shunga tui siprong ati jo, ankhenga 
khōdeng kathei sik a ka-om jo hei. 

24Sonlehei kha Jesu hneng kahong heia anmathōia, ahnenga, “Apu, Apu! Keini 
thirung kanti jo,” anhongtia kae. Jesu kathōia thlipui kahrâng hnenga leh tui in-
nông hnenga khan ṭong apek a, thlipui kahrâng leh tui in-nông kha kabâng jo 
hei, kadai hnger joa kae. 

25Khava pha ama’n sonlehei hneng, “Khomo nantaksenna?” ati hei. Tâk-kha 
anmani’n anmandon-hla a kaṭi jo hei, khana anmani khat leh khat in, “Hiva mi 
hi tu mo? Ama’n thli leh tui in-nông ṭong apek heia, aṭong anjuia kae!” anti. 

Jesu’n Ṭai Karôn Mi Inkhat Amandam 
(Mt 8.28–34; Mk 5.1–20) 

26Galilee dîra inphut anmani’n Gerasa ramri ting intôr inthlung jo hei. 

27Jesu tuipang ahei sōk pha, khōpuia inphut, ṭai karôn mi inkhat in a’ntōpuia 
kae. Mipa kha pha kasôttak pōnsi derkei loa inn kadahlona, thlânlôna 
khurshung rōk a leika-om. 

28Ama’n Jesu ahmu pha rasa inhnaktak a ka-ônga, ahmai kunga inkuna: “Eh 
A’nshângpen Pathen Sapa Jesu, kei heimo namanlo sik eng? Khōdeng theina 
apek mak roh,” tia angêk. 

29Ama’n hinga ati hi rathla kaṭhamak kha ama inphut asesōtna sik Jesu’n ṭong 
aleipek jo jâra kae. Hmun katamtak a rathla kaṭhamak khan aleisur ri, khana 

thirhrui vâng ankhit a, rake antukkhum ravâng amaher thlek a ṭai khan 
nêrdiram thōia aṭhōi ria kae. 

30Jesu’n ama hneng, “Narahming heimo?” tia ader. Ama’n amasôn, “Karahming 
‘Ajâm’ kae.” Ajârchu ṭai katamtak ashunga kahlut heia kae. 

31Ṭaihei khan adongna kase dôpkhura atir makna sik hei Jesu hneng anleingêk. 

32Hmebung panga khan vok katamtak anleikhem hei. Ṭaihei khan vok-hei 
hneng anhlutna sik Jesu hneng ander pha aleimanhlut jo hei. 

33Khava jâra mipa inphut kasōk heia vok-hei hneng kase jo hei. Vok rup-hei 
seng kha karehrâpting katlânsuk heia dîr shunga kahlut hlon jo hei. 

34Vok kakhemhei khan omchen kasōk anhmu pha, katlân heia khōpui shunga 
leh hleipuk heia anvahri manthang joa kae. 

35Mihei kha omchen ka-en sik a heikasōk hei, Jesu hneng anhong pha, ṭai 
sōksōtna mipa kha pōn a’nsia malung kahlim senga Jesu ke kunga an-ong kha 
anhmu pha anmani ankhenga kaṭi jo hei. 

36Khava aleikahmu hei khan heikhonga amandam mo ti kha mihei anleihri pek 
hei. 

37Mipuihei kha ankhenga kaṭirei jo heia khava ram a inphut Jesu asesōtna sik 
anngek a kae. Khava jâra Jesu rakōnga kahlut a adahlon jo hei. 

38Ṭaihei sōksōtna mipa khan Jesu hneng, “Ke’m hongrong,” ati. Tâk-kha Jesu’n 
ahri pek a, 

39“Na-inna inle roh, Pathen in heimo atlopek che kha vahri roh.” Mipa kha 
khōpui shunga kalôna Jesu’n aleitlo pek kha avahri jo. 

Jairus Sanu leh Jesu Pōnhmor Kasit Nuhmei 
(Mt 10.5–15; Mk 6.7–13) 

40Jesu dîr rekhat ting ahe’nle pha, mipui in anleiratō, ajârchu anmani’n 
anleihngâk ṭhak a kae. 

41Khava sōa khō khat a intûpna innpuia ṭōnkarôn mi inkhat arahming Jairus 
inti kahonga, Jesu ke kunga hong-inkuna a-inna ahongpekna sik a avangek. 

42Ajârchu kum 12 katluk jo sanu inkhat rōk anei kha akathi sik a ka-om jo. Jesu’n 
khang’khan aselai, mipui in ama ankatōmbit a kae. 

43Ankâra kum 12 inhnaktak a thi kajung nuhmei inkhat leika-om: thempuhei 
hneng anei rakip aleimanhlut sō jo tâk tûte’n leimandam tor mak hei. 

44Amanu kha mipui kâra Jesu kahnungting apōnhmor avasit a, khava laitak athi 
jung kha kabâng jo. 

45Jesu’n ader hei, “Tu mo ani kasit?” Mi rakip in changmak ung anti pha, Peter 
in, “Oja, mipui in inhneng che-chea ankatōm chea kae,” ati. 

46Tâk-kha Jesu’n, “Mi inkhat in asit eng, ajârchu keia inphut ratha hratna 
asōksōt kha kamanhret a kae,” ati. 

47Nuhmei khan ani manhret sōt jo ti inhret a, ratha innok pum a kahonga, Jesu 
ke hma hong-inkun jo. Khana khan mi rakip hma khan, ama’n heisik a mo asit 
khachu khava laitak heikhonga mo akadam jo ti kha ahri jo. 

48Jesu’n amanu hneng, “Sanu nataksen in amandam jo che, kamōnga se jo roh,” 
ati. 

49Jesu’n hi ahrilai, ṭōnkarônpa inna inphut tirle inkhat kahonga, “Nasanu kha 
kathi jo, oja kha manbōi mak jo roh” tia Jairus hneng ahong manthei. 

50Tâk-kha Jesu’n kha atheia Jairus hneng, “Ṭimak roh, taksen rōk taksen roh, 
kadam sik,” ati. 

51Ama an-inn kha atlung pha, naipangnu apa leh anu khana Peter, Jacob leh 
John teilo tûte inna kahlut sik leiphemak. 

52Khana ka-om rakip naipang sik jâra leikaṭap hei. Jesu’n, “Ṭap mak ruh, 
naipang hi thimak, akaje hnâm kae,” ati. 

53Anmani rakip in anleimanuisō, ajârchu amanu thi kha anleimanhret joa kae. 

54Tâk-kha Jesu’n naipangnu kut amatua abek a, “Naipang, thōi roh!” ati. 

55Hongkahring malea inrangtak a hongkathōi jo, khana heikhat mansâkna sik 
Jesu’n ṭong apek hei. 

56Anu leh apa’n anmandon-hla hêr jo, tâk tûte hneng omchen kha anhrisōt 
makna sik Jesu’n ṭong aleipek hei. 

Luke 9 

Jesu’n Sonle 12 Atir hei 
(Mt 10.5–15; Mk 6.7–13) 

1Jesu’n sonle 12 abek heia, anmani’n ṭai rakip antahnong sōt sik leh nat rakip 
antamandam sik a ratha apek jo hei. 

2Khava sōa Pathen Rengram ṭong kahrile sik leh akanahei indam sik a, 

3anhnenga hihei hi ahrisōa atir jo hei: “Khōhme nanse pha heite inrôn mak ruh: 
khōnghre, mârsha, buhlom, sêr, zakkō akop kapha inrôn mak ruh. 

4Khōpui kha nandahlon mak kârseng anratōna chei inna khan omṭhak ruh. 

5Khova hmun achang inum anratō makna cheia, mihe’n anleirahlâng makna 
chei khōpuia khan, sâkhi sik a nankebōk kha kathing mathlapek hei una dahlon 
hei ruh.” 

6Khava pha sonlehei khan andahlona khō rakip a kalôn heia, hmun rakip a Ṭong 
Kaṭha anvahria akana mihei anmandam jo hei. 

Herod Malung Inhmak 
(Mt 14.1–12; Mk 6.14–29) 

7Galilee vaikarôn Herod in, omchen kasōk rakip athei pha, amalung inhmak jo, 
ajârchu mi ṭhahrep in, “Tui Inhlutpa John kha ajōng inlea kahring nôk jo,” anti. 

8Khana alak he’n, “Elijah ajōng inle nôk kae,” anti; alak her khat nôk in, “Hmalaia 
sânkathem akathihei inkhat ajōng inle nôk kae,” anti. 

9Herod in, “Ke’n John khachu alu katan jo kae; tâk hiva aṭong kathei ama hi tu 
sik pen jo mo?” ati. Khana ama’n Jesu ahmuhnōm hêra kae. 

Jesu’n Mipui Avei 
(Mt 14.13–21; Mk 6.30–44; Jn 6.1–14) 

10Sonlehei kha hong inle jo heia Jesu hneng antatlo heirakip anmanthei jo. 
Ama’n anmani aṭhōi heia Bethsaida inti khōpui inkhat a asepui jo hei. 

11Mipui in khava ṭong kha anthei pha anjui jo, ama’n anmani aleiratō heia 
Pathen Rengram ṭong ahri pek jo hei, khana dam indu hei kha aleimandam hei. 

12Khōhlei kani atlâk sik jo pha, sonle 12 hei kha Jesu hneng kahong heia anvahri, 
“Mipuihei kha hiva hnenga khō leh hlei rahōn heia ansea sâk sik leh rekna sik 
anva’n jongna sik manse jo hei roh, ajârchu hivahi ramthōi kae.” 

13Tâk-kha Jesu’n anhnenga ati, “Nangni’n anmani tasâk sik heikhat pek hei ruh.” 
Anmani’n anmasôn, “Keini tanei khachu akhenga buhlom pheng 5 leh nga 2 rōk 
kae. Mipui hiseng tasâk sik kanse leh kanta varachôk sik namadu mo?” 

14(Ajârchu mipuihei kha pase 5,000 kapō hei kae). Jesu’n asonlehei hneng ati, 
“Mihei kha 50 et a, arup-rup a, man-ong hei ruh.” 

15Sonlehei khan khanga antlosōa, 

16Jesu’n buhlom pheng 5 leh nga 2 kha aloa, marvânting a-enna anmani sik 
Pathen amanpâk a akhōia khava mihei hneng antasem sik a sonlehei apek jo 
hei. 

17Ankhenga anmani’n ansâk et a katluk jo hei; khana sonle he’n mihei tasâk 
manhlei kha hrai 12 anhrutsōt a kae. 

Peter in Jesu Aphôngsōt 
(Mt 16.13–19; Mk 8.27–29) 

18Ni khat Jesu’n abinga aderlai, asonlehei ahnenga kahong hei. Anhnenga ader 
hei, “Mipui he’n kei tu mo anti eng?” 

19Anmani’n anmasôn, “Ṭhahrep in Tui Inhlutpa John kae anti che. Ahlop he’n 
Elijah kae anti che, alak in hmalaia sânkathemhei kâra inkhat ahong kahring 
nôk kae anti che,” 

20Khana ama’n ader hei, “Nangni’n kei tu mo nanti eng?” Peter in amasôn, “Nang 
Pathen Messiah che kae.” 

Jesu’n Akhōdengthei, Athi sik Ahrina 
(Mt 16.20–28; Mk 8.30—9.1) 

21Khava sōa anmani’n tûte hneng anhrisōt makna sik Jesu’n inhnaktak a ṭong 
apek hei. 

22Hi’m aleihrisa, “Mihring Sapa kha khōdengthei ade nger sik kae, khana dân 
ojahei leh, thempuhei, khana upahe’n ama antahnōm mak sik kae. Khana ama 
anthat sik a kha ni 3 ning kahringa keimathōia aka-om sik kae.” 

23Khana ama’n ankhenga hnenga ahri, “Tu mo inkhat kei kajui hnōm in abinga 
a’ndon mak sik kae, ani tina athingrake akadom sik, khana ajui sik eng kae. 

24Ajârchu tu achang inum anrathla kahuk hnōm khan anmanhmang sik, tâk kei 
sik jâra anhringkhō inhmang khan anhûk manhring sik. 

25Mihe’n vânhnōi pumpui anchen inum, anrathla a’nhmanga a-emak leh mi’n 
antor jo’nchu heimo hnemna aka-om sik? Heite omak! 

26Mihe’n kei leh kaṭong manthei hei hi an-inzakpui achang inchu, Mihring Sapa 
khan alûrna leh apa lûrna khana angeva intheng hei lûrna leh inṭhōia ajōng pha 
a’nzakpui sik hei kae. 

27Kahri manchên pek chei kae, Pathen Rengram kha anhmu mak hma seng 
thina intō mak sik mi ṭhahrep hin ka-om hei.” 

Jesu Hme Inthleng 
(Mt 17.1–8; Mk 9.2–8) 

28Ama’n hihei ahrina Kani vekhat sōa, Jesu’n Peter, Jacob leh John aṭhōi heia 
hmebung inkhat a Pathen kader sik a kase hei. 

29Ama’n aderlai, ahmaisō inthleng jo, khana apōnsi kha kachek-hlak jo. 

30Manhret manloa pase 2 he’n ama anlei inbekpui. Anmani kha Moses leh Elijah 
leikae hei, 

31marvân lûrna leh jōng inlâr heia, Jesu’n Jerusalema avakathia Pathen 
ṭōnmantluk inrangtak a pui avamathluk sik chungchânga anlei inbekpui. 

32Peter leh aloihei seng chu leikaje hnger jo hei, tâk an-inṭhang pha Jesu kha 
kalûrtak a pase 2 leh anngirsap kha anhmu heia kae. 

33Mihe’n Jesu kha andahlon pha, Peter in ahnenga ati, “Oja, eini hinna ni-om hi 
heituk a akaṭha jo mo! Eini’n rabuk 3: inkhat nang sik, inkhat Moses sik khana 
inkhat Elijah sik nisak sik.” (Ama’n hei ahri inchêna leimanhret mak). 

34Khanga ṭong ahrilai sumtuk hlom inkhat inhmua arahle khan amakhusi jo hei; 
sumtuk in anmani chunga ajōng om pha leikaṭi jo hei. 

35Sumtuk kâra rasa inkhat in, “Ama hi ke’n kakadeisōt jo ka-Sapa kae, aṭong 
rangei ruh,” ati. 

36Rasa kha abâng jo pha Jesu rōk abinga leika-om. Sonle he’n hiva rakip chunga 
sip anleiti, khava lai khan antahmu rakip kha tûte hneng leihri mak hei. 

Jesu’n Rathla Kaṭhamak Karôn Pasenai Inkhat Amandam 
(Mt 17.14–18; Mk 9.14–27) 

37Ajîng kania hmebunga inphut Jesu leh sonle inthum hei anjōngṭum pha mipui 
katamtak he’n Jesu anleiratō. 

38Mipui kâra inphut pase inkhat hong ka-ông, “Oja, kasapa ahong enpek roh, 
kasapa inkhat rōk kae!” 

39Rathla khan asur phatak leh ka-ônga, akei ra-ea ahlon mathlûk, abeia 
achiphōn amansōk a kae; arachi nenga masōvak mak ria kae. 

40Ke’n nasonlehei hneng antahnong sōt sik a kangek hei, tâk anmani’n 
leihnongsōt tor mak hei,” ati. 

41Jesu’n amasôn, “Heituk taksenna kaneimak leh akaṭhe mi jo chei mo! Heituk 
kasôt mo ka-ompui sik chei? Heituk kasôt mo kadepui sik chei?” Khava sōa 
mipa hneng, “Nasapa kha hin heiṭhōi roh,” ati. 

42Naipang kha ahonglai khan ṭai khan akei ra-ea raleia amathlûk jo. Tâk-kha 
Jesu’n rathla kaṭhamak kha araseia, pasenai kha amandam jo, khana apa hneng 
apek joa kae. 

43Mi rakip ankhenga Pathen rathahrat kalentak chunga khan inlak ansak joa 
kae. 

Jesu’n Athina sik Ahri nôk 
(Mt 17.22–23; Mk 9.30–32) 

Jesu ṭōntlohei rakip kha mihei khan inlak ansak a leika-om ṭhak hei, khava pha 
ama’n asonlehei hneng ati, 

44“Ke’n kamanthei sik chei hi mahngi mak ruh! Mihring sapa kha mihei ratha 
neina thōia a’npesōt sik jo kae.” 

45Tâk-kha sonle he’n hivahi leimanhret phâkmak hei. Khavakha anmanhret 
makna sik ale’n-ip inkhat kae, khana anmani’n antader sik um kaṭi heia kae. 

Tu mo Akalenpen 
(Mt 18.1–5; Mk 9.33–37) 

46Sonlehei kâra tu mo akalenpen sik ti jâra inkhena inkhat leika-om. 

47Jesu’n anmani tamandon kha amanhret a, naipang inkhat avaṭhōia anhnenga 
amanngir, 

48khana anhnenga ati, “Tu enum karahminga hiva naipang inhlâng mi khan kei 
arahlâng eng kae; tu enum kei inhlâng mi khan ani heikatirpa kha arahlâng kae. 
Ajârchu nangni kâra akasinpen kha akalenpen kae.” 

Ani kadōimak Mi kha Nilanga A’nṭang Kae 
(Mk 9.38–40) 

49John in, “Oja, narahminga ṭai kahnong sōt mi inkhat keini’n kanhmu, ama 
nikâra a’nvei mi a-emak jâra kankhâma kae,” ati. 

50Jesu’n ama hneng, “Khâm mak ruh, ajârchu tu enum nankadōimak mi kha 
nangni sik a a’nṭang kae,” ati. 

Samaria Khō Inkhat a Jesu Antarahlâng mak 
51Jesu kha marvâna ṭhōisōtna sik ahnai jo pha Jerusalem jōn sik a amandon joa 
kae. 

52Ama’n tirle aleitir hei; ama sik heirakip anleimantlukna sik Samaria khō 
inkhat a kahlut jo hei. 

53Tâk-kha Jesu kha Jerusalem kajōna ase sik kha a’nchên jâra khana aka-om 
mihei khan leirahlâng mak jo hei. 

54Asonle Jacob leh John in kha anhmu pha ahnenga, “Rōngpu, marvâna inphut 
hmei kantabek mathlâk a romanhmang sik hei namadu mo?” anti.  

55Jesu inheia arasei hei khana ati, “Nangni heikhong Rathla tâ chei mo inhret 
mak chei; ajârchu Mihring Sapa kha hringkhō inhmang sik akajōng changmak, 
tâk ankahuk sik a kae.” 

56Khava sōa Jesu leh asonlehei khōhlopting kase jo hei. 

Jesu Kahnung Kajui sik 
(Mt 8.19–22) 

57Anmani khan hlam a anselai, pase inkhat in Jesu hneng, “Nasena hmun rakip 
a jui che rong,” ahong ti. 

58Jesu’n ahnenga ati, “Ram-ui he’n khur annei, vahe’n rabu annei, tâk Mihring 
Sapa chu lu manhngatna sik hmun neimak.” 

59Khana ama’n mihlop inkhat hneng, “Ajui roh,” ati. Tâk-kha khava mipa khan 
ati, “Apu, ahma inkeia kapa kahre sik vase hi rong.” 

60Jesu’n amasôn, “Akathi he’n ankathi kha hre hei rasoh. Nang chu se roh 
Pathen rengram vahri manthang roh.” ati. 

61Mihlop inkhat in “Apu, ke’n jui che rong; tâk ahma inkeia ka-innshung mihei 
inthla sik a vase hi rong,” ati. 

62Jesu’n ama hneng ati, “Tu enum hlei kakhōi inphut jo mi khan akahnung a-en 
male’nchu ama kha Pathen rengram sik ahnemna om mak.” 

Luke 10 

Jesu’n Mi 72 Atirsōt 
1Khava sōa Jesu’n mihlop 72 akadei heia ama sena sik khōpui rakip leh hmun 
rakip a mi inhni-hnia ahmating anleise sik a atir hei. 

2Ama’n anhnenga ati, “Sâng ât sik katamtak ka-om, tâk akakhôm sik mi katlôm 
hei. Sâng kapupa’n akakhôm sik mi ajōng tirna sik hei ahnenga der ruh. 

3Se ruh! Kahnehei kâra kemōng kapōa ke’n nangni katir chei kae. 

4Sêrkōk, mârsha, kekōk rônmak ruh; hlam a mi chibei tlona sik ngirmak ruh. 

5Khova hmun achang inum, nanhlutna inna, hma inkeitak a ‘Hiva inna lung 
mōngna om rasoh,’ ti ruh. 

6Khana khan lung mōngna indu mi a-om inchu, nanlungmōng chibei kha 
ahnenga omṭhak rasoh; kha a-emak inchu nanlung mōngna chibei kha losōt 
male ruh. 

7Nanhlutna inna khan sâk leh in sik antapek chei kha sâk una, in-una om ruh; 
ajârchu ṭōnkatlo mi kha ahlō a’npek sik kae. Inn inkhat a inphut inn inkhat a 
inthon lele mak ruh. 

8Khōpuia nanhlutna rakip a anleirahlâng che’nchu, nanhma antadônpek chei 
kha saruh. 

9Khava khōpui shunga akanahei kha mandam hei ruh, khava mihei hnenga, 
‘Pathen rengram kha nanhnenga jōng kahnai jo,’ tipek hei ruh. 

10Tâk-kha khōpuia nahlutna rakip a anleirahlâng mak chei inchu, hlampuia 
sesōt una hinga hri ruh, 

11‘Nanhlampuia vaiphin kankea kakop hi nankadōi sik a kankathing mathlâk 
pek chei. Tâk-kha Pathen Rengram nanhnenga jōng kahnai jo, mandon ruh!’ ti 
ruh. 

12Ke’n kahri manchên kae, Ṭongtan Ning Sodom kanek a khava khōpui tade kha 
a’ntak jôk sik kae.” 

Akataksenmak Khōpuihei 
(Mt 11.20–24) 

13“Eh Chorazin, nang sik heituk ṭitpek ka-om che mo! Eh Bethsaida, nang sik um 
heituk ṭitpek ka-om che! Nangni hneng ṭōn-inlak ale’ntlo hei kha Tyre leh 

Sidona ale’n tlo’nchu, hmalai khan anmi he’n ansetna inphut anhong inhe 
malârna sik in-ong heia, pōnse ansia, vaiphin inthek khum sik jo hei! 

14Ṭongtan Ning Pathen maritna kha nangni kanek a Tyre leh Sidon chunga 
amalâr jôk sik kae. 

15Eh Capernaum, nang sik a’m! Marvân katlunga indom inshâng hnōm che mo? 
Nang hmeikhura hlon mathlâk sik che kae!” ati. 

16Jesu’n asonlehei hneng ahri, “Tu enum nanṭong inngei kha kei ṭong inngei kae; 
nankahlon kha kei kahlon kae; khana kei kahlon kha anijōng katirpa kahlon kha 
kae.” 

72 hei He’nle 
17Mi 72 hei inpâktak a he’nle jo hei. Anmani’n “Rōngpu, keini’n narahminga 
ṭaihei ṭong kanpek hei pha kanṭong anjuia kae!” anti. 

18Jesu’n amasôn hei, “Ke’n mar-vâna inphut khō inphe kapōa Seitan ajōngkatla 
kahmu. 

19Rangei ruh, ke’n nangni mari leh aipui hei chunga ke choitorna sik, Indōipuipa 
ratha neina rakip chunga torna sik khana heite’n asukset makna sik chei ratha 
neina kapek jo chei. 

20Tâk-kha rathla kaṭhamak he’n nanṭong anjui jâra inpâk mak ruh, khava kanek 
a marvân chunga nanrahming a’nzet inhlut jâra inpâk jôk ruh.” 

Jesu Ningṭhat 
(Mt 11.25–27; 13.16–17) 

21Khava phalaitak khan Jesu Rathla Intheng in inpâkna amansip joa ahri: “Eh 
Apa, marvân leh ralei Rōngpu! Kamanpâk che ajârchu akasing leh akathemhei 
hnenga naleithup kha heite inhret mak hei hneng namanhmu jo heia kae. Kadik 
Apa, hivahi akasōk sik a naleimadu kha kae. 

22“Ka-Pa’n heirakip apek jo eng: Pa teilo tûte’n Sapa kha manhret mak, khana 
Sapa leh Sapa’n ama inlârsōt sik a akadeisōt jo mihei tei loa tûte’n Pa kha 
manhret mak hei.” 

23Khava sōa Jesu asonlehei hneng inheia anbing rōk hnenga ahri: “Hiva 
nantahmu hei hi nanhmuthei jâra heituk a mahâm kaṭha jo chei mo! 

24Ke’n kahri pek chei kae reng leh sânkathem katamtak he’n nangni tahmu kha 
anhmuhnōm, tâk leihmu tor mak hei, nangni tathei kha antheihnōm, tâk leithei 
tor mak hei.” 

Samaria Mikaṭhapa Ṭong Tekâk 
25Jesu ka-ensin sik a dân oja inkhat hong kangirsōt a ader, “Oja, kumsôt hringna 
kaneina sik ke’n heimo katlo sik?” 

26Jesu’n amasôn, “Ṭong intheng in heimo ahri? Heikhong mo nang in 
namalesōt?” 

27Mipa khan amasôn, “‘Na-Rōngpu na-Pathen kha, namalung, narathla, 
nahratna leh namandonna akhenga lungset roh’; khana ‘Nabinga na’nlungset 
kapōa, nakhō naven lungset roh.’” 

28Jesu’n amasôn, “Naṭong masôn kadik, khanga tlo roh, kahring sik che.” 

29Tâk-kha dân oja khan abinga akadik achanghnōm jâra, Jesu hneng ader, “Tu 
mo kakhō kaven?” 

30Jesu’n amasôn, “Mi inkhat Jerusalema inphut Jerichoa kasesuk a mikachom 
he’n anbuhlua, apōn leh ader anlosōt pek a, anvōk nenga, akathi kapōa 
andahlon jo. 

31Khanga leikasōk jo, thempu inkhat khava hlam a khan kajōng; ama’n mipa 
kha ahmu pha hlampeting kase jo. 

32Khava kapō Levi inkhat um kajōnga mipa kha ava-en, hlampang khat ting 
apea khanga adahlon jo. 

33Tâk-kha Samaria pase inkhat khava hlam kha aheihroa mipa kha avaratō jo, 
ama’n mipa kha ahmu pha alungset hêr jo. 

34Ahnenga kasea, a’ntônna sungbi hei kha thai leh ju asunthlōnpek a 
akatōmpek jo; khava sōa ashakor chunga amanchōnga hme tlungna inna aṭhōia 
kaṭha nenga arazen jo. 

35Jîngkâra ama’n dangka 2 alosōt a hmetlung inn katintapa kha apek a, ‘Ama hi 
kaṭha leirajen roh. Kei kaho’nle pha leh, achunga namanhlut seng kha ke’n 
kamale sik che,’ ati. 

36Khana Jesu’n achaina ader, “Hiva 3 hei kâra tu kha mo mikachom hei tavōkpa 
sik a akhō-aven akachang sik a namanhōi?” 

37Dân oja khan amasôn, “Ama inlungsetpa kha kae.” Khava pha Jesu’n amasôn, 
“Khan chu nang se ina khang’khan vatlo roh.” ati. 

Jesu’n Martha leh Mary Avaphak hei 
38Jesu leh asonlehei hlam a khanga anleisena, ama’n khō inkhat a kahlut a 
Martha inti nuhmei inkhat in a-inna aleimathlung a kae. 

39Martha nainu arahming Mary inti leika-om, ama’n Rōngpu kehmatak a in-
onga aman theina kha aleirangei. 

40Martha chu aṭōn tlo sik rakip jâra kachâm jo; khava jâra ahnenga kahonga, 
“Rōngpu, kanainu’n heirakip kabing rōk a ṭōn amantlo eng hi adonmak tin che 
mo? Kei inthōpui ahongna sik ahei hripek roh,” ati. 

41Rōngpu’n amasôn, “Martha, Martha! Nang neinâk katamtak chunga inrim che 
khana kabōi jo che, 

42tâk madu rangeipen inkhat ka-om. Mary in akadik kha akadeisōt jo, ama a 
inphut inlosōt mak jo ning.” 

Luke 11 

Jesu’n Derje Aman theina 
(Mt 6.9–13; 7.7–11) 

1Pha khat a Jesu’n hmun inkhat a aleider. Ama’n achai jo pha, asonle inkhat in 
ahnenga, “Rōngpu, John in asonle amanthei hei kapōa keini derna amanthei 
roh,” ati. 

2Jesu’n anhnenga, “Nander pha hing’hin ti ruh: ‘Apa: Narahming intheng kaja 
om rasoh. Narengram jōng tlung rasoh, 

3Ani katai kantasâk khopna ape roh. 

4Kanchunga dikmak katlo rakip hei kanrangei mandam hei jâra, kansetna hei 
arangei mandam roh. Khana enmansinna inhnak shunga khan aṭhōimak roh.’” 

5Khana Jesu’n asonlehei hneng, “Nangni kâra inkhat in aṭhōn inkhat inna jân 
ṭhangṭima avasea ahnenga, ‘Kaṭhōn, buhlom pheng 3 lim leipûk rong. 

6Ajârchu khōhme kalôn kaṭhōn inkhat ka-inna hong katlunga asâk sik leh apōn 
pek sik heite neimak jo eng,’ ava ti. 

7Nanṭhōnpa khan innshunga inphut ahei masôn sik tia mandon ruh, ‘Akachok 
mak roh! Kot inkirsō jo, kasahei leh kaje jo ung, ṭhōisōt tor mak jo ning, heite 
petor mak jo che ning.’ 

8Kaṭha jo, abân kha heikhonga? Ke’n kahri pek chei kae, aṭhōn nachang jâra 
khana ama athōisōt a buhlom kha avapek mak che’num, derna kha na’nzakmak 
jâra, ama kathōisōt sik a kha namadu rakip kha avapek sik jo che. 

9“Khava jâra ke’n nanhnenga kahri kae; der ruh, nanrahlâng sik; jong ruh, 
nanhmu sik; kot raki ruh mahlang pek kachang sik chei. 

10Ajârchu akader rakip khan anrahlâng sik, akajong hei khan anhmu sik, kot 
inki mi rakip sik a mahlang pek sik kae. 

11Nankâra pahei kâra inkhat in, nasapa’n nga ader che pha mari napek sik mo? 

12Achangmak leh ârtui ader che pha aipui napek sik mo? 

13Nangni nanṭhatmak inum nansahei hneng neinâk kaṭha pekje nanmanhret. 
Marvâna ka-om nanpa rarap khan chu akader hei hneng Rathla Intheng kha 
heituk kakhea ajōng pek sik hei mo!” 

Jesu leh Beelzebul 
(Mt 12.22–30; Mk 3.20–27) 

14Jesu’n akaṭong theimak ṭai inkhat aleihnongsōt; ṭai kha asesōt pha, mipa kha 
kaṭong inphut jo. Mipui he’n andet-hla hêr jo. 

15Tâk-kha ankâra ṭhahrep he’n, “Ama’n ṭaihei hi, anhlam kakei Beelzebul in 
ratha apek a ahnong sōt hei kae,” anti. 

16Alak he’n ama man-ôk theina sik, Pathen in ahnōm pek ti malârna ṭōn-inlak 
atlo sik a anleider. 

17Tâk-kha Jesu’n anmani mandonna kha amanhret a anhnenga, rengram abinga 
indōitōa a’nsemṭhen rakip ngirsôt mak ning; innshung inkhat abinga indōitōa 
a’nsemṭhen kha ahar-hara katlu sik. 

18Khava jâra Seitan rengram kha rup khat leh rup khat an-indōitō a-enchu, 
heikhong mo akasôt akangirtor sik? Beelzebul in ratha apek eng jâra ṭaihei 
kahnong sōt hei kae nanti. 

19Ke’n khanga kahnong sōt he’nchu, nangni kajui he’n heikhong hmen 
antahnong sōt hei? Nankahnung kajui kalen he’n nanṭhe jo tia anmalâr jo. 

20Changmak, ke’n Pathen ratha hratna vâng jôk a ṭai kha kahnong sōt hei kae, 
hivahin Pathen rengram kha nanhnenga kajōng jo ti hi amanchên jo kae. 

21“Mikahrat inkhat ahmangchâk rakip vâng a’ntluk pha a-inn kha ahrunga, anei 
rakip ahrung kaṭha heia kae. 

22Tâk-kha ama kanek a ratha kahrat chet inkhat in abuhlua ator jo pha, 
a’nngamna hmangchâk seng achomsōtpek jo khana aleimanbuk seng kha 
asemṭhenpek jo. 

23“Tu enum kami aka-emak kha anikadōi khet kae; akakhôm intûp a ani kabôm 
mak kha akachai inchek kae. 

Rathla Kaṭhamak Ahe’nle Nôk 
(Mt 12.43–45) 

24“Rathla kaṭhamak kha mi inkhat a inphut asesōt pha, inhngatna sik hmun 
inkhatbek avahmu mak jo pha, abinga inbek a, ‘Ka-inna khan inle nôk sik eng,’ 
ati. 

25Khanga inlea inn kha inthengseng leh inne jena avahmu. 

26Khan chu ama kasesōt a ama kanek a akaṭhamak chet ṭai 7 avaṭhōi hei, khana 
kahong heia ka-om jo hei. Khava sōa khan chu khava mipa omje kha hma kanek 
a akaṭhamak chet kachang joa kae.” 

Hōina Kadiktak 

27Jesu’n kha ahrisō pha, mipui kâra inphut nupui inkhat heikaṭongsōt a Jesu 
hneng, “Nang intetnu, nang kaveinu kha heituk a akahōi sik jo mo!” ati. 

28Tâk-kha Jesu’n aleimasôn, “Khava nek a, Pathen ṭong katheia akajuihei kha 
heituk a akahōi sik hei mo!” ati. 

Ṭōn-inlak Antamadu 
(Mt 12.38–42) 

29Mipui katamtak in Jesu ankakebit pha, ama’n ahrisa, “Tûnlaia mihei hi heituk 
a akaṭhamak hei mo! Anmani’n ṭōn-inlak anjong, tâk Jonah ṭōn-inlak tei loa alak 
inpek mak jo hei ning. 

30Nineveh mihei sik a Jonah sânkathem kha mêrchîkna inkhat achang kapōa, 
tûnlaia mihei sik a Mihring Sapa hi mêrchîkna inkhat akachang sik kae. 

31Ṭongtan Ning tûnlai pha mihei maset kapek sik a Sheba Rengnu ahong 
kangirsōt sik kae, ajârchu amanu’n aram a inphut hlam ajōng hroa Solomon 
singna inngei sik a kahong; khana kahri pek chei kae Solomon kanek a akalen 
chet kha hin ka-om. 

32Ṭongtan Ning Nineveh mihei ahong kangirsōt heia antamaset sik chei kae, 
ajârchu Jonah ṭong kha anthei pha anmalung anleithleng; khana kaman 
chênpek chei kae, Jonah kanek a akalen chet kha hin ka-om. 

Taksa Vâr 
(Mt 5.15; 6.22–23) 

33“Tu mo inkhat in thaihmei adet pha leh thup phungmak a-emak leh hrai 
makhusi mak; khava kanek a, mi ahong kahlut he’n avâr kha anhmuna sik 
amatungna chunga amatunga kae. 

34Nantaksa sik a nanhmit hi thaihmei kapō kae; nanhmit vâr a’ntheng lai seng 
nantaksa pumpui akavâr kae; tâk nanhmit aset jo pha nantaksa pumpui akajing 
sik kae. 

35Khava jâra nanshunga vâr ka-om kha ajing makna sik insing thei ruh. 

36Nantaksa pumpui kha vâr asipphet inchu, nantaksa rakir inkhatbek jingmak, 
thaihmei vâr inkhat in ara-âng manvâr kapōa heirakip akavâr sik kae.” 

Jesu’n Phariseehei leh Dân Ojahei Amaset 
(Mt 23.1–26; Mk 12.38–40) 

37Jesu’n ṭong ahrisō pha, bu sâkpui sik a Pharisee inkhat in ahongbek a kae; 
khava jâra ama kasea akasâk sik va’n-ong jo. 

38Jesu’n busâk hma akut asôpmak kha Pharisee khan amanhretsōt pha adet-hla 
joa kae. 

39Khava jâra Rōngpu’n ahnenga, “Tûn nangni Pharisee chei’n kōklei leh 
thlenghei avângting chu nankanôt mantheng, tâk nanshungting chu innâk-inse 
tlona sik leh ṭhatmak kasip phet chei. 

40Eh mikamohei! Avâng kasyem Pathen khan ashung kha’m asyem changmak 
mo? 

41Tâk-kha kōklei leh thleng shunga ka-om neinâk-hei kha sara hneng pek hei 
ruh, khan chu heirakip beklanga intheng sik jo. 

42“Nangni Pharisee sik a heituk ṭitpek aka-om chei mo! Nangni’n reihing, 
lenghum, patikhôm, apha-pha a anse-hleina sem sôm chu nanpek, tâk Pathen 
sik a ṭongtan kadik leh lungsetna chu donmak chei. Alak he’m heisakmak tlo 
loa, hihei hi nantatlo sik kha kae. 

43“Nangni Pharisee sik a heituk ṭitpek aka-om chei mo! Intûpna inna in-ongna 
mantlukpek sik chei leh jōrtlânga mi takamuk sik chei nanmadu. 

44Heituk ṭitpek aka-om chei mo! Nangni hi a’nhmusōt mak thlânkhur, mihe’n 
manhret loa achunga lôn lelena antanei kapō chei kha kae.” 

45Dân oja inkhat in ahnenga, “Oja, nang in hi nahri hichu keini’m inzak napek 
ung kae,” ati. 

46Jesu’n amasôn, Nangni Dân ojahei sik a’m heituk a ṭitpek aka-om chei mo! 
“Nangni’nchu mihei ṭhōm chunga phur kahrik nanmanrôn hei tâk nangni’nchu 
phur kha kadom puina sik nankutpâr bek um keisō mak chei. 

47Nangni sik heituk ṭitpek aka-om chei mo! Nanpu nanpa sōnhei taleithat khet 
sânkathemhei sik thlân kaṭhatak a nansyem pek hei. 

48Nanpu sōnhei taleitlo kha nangni’n nanmanchên jo ti hi kahnōm cheia kae; 
anmani’n sânkathemhei kha anleithat hei, khana nangni’n anthlân nansyem 
pek heia kae. 

49Khava jâra Pathen Singna khan ati, ‘Ke’n sânkathemhei leh sonle kajōngtir 
pek sik hei; ṭhahrep anleithat sik hei khana ṭhahrep ansuk manrim sik hei, 

50Ralei insyembia inphut a sânkathem thatsōt rakip hei jâra tûnlaia mihei hi 
karâk sik hei kae, 

51Hmun Intheng leh maichâm kâra antathat hei, Abel a inphut Zechariah 
katlunga anthat hei jâra. Kadik, kahri pek chei kae, anmani hei seng jâra tûnlai 
mihei hi karâk sik hei kae. 

52“Nangni Dân ojahei sik, heituk a ṭitpek aka-om chei mo! Nangni’n manhret 
theina kot mahlângna chabi kha nanchoi: khana nangni nanbinga’m hlutmak 
chei, khana hlut rung kati hei kha’m nankhâr heia kae.” 

53Jesu’n khava hmun kha adahlonsō pha, Dân ojahei leh Pharisee he’n 
rahnaktak a hrimaset anphut jo, khana ṭong katamtak ander joa kae, 

54heikhat ahri ṭhena a-omtâk leh châng man-ôkna sik leh surna sik hlō anphut 
joa kae. 

Luke 12 

Inṭhat hlemsak Mansena 
(Mt 10.26–27) 

1Mipui lishing lishing ho’ntûp heia, inkhat in inkhat chunga ke anchoi leo jo pha, 
Jesu’n ahma inkeia asonlehei hneng ahri, “Phariseehei chea inphut leh an-inṭhat 
hlemsak a inphut insing thei ruh. 

2A’nsûnsi heirakip mazerpet sik kae; a’n-ip rakip manhretpet sik kae. 

3Khava sōa khō inthim thōia nanṭong hri kha sûn kani vâra a’nthei sik kae, 
khana kot inkam innbinga nanta hri ṭong kha innchunga khōtlâng a’n-ôn sik 
kae. 

Ṭit sik Pen 
(Mt 10.28–31) 

4“Kaṭhōnhei, kahri pek chei kae, taksa kathat tor, abânchu heite katlo tor mak 
hei kha ṭitmak hei ruh. 

5Tu mo ṭit sik kha manhmu chei rong: taksa athatsōa, rathla kha hmeikhura 
hlon manhlutna ratha kanei, Pathen kha ṭit ruh. Ataksen ruh, nantaṭit sik kha 
ama kha kae! 

6“Vasak pum 5 cheng hni sik a a’njōr changmak mo? Kha’num ankâra inkhatbek 
Pathen in mahngi mak. 

7Nanlua sam rajang kapha akhenga atintapet kae. Khava jâra ṭitmak ruh; 
Nangni chu vasak katamtak kanek a nanman akatam jôk kae! 

Christa Antahnōm leh Antahnōm mak 
(Mt 10.32–33; 12.32; 10.19–20) 

8“Ke’n kahri manchên pek chei kae mipui hmaikunga kami achangna inlârsōt 
kha, Mihring Sapa’n Pathen ngevahei hmaikunga khanga amalâr sik kae. 

9Tâk-kha mihei hmaikunga kei kahnōm mak mi kha, Mihring Sapa’n Pathen 
ngevahei hmaikunga ahnōm mak sik kae. 

10“Tu enum Mihring Sapa dōina ṭongkahri kha inngei indam sik; tâk Rathla 
Intheng dōina ṭongse kahri kha inngei indam mak ning. 

11“Anmani intûpna innpuia, vaikarôn leh ṭōnkarônhei hmaikunga ṭong tan sik 
a anṭhōi chei pha, heikhonga inhrung sik, heimo masôn sik tia malung mandong 
mak ruh. 

12Ajârchu Rathla Intheng in aphatak a khan nanta hri sik kha amanthei sik chei.” 

Akamo Mikahaopa Ṭong Tekâk 
13Mipui kâra inkhat in Jesu hnenga, “Oja, kanpa’n aleidahlon nei leh hao kha ka-
upa’n a’nsempuina sik eng ahri pek roh,” ati. 

14Jesu’n amasôn, “Eh kaṭhōn, nangni nei kasem sik a leh nanṭong katan sik a kei 
tu’n mo amatung eng?” 

15Khana ama’n anmani hei seng hneng ahri manjôna, “Phâmrai setna rakip a 
inphut insing thei una inhrung kaṭha ruh; ajârchu heituk anei inum khahei khan 
mi inkhat hringkhō kadiktak kha antasyemsōt tor changmak,” ati. 

16Khava sōa Jesu’n tekâk hi aleihri pek hei: “Mikahao inkhat in sâk leh in hingja 
sōkna ram inkhat anei. 

17Ama’n abinga amandona, ‘Kasâng rakip dana sik hmun neimak jo eng. Ke’n 
heimo katlo sik jo?’ 

18Abinga inbek a, ‘Hinga ke’n tlo jo rong; kasâng rakip leh kanei rakip dana sik 
kasasōr ṭhet eng sona akalen chet inkhat sak rong. 

19Khava sōa ke’n kabing hnenga, Vâng kaṭhapa! Nang in neinâk akaṭha rakip 
kum katamtak nakhopna sik nanei jo. Sâk jo roh, in jo roh, nabinga hringkhō 
kahōia om jo roh, inti sik eng,’ ati. 

20Tâk-kha Pathen in ahnenga, ‘Eh mikamo! Tûnjân tak nahringkhō a’nchai sik 
jo kae, nabinga sik naleimanbuk neinâk seng hi hnunga tuta sik jo mo?’ ati.” 

21Khana Jesu’n achaina ahri, “Anbinga sik a karōi inbuk hei, tâk Pathen hmit-
hmua chu akahao mak hei kha hing’hin kachang sik hei.” 

Pathen Taksen roh 
(Mt 6.25–34) 

22Khava sōa Jesu’n asonlehei hneng ati, “Khava jâra kahri pek chei kae 
nanhringna sik a sâk leh in a-emak leh pōnsi derkeihei jâra inrim mak ruh. 

23Ajârchu hringkhō hi bu kanek a akakhôk jôk kae. Khana taksa hi pōn leh der 
kanek a aka-khôk jôk kae. 

24Va-âk heiso enruh: anmani’n hmuchi tuk um tukmak hei, ât um ât mak hei, 
anmani’n sasōr a’m manbuk mak hei; Pathen in avei heia kae! Nangni chu vahei 
kanek a mankatam hêr chei kae. 

25Nankâra tu’n mo malung inrimhrat jâra ahringkhō ajingbek inseisa tor aka-
om? 

26Nangni’n khang khava ṭōn kasintek inkhat hmen nantlosōt tor mak inchu, 
neinâk ralak sik a heisa mo nanmalung a’nrim? 

27Kahar pârhei so heikhonga akakek hei mo enruh: anmani’n pōn um 
khôngmak hei, ṭōn um tlomak hei. Tâk-kha kahri pek chei kae, Solomon Reng 
kapha’num ahaona rakip vâng a’nret ravâng, rei inkhat ṭhatna kha phator mak. 

28Tuning hin kapâra jîng kania akaṭōi, hmeishunga ro manvâm bât sik kaharhei 
inret kha Pathen kae. Ama’n nangni akakhe chet a amanretmak sik chei mo? 
Heituk a nantaksenna akasin mo! 

29“Khava jâra heimo sâk sik heimo in sik ti jongna rōk a nanmalung manrim 
mak ruh. 

30(Ajârchu khōvel he’n hihei hi khôk ansakpuia kae.) Hihei hi nanrangei ti hi 
nanpa’n amanhret pek cheia kae. 

31Khava kanek a, arengram jôk kha jong ruh, khahei seng kha’m apeksa sik chei 
kae. 

Marvâna Nei leh Hao 
(Mt 6.19–21) 

32“Rup katlôm hei, ṭimak ruh, ajârchu nangni rengram pek sik chei hi nanpa 
lungdo kae. 

33Nanneihei jōr una, sara khōdeng kathei pek hei ruh; nanbinga sik a’nhmang 
theimak sêrkōk hei inda ruh khana akatlasam hêrmak sik marvâna nei leh hao 
kha manbuk ruh, ajârchu khahei kha inru’n marûk tor mak khana ra-nge’n 
sâktor mak a kae. 

34Ajârchu nannei omna khan nanmalung aka-om ṭhak sik kae. 

A’nrinṭhak Sōk-hei 
35“Hei-hei ahong inum inrin ṭhak ruh, nanthaihmei det una ṭōn tlo sik a intluk 
ṭhak ruh, 

36hmōiṭhōi reveina inphut ankapu ahe’nle kahngâk ṭhak sōk-hei kapō chang 
ruh. Ahong pha kot ahei raki leh inrangtak a anmahlâng pek sik jo. 

37Ankapu ajōng inle pha, kahlim senga leh inrin ṭhak a aleika-om sōk-hei kha 
heituk a mahâm kaṭhahei mo! Kahri pek chei kae, ama’n azakkō kalen kha 
ahliksōt sik a kha, anmani aman ong sik hei, khana arazen sik jo hei. 

38Khana ankapu kha ṭhangṭim a-emak leh kasôtdet a ahong inum inrin ṭhak a 
aleika-om ahmu sōt hei kha heituk a mahâm kaṭha hei mo! 

39Khana hivahi nanmanhret, ti chu inn inkhat kapupa khan inru kha heitik pha 
ahong sik aleimanhret inchu, inrin ṭhak a leika-om sik a kha a-inn kha akaphet 
manvea amanhlut mak sik kae. 

40Khana nangni um a’nrinṭhak sik chei kae, heijâra mo niti’nchu Mihring Sapa 
kha nanhlamrin mak laitak akajōng sik kae.” 



1759 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Taksenthei Kachang leh Taksenthei Kachangmak Sōk 
(Mt 24.45–51) 

41Peter in, “Rōngpu, hiva ṭong tekâk hi keini sik a mo a-emak leh mi rakip sik a 
mo?” ati. 

42Rōngpu’n amasôn, “Khan chu akasing leh taksenthei kachang sōk kha tu mo? 
Ama khachu sōk lak-hei aphahrep a sâk sik akapek khana innshung pumpui 
katinta sik a akapupa’n anganse mi kha kae. 

43Anrōngpu a-inna ahe’nle pha, khanga aleikatlo ahmu sōt jo sōk kha heituk a 
mahâm kaṭha mo! 

44Kadiktak a ke’n kahri pek chei kae, khava sōkpa kha akapupa’n anei rakip 
katinta amanṭang sik a kae. 

45Tâk-kha sōk khan abinga akapu kha pha kasôttak he’nlevak mak ning tisonna, 
sâksona, insona, inrui jo sona, nuhmei-pase sōk ralak-hei kha avōk manphut a 
a-om inchu, 

46ni khat ama’n akapu jōng sik a ale’nhōr mak pha leh ale’nhret mak phatak a 
khan akapu kha hong inle sik jo. Akapu’n ama kha ṭong kajuimak hei chen kha 
amanchen sik a kha ahar-ahak a atuk rachen sik jo. 

47“Akapu tamantlo hnōm khachu amanhret, tâk akatlo sik a chu intluk lo, tlopek 
loa aka-om sōk khachu, inhnaktak a vōk a karâkna pek sik kae. 

48Tâk-kha akapu tamadu ṭōn chu manhret lo, heikhat avatloset jâra vōk a karâk 
sik akasōk jo kha inhnak loa vōkna karâkna kha pek sik kae. Akatam a’npe mi 
khana inphut akatam madu kae; khana akatamchet a’npe mia inphut 
akatamchet madu kae. 

Inṭhenna Insō Jesu 
(Mt 10.34–36) 

49“Kei raleichunga hmei kahlon inthla akajōng eng kae. Khana kamadu kapōa 
hmei kha kasûk jo! 

50Karahlâng sik tui hlutna inkhat kanei, khana khavakha ke’n kachaimak 
kârseng heituk a inhnokna kanei jo mo! 

51Raleichunga malung mōngna kapek sik a akajōng eng tia nantamandon eng 
mo? Kha changmak, ke’n kahri pek chei kae, nankasuk ṭhen jôk a akajōng eng 
kae. 

52Khava jâra tuna inphut mi 5 omna innshung inkhat kha insemṭhen sik hei, mi 
3 in 2 andōi sik, mi 2 in 3 andōi sik. 

53Pa he’n sahei andōi sik, sahe’n pahei andōi sik hei; nu he’n sanuhei andōi sik, 
sanu he’n nuhei andōi sik hei; terpi he’n hmōihei andōi sik, hmōi he’n terpihei 
andōi sik hei.” 

Pha Merchîkna 
(Mt 16.2–3) 

54Jesu’n mipuihei hneng um ahri, “Nangni’n tlaitlâk tinga sumtuk akahong 
nanhmu pha leh, ‘Khō jōng kasûr sik,’ nantibât, sûr um kasûr ria kae. 

55Khana thlang tinga thli kahrâng nanthei pha, “Hong kalum sik,” nanti, lum um 
kalum takbak a kae. 

56Eh Inṭhat hlemsak-hei! Ralei leh marvân nan-enna ahong kasōk sik omchen 
nanmanhret tor; khan chu heisa mo tûnlai pha hichu nantamanhret tor mak?” 

Nakadōi leh Incham loi ruh 
(Mt 5.25–26) 

57Akadik tlona sik a heisa mo nanbing chunga a’n-ensin mak chei? 

58Mi inkhat in ṭongtan hmun a amaher jo che’nchu, ṭongtan hmun a nase mak 
hma inchampuina sik torchena tlo roh. Natlo mak inchu ṭongkatan hmaikunga 
akei manhlut sik che, ama khan mi kasur kut a apek sōt sik che, kurkhum a ada 
sik jo che. 

59Ke’n kahri pek che kae, naleichoi achainapen peisa napek sō mak kârseng, 
khava hmun a ka-om sik jo che. 

Luke 13 

Setna inphut Inhesōt ruh, Thina kae 
1Galilee mihe’n Pathen hneng inthoina antōklai Pilate in mi athat hei ṭong kha 
mi ṭhahrep in Jesu hneng anleihri pek. 

2Jesu’n aleimasôn hei, “Khava Galilee mihei khanga athat hei jâra Galilee mi 
rakip kâra anmani akasetpen jo hei kae tia nantamandon mo? 

3Kha changmak! Kahri pek chei kae, nanmalung nanthleng mak inchu, 
nankhenga anmani kapōa akathi sik chei kae. 

4Siloama inn inshâng ahongchim pha mi 18 adehlon hei kha Jerusalema mi rakip 
kâra akasetpen jo hei kae tia nantamandon mo? 

5Kha changmak! Kahri pek chei kae, nanmalung nanthleng mak inchu, 
nankhenga anmani kapōa akathi sik chei kae.” 

Kara Kaneimak Theichangkung Tekâk 
6Khava sōa Jesu’n hiva tekâk hi aleihri pek hei, “Mi inkhat in athei rahōn shunga 
theichangkung inkhat alinga kae. Ama theichang kunga akara kajong leikase tâk 
heite leihmu mak jo. 

7Khava jâra ama’n rahōn kathlōhei hneng ahria, ‘Enruh, kei hiva theichang kara 
kajonga kum 3-set kahong ṭhak jo eng, akara heite hmumak eng. Phûr mathlûk 
jo ruh; heisik a mo ralei thai hi ahmangṭhak sik a?’ ati. 

8Tâk-kha rahōn kathlōpa khan amasôna, ‘Apu, kum khat rōk chu hinga da hi 
roh, ke’n akimvea cho eng sona ralei thai sunmansi hi rong. 

9Khana akumting a’nra jo’nchu kaṭha jo; tâk a’nramak jo’nchu naphûr mathlûk 
sik jo.” 

Jesu’n Châmhngat kania Nuhmei Khōn inkun Amandam 
10Châmhngat kani ning inkhat a intûpna innpuia Jesu’n aleimanthei hei. 

11Khana khan rathla kaṭhamak karôn nuhmei kum 18 akana jo leika-om; akei 
mankun joa intlunhrek a ngir tor mak jo. 

12Jesu’n amanu kha ahmu pha abeksōt a, “Nuhmei, nang na’nhling tor makna 
inphut masō jo che kae,” ati. 

13Achunga akut aleidapek, khavatak a amanu intlun joa Pathen amanpâk joa 
kae. 

14Châmhngat kani ning Jesu’n mi amandam jâra khan khava intûpna innpui 
vaikarônpa kha ahnuk kana a mihei hneng aleihri, “Ṭōn tlona sik ni 6 ka-om; 
khava shunga hong una hong-inzen indam ruh, Châmhngat kania hongmak 
ruh!” 

15Rōngpu’n amasôn, “Eh mi’nṭhat hlemsak nang! Nankâra Châmhngat kani ning 
nansehratche leh shakōrtung kha tui ka-in sik a anrōnga inphut nanmasōa kae. 

16Seitan in kum 18 akhit karâk Abraham sanu hi Châmhngat kania masōthei 
changmak mo?” ati. 

17Ama’n hi ahri pha aka-en kadahei seng inzak jo hei; khana mi rakip chu 
aṭōntlo kalûr rakip chunga khan inpâk jo hei. 

Anṭamhmu Tekâk 
(Mt 13.31–32; Mk 4.30–32) 

18Jesu’n ader hei, “Pathen Rengram kha hei leh mo a’n-ang? Hei leh mo katekâk 
sik? 

19Khava khachu, mi inkhat in anṭamhmu aloa arahōna avor kapō kha kae. 
Khavakha hong kakeksōt a thingkung inkhat hongkachang, khana chunga 
vahe’n abâk chunga rabu anchoma kae.” 

Che leh Tekâk 
(Mt 13.33) 

20Jesu’n ader nôk hei, “Pathen Rengram kha hei leh mo katekâk sik? 

21Nuhmei inkhat in che aloa ajâm gram 40 ahongsêm manpōrsō mak kârseng 
amanvei kapō kha kae.” 

Kot Inchip 
(Mt 7.13–14,21–23) 

22Jesu kha Jerusalemting kajōna asena khōpuihei leh khōte ahroa aleimanthei 
hei. 

23Khana mi inkhat in ahnenga, “Rōngpu, mi akatlômtek rōk hukmanhring sik 
hei mo?” ati. 

24Jesu’n amasôn, “Kot inchip a hlutna sik tak tlo ruh; ajârchu mi katamtak in 
hlutna sik tak antlo sik tâk hlut tor mak hei ning. 

25Inn kapupa kha vōi khat chu akathōia kot alakir sik, khava pha nangni 
vângting kot nanrakia kangir sik cheia kha, ‘Apu, kot amahlang pek roh!’ nanti 
pha ama’n ahei masôn sik chei, ‘Nangni khona inphut akahong chei mo ke’n 
manhret mak chei eng!’ ati sik. 

26Khava pha nangni’n nanmasôn sik, ‘Keini’n nahmai kunga kansâk a kanlei-in, 
khana nang in kankhōpuia nalei manthei ung.’ 

27Tâk-kha ama’n ati nôk sik, ‘Nangni khona inphut akahong chei mo manhret 
mak chei eng, sesōt ruh!’ ati sik. 

28Nangni anhei hlonsōt jo chei pha, Pathen rengram a Abraham, Isaac, Jacob, 
khana sânkathem rakip nanhmu hei pha, heituk a nanha nantakarôt a akaṭap 
sik jo chei mo!  

29Nisō leh tlaitlâk a, sak leh thlanga mihei kahong sik heia kha Pathen Rengram 
revei dokhânga in-ong sik hei. 

30Khava pha hnung kakhôr in hma akei sik, hmakakei in hnung akhôr sik.” 

Jesu’n Jerusalem Alungset 
(Mt 23.37–39) 

31Khava laitak khan Pharisee ṭhahrep kahong heia Jesu hneng anleihri, “Nang 
hinna inphut hmunhlop a sesōt jo roh, Herod in athat hnōm che.” 

32Jesu’n aleimasôn hei, “Se una khava ram-ui hneng vahri ruh: Ke’n ṭaihei 
kahnong sōt a tuning leh jîng a’m mi kaman dam hei, khana ni 3 ning kaṭōn 
kachai sik kae. 

33Kha achang inum tuning, ajing, atip a kasena hlam kalajōn hi sik a kae; 
Jerusalema tei loa hmunlak a sânkathem inkhat that sik hi dikmak. 

34“Jerusalem, Jerusalem! Nahnenga Pathen tajōngtir tirlehei hlung vâng nadeng 
hlon hei, sânkathemhei nathat hei! Ârpui in atehei amathla hnōia aka-unsi hei 
kapōa ke’n namihei vōi heija mo kabân vâng ka-unsi sik heia kamadu, tâk 
amantlo mak che. 

35Khava jâra nan-Bek-inn hi dahlona ka-om sik jo. Ke’n kahri manchên kae, 
nang in, ‘Rōngpu rahminga akajōng ama kha Pathen in mahâmṭhat apek,’ nati 
mak hma seng, nang in kei ahmu mak jo tin che.” 

Luke 14 

Jesu’n Mikana Amandam 
1Châmhngat kani ning inkhat a Pharisee kâra hlamkakei inkhat inna bu kasâk 
sik a Jesu leikase; khana mihe’n Jesu kha anlei en madip ṭhak a kae. 

2Enruh, akut ake a’nṭhōm inkhat Jesu hneng kahonga, 

3Jesu’n dân ojahei leh Phariseehei ader heia, “Châmhngat kania mi mandam sik 
nidân in aphe mo aphemak mo?” ati hei. 

4Tâk-kha anmani leikadai hnger hei. Khava pha Jesu’n mipa kha asit a 
amandama atirsōt jo. 

5Khava sōa Jesu’n anhnenga ader hei, “Nankâra mi inkhat in sapa inkhat a-emak 
leh sehratche inkhat anei kha Châmhngat kania tuikhur kōk a atlâk inhlut inchu 
inrangtak a Châmhngat kani ning khan keisōt mak tin chei mo?” 

6Tâk-kha hiva chunga heite leimasôn tor mak hei. 

Insinsak leh Khōhme Ralam 
7Hmelâk ṭhahrep in in-ongna hmun kalûrpen antakadei kha aleihmua 
ankhenga hnenga hiva ṭong tekâk hi aleihri: 

8“Hmōiṭhōina revei sik a mi’n anbek chei inchu, hmun kalûrpena in-ong mak 
ruh. Ajârchu nang kanek a akalûrdet mi inkhat aleibek thei. 

9Nankabekpa kha kahong sik a kha ‘Hiva hmun hi ama hin chen rasoh,’ ahong 
ti sik. Khava pha inzak sik jo che khana nang thōi katōngpen hmun a in-ong sik 
jo che. 

10Khava kanek a mi’n nang anbek che pha, se ina hmun inhnempena va’n-ong 
roh, khava pha inn kapupa kha kahong sik a kha nanhnenga, ‘Kaṭhōn, hiva 
hmun kaṭhating hin hong in-ong roh,” ahong ti sik che. Khana khan khōhme 
rakip hmaikunga kajana nachen sik. 

11Ajârchu binga a’nlensak mi kha mansinsak kachang sik, khana abinga 
a’nsinsak mi kha choi manshâng sik kae.” 

12Jesu’n akabekpa hnenga kha’num ahri, “Nang in jîngkâra a-emak leh khōhlei 
thlai sâkna heia naṭhōn leh nasōpui, napare patung, mikahao nakhō-navenhei 
bekmak hei roh, akinchu anmani’n anbek nôk chea anvei male sik che. 

13Nang in sâktlânga mi navei pha leh, sarahei, akalôn theimak hei, ke inkhōi hei, 
hmitkachohei, bek hei roh; 

14nang vâng inpek sik che, ajârchu anmani’n nang male tor mak tin che. 
Mikadik-hei ṭhōisōt ning Pathen in nang amale sik che.” 

Revei Kalen Tekâk 

(Mt 22.1–10) 

15Dokhâng chunga a’n-ong pase inkhat in kha athei pha Jesu hneng ati, “Pathen 
Rengram dokhâng chunga thlaithleng ka-ô sik hei kha heituk a mahâm kaṭha 
hei mo!” 

16Jesu’n ahnenga ati: “Pha khat a mi inkhat in revei kalentak inkhat aleitloa, mi 
katamtak aleibek hei. 

17Khava revei thlaisâk sik pha a, ahmelâk-hei kabek sik a asōk-hei atir hei, 
‘Heirakip mantluksō jo kae, hong jo ruh,’ tia anvamanthei hei. 

18Tâk-kha ankhenga inkhat khat in inlepsōtna anjonga, hma inkeipenpa khan 
asōk hnenga, ‘Kei hlei inkhat karachôk, akase nger enga kava-en sik kae, 
arangei mandam pa roh,’ ati. 

19Alak inkhatpa’n, ‘Ke’n sehrat kop 5 karachôk hei, aka-en manchên akase sik 
eng kae, arangei mandam roh,’ ati. 

20Ahlop inkhat in, ‘Kei lu kalahôngbi kae, achang jâra kei hongtor mak jo ning,’ 
ati. 

21“Sōkpa kha inlea akapupa hneng hihei rakip hi ava manthei jo. Khava inn 
kapupa kha ahnuk kana joa asōk hneng ahri, ‘Hlampuia leh khōpui hlamsōa 
vase ina sara khōdeng kathei inreng invai hei, a’nhling theimak, kut leh ke 
katlek khana hmitkachohei inranga vaṭhōi hei roh.’ 

22Inrangtak a sōk khan amasôn, ‘Apu, nahri dungjuia intlo jo, tâk tûnum 
omtheina innden katamtak lakarōk,’ ati. 

23Khava jâra a-Rōngpu khan asōkpa hneng, ‘Hlamlena leh vânga se ina, mihei 
vaṭhōi hei roh, ka-inn hi sip rasoh! 

24Ke’n kahri pek chei kae, ke’n hme kalâk-hei inkhatbek inum kabu ka-an 
mantem mak hei ning,’ ati.” 

Sonle Inkhat Changna Man 
(Mt 10.37–38) 

25Vōi khat mipui katamtak Jesu leh inṭhōia leikase hei, ama inheia anhnenga 
aleihri, 

26“Tu enum kahnenga hongrong kati mi khan, anu-apa, anuhmei asa, a-u anai 
khana abinga ahringkhō hnung kasung achangmak inchu kasonle chang tor 
mak ning. 

27Khava anthingrake indoma kakahnung kajuimak mi kha kasonle chang tor 
mak hei ning. 

28“Nangni kâra mi inkhat in innphôr inshâng kasak sik a a’ntluk inchu, ahma 
inkeia a’n-onga atorna katlunga sêr kahlut sik hisâp asuktōa, atluk leh tlukmak 
sik kha a-en sik kae. 

29Khavakha na-en dekmak inchu, innhmun deng kha naphut a nachaitor mak 
jo’nchu, khava kahmu rakip in anmanuisō sik che. 

30‘Hiva mipa hin inn hi sak sik a aleiphut, tâk tlosōt tor mak jo,’ anti sik che. 

31“Reng inkhat in aremi 10,000 aching hei leh a’nrepui sik a akahong rengpa 
remi 20,000 kha re a’ntukpui tor sik mo ti kha hmapena a’n-onga amandon sik 
kasōk. 

32Khana ama’n re a’ntukpui tor mak sik achang inchu, are intukpui sik rengpa 
kha hmun kahlajap a a-omlai, inbek incham theina akahri sik a mi atir sik 
kasōk.” 

33Jesu’n ṭong achaia, “Khava kapōa nannei rakip nandahlon mak inchu nangni 
tûte inkhatbek kasonle chang tor mak tin chei. 

Hmangna Kase Chi 
(Mt 5.13; Mk 9.50) 

34“Chi hi kaṭha, tâk chi kha a-êna asep jo’nchu, man-ê nôkna sik ahlam omak. 

35Khavakha ralei thai sik a leh hârbuk sik a’m hnemmak jo; inhlonsōt jo. Kōr 
nannei inchu rangei ruh!” 

Luke 15 

Kemōng Inhmang 
(Mt 18.12–14) 

1Pha khat a ramsêr kaṭheihei leh mikaset-hei Jesu ṭonghri inngei sik a kahong 
hei. 

2Phariseehei leh dân oja he’n inchok anphut a, “Hiva mipa hin mikaset-hei 
arahlâng heia thlai asâksap pui hei,” anti. 

3Khava jâra Jesu’n hiva tekâk hi aleihri pek hei. 

4“Nankâra mi inkhat in kemōng 100 aneia ankâra inkhat inhmang jo, nang in 
heimo natlo? 99 hei kha ram thōia nadahlon heia inkhat a’nhmang kha nahmu 
mak kârseng navajong lelea kae. 

5A’nhmang kha nahmu pha, inpâk pum a nadâr chunga nahei kadoma kae. 

6Khana inn naheitlung pha naṭhōnhei leh nakhō-navenhei nabek mantûp heia, 
‘Kei inpâk hêr eng, kakemōng inhmang kha kahmu jo. A’npâk puiruh,’ nati! 

7Kha leh in-anghrep a, malung thleng sik inngeimak kajathei 99 kanek a mikaset 
inkhat in amalung athleng jâra marvân chunga inpâkna ka-om chet sik ti hi ke’n 
kahri pek chei kae.” 

Sêr Inhmang 
8“Nuhmei inkhat in dangka 10 aneia dangka inkhat amanhmang inchu, amanu’n 
heimo atlo? Ama’n thaihmei adet a, a-innshung aphetpet a ahmu mak kârseng 
kaṭhadek a ajonga kae. 

9Amanu’n ahmu pha aṭhōnhei leh akhō avenhei abek heia. ‘Kei inpâk hêr eng, 
kaser inhmang kha kahmu jo. A’npâk puiruh,’ ati. 

10Kha leh in-anghrep a mikaset inkhat malung thleng jâra Pathen ngevahei 
inpâk hei ti hi ke’n kahri pek chei kae.” 

Sapa Inhmang 
11Jesu’n abâna ahri nôk, “Mi inkhat in sapa 2 anei. 

12Naipangpa khan apa hneng, ‘Apa, kachen sik karōi kha tûn apek jo roh,’ ati. 
Khava jâra anpa’n asa 2 hei chen sik sâm karōi kha asempek jo hei. 

13Kani ṭhahrep sōa, naipangpa khan achen rakip kha a’njōra, sêr arôna, inn 
adahlon jo. Ram kahlatak a leikasea khana khan akanimak hringkhōa asêr kha 
ahmang sō jo. 

14Anei rakip amanhmang sō jo. Khava pha ram a khan sâk hong kakhôk jo, 
khana ama’n heite leinei mak jo. 

15Khava jâra ama khava ram a mi inkhat hneng ṭōn katloa vaka-oma, amapa 
khan avok kakhem sik aleitir jo. 

16Ama’n vok thlaia be karahei vâng avon amankhop tor sik tia amandon, tâk 
tûte’n heite leipek mak hei. 

17Achaina ama’n ahong manhret jo pha ati, ‘Kapa inna aminêk rakip he’n sâk 
inhleia annei, ke’nchu hin sâk kahngōia ka-om eng! 

18Kei thōi eng sona kapa hnenga se jo rong khana vati rong, Apa, nang leh 
Pathen kadōia ke’n setna katlo jo. 

19Nasapa inti sik a karahōi sōk mak jo eng; nang in nada hei sōk inkhat kapōa 
ahmang jo roh.’ 

20Khava jâra apa hnenga a’nle sik a kathōi jo. “Ama inna inphut kahlajap a 
ahonglai apa’n aleihmu jo; alungset hêr joa ajōna asapa kha avamajôp a kae. 

21Asapa khan aleiti, ‘Apa, nang leh Pathen kadōia setna katlo jo. Nasapa inti sik 
a rahōi changmak jo eng.’ 

22Tâk-kha apa khan asōk-hei abek heia ‘Inrangtak a pōn kaṭhapen heilo una 
mansi ruh. Akut a kutkhi, akea kekōk mannei ruh. 

23Khana sehrat tere akathaipen vaṭhōi una that ruh, revei inkhat a nit rih! 

24Ajârchu hiva kasapa hi aleikathi jo kae, tâk tûnchu kahring jo; ama le’nhmang 
jo, tâk tûnchu inhmu nôk jo,’ ati. Khana revei kha inphut jo hei. 

25“Khava lai khan asa upapa chu hleia leikasea kae. Ama inna he’nlea innhneng 
aheiphâk pha, lâm leh khōng rasa athei jo. 

26Ama’n sōk-hei kâra inkhat abek a ‘Heijo mo?’ tia ader. 

27Sōk khan ahnenga, ‘Nanaipa inna he’nle jo, khana nanpa’n ama kadam senga 
ahmu nôk jâra rathla hōmna sehrat tere akathai inkhat athat kae,’ ati. 

28“Khava pha asa upapa kha ahnuk kana hêr joa inna hlutmak jo; khava jâra apa 
heikasōk a ahong hlutna sik a avamathlem. 

29Tâk-kha ama’n apa kha amasôna, ‘Enroh, kum hiseng sōk kapōa ṭōn kahei tlo 
jo, naṭong inkhatbek um juilo tlomak eng. Heimo napek jo eng? Kete inkhatbek 
um kaṭim kare hei leh revei tlona sik apek mak che! 

30Tâk-kha hiva nasapa, nanei rakip notijōrhei chunga akasu inhmangpa hi inna 
ahon’le pha chu sehrat tere kathai nathat pek a kae!’ ati. 

31Apa’n aleimasôn, ‘Kasapa, nang chu ahei tik a kei leh inna aka-omsap ṭhak me 
kae, khana kanei rakip hi nata kae. 

32Tâk-kha nanaipa hichu aleikathi kha tûnchu kahring jo, khana ale’nhmang jo 
kha, tûnchu nihmu jo, khava jâra revei nitloa a’npâk sik me kae,’ ati.” 

Luke 16 

Nei Katinta Kadikmak 
1Jesu’n asonlehei hneng ahri, “Pha khat a nei katinta sik sōk inkhat akanei, 
mikahao inkhat leika-om. Anei katintapa khan asêr ahmang mathlâng pek jo tia 
anleimantheia, 

2ama’n abek a ader, ‘Naṭong kathei hi heimo kae? Kanei tintana hisâp rabu kha 
kakip a heichoi jo roh, nang hi kanei katinta inkhat changthei mak jo tin che,’ 
ati. 

3Nei katintapa khan abinga inbek a, ‘Kakapu pa’n kei kaṭōn amanbâng sik jo 
eng, heimo katlo sik? Khur kacho sik leh kha ratha neimak jo eng, khana kut 
indoa der lele sik leh kha inzak eng. 

4Tûnchu tlo sik kamanhret jo! Kaṭōn kabâng pha, mihe’n an-ina anmathlungna 
sik eng ṭhōn nei jo hei rong,’ ati. 

5“Khava jâra akapupa nei kabat hei seng abek jo hei. Ama’n hma kakeipa hneng, 
‘Kakapupa nei heija mo nabat?’ tia ader. 

6‘Ama’n amasôna, ‘olive thai be 100 kae,’ ati. Nei katintapa’n ahnenga, ‘Nahisâp 
kha hin ka-om, in-ong ina 50 rōk mazet roh,’ ati. 

7Ahlop inkhat hneng ama’n ader, ‘Nang in heija mo nabat?’ Ama’n, ‘Gehu bora 
1,000 kae,’ ati. Nei katintapa’n ahnenga, ‘Nahisâp kha hin ka-om, 800 rōk mazet 
roh,’ ati. 

8“Malung intheng mak nei katinta khan kasing tak a atlo jâra akapupa khan 
amanpâk jo; ajârchu hiva raleichung mihei hin khōvâr mihei kanek a rirûk a 
anṭōn anmatu heia kae.” 

9Jesu’n ahrisa, “Khava jâra kahri pek chei kae: raleichung neivâng ṭhōn insyem 
ruh, sêr kha atlang pha kumsôt inna nang anleiratō sik che. 

10Ṭōn kasintek chunga taksenthei mi kha ṭōn kalentak chunga’m taksenthei 
kae; Ṭōn kasintek chunga malung intheng mak mi kha ṭōn kalentak chunga’m 
malung intheng mak ning. 

11Khava jâra nangni’n raleichung nei nanhmangna rōk a’m taksenthei 
nanchangmak inchu, nei kadiktak nanhmangna chunga heikhong mo nganse 
thei akachang sik chei? 

12Khana milak inkhat nei chunga taksenthei nanchangmak inchu, nangnihei 
karōi chen sik kha tu’n mo apek sik chei? 

13“Mi inkhat in akapupa 2 sōk chang tor mak: ama’n inkhat alungset sik, khana 
inkhat a-enkada sik. Inkhat ṭong ajui sik, inkhat ṭong juimak ning. Pathen sōk 
leh sêr sōk akoptōa nangni chang tor mak chei.” 

Jesu Ṭonghri Ṭhahrep 
(Mt 11.12–13; 5.31–32; Mk 10.11–12) 

14Khahei seng kha Pharisee he’n anthei pha Jesu kha anlei enkada a kae, ajârchu 
sêr anmadua kae. 

15Jesu’n anhnenga aleiti: “Nangni hi mi tahmu sik a nanbinga a’ndiksak hrep 
chei kae, tâk Pathen in nanmalung amanhret. Ajârchu mihring in kalentak a 
amandon kha Pathen hmit-hmua chu heite hnemmak. 

16“Moses Dân leh sânkathemhei tamazet khan Tui Inhlutpa John pha katlunga 
ṭōn aleitlo; khana inphut chu, Pathen rengram chungchânga ṭōn kaṭha kha 
intheina hong ka-om jo; mi rakip khana khan hlutna sik rahnak antlo. 

17Tâk-kha Dân ṭongrahme kasinpen inkhat a’nhmang sik kanek a marvân leh 
ralei a’nhmang sik kabei jôk. 

18“Tu enum anuhmei kada a nuhmei hlop ka-ompui kha mikajông kae; khana 
mi inkhat tada jo nuhmei ka-ompui mi kha’m mikajông kae. 

Mikahaopa leh Lazarus 
19“Pha khat a mikahaotak, pōn mankatam vâng a’nvona khana ani tina akahōi 
aka-êm ṭhak inkhat leika-om. 

20Khana Lazarus inti misara, ataksa pum a akapâtpet jo inkhat leika-om, ama 
mikahaopa kot kunga anheiṭhōi ria kae. 

21Ama’n mikahaopa bu sâkbang dokhâng thōia akatla kha asâk a avon mankhop 
sik a le’ntluk. 

22“Sarapa kha kathi jo khana marvân ngeva he’n Abraham hneng marvân 
reveina hmun a anṭhōi jo. Mikahaopa kha’m kathi joa anvûm jo. 

23Ama hmeikhur shunga khōdeng katheitak a a-omna inphut ahong ena 
kahlatak a Abraham leh ahnenga Lazarus ka-om kha ahmu hei. 

24Khava jâra ama’n ahongbek a, ‘Apa, Abraham! alungset ina Lazarus in akutpâr 
kha tuia heiphûm sona kamalei hi avamanchor mandai pekna sik eng ahei tir 
pek roh, ajârchu hiva hmei kaluma hin kei khōdeng kathei rei jo!’ ati. 

25“Tâk-kha Abraham in ati, ‘Eh sapa, mandon roh, nang hringkhōa neinâk kaṭha 
rakip le’npek jo che, Lazarus in akaṭhamak rakip aleichen jo. Tâk-kha tûnchu 
ama kahōia hin ka-om jo, nang in khōdeng nathei joa kae. 

26Khava chung nôk a, hintinga inphut nang omnating rakan sik a indu hei, khana 
nang omna tinga inphut hinting rakan indu hei tûte’n anrakan thei makna sik, 
nikâra kōk inthûktak inkhat ka-om.’ 

27Mikahaopa khan ati, ‘Khan chu Apa Abraham! Lazarus kha kapa inna atir pek 
roh, 

28son sōpui 5 kaneihei anmani hiva khōdeng theina hmun hin anhong makna 
sik rōk a avahri pek rasoh.’ 

29“Abraham in ati, ‘Nasōpui he’n Moses leh sânkathem annei hei, anmani tahri 
kha antarangei sik kae.’ 

30Mikahaopa khan amasôna, ‘Apa Abraham, kharōk khan chu tlukmak a kae! Mi 
inkhat akathia inphut athōisōt a anhnenga avase’nchu anmalung anthleng sik,’ 
ati. 

31Tâk-kha Abraham in ati, ‘Anmani’n Moses leh sânkathemhei ṭong anrangei 
mak inchu, thina inphut mi inkhat athōisōt inum manse tor dekmak hei ning.’” 

Luke 17 

Setna 

(Mt 18.6–7,21–22; Mk 9.42) 

1Jesu’n asonlehei hneng ati, “Mihringhei set-tlâkna sik omchen akasōk sik a ka-
om, tâk khava omchen insō mi sik a khan heituk a ṭitpek aka-om jo mo! 

2Ama’n hiva naipang kasinhei setna amathlâk sik hei kanek a chakri hlung 
kalentak inkhat arînga makheia tui-ôngpuia hlon manhlut kha ama sik kaṭha 
jôk. 

3Khava jâra nantatlo kha en kaṭha ruh! “Nansōpui in setna atlo jo’nchu, manse 
ruh, khana ama’n amalung athleng inchu rangei mandam ruh. 

4Ama’n ni khat shunga nanchunga setna vōi 7 atloa, atlo akaia amalung athlenga 
nanhnenga, ‘Insir eng’ ahong ti’nchu, nanta rangei mandam nger sik kae.” 

Taksen 
5Sonle he’n Rōngpu hneng anleihri, “Kantaksenna amankhang pek roh.” 

6Rōngpu’n amasôn hei, “Nangni’n anṭamhmu rehrep taksenna nannei inchu, 
hiva thingkung hi, arajunga inlirsōt inna tui-ôngpui shunga va’nling roh, 
nanti’num nanṭong ajui sik kae. 

Sōk Inkhat Ṭōn 
7“Nangni kâra mi inkhat in hlei kakhōi a-emak leh kemōng kakhem sōk inkhat 
aneia kae. Sōkpa kha hleia inphut inna ahong tlung pha, inrangtak a bu asâkna 
sik nanta manthei sik mo? 

8Timak tin chei, khava kanek a nangni’n ahnenga, ‘Kabu sâk sik mantluk roh, 
nakhōn khit ina, kasâk ka-in hi ahngâk hi roh; khava sō leh nang in nasâk na-
inthei sik,’ timak tin chei mo? 

9Sōk khan ṭongpek kha ajui jâra manpâk sik sōk mak, akasōk mo? 

10Kha leh nangni in-anghrep chei; tlo sik a manthei seng kha nantlosō leh, ‘Eini 
hi angaia sōk-hrep loi me kha kae; tlo sik hrep kha nitlosōt kae,’ ti ruh.” 

Jesu’n Kaphâr Karôn 10 Amandam 
11Jesu’n Jerusalem kajōna asena Galilee leh Samaria ramri ting aleihroa kae. 

12Khana khō inkhat a ahlut-lai kaphâr karôn mi 10 leh intō hei. Anmani kahlajap 
a kangir heia 

13rasa inhnaktak a ka-ông hei, “Oja, Jesu! keini alungset roh,” anti. 

14Jesu’n ahmu hei pha anhnenga aleiti, “Se una thempuhei hneng nangni 
nanbinga va’nlâr ruh,” ati. Anmani hlam a anselai le’ntheng jo hei. 

15Ankâra mi inkhat in, ama a’ntheng jo kha ahmu pha, akahnung inlehrek nôk 
a, rasa inhnaktak a Pathen achoi ka-ân jo. 

16Khana ama Jesu ke hma inkuna amanpâk a kae. Ama kha Samaria mi inkhat 
leikachang. 

17Jesu’n ati, “Mi 10 a’ntheng hei changmak mo? Mi 9 hei kha khon mo aka-om jo 
hei? 

18Heisa mo hiva khōhmepa rōk hin ahong inlea Pathen manpâkna ahongnei?” 

19Khana ama hneng ati, “Thōi inna na-inna se jo roh, nataksen in amandam jo 
che” ati. 

Rengram Ajōng Katlung sik 
(Mt 24.23–28,37–41) 

20Pharisee ṭhahrep in Jesu hneng Pathen Rengram kha heitik mo ajōng katlung 
sik anleider. Ama masônna kha, “Pathen Rengram kha hmit a hmutheia ajōng 
katlung sik changmak. 

21Heijâra mo niti’nchu Pathen Rengram kha tûte’n ‘Enruh, hin ka-om, son ka-
om,’ ati mak sik kae; ajârchu, Pathen Rengram hi nankâra aka-om kae.” 

22Khava sōa ama’n asonlehei hneng ati, “Nangni’n Mihring Sapa kanikhō inkhat 
kha nanhmu hnōmna pha hong ka-om sik, tâk hmutor mak tin chei. 

23Khana mihe’n nanhnenga, ‘Enruh, son ka-om, a-emak leh, enruh, hin ka-om,’ 
anti sik. Tâk-kha semak ruh, va-en mak ruh. 

24Ajârchu khō a’nphe pha marvân rakir inkhat tinga inphut inkhat katlunga 
avâr in ara-âng mathlung kapōa, Mihring Sapa kani ning khan khanga kati sik a 
kae. 

25Achang ravâng ahma inkeia inrengna katamtak alade nger sik, khana tûnlaia 
mihe’n antahnōm mak sik kae. 

26Noah kanikhō laia kapōa, Mihring Sapa kani kha’m kati sik. 

27Noah rakōnga ahlutmak kârseng mihe’n ansâk, an-ina, nuhmei-pase lu 
anhonga kae, khana tuishâng ahonglen pha, ankhenga athat jo hei. 

28Khava kapōhrep a Lot kanikhō lai kha’num, anmani’n ansâk an-ina anrachôk 
a, anjōra, anlinga, innhei ansak a leika-om hei. 

29Tâk-kha Lot in Sodom khōa inphut asesōt ning khan hmei leh kât marvâna 
inphut jōng insun inthla a ankhenga athatsō jo hei. 

30Khava kapōa Mihring Sapa ajo’nlâr ning khanga akachang sik kae. 

31“Khava ning khan a-inn chunga ka-om mi khan innshunga aneinâk kalo sik a 
ṭummak rasoh; khava kapōa hleia ka-om mi kha inna he’nle mak rasoh. 

32Lot nuhmei kha mandonsōt ruh! 

33Tu enum ahringkhō kahuk sik karei mi khan amanhmang sik, tâk tu enum 
ahringkhō inhmang mi khan ahuk manhring sik. 

34Ke’n kahri pek chei kae, khava ning jân khan, jekhum inkhat chunga mi 2 kaje 
sik hei, inkhat inlo sik, inkhat indahlon sik. 

35Nuhmei 2 sâng ansuksap sik, inkhat inlo sik, inkhat indahlon sik.” 

36Nuhmei 2 hleia ṭōn anleitlo sik: inkhat inlo sik, inkhat indahlon sik. 

37Sonle he’n ander, “Rōngpu khonting mo?” 

Jesu’n amasôn hei, “Kathi kalōng omna hmun a hmuthong intûp sik hei.” 

Luke 18 

Hmeithai leh Ṭong Katanpa Tekâk 
1Khava sōa anmani’n malung tlâklo hêra ahei tik a anderna sik Jesu’n hiva ṭong 
tekâk hi amanthei heia kae. 

2Jesu’n ahri, “Khōpui inkhat a Pathen kaṭitmak, mihe’m kajana kaneimak, 
ṭongkatan inkhat leika-om. 

3Khava khōpuia khan renghmeinu inkhat leika-om, amanu kha ṭong katanpa 
hneng kahong ṭhak a ama inhrung theina sik a avahri, “Ani ka-en kada heia 
inphut ahuk roh!” ati. 

4Pha bongkhat chu leihnōm pek mak; tâk hnunga chu ama’n amandona, ‘Ke’n 
Pathen kaṭitmak a heitea kasak mak inum, 

5hiva renghmeinu hin akachok ṭhak jo eng adikna kha achenna sik enpek jo 
parong, kha achangmak inchu kahong ṭhak sik a kha thōktor mak jo ning,’ ati.” 

6Khana Rōngpu khan ahrisa, “Akadik mak ṭongkatan pa’n ahri kha rangei ruh! 

7Tûn Pathen mihe’n sûn leh jân inthōpuina sik a akaṭap hei kha donloa ada sik 
hei mo? Anmani inthōpuina sik ama a’n-êng sik mo? 

8Ke’n kahri pek chei kae, ama’n anmani hukna sik ṭong atan sik khana inrangtak 
a atlo sik. Tâk-kha, Mihring Sapa kha ajōng pha leh raleichunga akataksen mi 
ahmu sik hei nâk mo?” 

Phariseehei leh Ramsêr Kaṭheihei Tekâk 
9Anbinga mikadik a a’nhlamrin hei, milak chu heitea kateimak hei hneng um 
Jesu’n hiva ṭong tekâk hi ahri nôk: 

10“Mi 2 akader sik a bek-inna kase hei, mi inkhat kha Pharisee kae, inkhat kha 
ramsêr kaṭhei kae. 

11“Pharisee kha abinga inkârjap a kangira hinga ader, ‘Pathen kamanpâk che, 
kei milak-hei kapōa akajông, akadik mak, mihei kapōa phâmrai kase changmak 

eng, kamanpâk che ti chu kei hi sosonna aka-om ramsêr kaṭheipa kapō’m 
changmak eng. 

12Kani vekhat a vōi 2 thlai kahngōi, kanei rakip sem sôm kapek a kae,’ ati. 

13“Tâk-kha ramsêr kaṭheipa kha kahlajap a kangira marvânting kapha’m ahmai 
mahe tor loa, a-ôp akabena, ‘Pathen, kei mikaset eng kae, aheilungset roh!’ ati. 

14Jesu’n ati, “Ke’n kahri pek chei kae, Pharisee changloa, ramsêr kaṭheipa kha 
a-inna a’nle pha Pathen hneng dikna achen jôk a kae. Ajârchu, binga a’nchoi 
inshâng rakip kha insu-inhnem sik, tâk binga a’nsinsak rakip kha choi 
manshâng sik kae.” 

Jesu’n Naipanghei Mahâmṭhat Apek 
(Mt 19.13–15; Mk 10.13–16) 

15Mi ṭhahrep in naipanghei Jesu’n anchunga akut adapek sik a anheiṭhōi hei. 
Sonle he’n anhmu heia anleirasei hei, 

16tâk Jesu’n naipanghei kha ahnenga abek heia ati, “Naipanghei kha kahnenga 
heimanhong hei ruh, khâm mak hei ruh, ajârchu Pathen Rengram kha hiva kapō 
hei chen kae. 

17Hivahi mandon ruh! Tu enum hiva naipanghei inkhat kapōa Pathen Rengram 
inhlângmak mi kha khana khan hlut hêrmak ning.” 

Mikahaopa 
(Mt 19.16–30; Mk 10.17–31) 

18Jehudi hlamkakei inkhat in Jesu ader, “Oja kaṭha, kumsôt hringna kachen 
theina sik heimo katlo sik? 

19Jesu’n ahnenga ati, “Heisa mo akaṭha nati eng? Pathen teilo tûte akaṭha om 
mak. 

20‘Jông mak roh, mi that mak roh, inru mak roh, maleisei sâkhi tlomak roh, nanu 
napa kaja roh,’ ti ṭongpek-hei kha namanhret a kae,” ati. 

21Mipa khan amasôn, “Hiseng hi kasinlaia inphut kahei jui jo hei kae.” 

22Jesu’n kha athei pha, ahnenga, “Nang in natlo sik inkhat alavât; nanei rakip 
vajōr ina, nasêr kha sara khōdeng katheihei vasempek hei roh, khan chu 
marvâna karōi nanei sik, khana hong ina kakahnung ajui roh,” ati. 

23Tâk-kha ama’n kha athei pha amalung inrim jo, ajârchu ama mikahaotak 
inkhat kae. 

24Jesu’n amalung inrim kha ahmu pha ati, “Mikahao he’n Pathen Rengram 
anhlut sik hi heituk a a’ntak jo mo! 

25Mikahao inkhat Pathen Rengram ahlut sik kanek a ṭimphōi kōr a sharîngsei 
ahlut sik kabei jôk.” 

26Aṭong kathei mihei khan ahnenga ander, “Khan chu tu hmen hukmanhring 
akachang tor sik?” 

27Jesu’n amasôn hei, “Mihring sik a akae tor mak kha Pathen sik a tlohla heite 
om mak.” 

28Khava pha Peter in ahri, “Enroh keini’n kan-inn kandahlona nakahnung 
kanjuia kae.” 

29Jesu’n anhnenga, “Kadiktak a hi kahri pek chei kae. Tu enum Pathen Rengram 
sik jâra a-inn, anuhmei, asōpui, anu, apa, asahei kadahlon mi khan 

30tûnlai pha hin akatamchet ahmu sik, khana alakahong sik kum a kumleikōa 
hringna kha ahmu sik kae,” ati. 

Jesu’n Vōithum Tlukna Athi sik Ṭong Ahri 
(Mt 20.17–19; Mk 10.32–34) 

31Jesu’n sonle 12 hei ahlop a aṭhōi heia ati, “Rangei ruh! Mihring Sapa chunga 
sânkathem talei mazet rakip huitlungna sik hmun Jerusalem kajōna eini akase 
sik me kae. 

32Ama Jât-hlop hei kut chunga anpek sōt sik, anmani’n sem tlona annei sik, 
anmachi thlōn sik. 

33Anmani’n anvōk sik a kha anthat sik, tâk ni 3 ning ama akathōisōt sik a kae.” 

34Sonlehei khan hihei seng hi heite leimanhret mak hei; khava ṭong inhri kha 
anmani hneng a’n-ip achang jâra, Jesu’n ahri ṭong kha anmani’n leilothei mak 
hei. 

Jesu’n Kut Indo Hmitkacho Inkhat Amandam 
(Mt 20.29–34; Mk 10.46–52) 

35Jesu Jericho hnenga kahonga, hlampanga kut indo hmitkacho inkhat le’n onga 
ka-om. 

36Mipui anhong kha athei pha ama’n ader hei, “Heijo mo?” 

37Anmani’n ahnenga, “Nazareth Jesu akahong kae,” anti. 

38Khana ama’n a-ôna, “David Sapa, Jesu! Kei alungset roh!” ati. 

39Ahma aka-om mihei khan anrasei, “Sip katia omhnâm roh.” Tâk-kha ama’n 
inhnakchet a a-ôna, “David Sapa, kei alungset roh,” aleiti. 

40Khava jâra Jesu kangira hmitkachopa kha ahnenga anta heiṭhōi sik a ṭong 
apek hei. Ama anhnenga ahong pha, Jesu’n ahnenga, 

41“Heimo katlo pek sik che namadu?” Ama’n amasôn, “Apu, ke’n khō kahmu 
hnōm nôk.” 

42Khava pha Jesu’n ahnenga ati, “Khō hmu jo roh; nataksen in amandam jo che.” 

43Khavatak a khō ahmutor jo khana ama’n Pathen amanpâk a, Jesu kahnung ajui 
jo. Mipui he’n kha anhmu pha, ankhenga Pathen anchoi ka-ân jo. 

Luke 19 

Jesu leh Zacchaeus 
1Jesu Jerichoa khanga kasea kathleng thang jo. 

2Khana khan ramsêr kaṭhei kalenpen arahming Zacchaeus inti mikahaotak 
inkhat leika-om. 

3Ama’n Jesu kha tu achang hmu nger rong tia aleimandon, tâk ama kha mi kasin 
inkhat leikae khana mipui kâra inphut Jesu kha leihmu tor mak. 

4Khava jâra Jesu hmuna sik a mipui hma leikatlâna anhongna sik hlampanga 
theipōng kung inkhat chunga leikake jo. 

5Khana Jesu’n khava hmun kha aheiphâk pha, a-entoua ahnenga, “Eh 
Zacchaeus! inranga jōng ṭum roh, ajârchu tuning kei na-inna akatlung nger sik 
eng kae,” ati. 

6Zacchaeus inrangtak a jōng kaṭuma, inpâktak a ama aralama kae. 

7Akahmu mi rakip kachōr inphut heia, “Ama mikase inkhat inna akatlung sik a 
kase jo,” anti. 

8Zacchaeus kangirsōt a Rōngpu hneng, “Enroh, apu, ke’n kanei aṭim sarahei 
kapek sik, khana ke’n mi inkhat nei dik loa kaleilo a-om inum aja 4 a kamale 
sik,” ati. 

9Jesu’n ahnenga ati, “Tuning hiva innshunga hukmanhringna jōng katlung jo; 
ajârchu hiva mipa hi’m Abraham sōn inkhat kae. 

10Mihring Sapa kha a’nhmanghei kajong leh kahuk sik a akajōng kae.” 

Sana Sêrching Tekâk 
(Mt 25.14–30) 

11Mihe’n aṭong kha anlei rangeilai Jesu’n tekâk inkhat ahri pek hei. Tûnchu 
ama’n Jerusalem aphâkvet jo, khana anmani’n Pathen Rengram kha a’nlârbei 
sik joa anleimandona kae. 

12Khava jâra ama’n ati, “Pha khat a phung kalen mi inkhat leika-om; ama kha 
ram kahlatak a reng hmun kalo sik a leikase, khava sōa ahong inle sik a le’ntluk. 

13Ama ase mak hma asōk 10 abek heia sana sêr cheng khat et apek hei, 
anhnenga, ‘Kasesōt shunga hivahin invei theina lei-en ruh,’ ati. 

14Tûnchu, ama mikhet he’n anleihōt jo, khava jâra reng hmun kapek sikpa 
hneng tirle antira, ‘Ama kanreng kachang sik a madu mak ung’ anva manti jo. 

15“Akinna mipa kha reng inkhat a hong inle jo. Khavatak a asōk-hei anhong 
inlârna sik ṭong apek jo hei, heija sâm mo antamanpung manhretna sik a kae. 

16Hma inkeipa kahonga ahnenga, ‘Apu, ke’n 10 kaman pungsa,’ ati. 

17Ama’n ahnenga, ‘Kaṭha natlo jo, nang sōk kaṭha che kae! Neinâk katlômtek 
chunga nang taksenthei nachang jâra, khōpui 10 chunga vai kamanrôn sik che,’ 
ati. 

18Sōk 2 tluknapa kahonga ahnenga, ‘Apu, nang in napek eng vâng khan sana 
chêng 5 kaman pungsa’, ati. 

19Hivapa hneng hin ama’n ati, “Nang in khōpui 5 chunga vai narôn sik kae.” 

20“Sōk ahlop inkhat kha kahonga, ‘Apu, napek eng sêr kha pōnhar vâng kakhit 
a kathup; hin ka-om. 

21Nang kaṭit che, ajârchu mi kakhôk inkhat che kae. Nata kachangmak kha nang 
in nachom, khana navormak kha nang in na-ât,’ ati. 

22Ama’n ahnenga: ‘Sōk kaṭhamak nang, nabeisō khet ṭong vânga khan kamaset 
sik che kae. Nang in mi kakhôk kachang namanhret, kata kachangmak kachom, 
kavor mak ka-ât namanhret. 

23Kha achang inchu kaṭha jo, heisa mo kasêr kha sêr dana bank a nava damak? 
Naleida achang inchu kei kahe’nle pha hin athōi leh kahmu sik kae,’ ati. 

24“Khava pha anhnenga akangir hei hnenga ama’n, ‘Ama hnenga sana sêr chêng 
khat kha lo una 10 kaneipa hneng pesa ruh,’ ati hei. 

25Anmani’n anhnenga anmasôna, ‘Apu, ama chu 10 aneidek jo kae!’ anti. 

26Ama’n amasôn hei, ‘Ke’n kahri pek chei kae tu achang inum akanei mi kha 
a’npesa sik kae, tâk akaneimak mi kha ajingte anei kapha kha’m a’nlosōt pek 
sik kae. 

27Tûn ke’n reng kachang sik ani-indumak kakadōi hei kha hin kahmai kunga 
heiṭhōi hei una that hei ruh,’ ati.” 

Kalûrtak a Jesu Jerusalema Ahlut 
(Mt 21.1–11; Mk 11.1–11; Jn 12.12–19) 

28Jesu’n kha ahrisōa anhma Jerusalemting leikase jo. 

29Ama’n Bethphage leh Bethany hneng aphâkna sik ahnai jo pha Olive Tlânga 
asonle 2 anhma atir heia 

30ṭong aleimanthei hei, “Nanhma khōa son se ruh; nangni nanhlut lim leh, tûte 
talachōng mak shakōrtungte inkhat a’nkhit nanhmu sik. Vasōt una hin heiṭhōi 
ruh. 

31Khana mi’n, ‘Heisa mo nantasōt’ anti chei inchu, ‘Rōngpu’n hmang hnōmna 
anei,’ ti ruh,” ati hei. 

32Anmani kase heia Jesu’n ahri pek hei kapōa heirakip anmani’n anvahmua kae. 

33Anmani’n shakōrtungte kha ansōt pha, akapupa’n, “Heisa mo nantasōt?” ati 
hei. 

34Anmani’n anmasôn, “Rōngpu’n hmang hnōmna anei,” anti. 

35An-mani’n Jesu hneng anṭhōi jo. Khana anmani’n shakōrtungte chunga anpōn 
anpha a Jesu achunga anmanchōng jo. 

36Khanga achōng pha hlam a anmani’n anpōn anphapek a kae. 

37Ama’n Jerusalem ajōn manhnai jo pha, Olive Tlânga jōng ṭum sukna hlam a 
inphut asonle mi katamtak in aṭōn kalen tlohei rakip anhmu jâra rasa inhnaktak 
a Pathen manpâkna leh ama choi ka-ânna anphut jo: 

38“Rōngpu rahminga akajōng rengpa kha Pathen in mahâmṭhat pek rasoh! 
Marvâna mōngna om rasoh khana Pathen kha chunghnung pena lûrṭhak 
rasoh,” anti. 

39Khava sōa mipui kâra Pharisee ṭhahrep in Jesu hneng anhei hri, “Oja, 
nasonlehei hi andai hngerna sik rakôk hei roh!” 

40Jesu’n amasôn hei, “Anmani andai hnger inchu, hlunghei hi ahong ka-ôngsōt 
sik hei kae.” ati. 

Jesu’n Jerusalem Chungchânga Ṭajai Asui 
41Ama’n khōpui kha ahei hnai jo, aheihmu pha ṭajai asuikhum jo, 

42hinga ati, “Tuning hin lungmōng chenna sik a heimo arangei kha namanhret 
inchu nu! Tâk-kha nang in khahei kha hmutor mak che. 

43Nare he’n nakimvea ankakurkhum sik che, nahlam rakip ankhâr sik a kha 
rekur antuk khumna sik che kani alajōng katlung sik kae. 

44Anmani’n nang leh nakur bang shunga ka-om mi seng ansuksetpet sik; hlung 
inkhatbek um a-omna hmun a khan indahlon mak ning, ajârchu nakahuk 
inhring Pathen ajōngna sik pha leimanhret mak jo che.” 

Jesu Bek-inna Ase 
(Mt 21.12–17; Mk 11.15–19; Jn 2.13–22) 

45Jesu Bek-inn shunga kahlut a, neinâk kajōrhei kha hnongsōt aphut jo, 

46anhnenga ati, “Pathen in aleihri kha ṭong inthenga hinga inzet, ‘Ka-inn hi 
derna inn a’nti sik kae. Tâk-kha nangni’n inruhei inthupna khur nanmanchang 
jo!’” 

47Jesu’n ani tina Bek-inna aleimanthei hei. Thempu kalenhei leh Dân ojahei, 
khana hlamkakei he’n ama anleithat hnōm jo, 

48tâk khava tlona sik hlam leihmu tor mak hei, ajârchu mi rakip in aṭong hri kha 
rahme khatbek manhmang loa anlei rangeia kae. 

Luke 20 

Jesu Ratha Neina Chungchânga Ṭongder 
(Mt 21.23–27; Mk 11.27–33) 

1Jesu’n ni khat Bek-inn shunga Ṭong Kaṭha kha amanthei heia ahrilelai, thempu 
kalenhei leh Dân ojahei khana upahei inchun a kahong heia, 

2ahnenga anhonghri, “Hivahei tlotheina sik heiratha mo nanei, amanthei roh? 
Hiva ratha hi tu’n mo apek che?” 

3Jesu’n amasôn heia, “Tûn ke’n ṭong inkhat der chei rong. Amanthei ruh, 

4John tui manhlutna ratha kha mihringa inphut mo a-emak leh Pathena inphut 
mo?” 

5Anmani anbing rōk a ankâra inbe heia, “Heimo niti sik? ‘Pathena inphut’ niti’n 
leh kha, ama’n ‘Khan chu John kha heisa mo nanta taksen mak?’ ati sik me. 

6Khana ‘Mihringa inphut’ niti’n leh kha, hinna ka-om mipuihei hin eini hlung 
vâng andenghlon sik me, ajârchu John kha sânkathem inkhat kae, ti hi anmani 
akahnōm et hei kae.” 

7Khava jâra anmani’n anmasôna, “Ama khona inphut akajōng mo ti keini’n 
manhret mak ung,” anti. 

8Khana Jesu’n anhnenga, “Ke’num heiratha neina vâng hihei hi katlo mo ti 
hrimak ning,” ati. 

Vomhrui Rahōn Kasânhei Tekâk 
(Mt 21.33–46; Mk 12.1–12) 

9Khana Jesu’n mihei hneng hiva tekâk hi aleihri, “Mi inkhat vomhrui thei rahōn 
inkhat arahōna, khava thei rahōn kha mihei hneng asânsōt a, khava pha ama’n 
a-inn kha adahlona kase jo. 

10Vomhrui thei kha alōk pha ahongtluk jo pha, ama chen kalo sik a asōk inkhat 
aleitir jo. Tâk-kha thei rahōn kasânhei khan sōkpa kha anleivōk a heite pek loa 
antir male jo. 

11Khava jâra ama’n sōk ahlop inkhat atir nôk a kae, tâk thei rahōn kasânhei 
khan ama’m anleivōk a, rahe kasetak a anleitloa, heite pek loa antirsōt jo. 

12Khava pha ama’n sōk 3 tluknapa kha atir nôk a, thei rahōn kasânhei khan 
ama’m sungbi anleimanrôna, vângting anleihlonsōt jo. 

13Khava pha vomhrui thei rahōn kapupa khan ahri, ‘Heimo ke’n katlo sik jo? 
Kasa hi tir jo rong, anmani’n soiloa ama hichu anleikaja sik!’ ati jo. 

14Tâk-kha rahōn kasân he’n anhmu pha, inkhat leh inkhat inbek hei, ‘Ama hi 
rahōn kapupa sapa kae. Ama hi that jo rih, khana akarōi rakip einita kachang 
sik jo,’ anti. 

15Khava jâra rahōn vângting anhlonsōt a anthat jo. “Khan chu, vomhrui rahōn 
kapupa khan anmani heimo amanlo sik jo hei?” Jesu’n ader hei. 

16“Ama kahong sik khana mihei kha athat sik hei, khana vomhrui rahōn kha 
mihlop hneng asânsōt sik jo,” ati. Mihe’n kha anthei pha, “Kha changmak ning!” 
anti. 

17Jesu’n anmani a-en heia ader hei, “Enchu, hiva ṭong intheng hi heitina mo? 
‘Inn kasak he’n hnemna kase tia antahlonsōt hlung kha akarôn pen chopui kha 
kachang jo.’ 

18Khava hlung chunga a’npai inthlûk rakip ahar-ahak a insukset sik, khana 
hlung khan tu mo inkhat chunga adehlon inchu vaiphin kapōa asuk mannōi sik 
a kae,” ati. 

Ramsêrṭhei Chungchânga Ṭongder 
(Mt 22.15–22; Mk 12.13–17) 

19Dân ojahei leh thempu kalen he’n khava laitak a khan Jesu surna sik 
anmandona kae, ajârchu anmani dōina tekâk kha ahri kae ti anmanhret jo; tâk 
mipuihei kha anleiṭit heia kae. 

20Khava jâra pha kaṭha anleihngâk a kae. Anmani’n mi ṭhahrep malung intheng 
inhlemsak sik a marûk a sêr anleipek hei, khana Jesu kha ratha kanei Rome 
vaikarôn kut a pek sōt theina sik ṭongderna vâng aṭhena akasursōt sik anleitir 
hei. 

21Anmitir hei khan ahnenga ander, “Oja, nang in nahri leh namanthei hei hi 
akadik kae. Khana mi hmai kajalo jen a, ôtum kasea Pathen lungdo chunga 
akadik kha namanthei hei ti keini’n kanmanhret. 

22Rome Rengkalen Caesar ramsêrṭhei pek sik leh pek mak sik hi nidân kadōi 
me mo kae? amanthei roh,” anti. 

23Tâk-kha Jesu’n anmani lungthim tlo kha amanhret a, anhnenga ati, 

24“Sêr inkhat amanhmu ruh, hiva chunga hin tu lim mo khana tu rahming mo 
a’nzet?” ati hei. Anmani’n, “Rengkalen Caesar ta kae,” tia anmasôn. 

25Ama’n anhnenga, “Chu achang inchu Caesar tâ kha Caesar hneng pek ruh, 
khana Pathen tâ kha Pathen hneng pek ruh,” ati hei. 

26Khava mihei hmaikunga khan chu heikhat bek a leisur tor mak jo hei, aṭong 
masôn hei kha andet-hla joa sip anleiti jo. 

Thina Inphut Thōi nôkna Ṭongder 
(Mt 22.23–33; Mk 12.18–27) 

27Sadducee ṭhahrep, thina inphut thōi nôkna omak kati loihei, Jesu hneng 
kahong heia anhri, 

28“Oja, keini sik Moses’n hiva dân hi aleimazet: ‘Mi inkhat in nuhmei inkhat 
aleineia sa neiloa athi dea adahlon jo’nchu, asōpuipa khan, asōpui akathipa sa 
kae ti a’nhret thei sik a, sa amanneina sik nuhmei kha a-ompui nger sik kae.’ 

29Pha khat a unai sōpui pase 7 leika-om hei, upapen khan nuhmei inkhat anei 
jo, khana sa neiloa ama kathi jo. 

30Khava sōa 2 tluknapa leh 3 tluknapa khan, 

31nuhmeinu kha abân bâna an-ompuia 7 hei kha in-ang et a sa neiloa khanga 
kathisō jo hei. 

32Achaina pena nuhmeinu kha’m kathi jo. 

33Tûnchu, thōi nôk ning amanu kha tupen nuhmei mo akachang sik jo? Amanu 
leh kha pase 7 he’n anta-ompui et kae!” 

34Jesu’n amasôn hei, “Hiva khanga hin pase leh nuhmei ka-om hei, 

35Tâk-kha akajōng sik khang shunga akahring sik a, thina inphut a akathōisōt 
sik rahōi kasōk pase leh nuhmeihei khachu lu hôngmak hei ning. 

36Anmani marvân ngeva ka-ang sik hei khana thithei mak hei ning, Pathen sahei 
kae ajârchu thina inphut akathōi jo hei kae. 

37Moses’n akathihei kahringa kathōisōt sik hei ti hi inthengtak a amanchêna 
kae. Thingbura hmei kasûk ṭong inzetna khan ama’n Rōngpu kha, ‘Abraham 
Pathen, Isaac Pathen, Jacob Pathen kae,’ ati. 

38Ama hi akahring hei Pathen kae, akathihei Pathen changmak, ama hneng chu 
mi rakip akahring hei kae.” 

39Dân oja ṭhahrep in anhrisōt, “Oja, ṭong masôn kaṭhatak inkhat kae.” 

40Ajârchu anmani’n Jesu kha kangamtak a ṭong dertor mak jo heia kae. 

Messiah Chungchânga Ṭongder 
(Mt 22.41-46; Mk 12.35–37) 

41Jesu’n ader hei, “Messiah kha David sōn kae, heikhong mo a’nti thei sik? 

42Ajârchu David khet in hlarabu shunga hinga ahri, ‘Rōngpu khan ka-Rōngpu 
hneng ahri: Na’ndōipui hei nake chōnpha a kadamak kârseng 

43Kachangting hin in-ong roh.’ 

44Khang’khan David in, ‘Rōngpu,’ ati’nchu, heikhong mo Messiah kha David sōn 
akachang thei sik?” 

Dân Ojahei Kadōia Jesu Mansena 
(Mt 23.1–36; Mk 12.38–40) 

45Mipuihei seng in aṭong hri kha anrangeilai, Jesu’n asonlehei hneng aleihri, 

46“Dân ojahei, anzakkō inse annei pum a akalôn hnōm hei, jōrtlâng hmun a 
mihe’n kajana chibei antapek sik a indu hei, khana intûpna innpui leh reveina 
hmun a in-ongna kalûrpen indu heia inphut insing thei ruh; 

47anmani’n renghmeinu hei inn leh annei anchom pek hei, mihei tahmu sik a 
kasôt tatak a derna annei! Anmani karâkna chen sik kha akakhôk pen sik kae.” 

Luke 21 

Renghmeinu Neitōk 
(Mk 12.41–44) 

1Jesu’n a-en manve heia Bek-inn shunga sêr manbukna mikahao he’n kutchoi 
antamathlâk kha ahmu hei, 

2khana sara khōdeng kathei renghmeinu in peisa 2 amathlâk kha aleihmu. 

3Ama’n ati, “Ke’n kahri pek chei kae, milak-hei seng tapek kanek a hiva 
renghmeinu tapek hin aja katam jôk. 

4Ajârchu milak he’nchu akatam anneina shunga inphut anṭhensōt a antatōk 
kae; tâk amanu hinchu asara changa ahringna shunga aneiseng kha apek kae.” 

Jesu’n Bek-inn Inhmang sik Ahrina 
(Mt 24.1–2; Mk 13.1–2) 

5Anmani kâra mi ṭhahrep khat in Bek-inn chungchânga anhria, Pathen sik a 
kutchoi pek hei leh hlung inne inkam hei hi heituk-hrep a akaṭha jo hei mo anti. 
Jesu’n ati, 

6“Nangni’n nantahmu hlung rakip inkhatbek an-omna et a sukset loa indahlon 
mak ning; inkhat et a suk mathlâk sik hei kae.” 

Suk manrimna leh Khōdeng theinahei 
(Mt 24.3–14; Mk 13.3–13) 

7Anmani’n ahnenga anhri, “Oja, khavakha heitik leh mo ajōng katlung sik? 
Khana khavakha asōk sik ting hei mêrchîkna mo aka-om sik?” 

8Jesu’n ati, “Nangni mihe’n anhōn mathlâk makna sik chei insing thei ruh. 
Ajârchu mi katamtak in kei sik a ṭongkahri ung antia kahong sik hei, ‘Kei ama 
eng kha kae,’ khana, ‘Apha jōng katlung jo,’ anti sik. 

9Tâk-kha juimak hei ruh; ajârchu khavahei kha hma inkeia ajōng kasōk nger sik 
kae; tâk khavakha pha a’nchaina lachang mak ning.” 

10Khava sōa ama’n ahri nôk, “Ram inkhat leh ram inkhat, rengram inkhat leh 
rengram inkhat re intuk sik hei. 

11Lingnu inhnaktak a innok sik, sâk kakhôk sik, natse hmun rakip a kasōk sik, 
ṭit ka-omtatak leh hme inlak bōirōk a hong kasōk sik. 

12Hihei seng hi asōk mak hma, nangni ansur sik chei khana anmanrim sik chei; 
intûpna innheia ṭong tan sik a anpek sōt sik chei khana kurkhum a ankhum sik 
chei; kei jâra renghei leh vaikarônhei hmaikunga ankeimanhlut sik chei. 

13Hivahi nangni sik a Ṭong Kaṭha hrina sik pha kaṭha kachang sik. 

14Nanbinga heikhonga mo a’nhrung sik ung tia nan-Inreng makna sik a hmatak 
a malung insyem kaṭha ruh; 

15ajârchu nan-inrepuihei tûte’n anmakhetor makna sik chei leh anmasônthei 
makna sik chei singna leh themna ṭong beisō ke’n kapek sik chei. 

16Nangni nanpa he’n, nansōpui he’n, nanpare patung he’n, nanṭhōn he’n, mikut 
a anpek sōt sik chei; nangni ṭhahrep chu anthat sik cheia kae. 

17Kei jâra nangni mi rakip in an-en kada sik chei. 

18Tâk-kha nanlu chunga sam razang khatbek inhmang mak ning. 

19Kahnet a ngir ruh, nanbinga inhuk sik chei. 

Jesu’n Jerusalem Inhmang sik Ṭong Ahri 
(Mt 24.15–21; Mk 13.14–19) 

20“Remi he’n Jerusalem antakake khum nangni’n nanhmu pha a’nhmangna sik 
pha kahnai jo ti manhret ruh. 

21Khava pha Judea ram a ka-om mihei hmebungting tlân hei rasoh. Khana 
khōpuia ka-om he’n khōpui kha dahlon hei rasoh; khan chu khava ram a 
vângtinga aka-om he’n khōpui shunga hlutmak hei rasoh. 

22Ajârchu khava kani kha ṭong inthenga ale’nzet inhlut rakip hui atlungna sik 
‘Karâk Ning’ kani akachang sik kae. 

23Khava kanihei pha shunga nai kavonhei leh naidông kaneihei sik a heituk a 
ṭitpek aka-om sik mo! Hiva ram shunga hin ṭit ka-om dehlana jōng katlung sik, 
khana hiva mihei chunga Pathen hnuk natna jōng katlung sik a kae. 

24Ṭhahrep chemjâm vâng anthat sik hei, khana ram rakip a sōk a ankei sik hei; 
anpha atluk mak kârseng Jât-hlop he’n Jerusalem kha antachōn rachi sik kae. 

Mihring Sapa Jōngna sik 
(Mt 24.29–31; Mk 13.24–27) 

25“Kani leh thla khana ârsi chunga omchen inlak hong kasōk sik. Raleichung 
ram rakip mihei malung inrim sik khana tui-ôngpui leh tui in-nông rasa anṭit 
sik. 

26Raleichung pumpuia heimo ahong kasōk sik ti ṭitna khan inhmak sik hei; 
ajârchu marvân chunga ratha neina hei hi’m anngaia anhlam hrona inphut 
hnongsōt sik hei kae. 

27Khava pha Mihring Sapa kha jōng inlâr sik, ratha kaneitak a leh kalûrtak a 
sumtuk chunga kajōng sik. 

28Hivahei hi ajōngsōk inphut jo’nchu, ngir sōt ruh, nanlu radâk una khō thlir 
ruh, ajârchu nan-inhuk inhringna sik hong kahnai jo.” 

Theichang Kunga Insena 
(Mt 24.31–35; Mk 13.28–31) 

29Khava sōa Jesu’n tekâk hi ahri pek hei, “Theichangkung leh thingkung ralak 
seng hi mandonsōt ruh. 

30Thingbō heiso a’ndôna abō ahongcher nanhmu jo’nchu, khōlum kahnai jo ti 
nanmanhret. 

31Kha leh in-anghrep a, hivahei hi ahon’phut jo’nchu, Pathen rengram kha jōng 
katlungbei sik jo ti nanmanhret sik. 

32“Mandon ruh, tûnlaia mihei hi anthisō mak hma hiva rakip hei hi ajōng 
katlung sik kae. 

33Marvân leh ralei chu inhmang sik, tâk kei ṭong chu inhmang mak ning. 

Inrin ṭhak a Om sik Arangei 
34“Insing thei ruh! Revei katamtak tlona sik rōk leh ju inruina sik khana hiva 
hringkhō sik a malung dongna khan nanbinga inpek inhlutmak ruh, akinchu 
khava Kani khan manhret manloa 

35chângkap kapōa asurkhâk sik chei. Ajârchu ralei hmuntina mi rakip chunga 
hivahi ajōng katlung sik kae. 

36Ajōng kasōk sik omchen heia inphut nanhringsōt torna sik leh Mihring Sapa 
hmaikunga ngir torna ratha nanchenna sik pha rakip a derṭhak una inrin ṭhak 
ruh.” 

37Jesu’n ani tina Bek-inna aleimanthei ṭhak hei; tâk jân jân a chu kasesōt a Olive 
Tlânga vaka-om ria kae. 

38Mi rakip hei kha jîngkâr hmatak Bek-inna aṭong hri inngei sik ahnenga 
kahong ri heia kae. 

Luke 22 

Jesu Dōina Ṭōnmantluk 
(Mt 26.1–5; Mk 14.1–2; Jn 11.45–53) 

1Rakan inti, Che philo Buhlom Revei sik pha kha leikahnai jo. 

2Thempu kalenhei leh Dân oja he’n mipuihei kha anleiṭit hei, khava jâra marûk 
a Jesu thatna sik hlam kha anleijong jo. 

Judah in Jesu Pek sōt sik a Ahnōm 
(Mt 26.14–16; Mk 14.10–11) 

3Khava sōa sonle 12 hei kâra Judah Iscariot intipa shunga Seitan kahlut jo. 

4Khava jâra Judah kasōk a thempu kalenhei leh Bek-inn kahngâk ṭōnpui 
karônhei hneng kasea heikhong mo Jesu apek sōt thei sik tia ava’nbekpui jo hei. 

5Anmani inpâk heia sêr pek sik a kahnōm jo hei. 

6Judah khan ahnōm jo jâra, mihei manhret loa pek sōt theina sik hlam inkot 
ajong jo. 

Rakan Kût Thlai sâkna sik Jesu’n Amantluk 
(Mt 26.17–25; Mk 14.12–21; Jn 13.21–30) 

7Chê philo Buhlom Revei shunga Rakanna thlai sik a kemōng thatna sik kani 
kha hong katlung jo. 

8Jesu’n Peter leh John atir heia, “Rakan Kût a khōhlei thlai nisâkna sik 
vamantluk ruh,” ati hei. 

9Anmani’n ahnenga ander, “Khon mo kantamantluk sik namadu?” 

10Ama’n amasôn hei, “Nangni khōpuia son nanhlut pha leh pase inkhat tuibe 
indom inkhat nan-intōpui sik. Ama hlutna inn katlunga jui ruh. 

11Khana inn kapupa hnenga khan hinga vahri ruh: ‘Oja khan nahnenga ahei hri, 
khon mo kasonlehei leh Rakan Kût thlai kantasâk sik?’ 

12Ama’n chungden kalentak mantluksa inkhat amanhmu sik chei, khana khan 
heirakip leimantluk ruh,” ati hei.” 

13Anmani kase heia Jesu’n ahri pek hei kapōa heirakip anvahmu jo, khana khan 
Rakan Kût thlai kha anmantluk jo. 

Rōngpu Jân-thlaisâk 
(Mt 26.26–30; Mk 14.22–26; 1 Cor 11.23–25) 

14Pha ahongtluk jo pha, Jesu dokhânga ahmun ahlōa asonlehei leh in-ong jo hei. 

15Ama’n anhnenga ati, “Ke’n khōdeng kathei mak hma hiva Rakan Kût thlai hi 
nangni leh nisâksap sik kamadu hêr. 

16Ajârchu ke’n kahri pek chei kae, Pathen rengram a hiva mantheina hi pui atluk 
mak kârseng ke’n sâk hêrmak jo ning.” 

17Khava sōa Jesu’n kōklei kha aloa Pathen manpâkna apek a ati, “Hivahi inlo ruh 
khana nankâra insem ruh; 

18Ajârchu ke’n kahri pek chei kae, Pathen Rengram kha ajōng tlung mak 
kârseng tuna inphut ke’n hiva vomhrui ju hi innok mak jo ning.” 

19Khava sōa ama’n buhlom kha aloa Pathen manpâkna apek a, har akhōia, 
anmani apek heia ati, “Hivahi nangni sik a a’npek sōt kataksa kha kae, kei 
mandonsōtna sik a hi tlo ruh.” 

20Thlai kha ansâksō pha, khava kapōa kōklei kha apek heia ati, “Hiva kōklei hi 
nangni sik a akalōng jo kathisen vâng mêrchîkna katetkhum jo, Pathen intepna 
ather kha kae. 

21“Tâk-kha enruh! Kei kapek sōt sikpa kha dokhânga hin kei leh ka-omsap! 

22Mihring Sapa kha Pathen tamantluksa dungjuia akathi sik kae; tâk akapek sōt 
sikpa kha heituk a ṭitpek ka-om jo mo!” 

23Khava pha anmani kâra tupen mo khanga katlo sik kha tia indertō heia kae. 

Akalen sik Chungchânga Inkhena 
24Ankâra tu mo akalenpen sik tia mandonna chungchânga inkhena leikasōk jo. 

25Jesu’n anhnenga ahri, “Jât-hlop hei reng he’n anrama mihei chunga ratha 
annei, anvai karônhei khan ‘Mihringhei ṭhōn ung kae,’ anti. 

26Tâk-kha nangni sik a chu khanga changmak; nangni kâra akalenpen khan 
matlumpen kapō akachang nger sik kae, khana hlamkakei khan sōk kapō 
akachang nger sik kae. 

27Ajârchu bu ka-ôa akasâk sik a a’n-ongpa leh a-inzenpa kha tu mo akalen jôk? 
Kadik, dokhâng chunga bu ka-ôa a’n-ongpa kha kae. Tâk-kha kei chu nankâra 
nan-inzen kapōa aka-om eng kae. 

28“Nangni chu kakhōdeng theina rakip a nanleiompui eng; 

29kapa’n kei vairônna sik ratha apek jo eng kapōa, khava ratha khet kha ke’n 
nangni kapek sik chei kae. 

30Karengrama kadokhâng chunga nansâk sik nan-in sik khana Israel phung 12 
chunga vai karôn sik a reng in-ongna in-ong sik chei.” 

Jesu Peter in Ahri manhlem sik Ahridek 
(Mt 26.31–35; Mk 14.27–31; Jn 13.36–38) 

31“Simon, Simon! Rangei roh! Hlei kathlōpa’n sahûm leh avai aṭhen kapōa, 
akaṭhamak a inphut akaṭha ṭhensōtna sik, nankhenga enmansinna sik a, Seitan 
khan hnōm pekna achen jo. 

32Tâk-kha nataksenna atlâk makna sik ke’n kaderpek jo che, khana kei hneng 
naho’nle nôk pha nang in nasōpuihei naman-ngar chet sik heia kae,” ati. 

33Peter in amasôna, Rōngpu, nang leh inṭhōia akathisap sik leh kurkhum a 
akahlutsap sik a intluk jo eng.” 

34Jesu’n amasôn, “Peter, kahri pek che kae, kei hi vōi 3 manhret mak eng 
natimak kârseng tuning jân âr khōngmak ning.” 

Sêrkōk, Mârsha, khana Chemjâm 
35Khava sōa Jesu’n asonlehei hneng ader hei, “Ke’n nangni sêrkōk, mârsha, 
kekōk kasea katirsōt chei pha khan nantavât heikhat aka-om mo?” “Heite 
inkhat vâtmak ung,” anti. 

36Jesu’n anhnenga, “Tâk-kha tûnchu sêrkōk, mârsha kanei khan a’nchoi sik kae; 
khana chemjâm kaneimak in azakkō kalen a’njōra a’nchôk sik kae. 

37Ajârchu kamanthei chei kae, ṭong intheng tahri, ‘Ama mikasehei mahâmsetna 
achenpui hei,’ ti kha, kei chunga hui akatlung nger sik kae, ajârchu kei chunga 
ale’nzet kha hui ajōng katlung jo kae. 

38Sonlehei khan anti, “Enroh, Rōngpu! Hinahin chemjâm 2 ka-om.” Ama’n 
aleimasôn hei, “Kha katluk jo.” 

Olive Tlâng Chunga Jesu’n Ader 
(Mt 26.36–46; Mk 14.32–42) 

39Jesu khōpuia inphut heikasōk a angaia asenari Olive Tlâng ting kase jo; khana 
asonle he’n akahnung anleijuia kae. 

40Ama ahmun kha atlung jo pha, anhnenga ahri, “Ma-thlemna nantlâk inhlut 
makna sik der ruh.” 

41Khava pha anmania inphut hlung indeng phâknahrep a ama kasea amarkhup 
athlep a ader jo. 

42“Apa, nalungdo achang inchu, hiva inrengna kōklei hi keia inphut alosōt pek 
roh. Tâk-kha kei lungdo intlo mak sona nang lungdo intlo rasoh,” ati. 

43Marvâna inphut ngeva inkhat jōng inlâra aratha amanngarpek jo. 

44Ama’n adehla reia, malung kahlutchet a ader a arathlen thisen rahme kapōa 
raleichunga jōngkatla jo. 

45Aderna inphut athōisōt pha, asonlehei hneng kahonga malung inrima 
invōichera anleikaje kha avahmu hei. 

46Ama’n anhnenga ati, “Heisa mo akaje chei? Thōi ruh mathlemna nantlâk 
inhlut makna sik der ruh.” 

Jesu Antasur 
(Mt 26.47–56; Mk 14.43–50; Jn 18.3–11) 

47Sonle 12 hei kâra Judah hlamkeina mipui kha anjōngtlung jo pha Jesu chu ṭong 
aleihriṭhak a leika-om. Ama’n Jesu kha majôp sik a ahei hnai. 

48Tâk-kha Jesu’n ahnenga ati, “Judah, nang in Mihring Sapa kha majôp a pek sōt 
sik mo nati?” 

49Sonle a-ompui hei khan omchen kasōk sik kha anhmu pha, anmani’n, 
“Rōngpu! chemjâm kantahmang sik mo?” anti. 

50Khana ankâra inkhat in Thempu Kalen sōkpa achang tinga akōr kha aleituk 
mathlâk pek jo. 

51Tâk-kha Jesu’n, “Hivahin katluk jo,” ati. Khana mipa kōr kha asit a amandam 
pek jo. 

52Khava sōa Jesu’n thempu kalenhei leh Bek-inn kahngâk ṭōnpui karônhei 
khana upa akasur sik a akahong hei hneng ati, “Nangni’n kei chunga inru kapōa 
sung leh chemjâm inthōa aheikakōn chei mo? 

53Bek-inna anikatâi nangni leh leika-omsap me, nangni’n sur sik a aleirei mak 
chei. Tâk-kha khō inthim vairônna pha, tûn hi nangnihei ṭōn tlona pha jo kha 
kae.” 

Peter in Jesu Ahri Manhlem 
(Mt 26.57–58,69–75; Mk 14.53–54,66–72; Jn 18.12–18,25–27) 

54Khava sōa anmani’n Jesu ansura, Thempu Kalen inna ankeimanhlut jo. Peter 
in inhlajap a aleijui. 

55Thempu Kalen lâmtea hmei anmansûk a an-oa in-ong jo hei, khana Peter um 
khahei kâra le’n ong. 

56Khava sōa sōk nuhmei inkhat in Peter kha hmei hnenga a’n-ong kha ahmu 
pha, kasang kanga a-ena, “Hiva mipa hi’m ama leh a’nthlop hei kae,” ati. 

57Tâk-kha Peter in inhlema, “Eh nuhmei, ke’n ama manhret mak eng,” ati. 

58Pha bongkhat sōa pase inkhat in Peter ahong hmusōt a ati, “Nang um ankâra 
inkhat che kae!” Tâk-kha Peter in amasôn, “Eh pase, kei changmak eng.” 

59Khana pung inkhatsō radona pase hlop inkhat in inhnaktak a, “Hiva mipa hi’m 
Jesu leh ale’nthlopkhet hei kae ti hi inkei-chiona omak, ajârchu ama hi’m Galilee 
mi inkhat kae!” ati. 

60Tâk-kha Peter in amasôn, “Eh pase, nang in nahri kha ke’n manhret mak eng!” 
Ama’n khanga ṭong ahri laitak khan ârkhōng hong kakhōng jo. 

61Rōngpu kha inheia Peter ahei ena khana Peter in Rōngpu ṭonghri, “Tuning âr 
akhōng mak hma, vōi 3 manhret mak eng nati sik eng,” ati kha amandonsōt joa 
kae. 

62Peter kasesōt a malung kana tak a vakaṭap jo. 

Jesu Antamanuisō khana Antavōk 
(Mt 26.67–68; Mk 14.65) 

63Jesu kahngâk-hei khan, anmanuisōa anleivōk. 

64Anmani’n ahmai ankatōmpek a, “Tu mo nakavō? sânsōt roh!” anti. 

65Khana anmani’n manuisōna ṭong katamtak anleihria kae. 

Sehmang-pachonghei Hmaikunga Jesu 
(Mt 26.59–66; Mk 14.55–64; Jn 18.19–24) 

66Khō ahong vâr jo pha, upahei, thempu kalenhei, khana Dân ojahei le’ntûp hei 
khana Sehmang-pachong ângkunga Jesu kha anleiṭhōi manhlut a kae. 

67“Nang Messiah che kha mo? ahri pek roh,” anti. Tâk-kha ama’n anhnenga, 
“Ke’n kahri pek chei inum, nangni’n taksen mak tin chei, 

68Khana ke’n ṭong kader chei inum amasôn mak tin chei. 

69Tâk-kha Mihring Sapa kha tuna inphut Akahratpen Pathen kut changting a’n-
ong sik jo kae,” ati. 

70Ankhenga anhria, “Khan chu nang Pathen Sapa kha che mo?” anti. Ama’n 
amasôn hei, “Kei kae eng nangni’n nanti.” 

71Khana anmani’n, “Eini’n amanchênna sik sâkhilak rangei mak jo me? 
Nitakkhet in aṭong hri nithei jo,” anti. 

Luke 23 

Jesu Pilate Hmaikunga Angir 
(Mt 27.1–2,11–14; Mk 15.1–5; Jn 18.28–38) 

1Khava pha anmani ankhenga kangirsōt heia, Jesu kha Pilate hmaikunga anṭhōi 
jo, 

2anmani’n anmahera anhri: “Hiva mipa hin kanmihei hlamlea aṭhōi hei, 
Rengkalen Caesar hneng ramsêrṭhei pek makna sik ahri, khana ama abinga 
Reng, Messiah inchangsak a kae.” 

3Pilate in Jesu hneng ader, “Nang Jehudihei Reng che kha mo?” Jesu’n amasôn, 
“Nang in khanga nati jo.” 

4Khan chu Pilate in thempu kalenhei hneng leh mipuihei hneng, “Hiva mipa 
masetna sik a ajâr heite hmumak eng,” ati. 

5Tâk-kha anmani’n anmanhnak chet a, “Ama’n Judea ram pumpuia aṭong 
mantheina vâng hin mihei inchokna amasō jo. Galileea aphut a tûnchu hinahin 
kahong jo,” anti. 

Jesu Herod hneng Antatir 

6Pilate in kha athei pha, “Ama hi Galilee mi mo?” tia ader hei. 

7Khana ama’n Jesu hi Herod vairônna ramṭhen a mi achang amanhret pha, 
Herod hneng Jesu kha atir jo, khava laitak khan Herod Jerusalema leika-om. 

8Herod in Jesu ahmu pha, inpâk hranghra, ajârchu ama’n Jesu chungchâng ṭong 
aleitheia aleihmu hnōmna kasôt jo. Jesu ṭōn-inlak tlo hmu sik a le’nhōra kae. 

9Khava jâra Herod in Jesu kha ṭong katamtak aleider, tâk Jesu’n heite leimasôn 
mak. 

10Thempu kalenhei leh dân ojahei hmating hong inhnengsōt heia inhnaktak a 
Jesu anmaher maset a kae. 

11Herod leh asepei he’n anmanuisōa semtlo hōina anleinei. Anmani’n pōn 
innem anmansia Pilate hneng anleitir male jo. 

12Khava ning tak a inphut Herod leh Pilate ṭhōn inchang jo hei; ajârchu khava 
hma seng anmani ale’n enkada hei kae. 

Jesu Thatna sik Ṭongpek 
(Mt 27.15–26; Mk 15.6–15; Jn 18.39—19.16) 

13Pilate in thempu kalenhei, hlamkakeihei khana mipuihei abek mantûp heia, 

14anhnenga ati, “Nangni’n hiva mipa hi mihei hlamle kaṭhōi kae tia kahnenga 
nanheiṭhōi. Tûn ke’n ama nanhmai kunga enmansinna kanei, tâk nanmaherna 
kapōa aṭhena heite hmumak eng. 

15Herod inum heite aṭhena ahmu mak jâra ahei tir male nôk jo. Hiva mi hin 
thina sik rahōi kasōk atloṭhe heite om mak. 

16Ke’n ama kavōk sik a kha kamasō sik jo.” 

17Rakan Kût pha rakip a Pilate in anmani sik kurkhum a inphut mi inkhat amasō 
pek ri heia kae. 

18Tâk-kha anmani ankhenga ka-ông heia, “Ama that roh! Barabbas amasō pek 
roh!” anti. 

19(Khōpui shunga inchok inhâng aleimasōk jâra leh rerûk a mi athat jâra 
Barabbas kha kurkhum a anta leikhum kae.) 

20Pilate in Jesu amasō hnōm jâra mipuihei hneng aleingek nôk hei. 

21Tâk-kha anmani ka-ông heia, “Makhei hlon roh, makhei hlon roh,” anti. 

22Pilate in vōi 3 tlukna anhnenga ahri, “Heimo atloṭhe aka-om? Thatna sik rahōi 
kasōk atloṭhe ke’n heite hmusōt mak eng. Ke’n ama kavōk sik a kha kamasō sik 
jo.” 

23Tâk-kha Jesu kha thingrake chunga ahem mankopna sik a anrasa inhnak chen 
a ka-ông hei, achaina pena anmanhnōm nger joa kae. 

24Khava jâra Pilate in antader kha ahnōm pek jo heia Jesu thatna sik ṭong 
amathlâk jo. 

25Bōina insō leh rerûk a mi athat jâra kurkhum a a’nkhumpa kha anmani 
maduna dungjuia amasō pek jo hei, khana Jesu chunga antamadu dungjuia 
antlona sik apek sōt jo hei. 

Jesu Thingrakea Antamakhei 
(Mt 27.32–44; Mk 15.21–32; Jn 19.17–27) 

26Sepei he’n Jesu anṭhōisōt jo khana anmani’n khanga anselai arahming Simon 
inti Cyrenea inphut khōpuia akahong mi inkhat an-intōpui, ama kha anleisur jo, 
thingrake kha anmandoma Jesu kahnung anmanjui. 

27Mipui katamtak in akahnung anleijui; anmani kâra nuhmei ṭhahrep ama sik a 
akaṭap leh a’n-ôi le’nvei hei. 

28Jesu’n anmani langting inheia ahri, “Jerusalem sanuhei! Kei sik jâra ṭap mak 
ruh, tâk nangni nanbing sik a leh nansahei sik a ṭap ruh. 

29Ajârchu, ‘Sa kaneimak, nai kavonhêr mak khana anetuia nai kaveihêr mak 
nuhmeihei kha heituk a mahâm kaṭha hei mo!’ tia mihe’n anhongtina sik kani 
kha hong katlung jo. 

30Khavakha mihe’n tlângbunghei hneng, ‘Kanchunga jōngtla roh!’ khan chu 
hmebunghei hneng, ‘Athup roh!’ anta hongtina sik pha jo kae! 

31Ajârchu thing kha ahring lai hinga akasōk achang inchu, achâr pha heimo 
akachang sik?” 

32Ṭōnse katlo milak 2 he’m Jesu leh thatsap sik a anleikei hei. 

33Anmani’n “Lurōk,” inti hmun kha antlung pha, Jesu kha thingrakea anhem 
mankop jo, ṭōnse katlo inkhat kha achangting, inkhat kha aveiting anleimakhei 
jo hei. 

34Jesu’n ati, “Apa, rangei mandam hei roh! Ajârchu anmani’n heimo antatlo 
manhret mak hei.” Khana anmani’n ankâra vâng-enna anneia azakkō kha insem 
jo hei. 

35Jehudi hlamkakei he’n, “Ama’n milak ahuksōt hei; ama Pathen takadeisōt 
Messiah achang inchu abinga inhuk rasoh!” antia anmanuisōlai khan aleikangir 
mipui he’n heimo akasōk sik tia anlei en madip a kae!” 

36Sepeihei kha’num anmanuisōa: kahong heia ju anhongpek a 

37khana anti, “Nang Jehudihei reng nachang inchu, nabinga inhuk inhring roh.” 

38“Ama hi Jehudihei reng kae” tia alu chungdet a anmazet a anleitâr pek. 

39Ṭōnse katlo a’nkhei inkhatpa khan inzak apek a, “Nang Messiah kha 
changmak che mo? Nabinga inhuk roh, keini’m ahuk roh,” ati. 

40Tâk-kha inkhatpa khan araseia ati, “Nang Pathen ṭitmak che mo? Nang in ama 
leh in-angtlinga ṭong tanna kha nachen jo kae. 

41Hei-achang inum eini tachen hichu akadik kae, eini’n nitlona rahōi kasōk hrep 
kha nihmu kae. Tâk-kha ama hichu akaṭhamak heite tlolo kae.” 

42Khana ama’n Jesu hneng, “Eh Jesu, nang in reng inkhat a nahong pha leh ahei 
mandonsōt roh,” ati. 

43Jesu’n ahnenga, “Tuning nang, paradise a aka-omsap sik mea intep eng,” ati. 

Jesu Thi 
(Mt 27.45–56; Mk 15.33–41; Jn 19.28–30) 

44-45Pung 12 radona inphut kani vârmak jo, khana pung 3 katlunga ralei pumpui 
inthim jo. Khana kani avâr mak lai shunga khan Bek-inn shunga pinden pōnzâr 
inkhei kha her hnia inhler jo. 

46Khava pha Jesu’n rasa inhnaktak a a-ôna, “Apa, nakut chunga karathla kapek 
che,” ati. Hi ahria kathi jo. 

47Sepei ṭōnpui karônpa khan omchen kasōk hei kha ahmu pha ama’n Pathen 
amanpâk a ati, “Inchêntak a hiva mipa hi mikaṭha kae.” 

48Khana khava hmun a a’ntûp a aka-en hei seng khan omchen kasōk hei kha 
anhmua an-ôp ankabena an-innting inle jo hei. 

49Galileea inphut a aheikajui mipuihei leh Jesu inhret hei, kahlajap a akangir hei 
khan omchen kasōk hei kha anlei ena kae. 

Jesu Thlâna Antahre 
(Mt 27.57–61; Mk 15.42–47; Jn 19.38–42) 

50-51Judea ram a Arimathea khōa arahming Joseph inti mi inkhat leika-om. Ama 
kha mikadik leh kaja ka-om tak Pathen Rengram ajōng katlung sik aleikahngâk 
inkhat kae. Ama chu Sehmang-pachonghei kâra inkhat achang inum anṭong 
mathlâk leh anchunga akahnōm mak inkhat leikae. 

52Ama Pilate hmaikunga kasea Jesu kalōng kha avader. 

53Khava sōa ama’n Jesu kalōng kha akadom mathlâk a hruipōn innem neng 
vâng akatōma, hlung thlân inkhōrsa, tûte ala’nhre makna inkhat a avahre jo. 

54Khava kani kha inrin ning kae, Châmhngat kani a’nphut mak hma det kae. 

55Galileea inphut a Jesu kahnung aheikajui nupuihei khan Joseph kha anjuia 
Jesu kalōng aman jena leh ahrena thlân kha anvahmu. 

56Khava sōa anmani’n innting inle heia Jesu kalōng kano sik marim katui thai 
leh maru-marâng anleimantluk a kae. 

Dân dungjuia anmani’n Châmhngat kani ning khachu le’nhnga jo hei. 

Luke 24 

Thōisōtna 
(Mt 28.1–10; Mk 16.1–8; Jn 20.1–10) 

1Kanive hma-inkei ning jîngkâr hmatak nuhmeihei khan antamantluk marim 
katui hei kha anchoia thlâna kase hei. 

2Thlânkhur kot khârna hlung ale’nhliksōt kha anvahmu jo. 

3Khava jâra anmani thlânkhur shunga kahlut jo hei. Tâk-kha Rōngpu Jesu taksa 
kalōng kha anmani’n hmumak jo hei. 

4Khava chunga inhmak a anngirlai, manhret manloa pōn kachek kasi pase 2 
anhnenga jōng kangir hei. 

5Nupuihei kha kaṭirei jo heia thōiting anhmai anmaluk jo, khahei khan 
anhnenga, “Heisa mo nangni’n akahring kha akathihei kâra nantajong? 

6Ama kathōisōt jo; hin om mak jo. Galileea a-omlai nanhnenga aleihri pek chei: 

7‘Mihring Sapa kha thingrakea hem mankop sik a mikasehei kut a pek sōt sik 
kae, ni 3 sōa kahringa akathōisōt sik kae’ aleiti kha mandonsōt ruh.” 

8Khava pha nupuihei khan aṭong hri kha anmandonsōt a, 

9Thlâna inphut inle heia, sonle 11 hei hneng leh alak-hei seng hneng omchen 
kasōk rakip anvahri pek jo hei. 

10Nupuihei khachu Magdalene Mary, Joanna, James nu Mary khana anmani leh 
a’nṭhōi nuhmei lak he’n sonlehei hneng hihei hi anvahri pek hei. 

11Tâk-kha sonlehei khan nuhmeihei ṭonghri kha hme hria antahri kae tia 
anleiloa leitaksen mak hei. 

12Tâk-kha Peter kangirsōt a thlânting katlân jo; khana ama inkuna a-en pha 
hruipōn inze teilo heite leihmu mak. Heimo akachang jo tia amandonhla pum a 
innting inle jo. 

Emmaus a Akase 
(Mk 16.12–13) 

13Khava ning tak khan Jesu kahnung kajuihei kâra mi 2 Emmaus inti khō inkhat 
Jerusalema inphut Kilometre 11 kapō inkâra akahla kha anleijōn. 

14Anmani 2 he’n omchen kasōk rakip ṭong kha anhria leikase hei. 

15Anmani khanga inbek heia anselai khan, Jesu’n asor manhnai heia 
ale’nṭhōipui hei. 

16Anmani’n anhmu ravâng ahme leimanhret tor mak hei. 

17Jesu’n anhnenga, “Nangni nanse pum a heiṭong mo a’nbe chei?” tia ader hei. 
Anmani anhmai kanguirenga leikangir hei. 

18Khava pha ankâra arahming, Cleopas intipa khan ahnenga, “Tûnlai kani 
ṭhahrep shunga Jerusalema omchen kasōk manhret lo khōhme kha nang rōk 
che mo?” ati. 

19“Heimo akasōk?” tia aleider hei. “Nazareth Jesu chunga ṭōn kasōk hei kha,” tia 
anmasôn. “Ama hi sânkathem inkhat, Pathen leh mi rakip in aṭōntlo leh aṭong 
hria ratha kaneitak inkhat a antalo kae. 

20Nithempu kalenhei leh vaikarôn he’n thatna sik a anpek sōt a, thingrakea 
anhem mankop a kae. 

21Israelhei kahuk inhring sik kha ama kachang sik tia keini le’nhōr ung! Khahei 
rakip chunga, hiva ṭōn kasōk hi tuning ni 3 katluk jo. 

22Kankâra nuhmei ṭhahrep he’n animanpir hêr ung; jîngkâr hmatak thlâna 
vakase hei, 

23tâk akalōng kha vahmu mak jo hei. Ama kahring jo tia ankahri pek ngeva 
hmangtalâra kanhmu hei antia he’nle hei. 

24Kanloi hei kâra ṭhahrep thlâna vakase heia nuhmeihei tahri kapōa thlân kha 
anvahmu, tâk ama khet chu vahmu mak jo hei.” 

25Khava sōa Jesu’n anhnenga ati, “Heituk-hrep a akamo chei mo, sânkathemhei 
tahrisōt rakip taksenna sik heituk a a’nsûm jo chei mo! 

26Messiah khan inrengna khahei seng ade nger sik khava sō leh alûrna shunga 
akahlut sik changmak mo?” 

27Khana ama’n Moses lekha heia inphut sânkathemhei tamazet katlunga ṭong 
Intheng rabu rakip shunga achungchânga ale’nzet senghei kha aleihri manchên 
pek jo hei. 

28Anmani’n ankhō jōn kha antlung sik jo pha, ama akakhe chet a akase sik 
le’nhlem; 

29tâk anmani’n ankhâma, “Kani katla jo, inthimbei sik jo, reksap jo rih,” anti. 
Khava jâra ama kha anmani leh akarek sik a leikahlut jo. 

30Ama anmani leh dokhânga in-onga, buhlom kha aloa, mahâmṭhat apek a, 
khana akhōia anmani apek hei. 

31Khava pha anhmit inhlâng joa anmani’n ama achang kha anmanhretsōt jo. 
Tâk-kha anhmit hmua inphut le’nhmang jo. 

32Anmani 2 kha inbe heia, “Ama leh hlamlena nihe’n ṭhōisaplai, Ṭong Intheng 
ahri manchêna a’nbekpui me lai khan nimalung shunga hmei insûk angmak 
mo?” inti heia kae. 

33Anmani khava phatak a khan kathōi heia Jerusalemting inle jo hei, khana 
sonle 11 leh alak-hei anle’ntûp kha anvahmu hei, 

34khahei khan anhnenga, “Rōngpu kha kadiktak a kathōi jo! Simon hneng inlâra 
kae!” anti. 

35Mi 2 hei kha’num anhnenga, anhlam hrona omchen kasōk leh, buhlom akhōi 
pha, Rōngpu achang antamanhretsōt omchen kha anhri manchên pek jo hei. 

Jesu Asonlehei Hnenga A’nlâr 
(Mt 28.16–20; Mk 16.14–18; Jn 20.19–23; Ṭōn 1.6–8) 

36Anmani’n hiva ṭong hi anhrilai, manhret manloa Rōngpu kha ankâra hong 
kangira anhnenga, “Nanchunga malung mōngna om rasoh,” ati. 

37Anmani’n rathla inkhat antahmu kapōa anmandona, inpir heia kaṭihêr jo hei. 

38Tâk-kha ama’n anhnenga, “Heisa mo nanbinga a’nder cheia nanmalung inkei-
chiona nantanei? 

39Enruh, kakut kake hei hi, kei eng kae, asit una a-en ruh; ajârchu rathla inkhat 
in kei kapōa taksa ravōi, ru leh châng neimak,” ati hei. 

40Ama’n hi ahria, akut akehei amalârpek heia kae. 

41Khava katlunga hlamrin tor mak hei, anṭong theia le’npâk hêr hei khana 
andet-hla hêr; khava jâra ama’n anhnenga ader hei, “Hiva hmun a hin sâk thei 
heikhat nantanei mo?” 

42Anmani’n ahnenga nga sōngsa ahar inkhat anleipek, 

43Kha aloa anhmai kunga aleisâk a kae. 

44Khava sōa anhnenga ati, “Kei chungchânga Moses Dân shunga a’nzet rakip, 
sânkathemhei tamazet, khana Hlarabua ale’nzet kha ahong katlung sō nger sik 
kae tia nangni leh nileiom saplai kaleihri pek chei kha hivahei hi kae.” 

45Khava sō tōa Ṭong intheng kha anmanhretna sik anmalung amahlang pek jo 
hei, 

46khana anhnenga, “A’nzet kha hi kae: Messiah kha inrim khōdeng athei sik, ni 
3 ning thina inphut kathōi sik, 

47khana Jerusalema inphut a jât rakip hneng malung thlengna leh set rangei 
mandamna sik ama rahminga ṭong inhri inthang sik kae. 

48Nangni hiva sâkhi chei kae. 

49Ke’n kapa ṭongtep kha nangni chunga kajōngtir pek sik chei. Tâk-kha 
nanchunga marvâna inphut ratha kha ajōng tlung mak hma seng khōpuia 
nangni om ruh.” 

Jesu Marvân Chunga Aketou 
(Mk 16.19–20; Ṭōn 1.9–11) 

50Khava sōa ama’n anmani kha Bethany katlunga aṭhōisōt heia, ama’n akut 
akalânga vâng aleipek hei. 

51Ama’n vâng apek lai hei, ama marvân chungting kaketoua, anmani adahlon jo 
hei. 

52Anmani’n ama ankamuk a inpâktak a Jerusalemting inle jo hei. 

53Khana anmani Bek-inn shunga Pathen anchoi ka-ân ṭhak a ka-om jo hei. 

John 

John 1 

Hringna ṭong 
1A’nphutbia ṭong kha leika-om jo; ṭong kha Pathen leh leika-omsap hei; ṭong 
kha Pathen leikae. 

2Ṭong kha anphutbia Pathen leh leika-omsap hei. 

3Ama a inphut heirakip Pathen in asyem; asyem rakip ama inṭangna tei loa heite 
inkhatbek le’nsyem mak. 

4Ṭong kha hringna heisōkna kae. Khana hiva hringna hin mihring hneng vâr 
ahei rôn. 

5Vâr khan khō inthim asat manvâr, khō inthim khan vâr kha tor mak. 

6Pathen in aṭong karôn mi inkhat arahming John inti ajōngtir, 

7ṭong kha mi rakip in antheina sik leh antaksenna sik, vâr chungchânga akahrile 
sik a ajōngtir kae. 

8Ama chu vâr kha changmak, vâr chungchânga akahri inthang sik a akajōng kha 
kae. 

9Raleichunga akajōng mi rakip kasat invâr ama kha vâr kadik khet kha kae. 

10Ṭong kha raleichunga leika-om, Pathen in ama inṭangna vâng vânhnōi asyem, 
tâk vânhnōi in ama leimanhret mak. 

11Ama aram mihei hneng kajōng, tâk ami he’n ama leirahlâng mak hei. 

12Achang inum, mi ṭhahrep in, ama anlei rahlânga antaksen; khava jâra Pathen 
sa anchangna sik ratha apek hei. 

13Anmani khachu ngai dungjuia mihring pa inkhat in amatet heia Pathen sa 
ahong kachang emak hei; Pathen khet kha anpa leikae. 

14Ṭong kha mihring jōng kachanga maritna leh dikna kasip phet a nikâra ka-
om. Alûrna kha kanleihmu, Apa Sapa inkhat rōk achangna aleichen lûrna kha 
kae. 

15John in ama chungchânga aleihri. Ama kapenga, “‘Ama chu kei kahnunga 
kajōng, tâk ama kha kei kanek a kalen jôk, ajârchu kei intet mak hma ama chu 
aleika-omsa kae,’ tia kaleihri kha ama hi kae.” 

16Ama, maritna kasip phet achangna inphut mahâmṭhatna inkhat bânna inkhat 
eini nikhenga apek me. 

17Pathen in Mosea inphut Dân kha ajongpek me, tâk Jesu Christa a inphut 
lungset maritna leh akadik kha ajongpek me. 

18Tûte’n Pathen lahmu phung hêrmak. Pathen leh thakhat akae, khana Pa 
ângshunga aka-om, Sapa inkhat rōk khan Pathen manhretna amannei me. 

Tui Inhlutpa John Ṭongrôn 
(Mt 3.1–12; Mk 1.1–8; Lk 3.1–18) 

19Jerusalema ka-om Jehudi vaikarôn he’n, “Nang tu che mo?” tia ṭong akader sik 
a Thempuhei leh Levihei anleitir hei. 

20John in masôn makna sik a leitlo mak, tâk inthengtak a leh inphôngtak a 
amasôn hei, “Kei Messiah kha changmak eng.” 

21“Khan chu nang tu che mo? Elijah che mo?” tia ander. John in amasôn hei, “Kei 
changmak eng.” Anmani’n ander nôk, “Sânkathem kha che mo?” Ama’n, 
“Changmak eng,” tia amasôn hei. 

22“Achang inne nang tu che mo?” anti. Ani heikatir hei hneng keini’n kanva 
masônna sik hei. Nang nabinga tu mo a’nti che?” 

23John in Isaiah sânkathem ṭong kha ahrisōt a: “Rōngpu sena sik hlam mantlun 
ruh! tia nêrdiram thōia mi inkhat in a-ôn,’ inti kha kei eng kae,” ati. 

24Phariseehei tahei tir ṭongkarônhei khan, 

25kha achang inchu John hneng, “Nang kadeisōt Messiah kha’m nachangmak a, 
Elijah kha’m nachangmak a, Sânkathem kha’m nachangmak inchu, heisa mo tui 
manhlutna ṭōn natlo?” tia ander. 

26John in amasôn hei, “Ke’nchu tuia tuimanhlut katlo; achang ravâng nangni’n 
nantamanhret mak nankâra akangir inkhat ka-om. 

27Ama kei kahnunga kajōng; kei chu akekōk hrui kasōt bek sik um karahōi 
changmak.” 

28Hiseng hi John tui manhlutna Jordan tuidung pang nisō rekhat Bethany a 
akasōk omchen kae. 

Pathen Kemōngte 
29Abân kania John in Jesu ahnenga akahong kha ahmua ati, “Vânhnōi setna 
karôn Pathen Kemōngte kha hin ka-om. 

30Ke’n, ‘Kei kahnunga akajōng mi inkhat kha kei kanek a kalen jôk, ajârchu 
ka’ntet mak hma ama chu aleika-omsa jo kae,’ kalei ti kha ama hi kae. 

31Ke’n ama tu achang sik leimanhret mak eng, tâk Israel mihe’n ama 
anmanhretna sik tui inhlut katlo sik a kei akajōng eng kae.” 

32John in sâkhi apek kha hi kae: “Ke’n Rathla kha vaṭhu kapōa marvâna inphut 
ama chunga ajōng kachu kha kahmu. 

33Khava katlunga ke’n leimanhret mak eng, tâk tuia tuimanhlut katlo sik a 
anijōng katir Pathen in, kahnenga, ‘Nang in Rathla kha mi inkhat chunga ajōng 
kaṭum nahmu sik; Rathla Inthenga tui manhlutna akatlo sik kha ama kae,’ 
atipek eng. 

34Khavakha ke’n ama chunga kahmu jo, khana ama hi Pathen Sapa kha kae, tia 
kamanthei chei kae.” 

Jesu Sonle Hma-Inkeihei 
35Abân kania John in asonle 2 leh khava hmun a leikangir nôk hei, 

36Jesu ahnengting akahong kha aleihmu. “Pathen Kemōngte so, son ka-om!” atia 
kae. 

37Sonle 2 hei khan ahri kha antheia Jesu kahnung anjui jo. 

38Jesu inhea anmani’n akahnung anta heijui kha ahmua, ader hei, “Nangni’n 
heimo nantajong?” Anmani’n anmasôn, “Rabbi, nang khon mo aka-om che?” 
anti. (Rabbi hi Oja, tina kae.) 

39Ama’n amasôn hei, “Hong una hong-en ruh!” (Pung 4 radon khōhlei ting jo 
kae.) Khava jâra anmani kase heia a-omna hmun anhmu jo, khava ning khan 
ama leh ka-omsap jo hei. 

40Ankâra inkhat chu Simon Peter naipa, Andrew kae. 

41Inrangtak a, a-upa Simon ahmua ahri pek “Messiah kha kanhmu jo.” (Messiah 
ti hi Christa tina kae.) 

42Ama’n Simon kha Jesu hneng aheiṭhōi. Jesu’n ama a-enna, “Nang rahming hi 
John sapa Simon che kae, tâk Cephas a’nti sik jo che kae,” ati. (Hivahi Peter tina 
leh in-angtling hlungpui inkhat tina kae.) 

Jesu’n Philip leh Nathanael Abek hei 
43Abân kania Jesu Galileea se sik a inrei. Ama’n Philip ahmua ahnenga, “Ajui 
roh,” ati. 

44(Philip kha Peter leh Andrew omna Bethsaida khōpuia mi kae.) 

45Philip in Nathanael ahmua ahnenga, “Ama chungchânga Moses’n Dânrabu a 
amazet leh sânkathemhei talei mazet mipa kha keini’n kanhmu jo; ama kha 
Nazareth a Jesu, Joseph sapa kha kae,” ati. 

46Nathanael in ahnenga, “Nazareth a akaṭha heikhat akasōk tor a mo?” ati. 
Philip in ahnenga, “Hong inna va-en roh,” ati. 

47Jesu’n Nathanael ahnenga akahong kha ahmu pha, ama chungchâng ṭong ahri: 
“Enruh, Israel inchêntak inkhat so! Achunga ṭhena heite om mak.” 

48Nathanael in ahnenga ader: “Heikhong mo namanhret eng?” Jesu’n amasôn, 
“Philip in abek mak hma che, theichangkung thōia na-omlai khan kahmu che.” 

49Nathanael in ahnenga amasôn, “Rabbi, nang Pathen Sapa che kae. Israelhei 
Rengpa che kae.” 

50Jesu’n, “Theichangkung thōia na-omlai kahmu che kati jâr hrep a nang in 
nataksen eng mo? Nang in hiva kanek a akalelen ṭōnhei nalahmu sik kae,” ati. 

51Khana ama’n anhnenga ati, “Kadiktak a kahri pek chei kae, marvân inhlânga, 
Pathen ngevahei khan Mihring Sapa chunga ajōng kaṭum leh akake hei 
nantahmu sik kae.” 

John 2 

Kana a Hmōiṭhōi 
1Ni 2 sō leh Galilee ram a Cana khōa hmōiṭhōina inkhat leika-om. Khana khan 
Jesu nu leika-om, 

2khana Jesu leh asonle he’m khava hmōiṭhōina khan anleibek hei. 

3Anmani’n ju annei mak jo pha, Jesu nu khan Jesu hneng, “Anmani ju neimak jo 
hei,” ati. 

4Jesu’n amasôn, “Heimo tlo sik kha amanthei mak roh. Kapha latluk mak.” 

5Jesu nu khan sōk-hei hneng, “Ama tamanthei chei kha tlo ruh,” ati hei. 

6Jehudihei bek ngaia insuk inthengna ka-om, khava sik a anta leihmang hlungbe 
litre 100 sasâm kaken karuk leika-om. 

7Jesu’n sōk-hei hneng, “Hiva behei hi tui mansip ruh,” ati hei. Anmani’n tuibehei 
kha kasip a ansun jo hei. 

8Khava pha Jesu’n anhnenga, “Tûn tui kha ajing lōksōt una revei rōi kavorpa 
hneng choi ruh,” ati hei. 

9Anmani’n anchoia, rōi kavorpa khan tui kha amantem pha, ju leikachang jo. 
Ama’n khava ju kha khona inphut mo leimanhret mak a kae. (Tâk-kha tui kalōk 
sōk-hei khan chu anmanhret a kae.) 

10Khava jâra ama’n hmōipa kha abek a, ahnenga ati, “Mi rakip in hma inkeia ju 
katui pen ansem phung, khana mihe’n an-in manchim pha leh ju kasep ansem 
ri. Tâk-kha nang chu tûn katlung ju katui nalada hi.” 

11Hiva ṭōn-inlak hma inkeipen hi Jesu’n Galilee ram a Cana khōa atlosōt a kae; 
khana khan alûrna aphônga, asonle he’n antaksen jo. 

12 Hivasōa Jesu sernu leh anaihei, khana asonlehei Capernauma kase heia, 
khava hmun a khan kani ṭhahrep vaka-om jo hei. 

Jesu Bek-inna Akase 
(Mt 21.12–13; Mk 11.15–17; Lk 19.45–46) 

13 Jehudihei Rakan Kût sik pha kha ahnaitek jo jâra Jesu Jerusalema leikase. 

14Ama’n Bek-inna sehrat, kemōng, pherva kajōrhei leh sêr kathlenghei 
andokhâng hnenga an-inong kha ahmu hei. 

15Ama’n hrui akahrea sung vōkna sik asyema, Bek-inna inphut sehrat leh 
kemōnghei kha ahnong sōt a sêr kathlenghei dokhânghei kha amaletpek hei 
khana ansêr kha akathek pek hei. 

16Khana pherva kajōrhei hneng ama’n ṭong apek heia, “Hina inphut hivahei hi 
choisōt hei ruh! Kapa inn hi neinâk jōrna manchang mak ruh,” ati hei. 

17Asonle he’n ṭong intheng tahri, “Na-inn kha karangeia kamalunga hmei 
kakâng ka-ang,” ati kha anleimandonsōt a kae. 

18Khava pha Jehudi vaikarônhei khan ahnenga anhongder, “Nang in hinga 
tlotheina ratha nanei ti malârna heiṭōn inlak mo namanhmutor sik ung?” 

19 Jesu’n amasôn hei, “Hiva Pathen inn hi ṭhet ruh khana ke’n ni 3 a kasak nôk 
sik.” 

20“Hiva Bek-inn hi asakna kum 46 kahlut, nang in ni 3 shunga nasak nôk sik 
mo?” tia ander. 

21Tâk-kha Jesu’n Bek-inn tia ahrina hi ataksa kalōng kha atina kae. 

22Ama thina inphut athōisōtsō pha, asonle he’n hiva aleihri hi anmandonsōt joa 
kae; khana anmani’n ṭong intheng kha leh ama’n aleihri ṭong kha antaksen jo. 

Mihring Chungchânga Jesu Manhretna 
23Rakan Kût reveilai Jesu Jerusalema a-om shunga ṭōn-inlak katamtak atlosōt 
anhmu jâra mi katamtak in antaksen jo. 

24Achang ravâng Jesu’n chu anmani leitaksen tor mak hei, ajârchu amanhretpet 
heia kae. 

25Jesu’n anmalung shunga heimo aka-om ti amanhretsō, achang jâra tûte’n ama 
hneng mihei chungchânga manthei sik rangei mak a kae. 

John 3 

Jesu leh Nicodemus 
1Jehudihei hlamkakei, Phariseehei kâra rup inkhat, arahming Nicodemus inti 
mi inkhat leika-om. 

2Ama jân khat Jesu hneng kahonga, “Rabbi, nang Pathena inphut akajōng Oja 
che ti keini’n kanmanhret; ajârchu Pathen inthōpui tei loa tûte’n natlo ṭōn inlak-
hei hi tlotor mak,” ati. 

3Jesu’n amasôn, “Kadiktak a kahri pek che kae; tu achang inum avea a’nte 
thermak inchu Pathen Rengram kha hmutor mak ning.” 

4Nicodemus in ader, “Heikhong mo mi inkhat upa achang sō kahnunga 
a’ntether nôk sik? Anu shunga akahlut nôk a a’ntether thei sik mo!” 

5Jesu’n amasôn, “Kadiktak a kahri pek che kae, tui leh Rathla a a’ntemak tûte 
inkhatbek Pathen Rengram hlut tor mak ning. 

6Mi inkhat hi taksa chu nu leh pa tamatet kae; tâk rathlating chu Rathla tamatet 
kae. 

7Nangni nankhenga a’ntether nger sik chei kae kati jâra mandonhla mak roh. 

8Thli so ahrâng hnō-hnōmna ting kahrâng, nang in arasa nathei, tâk nang in 
khontinga ahe’nphut a khonting ajōn manhret mak che. Khava kapōa Rathla a 
a’nte rakip kha khanga katia kae.” 

9Nicodemus in ader, “Heikhong mo hi akachang tor sik?” 

10Jesu’n amasôn, “Nang Israelhei Oja kalen inkhat kachang chea hivahi 
namanhret tor mak mo? 

11Kadiktak a kahri pek che kae. Keini’n kanta manhret kha kanmanthei chei, 
kantahmu kha kanhri pek chei, tâk nangni inkhatbek in kanṭong hri lohnōm 
mak chei. 

12Ke’n hiva vânhnōi chungchânga kahri hi nantaksen mak inchu, marvân 
chunga ṭong kahri pha heikhong mo nanta taksen tor sik? 

13Marvâna inphut ajōng kaṭum Mihring Sapa tei loa tûte marvâna akake la-om 
mak.” 

14 Moses’n ram thōia sum-êng mari kha sungtlōn inkhat chunga aleimakhei 
manshâng kapōa mihring Sapa kha’m antamakhei sik kae, 

15akataksen rakip in kumsôt hringna aneina sik a kae. 

16Ajârchu Pathen in vânhnōi ralei hi hingtuk hrep alungset jâra Asapa inkhat 
rōk kha apek jo, tu achang inum ama kataksen kha thimak ning, tâk kumleikōa 
hringna anei sik kae. 

17Ajârchu Pathen in ralei ṭong katan sik a asapa ajōngtir changmak; tâk akahuk 
inhring sik a ajōngtir kae. 

18Tu achang inum Sapa kataksen rakip chu aṭong intanmak ning, tu achang 
inum akataksenmak rakip kha ṭongtansa jo hei kae, ajârchu ama’n Pathen Sapa 
inkhat rōk kha leitaksen mak jo. 

19Ṭongtan ṭōn kha hi kae: ti chu vâr kha raleichunga kajōng jo, tâk mihe’n 
ṭhatmak ṭōn kha antlo jâra, vâr kanek a a’nthim jôk kha anmadu. 

20Ṭōn kaṭhamak katlo rakip in vâr kha anhōt, khana anṭōn kaṭhamak tlohei kha 
inlâr sik tia vâra honghnōm mak hei. 

21Achang ravâng akadik katlo mi kha tu achang inum Pathen ṭong juina ṭōn atlo 
kae ti a’nlârsōt theina sik vâra khan kahong hei. 

Jesu leh John 
22Hivasōa Jesu kha asonlehei leh Judea ramṭhenting kase jo hei. Khava hmun a 
khan ama’n pha ṭhahrep a-ompui heia, tui amanhlut jo hei. 

23John inum Salim hnenga Aenon khōa tui atam jâra tui manhlutna aleitloa kae. 
Ahnenga mi kahong hei khana tui amanhlut heia kae. 

24(Hivahi John kurkhum a anleikhum mak laia kae.) 

25John sonle ṭhahrep leh Jehudi inkhat beklanga insi intheng chungchânga 
inkhena anleiphut. 

26Khava jâra anmani John hneng kase heia, “Rabbi, Jordan nisō rea nale’nṭhōi 
puipa, ama chungchânga naleihripa kha namandonsōt mo? Kaṭha, tûnhin 
tuimanhlut atloa ka-om, khana mi rakip ahnenga kase heia kae,” anti. 

27John in amasôn hei, “Marvâna inphut a Pathen tajōng pek mak mi khan heite 
chentor mak. 

28Ke’n nanhnenga, ‘Kei chu kadeisōt Messiah kha changmak eng, tâk ahma a 
akase sik a ajōngtir eng kha kae,’ tia kaleihrina sâkhi kha nangni chei kae. 

29Hmōinu kha hmōipa ta kae; tâk khava hnenga akangir hmōipa ṭhōnpa khan 
hmōipa rasa kha athei pha, inpâk a kae. Hing’hin kei inpâkna kha pui akatluk jo 
kae. 

30Ama chu akakhang chet-chet sik kae, kei chu akatlasuk chet-chet sik eng kae.” 

Marvâna Inphut Akajōngpa 
31Marvâna inphut akajōng ama kha heirakip chunga akalenpen kae. Raleichung 
mi kha ralei ta kae, khana raleichung sik a ṭong kha ama’n ahri, marvân chunga 
akajōng ama kha heirakip chungpen kae. 

32Ama’n ahmu leh athei ṭong kha ahri, tâk tûte’n aṭong lopek mak hei. 

33Tu achang inum ama ṭong inhlâng mi khan, Pathen hi akadik kae ti amanchên 
jo. 

34Pathen tahei tir mi khan Pathen ṭong kha ahri; ajârchu Pathen in ama chunga 
arathla kha pui katluk a apek. 

35Pa khan asapa kha alungset, khana aratha neina thōia heirakip apek jo. 

36Tu achang inum Sapa kataksen mi khan kumsôt hringna anei jo; tu achang 
inum Sapa kataksen mak mi khan hringna hmuhêr mak ning, tâk Pathen 
karâkna thōia ka-om ṭhak sik. 

John 4 

Jesu leh Samaria Nuhmei 
1Jesu’n John kanek a mi katamtak tui manhlutna atlo heia, sonle’m akatam jôk 
asyem jo hei ti hi Pharisee he’n anthei jo tia Jesu’n amanhret jo. 

2(Kadiktak a chu, ama khet in tûte tui manhlutna leitlo mak, asonlehei tatlo 
kae.) 

3Antahri kha athei pha Jesu’n Judea ram adahlona Galileeting inle nôk jo. 

4Ama’n khan asena Samaria ahro nger sik kasōk. 

5Ama’n Samaria ram shunga khōpui inkhat Sychar inti aphâk jo, khavakha 
Jacob in asapa Joseph ram apekna hnenga kae. 

6Khava hmun a khan Jacob tuikhur kha leika-om, Jesu ahlam heihrona kachâm 
joa khava tuikhur panga khan in-ong jo. Apha kha sûnṭim radontak a leikae. 

7Samaria nuhmei inkhat tui kathe sik kahonga, Jesu’n amanu hneng, “In sik tui 
apek roh,” ati. 

8(Asonlehei khōpuia sâk incho sik leikase hei.) 

9Nuhmei khan amasôn, “Nang Jehudi inkhat che’n kei Samaria kachang inkhat 
hneng, heikhong mo tui in sik nader eng?” (Ajârchu Samariahei tahmang kōklei 
leh thlengkamhei Jehudi he’n hmanglo hei kae.) 

10Jesu’n amasôn, “Nang in Pathen kutchoi pek kha namanhret a, khana tui in sik 
nakaderpa kha namanhret a, nang in ama hneng jôk nalei der inchu, ama’n 
hringna tui apek sik che kae.” 

11Nuhmeinu khan ahnenga ati, “Apu, nang in alōkna sik heite neimak che, khana 
tuikhur hi inthûk a kae; khava hringna tui kha khona mo nalo sik. 

12Kanpa-kanpu Jacob in hiva tuikhur hi apek ung kae, ama leh asa he’n khan 
chu aran he’n hinna inphut anta lei-in kae. Ama kanek a nang akalen che mo?” 

13Jesu’n amasôn: “Tu achang inum hiva tui ka-in hei kha antui kahre nôk sik. 

14Khana tu achang inum kei tapek sik tui ka-in mi khachu atui hrenôk hêrmak 
jo ning. Kei tui pek sik khachu, kapek mipa shunga khan hringna tui kapût a 
kalōng sik, khana kumleikōa hringna apek sik kae.” 

15Nuhmei khan, “Apu, khava tui kha apek roh! Khana katui ahre nôk hêrmakna 
sik leh hiva hmun a tui kathe kahong nôk makna sik,” ati. 

16Jesu’n amanu hneng, “Se ina napuise vabek ina hin hong ruh,” atipek. 

17Nuhmeinu khan amasôn, “Kei puise neimak eng.” Jesu’n amanu hneng ati, 
“Nang in puise neimak eng nati hi kadik hranghra. 

18Nang in puise 5 nanei jo, tuna na-ompuipa hi napuise inchênkhet changmak; 
nang in akadiktak kha nahri pek eng.” 

19Nuhmei khan ati, “Apu, nang sânkathem inkhat che kae ti kamanhret jo che. 

20Kanpu sōn he’n hiva tlâng chunga hin Pathen anleikamuk, tâk Jehudi 
nangni’nchu, ‘Pathen kamukna sik hmun kha Jerusalem kae,’ nanti.” 

21Jesu’n amanu hneng ati, “Eh nuhmei, ataksen roh! Mihe’n hiva hmun a 
achanga, Jerusalema achang inum Pa kha antakamuk makna sik pha kha 
alajōng katlung sik kae. 

22Nangni Samaria mi’n nantamanhret manchênmak kha nankamuk. Keini 
Jehudi’n tu mo kantakamuk kha kanmanhret. Ajârchu Jehudi heia inphut 
hukmanhringna hi akajōng kae. 

23Tâk-kha pha kha katluk jo, tûn jo hi kae. Kadiktak a inmuk hei khan Pa kha 
kadiktak a leh Rathla a antakamuk sik hi Pa tamadu kae. 

24Pathen hi Rathla kae, khana ama Rathla hratna vâng rōk khan mihe’n ama 
antakamuk tor kae.” 

25Nuhmei khan ahnenga, “Messiah kha kajōng sik, khana ama ajōng pha, 
heirakip amanthei sik me ti kha kamanhret,” ati. 

26Jesu’n amasôn, “Ama kha kei eng kae, nahnenga ṭongkahri eng hi kae.” 

27Khava laitak khan asonlehei kha hong inle jo hei; khana anmani’n ama 
nuhmei inkhat leh anle’nbek hei kha anhmu pha inlak ansak hêr jo, kha’num 
tûte’n, nuhmeinu kha, “Heimo namadu?” timak hei, a-emak leh Jesu hneng, 
“Heisa mo amanu na’nbekpui?” tia’m dermak hei. 

28Khava pha nuhmeinu khan atuibe adahlona, khōpuia inlea, mihei hneng, 

29“Ke’n kaleitlo rakip akhenga ani kahri pek mipa so hong una hong-en ruh! 
Ama so Christa changmak ning mo?” atia avabek hei. 

30Khava jâra anmani khōpui andahlona Jesu hneng kase jo hei. 

31Khava laitak khan sonle he’n Jesu hneng, “Oja, bu hongsâk jo roh,” tia 
anleingêk. 

32Tâk-kha ama’n amasôn hei, “Nangni taman hretmak busâk sik ke’n kanei.” 

33Khava jâra asonlehei inkhat leh inkhat indertō hei, “Tu mo inkhat in busâk sik 
ahei choi pek nâk mo?” 

34Jesu’n anhnenga, “Kei bu khachu anijōng katirpa lungdo pui katluk a tlo 
mathluk sik kha kae,” ati. 

35Nangni’n, “Sa-âtna sik thla 4 laka-om,” nanti. Ke’n kahri pek chei kae; Kaṭha a 
khō thlir una hlei rajeiso enruh: sâng kahmin sō jo, a-ât pha katluk joa kae. 

36Sâng ka-ât pa kha tloman inpek a kumleikōa hringna sik sâng kha amantûp; 
khang’khan akalingpa leh aka-âtpa kha inpâksap sik hei. 

37Ajârchu, ‘Mi inkhat in alinga, mihlop inkhat in a-ât kae,’ inti kha akadik kae. 

38Nangni talei thlōmakna hleihmun a khan sâng ka-ât sik a ke’n nangni katir 
chei kae; khana khan milak he’n ṭōn antlo khana anmani ṭōna khan nangni’m 
hnemna nanchen,” ati. 

39Nuhmeinu khan, “Ama’n kaleitlo rakip ahrisōt pek eng,” ati jâra Samaria 
khōpui mi katamtak in Jesu kha antaksen jo. 

40Khava jâra Samaria mihei kha Jesu hneng kahong heia, Jesu’n ala-ompui sik 
heia anngek pha, Jesu’n anmani 2 ala-ompui heia kae. 

41Jesu ṭonghri jâra mi katamtak in antaksen jo. 

42Anmani’n nuhmei hneng khan anti, “Keini khet in aṭong hri kanthei joa, ama 
hi vânhnōi kahuk inhringpa akadik khet achang kha kanmanhret a kantataksen 
jo kae, nang hrina jâra changmak jo.” 

Jesu’n Sarkâr Ṭōnkarôn Inkhat Sapa Amandam 
43Khava hmun a khan Jesu ni 2 a-omsō leh Galileeting kase jo. 

44Ajârchu Jesu khet in, “Sânkathem inkhat hi aram shunga mi’n kajana neimak 
hei,” aleiti. 

45Ama Galilee atlung pha, mihe’n anleiratō, ajârchu anmanitak inum Rakan Kût 
pha khan Jerusalema aleikase heia Jesu ṭōntlo inlak rakip kha anta leihmu jo 
kae. 

46Khava sōa Jesu’n tui kha ju amanchangna khō Galilee ram a Cana a inle nôk 
jo. Khava ram a sarkâr ṭōnkatlo mi inkhat asapa Capernauma akana leika-om. 

47Khava mipa khan Judea ram a inphut Galileea Jesu kahong jo ti ṭong athei pha, 
Jesu hneng kasea, asapa thi rong kati kha a’ndam sik a Capernauma ajōngna sik 
aleingek a kae. 

48Jesu’n ama hneng, “Ṭōn kalen leh ṭōn inlak-hei nanhmu mak inchu, ahei tik a 
tûte’n taksen mak tinnei,” ati. 

49Sarkâr ṭōn katlopa khan, amasôn, “Apu, kasapa athimak hma hong roh, se rih.” 

50Jesu’n ahnenga, “Se roh, nasapa kahring sik!” ati. Mipa khan Jesu ṭonghri kha 
ataksena kase jo. 

51A-innting ama kha khanga inlea aselai khan hlam a asōk he’n an-intō puia, 
“Nasapa kha kahring jo,” anleiti pek. 

52Ama’n asapa aṭhatdetna pha kha ader hei, anmani’n, “Jâning khōhlei pung 
khat a Ahritlun in amasō jo,” anti. 

53Jesu’n ama hneng, “Nasapa kahring sik jo,” atipek phatak achang kha apa khan 
amandonsōt a kae. Khava jâra ama leh a-innshung mi seng in antaksen joa kae. 

54Hivahi Judea ram a inphut Galilee ram a ahongsōa, ṭōn-inlak atlo vōi 2 tlukna 
kae. 

John 5 

Tuikhur Panga Akana Amandam 
1Hivasōa Jesu rehōi inkhat sik a Jerusalema leikase. 

2Jerusalema Kemōng Kot inti hnenga khan tuikhur inkhat leh aṭumna kechōn, 
kethonna 5 leika-om hei; khavakha Hebrew ṭonga, “Bethzatha,” inti. 

3Khava tuikhur ṭumna chōnke heia khan, hmitkacho, ke katlek, lang kathi, 
mikana katamtak leikaje hei; tui inhling kha anhngâk a leika-om hei. 

4Ajârchu Rōngpu ngeva inkhat kâklalak leh tuikhura khan jōng kaṭuma tui kha 
akachok manhling ria kae. Tui inhlinglai hmapena akaṭum mi kha heikhong 
khova nat achang inum kadam ri. 

5Khana khan, kum 38 akana mi inkhat leika-om. 

6Jesu’n mipa kha ahmu pha, pha kasôttak a akana jo kae ti amanhret jo; 
ahnenga, “Nang akadam hnōm che mo?” ati. 

7Mi kanapa khan amasôn, “Apu, tui hi ahon’chok inhling pha tuishung hlutna 
sik ani’nthōpui tûte neimak eng; kei vahlut rong tia ka’ntluklai mihlop inkhat in 
hma aleikeide ri jo enga kae.” 

8Jesu’n ahnenga, “Thōi ina nakapher inhrut roh, khana ke choi roh,” ati. 

9Khava laitak mipa kha kadam jo; ama’n akapher a’nhrut a ke achoi jo. Khava 
kani kha Châmhngat kani ning leikae. 

10Khava jâra Jehudi he’n mipa hneng khan, “Tuning Châmhngat kani ning kae 
khana nang in najena kapher na’ndom hi Dân kadōi che kae,” anti. 

11Ama’n amasôn hei, “Kei ani’ndam pa khan, ‘Najena kapher inhrut inna lôn 
roh!’ ati eng kae.” 

12Anmani’n ander, “Nakapher inhrut ina lôn roh, anikati mi kha tu mo?” 

13Tâk-kha akana akadampa khan Jesu kha tu mo ti leimanhret mak, ajârchu 
khava hmun a khan mi antam jâra Jesu kha leikasesōt joa kae. 

14Khava sōa Jesu’n ama kha Bek-inna ahmua ahnenga, “Enroh, kadam jo che, 
akaṭhamak chet kha nachunga atlung makna sik set nôk mak jo roh,” ati. 

15Khava sōa mipa kha Jehudihei hnenga kasea a’ndampa kha Jesu kae tia ava 
manthei jo hei. 

16Hiva mi amandam hi Châmhngat kani ning achang jâra Jehudi he’n Jesu 
chunga suk manrimna anleiphut jo. 

17Jesu’n anmani amasôn hei, “Kapa’n ṭōn atlo ṭhak achang jâra ke’num katlo sik 
kasōk.” 

18Hi ahria hin Jehudi he’n ama alerchet a anthat hnōma kae; ajârchu ama’n 
Châmhngat kani dân rōk kha asukkhōi changloa Pathen kha apa amanchanga, 
Pathen leh ama in-anga ahri jâra kae. 

Sapa Ratha neina 
19Khava jâra Jesu’n anmani amasôn hei, “Akadiktak kahri pek chei kae, Sapa 
khan abing rachama heite tlotor mak; apa tatlo ahmu hei rōk kha atlo kae. Apa 
tatlo kha, Sapa kha’num atlo kae. 

20Ajârchu Pa khan Sapa kha alungset khana ama’n atlo rakip kha amanhmu. 
Ama’n hiva kakhea ṭōn kalen chet tlo sik a amanhmu sik, khana nangni 
nankhenga nanta det-hla et sik kae. 

21Ajârchu Pa khan akathi kha akahringa akei mathōi nôk, khava kapōa Sapa 
kha’num apek hnōm hei hneng hringna kha apek hei. 

22Pa khan tûte ṭong tanmak. ṭong tanna sik ratha katluk a asapa hnenga apek 
jo. 

23Khava jâra mi rakip in Pa antakaja kapōa Sapa kha antakaja sik kae. Tu achang 
inum Sapa injamak mi khan, ajōng katir a-Pa kha akaja mak kae. 

24“Akadiktak kahri pek chei kae; tu achang inum kaṭong hri katheia anijōng 
katirpa kataksen mi khan kumsôt hringna anei jo. Anmani ṭong intanmak jo 
ning, tâk thina anrakansōt a hringna antaneisa jo kae. 

25Akadiktak kahri pek chei kae; akathi khan Pathen Sapa rasa anthei pha, 
akathei hei khan anhonghringsōtna sik pha kha jōng katlung jo, ajōng katlungsa 
jo kae. 

26Pa khan abinga hringna kung akachang kapōa asapa kha’m hringna kung 
achangna sik ama’n asyem jo. 

27Khana ama’n Sapa kha ṭong tanna ratha kha apek jo, ajârchu ama kha Mihring 
Sapa kae. 

28Hivahi mandonhla mak ruh; akathi rakip in thlânkhura inphut a ama rasa 
antheina sik, 

29thlânkhura inphut anhong sōkna sik, pha kha jōng katlung jo: ṭōn kaṭha 
katlohei kha kathōi sik hei khana kahring sik hei, ṭhatmak katlohei kha’m kathōi 
sik hei khana themmôna inpek sik hei. 

Jesu Chunga Sâkhihei 
30“Ke’n kabing rōk rachama heite tlotor mak eng; Pathen tamanthei eng 
dungjuia ke’n ṭong katan. Khava jâra kaṭong tan kadik, ajârchu ke’n kamadu kha 
tlo sik reimak eng, tâk anijōng katirpa tamadu rōk kha katloa kae. 

31“Ke’n kabinga sik sâkhi katlo’nchu, kaṭong hri kha kadik khet tia inlo theimak. 

32Tâk-kha mihlop inkhat in kei chunga sâkhi akatlo ka-om, khana ama’n kei sik 
a sâkhi atlo kha kadik tia ke’n kamanhret a kae. 

33Nanṭong karôn nantatir hei kha John hnenga kae, khana John in kadik a ṭong 
aleihri pek jo hei. 

34Hivahi mi inkhat sâkhia nei nger rong katina chu changmak, nangni 
hukmanhring nanchangna sik jâr pena kahri kae. 

35John in thaihmei inkhat kapōa leikavâr, khana nangni’n ama vâr kha pha 
bongkhat rōk nanhōi puia kae. 

36Tâk-kha John sâkhi tlo kanek a akalen chet kachungchânga sâkhi inkhat ke’n 
kanei; Kapa khan katlo sik ṭōn apek eng, kaṭōn tlohei khan kei kahlânga ṭong 
anhria, kapa tahei tirna eng kha’m amalâra kae. 

37Khan chu anijōng katir Pa’num kei kahlânga ṭong ahria kae. Nangni’n ama 
rasa lathei phungmak chei, ahme um lahmu phungmak chei; 

38khava jâra aṭong nanshunga om mak, ajârchu ama’n ajōng tirpa kha nangni’n 
taksen mak cheia kae. 

39Nangni’n Ṭong intheng rabu shunga kumsôt hringna kanhmu sik tia nanteia 
nanjong. Khana hiva Ṭong intheng hei hin kachungchânga antahri kae! 

40Achang ravâng hringna nanchenna sik kahnenga honghnōm mak chei. 

41“Ke’n mihring tamanpâk sik jongmak eng. 

42Tâk-kha ke’n nangni heikhong khova mi chei mo kamanhret chei; nanmalung 
shunga Pathen lungsetna neimak chei ti ke’n kamanhret. 

43Kapa ratha neina leh inṭhōia kei kajōng eng; tâk nangni’n kei arahlâng mak 
chei; mi inkhat ama bing ratha neina leh inṭhōia ajōng inchu, nangni’n ama 
nanlei rahlâng sik. 

44Nangni inkhat leh inkhat a inphut inchoi inshâng sik nanmadu, tâk Pathen 
inkhat rōk a inphut choimanshângna chen sik khachu madu mak chei; khava 
jâra nangni’n heikhong mo nanta taksen tor sik? 

45Kha achang inum ke’n nangni kapa hnenga kamaset sik chei tia mandon mak 
ruh. Maset nankapek sik kha nan inhōrnapa Moses kha kae. 

46Kadiktak a nangni’n Moses kha nantaksen inchu, kei nantalei taksen sik jo eng 
kae; ajârchu ama’n kei chungchâng ṭong amazet kae. 

47Tâk-kha nangni’n ama tamazet kha taksenlo cheia, heikhong hmen kei 
ṭonghei nanta taksen tor sik?” 

John 6 

Jesu’n Mi 5,000 Avei 
(Mt 14.13–21; Mk 6.30–44; Lk 9.10–17) 

1Hivasōa Jesu Galilee dîr rekhat ting (Tiberius tia’m inhret) inle nôk jo. 

2Mipui katamtak in ama kahnung anleijui, ajârchu Jesu’n mi kanahei amandama 
ṭōn-inlak atlo hei kha anmani’n anleihmua kae. 

3Jesu tlâng inkhat a kakea asonlehei leh in-ongsap hei. 

4Rakan Kût sik kha hong kahnai jo. 

5Jesu’n khō athlira mipui katamtak ahnengting ankahong hei kha aleihmu jo 
hei, khava jâra ama’n Philip hneng, “Mi soseng tlukna sik bu khona mo nirachôk 
tor sik?” ati. 

6(Hiva ṭong hi Philip enmansinna ahri kae; kadiktak a chu ama’n atlo sik kha 
amanhretsa jo.) 

7Philip in amasôn, “Mi inkha-khat in ahar ajing tete hrep anchenna sik, dangka 
200 kakhea buhlom rachôkna kahlut sik.” 

8Sonlehei kâra ahlop inkhat, Simon Peter naipa Andreu in: 

9“Sathai buhlom pheng 5 leh nga 2 akanei rether naipang inkhat hin ka-om. Tâk-
kha mi soseng sik a hiva hrep hin heimo akahnem sik?” ati. 

10Jesu’n, “Mihei kha man-ong hei ruh,” ati hei. (Khava hmun kha phi katamtak 
kakek a kae.) Khava jâra mi ankhenga 5,000 kapō hei kha in-ong jo hei. 

11Jesu’n buhlom kha aloa, Pathen amanpâk a khana mi a’n-ong hei hneng khan 
asempek jo hei. Nga kha’m khanga in-anghrep a atloa, anmani’n ankhopna et a 
ansâk joa kae. 

12Anmani ankhenga ankhopsō pha, Jesu’n asonlehei hneng, “Sâk manhlei ahar-
ahak heite manhmang loa akhenga hrutsō ruh,” ati hei. 

13Khava jâra anmani’n akhenga anhrut sōa, buhlom pheng 5 leh nga 2 mihe’n 
antasâk manhlei kha hrai 12 kasip anhrutsōt a kae. 

14Mihei khan aṭōn inlak tlo kha anhmua anhri, “Kadiktak a ama hi raleichunga 
akajōng sik Sânkathem kha kae!” 

15Jesu kha ahnōm ada a reng manchang sik a, anmani akasur sik anhong sik kha 
Jesu’n amanhret a, tlâng ting abinga leikasesōt nôk jo. 

Jesu Tui chunga Alôn 
(Mt 14.22–33; Mk 6.45–52) 

16Khōhlei ahong tlung jo pha, asonlehei kha dîrting anjōn suk a, 

17rakōnga khan kahlut heia, dîr rekhat a Capernaum ting inle jo hei. Jân 
hongkachang jo, Jesu chu anhnenga lahong inlemak. 

18Khava phat a khan thli inhnaktak hongkahrânga tui in-nông joa kae. 

19Sonlehei khan kilometre 5 a-emak leh 6 kapō antôr pha, anmani’n Jesu tui 
chunga hongkalôna anrakōng ting aheijōn kha anhmu pha anmani inpir jo hei. 

20Jesu’n anhnenga, “Ṭimak ruh, kei eng kae,” ati. 

21Anmani’n rakōng chunga inpâktak a anmanchōnga, inrangtak a anjōnna 
langting ram chârna leikatlung jo hei. 

Mihe’n Jesu Antajong 
22Abân kania dîr rekhat tinga ka-om mihei khan rakōng inkhat rōk aka-om kha 
anmanhret. Sonle he’n Jesu kha inveiloa a’ntôr heia anta leidahlon kha mihei 
khan anmanhret jo. 

23Tiberius a inphut akahong rakōnghei khan, Rōngpu’n Pathen manpâkna 
apeksōa mipui he’n buhlom ansâkna hmun kha heikatlung jo heia kae. 

24Mipuihei khan Jesu achanga asonlehei anchanga khava hmun a khan om mak 
jo hei ti anmanhret pha, anmani rakōng shunga kahlut heia Jesu kajong sik a 
Capernaum ting kase jo hei. 

Jesu Hringna Buhlom 
25Mihei khan Jesu kha dîr rekhat ting khan anhmu jo pha anmani’n ahnenga, 
“Oja, heitik a aleikase jo che mo?” anti. 

26Jesu’n amasôn hei, “Akadiktak kahri pek chei kae: ṭōn-inlak katlohei ariṭong 
nanmanhret jâra nantajong eng changmak, buhlom kha kakhōp a nansâk jâra 
nantajong eng kae. 

27A’nhmangthei bu jongna sik a ṭōn rahnak a tlomak ruh; khava kanek a, 
kumsôt hringna bu jongna sik ṭōn rahnak a tlo jôk ruh. Hiva bu hi mihring 
Sapa’n apek sik chei, ajârchu Pa Pathen khan ama chunga hnōm pekna 
mêrchîkna adapek jo kae.” 

28Khava jâra anmani’n ahnenga ander, “Keini’n Pathen tamantlo hnōm ung kha 
kantlo theina sik, hei-mo kantatlo sik?” 

29Jesu’n amasôn hei, “Pathen in nangni amantlo hnōm chei ṭōn kha hi kae; 
ama’n ajōng tirpa kha taksen ruh.” 

30Anmani’n anmasôn, “Keini’n heikhat kanhmu pha nang kantaksenna sik che, 
heiṭōn inlak mo natlosōt sik? Heimo natlo sik? 

31Ṭong intheng tahri: ‘Ama’n sâk sik buhlom marvâna inphut apek hei,’ ati 
kapōa, kanpu sōn he’n, ram thōia manna anleisâk a kae.” 

32Jesu’n, “Akadik kha kahri pek chei kae: Moses’n aleipek chei kha marvâna 
inphut buhlom changmak; marvâna inphut buhlom kadiktak anikapek khachu 
kapa kae. 

33Pathen tapek chei buhlom khachu marvâna inphut a akajōng ama kha kae, 
ama khan vânhnōia hringna apek,” ati. 

34Anmani’n ama hneng ander, “Apu khava buhlom kha keini ahei tik a apek ṭhak 
roh.” 

35Jesu’n anhnenga ahri, “Hringna buhlom kha kei eng kae. Kei hnenga akahong 
mi kha ahei tik a avon ṭâmmak jo ning; kei anikataksen mi kha ahei tik a atui 
hremak jo ning. 

36Tûnchu, ke’n nangni kamanthei chei kae; nanhmu jo eng tâk ataksen mak tin 
chei. 

37Kapa’n apek eng hei seng kahnenga kahong sik hei. Kahnenga akahong mi kha 
tu achang innum ke’n hnongsōt hêrmak ning, 

38ajârchu kei anijōng katirpa lungdo katlo sik a marvâna inphut kei akajōng eng 
kae; kalungdo katlo sik a akajōng changmak eng. 

39Anijōng katirpa’n amantlo hnōm eng khachu hi kae; ti chu ama’n apek jo eng 
hei seng ankhenga manhmang loa, a’nchai ning hringna antachen sik kae. 

40Ajârchu Sapa kahmua akataksen rakip in kumsôt hringna anneina sik a kae. 
Khana a’nchai ning kani khan anmani kahringa kamathōi sik hei.” 

41Jesu’n ati, “Marvâna inphut akajōng buhlom kha kei eng kae,” ati jâra 
Jehudihei kachōr inphut jo hei. 

42Khava jâra anmani’n indertō hei, “Hiva mi hi Joseph sapa Jesu kae, changmak 
mo? Eini’n anu leh apa nimanhret hei. Khan chu tûn ama’n heikhong mo 
marvâna inphut akajōng eng ati?” 

43Jesu’n amasôn hei, “Nanbinga nangni nan-inbek chōr-chōr kha bâng ruh. 

44Anijōng katir ka-Pa’n kahnenga aheikei manhlut tei loa tûte kahnenga 
hongtor mak; khana a’nchai ning kani khan kahringa kakei mathōi sik kae. 

45Sânkathem he’n hing’hin anleimazet, ‘Pathen in mi rakip amanthei sik.’ Tu 
achang inum Pa hnenga inphut aṭong kathei leh a’nchû mi kha kahnenga 
kahong. 

46Tu mo inkhat in Pa kha ahmu jo tina changmak; Pathena inphut a akajōng 
ama tei loa tûte’n Pa kha lahmu mak. 

47Akadiktak kahri pek chei kae: akataksen mi khan kumsôt hringna anei jo. 

48Kei hringna buhlom eng kae. 

49Nanpusōn he’n ram thōia manna kha anleisâk, tâk kathihei. 

50Tâk-kha marvâna inphut akajōng buhlom hichu tu achang inum akasâk rakip 
thimak jo ning. 

51Kei marvâna inphut akajōng hringna buhlom eng kha kae. Tu achang inum 
hiva buhlom kasâk mi kha ahei tik chen a kahring sik. Khana ke’n ama kapek 
sik buhlom kha kataksa ravōi hi kae, hivahi vânhnōi hringna sik a kapek kha 
kae.” 

52Hivahin anmani kâra hnuk kana tak a inkhena amanphut jo heia, “Hei-khong 
mo hiva mi hin sâk sik a ataksa ravōi apek sik me?” tia inder jo hei. 

53Jesu’n anhnenga ahri, “Akadiktak kahri pek chei kae; nangni’n Mihring Sapa 
taksa ravōi nansâk mak a, athisen nan-inmak inchu, nanbinga hringna neimak 
tin chei. 

54Tu achang inum kataksa ravōi kasâk leh kathisen ka-in mi khan kumsôt 
hringna anei jo, khana a’nchai ning ama kahringa kamathōi sik kae. 

55Ajârchu kataksa ravōi hi thlai sâk sik khet kae, kathisen hi in sik khet kha kae. 

56Tu achang inum kataksa ravōi kasâk a khana kathisen ka-in mi kha keia ama 
ka-om khana ama a kei ka-om eng. 

57Akahring ṭhak Pa khan ajōngtir eng, khana kei um ama jâra akahring eng kae. 
Khava kapōa khan tu achang inum kei anikasâk mi kha kei jâra kahring sik. 

58Khava jâra hiva buhlom hi marvâna inphut akajōng kha kae; nanpusōn he’n 
anta leisak a akathihei khava buhlom kapō kha changmak. Anmani hnunga chu 
kathihei, tâk hiva buhlom kasâk hei kha ahei tik chen a kahring sik hei.” 

59Hivahi Capernauma intûpna innpuia Jesu’n aman theina heia ahri kae. 

Kumsôt a Hringna Ṭonghei 
60Asonle akatam lang in hiva ahri hei hi anthei pha, “Hiva aman theinahei hi 
manhret intak rei. Tu’n mo amanhret tor sik?” anti. 

61Manthei lo jen heia Jesu’n asonlehei leichōrna kha amanhret a anhnenga ati, 
“Hivahin nangni aman haihnōm jo chei mo? 

62Kha achang inchu, mandonna inkhat a, mihring Sapa kha ama aleiomna ting 
a’nle nanhmu inchu heikhonga sik jo chei hmen? 

63Hringna kapek kha Rathla kae; taksa chu ahnemna heite om mak. Ke’n 
nanhnenga kaleihri jo ṭong khan hringna kapek Pathen Rathla kha ajōng rôn. 

64Tâk-kha nankâra ṭhahrep in taksen mak cheia kae.” (Jesu’n anphutbia inphut 
akataksenmak sik leh mikut a akapek sōt sik inkhat kha amanhret a kae.) 

65Khana ama’n ahrisa, “Hiva sik khet jâra ke’n kalei hripeksa jo chei kae, ti chu 
Pa khan a-etheina sik aleisyemsa achangmak inchu tûte kahnenga hongtor 
mak.” 

66Hiva sik jâra khan akajui katamtak hei khan avea juihnōm mak jo heia 
ankahnungting inle jo hei. 

67Khava pha Jesu’n asonle 12 hei hneng, “Nangni’num nantadahlon hnōm jo eng 
mo?” ati hei. 

68Simon Peter in amasôn, “Rōngpu, tu hneng mo keini akase sik ung? Nang in 
kumsôt hringna kapek ṭong kha nanei kae. 

69Khana tûn nang Pathena inphut akahong a’ntheng inkhat nachang 
kanmanhret a kantaksen che.” 

70Jesu’n amasôn hei, “Ke’n nangni 12 kakadei chei changmak mo? Kha’num 
nankâra inkhat chu rathla kaṭhamak kae.” 

71Ama’n Simon Isca-riot sapa Judas akapek sōt sikpa kha atina kae. Ajârchu 
Judas kha sonle 12 hei kâra inkhat aleichang ravâng Jesu kha mikut chunga apek 
sōt sik kae. 

John 7 

Jesu leh Anaihei 
1Hivasōa Jesu Galilee ram a leikalôn lelea kae; ajârchu Jehudi hlamkakei he’n 
ama that sik a anjong jâra Judea ramting leise hnōm mak. 

2Khava lai khan Jehudihei Rabuk Kût (kumther rehōi) pha hong kahnai jo. 

3Khava jâra anai he’n Jesu hnenga, “Naṭōn tlohei kha nasonle he’n anhmu theina 
sik hiva hmun hi dahlon ina Judea ramting se jo roh. 

4Ajârchu inphông sik a’ndu mi tûte’n marûk a ṭōn tlophung mak hei. Nang in 
hiva ṭōnhei hi natlo achang jâra vânhnōi pumpui in manhret hei rasoh!” anti. 

5(Anaihei kapha’num leitaksen mak hei.) 

6Jesu’n anhnenga ati, “Kei sik a aphatak kha lajōngmak. Nangni sik a chu ahei 
tik a apha kachang ṭhak. 

7Vânhnōi in nangni chu hōtmak hei chei, tâk kei chu anṭōnhlam kadikmak 
karakôk hei jâra anhōt eng. 

8Nangni reveina khan se ruh, kei sik a chu aphatak kha lajōngmak, khava jâra 
kei hongmak ning.” 

9Anmani khang’khan ahri pek heia, ama chu Galileea ka-om jo. 

Rabuk Kût Reveina Jesu 
10Anaihei reveia ansesō pha, Jesu’m vakasea kae. Achang ravâng inphôngtak a 
leise mak, marûk a leikase. 

11Jehudi hlamkakei he’n reveina hmun a khan an-ena, “Ama khon mo aka-om?” 
antia inder hei. 

12Mipui kâra khan Jesu chungchâng kaṭong heia, ṭhahrep in, “Ama mikaṭha kae,” 
anti. Alak her khat in, “Changmak, ama mikahōn kae,” anti. 

13Tâk-kha Jehudi vaikarônhei anṭit jâra, tûte’n inphôngtak a Jesu chungchâng 
ṭong leihri ngammak hei. 

14Revei kha aṭim kapō athleng jo pha Jesu Bek-inna kasea manthei aleiphut jo. 

15Jehudi Sehmang-Pa-chong he’n, “Hiva mipa hin inchûna chu neilo jena, 
heikhong mo hingtuk hrep manhretna anei?” mandonhla tak a anleiti. 

16Jesu’n amasôn hei, “Ke’n kamanthei chei hi keita changmak, tâk anijōng 
katirpa a inphut akajōng kae. 

17Tu achang inum Pathen lungdo tlo sik akatup mi khan kaman theina hi 
Pathena inphut akajōng a-emak leh kabing ratha neina vâng kahri kae ti hi 
amanhret sik. 

18Mi inkhat abing ratha neina vâng akaṭong khan abing lûrna sik ajong kae. 
Achang ravâng ajōng katirpa lûrna sik kajōng ama khachu amalung intheng, 
khana akadik mak heite neimak. 

19Moses’n Dân kha apek chei, changmak mo? Tâk-kha inkhatbek inum Dân kha 
juimak chei. Heisa mo kei that sik a nantarei eng?” 

20Mipuihei khan anmasôn, “Tu’n mo nang that sik a arei che? Nang ṭai narôn 
kae!” 

21Jesu’n amasôn hei, “Ke’n ṭōn-inlak inkhat katloa nangni’n nanmandonhla. 

22Moses’n nansahei anvun nantatan sik a ṭong apek chei (akaphut kha Moses 
changloa nanpu sōnhei taleiphut achang inum), nangni’n Châmhngat kani ning 
naipang inkhat vun nantan ria kae. 

23Châmhngat kani ning naipang inkhat vuntan hin Moses Dân kha akakōimak 
achang inchu, ke’n Châmhngat kani ning mi inkhat kaman dam jâra nangni’n 
kachunga nanhnuk akana mo? 

24Avâng pônga mi hmai ena ṭong tanmak ruh, tâk kadiktak a ṭong tan ruh.” 

Ama Messiah kha mo? 
25Jerusalema mi ṭhahrep in anti, “Hlamkakei he’n that sik a antarei mi kha ama 
hi changmak mo? 

26Enruh! Mipui kâra inphôngtak a ama’n ṭong ahria, tûte’n heite hrimak hei; 
hlamkakei he’n ama hi Messiah achang inchêna antamanhret nâk mo? 

27Tâk-kha Messiah kha ajōng pha leh khona inphut akajōng mo, tûte’n manhret 
mak hei ning; tâk hiva mipa hichu eini’n ajōng inphutna nimanhret.” 

28Jesu’n Bek-inna amanthei lai hei khan rasa inhnaktak a ahri, “Nangni’n kei 
khona inphut akajōng eng inchêntak a nantamanhret mo? Kei kabing rachama 
akajōng eng changmak. Hei-achang inum anijōng katirpa kha akadik kae. 
Nangni’n manhret mak chei, 

29tâk ke’nchu kamanhret, ajârchu ahnenga inphut akajōng eng kae khana ama 
tajōngtir eng kae.” 

30Khava pha anmani’n sur sik a anrei, tâk tûte’n achunga ankut bânngam mak 
hei, ajârchu apha kha latluk mak hia kae. 

31Tâk-kha mipui kâra akatamtak in ama antaksena, “Christa ajōng pha leh, hiva 
mipa tatlo kanek a ṭōn kalen atlo tor sik nâk mo?” antia kae. 

Jesu Kasur sik a Ram Kahrunghei Antatir hei 
32Pharisee he’n mipuihei kâra hiva Jesu chungchâng ṭong inhri hi anthei jâra 
anmani leh thempu kalen he’n Jesu kasur sik a mi antir jo hei. 

33Jesu’n ati, “Pha bongkhat rōk ke’n nangni ka’nṭhōipui sik jo chei kae, khava sō 
leh chu anijōng katirpa hneng akase sik jo eng kae. 

34Nangni’n kei nanjong sik eng, tâk ahmu mak jo tin chei; ajârchu ka-omna 
hmun a khan nangni hongtor mak chei ning.” 

35Jehudi hlamkakei he’n anmani kâra anhri, “Khon mo akasea eini’n ama nihmu 
mak sik hi? Jehudihei omna Greek khōpuia akasea Jehudihei ava manthei sik 
hei mo? 

36Nangni’n kei nanjong sik eng, tâk ahmu mak tin chei, khana ka-omna khan 
nangni hongtor mak tin chei ati hi, heimo atina?” 

Hringna Kape Kava dunghei 
37Revei inchai ning alûrpen ning kani khan Jesu kangirsōt a rasa inhnaktak a 
ahri, “Tui kahre tu achang inum kahnenga akahong sik kae, 

38khana anikataksen tu achang inum anta-in sik kae. Ṭong intheng in ahri 
kapōa, ‘Tu achang inum kei kataksen mi kha amalung shunga inphut hringna 
tuidung kalōng sik a kae.’” 

39Jesu’n hiva ahri hi ama kataksen he’n hnunga Rathla antachen sik kha atina 
kae. Khava pha khan chu Rathla kha la’npek mak hi ajârchu ama kha kalûrtak a 
keimanke lachang mak a kae. 

Mipuihei Kâra Insemṭhenna 
40Mipui kâra mi ṭhahrep in hiva ṭonghei hi anthei pha, “Hiva mipa hi inchêntak 
a Sânkathem kae!” anti. 

41Her khat in, “Ama kadeisōt Messiah kae!” anti. Tâk-kha her khat in, “Galileea 
inphut Messiah kha hongmak ning!” anti. 

42Ṭong Inthenga chu Messiah kha David phung hruia inphut, khana David 
leiomna khōpui Bethlehema a’nte sik a ahri,” anti. 

43Khava jâra khang’khan mipui kâra insemṭhenna ka-om jo. 

44Mi ṭhahrep in Jesu ansur hnōm, tâk tûte’n achunga ankut kabânmak heia kae. 

Jehudi Vaikarônhei Taksen makna 

45Mikahrunghei kha thempu kalenhei leh Phariseehei hneng he’nle jo hei khana 
anmani’n ander hei, “Heisa mo ama nantaheiṭhōi mak?” 

46Mikahrunghei khan anmasôn hei, “Ama ṭonghri kapōa tûte’n ṭong lahri 
phungmak hei.” 

47Pharisee he’n anmasôn hei, “Nangni kapha’m amanvet jo chei mo? 

48Nihlam kakeihei leh Phariseehei inkhatbek in ama antataksen nanmanhret jo 
mo? 

49Hiva mipuihei hin Moses Dân kha manhret mak hei, khava jâra anmani 
Pathen hâksêrna antachen jo kae!” 

50Phariseehei kâra Nicodemus inti, hma khan Jesu inhmupuia aleikase jo inkhat 
leika-om. Ama’n alak-hei hneng, 

51“Nidân dungjuia mi inkhat ṭōntlo nijongsōt mak hma leh aṭong hri nithei mak 
hma eini’n maset theibât mak min,” ati hei. 

52Anmani’n anmasôn, “Kaṭha jo, nang um Galileea inphut mi che mo? Ṭong 
intheng kha tei roh, Galileea inphut sânkathem sōk phungmak ti namanhret 
sik.” 

John 8 

Ajông laitak Antasur Nuhmei 
1Khava sōa mi rakip an-ina inle jo hei, tâk Jesu chu Olive Tlânga leikasea kae. 

2Abân kani hmatak a Jesu Bek-inna inle nôk a kae. Mipui ankhenga ahnenga 
hong intûp jo hei, khana ama in-onga anmani manthei aphut jo hei. 

3Dân kathemhei leh Pharisee he’n nuhmei inkhat mi leh ajông laitak antasur 
anjōng ṭhōia ankhenga hmaikunga anman ngir jo. 

4Anmani’n Jesu hneng, “Oja, hiva nuhmeinu hi ajông laitak antasur kae. 

5Nidân dungjuia hinghiva nuhmei hi hlung vâng denghlon sik Moses’n ṭong 
apek. Tûn, nang in heimo nati?” anti. 

6Anmani’n ama anmaset theina sik, hivahi enmansinna inkhat a antahri kae. 
Tâk-kha Jesu kakhup a akutpâr vâng ralei aleimazet a kae. 

7Anmani’n khanga anngir pum a ṭong anderlai khan, Jesu kha kangir intluna, 
anhnenga, “Nankâra setna kanei hêrmak mi khan hmapena amanu deng rasoh,” 
ati hei. 

8Khava sōa ama kakhup nôk a raleia amazet a kae. 

9Anmani’n kha anthei pha, upa pena inphut inkha-khat a kasesōt heia, 
ankhenga andahlon jo. Jesu leh khana alakangir ṭhak nuhmeinu rōk kha 
anleidahlon jo hei. 

10Ama hong kangirsōt a nuhmeinu hneng, “Eh nuhmei, khō jo heihmen? Maset 
nakapek sik tûte om mak jo hei mo?” ati. 

11Nuhmeinu khan amasôna, “Apu, tûte om mak jo hei,” ati. Jesu’n, “Kaṭha jo, 
khan chu ke’num masetmak che eng. Kasethei sik jo che, tâk set nôk mak jo 
roh,” ati. 

Jesu Kha Vânhnōi Vâr Kae 
12Jesu’n Phariseehei hneng ṭong ahri nôk: “Kei vânhnōi vâr eng kae. Tu achang 
inum kei kahnung kajui khan hringna vâr kha anei sik, khana khō inthim thōia 
lônmak ning.” 

13Pharisee he’n ahnenga, “Nang in nanbibinga sâkhi intlo che; nasâkhi dikmak,” 
anti. 

14Jesu’n amasôn hei, “Changmak, ke’n kabibinga sâkhi katlo achang inum, 
akadik kahri kae, ajârchu kei kajōng inphutna leh kasena ke’n kamanhret. 
Nangni’n kajōng inphutna leh kasena manhret mak chei. 

15Nangni’n mihring taksa dungjuia ṭong nantan; ke’nchu tûte chunga ṭong 
tanmak eng. 

16Tâk-kha ke’n ṭong katan inchu kaṭong tan akadik sik kae, ajârchu kabinga 
ṭongkatan changmak; anijōng katir Pa kha leh kantatan kae. 

17Nan-Dân a hinga inzet, ti chu sâkhi 2 an-intōk inchu, antahri kha akadik kae. 

18Ke’n kabibinga sâkhi intlo eng, khana anijōng katirpa kha’num kachunga 
sâkhi atloa kae.” 

19Anmani’n, ander, “Napa kha khon mo aka-om?” Jesu’n amasôn hei, 
“Nangni’nchu ke’m khana kapa’m amanhret mak chei, Nangni’n kei 
nanmanhret eng inchu kapa kha’m nantamanhret sik kae.” 

20Jesu’n hihei seng ahri hi Bek-inn shunga sêr tōk manbukna den shunga ahri 
kae; apha alatluk mak jâra tûte’n ama leisur mak hei. 

Kei Sena Hmun a Nangni Setor mak Chei 
21Jesu’n anhnenga avea, “Kei akasesōt sik jo eng kae; kei nanjong sik eng, tâk 
nansetna khan nangni kathi sik chei. Kei sena hmun a khan setor mak tin chei,” 
ati. 

22Khava jâra Jehudi vaikarôn he’n, “Ama’n, asena hmun a eini setor mak tin chei 
ati. Hivahi abinga a’nthat hlon sik atina mo kae?” anti. 

23Jesu’n amasôn hei, “Nangni chu hiva raleichung ta chei kae, tâk kei chu chunga 
inphut akajōng eng kae. Nangni chu hiva raleichunga inphut chei kae, tâk kei 
chu hiva raleichunga inphut changmak eng. 

24Khava jâra nangni nansetna khan kathi sik chei tia kahri pek chei kae, ‘Kei hi 
kei eng kae,’ tia nantaksen mak enga achang inchu, nangni nansetna heia khan 
akathi sik chei kae.” 

25Anmani’n ander, “Nang tu che mo?” Jesu’n amasôn hei, “A’nphutbia inphut 
kalei manthei jo chei kae. 

26Nanchungchâng ṭonghri sik ka-tamtak kanei khana maset sik chei katamtak 
ka-om, achang inum anijōng katir ama kha akadik kae, khana ke’n ama inphut 
a kathei kha vânhnōi kamanthei kae.” 

27Jesu’n Pa chungchâng ahri kha anmani’n leimanhret theimak hei. 

28Khava jâra Jesu’n anhnenga ati, “Nangni’n Mihring Sapa kha nanmakhei 
manshâng pha leh, ‘Kei hi kei eng kae,’ tia nanmanhret sik eng, khava sōa ke’n 
kabing ratha neina heite tlomak eng, tâk Pa’n hri sik a amanthei eng rōk kha 
kahri kae ti hi nanhong manhret sik jo. 

29Khana anijōng katirpa khan a’nṭhōipui eng, kabinga amasō mak, ajârchu ke’n 
amalung tlaina aheitik a katlo ṭhak a kae.” 

30Jesu’n hihei hi ahrina aleikathei mi katamtak in anleitaksen jo. 

Akadik khan Amasō sik chei 
31Khava jâra Jesu’n ama kataksenhei hneng ahri, “Nangni’n kaṭong hri nanjuia 
achang inchu, nangni kasonle kadiktak chei kha kae; 

32akadik kha nanmanhret sik, khana akadik khan nangni amasō sik chei.” 

33Anmani’n anmasôn, “Keini Abraham sōn ung kae, tûte sōk changmak ung, 
nang in, ‘Ning leh hnōma masō kachang sik chei,’ nati hi heimo natina?” 

34Jesu’n anhnenga ati, “Akadiktak kahri pek chei kae; tu achang inum setna 
katlo mi kha setna sōk kae. 

35Sōk inkhat kha ahei tik a a-innshung mi changṭhak mak; tâk sapa inkhat 
khachu ahei tik a-innshung mi kachang ṭhak. 

36Sapa khan amasō chei inchu, inchêntak a amasō sik jo chei kae. 

37Ke’n nangni Abraham sōn chei ti kamanhret. Kha’num kei hi that sik a nanrei 
eng ajârchu nangni’n kaṭong lomak chei ning. 

38Ke’n ka-Pa tamanhmu eng kha kahri, tâk nangni’nchu nanpa tamanthei chei 
kha nantlo.” 

39Anmani’n anmasôn, “Keini pachu Abraham kae.” Jesu’n amasôn hei, “Takkhet 
a nangni Abraham sōn kha nanchang inchu, ama’n aleitlo ṭōnhei kha leh in-
anghrep a nantatlo sik kae. 

40Ke’n kahei tlo rakip vâng hei hin kapa hnenga inphut kathei akadik kha kaman 
theina jo chei kae, kha’num nangni’nchu that sik a nanrei eng. Hinghiva hi 
Abraham in heite leitlo mak! 

41Nangni’n nanpa taleitlo kha nantatlo kae.” Anmani’n anmasôn, “Pa inkhat rōk 
kannei, khachu Pathen khet kha kae, keini asa kadiktak ung kae.” 

42Jesu’n anhnenga ahri, “Takkhet a Pathen kha nanpa achang inchu, kei 
nanlungset sik eng, ajârchu kei Pathen hnenga inphut a kajōng enga tûnhin ka-
om eng. Kei kabing rachama akajōng eng changmak, tâk ama’n ajōngtir eng kae. 

43Kaṭong hri heisa mo nantamanhret theimak? Ajârchu nangni’n kaṭong hri 
rangei tor mak chei. 

44Nangni chu nanpa Rathla Kadikmak sa chei kae, khana nanpa kachang lungdo 
kha nantajui kae. Ama chu anphutbia inphut mikathat kae, ṭongdik langa khan 
omphung mak ajârchu ashunga ṭongdik kha om mak. Maleisei ahri kha ama 
ngaihrep ahri kae ajârchu ama chu malei kasei khana malei kaseihei pa kha kae. 

45Tâk-kha ke’n akadik kha kahri pek jo chei, khava jâra nangni’n ataksen mak 
chei. 

46Kei mikase kae tia masetna anikapek sik nankâra tu mo aka-om chei? Ke’n 
akadik kha kahria achang inchu, heisa mo nanta taksen mak eng? 

47Pathena inphut akajōng ama khan Pathen ṭong kha arangei. Nangni Pathena 
inphut changmak chei leh chu rangei mak chei.” 

Jesu leh Abraham 
48Anmani’n Jesu hneng, “Nang Samaria mi che khana ṭai karôn che kae, kanta ti 
hi dikmak ung mo?” anhongti. 

49Jesu’n amasôn hei, “Ke’n ṭai neimak eng. Ke’n ka-Pa kakaja, tâk nangni’n kei 
akaja mak chei. 

50Ke’n kabing lûrna sik jongmak eng. Tâk-kha anijōng kapek inkhat ka-om, ama 
kha kei langa ṭong anikatanpek kha kae. 

51Akadik kha kahri pek chei kae. Tu achang inum kei mantheina kajui mi kha 
thihêr mak ning.” 

52Anmani’n ahnenga anti, “Nang ṭai karôn che kae ti hi tûn keini’n inchêna 
kanmanhret jo che. Abraham kathi jo, Sânkathemhei kathi jo hei, kha’num nang 
in, ‘Tu achang inum kei ṭong kajui mi kha ahei tik a thimak ning,’ natia kae. 

53Kanpa Abraham kathi jo; Abraham kanek a kalen eng natina changmak mo? 
Sânkathem he’m kathi jo hei. Nang tu eng mo a’nti che?” 

54Jesu’n amasôn hei, “Kei kabinga a’nlûrsak kachang inchu, kabing inlûrsakna 
kha heite emak. Nan-Pathen kae nantati kapa amatak khan amanlûr eng kae. 

55Nangni’n ama lamanhret hêrmak chei, tâk ke’nchu kamanhret. Ke’n ama 
manhret mak eng kati’nchu, nangni kapōa malei kasei kachang sik eng. Tâk-kha 
ke’n ama kamanhret khana aṭong kajui. 

56Nanpa Abraham in kajōngna sik pha ahmu sik kha le’npâk; khana ahmua 
le’npâk jo.” 

57Anmani’n ahnenga, “Nang kum 50 hmen latluklo chea, Abraham nalei hmua 
mo?” anti. 

58Jesu’n amasôn hei, “Akadiktak kahri pek chei kae: “Abraham intet mak hma 
aleika-omsa jo eng kae.” 

59Khava sōa anmani’n adengna sik hlunghei anleihrut; tâk Jesu abinga inthup a 
Bek-inn adahlon jo. 

John 9 

A’ntetbia Hmitkacho Jesu’n Amandam 
1A’ntetbia hmitkacho pase inkhat Jesu’n khanga alônna aleihmu. 

2Asonle he’n ander, “Oja, ama hmit kachoa a’ntet hi, anu-apa setna jâra mo, ama 
bing setna jâra mo?” 

3Jesu’n amasôn hei, “Ama hmitkacho hi ama set jâra a-emak leh anu-apa set jâra 
heite changmak. Pathen ratha hratna kha ama chunga hin ṭōna hmuthei 
achangna sik a ahmit akacho kae. 

4Kani omlai seng, eini’n anijōng katirpa ṭōnhei kha nitlo manjôn nger sik kae; 
tûte inkhat ṭōn tlothei makna jân pha jōng katlung sik jo. 

5Kei raleichunga ka-omlai seng kei vânhnōi ralei sik a vâr eng kae.” 

6Hi ahrisōa Jesu’n raleia amachia bōn amannânga; bōnnâng kha mipa hmit 
chunga akano pek, 

7khana ahnenga, “Se ina Siloam tuikhura vasôp mathla roh,” ati. (Siloam tina 
chu, “Tirsōt,” tina kae.) Khava jâra ama kasea ahmai avaphet a, khō ahmua 
he’nle jo. 

8Khava pha, ama’n akut amadoa a’n-ong ri aleikahmu akhō avenhei leh mihei 
inder hei, “Hiva mipa hi kut indoa akader a’n-ong ri pa kha changmak mo?” 

9Ṭhahrep in, “Ama kae,” anti. Tâk-kha her khat in, “Ama changmak, ama kapō 
inkhat kae,” anti. Khava jâra ama’n abinga, “Khava mi kha kei eng kae,” aheiti. 

10Anmani’n ander, “Heikhonga mo nahmit akavâr?” 

11Ama’n amasôn hei, “Arahming Jesu inti mipa khan bōnnâng amannânga 
kahmit a akanoa, ‘Se ina Siloam tuikhura nahmai vaphet roh,’ ati, khava jâra kei 
kase enga kavasôpsō lim leh khō kaleihmu tor jo.” 

12Anmani’n ahnenga, “Ama khon mo aka-om?” tia ander. Ama’n amasôn hei, 
“Kei manhret mak eng.” 

Pharisee he’n Amandamna Ṭong Antajong 
13Khava pha anmani’n hmit leikachopa kha Phariseehei hneng anṭhōi jo. 

14Jesu’n bōnnâng amannânga hmitkachopa hmit amanvâr pek ning kha 
Châmhngat kani ning leikae. 

15Khava pha Pharisee he’n mipa kha heikhonga mo khō ahmu jo ti ṭong ander 
nôk. Ama’n amanthei hei, “Kahmit a bōnnâng ajing akanoa, ke’n kavaphet pha, 
tûnchu khō kahmu tor jo.” 

16Pharisee ṭhahrep in, “Hiva katlopa hi, Châmhngat kani anitmak jâra ama 
Pathena inphut changmak ning,” anti. Achang ravâng her khat in, “Mikase 
inkhat in hinghiva ṭōn kalen inlak hi khonga mo atlo tor sik?” Khang’khan 
anmani kâra loi hnia inṭhenna kasōk jo. 

17Khava jâra Phariseehei khan ama hneng avea ander nôk, “Nang in nahmit 
amanvâr pek jo eng nati, kaṭha jo, ama chungchâng heimo nati?” Ama’n amasôn 
hei, “Ama Sânkathem inkhat kae.” 

18Achang ravâng Jehudi hlamkakeihei khan ahmit aleikachoa khō aheikahmu jo 
ama nu leh pa anbek mak kârseng lataksen hnōm mak hei, 

19khana anmani’n anu leh apa ander hei, “Ama hi nansapa mo? Ama hi hmit 
kachoa a’nte nanti; khan chu heikhonga mo tûnchu khō ahmu jo?” 

20Anu leh apa’n anmasôn hei, “Ama hi ahmit kachoa a’nte kansapa kae ti 
kanmanhret. 

21Tâk-kha ama hmit hi heikhonga khō ahmu jo khan chu ahmit kacho kha tu’n 
mo amandam pek ti chu keini’n manhret mak ung. Ama kalenpang jo, abinga 
amasôntor sik jo chei, ama der ruh!” 

22Anu leh apa’n hinga antati hi Jehudihei anṭit jâra kae; ajârchu Jesu hi Messiah 
kae kati mi kha an-intûpna inna inphut hnongsōt sik a Jehudi he’n inhnōmtōna 
anta leinei dek jo kae. 

23Khava jâra anu leh apa’n, “Ama kalenpang jo, ama der ruh,” antati kae. 

24Ahmit aleikachoa akavâr jo mipa kha vōi 2 tlukna anbek male nôk a, ahnenga, 
“Pathen hmaikunga intep ina akadik kha hri roh! Khava mipa kha mikase ti 
keini’n kanmanhret,” anti. 

25Ama’n amasôn hei, “Ama mikase achang leh achangmak ke’n manhret mak 
eng. Ke’n kamanhret inkhat chu: kahmit leikacho kha tûnchu kahmu jo,” ati. 

26Anmani’n ander, “Nang hneng heimo aleitlo? Heikhong mo ama’n nahmit 
amanvâr pek che?” 

27Ama’n amasôn heia, “Ke’n kahri pek jo chei, khana nangni’n rangei hnōm mak 
chei. Heisa mo nangni’n nanta rangei hnōm nôk? Nangni’m ama sonle akachang 
hnōm chei mo?” 

28Anmani’n ama anhâksêra anti, “Nang khava mipa sonle che kae; keini chu 
Moses sonle ung kae. 

29Pathen in Moses a’nbekpui kanmanhret; ama khachu khona inphut akajōng 
mo ti kapha’m manhret mak ung!” 

30Mipa khan amasôn hei, “Nangni’n ama khona inphut akajōng mo 
nantamanhret mak hi a’nlak inkhat kae! Tâk-kha ama’n kahmit chu amanvâr 
pek jo enga kae! 

31Pathen in mikaset-hei tader theipek mak; tâk ama kajana kapek hei leh 
amadu hlam katlo mihei derna athei pek hei ti eini’n nimanhret. 

32Vânhnōi ralei anphutbia inphut, hmitkacho inkhat hmit kavâr jo ti ṭong lathei 
phungmak hi me; 

33Ama Pathena inphut akajōng achangmak inchu, ama’n hiva ṭōn hi atlo tor mak 
sik kae.” 

34Anmani’n anmasôn, “Nang setna chunga a’nte hrep che’n, keini manthei sik 
nalarei ung mo?” antia, intûpna inna inphut anhei namsōt jo. 

Rathla a Hmitkacho 
35Jesu’n omchen kasōk kha aleithei jo pha, mipa kha aleihmua ahnenga, “Nang 
in Mihring Sapa kha nataksen mo?” ati. 

36Ama’n amasôn, “Apu, tu mo ke’n kataksen sik kha amanthei roh!” 

37Jesu’n ahnenga, “Nang in nahmu joa kae, tûntak a na’nbekpui ama kha kae,” 
ati. 

38Khava pha mipa khan, “Rōngpu, ke’n kataksen!” atia, ahma inkuna akamuk jo. 

39Jesu’n ahri, “Hmitkachohei khō hmuna sik, khō kahmuhei hmit chona sik, hiva 
raleichunga ṭong katan sik a kei akajōng eng kae.” 



1824 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

40Pharisee ṭhahrep ahnenga ka-om he’n khava ahri kha antheia, ahnenga, 
“Keini hi’m hmitkacho natina ung chu changmak nu?” anti. 

41Jesu’n amasôn hei, “Nangni hmitkacho nanleichang inchu, maset 
nantachenmak sik kae; tâk nangni’n khō kanhmutor nanti, hiva tina chu tûn 
katlung maset nanlachena kae.” 

John 10 

Kemōng Kakhempa Tekâk 
1Jesu’n ati, “Akadiktak kahri pek chei kae: tu achang inum kemōng rōng kot a 
hlut loa, hlam hlop inkhat a akakea akahlut mi kha inru leh mikachom kae. 

2Kot a kahlut mi kha kemōnghei kakhempa kha kae. 

3Kekot kahngâkpa khan ama sik kot kha amahlâng pek; ama’n akemōnghei kha 
anrahminga abek hei pha arasa kha akemōnghei khan anmanhret, khana ama’n 
aṭhōisōt hei. 

4Ama’n aheiṭhōisōt hei pha, anhma akeia akemōng he’n akahnung anjui, 
ajârchu anmani’n arasa anmanhret. 

5Kemōnghei khan mihlop inkhat kahnung juimak hei ning; jui kanek a, arasa 
anthei phungmak jâra, ama inphut katlânsōt sik hei.” 

6Jesu’n anmani hneng hiva tekâk hi ahri pek hei, tâk anmani’n heimo ahri pek 
hei ti leimanhret mak hei. 

Jesu Kemōng Kakhem Kaṭha 
7Khava jâra Jesu’n ahri nôk a, “Akadiktak kahri pek chei kae: kei kemōng kot 
eng kha kae. 

8Kei hma akahong alak-hei seng kha inru leh mikachom hei kae; kemōnghei 
khan anmani leidon mak hei ning. 

9Kei kot eng kha kae. Tu achang inum keia kahlut mi kha hukmanhring kachang 
sik; khana kahlut kasōk sik heia kha kahar dôngna hmun anhmu sik. 

10Inru khachu marûk sik, that sik, khana suk manhmang sik rōk a akajōng kae. 
Kei chu nangni’n hringna nanneitheina sik, khana khava nantanei kha hringna 
pui katluk achangna sik akajōng eng kae. 

11“Kemōnghei sik akathi ngam, kemōng kakhem kaṭha kha kei eng kae. 

12Kemōng kakhem khet kachangmak khana kemōng kapu kachangmak nikhō 
ratha hlō a’npek mi khan, kahne ahong ahmu pha, kemōnghei kha adahlona 
atlânde jo hei; khava jâra kahne khan ahnong kachek heia atlen jo hei. 

13Kanikhō ratha hlōa a’npek achang jâra kemōnghei sik khôk sakna neimak 
khana atlânde jo heia kae. 

14-15Kei kemōng kakhem kaṭha eng kha kae. Ke’n Pa kamanhret a, Pa’n kei 
amanhret eng kapōa, ke’n kakemōnghei kamanhret hei khana kakemōng he’n 
kei ani manhret. Khana kei anmani sik a kathi ngam eng. 

16Hiva kemōng rōng shunga teilo kemōnglak um kalanei hei; anmani’m 
kavaṭhōi manhlutsa nger sik hei; anmani’n karasa anmanhret sik a kha kahong 
sik hei, kemōng kakhem inkhat thōia kemōng rup inkhat kachang sik hei. 

17“Pa khan kei alungset eng, ajârchu ke’n kahringkhō kha avea kachen male thei 
nôkna sik khavakha katōksōt hnōma kae. 

18Kahringna hi keia inphut tûte’n losōt mak. Ke’n kalungdotak a katōksōt kae. 
Ke’n khavakha tōksōtna leh lo male torna ratha kanei. Hiva tlotorna sik a kapa 
khan ṭong apek jo eng.” 

19Hiva ṭong jâra hin mihei kâra loi hnia insemṭhenna annei nôk jo. 

20Anmani akatam lang in, “Ama ṭai karôn a’nvet kae! Heisa mo aṭong nanta 
rangei!” anti. 

21Tâk-kha alak he’n, “Ṭai karôn mi’n hing’hin ṭongtor mak ning! Ṭai khan 
hmitkacho heikhonga mo amanvâr tor sik?” anti. 

Jesu Antarahlâng mak 
22Khavakha phebi laitak kae, khana Jerusalema Bek-inn Tōksōtna Revei kha 
anleinit. 

23Bek-inna Solomon sumpuk a Jesu kalônna leika-om, 

24khava pha mihei ahnenga hong intûp heia, “Heituk kasôt mo kanmalung 
namankei chio sik? Nang Messiah che mo, inthengtak a amanthei roh?” anti. 

25Jesu’n amasôn hei, “Ke’n kahri pek dek jo chei, tâk nangni’n ataksen mak chei. 
Ke’n kapa ratha neina vâng ṭōn katlohei khan kei kahlanga ṭong ahri jo; 

26tâk nangni’n taksen mak chei, ajârchu nangni kakemōng changmak chei. 

27Kakemōng he’n karasa anmanhret, ke’n anmani kamanhret hei, khana 
anmani’n anijui. 

28Ke’n anmani kumsôt hringna kapek hei, khana anmani thihêr mak hei ning. 
Anmani kha keia inphut tûte’n akasut tor mak hei ning. 

29Kapa’n apek eng kha heirakip kanek a kalen chet; khana Pa hrungna heia 
inphut anmani tûte’n kasut tor mak hei ning. 

30Pa kha leh kei inkhat rōk ung kae.” 

31Khava sōa ama denghlonna sik a mipui he’n hlung anleihrut nôk a kae. 

32Jesu’n anhnenga, “Ke’n tlo sik a Pa tapek eng ṭōn kaṭha hingja nanhmai kunga 
katlo jo; khava jâr pena mo denghlon sik a nantarei eng?” ati hei. 

33Anmani’n anmasôn, “Keini’n nang ṭōn kaṭha natlo jâra denghlon sik che 
kantati changmak; tâk nang in Pathen nahmu masi jâra kae! Nang mihring 
inkhat-hrep che’n, Pathen nabinga inchangsak che!” 

34Jesu’n amasôn hei, “Nan-Dân a Pathen tahri, hing’hin inzet: ‘Nangni Pathen 
chei kae.’ 

35Ṭong intheng tahri khachu ahei tik a kadik ṭhak ti eini’n nimanhret; khana 
aṭong intheng karônhei kha Pathen in pathenhei atia kae. 

36Pa khan kei akadei enga raleichunga ajōngtir eng kae. Ke’n Pathen Sapa eng 
kae kati jâra Pathen hnōi nase heikhong mo nantati eng? 

37Kapa’n amantlo hnōm eng ṭōn kha katlomak inchu, ataksen mak ruh. 

38Ke’n aṭōn kha katloa nantaksen mak enga achang inum, Pa kha keia ka-om, 
kei hi Pa a ka-om eng ti hi nanmanhret thangna sik kaṭōntlo bek khachu taksen 
ruh.” 

39Vōi khat tlit nôk anmani’n sur sik a anrei nôk, tâk ankut a inphut Jesu indûksōt 
jo. 

40John in hma tuimanhlut atlona Jordan rekhat ting Jesu avea inlea vaka-om jo. 

41Mi katamtak ahnenga kahong heia, “John in ṭōn-inlak akalen chu leitlo mak, 
tâk hiva mipa chungchânga atahri rakip chu kadiksōa kae,” anti. 

42Khana ka-om mi katamtak in ama antaksen jo. 

John 11 

Lazarus Thina 
1Bethany khōa pase inkhat arahming Lazarus intipa kha leikana a kae. Bethany 
hi Martha khana asōpuinu Mary omna khōpui kae. 

2(Hiva Mary hi Rōngpu ke thai marim katui akanoa asam vânga kahninu kha 
kae. Akana Lazarus hi ansōpuipa kae.) 

3Aser he’n Jesu hneng mi antira, “Rōngpu naṭhōn maritpa kana jo,” anva manti. 

4Jesu’n kha athei pha, “Hiva natna hin Lazarus kha akathi sik changmak; Pathen 
lûrna sik a akana kae; ama akathi sik changmak; hinna inphut Pathen Sapa khan 
lûrna achen sik kae,” ati. 

5Jesu’n Martha leh a-unu khana Lazarus alungset hei. 

6Jesu’n Lazarus kana ti ṭong athei ninga inphut a-omna hmun a khan ni 2 laka-
omsa a kae. 

7Khava sōa ama’n asonlehei hneng, “Eini Judeating inle jo rih,” ati hei. 

8Sonlehei khan anmasôn, “Oja, mihe’n denghlon sik a anreina che lasôt loa, 
sonting se nôk sik a a’ntluk che mo?” 

9Jesu’n ati, “Ni khat shunga pung 12 aka-om changmak mo? Khava jâra tu 
achang inum sûn kanivâr thōia akalôn khan inpai inthlûkmak ning, ajârchu 
anmani’n vânhnōi vâr kha ahmua kae. 

10Tâk-kha anmani jân a anlôn inchu inpai inthlûk sik hei, ajârchu vâr kha 
anmani’n neimak hei.” 

11Kha ahrisō pha Jesu’n anhnenga, “Niṭhōn Lazarus kaje jo, tâk kase sik enga 
kha kavamathōi sik,” ati. 

12Sonlehei khan anmasôn, “Rōng-pu, ama aje jo’nchu, kadam sik jo.” 

13Tâk-kha Jesu’n chu Lazarus kathi jo atina kae; anmani’n chu angaia akajea 
antamandon kae. 

14Khava jâra Jesu’n inche’ntak a amanthei hei, “Lazarus kathi jo; 

15Tâk nangni’n nantaksenna sik, ahnenga kaleiom mak kha kei inpâk enga kae. 
Eini ahnenga se jo rih.” 

16Thomas (A’npher intipa) khan asonle changpui hei hneng, “Eini Oja leh 
nithisap theina sik akahnung jui rih,” atia kae. 

Jesu hi Thōi nôkna leh Hringna 
17Jesu ahong tlung pha khan chu, Lazarus kha thlâna anleihrena ni 4 katluk jo ti 
amanhretsōt jo. 

18Bethany kha Jerusalema inphut kilometre 3 tluktaklo kapōhrep a’nkâr kae, 

19khana Judea mi katamtak Mary leh Martha hneng ansōpuipa thi jâra 
lungmōng kathlâk sik a kahong hei. 

20Martha’n Jesu kahong ti ṭong athei pha, kasesōt a avaratōa kae; tâk Mary chu 
innshunga in-onga leika-om. 

21Martha’n Jesu hneng ahri, “Rōngpu, nang hin naleiom inchu kasōpuipa leithi 
mak ning. 

22Kha achang inum tûn nang in Pathen hnenga nader rakip kha apek sik che ti 
kamanhret.” 

23Jesu’n amanu hneng, “Nasōpuipa kahringsōt sik,” atipek. 

24Amanu’n amasôn, “A’nchai ning kania akahringsōt sik ti khachu kamanhret.” 

25Jesu’n amanu hneng, “Kei thōi nôkna leh hringna eng kha kae; tu achang inum 
anikataksen mi kha akathi achang inum akahring sik kae. 

26Khana tu achang inum kei kataksen akahring mi kha thi nôk hêrmak jo ning. 
Hivahi nataksen mo?” ati. 

27Amanu’n amasôn, “Ôk, Rōngpu, nang Pathen Sapa raleichunga akajōng sik 
Messiah che kae ti ke’n kataksen che.” 

Jesu Kaṭap 
28Martha’n hi ahrisō pha, asōpuinu Mary hneng inlea marûk a abek a, “Oja kha 
hin ka-oma nang ajong che,” tia ava manthei. 

29Mary in kha athei pha, kangirsōt a a’nhmupui sik inranga kasesōt jo. 

30(Tâk-kha Jesu chu Martha leh an-inhmuna hmun a khan laka-om hia, 
khōshunga laheihlut mak a kae.) 

31Mary inna lungmōng kathlâk a ka-om mihe’n Mary akangirsōt a inrangtak a 
asesōt kha anhmu pha akahnung anleijui. Ajârchu anmani’n Mary kha thlâna 
akasea avakaṭap sik tia anleimandon. 

32Mary in Jesu omna hmun atlunga ahmu pha, ahmai kunga inkuna, “Rōngpu, 
nang hin naleiom inchu, kasōpuipa leithi mak ning!” ati. 

33Jesu’n amanu kaṭap leh ahe’nṭhōipui mihei kaṭap kha’m aleihmu hei, amalung 
atônna, inphuhronga kae. 

34Ama’n ader hei, “Khon mo nantavûm?” Anmani’n anmasôn, “Hong inna va-en 
roh, Rōngpu,” anti. 

35Jesu leikaṭap. 

36Mihe’n, “Enruh ama heituk a alungset mo!” anti. 

37Tâk-kha ṭhahrep he’n, “Ama’n hmitkacho amanvâr changmak mo? Ama’n 
thina inphut Lazarus hi aleihuktor mak mo?” antia kae. 

Lazarus Amanhring 
38Khana Jesu inphuhrong nôk a, hlungkhur, akot hlungpheng inkhat vâng 
a’nkhâr thlânting khan leikasea kae. 

39Jesu’n ṭong apek heia, “Hlung kha losōt ruh,” ati hei. Akathipa sernu Martha 
khan amasôn, “Rōngpu, a’nvûmna kani 4 jo kae, amarim kase sik jo!” 

40Jesu’n amanu hneng, “Nang in nataksen inchu, Pathen lûrna kha nahmu sik 
timak che eng mo?” ati. 

41Anmani’n hlung kha anlosōt jo, khana Jesu’n chungting a-ena, “Apa, kaderna 
nathei pek eng jâra kamanpâk che. 

42Ke’n kaderna rakip nathei pek eng kamanhret, tâk hinna mi ka-om hei hin 
najōngtir eng kachangna hi antaksen theina sik kader che,” ati. 

43Ama’n hi ahrisōa rasa inhnaktak a a-ôna, “Lazarus heisōk roh,” ati. 

44Mikathipa kha akalōng kazena vâng akut, ake inzea khana ahmai kha pōn 
a’nkhua heikasōk jo. Jesu’n anhnenga, “Sōt ruh, khana manse ruh,” ati. 

Jesu Thatna sik Ṭōnmantluk 
(Mt 26.1–5; Mk 14.1–2; Lk 22.1–2) 

45Mary hneng akahong mi katamtak he’n Jesu ṭōntlo kha anhmu pha, ama 
antaksen jo. 

46Tâk-kha ankâra ṭhahrep Phariseehei hneng inle heia Jesu tatlo kha anvahri jo. 

47Khava jâra Phariseehei leh thempu kalen he’n Sehmang-pachonghei an-
inhmupui jo heia, “Heimo nitlo sik? Hiva mipa hin ṭōn-inlak rakip atlosōt jo 
heiso va-en ruh! 

48Eini’n ama hing’hin nimasō jo’nchu mi rakip in ama antaksen sik jo, khana 
Rome ratha kanei he’n ni-Bek-inn leh nijât anmanhmang sik jo!” anti. 

49Khava kum a Thempu Kalen hongkachang arahming, Caiaphas inti inkhat 
khan, “Heituk a akamo chei mo! 

50Jât pumpui inhmang kanek a, mipui sik a mi inkhat akathi sik hi akaṭha jôk 
kae ti hi manhret mak chei mo?” ati. 

51Ama’n hi ahri hi ama bing rachama ahri changmak. Khava kum a ama Thempu 
Kalen inkhat achangna dungjuia, Jehudi mihei sik a Jesu akathi sik kha asânsōt 
jôk kae. 

52Khana anmani sik rōk changloa, Pathen sahei seng inthek inchaia ka-om hei 
kha taksa pumkhat a ṭhōi manchuna sik um kae. 3 

53Khava kania inphut Jesu thatna sik Jehudi hlamkakei he’n mantlukna anleinei 
jo. 

54Khava jâra Judea ram a inphôngtak a Jesu lônngam mak jo, tâk nêrdiram 
hnenga khōpui inkhat arahming, “Ephraim,” inti hmun a khan asonlehei leh 
vaka-om jo hei. 

55Jehudihei Rakan Kût sik hong kahnai jo, khana aram aram a mi katamtak 
Rakan Kût mak hma Jerusalema suk inthengna katlo sik a leikase hei. 

56Anmani’n Jesu an-en lelea, Bek-inn shunga an-intûpna inkhat leh inkhat inder 
hei, “Heimo nanmandon? Tûn chunga Rakan Kût reveia hin ama akahongmak 
sik inchên jo mo, akahong sik mo?” 

57Khana thempu kalenhei leh Pharisee he’n Jesu kha ansur theina sik tu achang 
inum Jesu omna hmun inhret mi khan anmani antamanthei nger sik hei kae tia 
ṭong anleipek hei. 

John 12 

Jesu Bethany a Thai Antamanthi 
(Mt 26.6–13; Mk 14.3–9) 

1Rakan Kût revei mak hma ni 6 omlai, ama’n akathia inphut amanhring Lazarus 
omna khō Bethany a Jesu leikasea kae. 

2Khana khan khōhlei thlai asâk sik a anmani’n anmantluk pek a, Martha’n 
razenna kha ale’nthōpui hei; Jesu thlaithleng ka-ô puihei kâra Lazarus le’nveisa 
a kae. 

3Mary in nard thai intheng vâng insyem marim katui mankatamtak litre her 
khat ahei choia Jesu kechunga akanoa asam vâng ake kha ahni pek a kae. 
Innshung kha amarim katui khan inhnamsō hêr jo. 

4Tâk-kha Jesu sonlehei kâra inkhat mikut a akapek sōt sikpa Judas Iscariot khan 
ati, 

5“Hiva thai marim katui hi dangka 300 a anjōra misarahei hneng heisa mo 
antapek mak?” 

6Ama’n hi ahri hi misarahei lum aloheia changmak, tâk inru inkhat achang jâra 
kae. Ama’n sêrkōk achoia arachama aleihmang ria kae. 

7Tâk-kha Jesu’n, “Amanu abinga dahlon ruh! Anei kha ka’nvûm ninga sik inda 
rasoh. 

8Ajârchu misarahei kha nanta-ompui ṭhak sik hei kae, tâk kei chu a-ompui ṭhak 
mak tin chei,” ati. 

Lazarus Dōina Ṭōnmantluk 
9Mipui katamtak in Jesu Bethany a ka-om ti ṭong anthei jâra anmani kase jo hei, 
anmani anvase kha Jesu omjâr rōk a changloa Jesu’n thina inphut amanhring 
Lazarus kha’m anva-en hnōma akase hei kae. 

10Khava jâra thempu kalenhei khan Lazarus kha’m thatsa sik a anmantluk jo, 

11ajârchu Jehudi katamtak in Lazarus jâra anhlam kakeihei kha andahlon jo 
heia Jesu kha antaksen joa kae. 

Jesu Kalûrtak a Jerusalem Ahlut 
(Mt 21.1–11; Mk 11.1–11; Lk 19.28–40) 

12Abân kania khan, Jesu Jerusa-lema kajōng ti ṭong mipui katamtak Rakan Kût 
sik akahong hei khan anthei jo. 

13Khava jâra anmani’n kahno bō anchoia intōpui sik a kase heia, “Hosanna! 
Pathen manpâk rih! Rōngpu rahminga akajōng! Israel Rengpa kha amahâm 
kaṭha!” tia an-ôna kae. 

14Jesu’n shakōrtung inkhat ahmua achunga kachōng jo, ti chu ṭong intheng in 
ahri kapōa 

15“Zion khōpui, ṭimak roh! Tûn nanrengpa kha shakōrtung inkhat chunga 
kachōnga, nahnengting kajōnga kae,” 

16Khava phatak a khan chu Asonle he’n hivahi leimanhret mak hei; tâk Jesu 
kalûra mathōisōt achang pha khan chu ṭong intheng in achungchânga aleihri 
dungjuia anmani’n khanga anta leitlo kae tia anmandonsōt jo. 

17Jesu’n thlânna inphut abeksōt a thina inphut amathōlai Jesu hnenga aka-om 
mipuihei khan omchen kasōk kha anvahri manthang joa kae. 

18Khava jâra mipuihei khan ama anvaratō, ajârchu khava ṭōn inlak-hei kha ama 
tatlo hei tia anleithei jo. 

19Khava pha Phariseehei inkhat leh inkhat inbektō heia, “Enruh, eini’n heite 
tlotor mak jo me! Vânhnōi in ama kahnung anjui jo!” anti. 

Greek Mi Ṭhahrep in Jesu Antajong 
20Revei shunga Jerusalema Pathen inmuk sik a Greek mi ṭhahrep um leikase 
hei. 

21Philip (Galilee ram a Bethsaida inphut akahong) hneng anmani kahong heia, 
“Oja, keini’n Jesu kanhmu hnōm,” anhongti. 

22Philip kasea Andreu hneng amanthei, an-inhnia inṭhōi heia Jesu hneng 
anvamanthei. 

23Jesu’n amasôn hei, “Mihring Sapa khan lûrna kalentak arahlângna sik pha tûn 
jōng katlung jo. 

24Akadik kha kahri pek chei kae; Gehu hmu sangkhat kha raleichunga atlâk a 
athimak inchu sangkhat rōk kha khanga ka-om. Khavakha athia achang inchu, 
kara katamtak amanpunga kae. 

25Tu achang inum anhringkhō inner hei khan inhmang sik hei; tu achang inum 
anhringkhō hiva raleichunga innermak mihei khan kumsôt hringna anhmu sik. 

26Tu achang inum kei inzen hnōm mi khan kakahnung ajui nger sik kae, khava 
jâra kasōkpa kha kei omna hmun a khan aka-om sik kae. Kapa’n kei inzen mi 
kha akaja sik kae. 

Jesu’n Athi sik Ahrina 
27“Tûnchu kei kamalung inrim jo, heimo kahri sik? Hinga mo kati sik? ‘Apa, hiva 
pha hi kei chunga ajōng mathlung pek mak roh,’ tia. Tâk-kha hiva khōdeng 
theina pha akathōk sik jâr pena kei akajōng eng kae. 

28Apa, narahming jōng manlûr roh!” Khava pha marvâna inphut rasa inkhat in, 
“Ke’n kamanlûr jo, khana ke’n khang’khan kamanlûr nôk sik,” ajōng tia kae. 

29Mipui khava hmun a akangir hei khan rasa kha antheia ṭhahrep he’n, “Khō 
inri kae,” anti. Alak her khat in, “Marvân ngeva inkhat in a’nbekpui,” anti. 

30Tâk Jesu’n anhnenga ati, “Hiva rasa hi kei sik a ajōng kaṭong changmak, tâk 
nangni sik a kae. 

31Tûn pha hi raleichung ṭong tanna sik pha jo kae; tûn hiva raleichung 
vaikarônpa kha nam mathlâk sik jo kae. 

32Kei raleichunga inphut kake pha leh, ke’n mi rakip kahnengting kakei manke 
sik hei.” 

33(Hi ahria hin, ama khōdeng katheia akathi sik kha ahrina kae.) 

34Mipui he’n anmasôn, “Nidân inchu Messiah kha ahei tik a akahring sik a ahri 
pek me. Kha achang inchu heikhong mo Mihring Sapa kha makheihlona aka-om 
nger sik kae nati tor? Khava mihring Sapa kha tu mo?” 

35Jesu’n amasôn hei, “Vâr kha nankâra pha bongkhat rōkte ka-om sik. 
Nanchunga khō inthim kha ajōng makna sik nangni’n vâr nanneilai hin nanhlam 
hro kha manjôn ruh; ajârchu khō inthima ka-om mi khan khonting ajōna akase 
manhret mak. 

36Nangni’n vâr kha nanneilai vâr kha taksen ruh, kha achang inchu nangni vâr 
mi kachang sik chei.” 

Mihei Taksen makna 

Jesu’n hi ahrisō kahnunga anhnenga inphut kasesōt a abinga inthup jo. 

37Ama’n anhmit hmu khet a ṭōn-inlak rakip hiseng atlosōt ravâng anmani’n 
leitaksen mak hei, 

38Isaiah sânkathem in aleihri kha huitlungna sik a kae: “Rōngpu kanṭong hri 
tu’n mo ataksen? Rōngpu khan aratha hratna tuhei hneng mo amalâr?” 

39Hiva jâra hin anmani’n taksen tor mak hei, ajârchu Isaia’num hing’hin aleihri: 

40“Anhmit in ahmu makna sik leh anmalung in amanhret makna sik, Pathen in 
anhmit amancho pek hei, anmalung akhârsi pek hei, khana ke’n anmani 
kamandamna sik hei kahnenga ho’nle mak hei ning, Pathen in ati.” 

41Isaiah’n Jesu lûrna kha ahmu jâra hivahi Jesu chungchânga ahri kae. 

42Kha achang ravâng, ratha kanei Jehudi katamtak in Jesu antaksena kae; tâk 
Pharisee he’n anmani kha intûpna inna inphut anhnongsōt makna sik hei 
inphôngtak a achungchâng ṭong leihrisōt mak hei. 

43Anmani’n Pathen hnōm pekna kanek a mihring hnōm pekna jôk anmadua 
kae. 

Jesu Ṭong in Ṭong Atan 
44Jesu’n rasa inhnaktak a, “Tu achang inum kei anikataksen mi khan kei rōk 
ataksen eng changmak, tâk anijōng katirpa kha’m ataksen jo kae. 

45Tu achang inum kei ani kahmu mi khan, anijōng katirpa kha’m ahmu jo kae. 

46Kei anikataksen mi rakip inthim kâra a-om makna sik, kei raleichunga vâr 
inkhat a akajōng eng kae. 

47Tu mo inkhat in kaṭong atheia akajuimak mi kha ke’n aṭong tanmak ning. Kei 
raleichung ṭong katan sik akajōng changmak eng, akahuk inhring sik akajōng 
eng kae. 

48Khava kei inhlângmak leh kaṭong hri kajuimak mihei khan, anṭong katan sik 
inkhat annei. Ke’n kahrisōt ṭong hin a’nchai ning anṭong atan sik kae 

49Hivahi akadik kae, ajârchu ke’n kabing ratha neina kahri changmak; tâk 
anijōng katirpa kapa khan kahri sik kasōk hei kha amanthei eng kae. 

50Khana ama ṭongpek khan kumsôt hringna ajōng rôn ti ke’n kamanhret. Khava 
jâra ke’n kahri hei hi Pa khan hri sik a amanthei eng kha kae.” 

John 13 

Jesu’n Asonlehei Ke Asôp 
1Hivahi Rakan Kût mak hma kani kha kae. Jesu’n hiva ralei hi adahlona Pa hneng 
ase sik pha hong kahnai jo ti amanhret jo. Ama’n hiva raleichunga ami kachang 
hei kha ahei tik a alungset hei, khan chu a’nchaina katlunga anmani amalung 
kase hei. 

2Jesu leh asonlehei khōhlei thlai an-o jo. Simon sapa Judas Iscariot in Jesu kha 
mikut chunga pek sōtna sik lungthim Seitan in amalunga aleidapek dek jo. 

3Pa khan ahnenga pui katluk ratha apek ti hi Jesu’n amanhret; Pathen hnenga 
inphut ajōng leh Pathen hneng akase nôk sik hi amanhret. 

4Khava jâra dokhâng chunga inphut kangirsōt a, apōnsi vâng intong kha alosōt 
a, hnina pōn inkhat akhōna akhit a kae. 

5Khava pha ama’n thlengkông inkhat a tui asun a asonlehei ke asôp inphut a, 
akhōna pōn akhit vâng khan anke ahni manhi pek jo hei. 

6Ama Simon Peter hneng aheiphâk jo pha, Peter in ahnenga “Rōngpu, nang in 
kei ke nasôp sik a mo?” ati. 

7Jesu’n amasôn, “Tûn, nang in hiva katlo hi lamanhret mak che, tâk hnung leh 
nang in nahong manhret sik.” 

8Peter in ahnenga ati, “Nang in ahei tik a kake sôp hêrmak tin che!” Jesu’n 
amasôn, “Ke’n nake kasôpmak inchu, nang kasonle changmak jo che ning.” 

9Simon Peter in amasôn, “Rōngpu, kha achang inchu, kake rōk changloa kakut 
leh kalu’m asôp pek roh!” ati. 

10Jesu’n, “Tu achang inum a’nsi jo mi kha a’nthengsō jo kae, ake rōk tei loa sôp 
rangei mak jo. Nangni mi inkhat rōk tei loa nankhenga inthengsō jo chei,” ati. 

11(Jesu’n mikut a akapek sōt sikpa kha amanhret dek jo jâra “Inkhat rōk kha tei 
loa nangni nankhenga inthengsō jo chei,” ati kae.) 

12Jesu’n anke asôpsō pha apōn a’nlo nôk a dokhâng chunga a’n-ongna hmun a 
in-ong nôk jo. Khana ama’n ader hei, “Tûna ke’n nanhnenga katlo kha 
nanmanhret mo?” 

13“Nangni’n kei Oja leh Rōngpu nanti eng, kei khavakha kachang jâra nantati 
kha kadik a kae. 

14Nan-Rōngpu leh nan-Oja kachang eng ke’n nanke kasôppek jo chei. Khava jâra 
nangni’m inkhat leh inkhat ke a’nsôppek sik chei kae. 

15Nangni’n kei tatlo kapōa nanhong tlona sik ke’n manhmu theina inkhat 
kamannei chei kae. 

16Akadiktak kahri pek chei kae: sōk he’n anrōngpu kanek a lenjôk mak hei, 
khana tirle he’n ankatirpa kanek a lenhêr mak hei. 

17Tûnchu nangni’n hiva dikna hi nanmanhret jo; nangni’n hivahi ṭōn vânga 
nantlosōt inchu heituk a akahōi sik chei mo! 

18“Ke’n nangni nankhenga chungchânga kahri changmak; ke’n kakadei jo hei 
kha kamanhret hei. Tâk-kha ṭong inthenga, ‘Kabu kasâkpui mi kha kakadōia 
inṭang,” inti kha hui akatlung nger sik kae. 

19Omchen kha ahong sōk pha nangni’n “Kei kha kei eng kae,” tia nantaksen 
theina sik eng, tûnhin kha asōk mak hma kahri pek dek chei kae.’ 

20Akadiktak kamanthei chei kae; tu achang inum kei mitir inhlâng mi khan kei 
um arahlâng eng kae, tu achang inum kei inhlâng mi khan anijōng katirpa kha 
arahlâng kae.” 

Jesu’n Akapek sōt sikpa Amak hma Ahri sōt 
(Mt 26.20–25; Mk 14.17–21; Lk 22.21–23) 

21Jesu’n hiseng ahrisō pha, amalung inrim joa, inphôngtak a “Akadik kha kahri 
pek chei kae; nangni kâra inkhat in mikut chunga apek sōt sik eng kae,” ati. 

22Tupen mo atina jo ti hi manhret mak heia inhmakban jo hei, khat leh khat le’n 
entō hei. 

23Asonlehei kâra Jesu talungsetpa inkhat kha Jesu hneng in-onga leika-om. 

24Ama hneng khan Simon Peter in alu akachuk a “Tu mo atina der roh,” atia kae. 

25Khava jâra ama’n Jesu ahnaia, ader, “Rōngpu, ama kha tu mo?” 

26Jesu’n amasôn, “Ke’n buhlom har kōklei shunga kamachea kapek sik mi kha 
kae.” Khava jâra ama’n buhlom har inkhat aloa amachea, Simon sapa Judas 
Iscariot kha aleipek jo. 

27Judas khan buhlom kha alosōlim leh Seitan ashunga kahlut jo. Jesu’n ahnenga, 
“Natlo sik kha inranga tlo jo roh,” ati. 

28Jesu’n ahnenga ahri kha tûte’n heimo ahrina ti leimanhret mak hei. 

29Sonle ṭhahrep in Judas kha ansêr katinta sêrkōk kachoi achang jâra reveia 
hmangchâk sik a-emak leh misarahei pek sik heikhat incho se rasoh ati kachang 
sik tia anmandon. 

30Judas in buhlom kha arahlâng leh inrangtak a kasesōt jo. Khavakha jân leikae 
jo. 

Ṭongpek Ther 
31Judas in adahlonsō hei kahnunga, Jesu’n, “Tûnchu Mihring Sapa lûrna kha 
hong-inphông jo; tûn ama inphut Pathen lûrna kha hong-inphông jo. 

32Khana Pathen lûrna kha ama inphut a’nphông achang inchu, Pathen in 
Mihring Sapa lûrna kha abingkhet chunga amanphông sik jo, inrangtak a 
khanga atlo sik jo. 

33Kasahei, nangni leh omsôt mak jo min. Nangni’n nanjong sik eng; Jehudi 
hlamkakeihei hneng kaleihri kapōa, nanhnenga kahri pek chei kae, ‘Kei sena sik 
hmun a khan nangni setor mak chei ning,’ 

34Khana tûn ke’n nangni ṭongpek ther kapek chei kae: khat leh khat inlungset 
ruh. Ajârchu ke’n nangni kalungset chei kapōa, nangni khat leh khat a’nlungset 
nger sik chei kae. 

35Nangni khat leh khat nan-inlungset a achang inchu, nangni kasonle chei kae 
tia mi rakip in anmanhret sik chei.” 

Jesu’n Peter Inphe sik Amak hma Ahri sōt 
(Mt 26.31–35; Mk 14.27–31; Lk 22.31–34) 

36Simon Peter in ahnenga ader, “Rōngpu, nang khon mo akase sik che?” Jesu’n 
amasôn, “Kei kasena sik hmun a khan, nang in tûn ajuitor mak che ning, tâk 
hnung leh chu nang in nahei jui sik eng.” 

37Peter in ader, “Rōngpu tûn heisa mo kajuitor mak sik che? Nang sik akathi sik 
a intluk eng!” 

38Jesu’n amasôn, “Kadiktak a nang kei sik a akathi sik a a’ntluk che mo? 
Akadiktak kahri pek che kae: Ârkhōng akhōng mak hma vōi 3 manhret mak eng 
nati sik eng kae.” 

John 14 

Jesu hi Pa Jōnna Hlam Kae 
1Jesu’n ahnenga ati, “Nanmalung manrim mak ruh: Pathen taksen ruh, khana 
ke’m ataksen ruh. 

2Kapa inna omna sik den katamtak ka-om, khana kei nangni sik omna hmun 
intluk akase sik eng kae. Kha achangmak inchu ke’n nanhnenga hivahi kaleihri 
mak sik kae. 

3Khana kavasea nangni sik hmun kavamantluk sō leh jōng inle sik eng khana 
ka-omna hmun a khan nan-omna sik kahnenga kaṭhōi sik jo chei. 

4Kasen a hmun jōnna sik hlam kha nangni’n nanmanhret.” 

5Thomas in ahnenga, “Rōngpu, keini’n nasena sik hmun kha manhret mak ung; 
khava hmun jōnna sik hlam kha heikhong mo kanta manhret sik?” ati. 

6Jesu’n amasôn, “Kei hlam leh akadik khana hringna eng kha kae; keia tei loa 
tûte Pa hneng semak. 

7Tûn nangni’n kei nanmanhret jo eng, kapa kha’m nantamanhret sik kae, khana 
tuna inphut chu nangni’n ama nanmanhret jo khana nanhmu jo.” 

8Philip in ahnenga, “Rōngpu, Pa kha amanhmu roh; khavakha kantamadu pen 
kha kae,” ati. 

9Jesu’n amasôn, “Hingtuk pha kasôt nankhenga ka-ompui jo chei; kha’num 
nantala manhret mak eng mo, Philip? Tu achang inum kei kahmu jo mi khan Pa 
kha ahmu jo kae. Kha achang inchu heisa mo, ‘Pa kha amanhmu roh,’ nalati? 

10Kei Pa a ka-om eng, khana Pa kha keia ka-om ti hi nalataksen mak mo? Ke’n 
nanhnenga kahri hei hi, keia inphut ajōng kasōk changmak hei. Keia ka-om Pa 
khan aṭōn kha a’ntlo kae. 

11Kei Pa a ka-om eng, khana Pa kha keia ka-om ti hi ataksen ruh. Kha a-emak 
leh kaṭōn tlohei jâra hin taksen ruh. 

12Akadiktak kahri pek chei kae; tu achang inum kei anikataksen mi khan kaṭōn 
tlohei hi atlo sik; kadik, anmani’n hiva kanek a ṭōn kalen antlo sik a kae; ajârchu 
kei Pa hnenga kase sik jo eng. 

13Sapa inphut Pa lûrna kha anhmu theina sik, karahminga nantader rakip kha 
ke’n katlo pek sik chei. 

14Karahminga hei-achang inum nander eng inchu, khavakha ke’n katlo pek sik 
chei. 

Rathla Intheng sik Intepna 
15“Nangni’n kei nanilungset a achang inchu, kaṭong pek chei jui ruh. 

16Ke’n Pa hneng nangni inthōpui ahlop inkhat akadiktak Rathla kha nanka-
ompui ṭhak sik a ajōng pekna sik chei kader sik. 

17Ama kha Pathen chungchânga akadik kaphôngsōt Rathla kha kae. Ama kha 
vânhnōi in chentor mak, ajârchu hmu um hmutor mak khana manhret um 
manhret tor mak a kae. Tâk-kha ama’n nangni a-ompui cheia nanshunga a-om 
jâra, nanmanhret a kae. 

18“Kei kasesōt pha, nangni nanbinga dahlon thangmak chei ning; nanhnenga 
kajōng nôk sik eng. 

19Pha bongkhat shunga vânhnōi in kei ahmu mak jo ning, tâk nangni’nchu 
nanhmu sik eng; ajârchu kei kahring jâra nangni’m akahring sik chei kae. 

20Khava kani kha ajōng tlung pha leh kei kapa a ka-omje, nangni keia nan-omje, 
khana nangnia kei ka-omje kha nangni’n nanmanhret sik jo. 

21“Tu achang inum kaṭong pek hei inhlânga akajui mi kha kei inlungset hei kae. 
Kei ani inlungset mi kha kapa’n amalungset sik kae; ke’num ama kalungset sik 
khana ama hneng kei khet inlâr sik eng.” 

22Judas (Judas Iscariot kachangmak) khan ader, “Rōngpu, heikhong mo 
vânhnōia changloa kanhnenga nabingkhet a a’nlârthei sik che?” 

23Jesu’n amasôn, “Tu achang inum kei inlungset mi khan kaṭong hri ajuia kae. 
Kapa’n amalungset sik, khana kapa leh kei ahnenga kajōng sik unga kha ama 
leh ka-omsap sik ung. 

24Tu achang inum kei ani’nlungset mak mi khan kaṭong mantheina hi juimak. 
Khana nangni’n nantathei jo mantheina hi kei ṭong changmak, tâk anijōng katir 
kapa hnenga inphut akajōng kae. 

25“Kei nangni leh nila-omlai hivahi kahri pek jo chei kae. 

26Pa khan Inthōpui, Rathla Intheng kei rahminga ajōngtir sik khana heirakip 
amanthei sik chei khana kaleihri pek chei rakip mandonsōtna apek sik chei. 

27“Ke’n kadahlon pek chei khachu mōngna hi kae, kapek chei hi kei khet 
mōngna kha kae. Vânhnōi tapek chei kapōa kapek chei changmak. Nanmalung 
mandong mak ruh, ṭi’m ṭimak ruh. 

28Hinga kaleihri pek chei, ‘Ke’n kadahlon sik chei, tâk nanhnenga kajōng nôk sik 
eng,’ kati kha nantheia kae. Nangni’n nanilungset a achang inchu, ke’n Pa 
hnenga kase sik hi a’npâk jôk sik chei kae; ajârchu kei kanek a Pa kha akalen 
jôk kae. 

29Hivahei hi ahong sōk pha nantaksenna sik, tûnhin heirakip asōk mak hma 
kamanthei dek chei kae. 

30Ke’n nanhnenga kasôttak a ṭong hri tor mak jo ning, ajârchu hiva raleichung 
vaikarônpa kha kajōng joa kae. Ama’n kei chunga ratha neimak, 

31achang ravâng ke’n Pa kha kamalungset ti hi vânhnōi in antamanhret nger sik 
kasōk; hiva jâra Pa ṭongpek eng heirakip kha ke’n katlo kae. 

“Hong ruh, eini hinna inphut se jo rih. 

John 15 

Jesu Vomhrui Kadiktak 
1“Kei vomhrui kadiktak eng kae, khana kapa’n arahōn kathlō kha kae. 

2Ama’n keia ka-om abâk a’nramak rakip kha atuk mathlâk hei, khana kara kanei 
abâk seng kha a’nthengna sik leh akara atam chetna sik amanhleng heia kae. 

3Nangni chu ke’n mantheina kaleinei jo chei khana amanthengsa jo chei kae. 

4Keia omṭhak ruh, khana kei nangnia ka-om ṭhak sik eng. Vomhrui bâk inkhat 
kha abinga kara nei tor mak; athlurpuia akai leh rōk khan a’nrator kae. Kha leh 
in-angtlinga nangni keia nan-om ṭhak mak inchu kara nei tor mak tin chei. 

5“Kei vomhrui eng kha kae, khana nangni abâk chei kha kae. Keia aka-om ṭhak 
hei leh kei anmania aka-om ṭhak eng, khahei kha’n kara katamtak annei sik; 
ajârchu kei tei loa nangni’n heite tlotor mak tin chei. 

6Tu achang inum keia aka-om ṭhak mak khachu abâk inkhat kapōa hlonsōt a 
ka-om khana kachâr ri jo; khang khava bâk-hei kha chom mantûp a hmeishunga 
anhlon manhlut ri hei khana khan kakâng jo hei. 

7Nangni keia nan-om ṭhak a, khana kaṭong nangni shunga a-omṭhak a achang 
inchu, hei-achang inum nangni’n nanta madu nantader kha nanchen sik. 

8Kara katamtak nannei jâra kapa lûrna kha a’nlâr kae; khang’khan nangni kei 
sonle akachang chei kae. 

9Pa’n kei alungset eng kapōa, ke’n nangni kalungset chei; kalungsetna cheia 
khan omṭhak ruh. 

10Ke’n kapa ṭongpek kajuia alungsetna a khan aka-om ṭhak eng kapōa, nangni’n 
kaṭong pek chei nanjui inchu, kalungsetna cheia khan aka-om ṭhak chei kae. 

11“Nanchunga ka’npâkna kha a-omna sik, khana nangnihei inpâkna kha pui 
atluk theina sik, hivahi kahri pek dek chei kae. 

12Ke’n nangni kalungset chei kapōa, nangni khat leh khat inlungset ruh, ti hi 
kaṭong pek chei kae. 

13Mi inkhat in aṭhōnhei sik lungsetna kalenpen anei tor khachu, anmani sik 
ahringkhō aphesōt kha kae. 

14Nangni’n kaṭong pek chei nanjuia achang inchu, nangni kaṭhōn chei kha kae. 

15Ke’n nangni sōk timak jo chei ning. Ajârchu sōk inkhat in akapu tatlo kha 
manhret mak; khava kanek a nangni kaṭhōnhei kati jo chei kae, ajârchu ke’n 
kapa hnenga kathei rakip kha nangni kamantheisō pet jo chei. 

16Nangni’n kei nantakadei eng changmak; nangni nanvase leh kara katamtak 
kasôttak a a’nra sik a, ke’n nangnijôk kakadei cheia kamanṭang chei kae. Khava 
jâra hei-achang inum kapa hneng karahminga nantader kha Pa khan apek sik 
chei. 

17Khava jâra hivahi kaṭong pek chei kae: khat leh khat inlungset ruh. 

Vânhnōi Tamater 
18“Vânhnōi in nangni anmater chei inchu, hma inkeitak a kei antahōt eng kae, ti 
hi mandonsōt ruh. 

19Nangni vânhnōi ralei ta nanchang inchu, vânhnōi in atâ kapōtak a alungset 
sik chei kae. Tâk-kha ke’n nangni hiva vânhnōi raleia inphut kakadei chei kae, 
khana vânhnōi ralei ta changmak chei, khava jâra vânhnōi in nangni antahōt 
chei kae. 

20“Sōk-hei kha ankapuhei kanek a akalen jôk changmak hei,” tia kalei manthei 
chei kha mandonsōt ruh. Anmani’n kei antloset enga achang inchu, nangni’m 
antasukset sik chei kae; anmani’n kaṭong anjuia achang inchu, nangni ṭong um 
antajui sik kae. 

21Tâk-kha nangni keita nanchang jâra, anmani’n nanchunga hiva rakip hi anta 
hongtlo sik kae; ajârchu anmani’n anijōng katirpa kha manhret mak heia kae. 

22Kei kajōng mak a, anhnenga kaleihri mak achang inchu, anmani’n ansetna jâra 
masetna antachen mak sik kae; tâk tûnchu anmani ansetnahei kha rangei 
mandamna sik om mak jo. 



1840 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

23Tu achang inum kei inter mi khan kapa kha’m amater kae. 

24Ke’n anmani kâra tûte taleitlo phungmak ṭōnhei kha kaleitlo mak achang 
inchu, ansetnahei jâra masetna antachen mak sik kae; tâk tûnchu anmani’n 
kaṭōntlo kha anhmu jo khana kei leh kapa kan-inhnia anhōt jo ung. 

25An-Dân a aleika-om: ‘Anmani’n ajâr kasea anhōt eng,’ tia ale’nzet hi hui 
atlungna sik a hivahei hi akasōk nger sik kae. 

26“Pathen chungchânga akadik inlârpa khana Pa hnenga inphut akajōng Rathla 
Inthōpui kha kajōng sik. Pa hnenga inphut ke’n nanhnenga kajōngtir sik khana 
ama’n kachungchânga ahri sik. 

27Nangni’m a’nphutbia inphut kei leh ahon’thlop me nichang jâra 
kachungchânga nanta hri sik jo kae. 

John 16 

1“Nangni nantaksenna kha nanmasō makna sik hivahi kahri pek chei kae. 

2Anmani’n nangni intûpna inna inphut anhnongsōt sik chei. Khana nangni 
kathat mi khan aṭōntlo kha Pathen karazen kae tia anmandonna pha alakahong 
sik kae. 

3Anmani’n ke’m khana kapa’m anmanhret mak jâra, nanchunga hiva ṭōnhei hi 
anta hongtlo sik kae. 

4Anmani’n hiva ṭōnhei hi nanchunga anhongtlo pha leh, kaleihri hei kha 
nanmandonsōtna sik a, hivahi kamanthei dek chei kae. 

Rathla Intheng Ṭōn 

“Nangni leh aka-omsap me nichang jâra, a’nphutbia hivahi leihripek mak chei 
eng. 

5Tâk-kha tûnchu anijōng katirpa hnenga akase sik jo eng kae; achang ravâng 
tûte’n, ‘Khon mo akase sik che?’ tia adermak chei. 

6Khana tûnchu kamanthei jo chei, khana nanmalung châmna kasip jo. 

7Tâk-kha akadiktak kahri pek chei kae; kei sesōt sik hi nangni sik a akaṭha jôk 
kae, ajârchu kei kasemak a achang inchu, Inthōpui kha nanhnenga jongmak 
ning. Tâk-kha kei kase joa achang inchu, ama kha kajōngtir pek sik che kae. 

8Khana ama ajōng pha leh vânhnōi ralei mipuihei hin setna leh dikna khana 
Pathen ṭong tan sik chungchânga anloṭhena kha amalâr manchên pek sik hei. 

9Anmani’n setna chungchânga anṭhe, ajârchu anmani’n kei ataksen mak hei; 

10anmani akadik chungchânga anṭhe, ajârchu kei kapa hneng kase sik eng, 
nangni’n ahmu nôk mak jo chei ning. 

11Anmani ṭongtan chungchânga anṭhe, ajârchu hiva raleichung vaikarônpa kha 
aṭong a’ntansōsa jo kae. 

12“Ke’n hripek sik chei katamtak kanei; tâk tûn nangni ladetor mak tin chei. 

13Achang ravâng Pathen chungchânga akadik inlârpa Rathla kha ajōng pha, 
ama’n akadik rakip a hlam akei sik jo chei. Ama’n abing ratha neina ṭong hrimak 
ning, tâk aṭong thei kha ahri sik khana ajōng katlung sik kha amanthei sik chei. 

14Ama’n kei amanlûr sik eng, ajârchu kei tahri leh mantheina chei kha ama’n 
alo sik kae. 

15Kapa tanei rakip kha keita kae, khava jâra ke’n kahri kae, ke’n kapek kha 
Rathla khan a’nloa nanhnenga amanthei sik chei. 

Lung dongna leh Inpâkna 
16“Pha bongkhat nangni’n kei ahmu nôk mak jo chei ning; khana khava sōa pha 
bongkhat sō leh nanhmu sik eng,” ati. 

17Asonlehei kâra ṭhahrep anbinga inder heia, “Hivahi heitina mo? Pha bongkhat 
eini’n ama nihmu mak sik khana pha bongkhat sō leh eini’n ama nihmu nôk sik, 
tia amanthei me; khan chu ama’n ahri nôk a, ‘Hivahi kapa hneng kei kase sik 
jâra kae,’ ati. 

18Hiva ‘pha bongkhat’ hi heitina mo? Ama’n heimo ahrina eini’n manhret mak 
me!” 

19Anmani’n ahnenga antader hnōm kha Jesu’n amanhret a anhnenga, “Ke’n 
kahrisōt, ‘Pha bongkhat nangni’n ahmu mak chei ning, khava sōa pha bongkhat 
sō leh nangni’n nanhmu sik eng,’ tina chungchânga nangni nanbinga a’nder chei 
mo? 

20Akadik kha kahri pek chei kae: nangni ka-ônga kaṭap sik chei; tâk vânhnōi chu 
a’npâk sik hei kae; nangni chu inrim sik chei, tâk nan-inrimna kha inpâkna 
ahong kachang sik kae. 

21Nuhmei inkhat in nai anei sik ting amalung inrim, ajârchu a’nrengna pha kha 
jōng katlung jo; tâk nai kha aneisō pha anat ade manrim seng kha amahngi jo, 
ajârchu amanu’n raleichunga nai inkhat anei jo jâra inpâk joa kae. 

22Khang’khan nangni’m kati sik cheia kae: tûn nangni inrim chei, tâk ke’n 
nangni ka’nhmupui nôk sik chei, khana nanmalung shunga inpâkna kasip sik, 
nangnia inphut tûte’n antalosōt tor mak sik jo inpâkna kae. 

23“Khava kani kha ajōng tlung pha, nangni’n kei hneng heite adermak jo chei 
ning. Akadik kha kahri pek chei kae: Pa hnenga karahminga nantader rakip kha 
ama’n apek sik chei. 

24Tûn katlunga hin nangni’n kei rahminga heite lader mak hi chei; nan-inpâkna 
pui atluk theina sik, der ruh, khana nantahmu sik kae. 

Vânhnōi Ralei Torna 
25“Ke’n hihei hi tekâk vâng kamanthei jo chei. Tâk-kha Pa chungchâng ṭong kha 
inthengtak a tekâk loa kahri pekna sik chei pha kha alajōng katlung sik kae. 

26Khava kani ajōng tlung pha leh nangni’n karahminga nantader sik jo kae; 
khana ke’n nangni kahlanga kaderpek sik chei kati changmak. 

27Ajârchu Pa ama khet khan nangni alungset chei. Ama’n alungset chei ajârchu 
nangni’n kei nanlungset eng khana Pa hnenga inphut kei akajōng eng hi 
nantaksena kae. 

28Kei Pa inphut kajōng enga raleichunga jōng katlung jo eng; khana tûn ke’n 
raleichung hi kadahlona Pa hnengting kase bei sik jo eng.” 

29Khava pha asonle he’n ahnenga, “Enroh, tûnchu tekâk loa inthengtak a nahri 
jo. 

30Tûnchu nang in heirakip namanhret ti keini’n kanmanhret jo che; tu inkhat in 
ṭong ader sik che rangei mak jo. Hivahin nang Pathena inphut akajōng che kae 
tia taksenna kannei jo che,” anti. 

31Jesu’n amasôn hei, “Tûnchu nanta taksen jo mo? 

32Nangni nankhenga inchek sik cheia kha nan-inn et a kase sik chei, khana kei 
kabing rōk a nandahlon sik eng, apha kha hong katlung jo, hinahin hong 
katlungdek jo. Tâk-kha kadik khet a chu kei kabing rōk a changmak eng ajârchu 
Pa khan a-ompui eng. 

33Nangni kei leh ni’nchuna inphut lung mōngna nanneitheina sik hivahi kahri 
pek chei kae. Vânhnōi in nangni khōdeng anmanthei sik che. Tâk nanmalung 
manngam ruh! Ke’n raleichung hi kator jo kae!” 

John 17 

Jesu’n Asonlehei sik Ader 
1Jesu’n hi ahrisō pha, marvânting a-enna ati, “Apa, pha hi jōng katlung jo, Sapa’n 
nang amanlûr theina sik che, Sapa kha manlûr jo roh. 

2Ajârchu nang in ama napek sōt mihei seng kha kumsôt hringna apek theina sik 
hei, mihring rakip chunga ratha neina kha ama hneng napek jo. 

3Khana kumsôt hringna ti hi chu nang, akadik Pathen inkhat rōk, manhret hi 
leh najōngtir Jesu Christa manhret hi kae. 

4Nang in tlosōt sik a napek eng ṭōn kha katlo mathluk sō jo; raleichunga nalûrna 
kamalâr jo. 

5Apa, ralei insyem mak hma nang leh inṭhōia lûrna nilei neisap kha leh in-
anghrep a, tûn nahmai kunga lûrna kha apek jo roh. 

6“Vânhnōi raleia napek eng mihe’n nang anmanhretna sik che ke’n katlosō jo. 
Anmani natahei kae, khana kei napek eng kae. Anmani’n naṭong anjui, 

7khana napek eng heirakip hi nanga inphut akajōng kae ti hi tûn anmanhret jo. 

8Ajârchu nang in napek eng ṭongpui kha ke’n anmani kapek heia, anrahlâng jo; 
nang in najōngtir enga nanga inphut kei kajōngna ṭong hi kadik tia anmanhret 
jo. 

9“Anmani sik a kader kae. Vânhnōi sik kader changmak, tâk napek eng hei sik a 
kae, ajârchu anmani nangta hei kae. 

10Kanei rakip hi nangta hei kae; khana nanei rakip kha keita hei kae; khana 
anmania inphut kalûrna hi a’nlâr kae. 

11Khana tûnchu kei nahnenga kahong sik jo eng; raleichunga ka-om hi sôtmak 
jo ning, tâk anmani chu raleichunga alaka-om hei kae. O A’ntheng Apa! nang leh 
kei pumkhat nichang kapōa, anmani pumkhat anchangna sik, rahming napek 
eng, narahming ratha neina vâng anmani hrung hei roh. 

12Ke’n anmani ka-ompuilai hei napek eng rahming, narahming ratha neina vâng 
khan anmani kahrunghei. Ke’n kahrungsōt heia, ṭong intheng huitlungna 
a’nhmang sikpa rōk kha tei loa, inkhatbek inhmang mak hei. 

13Tûnchu kei nahnenga kahong sik jo eng, khana anmani malung shunga kei 
inpâkna hi pui katluk a anneitheina sik, ke’n raleichunga hihei hi kahri kae. 

14Ke’n anhnenga ṭongpui hi kapek hei khana vânhnōi in anmani ahōt hei, 
ajârchu kei vânhnōi ta kachangmak kapōa anmani vânhnōi ta changmak hei. 

15Anmani vânhnōi raleichunga inphut nalosōtna sik heia dermak che eng, tâk 
Akaṭhamak Inkhatpa inphut nahrung sik hei hi kader che kae. 

16Kei raleichung ta kachangmak kapōa anmani raleichung ta changmak hei. 

17Akadik vâng khan anmani hei hi nahnenga tōksōt hei roh; nang ṭong chu 
akadik kae. 

18Nang in kei raleichunga najōngtir eng kapōa, ke’n anmani vânhnōi 
raleichunga katir jo hei. 

19Anmani’m kadiktak a nang hneng an-intōksōt theina sik anmani sik kei 
kabinga nahnenga a’ntōksōt eng kae. 

20“Anmani sik rōk a kader changmak tâk anṭonghri katheia kei kataksenhei sik 
a’m kadersa kae. 

21Anmani ankhenga pumkhat anchangna sik a kader che. O, Apa, nanga kei ka-
om enga, keia nang na-om kapōa anmani einia pumkhat a an-oma, nang in 
najōngtir eng hi vânhnōi in anmanhretna sik a kader che. 

22Nang leh kei pumkhat nichang kapōa, anmani pumkhat anchangna sik napek 
eng lûrna mama kha ke’n anmani kapek jo hei. 

23Anmani pui katluk a pumkhat rōk anchang theina sik, kei najōngtir eng leh 
kei nalungset eng kapōa anmani nalungset hei kha vânhnōi in anmanhret 
theina sik kei anmania ka-om eng khana nang keia ka-om che. 

24“Apa! lûrna naleipek eng, khava kalûrna kha anmani’n anhmu theina sik nang 
in napek jo eng hei kha kei omna hmun a kaman om hnōm hei; ajârchu vânhnōi 
alei insyem mak hma nalei lungset jo eng. 

25Nunchen kadik Apa! Vânhnōi ralei in nang manhret mak hei che, tâk ke’nchu 
kamanhret che, khana anmani’num nang in najōngtir eng hi anmanhret. 

26Nang in kei namalung setna eng kha anmani shunga a-omtheina sik, khan chu 
kei um anmania ka-om theina sik, nang anmanhretna sik che katlo jo khana 
kalatlo ṭhak sik.” 

John 18 

Jesu Antasur 
(Mt 26.47–56; Mk 14.43–50; Lk 22.47–53) 

1Jesu’n hiva derna aneisō pha, asonlehei leh Kidron kavadung rekhat ting kase 
jo hei. Khava hmun a rahōn inkhat leika-oma Jesu leh asonlehei khan kahlut jo 
hei. 

2Judas, mikut a akapek sōt sikpa, khan khava hmun kha amanhret ajârchu 
Jesu’n asonlehei leh khana khan ve katamtak ale’ntûp puiri hei. 

3Khava jâra Judas in Rome sepei rup khat, thempu kalenhei, Phariseehei tahei 
tir Bek-inn kahngâk-hei kha khava rahōna khan aheiṭhōi hei; khana re 
hmangchâk, thaihmei leh hmeiser invonna kahong hei. 

4Jesu’n achunga ahong kasōk sik rakip amanhret; khava jâra anhmating kasea 
anhnenga, “Nangni tu mo nantajong?” ati hei. 

5“Anmani’n anmasôn, “Nazareth Jesu.” Ama’n, “Kei eng kae,” ati. Akapek sōt 
sikpa Judas kha anmani leh kangirsap a leika-om. 

6Jesu’n anhnenga, “Kei eng,” ati pha, anmani ankahnungting inle heia raleia 
inbok jo hei. 

7Jesu’n anhnenga ader nôk heia, “Nangni tu mo nantajong?” Anmani’n, 
“Nazareth Jesu,” anti. 

8Jesu’n, “Ke’n kei eng kae tia kahri pek jo chei, kei nantajong eng achang inchu, 
hiva hlop hei hi sesōt hei hi rasoh,” atia kae. 

9(Ama’n hiva ahrina jârchu: “Apa, nang in napek eng hei seng inkhatbek 
manhmang mak eng,” aleiti kha hui atlungna sik a kae.) 

10Simon Peter in chemjâm inkhat anei kha aradok a Thempu Kalen sōkpa kōr 
achang tinga atuk mathlâk pek jo. Khava sōkpa rahming kha Malchus kae. 

11Jesu’n Peter hneng, “Nachemjâm kha apaia thōn male roh! Kapa tapek jo eng 
khōdeng theina kōklei kha ke’n ka-inmak sik a namandon mo?” ati. 

Jesu Annas Hmaikunga Angir 
12Khava sōa Rome remihei, anhlam kakeipa, leh Jehudihei ram kahngâk he’n 
Jesu kha ansura ankhit jo, 

13khana anmani’n hmapena Annas hneng anleikei. Ama kha khava kum a 
Thempu Kalen ahong kachang Caiaphas terpu kae. 

14“Mi rakip sik a mi inkhat athi kaṭha jôk,” tia Jehudi vaikarônhei hneng alei 
inthei kha Caiaphas hi kae. 

Peter in Jesu Ahri Manhlem 
(Mt 26.69-70; Mk 14.66–68; Lk 22.55–57) 

15Simon Peter leh sonle ahlop inkhat in Jesu kahnung anleijui. Khava sonle 
ahlop kha Thempu Kalen khan kaṭhatak a amanhret, khava jâra Thempu Kalen 
lâmte katlunga Jesu kahnung aleijui, 

16Peter chu kekot vânga leikangir. Sonle ahlop inkhat khan vângting hong inlea 
kekot kahngâk sōknu hneng avahria, Peter kha avaṭhōi manhlut jo. 

17Kekot a nuhngâknu khan Peter hneng, “Nang hiva mipa sonlehei kâra inkhat 
changmak che mo?” ati. Peter in amasôn, “Changmak, Kei changmak eng.” 

18Leikadai hêr, khava jâra sōk-hei leh mi kahngâk he’n hmei ansyema akimvea 
kangir heia antak anleimanlum. Khana Peter anhnenga vakasea ankâra kangira 
hmei ava-oa kae. 

Thempu Kalen in Jesu Ṭong Ader 
(Mt 26.59–66; Mk 14.55–64; Lk 22.66–71) 

19Thempu Kalen khan Jesu hneng asonlehei chungchâng leh ami mantheina 
chungchânga ṭong ader a kae. 

20Jesu’n amasôn, “Ke’n ahei tik a mi rakip hneng inphôngtak a ṭong kahri; mi 
rakip intûpna Bek-inna leh intûpna innheia kamanthei hei. Ke’n heite marûk a 
hrihêr mak eng. 

21Khava jâra heisik a mo kei ṭong nander eng? kaṭong hri kathei mihei kha der 
hei ruh, heimo ke’n kamanthei hei kha anmani’n antamanhret kae.” 

22Jesu’n hi ahri pha, khava hmun a akahngâk inkhat in, “Nang in Thempu Kalen 
inkhat khanga narakôk ngam mo!” atia akaben. 

23Jesu’n ama amasôn, “Ke’n heikhat kahri ṭhe achang inchu, khavakha heimo 
kae, hinna mi rakip hneng hin hri roh. Tâk-kha ke’n kahri kha akadik achang 
inchu, heisa mo navōk eng?” 

24Khava sōa Annas khan Caiaphas Thempu Kalen hneng ama kha ankhit pum a 
atir jo. 

Peter in Jesu Ahri Manhlem nôk 
(Mt 26.71–75; Mk 14.69–72; Lk 22.58–62) 

25Peter chu khang’khan kangira hmei a-oa laka-om. Khana mihlop ralak he’n 
ahnenga, “Nang hiva mipa sonlehei kâra inkhat changmak che mo?” anti. Tâk-
kha Peter in ahri manhlema, “Changmak, kei changmak eng,” ati. 

26Thempu Kalen sōk Peter in akōr atuk mathlâk pekpa innkō mi inkhat 
hongkaṭong, “Nang rahōn shunga khan amale kahmu chei changmak che mo?” 
tia ader. 

27Avea Peter in, “Changmak eng,” ati, khava laitak ârkhōng hong kakhōng joa 
kae. 

Jesu Pilate Hmaikunga Akangir 
(Mt 27.1–2,11–14; Mk 15.1–5; Lk 23.1–9) 

28Jîngkâr hmatak a Jesu kha Caiaphas inna inphut ram vaikarôn Pilate innpuia 
anṭhōi jo. Jehudi hlamkakei he’n Rakan Kût thlai ansâk theina sik bekdân 
dungjuia anmani inthenga an-om sik anmadua reng-innpui shunga chu 
hlutmak hei. 

29Khava jâra Pilate in anmani inhmupui sik a vânga hong kasōk a, “Hiva mipa 
hi heimo nanta maherna?” ati hei. 

30Anmani’n anmasôn, “Hiva mi hin tlomanset aneimak inchu, nahnenga heiṭhōi 
mak ni’ung.” 

31Pilate in anhnenga, “Nangni’n nanbinga inṭhōi una nandân dungjuia aṭong tan 
jo ruh,” ati hei. Anmani’n anmasôn, “Keini’n tûte inkhat thatna sik ratha neimak 
ung.” 

32(Hivahi heikhonga akathi sik mo tia Jesu’n aleihrisōt kha hui atlungna sik a 
omchen hi akasōk jo kae.) 

33Pilate kha innpuia kahlut nôk a Jesu abek a, “Nang Jehudihei Reng che kha 
mo?” tia ader. 

34Jesu’n amasôn, “Hiva nader eng hi nabing rōk malunga nader eng mo a-emak 
leh milak he’n kachungchânga anhri jâra mo?” ati. 

35Pilate in amasôn, “Kei hi Jehudi inkhat a nalo eng mo? Najât mihei leh thempu 
kalen he’n nang hi kakut a anta heipek eng kae. Nang in heimo naleitlo jo?” ati. 

36Jesu’n ati, “Hiva raleichung hi kei rengram changmak; hiva raleichung hi 
karengram achang inchu, Jehudihei kut chunga inpek sōt makna sik kakahnung 
kajui he’n re anta leitlo sik kae. Hiva raleichung hi kei rengram changmak.” 

37Khava jâra Pilate in ama ader, “Khan chu nang reng inkhat che mo?” Jesu’n 
amasôn, “Nang in kei reng inkhat che nati eng. Hiva akadik inkhat akahri sik 
jâra kei ajōng inte enga raleichunga akajōng eng kae. Akadik a ka-om seng khan 
kaṭong anrangei.” 

38Khana Pilate in, “Akadik kha heimo?” tia ader. 

Jesu Thatna sik Ṭong tanna 
(Mt 27.15–31; Mk 15.6–20; Lk 23.13–29) 

Khava sōa Pilate Jehudihei hneng vângting inle nôk a, anhnenga ati, “Ke’n ama 
maset manchenna sik ajâr heite hmusōt tor mak eng. 

39Tâk-kha nanchôndân dungjuia Rakan Kût nit-lai kurkhum shunga a’nkhum 
mi inkhat et kamasō ṭhakpek richeia kae. Jehudihei Rengpa kha ke’n nangni sik 
a kamasō sik nanta madu mo?” 

40Anmani ka-ông heia, “Changmak, ama changmak! Barabbas jôk kanmadu!” tia 
anmasôn. (Barabbas hi inru mikachom inkhat kae.) 

John 19 

1Khava sōa Pilate in Jesu kha aṭhōia amanvōk jo hei. 

2Remihei khan rahling lukhu inkhat anphera alu chunga anmankhu; anmani’n 
pōn sendup inkhat anmansia, 

3khana ahnenga kahong heia, “Jehudihei Rengpa ahringsei sôt rasoh!” anti. 
Khana anmani’n ankaben. 

4Mipuihei hneng Pilate vōi khat kasōk inle nôk a, “Enruh, ke’n ama masetna sik 
ajâr heite kahmu sōt mak kha man enna sik chei nanhnenga hin kaheiṭhōisōt 
sik kae,” ava ti hei. 

5Khang’khan Jesu kha rahling lukhu anmankhua, pōn sendup a’nsia vâng 
heikasōk jo. Pilate in anhnenga, “Enruh! Mipa kha hin ka-om!” ati hei. 

6Thempu kalenhei leh bek-inn kahrung he’n ama anhmu pha, an-ôna, 
“Thingrakea hem mankop roh! Thingrakea hem mankop roh!” antia kae. Pilate 
in anhnenga, “Ke’nchu ama masetna sik ajâr heite hmumak eng, nangni’n inṭhōi 
una thingrakea hem mankop jo ruh,” ati hei. 

7Mipui he’n anmasôn male, “Keini’n dân inkhat kannei, khava jâra ama akathi 
nger sik kae, ajârchu ama abinga Pathen Sapa eng kae ati.” 

8Hivahi Pilate in athei pha, ama kaṭichet jo. 

9Ama innpuia kahlut nôk a Jesu hneng, “Nang khona inphut akajōng che mo?” 
tia ader. Tâk-kha Jesu’n masôn mak jo. 

10Pilate in ahnenga, “Na’n amasôn mak tin che mo? Nang masōna sik leh 
thingrakea hem mankopna ratha kanei ti hi mandonsōt roh,” ati. 

11Jesu’n amasôn, “Nang in kachunga ratha naneina hichu Pathen in apek che jâr 
rōk a kae. Khava jâra nakut chunga ani heikapek sōt mi kha asetna kalen chet.” 

12Pilate in kha athei pha, amasō hnōm hranghra; tâk mipui he’n ka-ông male 
heia, “Nang in ama namasōa achang inchu nang Caesar ṭhōn changmak che! 
Ajârchu reng inkhat kadōi che kae,” anti. 

13Pilate in hiva ṭong hi athei pha, ama’n Jesu vânga aṭhōisōt a Hlungpheng inti 
ṭongtan in-ongna (Hebrew ṭonga, “Gabbatha,” inti) chunga in-ong joa kae. 

14Khava ning kha Rakan Kût mak hma kani sûnṭimvet jo kae. Pilate in mihei 
hnenga, “Nanrengpa hin ka-om,” ati hei. 

15Anmani’n ka-ông male heia, “That roh, that roh! Ama thingrakea hem mankop 
roh!” anti. Pilate in ader hei, “Nangni’n nanrengpa Thingrakea kahem mankop 
sik nanta madu mo?” Thempu kalenhei khan anmasôn, “Caesar rōk kha kanreng 
kae.” 

16Khava pha Pilate in Jesu kha thingrakea hem mankop sik a ankut chunga apek 
sōt jo hei. 

Jesu Thingrakea Antahem Mankop 
(Mt 27.32–44; Mk 15.21–32; Lk 23.26–43) 

Khava jâra Jesu kha anmani’n anṭhōi jo. 

17Jesu’n athingrake akadoma, kasōk a “Lurōk hmun,” inti, (Hebrew ṭonga, 
“Golgotha,” inti.) katlung jo. 

18Khava hmun a khan anmani’n ama thingrake chunga anhem mankop jo, khan 
chu anmani’n mi 2 he’m avei leh achanga anhem mankopsa heia, Jesu kha alaia 
anda a kae. 

19Pilate in lekha inkhat amazet a thingrake chunga khan antâr, “Nazareth Jesu, 
Jehudihei Reng.” 

20Hivahi Jehudi katamtak in anteia kae, ajârchu Jesu thingrakea anhem 
mankopna hmun kha khōpui hnengtak kae. Khava ṭong intâr kha Hebrew, 
Latin, Greek ṭong heia le’nzet a kae. 

21Thempu Kalen he’n Pilate hneng, “Jehudihei Reng tia mazet mak roh, tâk 
ama’n, ‘Kei Jehudihei reng eng kae ati,’ tia mazet roh,” anti. 

22Pilate in amasôn heia, “Ke’n kamazet jo kha inzet jo,” ati. 

23Remi he’n Jesu kha anhem mankop sō pha, anmani’n apōn kha an-inloa ahar 
4 a ansem, harkhat et sepeihei khan anchen. Khana anmani’n azakkō kha’m an-
inlo, khachu apum a a’nkhông inthlung, ahar-har vâng a’nṭhuikop hêrmak 
inkhat kae. 

24Khava jâra sepeihei kha inkhat leh inkhat inbe heia, “Hiva hichu keihler mak 
rih, tu mo akachen sik tlâ sânna nei rih,” anti. Hivahi ṭong inthenga, “Anmani’n 
kapōn insem hei, anmani’n kazakkō kha vâng-enna annei,” inti kha huitlungna 
sik a kae. Hiva omchen hi sepeihei khan anleitlo joa kae. 

25Jesu thingrake hneng inhnaia kangir mihei kha anu leh, anu nainu, Cleopas 
nuhmei Mary, khana Magdalene Mary hei kae. 

26Jesu’n anu leh sonle alungsetpa kha khana ankangir ahmu hei pha, anu hneng, 
“Ama kha nasapa kae!” ati. 

27Khava sōa ama’n sonle hneng khan, “Amanu kha nanu kae,” ati. Khava pha 
inphut a sonle khan amanu kha a-inna ka-om sik a aṭhōi jo. 

Jesu Akathi 
(Mt 27.45–56; Mk 15.33–41; Lk 23.44–49) 

28Tûnchu heirakip pui katluk a inchai jo ti Jesu’n amanhret jo; khana ṭong 
inthenga a’nzet kha hui atlung theina sik, ama’n, “Katui kahre,” atia kae. 

29Khava hmun a khan ju kasep kasip thlengkam inkhat leika-om; anmani’n 
patjôn anmachea sungtlōn inkhat bâk a anjep a ahner katlunga ankadom 
manshâng pek a kae. 

30Jesu’n khava ju kha amajôp a, “Inchai jo,” ati. Khava sōa alu amankun a kathi 
jo. 

Jesu Manâk Antakadôt 
31Khava sōa mi antathat hei kha anke vōk mathlekna sik, thingrake hei chunga 
inphut ankalōng lo mathlâkna sik, Jehudi hlamkakei he’n Pilate hneng 
anhongder. Ajârchu khava ning kha Misyem ning kae khana akahong 
Châmhngat kani ning kha ahlop mônga kani intheng achang jâra Thingrake 
chunga an-inkhei thang sik kha leimadu mak hei. 

32Khava jâra sepeihei kase heia Jesu leh antamakhei sap mi 2 hei ke kha 
anvavōk mathlek pek heia kae. 

33Tâk-kha anmani Jesu hneng anhong pha, Jesu aleikathi cher jo kha anhmua 
ama kechu vōk mathlek mak jo hei. 

34Kha achang ravâng remi inkhat in akasei vâng amanâk akadôt a, sôt loa thisen 
leh tui jōng kalōnga kae. 

35(Nangni’num nantaksenna sik khava omchen kahmupa khan hihei hi ahri kae. 
Ahri hei hi kadik, khana ama’n akadik ahri kae ti hi amanhret.) 

36Ṭong intheng taleihri, “Aru inkhat rōk tlek mak ning,” inti kha hui atlungna 
sik a omchen kha akasōk kae. 

37Khan chu ṭong intheng hlop inkhat in, “Anmani’n antakadôtpa kha mihe’n 
anta-en sik kae,” tia ahri. 

Jesu Antavûm 
(Mt 27.57–61; Mk 15.42–47; Lk 23.50–56) 

38Hivasōa, Arimathea khōpuia Joseph in Jesu taksa kalōng kha alo theina sik 
Pilate hneng avader a kae. (Hiva Joseph hi Jehudihei ṭit jâra marûk a Jesu 
kahnung kajui inkhat leikae.) Pilate in Jesu kalōng kha Joseph in a’nlothei sik 
atipek jâra kasea akalōng kha avalo jo. 

39Hma inkeia jânthōia Jesu inhmupui Nicodemus kha Joseph leh inṭhōia kasea 
bero leh aloe inti marim katui inchôm kilograme 30 kapō achoia kae. 

40Anmani 2 he’n Jesu kalōng kha anloa Jehudihei akathi invûmna ngai dungjuia 
hruipōn innem vâng marim katui kha leh ankatōma kae. 

41Jesu anthatna hmun a khan rahōn inkhat leika-om, rahōn shunga khan tûte 
la’n vûmnalo thlânther inkhat leika-om. 

42Khava kani kha Châmhngat kani ning mak hma achang jo jâra khan chu thlân 
kha ahnai jâra anmani’n Jesu kalōng kha khana khan anleihre jo. 

John 20 

Jesu Athōisōt 
(Mt 28.1–8; Mk 16.1–8; Lk 24.1–12) 

1Pathen kani ning jîngkâr hmatak khōvâr hma, Magdalene Mary thlâna kasea 
thlânkhur kot a hlung kha ale’nlosōt avahmu. 

2Amanu katlâna Simon Peter leh sonle inkhat, Jesu talungsetpa hneng, 
“Anmani’n Rōngpu kha thlâna inphut anchoi jo. Khon mo antada jo, keini’n 
manhret mak jo ung!” tia anvamanthei hei. 

3Khava pha Peter leh sonle inkhatpa kha kasōk heia thlânting kase jo hei. 

4Anmani 2 katlân hei, tâk sonle inkhatpa khan Peter kha akhea thlân hmun kha 
hma leikatlung masa jo. 

5Ama’n kakhup a a-en pha hruipōn innem kha ahmu, tâk ashung chu hlutmak. 

6Khava sōa Simon Peter kha hong katlunga thlânkhur shung katlunga leikahlut 
jo. Ama’n hruipōn innem ankasûnna kha aleihmu, 

7Khana Jesu lu ankasûnna kamsapōn kha ahlop a a’nzea aleika-om ahmua kae. 

8Khava sōa thlâna hma aleikatlung sonle inkhatpa kha’m kahlut a khana ahmua 
ataksen jo. 

9(Ṭong intheng tahri ti chu ama thina inphut akathōi nger sik kae ti kha 
anmani’n leimanhret tor mak heia kae.) 

10Khava sōa sonlehei kha inna le’nle jo hei. 

Jesu Mary Magdalene Hneng A’nlâr 
(Mt 28.9–10; Mk 16.9–11) 

11Mary kha thlân vânga kangira leikaṭap, aṭap pum a inkuna thlân shung kha a-
en, 

12marvân ngeva 2, kachek-hlak a a’nret hei, Jesu kalōng anmanjena luthlōnting 
inkhat, kethlōnting inkhat in-ong ahmu heia kae. 

13Anmani’n, “Eh nuhmei, heisa mo akaṭap che?” tia ander. Amanu’n amasôn hei, 
“Ka-Rōngpu anleilosōt jo, khon mo antada jo ke’n manhret mak jo eng.” 

14Amanu’n hi ahrisōa ahe’nhe pha, khava hmun a Jesu leikangir kha ahmu jo; 
tâk Jesu ti kha leimanhret mak. 

15Jesu’n amanu hneng ader, “Nuhmei, heisa mo akaṭap che? Tu mo najong?” 
Amanu’n ama kha rahōn kathlōpa kachang sik tia amandona ahnenga, “Apu, 
nang talosōt achang inchu, khon mo nada amanthei roh, kei se eng sona valo 
rong,” ati. 

16Jesu’n amanu hneng “Mary!” ati. Amanu khan ahnengting inhea khana 
Hebrew ṭonga, “Rabboni,” ati. (“Oja,” tina kae.) 

17Jesu’n amanu hneng, “Asit mak roh, ajârchu kei Pa hneng lasemak hi eng. Tâk-
kha nang kasōpuihei hneng vase ina vahri pek hei roh, “Kapa khana an-Pa, ka-
Pathen khana an Pathen hneng a’nle sik jo eng kae.” 

18Khava jâra Magdalene Mary kasea Rōngpu ale’nhmu puina leh ahnenga 
aleimanthei ṭonghei kha sonlehei hneng ava manthei jo hei. 

Jesu Asonlehei Hnenga A’nlâr 
(Mt 28.16–20; Mk 16.14–18; Lk 24.36–49) 

19Khava Pathen kani ninga khōhlei ting khan, sonle he’n Jehudi Sehmang-
Pachonghei anṭit hei jâra kot ankama le’ntûp hei. Khava pha Jesu kahonga 
ankâra hong kangira, “Mōngna’n ompui chei rasoh,” ati hei. 

20Ama’n hi ahrisō pha, akut-hei leh amanâk amanhmu hei. Sonlehei khan 
Rōngpu kha anhmu pha, inpâk hêr jo hei. 

21Khava sōa Jesu’n anhnenga ahri nôk a, “Mōngna’n ompui chei rasoh, Pa’n kei 
atir eng kapōa, ke’n nangni katir chei kae,” ati hei. 

22Ama’n hi ahria, anchunga akaphuk amasâ khum heia, “Rathla Intheng kha 
chen ruh! 

23Nangni’n mihei setna nanrangei mandam he’nchu, anmani’n rangei mandam 
anchen sik; nangni’n nanrangei mandam mak he’nchu, anmani’n rangei 
mandam chenmak hei ning,” ati. 

Jesu leh Thomas 
24Jesu sonlehei hneng ahong pha 12 hei kâra Thomas (A’npher antatipa) kha 
leiom mak. 

25Khava jâra sonle alak-hei khan ahnenga, “Keini’n Rōngpu kha kanhmu jo!” 
antipek. Thomas in anhnenga, “Ke’n akut jôtpia a’nhemna bi kahmua kakut 
vâng kakahmei mak a khana amanâk a khan kakut kathōn mak hma seng, ke’n 
taksen mak ning,” ati hei. 

26Kani vekhat sōa sonlehei kha Thomas inveina innshunga intûp nôk jo heia 
kae. Kot-hei ankirpet, tâk Jesu ankâra hong kangira anhnenga, “Malung 
mōngna’n ompui chei rasoh,” ati hei. 

27Khava sōa ama’n Thomas hneng, “Hin nakut hong kahmei roh, kakut hei hong-
en roh; khan chu nakut heikalâng inna kamanâk hongsit roh, na’nkei-chio kha 
bâng jo roh khana taksen jo roh!” ati. 

28Thomas in “Ka-Rōngpu leh Ka-Pathen!” tia amasôn. 

29Jesu’n ahnenga, “Nang in kei nahmu eng pha tōa nataksen mo? Kaka hmumak 
a akataksenhei heituk-hrep a anmahâm akaṭha jo mo!” atipek. 

Hiva Lekha Tatup 
30Hiva lekha shunga a’nzet inhlutmak ṭōn kalen katamtak Jesu’n asonlehei 
hmaikunga aleitlo ka-om hei. 

31Khana nangni’n Jesu hi Messiah, Pathen Sapa kae ti nantaksen theina sik, 
khana ama nantaksenna vâng khana hringna nanneitheina sik hivahei hi a’nzet 
hei kae. 

John 21 

Jesu Sonle Sarihei hneng A’nlâr 
1Hivasōa hin, Jesu abinga Tiberius dîra asonlehei hneng inlâr nôk a kae. 
Hing’hin omchen kha leikasōk. 

2Simon Peter, Thomas (A’npher intipa), Nathanael (Galilee ram a Cana mi,) 
Zebedi sahei, khana sonle alak 2 hei seng hi le’nkhôm hei. 

3Simon Peter in alak-hei hneng khan, “Kei nga kasur kase sik eng,” ati. 
Anmani’n, “Keini’m kahong sik ung,” anti. Khava jâra anmani rakō-nga kachōng 
heia kasōk jo hei, tâk khava ning jân kathang anmani’n heite leisur mak hei. 

4Kani ahong sōk pha, tuipanga khan Jesu leikangir, tâk anmani’n Jesu ti kha 
leimanhret mak heia kae. 

5Khava pha ama’n anhnenga, “Retherhei nangni heite lasurmak chei mo?” ati 
hei. Anmani’n, “Heite surmak ung,” tia anmasôn. 

6Ama’n anhnenga, “Rakōng pang changting khan nanlen vor ruh, nangni’n ajing 
nansur sik,” ati hei. Khava jâra anmani’n anlen anvora keimale tor mak jo hei, 
ajâr chunga katamtak ankhum joa kae. 

7Jesu talungset sonle khan Peter hneng, “Ama hi Rōngpu kae!” ati. Peter in ama 
Rōngpu kae ti ṭong athei pha, ama’n azakkō kalen kha a’nneia (ajârchu Peter 
kha apōn ader aleisōt pet a leika-om,) tui shunga inchôm jo. 

8Alak sonlehei khan nga kasiptak len kha ankei sona tuipangting rakōnga intôr 
jo hei. Anmani tuipanga inphut hlarei mak jo hei, metre 100 kapō rōk le’nkâr 
hei. 

9Tuipang anheikesōt pha, buhlom leh nga kha hmeira-ê chunga aka-om kha 
anleihmu. 

10Jesu’n anhnenga, “Tûna nantasur nga kha ajing hin heichoi ruh,” ati hei. 

11Simon Peter kasea len kha tuipanga akeisōt a, nga kalen akhenga 153 hei kae; 
nga khangtuk hrep atam ravâng len kha le’nhler mak. 

12Jesu’n anhnenga, “Hong una hongsâk ruh,” ati hei. Sonle tûte’n, “Nang tu che 
mo?” tia der ngammak hei; ajârchu ama Rōngpu achang kha anmani’n 
anmanhret a kae. 

13Khava jâra Jesu kasea, buhlom kha aloa, apek jo hei; khana nga kha’m aloa 
apek jo hei. 

14Khana hivahi Jesu’n thia inphut athōisōt sōa asonlehei hneng a’nlârna vōi 3 
tlukna kha kae. 

Jesu leh Peter 
15Anmani’n ansâksō pha, Jesu’n Simon Peter hneng, “John sapa Simon, hihei 
lungsetna eng kanek a nang in nalungset chet eng mo?” ati. Ama’n amasôn, “Ôk, 
Rōngpu, kamalungset che nang in namanhret.” Jesu’n ahnenga, 
“Kakemōngtehei hrung hei roh,” ati. 

16Vōi 2 tlukna Jesu’n ahnenga, “John sapa Simon, kei nalungset eng mo?” ati. 
Ama’n amasôn, “Ôk, Rōngpu, ke’n kamalungset che nang in namanhret.” Jesu’n 
ahnenga, “Kakemōnghei hrung hei roh,” ati. 

17Vōi 3 tlukna Jesu’n ahnenga, “John sapa Simon, kei nalungset eng mo?” ati. 
Peter kha amalung kadông jo ajârchu vōi 3, “Kei nalungset eng mo?” tia ader a 
kae. Khava jâra ama’n Jesu hneng, “Rōngpu, nang in heirakip namanhret; kei 
lungsetna che kha nang in namanhret a kae,” ati. Jesu’n ahnenga, “Kakemōnghei 
hrung hei roh! 

18Akadik kha kahri pek che kae; naipang nachanglai nang intluk chea namadu-
duna hmun a leikase che; tâk-kha upa nahong chang jo pha, nakut nakeisōt a 
mihlop inkhat in akhit sik che, nase hnōmmakna hmun a aṭhōi sik che,” ati. 

19(Hi ahrina hin Peter kha athi sik omchen khana Pathen amanlûr sik kha Jesu’n 
akhinga ahrina kae.) Khava sōa Jesu’n ahnenga, “Ajui roh!” atia kae. 

Jesu leh Alak Sonle 
20Peter kha hong inhea, Jesu’n alungsetpa, khōhlei thlai sâkna Jesu hneng 
ale’nhngapa khana, “Rōngpu, mikut a nakapek sōt sik kha tu mo?” tia akader 
sonle ahlop-pa kha akahnungting aleihmua kae. 

21Peter in ama kha ahmu pha, Jesu hneng, “Rōngpu, hiva mipa hi-e heihmen 
akachang sik?” tia ader. 

22Jesu’n amasôna, “Kajōng mak kârseng ama aleikahring sik a kamadu’n chu, 
khavakha nang hnenga heimo akhôkna ka-om? Kei ajui roh!” ati. 

23Khava jâra Jesu kahnung kajuihei kâra hiva sonlepa hi akathimak sik a anhri 
manthang jo. Tâk-kha Jesu’n chu ama thimak ning atina changmak; ama tati 
khachu, “Kajōng mak kârseng ama aleikahring sik a kamadu’n chu, khavakha 
nang hnenga heimo akhôkna ka-om?” ati kae. 

24Hihei seng akahri leh a’nzet inhlut kachang sonle kha ama hi kae; ama tahri 
hei kha kadik tia kanmanhret. 

Ṭongchaina 
25Jesu’n ṭōn katamtak aleitlosōt ka-om. Khavahei seng kha inkha-khat a a’nzet 
inhlut a achang inchu, mazet sik lekhahei kha raleichung hin kenmak ning tia 
kamandon. 

Ṭōntlohei 

Ṭōntlohei 1 

1Marit ka-om Theophilus: Kalekha hma-inkei shunga khan Jesu’n aṭōntlo 
aleiphut a inphut marvâna ṭhōisōt a a-om mak kârsenga aṭōn leitlo leh ami 
leimantheina hei chungchânga kaleimazet jo. 

2Ama ṭhōitoua a-om mak hma asonle kachang sik a akadei mihei kha Rathla 
Intheng rathahrat vâng mansena aleinei heia kae. 

3Ajârchu aleithisō kahnung ni 40 shunga ama hi kahringsōt ti hi hlamrin hla a-
om hêrmakna sik phat katamtak a anhnenga le’nlâr. Anmani’n anleihmu khana 
Pathen Rengram chungchânga aleihri pek hei. 

4Khana anmani anhe’n khôm pha, hiva ṭongpek hi aleipek hei: “Jerusalem hi 
dahlon mak ruh, tâk kapa ṭong leitep kaleihri pek chei kutchoi kha hngâk ruh. 

5John in tui manhlutna aleitlo, tâk nangni chu kanikhō ṭhahrep shunga Rathla 
Inthenga manhlutna akachang sik jo chei kae.” 

Marvân Chungting Jesu Ṭhōitoua A-om 
(Mk 16.19–20; Lk 24.50–53) 

6Sonlehei kha Jesu leh an-inhmutō pha, “Rengram hi tûnhin Israel hneng napek 
male sik mo, Rōngpu” tia anleider? 

7Jesu’n anhnenga, “Apha leh achâng hei hichu Kapa’n aratha neina vâng atep 
kae, khahei kha heitik sik mo ti hi nangni tamanhret sik rangei mak” tia aleihri 
pek hei. 

8Tâk-kha Rathla Intheng kha nanchunga ajōng pha leh, ratha hratna kasip a 
nannei sik, khana nangni Jerusalem, Judea leh Samaria ram pumpuia khan chu 
raleichung achaina katlunga kasâkhi akachang sik chei kae,” ati. 

9Hivahi ahrisō pha, khanga ama anlei enlai khan marvânting ṭhōitoua ka-om jo, 
khana anhmit hmua inphut sumtuk in aleimanhle jo. 

10Khang’khan aketouna thangvân chung kha anmani’n anlei enlai, sōkphutrōia 
pōn bang invon pase 2 anhnenga hongkangir hei 

11khana anleihri, “Eh Galilee mihei, heisik a mo khangkhana akangir cheia 
thangvânlang nanta-entou? Nangnia inphut marvâna a’nṭhōitou, hiva Jesu hi, 
marvâna ase nantahmu kapōa ajōng inle nôk sik kae.” anti. 

Judas Kahlang Kathleng sik a Antakadei 
(Mt 27.3–10) 

12Khava pha sonlehei kha khōpuia inphut kilometre inkhat kapōlim inkâra ka-
om Olive Tlânga inphut Jerusalemting inle jo hei. 

13Anmani khōpui shung kahlut heia, an-omna innden chunga kake jo hei: 
anmani khachu Peter, John, James leh Andrew, Philip leh Thomas, 
Bartholomew leh Matthew, Alphaeus sapa James, Aram inlungset Simon, James 
sapa Judas hei kae. 

14Anmani kha nupuihei leh, Jesu nu Mary khana asōpui pasehei leh arup-rup a 
derna kanei sik le’nkhôm ṭhak ri hei. 

15Kanikhō ṭhahrep sōa, akataksen ankhenga 120 kapō intûpna leika-om, khana 
ṭong kahri sik a Peter leikangirsōt. 

16“Kasōpui akataksenhei, Jesu kasur mihei hlam heikaṭhōi Judah chungchânga 
amak hma Rathla Intheng in David beia aleimanhrisōt ṭong intheng kha hui 
akatlung nger sik kae. 

17Judah kha eini kâra inkhat kae, ajârchu eini ṭōn shunga hin ama’m chen kanei 
sik a kadeisōtsa jo inkhat kae,” ati. 

(18Aṭōnse tlona inphut alamsōt sêr vâng khan Judas in hleihmun inkhat 
aleirachôk, khava hmun a khan le’nkhei hlona ajōng tlâkna aphumpui kapōk 
khōia akari rakip leikasōksōt pet a kae. 

19Khava ṭong kha Jerusalema ka-om mi rakip in anleithei, khava jâra khava 
hleihmun kha anṭonga Akeldama anti, “Thisen Hlei” tina kae.) 

20“Ajârchu Hlarabu a hing’hin inzet: ‘A-inn kha inn karam chang rasoh; Akahlō 
sik tûte om mak rasoh.’ Hing’hinum inzet: ‘Aṭōn hmun hi tu mo inkhat in thleng 
rasoh.’ 

21-22“Khava jâra, Rōngpu Jesu ṭhōisōt nôkna sâkhi kachang sik tu mo inkhat 
nikâra a’nvei nger sik kae. Ama kha Rōngpu Jesu leh nilônlena rakip a, John in 
atui manhlutna ṭong ahri lena inphut, Jesu’n nikâra inphut marvâna ṭhōitou 
achang ning katlunga nikâra le’nvei mi akachang nger sik kae.” 

23Khava jâra anmani’n mi 2 anleimantluk hei: Barsabbas tia a’nbek, Joseph 
intipa (Justus ti’m inhret) leh Matthias. 

24Khava sōa anmani’n, “Rōngpu nang in mi rakip mandonna namanhretsō, 
khava jâra anmani kâra inkhat, 

25achen sik hmun kajōna aleikase jo Judas kathlenga, sonle inkhat ṭōnhlam 
inzen sik kha amalârpek roh” tia anleider. 

26Khava sōa anmani’n rahming 2 kâra inkhat kadeisōtna sik a vâng-enna 
anneia, Matthias rahming kha anlei kadeisōt jo. Khana ama kha sonle 11 hei rup 
kâra anmanveisa jo. 

Ṭōntlohei 2 

Rathla Intheng Ajōng 
1Pentecost kani ajōng tluk jo pha, akataksenhei seng hmun khat a le’ntûp hei. 

2Manhret manloa marvâna inphut thli kahrâng inhnaktak rasa kapō’n an-omna 
innshung kha jōng kasip phet jo. 

3Khava sōa, anmani’n hmeimale kapōa a’nsemṭhen heikhat in anchung et a 
aleisit hei kha anleihmu. 

4Anmani Rathla Intheng kasip phet jo hei, khana Rathla khan ṭong theina apek 
hei jâra, ṭong hlop-hlop a kaṭong inphut jo hei. 

5Jerusalema vânhnōi hmun hlop-hlop a inphut akajōng taksenna kanei Jehudi 
leika-om hei. 

6Anmani’n khava rasa kha anthei pha mipui hong intûp jo hei. Khana mi rakip 
in khava akataksenhei ṭonghri kha ama ama ṭong et a anthei jâra inlak anleisak 
hêr jo. 

7Mandonhla leh inlaktak a anmani’n, “Hinga akaṭonghei hi Galilee mihei 
changmak hei mo! 

8A-enchu heikhong dân mo ni-omna ramṭong et a nithei jo? 

9Eini seng me hi leh kha Parthia, Media khana Elam; Mesopotamia, Judea, khana 
Kappadokia; Pontus leh Asia inphut, 

10Phrygia leh Pamphylia, khana Egypt leh Cyrene hnenga Libya ramtlâk a mi 
me kae. Ṭhahrep in Rome a inphut, 

11Jehudi leh Jât-hlop Jehudi Beklang tinga ahong kahlut ther me kha kae; 
ṭhahrep nôk in Crete leh Arabia inphut me kae, kha’num Pathen ṭōn kalen tlo 
antahrisōt hichu nibing ṭong et a nithei phâk a kae!” anti. 

12Mandonhla leh malung inhmak pum a, “Hivahi-e heitina jo mo?” tia khat leh 
khat le’nder hei. 

13Tâk-kha her khat inchu takkasenhei kha, “Hiva mihei hi ju inrui jo hei” tia 
anleimanuisō hei! 

Peter Ṭonghri 
14Khava pha Sonle 11 hei leh inṭhōia Peter kangirsōt a rasa inhnaktak a mipuihei 
hneng hing’hin ṭong aleihri: “Ka-Jehudi changpui hei leh Jerusalema ka-om hei, 
hivahi heitina mo hripek chei rong rangei ruh. 

15Tûn hi jîngkâr pungkō hrep lakae; nangni tamandon kapōa, hiva mihei hi ju 
inrui changmak hei. 

16Tâk-kha hivahi sânkathem Joel taleihrisōt kha kae: 

17‘Kani hnung intonga katlo sik kha hivahi kae, Pathen in ati: Mi rakip chunga 
Karathla kajōng bun mathlâk sik. Nansanu leh nansapa he’n kaṭong anphông 
sik; Nankhangdông he’n hmangtalâr anhmu sik, khana nan-upahe’n 
rahmanghei annei sik. 

18Kadik, kasōknu, kasōkpa hei chung katlunga khava kanikhō hei khan chu, 
Karathla kajōng bun mathlâk sik, khana kaṭong hi anphôngsōt sik. 

19Marvân chunga ṭōn-inlak katlosōt sik khana raleichunga’m a’nlak heikatlosōt 
sik. Thisen, hmei, khana hmeikhu kadup kasōk sik; 

20Rōngpu kani kalûr leh kalenpen ajōng tlung mak hma kani inthim sik, khana 
thla’m thisen kapōa kasen sik. 

21Khava pha leh tûtû achang inum inṭangpui sik a Rōngpu rahming kabek rakip 
hukmanhring kachang sik.’ 

22“Ka-Israel changpui hei, hiva ṭong hi rangei ruh! Pathen in ama a inphut 
nankâra a’nlak ka-om leh ṭōn-inlak aleitlo rakip khana inphut Nazareth Jesu 
kha ratha neina inpek ti kha inchên jo. Hivahi nantak khet a nanmanhret, 
ajârchu hinahin nankâra akasōk kae. 

23Aṭōn mantluk dungjuia Pathen in Jesu kha nankut chunga pek sōt sik a ṭong 
mathlâkna aleinei; khana makhei hlon sik a set kaneihei kut a nanphesōt a 
nanleithat jo. 

24Tâk-kha Pathen in ama kha thina inphut akei mathōi jo, khava ratha neina 
inphut a amasō jo; ajârchu ama kha thina khan akhum tor sik leichang mak. 

25Ajârchu ama chungchânga David in hing’hin aleihri: ‘Pha rakip a Rōngpu hi 
kahmai kunga kahmu ṭhak; Ama kahnenga ka-om, khana kei bōina neimak ning. 

26Khava jâra inpâkna kasip eng, khana kaṭongsō rakip inpâkna kasip. Khana kei 
hi, akathithei kachang inum châmhngatna kachen sik hi inhōrna vâng 
kamanchên, 

27ajârchu nang in thina raleichunga hin adahlon mak tin che; Nahlamrin nasōk 
hi thlân shunga aṭop inhmang sik phemak tin che. 

28Hringna hlam namanthei jo eng, khana na-omna khan inpâkna amansipphet 
sik eng.’ 

29“Kasōpui Israelhei, nikachoi rahming inthang Reng David chungchâng hi 
inlârtak a kahri pek nger sik chei kae. Ama kha kathia anleivûm jo, khana athlân 
hi tuning katlung nikâra laka-om. 

30Ama kha sânkathem kae, khana Pathen in heiṭong mo atep pek ti kha 
amanhret: David sōna inphut mi inkhat, David kapōa reng manchang sik a 
Pathen in ṭong intepna aleinei. 

31Pathen in heimo ajōng tlo sik kha David in aleihmu, khava jâra thia inphut 
Messiah athōisōt sik chungchânga hing’hin aleihri, ‘Ama kha thina raleichunga 
leidahlon mak; ataksa kha’m thlâna leiṭop inhmang mak.’ 

32Hiva Jesu khet hi Pathen in thina inphut amathōi jo, khana hiva omchen kasōk 
khet sâkhi hi keini kankhenga ung kae. 

33Ama hi Apa, Pathen kut changting matungsōt a ka-om jo, aṭong leitepna 
dungjuia ahnenga inphut Rathla Intheng achen jo. Tûntûna nantahmu leh 
nantathei rakip hi kanchunga aheibun mathlâk kutchoi kha kae. 

34Marvâna aleikake khachu David changmak, ama khet in hing’hin aleihri, 
‘Rōngpu khan ka-Rōngpu hneng: Na’nrepuihei kha 

35nake chōnpha a kada mak lai seng, kachangting in-ong roh.’ 

36“Khava jâra Israel mipui rakip in, inchêntak a nantamanhret sik hichu, 
nantalei makhei hlon hiva Jesu hi Pathen in Rōngpu leh Messiah amanchangpa 
kha kae!” 

37Mipuihei khan hivahi anthei pha, anmalung leikadong hêr jo, khana Peter leh 
sonle lak-hei hneng, “Heimo kantatlo sik, sōpuihei?” anleiti! 

38Khava pha Peter in hing’hin aleihri pek hei: “Nansetna rakip a inphut rangei 
mandam nanchena, Pathen kutchoi pek Rathla Intheng nanchenna sik; 
nansetna heia inphut nanbing et a he’nhesōt ruh, khana Jesu Christa rahminga 
tui kahlut chang ruh. 

39Ajârchu hivahi Rōngpu ni-Pathen in ama sik a abeksōt nangni leh nansahei 
khana hmun kahlatak a alaka-om hei hnenga Pathen ṭong intepna kha kae.” 

40Anhnenga ngekna leh inṭhōia Peter in ṭong katamtak vâng hing’hin 
aleimathok hei, “Hiva mikaṭhamak-hei chunga akatlung sik karâkna inphut 
nanbinga inhuksōt ruh!” 

41Mi katamtak in aṭong hri kha antaksena tuihlut anchen jo; khava ning khan 
anrup shunga mija 3,000 kapō besa leikachang heia kae. 

42Khang’khan sonle heia inphut them inchuna, inloikhômna khana thlaithleng 
o-sōmna leh derna neisōmna anpha anleihmang joa kae. 

Akataksenhei Kâra Hringkhō 
43Sonle heia inphut ṭōn-inlak leh mandon hlana hingja le’ntloa mi rakip, kajana 
leh ṭitna leikasip hei. 

44Khana takkasen rakip kha malung khat a le’nloikhôm injôn hei khana antanei 
rakip kha’m khat leh khat le’nsem sōm hei. 

45Annei leh ankarōihei kha anjōra, ansêr rakip kha ankhôkna dungjuia le’nsem 
hei. 

46Ani tina arup-rup a Bek-inna le’nhmu hei, khana katlai leh insinsak tak a an-
innheia thlai anleisâksap, 

47Pathen manpâkna leh inṭhōia mi rakip hri manṭhatna kha anleichen. 
Khang’khan hukmanhringna kachen jo hei rup kha ani tina Rōngpu’n abesapek 
ṭhak heia kae. 

Ṭōntlohei 3 

Ke kangōi Mi Inkhat Antamandam 
1Ni khat derna pha chohnung pung 3 a, Peter leh John Bek-inna leikase hei. 

2Khava hmun a “Sōngkot Kaṭha” tina hmun a ahringkhōa ke kangōi mi inkhat 
leika-om. Bek-inna akase-kahong katlohei hneng kut indoa sêr kader sik a ani 
tina khava sōngkot a khan anvathak ri. 

3Ama’n Peter leh John anhonghlut ahmu pha, heikhat anpekna sik a akut 
amadoa aleider hei. 

4Anmani’n kasang kanga an-ena, khana Peter in, “Keini ahei-en roh” aleitipek! 

5Khava jâra ama’n anmani heia inphut heimo khatbek kahmu sik ti 
mandonpuma inhōrtak a alei-en hei. 

6Peter in ahnenga, “Ke’n sêr heite neimak eng, tâk kanei hi pek che rong: 
Nazareth Jesu Christa rahminga ke choi roh, tia ṭong kapek che kae,” ati. 

7Khang’khan akut changting amatu pek a aleikei mathōi. Khava laitak khan ake 
leh ake ârtui hei kha hong kangar jo. 

8Ama inthok a akea kangir jo, khana kalônle jo. Khava sōa anmani leh inṭhōia 
Bek-inn shunga kahlut a kalônlea inthok a khana Pathen aleimanpâk jo. 

9Ama’n Pathen amanpâk a alônle kha khana ka-om mi rakip he’n anleihmu, 

10khana khava Sōngkot Kaṭha kunga a’n-onga kut indo ṭhakpa achang kha anhei 
manhret sōt pha heikhong mo hinghiva ṭōn hi akasōk tia inlak anleisak jo khana 
anleidet-hla jo! 

Bek-inn Shunga Peter Ṭonghri 
11Mipa khan Solomon Sumpuk antati hmun a khan Peter leh John aleimatulai 
hei, mipui he’n det-hlatak a anhnenga heikatla’n inhlut hei. 

12Mipuihei kha Peter in aleihmu hei pha, hing’hin aleihri pek hei, “Eh ka-Israel 
changpui hei, heisa mo hivahi nanta det-hla, khana heisa mo hinga nanta-en 

ung? Hiva mipa hi keini ratha neina vâng a-emak leh Pathen kapō kanchang jâra 
ake kanta manchoitor kachang sik tia nantamandon mo? 

13Nipi leh nipusōnhei Pathen, Abraham, Isaac, khana Jacob Pathen khan asōkpa 
Jesu chunga marvân lûrna aleipek jo. Nangni’n ama kha ṭong kaneihei kut 
chunga nanpek sōt a, Pilate in masō sik ati kapha’m nangni hnōm mak chei. 

14Ama chu a’ntheng leh akaṭha inkhat kae. Tâk-kha nangni’n ama nanhōt a ama 
kahlânga, mikathat inkhat jôk amasōna sik a Pilate hneng nanlei der. 

15Hringna hlam kasâtpa kha nanleithat, tâk thina inphut Pathen in aleimathōi 
sōt jo, khana khava sâkhi kha keini ung hi kae. 

16Ama rahminga ratha neina khan hiva ke-kangōipa ratha hi amanngarpek kae. 
Nantahmu leh nantamanhret hi ama rahminga taksenna tatlosōt kae. Jesu 
taksenna khan ama hi nanhmit hmua damna amanchen jo kae. 

17“Kasōpui Israelhei, nanhlam kakeihei leh nangni’n Jesu chunga nanta leitlo 
rakip kha manhretna nanleinei mak jâra kae ti hi tûnchu kamanhret jo. 

18Hmalai Pathen in sânkathem rakip heia inphut, ama Messiah khan inreng 
athōk sik kae tia aleiphôngsōt kha hing’hin hui ajōng katlung jo kae. 

19Nansetnahei rangei mandam achangna sik, insir una, Pathen langa he’nhe 
ruh. Hivahi nantlo’nchu 

20Rōngpu a’nphut Rathla hratna pha kha jōng katlung sik, khana nangni sik a 
akadeisōt jo Messiah, Jesu kha ajōngtir pek sik chei. 

21Pathen in hmalaia sânkathemhei aleimanhri sōtsa dungjuia, heirakip syem 
manther achangmak kârseng ama marvân chunga aka-om nger sik kae. 

22Ajârchu Moses’n: ‘Rōngpu nan-Pathen khan kei ajōngtir eng kapōa, 
nanhnenga sânkathem inkhat nanmi kalan ajōngtir sik kae. Ama’n nangni 
amanthei chei rakip kha nanta rangei sik kae. 

23Tu achang inum khava sânkathem tahri ṭong kajuimak mi khachu, Pathen 
miheia inphut ṭhensōt a, suk manhmang sik kae,’ aleiti. 

24Sânkathem rakip in, Samuel a inphut ama bân hei seng ankhenga, tûnlai kania 
sik katlunga anta leihrisōt jo kae. 

25Sânkathem heia inphut Pathen ṭong le’ntepna kha nangni sik a kae, khana 
nankachoi nanpi leh nanpu sōnhei leh Pathen kâra inhnōmtōna shunga khan 
chen nantanei jo kae. Abraham hnenga aleihri kapōa, ‘Nasōn-napâr heia inphut 
raleichung mi rakip mahâmṭhat kabuk sik.’ 

26Nanṭhat makna inphut nanhe’n hea, nankhenga mahâmṭhat abukna sik chei, 
Pathen in asōkpa hi akadeia ahma inkeipena nanhnenga ahei tir jo kae.” 

Ṭōntlohei 4 

Intûpna hma Peter leh John 
1Peter leh John in mipuihei hneng khanga ṭong anhrilai, Bek-inn kahngâk a 
ngansepa, ṭōnkarônpa leh thempu ṭhahrep leh Sadducee ṭhahrep heikatlung 
hei. 

2Sonle 2 hei khan Jesu kha thina’nphut kaṭhōisōt jo tia mi hnenga anmantheina 
khan akathisa hi kahring nôk sik ti kha amanchên jo jâra anhnuk leikana. 

3Khava jâra anleisur hei tâk apha kha asôtdet jo jâra jîng kani katlunga sik 
kurkhum a anleikhum hei. 

4Tâk-kha anṭonghri kathei mi hingja’n antaksena mihring 5,000 kapō 
leikapungsa hei. 

5Ajîng kania Jehudi hlamkakeihei, upahei khana Dân ojahei kha Jerusalema 
le’ntûp hei. 

6Anmani Thempu Kalen Annas leh Caiaphas, John, Alexander, khana alak 
Thempu Kalen innshung mihei leh le’nhmu hei. 

7Anmani’n Sonlehei kha anhma anman ngir heia, “Heikhong mo hivahi 
nantatlo? Heiratha hratna mo nantachen khana tu rahming mo nantahmang?” 
tia anleider hei. 

8Rathla Intheng kasip phet a Peter in aleimasôn hei, “Eh mipui hlamkakeihei 
leh upahei, 

9tuning hin hiva ke-kangōipa chunga ṭōn kaṭha a’ntlo leh adamna chen 
chungchânga ṭong nantader ung achang jo’nchu, 

10nankhenga manhret ruh, khana Israel mipui rakip inum manhret ruh, ajârchu 
hiva nanhma akangirpa hi, nantalei makhei hlon jo tâk thia inphut Pathen in 
akei mathōi, Nazareth Jesu Christa rahming ratha hratna vânga akadam seng jo 
kae. 

11Ṭong intheng taleihri kha Jesu ama hi kae: ‘Inn kasak nangni’n nantalei madu 
mak hlung kha apui karônpen hongkachang jo.’ 

12Ama inphut rōk hukmanhringna nihmu sik; ajârchu vânhnōi pumpuia ani 
kahuksōt tor Pathen tapek hichu ama teilo alak him-him om mak.” 

13Themna-singna kaneimak anchang ravâng Peter leh John in khang hrep a 
inngamna antanei kha Sehmang-pachong he’n anmanhret pha anlei mandonhla 
hêr hei. Khantō khan Jesu leh ale’nloisōm anchang kha anhei mandonsōt jo. 

14Tâk-kha heite chu leihri tor mak jo hei, ajârchu Peter leh John hnenga khan 
antamandampa angir kha anhmua kae. 

15Khava jâra Sehmang-pachonghei intûpna innden kha pha bongkhat lim 
andahlonna sik ṭong anpek hei, khava sōa anbibinga ṭong le’nbektō heia kae. 

16Anmani indertō hei, “Hiva mihei hi heimo nimanlo sik hei? Ajârchu anmani’n 
ṭōn inralak antatlosōt hi Jerusalema ka-om mi rakip in anmanhret jo, khana 
eini’um hivahi changmak chu titor mak jo me. 

17Achang inum hiva ṭong hi mihei hneng abân a’nthangsa makna sik, tuna 
inphut chu tûte hneng Jesu rahminga ṭonghrina annei makna sik maṭhit hei rih,” 
anti jo. 

18Khava jâra anbek male heia, hei-hei achang inum Jesu rahming inti him-hima 
ṭonghrina leh mantheina antanei mak sik a anleihri pek jo hei. 

19Tâk-kha Peter leh John in anmasôn hei, “Nangni ṭong kantajui sik a-emak leh 
Pathen ṭong kantajui sik khahei kâra khō jôk mo Pathen hmit-hmua akadik 
nanbinga ṭong intan ruh. 

20Ajârchu kantahmu leh kantathei hei kha hrilothei changmak ung.” 

21Khava pha Sehmang-pachonghei khan alerchet a maṭhitna anneisa heia 
anleimasō jo hei. Ajârchu omchen kasōk chungchânga khan mi rakip in Pathen 
anleimanpâk jâra karâkna pek sik hei kha akabei changmak ti kha anleihmusōt 
a kae. 

22Hiva ṭōn-inlak a’ntloa akadampa kha kum 40 a’nhlei jo mi kae. 

Malung ngamna sik a Akataksenhei Derna 
23Peter leh John kha anmasōlim hei pha, inrangtak a anloihei hneng inle jo hei, 
khana thempu kalenhei leh Sehmang-pachonghei tahri kha anloihei hneng 
anvahri pek jo hei. 

24Takkasen he’n khavakha anthei pha, ankhenga inkhôm heia Pathen hneng 
anleider: “Eh marvân ralei leh tui-ôngpui khana ashunga rakip hei Akapu leh 
Akasyempa! 

25Kanpu sōn, David beia inphut Rathla Intheng vâng hing’hin nalei manhrisōt: 
‘Heisik a mo Jât-hlop hei anhnuk aleikana; heisik a mo akahnem mak ṭōn mipui 
he’n antamantluk? 

26Rōngpu leh ama Messiah kadōia, raleichung renghei anbinga intluk hei, khana 
vaikarônhei le’nhmutō hei.’ 

27Atakbak a nang in Messiah namatungsōt, Nasōk intheng, Jesu kadōia Herod 
leh Pontius Pilate in Jât-hlop hei leh Israel mipuihei kha hiva khōpuia anle’ntûp 
pui hei. 

28Naratha neina vânga tlosōt sik a naleimantluk ṭōn rakip kha tlosōtna sik a 
le’nkhôm hei. 

29Tûnhin Rōngpu, keini anmaṭhitna ung hi amanhret pek roh, khana nasōk 
keini’n naṭong hi kangamtak a kanhri torna sik ahnōm pek roh. 

30Nasōk Intheng Jesu rahminga det-hla leh ṭōn-inlak kantlo theina sik ahnōm 
pek ina, mi indam sik a nakut kha aheizer pek roh.” 

31Anderna nei kha anchaichai leh an-intûpna hmun kha hong innok jo. 
Khang’khan Rathla Intheng kasip phet jo heia, Pathen ṭong kha kangamtak a 
anleiphông manphut jo. 

Takkasen he’n Annei Rakip Antachensōm 
32Takkasen rup-hei kha mandonna leh malunga inkhat rōk leikachang hei. Tûte 
inkhat inum anei kha atâ rōk sik kae tia leihri mak hei. Tâk-kha antanei rakip 
kha khat leh khat le’nsem sōm hei. 

33Rōngpu Jesu thōi nôkna sâkhi kha ratha kaneitak a Sonle he’n anleipek, khana 
ankhenga chunga Pathen in mahâmṭhat katamtak aleibun mathlâk pek hei. 

34Anrup shunga akatlasam tûte leiom mak. Ankâra inn leh hlei kanei he’n 
anjōra, aman antahmu sêr hei kha, 

35sonlehei kut a anleipek manhlut; khana khava sêr hei kha ama ama khôkna 
dungjuia ankhenga le’nsem ri hei. 

36Khang’khan Cyprus hmun a a’nte Levi phunga Joseph, Sonle he’nchu 
Barnabas (tina chu, “Mathokna kapepa”) khan 

37ahlei ajōra, khava sêr kha, sonlehei kut a aleipek manhlut a kae. 

Ṭōntlohei 5 

Ananias leh Sapphira 
1Mi inkhat arahming Ananias inti leika-om alômnu Sapphira leh ankarōi ahlek 
anleijōr. 

2Tâk-kha alômnu leh inhnōmtōna sêr ahlek an indasōt a alakseng kha sonlehei 
kut a anleipek sōt. 

3Peter in, “Ananias, nakarōia inphut nahmu sêr ahlek naṭhensōt a heisa mo 
Rathla Intheng hneng maleisei tlona naneia Seitan a’ncheo che? 

4Nakarōi kha naleijōr mak lai kha’num, natâ kae; khana najōrsō katlunga’m 
asêr kha natâ kae. Achang inchu, heisik a mo hivahi tlo sik a a’nrei che? Nang in 
mihring hnenga maleisei natlo changmak Pathen hnenga natlo kae!” aleitipek. 

5Hiva ṭong hi Ananias in atheilim leh kapûra kathi jo; khana hiva ṭong 
katheiphâk rakip leikaṭi hêr jo hei. 

6Khang’khan rether heikahlut heia, akalōng kha ankatōmsōa ankajonsōt a, 
anvahre jo. 

7Pung 3 kapō sōa, omchen leikasōk kha heite manhret phâkloa, alômnu 
heikahlut. 

8“Nansanghrama nankarōi jōrman nantahmu sêrja kha akhenga hiseng 
môngmo, ahri pek roh?” tia Peter in aleider. Amanu’n, “Ôk, akhenga jo kae,” tia 
aleimasôn. 

9Khava pha Peter in amanu hneng, “Nansanghrama heisik a mo Rōngpu Rathla 
hi enmansin sik a a’nrei chei? Napuise vakahre hei tûnhin kot khâr anheiphâk 
jo, khana nang um antakajonsōt sik jo che kae!” atipek. 

10Khavatak a akekunga kapura kathi jo. Aheikahlut retherhei khan amanu athi 
jo kha anhmu pha, ankajonsōt a apuise anhrena hnenga anvahre jo. 

11Bekrup pumpui leh alak akathei phâk rakip leikaṭi hêr jo hei. 

Det-hla leh Ṭōn-inlak 
12Sonlehei khan det-hla leh ṭōn-inlak katamtak mipuihei kâra anleitlo. 
Takkasen rakip hei kha Solomon Sumpuk a le’ntûp ri hei. 

13Mihe’n anleihri manṭhat hêr hei ravâng, vânga milak inkhatbek in ankâra 
invei sik kha leingam mak hei. 

14Achang ravâng Rōngpua taksenna kanei nuhmei, pase kakhea heikahlut chet 
jo hei. 

15Sonlehei ṭōntlo inlak jâra khan akana, akadam mak hei kha anhei kadomsōt 
heia Peter rahle kha anchunga ahei tlâkna sik a aheilônlena sik hlamdunga 
rakhum leh kapher chunga anleimanje hei. 

16Jerusalem kimvea ka-om khōpui heia inphut mipui katamtak in akadam mak 
leh ṭai karôn anheiṭhōi hei, khang’khan ankhenga leikadam pet hei. 

Sonle Antasuk Manrim hei 
17Khava sōa Thempu Kalen leh aloi rakip khana akhō-khōa Sadducee rup 
kachang hei khan sonlehei chunga rahnak a thangsetna annei jo hei jâra 
anchunga karâkna nei sik heia inhnōm jo hei. 

18Khang’khan sonlehei kha ansur manphut heia mipui khumna ankhum jo hei. 

19Tâk-kha khava jânbât a khan Rōngpu ngeva’n kur kekot kha amahlânga, 
sonlehei kha amasō heia, hing’hin aleihri pek hei. 

20“Nangni se una Bek-inna vangir ruh, khana hringkhōther chungchânga 
mipuihei vahri pek hei ruh.” 

21Sonlehei khan aṭong kha anjuia, khō avâr pha Bek-inna kahlut heia mihei 
anmanthei manphut jo. Thempu Kalen leh aloihei khan pui katluktak Sehmang-
pachong intûpna a-omtheina sik Jehudi hlamkakei rakip anleibek hei, khava 
sōa kurkhum a sura antada sonle rakip an-ângkunga anheiṭhōina sik a ṭong 
anleipek hei. 

22Tâk-kha ṭōnkarônhei anvatlung pha khan chu, kur shunga khan sonle tûte 
vahmu mak jo hei, khava jâra he’nle heia Sehmang-pachonghei hneng hing’hin 
thang anleikōi. 

23“Kurkhum kha kanvatlung pha kahnet a a’nkirtlit khana kekot kahngâk he’n 
kaṭhatak a antahngâk kanvahmu, tâk kekot kanmahlâng jo leh chu, ashunga 
tûte anleiom mak jo kha kanva hmusōt jo!” 

24Hiva ṭong hi thempu kalenhei leh Bek-inn kahngâk a nganse, ṭōnkarônpa’n 
athei pha sonlehei chunga khan hei omchen mo aleikasōk jo tâk tia aleidet-hla 
hêr jo! 

25Khava laitak khan pase inkhat heikahlut a, “Rangei ruh! Nanmisur hei khan 
tûntûn hin Bek-inna mihei anmanthei hei!” atipek hei. 

26Khava pha Bek-inn kahngâk, ṭōnkarônpa kha amihei leh kasesōt heia sonlehei 
kha anvaṭhōi male hei. Amirōkchu, mipui he’n hlung vâng anideng sik ti ṭit jâra 
anchunga rumhrat tak a leitlo mak hei. 

27Anmani’n sonlehei kha anheiṭhōi manhlut heia Sehmang-pachong a’ntûp hei 
hmaikunga anman ngir heia, khana Thempu Kalen khan anmani ṭong ader jo 
hei. 

28“Hiva mipa rahminga mihei mantheina nannei makna sik a ṭong inhnaktak 
kanpek jo chei, tâk enruh heimo nantatlo! Nanṭong hri hi Jerusalem pumpuia 
nanmanthanga, ama leithina rahno hi kanchunga mathlung sik nanrei jo” aleiti. 

29“Mihring ṭong changloa Pathen ṭong jôk kantajui nger sik kasōk” tia Peter leh 
sonlelak he’n anmasôn hei. 

30Jesu kha thirkir vâng thingrakea nanhembek a nanleithat, tâk kanpi leh 
kanpuhei Pathen in thina inphut akei mathōi jo. 

31Israel mipuihei hi an-insira ansetnahei rangei mandam anchen theina sik a 
tûnchu hlamkakei leh huksōtpa inkhat a Pathen in akut changting a’n-ong sik a 
amatungsōt jo. 

32Aṭong kajuihei sik a Pathen kutchoi pek, Rathla Intheng leh keini hi hiva rakip 
sik a sâkhi ung kae.” 

33Intûpna a’ntûp mihe’n hiva ṭong hi anthei pha anhnuk kana hêr joa sonlehei 
kha anthat hnōm jo hei. 

34Tâk-kha ankâra Pharisee mi inkhat, arahming Gamaliel, Dân oja leh mi rakip 
in inshângtak a kajana antaneipa kha intûpna kâra heikangirsōt. Ama’n 
sonlehei kha pha bongkhat vânga anṭhōisōtna sik heia ṭong aleipek hei. 

35Khana ama’n intûpna a’ntûp mihei hneng, “Eh ka-Israel changpui hei, hiva 
mihei chunga nanṭōn tlo kha insing thei ruh. 

36Pha ṭhahrep mak hma khan abinga mikalen inkhat eng tia a’ndon arahming 
Theudas intipa kha hong inthoksōt, khana mi 400 kapō in akahnung anleijui. 
Tâk-kha ama kha anthat jo pha khan chu, akahnung leikajui rakip hei kha 
inchek heia, aṭōn mantluk rakip akabâng jo kha mandonsōt ruh. 

37Khava sō nôk a’m, mija teina pha shunga khan, Galileea inphut Judas intipa 
kha hong kasōk nôk a, mi hingja’n akahnung anleijui, tâk ama’m anleithat nôk 
khana akahnung kajui rakip um inchek nôk jo hei. 

38Amirōkchu tuna chunga hinchu, anmani hei hi heite manloloa anbinga masō 
hei ruh tia kahri pek chei kae! Ajârchu tûntûna tlo sik a anṭōn mantluk hei hi 
mihringa inphut ajōng kakōn achang inchu, abinga hong kabâng sik, 

39tâk Pathena inphut ajōng kakōn aleichang inchu, manbâng sik hei hi akabei 
changmak ning. Achai chainating chu nanbinga Pathen dōina re katlo akachang 
sik chei kae!” 

Gamaliel ṭong kha intûpna a’ntûp mihe’n anleilo. 

40Sonlehei kha anbek manhlut heia anleivōk hei, khana Jesu rahming him-hima 
ṭong anhrimakna sik a ṭong pekna annei heia anmasō jo hei. 

41Sonlehei kha Sehmang-pachong inn andahlona, Pathen in Jesu sik jâra 
hinghiva hmumasitak a suk manrimna kachen sik rahōi kasōk inkhat a 
anihnōmpek jo ung antia, le’npâk hêr hei. 

42Khang’khan ani tina Bek-inna leh inn-inna Messiah Jesu ṭong kaṭha 
chungchânga mi mantheina leh phôngsōtna kha abân anlei manjōm a kae. 

Ṭōntlohei 6 

Mi Inthōpui 7 hei 
1Pha ṭhahrep sōa, sonlehei anmija anhongtam jo leh inṭhōia, Greek ṭong kajôm 
Jehudihei leh ram shunga Jehudihei kâra inkhe-beitamna leikasōk. Ajârchu 
Greek ṭong kajôm Jehudihei khan anhmeithai hei kha nitina anta’nsem sêrchen 
pek sik hei kha adonpek mak jo hei tia thangtôm le’nlo hei. 

2Khava pha Sonle 12 hei khan takkasen rakip anbek mantûp heia, “Sêr leh sum 
matu jârbek a Pathen ṭong phôngsōt sik kantadon mak sik hi keini sik a akadik 
changmak ning,” anti. 

3“Khava jâra, sōpuihei, nankâra singna kanei leh Rathla Intheng kasip tia 
nantamanhret pase 7 lim he’ndeisōt ruh, hiva katinta sik a kanda sik hei. 

4Khang’khan keini’nchu derna leh Pathen ṭong phôngsōtna pui katluktak a 
kanphât hei hi pek sōt jo rung,” anleiti. 

5Anrup pumpui kha sonlehei ṭong heirônsōt chungchânga khan anmalung 
leikatlâia, taksenna leh Rathla Intheng kasip, Stephen khana Philip, Prochorus, 
Nicanor, Timon, Parmenas, khana amak hmadet a Jehudi bekṭonga aheikahlut, 
Antioch a inphut Jât-hlop mi, arahming Nicolaus intipa, anmani hei hi 
anleikadei hei. 

6Anmani kha mipui he’n Sonlehei hneng anheiṭhōi heia, Sonle he’n anchunga 
ankut anbōk a derna anleinei khum jo hei. 

7Khang’khan Pathen ṭong kha abân bâna inzer chet-chet jo. Jerusalema’m sonle 
kha kapungsa chet-chet jo hei, khana thempu katamtak inum khava taksenna 
kha anleirahlâng jo. 

Stephen Antasur 
8Pathen rathahrat leh mahâmṭhatna kasip phet Stephen in mipuihei kâra ṭōn 
inralak leh tlo inralak aleitlosōt jo. 

9Tâk-kha ning leh hnōma Masōhei intûpna inn (anleibekna rahming) a 
ṭōnkarôn mi ṭhahrep hei leh Cyrene leh Alexandria Jehudihei inveina ama 
anleidek a kae. Anmani rōk changloa Cilicia leh Asia ram a inphut akahong 
Jehudi-lak he’num Stephen chunga dekna anleinei manphut joa kae. 

10Tâk-kha Stephen kha Rathla’n singna apek achang jâra ṭong ahri pha 
leimakhe tor mak ri hei. 

11Khava jâra mi ṭhahrep marûk a sêr anpek heia, “Moses leh Pathen kadōia ṭong 
ahri kanthei,” anlei manti hei. 

12Khang’khan mipui, upahei, khana Dân ojahei kha akadik mak sâkhi ṭong vâng 
anleimathok jo hei. Stephen kha ansura Sehmang-pachong ângkunga 
anheiṭhōia kae. 

13Ama chungchânga maleiseia masetna kapek sik mi ahlek anheiṭhōi heia, 
anmani’n: “Hiva mipa hin ni-Bek-inn intheng leh Moses Dân kadōia ahriṭhak. 

14Khana hiva Nazareth Jesu hin Bek-inn aṭhetsō sik leh Moses inphut ahei inpek 
nidân rakip hi athleng pet sik a ahri kanthei,” tia anleihri! 

15Khana a’n-ong Sehmang-pachong rakip in Stephen lang an-enna ahmaisō kha 
ngeva hmaisō a-ang kha anleihmua kae. 

Ṭōntlohei 7 

Stephen Ṭonghri 
1Thempu Kalen khan Stephen hneng, “Hi akadik mo?” tia aleider. 

2Stephen in hing’hin aleimasôn: “Kapa dôrhei leh kasōpuihei, rangei ruh! 
Nikachoi Abraham kha Harana avaka-om sik a aleise mak hma Mesopotamia 
hmun a khan ahnenga akalûr Pathen kha le’nlâra, 

3‘Na-innkōhei leh naram hi dahlon ina ke’n kamanhmu sik che ram kajōna se 
roh,’ aleitipek. 

4Khava jâra a-omna ram kha adahlona Harana avaka-om sik a leikase. Apa 
athisō kahnunga Pathen in Abraham kha tuna nan-omna ram a hin aleithon hei. 

5Tâk-kha khava laitak khan chu ram ahar kahlekbek um Pathen in Abraham kha 
leipek mak, achang ravâng ama leh asōnhei sik a ram kapek sik hei tia Pathen 
kha le’ntep. Khanga Pathen in intepna aleineilai khan Abraham in sa inkhatbek 
leinei mak. 

6Ahnenga Pathen taleihri kha hivahi kae: ‘Nasōnhei kha miram a vaka-om sik 
hei, khava hmun a khan sōk kachang sik heia kha, kum 400 êngset a antatlo sik 
hei kae. 

7Tâk-kha khava antarazen mihei chunga ṭong tanna ke’n kanei sik, khana khava 
ram a inphut heikasōk sik heia kha hiva hmun a hin antakamuk sik eng kae.’ 

8Khava sōa khava aṭongkam mêrchîkna sik a Pathen in Abraham kha vuntan rōi 
aleimantlo. Khang’khan Abraham khan Isaac a’ntetsō, kani vekhat atluk a avun 
aleitanpek; Isaac inum asapa Jacob aleitlo pek nôk, khana Jacob inum mi 
inthang nikachoi, asa pase 12 hei kha anvun aleitanpek hei. 

9“Jacob sahei khan ansōpuipa, Joseph chunga thangsetna anhongneia Egypt 
ram a sōk kachang sik a anleijōr. Tâk-kha Pathen in aleiompui 

10khana akhōdeng theina rakip a inphut kadam senga aleiṭhōisōt. Egypt rengpa 
hnenga Joseph a’nlâr pha malung tlaina nunchen leh singna kha Pathen in 
aleipek a, rengpa khan Joseph kha areng innshung leh arengrama sik vai karôna 
aleimanṭang. 

11Khava sōa Egypt leh Canaan ram a ṭâmpui aleitlâk jâra châmna inhnaktak 
leikasōk. Khava laia nipi leh nipuhei khan sâk sik leihmu tor mak hei. 

12Egypt ram a chu sâk sik sâng ka-om ti ṭong Jacob in athei pha nikachoi asahei 
kha aleitir hei, khavakha khava hmun a sik a ahma inkeipen anvasena kae. 

13Vōi 2 tlukna anvasea khan chu Joseph kha asōpuihei hneng le’nphông jo, 
khana Egypt rengpa’num Joseph innshung chungchânga aleimanhret jo. 

14Khava jâra Joseph in apa Jacob hneng an-innshung pumpui, 75 hei Egypt a 
anhongna sik ṭong aleimanrôn. 

15Khava pha Jacob kha Egypt a leikase, khava hmun khan ama leh asahei 
leikathi jo hei. 

16Ankalōng hei kha anrôn heia Hamor phung heia inphut Abraham in sêr vânga 
aleirachôksa, Shechem inti hmun a anleivûm hei. 

17“Pathen in Abraham hnenga aṭong le’ntepna amathlungna sik phat ajōng hnai 
jo pha Egypt a ka-om nimipuihei aleimanpung hêr jo hei. 

18A’nchaina ting jo khan chu Joseph chungchânga a’nhret mak, reng inkhat in 
Egypt a reng ajōng rôn manphut jo. 

19Nikachoi hei kha akanimak a aleihōn heia anchunga a-êng leikase, khana ansa 
naidônghei kha anthina sik a an-innheia inphut rumhrat a amanhlonsōt hei. 

20Hiva pha shunga hin marit ka-om tak naidông inkhat, Moses kha lei-injōra 
kae. Khang’khan thla 3 katlung chu inna anleivei. 

21Khana inna inphut anthaksōt a khan rengpa sanu’n a’nhrut a, asapa khet 
kapōa ale’nvei. 

22Egypt a themna-singna rakip aleimanchua, ṭōntlo leh ṭonghri, hlasak langa 
rahming inthang, mikalen hongkachang jo. 

23“Moses kha kum 40 ahongtluk jo pha, ami Israel changpui hei kha heikhonga 
antarazen hei mo ti manhret hnōmna ajōngnei jo. 

24Egypt mi inkhat in anmi inkhat kha êng kasetak a aleitloset kha avasena ahmu 
pha, Egypt mipa chunga hnuknat a phu aleihlōa aleithat jo.  

(25An-insō sik a Pathen in ama hi ahmang sik kha ami he’n manhret hei rasoh 
tia ama’n chu aleimandon, tâk ami he’nchu manhret pek mak hei.) 

26Ajîng kania Israel mi 2 ale’nse hei ahmu nôk a mancham sik a aleirei hei. 
‘Mihei rangei ruh, Israel sōpui rekhat kachang cheia, heisik a mo hinghina a’nse 
chei?’ aleiti hei. 

27Tâk-kha hnōise-êsetak a akatloset inkhatpa khan Moses kha ahei namsōt a, 
‘Nang hi tu’n mo kanchunga ṭongkatan leh vai karôn sik a amatung che?’ tia 
aleirakôk. 

28‘Egypt mipa jâninga nathat kapōa, ke’m eithat rong mo nati?’ aleiti. 

29Hivahi Moses’n athei pha, Egypt ram a inphut katlâna Midian ram a vaka-om 
jo. Khava hmun a khan sapa 2 aleinei hei. 

30“Kum 40 athlengsō kahnunga Sinai Tlâng hnenga nêrdiram a thing bur 
chunga hmeimalea Pathen ngeva inkhat Moses hneng le’nlâr. 

31Khava ahmu kha Moses’n inlak aleisak hêra, a’nchêndetna sik a thing bur kha 
avahnai. Khana Rōngpu kare kha hing’hin aleithei: 

32‘Kei hi Abraham, Isaac khana Jacob Pathen leh nanpi nanpuhei Pathen eng 
kae.’ Khavakha athei pha aṭit reia Moses kha innok jo khana en sik lei-en 
ngammak jo. 

33Khava pha Rōngpu’n ‘Nakekōk kha sōt roh, ajârchu nangirna hmun hi hmun 
intheng kae! 

34Egypt ram a kamipuihei enhla ka-om tak a ankhōdengthei hi kahmu jo. An-
inkōi rasa kathei jo, khava jâra an-insō sik a aheikaṭum jo eng kae. Tûn nang 
hong roh; Egypt a katir sik che kae,’ aleitipek. 

35“Moses hi Israel mipuihei talei rahlâng mak inkhat kae. ‘Kanchunga vaikarôn 
leh ṭong katan sik a nang hi tu’n mo amanṭang che?’ tia anlei rakôk. Ama khet 
kha thing bur chunga hmeimalea ajōng inlâr, ngeva inthōpuina jâra mipuihei 
chunga vai karôn sik leh an-insōsōt sik a Pathen in ajōng tirpa kha kae. 

36Mipuihei Egypt ram a inphut aleiṭhōisōt hei, Egypt ram shunga leh Tuipui 
Kasen chunga khana nêrdiram a kum 40 shunga det-hla leh ṭōn-inlak hingja 
aleitlo. 

37Israel mipuihei hnenga, ‘Pathen in kei ajōngtir eng kapōa, nanmikhet shunga 
inphut Sânkathem inkhat ajōngtir pek sik chei,’ aleikatipa kha Moses hi kae. 

38Nêrdiram a Israel mipuihei inkhômna kâra ale’nveipa kha ama hi kae; ama hi 
nipi leh nipuhei leh aleika-omsap khana Sinai Tlâng chunga ngeva’n ṭong aleihri 
pekpa leh eini hnenga pek manjôn sik a akahring ṭhak Pathen ṭong alei 
inhlângpa kha kae. 

39“Tâk-kha nipi leh nipuhei khan aṭong jui sik leikada hei; ama anlei hnengsōt 
khana khava kanek a Egypt a inle nôk sik macheng anleimadu. 

40Khava jâra Aaron hneng, ‘Ani kaṭhōi sik Pathen ṭhahrep asyempek roh. Egypt 
a inphut anijōng kathōisōtpa Moses chunga hei kachang manhret mak jo me 
anti.’ 

41Khava sōa Sehratche lim inkhat ansyema, khava kamukna sik inthoina 
anleitōk, khana khava anbinga anta’nsyem lim kajana revei anleitloa kae. 

42Khava jâra Pathen kha anhnenga inphut inhesōt jo, sânkathem lekharabu 
hinga ale’nzet kapōa marvân ârsihei kha antakamuk sik a aleipek sōt jo hei: 
‘Israel mipuihei! Nêrdiram a kum 40 ran nantathat a inthoina nantatōk kha kei 
hnenga nantatlo changmak. 

43Nanta’nrôn kha Molech pathen pōn-inn kae, khana nan-ârsi Pathen Rephan 
ralim kha kae; kamuk sik a nantasyem limhei kha kae. Khava jâra nangni hi 
Babylon kakhea miram a katir sik chei kae.’ 

44“Nipusōnhei khan nêrdiram a Pathen omna rabuk kha anleiompui. Khavakha 
Moses hnenga Pathen taleihri pek dungjuia, alim kha Moses hneng aleimanhmu 
kapōa ale’nsyem kae. 

45Hnunga khan, anpahei hnenga inphut anta leirahlâng rabuk kha nipi leh nipu 
he’n Joshua leh inṭhōia hmating annama Pathen in ahnong sōt jât-hei ram anlo 
pha khavakha anlei inrôn ṭhak a kae. Khana David khang katlunga khava hmun 
a khan leika-om heia kae. 

46Ama Pathen malung leikatluk khana Pathen hneng Jacob Pathen omna hmun 
syemna sik hnōm pekna aleider. 

47Tâk-kha Pathen inn alei kasaksōtpa khachu Solomon kae. 

48“Amirōkchu Chunghnung Pathen hichu mihring tasak inna hin om mak tia 
Sânkathem in hing’hin aleihri: 

49Rōngpu’n ati, ‘Marvân kalen in-ongna, ralei kake chōnna. Khong khava inn mo 
kei sik a nantasak pek sik eng? Ka-omna sik hmun kha khon mo? 

50Hihei rakip hi kei tasyem changmak hei mo?’ 

51“Heituk a rahe kase jo chei mo!” Stephen in abân ahri manjōm nôk. 
“Nanmalung hi heituk a a’nthengmak mo, nankōr hi Pathen ṭong rangeina sik a 
heituk-hrep akaset jo mo! Nangni nanpi leh nanpuhei kapō chei kae: Rathla 
Intheng hi nangni’n nanlating ṭhak a kae! 

52Sânkathem inkhatbek nanpi leh nanpuhei tasuk manrim mak aleika-om hei 
mo? Amak hma pek a Asōk kadik ajōng sik aleikaphông, Pathen ṭongkarônhei 
kha anleithat hei. Khana tûn nangni’n ama khet kha nanpek sōt a nanleithat a 
kae. 

53Ngeva inphut ahe’npek, Pathen dân inhlâng kha nangni chei kae, achang 
ravâng jui chu juimak chei!” 

Stephen Antadeng hlon 
54Intûpna inna a’ntûp mihei khan Stephen ṭonghri kha anrangeia anhnuk 
kanahêr joa anha ankarôt jo. 

55Tâk-kha Stephen kha Rathla Intheng kasip phet a, marvânting a-enna, Pathen 
lûrna leh Jesu kha Pathen changting angir kha ahmua kae. 

56Ama’n, “Enruh! Ke’n marvân kot a’nhlânga, Mihring sapa kha Pathen 
changtinga angir kahmu!” aleiti. 

57Intûpna mihei khan ông pum a ankut vâng ankōr ansinga khang’khan ama 
langa vōi khat nam a annam jo. 

58Khōpui vângting annamsōt a, hlung vâng andeng jo. Akadeng he’n anpōnhei 
kha rether inkhat, arahming Saul intipa hneng, alei-enpek sik heia anleidahlon. 

59Khanga andenglai Stephen khan Rōngpu hneng, “O Rōngpu Jesu, karathla 
arahlâng pek roh!” tia leika-ông. 

60Amarkhup athlep a rasa inhnaktak a ka-ônga, “O Rōngpu! hiva setna hi 
anchunga mathlung pek mak hei roh!” atia leikathi jo. 

Ṭōntlohei 8 

1Khana Saul um antathat kha leikahnōm. 

Saul in Bekrup Asuk manrim 

Khava ning tak a inphut Jerusalema ka-om Bekrup-hei chunga êngset a tlo 
manrimna inphut jo. Sonlehei teilo takkasen rakip kha Judea leh Samaria 
pumpuia inthekchek jo hei. 

2Malung kahluttak a Pathen ka-ôi pase ṭhahrep in Stephen kha anleihrea, ṭajai 
sui pum a aralum anleide. 

3Tâk-kha Saul khan Bekrup suk manhmangna sik a rahnak a inṭanghmun aleilo, 
inn-inna kahlut a, takkasen intipou kha nuhmei leh pase aleikeisō heia 
kurkhum a aleikhum hei. 

Samaria Ṭong kaṭha Hrilena 
4Takkasen a’nthekchek rakip hei khan anselena rakip a ṭong kha anleiphông. 

5Samaria khōpui pena Philip kasea khana ka-om mihei hneng Messiah 
chungchâng ṭong hi aleimanthei hei. 

6Mipuihei khan Philip tahri kha malung kahluttak a anleirangei, khana aṭōn 
inlak tlohei kha anleihmu. 

7Mi katamtak heia inphut rahnak a ông pum a ṭai leikasōk hei, khana lang 
kangōi leh ke inkhôi leikadam hei. 

8Khang’khan khava khōpuia khan inpâkna kalentak leika-om jo. 

9Dôi kachoi, arahming Simon intipa’n pha ṭhahrep kha adôi vâng khava Samaria 
mihei kha amandet-hla hei, khana tlotorna kaneitak inkhat a le’nhri, 

10khana khava khōpui shunga ka-om kasin-kalen, mi rakip in anleikatōma 
anlei-um. “Ama hichu ‘Ratha kahratpen’ inti Pathen ratha kha kae,” anleiti. 

11Khava adôi vâng khan pha khaseng kha anhmit aleiphe pek heia anmalung 
amanhmak pek hei jâra khan aṭong anleijui. 

12Achang ravâng Pathen Rengram ṭong leh Jesu Christa chungchânga Philip 
ṭonghri anthei pha antaksena nuhmei um, pase um tui hlutna anleitlo jo. 

13Simon amatak inum ataksen jo; tuihlut atlosōa khan Philip kha a’nthlop puia 
aṭōn inlak tlohei ahmu pha aleidet-hla hêr jo. 

14Jerusalema ka-om Sonle he’n Pathen ṭong hi Samaria ka-om mihe’n anrahlâng 
jo ti ṭong anthei pha, Peter leh John anleitir hei. 

15Anmani antlung pha, takkasen he’n Rathla Intheng anchenna sik a 
anleiderpek hei. 

16Ajârchu anmani tûte inkhat chunga Rathla Intheng kha lajōng chumak; 
anmani kha Rōngpu Jesu rahminga tuimanhlut rōk alakachen hei kae. 

17Khava sōa Peter leh John in anchunga ankut andapek hei pha, Rathla Intheng 
anleichen jo. 

18Takkasenhei chunga sonle he’n ankut anda pha Rathla Intheng ajōng inpek 
hei kha Simon in ahmu pha, Peter leh John kha sêr aleipek heia, 

19“Tu mo inkhat chunga kakut kabōk pha leh Rathla Intheng anchen theina sik 
hiva nanratha neina hi ke’m apek ruh” aleiti hei. 

20Tâk-kha Peter in aleimasôn, “Pathen kutchoi hi sêr vânga rachôk thei sik a 
namandon jâra nasêr leh nang hmeikhura hlutsap ruh. 

21Pathen hmit-hmua namalung rôn dikmak, khava jâra kanṭōn chunga hin 
nakin heite om mak khana chen’um neimak che. 

22Hinghiva akanimak ṭōnmantluk naneina chunga insir roh, khana hinghiva 
mandonna naneina inphut arangei mandamna sik che Rōngpu hneng inder roh. 

23Ajârchu nashunga thangsetna tûr kasiptak khana setna sōk che kae ti hi 
kamanhret che.” 

24Simon in Peter leh John hneng, “Hiva nanta hri rakip hei hi kachunga 
inkhatbek atlung makna sik, lungsettak a Rōngpu hneng aderpek ruh,” aleiti. 

25Rōngpu ṭong anphônga sâkhi anpeksō pha, Peter leh John kha Jerusalemting 
inle nôk jo hei. Anhlam jōnna Samaria khō katamtak a ṭong kaṭha anleiphông. 

Philip leh Ethiopia Ṭōnpui Karônpa 
26Rōngpu ngeva’n Philip hneng, “Intluk inna Jerusalema inphut Gaza jōnna 
hlam, thlang intongting son (Hiva hlam hi tûnlai chu senamak jo hei) se roh,” 
ati. 

27-28Khang’khan Philip kha intluk a leikase. Khava lai khan Ethiopia rengnu nei 
katintahei kâra ṭōnpui karônpen, Ethiopia ṭōnkarônpa kha a-inn kajōna leikase. 

Ama kha Jerusalema Pathen inmuk a vakasea ashakor gâria innhlam ahe’nle jo 
kae. Agâri a’ntôr pum a Isaiah Sânkathem lekha kha aleitei. 

29Rathla Intheng in Philip hneng, “Se ina, gâri so vahnai roh,” ati. 

30Philip um katlâna avahnaia Isaiah lekha a inphut aleitei kha aleithei. 
Ama’num, “Nateisōt ṭong kha namanhret nâk mo?” tia aleider. 

31Ṭōnpui karônpa khan, “Tu mo inkhat in hri manchênna aneipek mak eng 
inchu heikhong mo kamanhret thei sik?” tia aleimasôn. Khang’khan Philip kha 
agâri chunga ajōng chōngna sik a aleibek. 

32Khava aleitei ṭong intheng hmun kha hivahi kae: “That sik a a’nkei kemōng 
kapōa, ahme anvo pek lai a’nhrâmtet mak kemōng kapōa, ṭong beikhatte leisō 
mak. 

33Ama hnōisetak a anleitlo, khana achunga ṭongdik leitan mak hei. Ama khang 
hrui chungchâng kha tûte’n hritheimak ning, ajârchu raleichunga ahringkhō 
inchaina kha hong katlung jo.” 

34Ṭōnpui karônpa khan Philip hneng ader, “Sânkathempa khan hivahi tu mo 
ahrina, ahri pek roh? Ama a’nhrina mo, a-emak leh milak ahrina mo?” 

35Khava sōa Philip kaṭong inphut jo; khava aleitei ṭong intheng hmun a inphut, 
Jesu chungchânga ṭong kaṭha kha aleihri pek jo. 

36Anmani khanga ansesuk pum a, tui omna hmun inkhat anphak pha, ṭōnpui 
karônpa khan, “Hin tui ka-om jo, tuihlut kachenthei makna sik heimo alaka-
om?” 

37Khava pha Philip in, “Namalung pumpuia nataksen inchu, kachang thei che” 
aleitipek. Khana ama’n, “Jesu Christa hi Pathen sapa khet kae ti hi kataksen” tia 
aleimasôn. 

38Ṭōnpui karônpa khan shakor gâri inhngana sik ṭong apek a, Philip leh an-
inhnibât a tui shunga kaṭum inhlut heia, Philip in tui manhlutna aleitlo jo. 

39Tuia inphut anheisōk pha a chu, Rōngpu Rathla’n Philip kha aleiṭhōisōt jo. 
Ṭōnpui karônpa khan avea leihmu nôk mak jo, tâk inpâktak a, ahlam hro kha 
abân aleimanjoma kae. 

40Philip khan Azotas hmun a a-om jo kha amanhretsōt jo. Khang’khan Caesarea 
ting ajō’nthang joa ahlam hro khōpui rakip a Ṭongrôn Kaṭha kha aleiphônga 
kae. 

Ṭōntlohei 9 

Saul Malung Thlengna 
(Ṭōn 22.6–16; 26.12–18) 



1876 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

1Khava laitak nôk khan Rōngpu kajuihei kha Saul in that manram sik a rahnak 
a aleimaṭhit hei. Thempu Kalen hneng kasea 

2Rōngpu Chônhlam kajuihei ahmu pou he’nchu, nuhmei-pase ṭhenloa asur heia 
Jerusalemting aheikei male theina sik, Damascus a intûpna innpuia hnōm 
pekna lekha amazet pek roh tia avader. 

3Saul in Damascus khōpui kha aheiphâk tingvet, manhret manloa thangvâna 
inphut vâr inkhat in akimve kha aheikakho jo. 

4Khava pha raleia katlua, rasa inkhat in, “Saul, Saul! Heisa mo nasuk manrim 
eng,” tia ahri kha aleithei. 

5Ama’n, “Tu che mo, Rōngpu?” tia aleider. Rasa khan, “Nasuk manrim Jesu eng 
kha kae, 

6tâk thōi roh khana khōpui shunga son se roh, sova hmun a son heimo natlo sik 
kha anhri pek sik jo che,” tia aleihri pek. 

7Saul ta’nṭhōipui mihei kha ṭongtet loa leikangir hei, anmani’n rasa chu anthei, 
tâk tûte chu leihmu mak hei. 

8Saul kha raleia inphut hongkathōia ahmit ahei mahlâng pha, khō heite leihmu 
mak jo! Khava jâra Damascus shung katlung kha akut a anleikei jo. 

9Ni 3 kha khō heite leihmu mak, khana khava pha shung senga khan heite leisâk 
lei-in mak. 

10Damascus a khan arahming, Ananias inti taksenna kanei inkhat leika-om. 
Ama’n hmangtalâr inkhat aleinei, khava hmangtalâra khan Rōngpu’n, 
“Ananias!” tia aleibek. Ama’n, “Hin ka-om eng, Rōngpu,” tia aleimasôn. 

11Rōngpu’n ahnenga, “Intluk inna Hlam Intlunting se roh, khana Judah intipa 
inn naphâk pha leh Tarsus a inphut arahming, Saul intipa kha aka-om mo tia 
der roh. Ama derna aneia ka-om, 

12khana ama’n Ananias inti pase inkhat aheikahlut a khō ahmu thei nôkna sik a 
achunga akut adapek kha hmangtalâra ahmudek jo,” aleitipek. 

13Ananias in amasôn, “Rōngpu, hiva mipa chungchâng leh Jerusalema 
namipuihei chunga ṭit ka-om tak aṭōnse tlohei chungchânga mi katamtak in 
anhri pek jo eng. 

14Khana Thempu Kalen hnenga inphut, na’nmuk hei surna sik ratha neina 
ahe’nchoia Damascus a akahong kae.” 

15Rōngpu’n ahnenga, “Se roh, ajârchu ama hi Jât-hlop hei leh renghei khana 
Israel mipui he’n karahming anmanhretna sik, kei inzen sik a kakadeisōt jo kae. 

16Khana kei khet in kei sik jâra khōdeng theina athōk sik rakip hei hi kamanhmu 
sik kae,” aleiti. 

17Khava pha Ananias kasea, Saul omna inna khan leikahlut, khana achunga akut 
aleidapek. “Sōpui Saul, najōngna hlam a nahnenga ajo’nlâr, Jesu ama khet in, 
Rōngpu khan ajōngtir eng kae. Avea khō nahmu nôkna sik leh Rathla Intheng 
nasipna sik a ama’n nahnenga ajōngtir eng kae,” atipek. 

18Khava phatak a khan Saul hmit a inphut ngahlip kapō heimo khat heikatla a, 
khō ahmu nôk jo. Jōng kangirsōt a tui hlutna achen jo; 

19khana thlai leh tui ahei sâk sō pha aratha hong kangar nôk jo. 

Damascus a Saul ṭonghri 

Saul kha takkasenhei kâra kanikhō ṭhahrep leika-om. 

20Ama intûpna innpuia kasehrek a Jesu hi Pathen sapa kae ti hi aphông 
manphut jo. 

21Aṭong hri kathei rakip in det-hlatak a, “Jerusalema Jesu intipa inmuk hei 
kathatpa kha ama hi changmak mo? Khang khava mihei kha sura thempu 
kalenhei hneng ṭhōimale nôk sik hei kae tia ama hiva hmun a akajōng 
changmak mo?” tia le’nder hei. 

22Tâk-kha Saul ṭonghrile kha ratha leikahrat chet jo, khana Jesu hi Messiah kae 
tia manchênna aleipekna kha amanhnōm heia Damascus a ka-om Jehudi he’n 
leimasôn tor mak jo hei. 

23Kanikhō hingja athlengsōa, Jehudihei intûp heia Saul thatna sik ṭōn 
mantlukna anleinei jo, 

24amirōkchu khava anṭōn mantluk kha mihe’n anleihri pek a kae. Ama thatna 
sik a sûn leh jân khōpui sōngkot heia anleihlō. 

25Tâk-kha jân khat, akahnung kajui he’n Saul kha anṭhōia hraithuk vâng bang 
kave inkhat a anleimakhei mathlâk jo. 

Jerusalema Saul 
26Jerusalema Saul kasea sonlehei kâra vatlâk sik a aleirei. Tâk-kha sonle inkhat 
achang jo kha anleitaksen mak jâra anleiṭit. 

27Khava pha a’nthōpui Barnabas kahonga sonlehei hneng aleiṭhōi manhlut jo. 
Saul in Rōngpu kha hlamlena aleihmu khana Rōngpu’n heimo aleihri pek tihei 
kha aleimanthei hei. Khana Damascus a Saul in heituk kangamtak a Jesu 
rahminga mihei mantheina aleinei hei mo ti kha’m aleihri pek hei. 

28Khang’khan Saul kha anmani leh ka-oma, Jerusalem pumpuia kaselea, 
kangamtak a Rōngpu rahminga ṭong aleiphông jo. 

29Khana Greek ṭong kajôm Jehudihei kha’m a’nbekpui heia ale’nkhepui hei, tâk 
anmani’n that sik macheng anleirei. 

30Takkasen he’n hivahi anhmusōt pha, Saul kha Caesarea ting anṭhōia 
Tarsusting anleitirsōt jo. 

31Khang’khan Judea, Galilee khana Samaria pumpuia bekrup-hei chunga 
mōngna leikaleng. Rōngpu kajana’n vai arôn leh inṭhōia Rathla Intheng 
inthōpuina jâra anratha leikahrat khana anja um leikapung jo. 

Lydda leh Joppa a Peter Om 
32Hmun rakip a Peter in aleichōn, khana phat inkhat a khan Lydda a ka-om 
Pathen mihei kaphâk sik a leikase. 

33Khava hmun a khan lang kathi kum 8 arakhuma inphut ale’nṭhang tor mak, 
Aeneas inti mipa inkhat leh le’nhmu hei. 

34Peter in ahnenga, “Aeneas, Jesu Christa’n amandam jo che. Thōi inna 
narakhum inhre jo roh” aleiti. Khava phatak a Aeneas kha kathōi jo. 

35Lydda leh Sharona ka-om mi rakip in ama anhmu pha, Rōngpu langa he’nhe 
jo hei. 

36Joppa hmun a khan Tabitha inti, takkasen nuhmei inkhat leika-om. (Greek 
ṭonga arahming hi Dorcas kae, “Shakhi” tina kae). Amanu’n aphat nei rakip hi 
ṭōn kaṭha tlona leh sara khōdeng katheihei inthōpuina aleihmang. 

37Khava phatak a khan hongkana joa, leikathi jo. Akalōng kha anleirasia inn 
chungden a anleimanje. 

38Joppa kha Lydda a inphut hlarei mak, khana takkasen he’n Peter kha Lydda a 
ka-om ti ṭong anthei pha, pase 2 ahnenga antir heia, “Lungset a kanhnenga 
heihongloi roh” anva manti hei. 

39Khava jâra Peter kha intluk a anmani leh he’nṭhōi thang jo hei. Aheitlung pha 
inn chung denting anleiṭhōi, khava hmun a khan, renghmeinu he’n anṭap pum 
a ama kha anhei ûma Dorcas in ahring laia zakkō leh zakkō kalen aleisyem hei 
kha anleimalârpek. 

40Peter in innden shunga inphut ankhenga aleitirsōt hei, khana amarkhup 
athlep a derna aleinei; khava sōa akalōng langting khan inheia, “Tabitha, thōi 
roh!” ati. Ahmit ahei mahlânga, Peter kha ahmu pha, hong in-ong jo. 

41Peter in arahlânga akei manngir jo. Khava sōa renghmeihei inveina takkasen 
rakip abek heia, amanu kha kahringa apek jo hei. 

42Hiva ṭong hi Joppa pumpuia inthang joa, mi katamtak in Rōngpu antaksen jo. 

43Joppa a shavun inṭhui, Simon intipa inna khan Peter kha kanikhō ṭhahrep 
leika-om. 

Ṭōntlohei 10 

Peter leh Cornelius 
1Caesarea hmun a khan, “Italy Regiment” tia inhret Rome sepei Captain, 
arahming Cornelius inti mi inkhat leika-om. 

2Ama kha beklang tinga malung kahluttak inkhat kae; ama leh a-innshung mi 
pumpui in Pathen anleikamuk. Sara khōdeng kathei Jehudihei kha atlo theina 
chenna ale’nthōpui hei khana Pathen hneng um aleider ṭhak. 

3Ni khat khōhlei pung 3 radona hin hmangtalâr inkhat aleinei, khava 
hmangtalâra khan Pathen ngeva jōng kahlut a, “Cornelius” tia aleibek kha 
inchêntak a aleithei. 

4Ṭitpum a ngeva kha a-en kanga, “Heimo kae, apu?” aleiti. Ngeva khan ati, 
“Naderna leh nami bômna ṭōn chunga Pathen malung katlai jo, khana masôn 
sik chea intluk jo. 

5Khana tûnhin Joppa khōa ka-om, mi inkhat, arahming kaseia Simon Peter 
intipa kabek sik a mi tir hei roh. 

6Ama hi tui-ôngpui panga ka-om shavun kasyempa, Simon intipa inna khōhmea 
akatlung kae.” 

7Khava sōa chu ngeva kha kasesōt jo, khava pha Cornelius in akahngâk sepeihei 
kâra bektinga malung kahlut mi inkhat leh asōk 2 aleibek hei. 

8Ṭōn kasōk hei kha ahri pek hei khana Joppa kajōn sik a aleitirsōt jo hei. 

9Ajîng kania khanga anselai Joppa lang anhnai jo, sûnṭim radona Peter kha 
derna kanei sik a innphu chunga leikake. 

10Avon hongkaṭâm joa heikhat aleisâk hnōm jo; bu leh thlai ansōng laitak 
hmangtalâr inkhat aleinei. 

11Ama’n marvân ahe’n hlânga arakir manlia a’nkhit apheng kalentak kapō 
heimo inkhat hi raleia ahe’nkhei inthla aleihmu. 

12Khava shunga khan ranhring rakip, bok a insôn rakip khana va rakip leika-
om hei. 

13Rasa inkhat in, “Thōi roh, Peter, that hei inna sâk roh!” ati. 

14Tâk-kha Peter in, “Changmak, Rōngpu! Bek ngaia a’nthengmak a-emak leh 
akabōk hei sâkphung mak eng,” ati. 



1880 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

15Rasa khan avea, “Hei-hei achang inum Pathen in intheng jo tia aphôngsōt jo 
hei kha a’nthengmak a mandon mak jo roh,” ati. 

16Khang’khan vōi 3 inlâra khava sōa chu marvânting le’nlotou jo. 

17Hiva hmangtalâr hi heitina jo mo tia Peter in amandonhla laitak, Cornelius 
tahei tir mihei khan Simon inn kha anhei jongsōt joa, kekot kunga leikangir jo 
hei. 

18Anmani ka-ông heia, “Simon Peter inti khōhmepa kha hin aka-om mo?” tia 
ander. 

19Hmangtalâr kha heitina tâk mo akachang sik tia Peter in amandon laitak 
Rathla khan, “Rangei roh! Nakajong mi 3 hin ka-om jo hei. 

20Khava jâra intluk ina ṭumsuk roh, khana anmani leh sesap sik hi inkei-chio 
mak roh, ajârchu anmani hei hi kei tahei tir hei kae,” atipek. 

21Khava pha Peter kaṭumsuk a mihei hneng khan, “Nanta jongpa kha kei eng 
kae. Heisik a mo akahong chei?” ati. 

22Anmani’n anmasôn, “Captain Cornelius tahei tir ung kae. Ama hi Pathen 
inmuk leh mikaṭha khana Jehudi mipui in inshângtak a kajana antanei mi inkhat 
kae. Naṭong hri arangeina sik nang hi a-inna abekna sik che Pathen ngeva’n 
aleihri pek kae.” 

23Peter in abek manhlut heia khava jân khachu khava hmun a anrek sapna sik 
a aleikhâm jo hei. Ajîng kania intluk a kasesap jo hei. Khana Joppa a ka-om 
takkasen ṭhahrep inum akahnung anleijuia kae. 

24Abân kania Caesarea katlung jo hei, Cornelius khan a-innkōhei seng leh aṭhōn 
marit hei seng aleibek mantûp heia aleihngâk ṭhak heia kae. 

25Peter kha aheihlut sik ting Cornelius in avaratōa, akekunga inkuna kajana 
chibei aleipek. 

26Tâk-kha Peter in akei mathōia, “Inding roh, ke’m mihring inkhat-hrep eng 
kae” ati. 

27Peter in Cornelius kha khanga a’nbekpuia innshunga aheihlut pha, mi 
katamtak anle’nkhôm kha ahmu jo hei. 

28Ama’n anhnenga ati, “Jehudi inkhat in Jât-hlop hei avaphak sik hei a-emak leh 
a’nthloppui sik hei hi apathen ôi dân in phemak ti hi nanmanhret pet. Tâk-kha 
tu inkhat hi beklanga a’nthengmak a-emak leh akabōk kae tia kamandon makna 
sik a Pathen in animanhmu jo eng. 

29Khava jâra kakabek a nantahei tir hei kha makheloa kahei jui jo hei kae. Khan 
chu, kader chei, heisik a mo kakabek nantahei tir hei?” 

30Cornelius in ati, “Ni 3 kathleng jo, tûn pha radona, khōhlei pung 3 a hiva ka-
inna hin derna kaleinei. Sōkphutrōia pōn kavâr kasi pase inkhat kahmai kunga 
hong kangira, 

31‘Cornelius! Naderna kha Pathen in athei pek jo che khana nami bômna hei 
kha’m amanhret pek jo che. 

32Joppa hmun a ka-om arahming kaseia Simon Peter inti mi inkhat hnenga sik 
tu mo inkhat tir roh. Ama kha tui-ôngpui panga ka-om Simon mama anti, Savun 
kasyempa inna khōhmea akatlung kae. 

33Khava jâra inrangtak a nakajong kahei tir hei kae, khana mankhôksak tak a 
najōng pek jo eng. Tûnchu Rōngpu’n nahri sik a amanthei che rakip inngei sik 
a Pathen ângshunga kankhenga ka-om jo ung.” 

Peter Ṭonghri 
34Peter in hing’hin aṭong hri aphut jo: “Pathen in mi rakip hi in-ang et a a-en me 
ti hi adikje tûnchu inchêna kamanhret sōt jo. 

35Tu jât-jât um chang rasoh ama inmuk leh akadik katlo rakip kha ama sik a 
rahlângthei kae. 

36Heirakip Rōngpu, Jesu Christa a inphut mōngna ṭong kaṭha Israelhei hnenga 
a’nphôngsōt kha nangni’n nanmanhret jo. 

37Tuihlut chungchânga John mantheina a’nchaisōa Galileea inphut ahe’nphut a 
Israel ram pumpui chunga ṭōn kalentak aleikasōk kha’m nanmanhret jo. 

38Nangni’n Nazareth Jesu chungchâng khana heikhong mo achunga Pathen in 
Rathla Intheng leh ratha neina aheibun mathlâk pek ti hi’m nanmanhret jo. 
Hmun rakip a ama kasea ṭōn kaṭha aleitlo khana Seitan ratha neina thōia ka-om 
rakip aleimandam hei, ajârchu ama kha Pathen in aleiompui. 

39Jerusalem leh Israel ram pumpui shunga aṭōn leitlo inhret inchênkhet hi keini 
ung kae. Khang’khan ama kha thingrakea anhem mankop a anleithat jo. 

40Tâk-kha ni 3 sōa Pathen in thina inphut aleikei mathōi, 

41amirōkchu mi rakip hneng changloa asâkhi kachang sik a Pathen in akadeisōt, 
keini hei hneng aleimalâr, thina inphut athōisōt sōa khan bu leh thlai 
kanleisâksap pui jo. 

42Mi rakip hnenga ṭong kaṭha kaphông sik khana akathi leh akahring hei ṭong 
katan sik kha Pathen in ama hi amanṭang jo tina sâkhi akachang sik a ṭong 
pekna anei ung. 

43Tu achang inum ama taksenna kanei rakip hei setnahei kha arahming ratha 
neina jâra rangei mandam anchen sik tia ama chungchânga sânkathem rakip in 
anta leihridek jo kae.” 

Jât-hlop he’n Rathla Intheng Antachen 
44Khang’khan Peter in ṭong ahrilai, aṭong hri inngeia ka-om mi rakip chunga 
Rathla Intheng jōng kaṭum jo. 

45Jât-hlop hei chunga’m Pathen kutchoi pek, Rathla Intheng ajōng bun mathlâk 
kha Joppa inphut Peter leh ale’nṭhōipui takkasen, Jehudi he’n anhmu pha inlak 
anleisak hêr jo. 

46Ajârchu ṭonghlop a akaṭong heia Pathen lenna antachoi ka-ân kha anmani’n 
anleitheia kae. Khang’khan Peter in: 

47“Eini chunga ajōng katlung kapōa, hiva mihei hinum Rathla Intheng hi anchen 
jo. Tuihlut sik a inphut tu inkhat in akhâmtor sik hei mo?” aleiti. 

48Khava jâra ama’n anmani kha Jesu Christa rahminga tuihlut anchenna sik 
ṭong apek jo hei. Khava jâra kanikhō ṭhahrep ala-ompuina sik heia ngekna 
anleineia kae. 

Ṭōntlohei 11 

Jerusalem Bekrup hnenga Peter Ṭongphông 
1Jât-hlop he’num Pathen ṭong hi anchen jo ti hi Judea ram pumpuia ka-om 
Sonlehei leh alak takkasen he’num anleithei jo. 

2Peter kha Jerusalema avase pha, Jât-hlop hei sik a’m vuntan arangei tia 
akahnōmloi he’n anmaset a anti, 

3“Nang hi vun katanmak hei inna akatlung che rōk changloa thlai katlung um 
nalei sâkpui hei!” 

4Khava jâra Peter in omchen kasōk rakip kha akunga inphut aleihri pek jo hei. 

5“Joppa khōpuia ke’n derna kaleineilai, hmangtalâr inkhat kaleinei. Ke’n arakir 
4 a a’nkhit apheng kalentak kapō, heimo inkhat hi marvâna inphut ahe’nkhei 
inthla kahnengtak a a’nhnga kaleihmu. 

6Ashunga ka-en manchên pha, inna ranhei, ramshahei, bok a kalôn hei leh vahei 
kaleihmu hei. 

7Khava pha rasa inkhat in kahnenga, ‘Thōi roh, Peter; that hei inna sâk roh!’ 
aleiti eng. 

8Tâk-kha ke’n, ‘Changthei mak ning, Rōngpu! Bek ngaia a’nthengmak leh 
akabōk him-him hei hi kabeia thlai lahlut phungmak,’ kalei ti. 

9Rasa khan marvâna inphut avea, ‘Hei-hei achang inum Pathen in intheng jo ati 
jo kha a’nthengmak a mandon mak roh’ aheiti nôk. 

10Hivahi vōi 3 atisōa akhenga marvânting ṭhōisōt a leika-om jo. 

11Khava phatak a khan Caesarea a inphut kei hnenga sik a anta heitir mi 3 hei 
kha kalei omna inn heikatlung jo hei. 

12Malung inkei-chiona kasea kajuina sik heia Rathla khan aleihri pek eng. Hiva 
takkasen sōpui 6 hei hin Joppa inphut anjui unga Caesarea a ka-om Cornelius 
inna leikase ung. 

13Ama’n ‘Joppa a ka-om arahming kaseia Simon Peter intipa hneng mi tir roh,’ 
tia akahri pek ngeva kha a-innshunga kahonga ajōng kangir aleihmuna kha ahri 
pek ung. 

14‘Ama’n ahri pek sik chei ṭong vâng khan nang leh na-innshung nankhenga 
hukmanhring nanchen sik,’ tia aleihrina kha’m ahri peksa ung. 

15Khana ke’n ṭonghri kahei phut pha, aphutna pet a eini chunga ajōng katlung 
kapōa, anmani chunga’m Rathla Intheng kha jōng kaṭum jo. 

16Khava pha Rōngpu’n, ‘John inchu tui vâng tui hlutna atlo chei, tâk nangni chu 
Rathla Intheng vânga manhlut akachang sik chei kae,’ aleiti kha kamandonsōt 
jo. 

17Rōngpu Jesu nitaksen jâra apek me khava kutchoi leh in-anghrep kha tûnchu 
Pathen in Jât-hlop he’m apek jo hei ti hi inchên jo; kei hi tu mo akae enga, Pathen 
kha kakhâm tor sik!” ati. 

18Hivahi anthei pha anṭong masetna kha kahai jo hei khana Pathen anchoi ka-
âna, “Pathen in Jât-hlop hei hneng kapha malung thlengna leh hringna pha apek 
jo hei,” anti jo. 

Antioch a Bekrup 
19Stephen anthat lai suk man-rimna’n amanchek chai takkasen ṭhahrep hei kha 
Phoenicia, Cyprus, khana Antioch katlunga leikase heia Jehudihei hneng rōk 
ṭong anleihri. 

20Tâk-kha Cyprus leh Cyrenea inphut akava takkasen alak-hei khan chu, 
Antioch a kase heia Rōngpu Jesu chungchâng leh ṭong hi Jât-hlop hei hneng um 
anleiphôngle jo. 

21Rōngpu ratha hratna’n a’nthloppui heia, mi katamtak in taksenna anleinei 
khana Rōngpu langting he’nhe jo hei. 

22Khava ṭong kha Jerusalema ka-om Bekrup atlung jo pha, Barnabas kha 
Antioch a anleitir. 

23Avatlung jo pha mipuihei chunga Pathen in mahâmṭhat abukna hei avahmu 
sōt a inpâk hêr jo, khava jâra anmalung pumpui vâng Rōngpu sik a hlamrinthei 
leh akadik anchangna sik a aleimathok hei. 

24Barnabas kha Rathla Intheng leh taksenna kasip mikaṭha inkhat kae, khana 
ama’n mi hingja Rōngpu hneng aheiṭhōi manhlut heia kae. 

25Khava sōa Barnabas kha Saul kajōnga Tarsusting kase jo. 

26Ama’n avahmu pha, Antioch ting aleiṭhōia kum khat katluk set a an-inhnia 
Bekrup mipuihei anle’nhmupui hei khana rup kalen he’m anleimanthei hei. 
Takkasenhei kha Christian tia bekna masa pen hei hi Antioch a inphut kae. 

27Khava pha shunga khan sânkathem ṭhahrep Jerusalema inphut Antioch a 
leikase hei. 

28Ankâra inkhat Agaba intipa kha, hong kangira raleichung pumpuia ṭâmpui 
inhnaktak ajōng kasōk sik kae tia Rathla hratna inphut aleisânsōt. (Hivahi 
Claudius in Caesar achang shunga aleikasōk kae). 

29Khava pha Sonlehei khan Judea a ka-om ansōpui, takkasenhei inthōpuina sik 
a antator kakham manrônna nei sik a inhnōmtō et jo hei. 

30Khang’khan antlosōa, khava sêr kha Bekrup upahei sik Barnabas leh Saul kut 
a anleimanrôn jo hei. 

Ṭōntlohei 12 

Suk manrim Chetna 
1Khava lai khan Reng Herod inum Bekrup mi ṭhahrep chunga suk manrimna 
ṭōn kha aleitlo manphut a kae. 

2John sōpuipa James kha chemjâm vâng aleithat a kae. 

3Khava atlo khan Jehudihei amantlai hei ti ahmu sōt pha, abân tlo manjōmna 
inkhat a Peter kha aleisur jo. (Hivahi Che philo Buhlom Revei laitak a akasōk 
kae). 

4Peter kha sur achang jo pha, sepei 4 sâma rup 4 tahngâk kurkhum a aleikhum. 
Herod khan Rakan Kût a’nchaisō leh mipui ângshunga keisōa aṭong tan sik tia 
aleimantluk kae. 

5Khava jâra Peter kha kurkhum a akhuma aleida, tâk Bekrup mihe’n ama sik a 
malung kahluttak a Pathen hneng derna anleinei. 

Kurkhum a inphut Peter Masōna 
6Herod in Peter kha mipui ângshunga ṭhōisōt sik tia atep ning amak hma jân a 
khan, Peter kha akahngâk sepei 2 hei kâra leikaje. Ama kha thirhrui 2 vâng 
anleikhit, khana kur kot kha’m sepei he’n kaṭhatak a anleihngâk. 

7Manhret manloa Rōngpu ngeva jōng kangira, kurshung kha vâr in ara-âng jo. 
Ngeva khan Peter dâr kha akanok a aleimathō, “Inrang roh! Thōi roh!” aleiti. 
Khava laitak a khan a’nkhitna thirkehrui hei kha akut a inphut insōt a katla jo. 

8Khava pha ngeva khan, “Nakhōnkir inkir ina, nakekōk inchōng roh,” atipek. 
Aleihri pek kapōa Peter in atloa, ngeva khan avea, “Nazakkō inse kha inkō ina 
kakahnung heijui roh,” aleiti. 

9Anleikhumna kura inphut Peter in ajuisōt jo, kha’num ngeva tatlo kha takkhet 
a akasōk kae ti chu manhret mak; hmangtalâr ahmua aleimandon. 

10Anmani’n akahngâk hma-inkeihei kha anhei rakansōt jo, khang’khan abân 2 
tlukna’m anhei rakansōt nôk, achaina pena chu khōpui jōnna thir sōngkot kung 
kha heikatlung jo hei. Anmani sik a sōngkot kha abinga he’nhlânga, heikasōk jo 
hei. Hlampui inkhat anheitlâk, manhret manloa ngeva khan Peter kha 
aleidahlon jo. 

11Khantō khan Peter in ṭōn kasōk kha atak-khet achang kha aleimanhret jo. 
Khava pha ama’n, “Tûnchu takkhet a achang hi kamanhret jo! Herod ratha 
neina inphut leh Jehudi he’n tlosōt sik a antarei khana inphut anikasen sik 
Rōngpu’n angeva ajōngtir pek eng kae,” ati. 

12Aomdân kha amanhret a, John Mark nu, Mary innting kase jo, khava hmun 
khan mi katamtak inkhôm heia derna anneia leika-om hei. 

13Peter in vâng intong kot khâr kha aleiraki, khana Rhoda inti sōk nuhngâk kha 
a’nsôn sik a leikase. 

14Peter karesō achang kha amanhret pha inpâk reia kot mahlângloa katlân 
inlea, kot kunga Peter angir kha ava manthei hei. 

15Anmani’n, “Invet jo che!” anleiti. Tâk-kha amanu’n akadiktak kae aleiti. Khava 
pha anmani’n, “Ama rathla mo kachang sik,” tia anleimasôn nôk. 

16Khanga anti shunga kha’num Peter inchu kot kha aleiraki kakeng. Achai-
chaina chu kot anva mahlanga, anhmu joa inlak ansak jo! 

17Anrasa adaina sik akut vâng ajâp heia khana kurkhum a inphut heikhong mo 
Rōngpu’n aheiṭhōisōt ti kha aleihri manchên pek hei. “Hivahi James leh 
takkasen alakseng um manthei hei ruh,” tia ahri pek hei; khava sōa ama chu 
hmunhlop tinga sik a adahlon jo hei. 

18Jîngkhō ajōngvâr pha Peter chunga omchen leikasōk khan akahngâk hei kâra 
inhmakna inhnaktak amasō jo. 

19Anva jōngna sik Herod in ṭong pekna aleinei hei, tâk hmuchu hmuphâk mak 
jo hei. Khava jâra akahngâk-hei kha ṭongderna anei heia khana thatna sik heia 
ṭong pekna anei jo hei. Hivasōa Herod in Judea kha adahlona, Caesarea hmun a 
phat ṭhahrep aleimanhmanga kae. 

Herod Thi 
20Herod kha Tyre leh Sidona ka-om mipuihei chunga ahnuk leikana hêr, khava 
jâra ama inhmupui sik kha arup a leikase hei. Ahma inkeitak a, reng khōpui 

kahngâk a nganse, Blasta intipa khan abômna sik heia anleijôr manhnōma kae. 
Khava sōa Herod hneng kahlut heia intōk inchamna sik ngekna anleinei, 
ajârchu anrama sâk leh in hi rengpa ram a inphut antahmu kae. 

21Kadeisōt kani inkhat ning Herod khan areng lûrpōn kha a’nsia, alen in-ongna 
chunga mipuihei hneng ṭong aleihri. 

22Mipuihei khan, “Akaṭongpa so mihring changmak, pathen kae!” tia leika-ông 
hei. 

23Herod khan Pathen kajana leh lulenna apek mak jâra, khavatak a Rōngpu 
ngeva’n avōk mathlûk a khang’khan rahlung in asâk a kathi jo. 

24Khava shung heia khan Pathen ṭong kha inzersōt a kakhang joa kae. 

25Barnabas leh Saul khan ankhōhme chōn ṭōn kha anheitora, John Mark 
anheiṭhōia Jerusalema inphut he’nle jo hei. 

Ṭōntlohei 13 

Barnabas leh Saul Ankadeina leh Antirna hei 
1Antioch Bekrup a khan sânkathem leh oja ṭhahrep leika-om hei; khahei 
khachu: Barnabas, Simeon (Akadum intipa). Lucius (Cyrenea inphut), Manaen 
(Herod leh sei kalensōm), khana Saul hei hi kae. 

2Anmani’n thlai anhngōia Rōngpu anleirazenlai, Rathla Intheng in hing’hin 
aleihri pek hei: “Kabekna hei ajârpen kha antlona sik a, Barnabas leh Saul kha 
aṭhensōt pek hei ruh.” 

3Anmani’n thlai anhngōia, anchunga ankut anda a derna anneipek heia, antirsōt 
jo hei. 

Cyprus a 
4Barnabas leh Saul kha Rathla Intheng in atir hei anchang leh inṭhōia 
Seleuciating kase heia khana inphut Cyprus tuikekhum kajōna rakōnga le’ntôr 
jo hei. 

5Salami inti hmun antlung pha, intûpna innpuia Pathen ṭong anleihri. John Mark 
kha anṭōn kabôm sik a anle’nṭhōi. 

6Paphos tlungna sik a khava tui takake khum ram kha katlung bit a anleihroa 
antlung jo pha, Jehudi mi abinga sânkathem eng kati, dôi kachoi, arahming Bar-
Jesu inti mi inkhat leh le’nhmutō hei. 

7Ama kha khava tui takake khum ram vaikarônpa, Sergius Paulus inti mikasing 
takpa ṭhōn inkhat leikachanga kae. Ram vaikarônpa khan Pathen ṭong hi 
arangeihnōm jâra Barnabas leh Saul hei 2 kha ahnenga aleibek hei. 

8Tâk-kha Elimas (Greek ṭonga Bar-Jesu intipa rahming) inti dôi kachoipa khan 
aleihōt a khava ram a vaikarôn in taksen hnōmna malung aheineina inphut 
keisōt sik aleirei. 

9Khava pha Paul ti’m a’nhret, Saul kha Rathla Intheng kasip phet a; khava dôi 
kachoipa kha a-enhrek a 

10khana ati, “Nang Diabol sapa! Ṭōn kaṭha rakip kadōi che kae; akaṭhamak 
lungthim rakip kasip che khana Rōngpu ṭongtak rakip maleisei manchang sik 
nareiṭhak! 

11Rōngpu kut hi tûnchu nachunga aheikatla sik jo kae; nahmit heikacho sik 
khan sûn khōvâr nahmu mak sik jo kae!” Khava laitak khan akajingpak inkhat 
in ahmit ahei makhu joa inhmei hmeia akut a akakei sik mi a’njong jo. 

12Omchen kasōk kha ram a vaikarôn in ahmu pha taksenna anei jo; ajârchu 
Rōngpu chunga intheina kha inlak aleisak hêra kae. 

Pisidia shunga Antioch 
13Paul leh aloihei kha Paphos a inphut intôr heia; Pamphiliah ram shunga Perga 
khōpui katlung jo hei; khava hmun a khan John Mark in a’nṭhenpui heia 
Jerusalemting le’nle jo. 

14Anmani Perga a inphut kase thang heia Pisidia ram a Antioch katlung jo hei; 
khana Châmhngat kani ning intûpna innpuia kase heia le’n ong hei. 

15Moses dân a inphut leh sânkathemhei tamazet heia inphut teisōtna anneisō 
pha; intûpna innpuia vaikarônhei khan: “Sōpuihei, mathokna ṭonghri sik 
nannei inchu nanta hripek sik ung kanmadu,” tia ṭong anleimanthei hei. 

16Paul kangirsōt a, akut akalânga, hing’hin ṭong aleihri manphut jo: “Ka-Israel 
changpui hei leh hina ka-om Pathen inmuk Jât-hlop rakip in eirangei ruh! 

17Israel mipuihei Pathen khan kanpi leh puhei kha alei kadeisōt heia khōhme 
inkhat a Egypt ram a anleiom shunga jât kalentak a aleisyem hei. Aratha hratna 
vâng Egypt a inphut Pathen in aleiṭhōisōt hei, 

18khana kum 40 nêrdiram a aleithōkpui hei 

19Canaan ram a ka-om phung leh jât 7 hei kha asuk manhmang heia amipuihei 
kha aram kapua aleimatung hei. 

20Hiva rakip a hin kum 450 kapō leikahlut a kae. “Khava sōa sânkathem Samuel 
khang katlunga ṭongkatan aleipek hei. 

21Khana reng neina sik a anleider pha, Pathen in Benjamin phunga Kish sapa 
Saul kha kum 40 anreng kachang sik a aleipek hei. 

22Ama kha alosōt sōa, Pathen in David kha reng amanchang. Ama chungchânga 
Pathen in hing’hin aleihri: ‘Kamantlo hnōm kalungdo rakip akatlo sik, Jesse 
sapa David kha kami madutak kae,!’ 

23David khanghruia inphut Jesu hi Pathen in aṭong intepsa dungjuia Israel 
mipuihei huksōtpa amanchang jo. 

24Aṭōn tlo sik kha Jesu’n aleiphut mak hma, Israel mipui he’n ansetna inphut 
anhe’nhea tuihlut anchenna sik a John in ahri le pek hei. 

25Khana John in ngansena ṭōnhei kha achai sik ting, hing’hin mipuihei hneng 
aleihri, ‘Kei hi tu mo kachang sik tia nanmandon eng? Nantahngâk mipa kha kei 
changmak eng. Tâk-kha rangei ruh! Kei kahnunga ama kahong jo, khana kei chu 
akea inphut akekōk kasōtpek sik bek um karahōi changmak.’ 

26“Abraham sōn, Israel kasōpuihei leh Pathen inmuk sik a hiva hmun a ka-om 
Jât-hlop hei: hiva hukmanhringna ṭong hi eini sik mônga ajōng-intir jo kae! 

27Ajârchu Jerusalema ka-om mihei leh anhlam kakeihei khan Jesu hi Huk 
inhringpa kae ti hi leimanhret mak hei, khana serning akaia antateisōt 
sânkathemhei ṭonghei kha’m manhret mak hei. Kha’num Jesu anlei masetna 
vâng khan sânkathemhei ṭong leihri hei kha hui anmathlunga kae. 

28Khana anmani’n ama anthatna sik ajâr heite anhmumak inum athatna sik a 
Pilate hneng ngekna anleinei. 

29Khang’khan ama chungchânga ṭong intheng taleihri rakip kha a’ntlosōa, 
thingrakea inphut anlo mathlâk a thlân inkhat a anleihre jo. 

30Tâk-kha thina inphut Pathen in aleikei mathōia, 

31Galilee leh Jerusalem kâra hlam a akase hei hneng a’nṭhōipui heia kanikhō 
katamtak le’nlâra kae. Khava akahmu mihei khan tûnhin Israel mipuihei hneng 
sâkhi antloa kae. 

32-33Hiva ṭong kaṭha hi kantaheirôna nanhnenga akahong ung kae. Pathen in 
katlo sik tia nipi leh nipuhei hnenga ale’ntepna kha tûnchu Jesu hi amathōi 
manhringa, ansōn leh anpâr einihei sik a atlo jo. Inhni tlukna Hlarabu a hinga 
ale’nzet kapōa: ‘Nang kasapa che kae; tuning chu kei hi napa kachang jo eng.’ 

34Khana thlân shunga aṭop hêrmakna sik, thina inphut akei mathōina chunga 
Pathen taleihri kha hi kae: ‘David hnenga kale’ntepna dungjuia, a’ntheng leh 
akasôimak mahâmṭhatna kha kapek sik chei.’ 

35Ṭonghmun inkhat a’m aleihri khet kapōa: ‘Taksenthei nasōkpa kha thlân 
shunga aṭop sik hnōmpek mak tin che.’ 

36Ajârchu David khan ahring shunga Pathen lungdo kha aleitlo, khang’khan 
kathia, apu apahei thlâna anleihre, khana ataksa kha thlân shunga leikaṭop jo. 

37Tâk-kha Pathen in thina inphut amathōipa chunga chu khang’khan leichang 
mak. 

38-39Kasōpui Israelhei, nanhnenga setna rangei mandamna ṭong kantahrile hi 
Jesua inphut kae ti hi nantamanhret sik a kanmadu; khana tu achang inum ama 
kataksen rakip hei khachu Moses Dân in amasōtor mak jo setna inphut masō 
akachang sik hei kae. 

40Khava jâra sânkathem he’n anta leihri kha nanchunga atlung makna sik, 
insing thei ruh: 

41‘Mi innuisō kahrat hei, Enruh! mandonhla una thi jo ruh! Ajârchu tuninga 
katlo ṭōn hi tu mo inkhat in ahri manchên pek chei inum, nanta taksen mak sik 
kha kae!’” 

42Paul leh Barnabas khan khava intûpna inn kha dahlon sik ting, mipui he’n 
anôk a Châmhngat kani ning a’m khava kakhea mantheina anneina sik anleibek 
hei. 

43Mipui he’n khava inkhômna a inphut ansōksōt pha, Jehudi katamtak hei leh 
Jehudihei bek ka-ôi Jât-hlop katamtak he’n Paul leh Barnabas kha anleijui jo hei. 
Sonlehei khan Pathen maritna shunga akahring anchang ṭhakna sik a mathokna 
anleinei hei. 

44Abâna Châmhngat kani ning khan chu khōpuia ka-om mihring rakip hei 
Rōngpu ṭong inngei sik kahong hei. 

45Mipui intûp kha Jehudi he’n anhmu hei pha, thangsetna leikasip jo heia Paul 
ṭonghri hei kha andema inzakna anleipek jo. 

46Achang ravâng kangam chet a Paul leh Barnabas in kaṭongsōt jo hei: “Nangni 
hnenga Pathen ṭong hi hri masa pen sik arangei. Tâk-kha nanrahlâng mak jâra 
leh kumsôt hringna kachen sik a nanbinga rahōi kasōkmak a nan indon jâra, 
kantadahlon cheia Jât-hlop hei hnengting jôk akase sik jo ung kae. 

47Ajârchu hivahi Rōngpu tapek ung ṭongpek kha kae: ‘Vânhnōi pumpui huksōt 
achangna sik, Jât-hlop hei sik vâr inkhat a kasyem jo che kae.’” 

48Khava ṭong kha Jât-hlop he’n anthei pha, inpâk heia Rōngpu ṭong kha anchoi 
ka-ân jo; khana kumsôt hringna kachen sik a kadeisōt hei khan atakkasen 
kachang jo hei. 

49Khava rajeia hmun rakip a Rōngpu ṭong kha inthanga inzer jo. 

50Tâk-kha Jehudihei khan Pathen inmuk khava khōpuia hlamkakeihei leh omje 
inshâng Jât-hlop nuhmeihei kha anleikachok heia kae. Anmani’n Paul leh 
Barnabas chunga suk manrimna ṭōnse anphut a anrama inphut anleihnongsōt 
jo hei. 

51Anchunga malung tlaimak jâra sonlehei khan ankea vaiphin kha ankathing 
mathlâk khum heia Iconiumting kase jo hei. 

52Antioch a taksenna kaneihei kha inpâkna leh Rathla Intheng leikasiptak heia 
kae. 

Ṭōntlohei 14 

Iconiuma 
1Iconiuma kha’num khang tlit a leikasōk: intûpna innpuia Paul leh Barnabas 
kase heia anṭonghri them jâra khan Jehudi leh Jât-hlop katamtak akataksen loi 
hongkachang jo hei 

2Tâk-kha takkasenmak Jehudihei khan Jât-hlop hei kha ankachok heia 
takkasenhei kadōi anmanchang hei. 

3Sonlehei kha khava hmun a khan pha kasôttak leika-om heia, Rōngpu 
chungchâng kha kangamtak a anleihri, ama khan det-hla leh ṭōn-inlak tlotheina 
ratha apek heia ama maritna chungchânga anṭongsem dikje kha amanchên pek 
heia kae. 

4Khava khōpui mihei kha rup hnia le’nṭhen jo hei: ahlek in Jehudihei langa, 
khana ahlek in Jât-hlop hei langa. 

5Khang’khan Jât-hlop leh Jehudi ahlek hei, anhlam kakeihei leh intûp heia 
sonlehei kha tlomanset sik heia inhnōmtō jo hei khana hlung vâng anleidêng jo 
hei. 

6Khava ṭong kha sonle he’n anthei pha Lycaonia shunga Lystra leh Derbe 
khōpui heia leh akimve ram shunga katlân jo hei. 

7Khava hmun heia khan Ṭong kaṭha kha anphông joa kae. 

Lystra leh Derbe 
8Lystra a khan a’ntetbia inphut ake kangōi, akalôntor hêrmak pase inkhat leika-
om. 

9In-onga Paul ṭonghri kha aleirangei. Kadam sik eng tia taksenna anei kha Paul 
in ahmu jâra, kasang kanga a-enna, 

10rasa inhnaktak a, “Nakea ngir intlun roh!” aleitipek. Mipa kha inthok a 
ankimvea khan kalônle jo. 

11Mipuihei khan Paul ṭōntlo kha anhmu pha an-Lycaonia ṭonga, “Pathenhei 
mihring kapō hongkachang heia nihnenga jōng kaṭum jo hei!” tia ông le’nphut 
jo hei. 

12Barnabas kha Zeus antia khana Paul kha Hermes anleiti, ajârchu ama kha 
ṭongpui kahripen leikachanga kae. 

13Khōpui vângbât a ka-om, Zeus Bek-inna thempupa khan reihrui leh seche hei 
sōngkot a aheiṭhōi hei, ajârchu mipuihei khan sonlehei hneng inthoina neitōk 
anleitlo hnōma kae. 

14Khava tlo sik a an-intlukna ṭong kha Barnabas leh Paul in anthei pha, 
anpōnhei ankeihlera, mipuihei kâra katlân inhlut heia, leika-ông hei, 

15“Heisik a mo hivahi nantatlo? Keini’m nangni kapōa mihring inkhat-hrep ung 
kae! Keini hi marvân, ralei, tui-ôngpui leh ashunga ka-om rakip kasyempa, 
akahring ṭhak Pathen sik a, hnemna kase neinâk heia inphut nan-inhesōtna sik 
a, Ṭong kaṭha kaphôngsōt sik a hiva hmun a akahong ung kae. 

16Hmalai chu mi rakip hi ama ama lungdo et a anse theina sik aleihnōm pek hei. 

17Tâk-kha pha rakip a ṭōn kaṭha atlona vânga akahring ṭhak achangna kha 
amalâr: marvâna inphut khōtui amansûr pek chei, khana aphahrep a hmuchi-
bechi amanra a, thlai apek cheia nanmalung inpâkna amansip pek chei.” 

18Hiseng hi anhri jo katlunga’m sonle he’n anhnenga inthoina antōkna sik a 
inphut mipuihei kha leikhâmtor vet mak jo hei. 

19Pisidia ram a Antioch a inphut leh Iconiuma inphut akahong Jehudi ṭhahrep 
in, mipuihei kha anlangting anleijôr mathlâk heia, Paul kha hlung vâng andenga, 
kathi jo tia anmandon jâra khōpui vângting anleikeisōt jo. 

20Tâk-kha akataksenhei kha ahnenga anhe’ntûp pha, heikathōia khōpui shunga 
khan inle nôk jo. Ajîng kania ama leh Barnabas Derbeting leikase jo hei. 

Syria Ram a Antioch a An-inle 
21Derbea khan Paul leh Barnabas in Ṭong kaṭha anphônga mi katamtak sonle 
anleimanchang hei. Khang’khan Lystra, Iconium khana Pisidia ram a Antioch 
katlung kha anvachōn malet nôk a kae. 

22Takkasenhei kha anmanhnet hei khana kadik a an-om ṭhakna sik a mathokna 
anleinei hei. “Pathen Rengram hlutna sik a khōdeng theina hingja nide nger sik 
kasōk,” tia anleimanthei hei. 

23Bekrup rakip a upahei anleikadei pek hei khana derna leh thlai hngōi inṭhōia 
antataksen jo Rōngpu hnenga pek sōtna annei heia kae. 

24Pisidia ram kha anchōnsōa, Pamphiliah ting kahong jo hei. 

25Perga inti hmun a ṭong anleiphôngsōt, khava sōa Attaliating leikase jo hei. 

26Khana inphut, anmani tuna pui antamathluk jo ṭōn jâra, Pathen maritna thōia 
an-omna sik a anlei mannganna hei hmun, Antioch kajōna rakōnga intôr inle jo 
hei. 

27Antioch antlung jo pha, Bekrup mi rakip ankhôm mantûp heia, anchunga 
Pathen in atlo pekna hei rakip khana Jât-hlop he’num antaksen theina sik a kot 
amahlang pekna hei kha anleihri pek jo hei. 

28Khava hmun a khan takkasenhei leh pha kasôttak leika-om sōm heia kae. 

Ṭōntlohei 15 

Jerusalema Intûpna 
1Judea a inphut mi ṭhahrep Antioch a kahong heia, “Moses Dân dungjuia nanvun 
nantan mak inchu hukmanhringna chenmak tin chei,” tia takkasenhei hneng 
anleimanthei hei. 

2Hiva ṭong chunga Paul leh Barnabas in rahnak a inkhe puina anleinei hei, 
khava jâra Paul leh Barnabas khana Antioch a takkasen ṭhahrep hei, sonlehei 
leh upahei inhmupui sik a Jerusalema avakase sik a le’nhnōm hei. 

3Khang’khan Bekrup in anleitir hei; khanga Phoenicia leh Samaria anhlut pha, 
heikhong mo Jât-hlop hei hi Pathen langa ahe’nhe hei ti ṭong hi thang anleikōi; 
hiva ṭong hin takkasen rakip hei inpâk hêrna leikachang. 

4Jerusalem antlung pha khana ka-om Bekrup leh sonlehei khana Sehmang-
pachong he’n rahlângna anleinei hei, khang’khan anmania inphut Pathen in atlo 
ṭōn heirakip kha anleihri pek hei. 

5Tâk-kha takkasenhei kâra Pharisee rup a invei mi ṭhahrep hong kangirsōt heia, 
“Jât-hlop hei kha’m anvun antatan nger sik khana Moses Dân anjuina sik a’m 
nihri pek nger sik hei kae” anleiti. 

6Hiva ṭongder chunga mandon sōmna kanei sik a sonlehei leh upahei le’nbe hei. 

7Pha kasôttak inhmutōna anneisōa Peter kangirsōt a ahri, “Sōpuihei, Jât-hlop 
he’n Ṭong kaṭha hi antheia antaksenna sik, anhnenga ṭong kaphông sik a 
nankâra inphut Pathen in akadeisōt eng hi nanmanhret pet. 

8Khana mi rakip malung mandon inhretsō Pathen khan eini apek me kapōa 
anmani chunga’m Rathla Intheng ajōng pek hei hin ahnōm pekna hei kha 
amanchên jo kae. 

9Ama’n einihei leh anmani anikhōi ṭhenna heite damak jo, ajârchu anmani’m 
antaksenna jâra ansetnahei arangei mandam pek jo hei. 

10Kha achang inchu, heisa mo tûnhin pi leh pu he’num, eini’num nileirôn tor 
mak jo phur kahrik kha anmani khōn chunga manrôn heia Pathen hi enmansin 
sik nantala madu mo? 

11Changthei mak ning! Anmani kapōa, eini’n nitaksena khana Reng Jesu 
maritna me khan ahuksōt jo me kae.” 

12Pathen in Jât-hlop hei chunga det-hla leh ṭōn-inlak Paul leh Barnabas heia 
inphut atlona thangkōi kha anthei pha a’ntûp ankhenga kadai hnger jo hei. 

13Anṭonghri a’nchai pha, James kha heikaṭong, “Rangei ruh kasōpuihei! 

14Ama ta kachang sik mihei kha ankâra inphut alosōt heia, heituk-hrep mo 
Pathen in Jât-hlop hei kha amankhôk sak hei ti kha tuna khan Simon in ahri 
manchên jo. 

15Hivahi sânkathemhei ṭong inum ahnōma kae. Ṭong intheng in ahri kapōa: 

16‘Hivasō leh kei he’nle sik eng, Rōngpu’n ati, khana David rengram kha 
kamatung ther sik. Akaṭetsa kha kasakther sik khana kamanngar nôk sik. 

17Mihring phung leh jât rakip kahnenga kahong sik hei, kata kachang sik a 
kabek Jât-hlop rakip hei kha’m. 

18Hmalaia inphut manhretna anikapek Rōngpu’n hinga ati.’ 

19James in aleihrisa, “Hivahi kei mandonna kae, Pathen langa ahe’nhe jo Jât-
hlop hei hi bōina pek mak hei rih. 

20Khava kanek a, anhnenga chithi mazet jôk me sona bek chônngaia akabōk bu 
leh thlai ansâk makna sik, ajârchu khahei kha limsyem hnenga tōknahei kae; 
jông leh kîk a inphut anbinga an-inkhâmna sik; khana karâk-hlon ranhring leh 
thisen ansâk makna sik a manthei hei rih. 

21Ajârchu hmalaia inphut Moses Dân hi Châmhngat kani ning akaia intûpna 
inna ale’ntei ṭhak jo kae, khana aṭonghei hi’m khōpui rakip a ale’nhrile ṭhak jo 
kae.” 

Takkasen Jât-hlop hei Hnenga Lekha Manrôn 
22Khava pha Sonlehei khana upahei leh Bekrup pumpui khan Paul khana 
Barnabas leh inṭhōia Antioch a avakase sik a ankâra inphut mi ṭhahrep kadei 
sik le’nhnōm jo hei. Anmani’n takkasen he’n inshângtak a kajana antanei mi 2, 
Barsabbas inti Judah leh Silas kha anleikadei hei. 

23khana hiva ṭong hi anleimanrôn hei: “Nansōpui, Sonle leh upa, keini seng in, 
Antioch, Syria leh Cilicia a ka-om, Jât-hlop a a’njōr kansōpui nankhenga kanhei 
chibei chei. 

24Kanrup kâra inphut mi ṭhahrep aleikase he’n anṭong hri vâng anmanbōi jo 
chei ti ṭong kanthei, kha achang inum anmani kha keinia inphut mansena 
heikhat antahmu changmak. 

25Khava jâra ṭongkarôn ahlek kadei heia nanhnenga heitir sik a kankhenga 
intûp unga inhnōmtō jo ung. Anmani kha kanṭhōn marit Paul khana Barnabas 
leh he’nṭhōi sik hei. 

26Anmani hi Rōngpu Jesu ṭōn sik a anhringkhō kaphesōt jo hei kae. 

27Khan chu hiva kanlekha heimazet hi antakkhet a ṭong mathlungna kanei sik a 
Judas leh Silas kanheitir hei. 

28Hiva juimak kaṭhamak dânhei teilochu aralak phur hrikna pek mak sik cheia 
Rathla Intheng leh inhnōmtō jo ung: 

29Lim inthoi insânna thlai sâk mak ruh: thisen sâk mak ruh, karâk-hlon ran sâk 
mak ruh, khana jông leh kîk a inphut nanbinga inting ruh. Hivahei senga inphut 
nan-inhrungthei inchu akaṭha katlo kha kachang sik chei. Maritna chibei kanhei 
pek et chei.” 

30Ṭongkarônhei kha Antioch kajōn sik a antir jo hei, ahmun antlung pha 
takkasenhei seng kha anmantûp heia anlekha heirôn kha anpek jo hei. 

31Mipuihei khan aṭong kha antei pha, anta heimazet mathokna ṭong khan 
inpâkna amansip jo hei. 

32Judah leh Silas, sânkathem he’n phat kasôttak inbektōna anneipui heia 
malung ngamna leh ngarna anleipek hei. 

33Khana khan pha bongkhat anhmang sōa, takkasenhei khan kamōng leh katlai 
senga anmathla heia, anheikatir hei hnenga sik inle nôk jo hei. 

34Tâk-kha Silas chu khava hmun a aleika-om sik a le’ntluk jo. 

35Antioch a khan Paul leh Barnabas kha pha bongkhat leika-om heia, mi ralak 
katamtak leh inṭhōia Rōngpu ṭong kha anphônga anleimanthei hei. 

Paul leh Barnabas Inṭhen 
36Pha bongkhat sōa Paul in Barnabas hneng ati, “Rōngpu ṭong nileiphôngna 
khōpui rakip kha vachōn male me sona khana ka-om sōpui rakip hei vaphâk hei 
rih, khana heikhonga alaka-om hei mo ti kha’m vamanhret sōt rih.” 

37Barnabas in John Mark kha inṭhōipui sik a aleimadu, 

38tâk Paul inchu ama ṭhōi nôk sik hi kadik tia leimandon mak, ajârchu 
ankhōhme leisena khan achaina katlunga anmani leiompui mak hei, 
Pamphiliah a inphut akahnung amalea aleidahlon heia kae. 

39Khana khan rahnak a le’nkhe heia, le’nṭhen jo hei: Barnabas khan Mark 
a’nṭhōia Cyprus ting rakōnga le’ntôr jo. 

40Paul in Silas kha akadeia ansesōt pha, takkasenhei khan Rōngpu maritna 
ensuina shunga an-omna sik anleipek sōt jo hei. 

41Syria leh Cilicia ahroa kasea, Bekrup-hei kha aleisuk manhnet heia kae. 

Ṭōntlohei 16 

Timothy in Paul leh Silas A’nṭhōipui hei 
1Paul kha abân bâna kasea Derbe leh Lystra katlung jo, khava hmun a khan 
Timothy inti Christian inkhat leika-om. Anu kha’m Jehudi Christian inkhat kae, 
tâk apa khachu Greek mi kae. 

2Lystra leh Iconiuma ka-om takkasen rakip in Timothy kha anleihri manṭhat. 

3Paul in Timothy kha a’nthōipui hnōm jâra avun aleitanpek. Aleitlo pekna 
ajârchu khava hmun a ka-om rakip in Timothy apa kha Greek mi achang 
anleimanhret pet a kae. 

4Khōpuihei khanga anleihrona Jerusalema ka-om Sonle leh upahe’n an-
inhnōmna jo chôndânhei kha takkasenhei hneng anpek heia, khana chôndânhei 
kha anjuina sik a anleihri pek hei. 

5Khang’khan Bekrup-hei kha taksenna langting kangar chet-chet heia anmija 
um ani tina inbesa chet-chet jo hei. 

Troas a Paul Hmangtalâr Hmu 
6Asia ram rajeia ṭong anphôngna sik a Rathla Intheng in aphemak jâr heia 
Phrigia leh Galatia ramṭhen anhroa leikase jo hei. 

7Anmani Mysia ramri anphak pha, Bithynia ramṭhen shunga hlut sik anleirei, 
tâk Jesu Rathla khan hnōmpek mak jo hei. 

8Khava pha Mysia kha anpetana Troas ting leikase hei. 

9Khava ning jân khan Paul in Macedonia mi inkhat kangira, “Macedonia ting 
hong inna ahong inthōpui roh!” tia ngekna aleinei kha hmangtalâra aleihmua 
kae. 

10Khava hmangtalâr kha Paul in aneisō sōa, Macedonia kajōna akase sik a intluk 
jo ung, ajârchu khava hmun a ka-om mihei hnenga Ṭong kaṭha kaphông sik a 
Pathen in abek ung kae ti kha leikahnōm unga kae. 

Philippia Lidya Malung thleng 
11Samothrace kajōn sik a Troas a inphut intlunhrek a rakōnga le’ntôrsōt ung, 
khana ajîng kania Neapolis kanleijōn nôk. 

12Khana inphut Macedonia ram a hmakakei ramṭhen khōpui Philippia shunga 
leikahlut ung; khavakha Romanhei anramhōm inkhat um leikachang. Khava 
hmun a khan kanikhō ṭhahrep leika-om ung. 

13Derna sik a Jehudihei inkhômna derna hmun leika-om nger sik ti mandon jâra 
Châmhngat kani ning khōpui vâng intong tuidung panga leikase ung. In-ong 
unga khava hmun a a’ntûp nuhmeihei kha leh le’nbek ung. 

14Khava kanṭong hri kathei kâra inkhat kha Thyatira a inphut vapuirei pōna 
inveina katlo Lidya kae. Amanu kha Pathen inmuk nuhmei inkhat kae, khana 

Paul ṭonghri kha kaṭhatak a arangeina sik a Rōngpu’n amalung aleimahlang pek 
a kae. 

15Ama leh a-innshung mi rakip tuihlut anchensōa ama’n, “Kei hi Rōngpu 
kataksen kadiktak inkhat jo kae tia nanlo eng inchu ka-inna hong una hong om 
ruh,” tia aleibek ung. Khana akase sik a ajôr manhnōm jo ung. 

Philippia Kurkhum Shunga 
16Ni khat derna hmun kajōna kansena, rathla-ravai tathlop, hnungṭong 
kaphôngsōt tor sōk nuhmei inkhat leh le’ntō ung. Amanu khan rathla sânsōt 
theina vâng akapuhei sik sêr hingjaja ahlōsōt pek ri hei. 

17Amanu khan Paul leh keini kahnung ajuia, “Hiva mihei hi A’nshângpen Pathen 
sōk-hei kae! Anmani’n heikhong mo huksōt akachang sik chei tia antaphông 
kae!” tia ka-ông. 

18Kanikhō katamtak khang’khan aleitlo, Paul in ahōtrak joa, inhea khava rathla-
ravai hnenga, “Jesu Christa rahminga ṭong kapek che kae, amanua inphut 
sōksōt roh!” ati. Khava phatak a khan amanua inphut rathla-ravai kha leikasōk 
jo. 

19Akapuhei khan ansêr hmutheina kha kabâng jo ti kha anmanhret pha, Paul 
leh Silas kha ansur heia tlângpui intûpna hmun a vaikarônhei hneng ankei jo 
hei. 

20Rome vaikarônhei ângkunga anṭhōi heia, “Hiva Jehudihei hin kankhōpui 
shunga bōina anmasō jo. 

21Keini dân leh a’ntōkmak dân, mi anmanthei hei; keini chu Rome mi ung kae, 
keini’n hiva chôndân leh tlongai hei hi hnōm tor mak ung,” anti. 

22Khana mipuihei kha’num Paul leh Silas dōina kâra he’nveisa jo hei. Khan chu 
ṭōnkarônhei khan Paul leh Silas pōn leh derhei kha ankeihler pek heia khana 
vōkna sik a ṭong anpek jo hei. 

23Inhnaktak a anvōksō heia kurkhum shunga anleithōn jo hei, khana kahnettak 
a kot rakesina sik a kur kahngâkpa kha ṭong anleipek. 

24Hiva ṭongpek hi kur kahngâkpa’n athei jo pha shung katong den a akhum heia 
thing kahriktak rakea anke hei kha aleikhit mansurtlit pek heia kae. 

25Jân ṭhangṭim vena Paul leh Silas khan derna anneia Pathen manpâkna hla 
anleisak, khana alak khum mihei khan anleirangei hei. 

26Sōkphutrōia lingnu inhnaktak hong innok a, khava kurkhum innhmun 
katlunga aleikanok jo. Khava phatak a kot rakip inhlâng jo, khana khum mihei 
khitna thirhrui rakip leikatla sōa kae. 

27Kur kahngâkpa kha he’nṭhanga, kur kot rakip a’nhlang sōpet jo kha ahmu pha, 
khum mi rakip akatlânsōt sō jo hei kachang sik tia amandon jâra, achemjâm 
aradok a abinga inthat sik le’nrei. 

28Tâk-kha Paul in akare nei rakip vâng leika-ông, “Nabinga insuset mak roh! 
Kankhenga ka-om pet ung!” 

29Kur kahngâkpa khan hmeiser ader heia, kahlut loia, Paul leh Silas ke kunga 
innok pum a leikatlua kae. 

30Khava sōa aṭhōisōt heia ader hei, “Ojahei, heimo katlo’nchu hukmanhringna 
kachen sik?” 

31Anmani’n anmasôn, “Rōngpu Jesu taksen roh, kha achang inchu nang leh na-
innshung hukmanhring nanchen sik.” 

32Khang’khan ama leh alak a-innshunga ka-om rakip hneng Rōngpu ṭong kha 
anleiphông jo. 

33Khava jântak a khan khava kur kahngâkpa khan aṭhōi heia anjemna bihei kha 
aleisôp manthengpek heia; khana ama leh a-innshung mi rakip tuimanhlut 
anleichen jo. 

34Khang’khan Paul leh Silas kha a-inna aṭhōi heia sâk sik, in sik aleipek hei. Ama 
leh a-innshung pumpui inpâkna leikasip hei, ajârchu tûn Pathen antaksen jo. 

35Ajîng jîngkâra Rome vaikarôn he’n police hei hneng ṭong anleipek hei, “Khava 
mihei kha masō jo hei ruh,” anti. 

36Khang’khan kur ka-ensuipa’n Paul hneng amanthei, “Ṭōnpui karôn he’n Silas 
leh nang masōna sik a ṭong anjōngtir jo. Khava jâra malung kamōng tak a 
kasethei sik jo chei.” 

37Tâk-kha Paul khan police ṭōnpui karônpa hneng, “Ṭōnse kantlona inkhatbek 
inhmu mak, kha’num mipui kâra anijem ung, keini chu Rome mi ung kae! Khava 
sōa kurkhum a anithōn nôk ung. Khana tûnhin marûk a tirsōt sik a anmadu ung. 
Tlongai changmak! Rome ṭōnkarônhei kha antakkhet hong hei sona ahong 
masō hei rasoh,” aleitipek. 

38Police hlamkakeipa khan khava ṭong kha Rome ṭōnkarônhei hneng 
aleimathlung; khana anmani’n Paul leh Silas hei kha Rome mi anchang kha 
anmanhret pha, kaṭi jo hei. 

39Khava pha ankhenga kase heia rangei mandam anva inder jo; khava sōa 
kurkhum a inphut anmasō heia khana khava khōpui kha andahlonna sik a 
anleingek hei. 

40Paul leh Silas in kurkhum kha andahlona Lidya innting anjōn jo. Khava hmun 
a khan takkasenhei leh inhmutō heia, mathokna ṭong anhri pek heia, andahlon 
jo hei. 

Ṭōntlohei 17 

Thessalonica khōa 
1Paul leh Silas khan Amphipolis leh Apollonia anpetana Thessalonica kahong jo 
hei, khava hmun a khan intûpna innpui inkhat leika-om. 

2Atlo-ngai kapōa Paul kha innpuia leikase. Khana khan Châmhngat kani ni 3 
shunga mipuihei kha inhoulimna aneipui hei, ṭong intheng apan a 

3ahri manchên pek hei khana Messiah khan inrimna athōk a thina inphut 
athōisōt sik ṭong kha malârna aleinei pek hei. “Nanhnenga kaphôngsōt hiva 
Jesu hi Messiah kha kae,” tia Paul in aleihri. 

4Ankâra mi ṭhahrep anhri manhnōm heia Paul leh Silas kahnung anleijui jo; 
khang’khan hlamkakei nuhmei katamtak leh Pathen inmuk Greek mi katamtak 
he’n anleijui jo hei. 

5Tâk-kha Jehudi ṭhahrep anthang kase joa hnemna kase, hlamlena akalôn lele 
hei kha anchom heia mipui inchokna anleitlo jo. Anmani’n khōpui pumpui 
anmanbōicher joa Paul leh Silas jongsōt heia mipui ângkunga keisōna sik a 
Jason intipa inn kha anleibuhlu jo. 

6Tâk-kha anhmumak hei pha, Jason leh takkasen alak-hei kha khōpui 
vaikarônhei ângkunga ankei heia, “Hiva mihei hin ahmun rakip a inchok 
inhângna anmasō! Tûn nôk hin kankhōpuia kahong heia, 

7Jason in a-inna amathlung hei. Anmani’n Caesar dân heirakip ansukkhōia, Jesu 
inti Reng hlop inkhat ka-om anti,” tia ka-ông hei. 

8Khava anṭonghri khan a’ntûp mipui leh khōpui vaikarônhei kha anmanhrâng 
jo hei. 

9Vaikarônhei khan Jason leh aralak-hei kha masō anchangna sik sêr anmantei 
heia, anmasō jo hei. 

Berea Hmun a 
10Jân ahong changlim leh takkasen he’n Paul leh Silas kha Bereating antir jo hei. 
Anmani antlung pha intûpna innpuia leikase hei. 

11Khava hmun a ka-om mihei kha Thessalonica mihei kanek a anmalung 
le’ntheng. Anmani’n ṭong inhri kha malung kahluttak a anleirangei, khana Paul 
tahri kha akadik khet mo ti hmusōtna sik a nitina Ṭong intheng anleiteia kae. 

12Mi katamtak in anleitaksen khana kalen kahrâng Greek nuhmei hingja leh 
pase katamtak he’num anleitaksena kae. 

13Tâk-kha Thessalonica a ka-om Jehudi he’n Berea khana’m Paul in Pathen ṭong 
aphông jo ti ṭong anthei pha kahong heia mipuihei kha anmathok heia 
anmanchōr jo hei. 

14Inrangtak a takkasen he’n Paul kha tui-ôngpui pangting anvathaksōt jo; tâk 
Silas leh Timothy chu Berea a khanga leika-om hei. 

15Avakathaksōt mihei khan Paul kha Athen katlung anvajui khana Silas leh 
Timothy in a’nrangthei chen a antava’n chunpui sik a Paul mansena ṭong leh 
inṭhōia Bereating he’nle jo hei. 

Athena 
16Athena Paul in Silas leh Timothy aleihngâk hei lai khan, akhōpui shunga 
limsyem kasiptak kha ahmu sōt pha amalung leihōi hêrmak. 

17Khava jâra kamukna innpuia Jehudihei leh Pathen inmuk Jât-hlop hei, khana 
tetlânga ani tina akalônle mihei a’nhoulimpui hei. 

18Epicure leh Stoic inti hei oja he’num inkhena anleineipui. Ankâra mi ṭhahrep 
in ander, “Hiva manhretna neiloa inhretsakpa hin heimo hri sik arei?” Alak in 
anmasôn, “Ramlak Pathenhei chungchânga ahri kachang sik.” Paul in Jesu leh 
athōisōtna chungchânga mantheina aleinei hei jâra khanga anta leihri kae. 

19Khava jâra Paul kha khōpuia Sehmang-pachong, Areopagus hei ângkunga 
anheiṭhōia, “Hiva nahri intheina ther chungchâng hi kanmanhret hnōm. 

20Nahria kantathei ṭhahrep hei hi keini sik a chu det-hla inkhat alachang jâra 
heitina mo kanmanhret hnōm,” anleiti. 

21(Athena ka-om mi rakip leh khava hmun a ka-om ram hlop mi rakip in heite 
tlo loa tûntûna ṭongther rangeina leh hrisōmna sik a anphat rakip kha hmang 
sik anleimadu). 

22Khōpui Sehmang-pachonghei hma a Paul kangirsōt a hiva ṭong hi aleihri, 
“Ahlam rakip a Athena ka-om nangni hi bektinga nanmalung kahlut ti hi kahmu 
sōt. 

23Nankhōpuia hin kalônle enga nankamukna hmunhei ka-en in, maichâm 
inkhat chunga, ‘Manhret lo Pathen hneng’ tia a’nzet kahmu sōt. Kamuk chu 
nantakamuk a, manhret chu manhret lo chei, khava Pathen kha tûnhin 
nanhnenga kaphôngsōt kae. 

24Vânhnōi leh heirakip kasyem Pathen hi marvân leh ralei Rōngpu kae, khana 
ama chu mihring kutsyem Bek-inna om mak. 

25Ama sik tlopekna leh pekna ninei sik heite ama’n rangei mak, ajârchu mi rakip 
sik a hringna leh kaphuk sânna khana heirakip kapek kha ama kae. 

26Mihring inkhat a inphut phung tin jâttin rakip hi asyema raleichung pumpui 
kadap a aman om hei. Hmapet a inphut aphat hrep atep a an-omna sik ramri 
tepsa a ada heia kae. 

27Hing’hin aleitlodek ajârchu ama rangeina annei pha leh ama anjong theina sik 
khana anhmu theina sik a kae. Kha’num eini tûte inkhatbek a inphut Pathen hi 
kahla a om mak; 

28tu mo inkhat tahri kapōa, ‘Ama a kahring me, inhling me khana ka-om me.’ 
Hivahi nanhla kaphō ṭhahrep hei tahri kapōa, ‘Eini hi’m ama sa me kae.’ 

29Eini hi Pathen sa nichang jâra, ama ara-âng hi mihring kutthem leh tlotheina 
vâng hlung, dangka khana sana vânga insyem lim kha apō sik tia nimandon mak 
sik kae. 

30Mihring he’n Pathen anleimanhret mak laia pha kha Pathen in-enmak jo, tâk 
tûnchu hmun rakip a mi rakip hneng anṭhatmakna hlam a inphut anhong 
inhena sik ṭong pekna anei jo hei. 

31Ajârchu akadeisōt mi inkhatpa jâra vânhnōi pumpui hi akadik a ṭong atanna 
sik kanikhō kha atep jo. Amapa kha thina inphut akei mathōi jo jâra khan hivahi 
mi rakip hneng malâr manchênna anei jo!” 

32Paul in thia inphut thōisōt ṭong ahri kha anthei pha, mi ṭhahrep in 
anleimanuisō, tâk alak inchu, “Hiva ṭong hi avea nahri pek nôk sik unga 
kanmadu,” anleiti. 

33Khang’khan inkhômna hmun kha Paul in aleidahlon jo. 

34Mi ṭhahrep in anjuia khana taksenna annei jo, ankâra inkhat kha Sehmang-
pachonghei kâra Dionysius intipa kha kae; khana alak mi ṭhahrep leh Damaris 
inti nuhmeinu kha kae. 

Ṭōntlohei 18 

Corinth khōa 
1Hivasōa Paul in Athen kha adahlona Corinthting kase jo. 

2Khava hmun a khan Pontus a a’nte arahming Aquila inti Jehudi mi inkhat leh 
le’nhmu hei, lasôt lolaia Italy a inphut a nuhmei Priscilla leh inṭhōia akahong 
hei kae, ajârchu Caesar Claudius khan Jehudi rakip in Rome andahlonna sik 
ṭong aleipek hei. Anmani inhmupui sik a Paul kha leikase, 

3khana anmani leh ka-omsap heia ṭōn um aleitlosap pui hei, ajârchu ama’m 
anmani kapōa pōn-inn kaṭhuina vânga a’nvei mi kae. 

4Jehudihei leh Greek-hei malung surna sik a Châmhngat kani akaia kamukna 
inna kasea houlim aleineipui hei. 

5Macedonia a inphut Silas leh Timothy anheitlung pha khan chu, Jehudihei 
hneng Jesu hi Messiah kae tia ṭong phôngsōtna leh sâkhi pekna Paul in apha nei 
rakip aleipek sōt a kae. 

6Anmani’n achunga dōina leh ṭongse anhri pha ama’n atheikada a apōna 
vaiphin kha akathing thlōn heia hing’hin ahri pek hei, “Nangni nan-inhmang 
inchu, nanbinga maset nanta’nrôn sik kae! Ke’n mô kha rônmak ning. Tûna 
inphut chu Jât-hlop hei hneng kase sik jo eng.” 

7Khava jâra anmani kha adahlon heia, Pathen inmuk Jât-hlop mi inkhat, Titius 
Justus intipa inna vaka-om jo; ama inn kha intûpna innpui hnengbât a aka-om 
kae. 

8Intûpna inna hlamkakei Crispus intipa leh a-innshung mi rakip in Rōngpu 
antaksen jo; khava ṭong kha Corinth a ka-om milak he’num antheia, antaksena, 
tui kahlut jo hei. 

9Jân khat hin Paul in hmangtalâr inkhat aneia, ahnenga Rōngpu’n hing’hin 
aleihri pek, “Ṭitna neimak roh, khang’khan bângloa ṭong kha hri ṭhak roh, 

10ajârchu ke’n ka-ompui che. Tûte’n nang sukset tor mak hei tin, ajârchu hiva 
khōpuia hin kami hingja ka-om hei.” 

11Khang’khan Paul kha khava hmun a khan kum khat leh aher leika-oma 
mipuihei kha Pathen ṭong aleimanthei heia kae. 

12Gallio kha Achaia ram a Rome vai karôna matungsōt aheichang pha, khana 
ka-om Jehudihei kha intûp heia, Paul kha ansura, ṭongtan hmun a anleiṭhōi. 

13“Hiva mipa hin dân dōina hlam a Pathen ankamukna sik mipui mathlem 
mathlâkna sik arei!” anleiti. 

14Paul kha heiṭong rong atilaitak Gallio khan Jehudihei hneng, “Hivahi ṭōnse a-
emak leh a’nṭhe intlona chungchânga achang inchu Jehudi nangni ṭong karangei 
sik hi ahlam akasōktak kae. 

15Tâk-kha hiva hichu nanṭong, nanrahming khana nandân chungchânga 
inkhena akachang khan-e nanbinga intlo jo ruh. Hinghiva kapō hei ṭongkatan 
kha changmak eng!” atipek hei. 

16Khana ṭongtan hmun a inphut ahnong sōt jo hei. 

17Anmani’n intûpna innpui hlamkakei, Sosthenes kha ansura, ṭongtan hmun 
hma a khan anleirachâk jo. Tâk-kha khavakha Gallio khan chu heite’m 
leingeisak mak a kae. 

Antioch a A’nle 

18Corinth a khan Paul kha takkasenhei leh kanikhō katamtak leika-omsap hei, 
khava sōa Priscilla leh Aquila a’nṭhōi heia Syria kajōn sik a rakōnga le’ntôr jo 
hei. Cenchreae a inphut a’ntôr mak hma intepna inkhat aleinei jâra asam 
aleivoa kae. 

19Ephesus katlung heia, khava hmun a khan Paul in Priscilla leh Aquila 
aleidahlon hei. Ama chu intûpna inna vakahlut a Jehudihei leh inbektōna 
avaneia kae. 

20Mipuihei khan a-omsôt detna sik anleingek, tâk leihnōm pek mak hei. 

21Khava kanek a, ama’n, “Pathen lungdo achang inchu nanhnenga kahong nôk 
sik eng,” atia adahlon jo hei. Khang’khan Ephesus a inphut le’ntôrsōt jo. 

22Caesarea atlung pha, Jerusalema kasea bekrup kha chibei avapek khana, 
Antioch ting kase jo. 

23Khana khan phat ṭhahrep a-omsōa, adahlona Galatia leh Phrigia ramṭhen 
aleihroa takkasenhei ratha alei manngar pek hei. 

Ephesus leh Corinth a Apollos 
24Khava pha Alexandria a a’nte, Apollos inti Jehudi mi inkhat Ephesus a kahong. 
Ama kha ṭonghri kathemtak leh ṭong intheng kaṭha nenga manhretna kanei mi 
kae. 

25Rōngpu hlam kha anta hongmanthei jo kae, khana Jesu chungchânga ratha 
kahroktak a aleiphôngsōt a kadik a mi aleimanthei heia kae. Kha achang inum, 
John tui manhlutna rōk kha aleimanhret a kae. 

26Kangamtak a intûpna inna ṭonghri aleiphut jo. Khavakha Priscilla leh Aquila 
he’n anthei pha, inna anṭhōia, Pathen hlam kha kadiktak a anleihri manchên 
peksa jo. 

27Khang’khan Apollos khan Achaia ting se sik a mandonna aleinei, khava jâra 
Ephesus a ka-om takkasen he’n Achaia a takkasenhei hneng ama kha 
anleiralamna sik a lekha anleimazet pek a kae. Ama avatlung pha, Pathen 
maritna jâra takkasenhei sik a khan inṭangpui kaṭhatak hongkachang jo. 

28Ajârchu mi makhe athemna vâng Jesu’n Messiah achangna kha ṭong inthenga 
inphut malârna apek a tlângpui inkhena shunga Jehudihei kha aleitor heia kae. 

Ṭōntlohei 19 

Ephesus khōa Paul 
1Apollos kha Corinth a aleiom shunga, khava ramṭhen lailunga Paul in 
aheipetana Ephesus leikatlunga kae. Khava hmun a khan sonle ṭhahrep 
ale’ntōpui heia ader hei, 



1903 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

2“Nangni’n tak nansen pha Rathla Intheng nanlei chen mo?” Anmani’n 
anmasôn, “Rathla Intheng ka-om ti kapha’m leithei phungmak ung.” 

3“Achang inchu heikhong khova tui hlutna mo nantachen?” tia Paul in aleider 
hei. Anmani’n anmasôn, “John tatlo tui hlutna kha kae.” 

4Paul in ati, “John tui hlutna khachu ansetnaheia inphut ahe’nhesōt mihei sik 
kae; khana ama kahnunga akahong sik inkhat ti chu Jesu kha antaksenna sik a 
Israel mipuihei aleihri pek hei.” 

5Anmani’n hiva ṭong hi anthei pha Rōngpu Jesu rahminga tui hlutna antlo jo. 

6Anchunga Paul in akut aleida pek hei, khana Rathla Intheng kha anchunga 
kajōng jo; anmani ṭonghlop kaṭong jo hei khana Pathen ṭong um anphôngsōt jo. 

7Anmani kha ankhenga mihring 12 kapō hei kae. 

8Paul kha intûpna inna leikahlut a thla 3 shunga kangamtak a mipuihei hneng 
ṭong aleihri, houlim atlopui hei khana Pathen Rengram chungchânga anhnōm 
theina sik tak aleitloa kae. 

9Tâk-kha ankâra ṭhahrep hei khachu anrahe kase khana leitaksen mak hei, 
khana rup pumpui ângkunga Rōngpu hlam chungchânga ṭhatmak ṭong anleihri. 
Khava jâra Paul in takkasenhei kha anṭhōi heia aleidahlon jo hei, khang’khan 
ani tina 11 a.m. a inphut 4 p.m. katlung Tyrannus inti ṭonghrina innden a houlim 
aleitlopui hei. 

10Khava Asia ramṭhen shunga ka-om mi rakip, Jehudi leh Jât-hlop in Rōngpu 
ṭong antheisōna sik a kum 2 katlung khang’khan atlo manjôna kae. 

Sceva Sapahei 
11Pathen in Paul kha ahmanga akasōk phungmak ṭōn inlak-hei aleitlo. 

12Ama tahmang pōn leh kut-hnipōn hei kapha akadam mak hei hneng anchoia 
annat ahnong sōt pek hei, khana anshunga inphut ṭai he’m leikasesōt hei. 

13Ṭai kahnong sōt a kalônle Jehudi ṭhahrep inum Rōngpu Jesu rahming hi 
hmang sik a anleirei. Ṭai hnenga khan, “Paul taphôngsōt, Jesu rahminga ṭong 
kahei pek che kae,” anleiti. 

14Sceva inti Jehudihei Thempu Kalen sapa, unai 7 hei khan hivahi anleitloa kae. 

15Tâk-kha ṭaihei khan anhnenga, “Jesu’um kanmanhret, khana Paul um 
kanmanhret; tâk nangni chu, tu chei mo?” aleiti hei. 

16Ṭai karônpa khan rahnaktak a a’nrepui heia atorpet jo hei. Anpōn ander 
inhler leh insuk inkhok heia an-ina inphut katlânsōt jo hei. 

17Hivahi Ephesus ka-om Jehudi leh Jât-hlop rakip in anthei pha kaṭi jo hei, 
khana Rōngpu Jesu rahming hi kalen chet a kajana anpek jo. 

18Takkasen katamtak kahong heia, inphôngtak a anṭōn leitlo hei anphôngsōt 
joa kae. 

19Dôi kachoi katamtak in andôi rabuhei kha anheichoia mipui kâra anleiro jo. 
Khava andôi rabu man hei kha anmanchuna dangka 50,000 katluk a kae. 

20Khana Rōngpu ṭong kha ratha kaneitak a inzersōt a kakhang jo. 

Ephesus a Bōina 
21Ṭōn hiseng asōksō pha Paul in Macedonia leh Achaia apetana Jerusalemting 
se sik a aleimandon jo. “Sova hmun a kase sō leh Rome um kavaphâk nger sik 
kae” tia aleihri. 

22Khava jâra ama Asia ramṭhen shunga pha bongkhat a-om shunga ama 
inthōpui 2, Timothy leh Erastus hei kha Macedonia ting aleitir hei. 

23Hiva laitak hin Rōngpu ṭōnhlam chungchânga Ephesus shunga bōina 
inhnaktak kasōk jo. 

24Demetrius inti Artemis pathennu bek-inn sik a dangka vânga lim kakheng 
thei mi inkhat leika-om, khana khava a’nveina khan aṭōn katlohei rahnak a 
hnemna aleipek heia kae. 

25Aṭōn katlohei leh alak-hei anmani tatlo leh in-anga ṭōnkatlo rakip abek 
mantûp heia ati, “Mihringhei, ninei nihaona rakip hi hiva ṭōna inphut aheikakōn 
kae ti hi nanmanhret. 

26Tûnchu, hiva Paul intipa’n heimo atlo ti hi nantak khet in nanhmua nanthei 
jo. Mihring kut a a’nsyem pathenhei hi Pathen chang hêrmak atina hi Ephesus 
rōk changloa Asia ramṭhen pumpui katlungleoa mihring katamtak amanhnōm 
jo hei. 

27Khana khan ṭit ka-om khachu ni-inveina hi rahming hong kaset sik jo. Hirōk 
changloa Asia leh vânhnōia mi rakip in antakamuk, pathennu Akalen Artemis 
bek-inn hi heite changmak jo ning, khana alenna rakip hi insuk inhmang sik jo!” 

28Hiva ṭonghei hi mipui he’n anthei pha anhnuk leikana jo khana ông anleiphut 
a, “Ephesus a Arte-mis kalena kae!” anti. 

29Mipui inhnur kha khōpui katlung sō jo. Mipuihei khan Paul leh khōhmea 
ahe’nṭhōisap Macedonia mi 2, Gaius leh Aristarchus hei kha ansur heia, rehōi 
tetlânga ankei jo hei. 

30Paul inchu mipuihei hmaikunga vase sik aleimadu, tâk takkasen he’n 
leimanse mak jo hei. 

31Khava ram a vaikarôn kâra aṭhōn ṭhahrep inum khava rehōi tetlânga ava’nlâr 
makna sik a ngekna ṭong anhei manrôna kae. 

32Khanga achanglai khan a’ntûp mihei kha nurnur anleiti jo: mipui ṭhahrep in 
inkhat jâra ka-ông hei, alak he’n hei-inkhat nôk jâra ka-ông hei, ajârchu akatam 
lang in heisik pena mo khang’khan an-intûpnapen ajâr kha leimanhret mak hei. 

33Jehudi he’n Alexander kha hmating anhei manhong jâra, mipui ṭhahrep in 
bōina insōkpa kae tia mo anleipek. Khava pha mipuihei kha sip antina sik a 
Alexander in akut ajâp a, a’nhrungna ṭonghri sik a le’ntluk. 

34Tâk-kha Jehudi achang kha anhei manhret sōt pha, karesō inkhat rōk a; 
“Ephesus a Artemis kalena kae!” tia pung 2 katluk set leika-ông heia kae. 

35Achaina chu khōpuia lekha inzetpa khan mipui rasa kha amandaitor jo. Ama’n 
ati, “Eh Ephesus ṭhōn leh re hei! Ephesus mi eini hi akalen Artemis bek-inn leh 
marvâna inphut hlung intheng ajōngkatla akahrung nichang hi mi rakip in 
antamanhret pet kae. 

36Hivahei hi tûte’n emak titheimak hei ning. Khava jâra nanmalung mandai ruh, 
khana ṭōnse heite tlomak ruh. 

37Bek-inn um akachom mak hei khana ni-pathen nu chunga’m akase heite 
akahrimak hei anchang inum, nangni’n hiva mihei hi hiva hmun a nanheiṭhōi 
hei. 

38Demetrius leh aṭōn tlopui he’n tu mo inkhat chunga themmô anpek inchu, 
ṭongkatan ninei hei khana ani tina ṭong tanna inhlâng ṭhak, khava hmun a khan 
maherthei kae. 

39Tâk-kha khava kanek a madusachet nannei tâk leh, ngai dungjuia ram a mihei 
intûpna shunga aṭong hi a’ntan sik kae. 

40Ajârchu tuninga ṭōn asōksō kahnunga hinchu, inchokna insō hei kae tia 
nichunga themmô antapek sik me ṭit ka-om tak inkhat laka-om. Hiva inhângna 
chungchânga hin rangei mandam om mak ning khana eini’n ajâr kadik inkhat 
pek tor mak min.” 

41Hivahi aleihrisō pha, intûpna kha aleimanṭhen jo hei. 

Ṭōntlohei 20 

Macedonia leh Achaia Hnenga 
1Ṭong inhnok kha adaisō pha, takkasenhei kha Paul in aleibek mantûp hei 
khana mathokna ṭong leh inṭhōia ale’n thlâpui jo hei. Khava sōa adahlon heia 
Macedonia ting kase jo. 

2Khava ramṭhenhei kha ahroa mipuihei kha ṭong katamtak vâng mathokna 
aleinei hei. Khava sōa Achaia a kahonga, 

3khava hmun a khan thla 3 leika-om. Syria ting se sik a a’ntluksō jo ravâng 
khana ka-om Jehudi he’n that sik a anṭōn mantluk kha amanhretsōt pha 
Macedonia hroa a’nle sik a amandon jo. 

4Berea a inphut Pyrrhus sapa Sopater kha ama leh inṭhōia leikase sap hei; 
khang’khan Thessalonica a inphut Aristarchus leh Secundus, Derbea inphut 
Gaius, Asia ramṭhen a inphut Tychicus leh Trophimus khana Timothy hei seng 
leh leikase sap heia kae. 

5Kanhma a leikase heia Troas a anleihngâk ung. 

6Che philo buhlom rehōisōa Philippia inphut intôr unga, ni 5 sōa Troas a 
inhmutō jo ung, khana khava hmun a khan kani vekhat leikachōng ung. 

Troas a Paul Avase Hnung Kakhôrpen 
7Châmhngat kani ning khōhleia lenkhôm thlai kasasōm sik a le’ntûp ung. Ajing 
kani leh chu akase sik jo ung achang jâra mihei hneng khan jân ṭhangṭim 
katlung Paul in ṭong aleihri. 

8Kan-inkhômna chunga innden shunga khan thaihmei katamtak le’ndet invâra 
kae. 

9Eutychus inti rether inkhat kha thlikot a le’n ong, khana Paul in ṭong ahri 
shunga khan ama chu inngui-nguia, achai-chaina chu kaje hnger joa, inn chung 
thō 3 a inphut raleia jōngkatla joa kae. Anmani’n anvaphon pha leikathi jo. 

10Tâk-kha Paul jōng kaṭuma kakhup a akakōa, “Nanmalung mandong mak ruh, 
ama lakahring!” ati. 

11Khava sōa chungting kaketoua buhlom akhōia ansâk jo. Kani ahong sōk 
katlunga a’nbekpuisō heia, Paul in adahlon jo hei. 

12Rether naipang kha kahringa innting anṭhōia anmalung leikamōng hrânghra 
a kae. 

Troas inphut Miletus a 
13Assos hmun a khan Paul kha rakōng kanta manchōng sik achang jâra keini 
chu rakōnga le’ntôr masa ung. Ama chu kehlama akajōng sik achang jâra 
hinghina kantatlo sik a aleihri pek ung. 

14Assos hmun a kan inhmutō pha, rakōnga kanman chōnga Mitilen ting kase jo 
ung. 

15Khana inphut intôr unga ajîng kania Chios katlung jo ung, nikhatsōa Samos 
katlung ung khana abân kania khan Miletus katlung jo ung. 

16Asia ramṭhen shunga oma phat manhmang makna sik, Ephesus khehlona 
intôrthang sik Paul in aleimandon. Achangthei sik a a-enchu Pentecost kani 
mak hma det a Jerusalem tlungtor ngerna sik a le’nhnot hêra kae. 

Ephesus Upahei Hnenga Paul Mathlâna Ṭonghri 
17Ephesus a Bekrup upahe’n anlei ratōna sik a Miletus a inphut Paul in ngekna 
ṭong aleimanrôn hei. 

18Anmani anheitlung pha hing’hin aleihri pek hei, “Asia ramṭhen kahei tlung 
ninga inphut ka-ompui cheia kaphât rakip kahmang kha nangni’n nanmanhret. 

19Jehudi ṭhahrep he’n ṭōnse anmantluk jâra kachunga phat intak aleikatlung 
shung heia khan malung innem leh hmit-rathli pum a Rōngpu sōk changna 
kaṭōn kha kaleitlo. 

20Nan-innheia leh tlâng kâra ṭong kahrina leh kaman theina chei shunga 
ṭhatchômna nantaneipui sik inkhatbek hrisōt loa damak eng ti kha 
nanmanhret. 

21Jehudihei leh Jât-hlop hei hneng in-angtlinga ansetna inphut Pathen langa 
anhong inhena sik leh ni-Rōngpu Jesu antaksenna sik a khôk saktak a kaleihri 
pek hei. 

22Khana khan kachunga heimo akasōk sik ti manhret loa Rathla Intheng ṭong 
kajuia Jerusalemting tûn kase sik eng. 

23Ke’n hirōk hichu kamanhret khachu kurkhum leh khōdeng theina’n ahngâk 
eng tia kasena khōpui rakip a Rathla Intheng in aleimanthei eng. 

24Tâk-kha ke’nchu kahringkhō hi kei sik a chu heite kahnemmak inkhat a 
kamandon jo; kahlam hro hi pui mathluk sik khana Pathen maritna chunga ṭong 
kaṭha phôngsōtna sik Rōngpu Jesu tapek eng ṭōn hi chaihlon sik rōk hi kamadu 
jo. 

25“Pathen rengram ṭong kahrilea nankâra leikaleng eng. Khana tûnchu nangni 
tu inkhat in avea ahmu nôk mak jo tin chei ti hi kamanhret jo. 

26Khava jâra tuning chu kakhôktak a kaphôngsōt jo kae, nankâra tu mo inkhat 
a’nhmang inchu ke’n rahno rônmak jo eng. 

27Ajârchu Pathen ṭōnmantluk rakip kha thup leh ṭhen neiloa kaphôngsōt pek jo 
chei. 

28Khava jâra nanbing et leh Rathla Intheng in nankut chunga anganse jo chei 
rup-hei hi kaṭhatak a ching jo hei ruh. Asapa thisen jâra atâ amanchang jo, 
Pathen Bekrup sik akemōng kakhem chang ruh. 

29Kadahlon chei kahnunga nankâra kahne kahrâng heikahlut sik hei, khana 
kemōng rup kha that loa damak hei ning ti hi kamanhret. 

30Nanrup shunga kalan a mi ṭhahrep in takkasenhei kha ṭhōisōtna sik a maleisei 
anhonghrina sik pha kha alakahong sik kae. 

31Khava jâra insing thei ruh, khana kum 3 katluk set, sûn leh jân tiloa hmit-rathli 
pum a nangni inkha-khat mantheina kaleinei chei kha mandonsōt ruh. 

32“Khana tûnchu Pathen in ami rakip sik a amantluk, nankasyemsōt tor leh 
mahâmṭhatna kapek tor Pathen leh ama maritna ṭong ta-ensuina shunga nan-
omna sik ṭong pekna kanei jo chei kae. 

33Ke’n tûte inkhat dangka, sana, pōnsi derkei madu mak eng. 

34Kei leh kaloihei tamadu tarangei hei kha pekna sik a hiva kakutkhet vâng hin 
ṭōn katlo hi nangni khet in nanmanhret a kae. 

35Rōngpu Jesu atak-khet in aleihri, ‘Rahlâng kanek a pek hin inpâkna ka-om 
chet,’ ṭong hi mandonsōt pum a ahlam rakip a hinga rahnak a ṭōntlo hin 
akatlasam hei bômtorna amannei me ti hi kamalârpek jo chei.” 

36Paul in ahrisō pha, anmarkhup anthlep a derna anleinei jo. 

37Inthlâna sik a ankakōa anleimajôp lai, ankhenga leikaṭap jo hei. 

38Avea inhmu nôk mak jo min aleitipek hei jâra anmalung aleitôn hêra kae. 
Khang’khan rakōng katlunga anvathak jo. 

Ṭōntlohei 21 

Jerusalema Paul Ase 
1Chibei kanpek heia kandahlon jo hei. Intlunhrek a intôr unga Cos katlung ung; 
ajîng kania Rhode katlung ung, khana khava hmun a inphut Patarating kase 
thang unga kae. 

2Khava hmun a khan Phoenicia kajōn sik rakōng kanhmua, khang’khan 
kachōng unga intôr jo ung. 

3Cyprus heihmu phâkna hmun kantlung pha, khana inphut thlâng ting intôr 
unga Syria kanjōn jo. Tyre neinâk manrōkna sik rakōng ṭhumhmuna leikase 
ung. 

4Khava hmun a khan takkasen ṭhahrep kan-intōpui heia kani vekhat leika-
omsap ung. Rathla rathahrat vânga Paul kha Jerusalemting asemakna sik 
anmani’n anleihri pek. 

5Tâk-kha anmani leh kanphât hmang a’nchai jo pha kandahlon heia kanhma 
kansong jo. Annuhmei ansahei leh ankhenga khōpuia inphut tui-ôngpui pang 
katlung anijui unga khava hmun a khan kanmarkhup kanthlep a derna kannei. 

6Khava sōa inkhat leh inkhat inchibeitō unga, keini seng kha rakōnga kahlut 
unga anmani chu innting inle jo hei. 



1909 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

7Tyre inphut Tolemai kajōna khanga intôr unga, khava hmun a khan 
takkasenhei leh inralamtō ung khana anmani leh ni khat pha kanlei hmangsap. 

8Abân kania kase nôk unga Caesarea katlung jo ung. Khava hmun a khan 
Jerusalema mikabôm sik a kadeisōt mihring 7 kâra inkhat, ṭong kahrile Philip 
inna leikatlung ung. 

9Ama’n Pathen ṭong kasânsōt, inn lakanei mak sanuhngâk 4 aleinei hei. 

10Khana khan kanikhō kasôt-hlek kan-om shunga Judea a inphut Agaba inti 
sânkathem inkhat hong katlunga kae. 

11Kanhnenga ama kahonga, Paul khōnkir kha aloa, abinga akut ake inkhōp a 
khana ati, “Hivahi Rathla Intheng tahri kae, Jerusalema ka-om Jehudi he’n hiva 
khōnkir kaneipa hi hinghina antakhit sik kae, khana jât-hlop hei kut a antapek 
sōt sik kae.” 

12Hivahi kanthei pha, keini leh alak aka-om seng khan Paul kha Jerusalemting 
asemakna sik a kanleingek. 

13Tâk-kha ama’n, “Heimo nantatlo jo, hinga akaṭap cheia kamalung 
nantamakhōi pek eng hi-e? Jerusalema khōp karâk sik rōk changloa Rōngpu 
Jesu sik jâra khana khan thi sik katlunga a’ntluk jo eng kae,” tia aleimasôn ung. 

14Keini’n jôr manhnōm tor mak jo ung, khava jâra kanbânga, “Rōngpu lungdo 
kha chang jo rasoh,” kanleiti. 

15Khava hmun a khan pha ṭhahrep kanhmangsō joa, kanneinâk hei kanmantluk 
a Jerusalem kajōn sik a kandahlon jo. 

16Caesarea a inphut sonle ṭhahrep leh le’nṭhōi ung khana ahma inkei takkasen 
kâra ale’nvei Cyprus a inphut Manason intipa mi inkhat inna kantlungna sik 
anṭhōi jo ung. 

Paul in James Avaphak 
17Jerusalem kantlung pha takkasen he’n inpâktak a anleiratō ung. 

18Ajîng kania Paul leh kankhenga James inhmupui sik leikase ung; khana 
Bekrup upa rakip um khan leika-om hei. 

19Paul in ralamna chibei apek heia, aṭōn tloa inphut Jât-hlop hei kâra Pathen 
ṭōntlo kha pui katluktak a ṭong phôngna aleinei. 

20Anrangeisō pha, ankhenga Pathen anleimanpâk jo. Hing’hin anmani’n 
antipek, “Sōpui Paul, Jehudi lishing heija mo takkasen aheikachang jo hei, khana 
Dân a hin heituk a anmalung akahlut jo mo ti hi nang in nahmu tor jo. 

21Jât-hlop ram a ka-om Jehudi rakip hei hneng Moses Dân dahlona ansahei 
anvun antanpek makna sik khana Jehudihei chônngaihei anjui makna sik a 
nang in namanthei hei tia anmani hi anhri pek jo hei. 

22Nahong tlung jo ṭong hi anmani’n anleithei nger sik. Achang inchu heimo nitlo 
sik jo? 

23Kantamantlo hnōm che khachu hi kae. Intepna kanei mi 4 hinahin ka-om hei. 

24Anmani leh sesap ina insuk inthengna rōia va’nvei roh khana ansêr manhlut 
sik kha nang in kadompek hei roh; khang’khan anmani’n anlu anvothei sik jo. 
Khang’khan nang chungchânga anta leihripek heirakip kha akadik changmak 
tâk nang chu Moses Dân dungjuitak a kahring che ti kha mi rakip in anmanhret 
sik jo. 

25Tâk-kha takkasen jo Jât-hlop hei hneng chu limhei hnenga intōk thlai, thisen, 
a-emak leh a’nrâk-hlon ranhring him-him ansâk makna sik leh jông leh kîk a 
inphut ani’nhrungna sik ṭong mathlâkna kannei jo ti mantheina lekha kanleitir 
jo.” 

26Khava jâra ajîng kania Paul in mihei kha aṭhōi heia insuk inthengna rōi kha 
avatlopui jo hei. Khava sōa Bek-inna kasea an-insuk inthengna pha kha kanikhō 
heija mo a’nchai leh anbing et a inthoina neitōk anneina sik amanthei hei. 

Bek-inna Paul Anta leisur 
27Tâk-kha ni 7 kha a’nchaiting, Asia ramṭhen a inphut akahong Jehudi ṭhahrep 
he’n Paul kha Bek-inna anleihmua kae. Anmani’n mipuihei kha anmathok heia 
Paul kha anleisur jo. 

28“Eh Israel mihei! Abôm ruh! Hmun rakip a akasea Israel mipui leh Moses Dân 
khana hiva Bek-inn kadōia mi rakip mantheina kanei kha hiva mipa hi kae. 
Khana tûnhin um Bek-inn shunga Jât-hlop hei aheiṭhōi manhlut a hmun intheng 
hi amanbok a kae!” tia anlei-ôn. 

29(Paul kha Ephesus a Trophimus leh khōpui shunga anlônle anhmu jâra Paul 
in Bek-inn shunga aleiṭhōi manhlut jo kachang sik ti jâra hivahi antahri kae). 

30Khōpui shung pumpui kha inhâng jo, mipui rakip hei khan anhnonga Paul kha 
ansur jo, khana Bek-inn vângting ankeisōt jo. Inrangtak a Bek-inn kot-hei kha 
ankam jo. 

31Mipui khan Paul kha that sik a anreilai Rome sepei rehlam kakeipa hneng 
Jerusalem pumpuia bōina kasōk jo ti ṭong anleimantheia kae. 

32Rehlam kakeipa khan inrangtak a ṭōnpui karôn leh sepei ṭhahrep aṭhōi heia 
mipui langting aleisorpui hei. Sepeihei leh anhong kha mipui he’n anhmu pha 
Paul antavōk kha anbâng jo. 

33Rehlam kakeipa khan Paul ajōna, asur jo, khana thirkehrui 2 vâng antakhōp 
sik a ṭong aleipek hei. Khava sōa ama’n aleider hei, “Hiva mipa hi tu mo, khana 
heitlo setna mo anei?” 

34Mipui kâra ṭhahrep in inkhat anhria ka-ông hei, alak he’n ahlop a ka-ông hei. 
Khana khan inhmakna ka-om joa ṭōn kasōk ajâr kadiktak kha rehlam kakeipa 
khan hmusōt tor mak jo, khava jâra Paul kha kur shunga anṭhōina sik a amihei 
ṭong apek jo hei. 

35Chung kena kechōnna omna katlung anphakpui pha mipui hnuk natna kha 
atirei jo jâra ama kha antakadom sik leikasōk jo. 

36Anmani ankhenga akahnung anhei juia, “That ruh!” tia leikapeng hei. 

Abinga Paul A’nhrungna 
37Sepeihei khan Paul kha kurshung anhlutpui sik jo ting ama’n rehlam kakeipa 
hneng khan, “Heimo khat kahri pek thei sik che mo?” aleiti. Rehlam kakeipa 
khan ader, “Greek ṭong akaṭongthei che mo? 

38Pha ṭhahrep mak hma rerûk aphut a mihring 4,000 re hmangchâk kachoihei 
nêrdiram a aleikaṭhōisōt Egypt mipa khachu changmak che nu?” aleiti. 

39Paul in amasôn, “Kei hi khōpui rahming kanei Cilicia khōpui Tarsus hmun a 
a’nte, Jehudi mi inkhat eng kae. Lungset a mipuihei hneng ṭong amanhri roh,” 
tia aleingek. 

40Rehlam kakeipa khan hnōmna ṭong aleipek, khava pha Paul kha, chung kena 
kechōnna chunga kangirsōt a anrasa anmandaina sik a mipuihei kha akut vâng 
aleijâp hei. Anrasa adai jo pha, Hebrew ṭonga Paul in hing’hin ahri pek hei: 

Ṭōntlohei 22 

1“Kasōpui Jehudihei, nan-ângkunga hiva ka’nhrungna ṭong hi arangei pek ruh!” 

2Hebrew ṭonga aṭong kha anthei pha, anrasa kadaichet jo; khang’khan Paul in 
amanjōm: 

3“Kei hi Cilicia ram a Tarsus khōpuia a’nte Jehudi eng kae, tâk Gamaliel hnenga 
them inchu inkhat a hiva Jerusalema hin sei hong kalen eng. Tuninga hiva hmun 
a aka-om nangnihei seng kapōa Pathena a’npesōt, nipusōnhei dân hi kahnettak 
a mantheina ahong kachen inkhat eng kae. 

4Hinghiva Hlam a akase hei kha thina katlunga suk manrimna kaleipek hei. 
Nuhmei leh pase kasur heia kurkhum shunga kaleikhum hei. 

5Kahri hi ṭongtak khet kae ti hi Thempu Kalen leh Sehmang-pachong rakip in 
anhri manchên tor. Damascus a ka-om nisōpuihei hnenga manrôn sik lekha 
anmania inphut kaleirahlâng, khava jâra khava hmun a ka-om hei kha vasur 

heia karâkna pek sik heia Jerusalema thirhrui vâng anvakakei inle sik a leikase 
eng. 

Paul Hringkhō Hong-inthleng Ahrina 
(Ṭōn 9.1–19; 26.12–18) 

6“Khang’khan kase enga Damascus kaphâk sik ting, sûnṭim radona manhret 
manloa thangvâna inphut vâr inhnaktak inkhat in kakimve ajōng kakhōa kae. 

7Raleia katlu enga karesō inkhat in, ‘Saul, Saul! Heisik a mo nasuk manrim eng?’ 
ati kha kalei thei. 

8‘Tu che mo, Rōngpu?’ tia kaleider. ‘Nasuk manrim Nazareth Jesu eng kae,’ 
kahnenga aleiti. 

9Ka’nṭhōipui mihei khan vâr khachu anhmu, tâk kahnenga ṭongkahri karesō 
khachu leithei mak hei. 

10‘Rōngpu, heimo katlo sik jo?’ tia kader pha Rōngpu’n, ‘Inding ina Damascus a 
se roh, khana khava hmun a khan Pathen in natlo sik amantluk pek che rakip 
kha anhri pek sik che’ anileiti pek eng. 

11Vâr kha a’nhnakrei jâra khō leihmu mak eng, khava jâra kaloihei khan 
Damascus katlung kakut a anileikei eng. 

12“Khava khōpuia khan nidân kajui khana inshângtak a kajana antanei bektinga 
malung kahlut, Ananias inti mi inkhat leika-om. 

13Ama kha kahonga, kasira kangira, ‘Sōpui Saul, khō hmu nôk jo roh!’ ati. Khava 
phatak a khan khō kahmu nôk jo khana ama kha kalei-ena kae. 

14Ama’n, ‘Nipusōnhei Pathen khan alungdo inhret sik a, akadik Asōkpa akahmu 
sik a leh akaresōkhet a aṭong hri kathei sik a akadeisōt jo che kae. 

15Khava jâra nahmu leh nathei rakip hi mi rakip hneng nahria asâkhi akachang 
sik jo che kae. 

16Achang inchu tûnhin, heisik a mo phat nalahngâk sôt sik? Thōi inna tuihlut jo 
roh khana ahnenga derna vâng nasetnahei, insuk intheng jo roh.’ 

Jât-hlop hei hneng ṭong Kahrile sik Paul Bekna 
17“Jerusalema inle nôk enga, Bek-inna derna kaneilai, hmangtalâr inkhat 
kaleihmu, 

18khana khan, ‘Inranga Jerusalem dahlon jo roh, ajârchu hiva hmun a ka-om 
mihei hin kei chungchânga sâkhi napek hi rahlâng mak hei ning,’ tia Rōngpu’n 
ahri pek eng. 

19Ke’n kalei masôn, ‘Rōngpu, intûpna innpui heia kase enga natakkasen hei 
kasura kalei vōk hei kha anmani’n kaṭhadek a anmanhret. 

20Khana nasâkhi akapek Stephen anleithat lai khan kei khet um athatna sik kha 
kaleihnōma khana akathat-hei pōn leh der kha ke’n kalei hngâkpek heia kae.’ 

21Rōngpu’n kahnenga, ‘Se roh, ajârchu ram kahlatak a Jât-hlop hei hneng katir 
sik jo che kae,’ ati eng.” 

22Paul in hivahi ahri mak hma katlunga khan chu anleirangei; tâk hiva ahei 
hrisōttak a inphut chu ankare neisûn sûna, “Ṭhōisōt ruh! That ruh! Ama hi 
akahring sik rahōi changmak jo!” tia ông inphut jo hei. 

23Leikapeng hei, anpōn ankalek khana chungting vuibō ankathek a kae. 

24Rome rehlam kakeipa khan amihei hneng Paul kha rekur shunga anṭhōi 
manhlutna sik ṭong apek hei khana ama kadōia Jehudihei khang’khan anpengna 
ajâr manhret sōtna sik a vōk ruh tia aleihri pek hei. 

25Tâk-kha ama kha vōk sik a anleikhit lai khan ahnenga aka-om ṭōnkarôn 
hnenga Paul in ader hei, “Rome milai inkhat aṭhena heikhat chunga aṭongbek 
um ala’ntan mak hma nantavōk sik hi dân mo kae?” 

26Hivahi ṭōnkarônpa’n athei pha, rehlam kakeipa hneng kasea, “Heimo natlo jo? 
Sova mipa so Rome milai kae!” aleitipek. 

27Khava pha rehlam kakeipa kha ahnenga kasea ader, “Nang hi Rome milai 
akachang che mo, ahri pek roh?” “Ôk” tia Paul in aleimasôn. 

28Rehlam kakeipa khan ati, “Ke’m sêr katamtak kapek a khava kapō inkhat 
akachang eng kae.” Paul in amasôn, “Tâk-kha kei chu ka-intet a inphut akachang 
eng kae.” 

29Kha anthei pha Paul ṭong kader sik mihei kha ankahnungting inkâi jo hei; 
khana thirhruia aleikhōp Paul kha Rome ram mi achang anmanhretsōt pha, 
rehlam kakeipa kha leikaṭi joa kae. 

Sehmang-pachong Ângkunga Paul Angir 
30Jehudihei khan Paul kha heipena mo antamaher ti kha rehlam kakeipa khan 
amanhret manchên hnōm; khava jâra ajîng kania Paul inkhōpna thirhrui kha 
asōt a khana thempu kalenhei leh Sehmang-pachong rakip an-intûpna sik ṭong 
aleipek hei. Khava sōa Paul kha aṭhōia an-ângkunga aleimanngira kae. 

Ṭōntlohei 23 

1Sehmang-pachonghei kha Paul in kasang kanga a-en heia ahri, “Eh kasōpui 
Israelhei! Pathen hmit-hmua tuning katlunga kahringna hlam hro chungchânga 
kamalunga dik leh dikmak ṭhen theina hi pui katluk a la’ntlam senga kae.” 

2Thempu Kalen Ananias khan Paul hnengtak a akangir hei hneng abei kha 
ankaben pekna sik ṭong aleipek hei. 

3Paul in ahnenga atipek hei, “Pathen in arachâk nger sik che, nang, alâr kabang 
inno bang! Dân dungjuia kei ṭong katan sik a khava hmun a khan in-ong che, tâk 
kei kabenna sik ṭong napek hei jâra nang jôk in dân nasuk khōi jo!” 

4Paul hnengtak a ka-ompa khan ahnenga ati, “Pathen Thempu Kalen hi nang in 
nateitôm kae!” 

5Paul in amasôn, “Kasōpui Israelhei, ama hi Thempu Kalen achang ke’n 
manhret mak enga kae. Ṭong intheng in hing’hin ahri, ‘Namipui vaikarônhei 
chunga ṭongse nahri hêrmak sik kae.’” 

6Mipuihei kha ṭhahrep Sadduceehei khana ahlop khat in Phariseehei anchang 
kha Paul in ahmu sōt pha, Sehmang-pachong intûpna kâra khan ka-ônga ati, 
“Kasōpui Israelhei! Kei hi Phariseehei sapa Pharisee eng kae. Akathi kathōi nôk 
sik tia inhōrna kanei jâra hiva hmun a hin kaṭong antan eng hi kae!” 

7Hivahi ahrisō tak leh, Phariseehei leh Sadduceehei kha inkhe inphut jo hei, 
khana mipui kha rup hnia inṭhen jo hei. 

8(Ajârchu Sadducee he’nchu mi kathi hi thōi nôk mak ning, ngeva a-emak leh 
rathla hi om mak anti, tâk Pharisee he’nchu an-inthum bât a hin antaksen.) 

9Anrasa inshâng det-det joa Pharisee rup kâra ka-om dân oja ṭhahrep kangirsōt 
heia anhnōm makna hing’hin rahnak a anleiphông: “Hiva mipa chunga ṭhena 
heite hmutor mak ung! Rathla a-emak leh ngeva inkhat in amanṭong khet um 
kachang thei!” 

10An-inkhena kha ahong inhnak jo pha akinlamchu Paul kha ahar-ahak a 
ankeirachen sik tia rehlam kakeipa kha leikaṭi jo. Khava jâra sepeihei kha khava 
rup kâra anhlut leh Paul kha anvaṭhōina sik leh rekur shunga anṭhōi manhlutna 
sik a ṭong apek jo hei. 

11Khava jân a khan Paul hneng Rōngpu jōng kangira, “Ṭitmak roh! Hiva 
Jerusalem hmun a hin kasâkhi napek jo, khana hiva kapō tlit a Rome a’m nalatlo 
sik kae,” aleitipek. 

Paul Thatna sik Ṭōnmantluk 
12Ajîng kania Jehudi ṭhahrep intluk heia marûk a ṭōn inkhat anmantluk jo. 
Anmani’n Paul hi anthatsōt mak kârseng chu heitete sâk mak ning khana inmak 
ning tia intepna anleinei jo. 

13Khava ṭōn intluk hei kha ankhenga mihring 40 kakhe hei kae. 

14Khang’khan anmani thempu kalenhei leh upahei hneng kase heia anleiti, 
“Paul hi kanthatsōt mak kârseng chu heite sâk mak ning tia inhnaktak a intepna 
kannei jo. 

15Tûnchu nangni Sehmang-pachong in a’nchênchet ṭong kajongsōt hnōm tia 
manhlem-una Paul kha sepei hlamkakei pa’n aheiṭhōisōtna sik a ṭong manrôn 

ruh. Tâk-kha hiva hmun aheitlung pha a, hlam kâra akathat sik a le’ntluk dek 
sik ung.” 

16Amirōkchu khava anṭōn mantluk kha Paul unu sapa, atupa’n marûk a aleithei 
jo; khava jâra rekur shunga kahlut a Paul hneng ahri pek a kae. 

17Khava pha Paul in sepei ṭōnpui karôn inkhat abek a ati, “Hiva rether 
naipangpa hi rehlam kakeipa hneng ṭhōi ruh, ama’n heimo khat hripek hnōm 
anei.” 

18Ṭōnpui karônpa khan rehlam kakeipa hneng aṭhōia ati, “Nimi khumpa Paul in 
abek enga hiva rether naipangpa hin nahnenga hrihnōm anei, ṭhōi manhlut roh, 
tia ngekna aninei eng.” 

19Rehlam kakeipa khan akut a akeia, ahlopdet a aṭhōisōt a ader, “Heimo hripek 
sik enga nahong rôn?” 

20Ama’n ati, “Jehudi vaikarôn he’n ṭong manhlemna anneia achungchânga 
a’nchênchet manhretsa hnōm Sehmang-pachong he’n anlanei, nang in Paul hi 
ajîng kania aheiṭhōisōt pek roh tia nahnenga ani kader sik a inhnōmtō jo hei. 

21Tâk-kha anṭong rangei pek mak hei roh, ajârchu hlam kâklak a ale’nthup a 
aleikahlō sik pase 40 inhleia ka-om hei. Anmani khan ama hi anthatmak 
kârsenga bu um sâk mak sik khana tui um inmak sik tia intep jo hei. Tûnhin 
anmani intlukdek a ka-om jo hei khana nang ṭong mathlâk sik rōk antahngâk jo 
kae.” 

22Sepei rehlam kakeipa khan, “Hiva kahnenga naṭong thangkōi hi tûte hneng 
hrisōt mak roh,” atipek. Khana rether naipangpa kha atirsōt jo. 

Ram vaikarôn Felix hnenga Paul Antatir 
23Khava sōa rehlam kakeipa khan sepei ṭōnpui karôn 2 abek heia ati, “Caesarea 
a kase sik a sepei 200, shakor remi 70 leh kasei remi 200 mantluk una tûnjân 
pungkōa ke kathonsōt sik a mantluk hei ruh. 

24Ram vaikarôn Felix hneng kadam senga mantlungna sik Paul tachōng sik 
shakor ṭhahrep pek ruh.” 

25Khava sōa rehlam kakeipa khan lekha manrôn sik hing’hin aleimazet a kae: 

26“Claudius Lysias in Lulenpui ka-om, ram vaikarôn Felix hneng: Chibei kahei 
pek che. 

27Hiva mipa hi Jehudi he’n ansura that sik anleirei. Rome mi achang kamanhret 
sōt jâra kasepeihei leh kase unga kanva sansōt. 

28Maset antapekna kha kamanhret hnōm jâra an-uparup intûpna kaleiṭhōi jo. 

29Kurkhum a da sik leh thina sik a rahōi kasōk tloṭhe heite neimak ti kha 
kaleihmusōt; ama anmasetna hichu anbing dân chunga kae. 

30Khana ama kadōia ṭōnmantluk annei jo tina ṭongmarûk kathei lim leh 
nahnenga heitir sik a kamandon jo kae. Ama chunga masetna kapek hei hneng 
na-ângkunga anva maherna sik a kahri pek jo hei.” 

31Ṭong a’npek hei kapōa sepei he’n antlosōt jo. Khava ning jânbât a khan Paul 
kha anṭhōia Antipatri katlung anmathlung jo. 

32Ajîng kania ke-remihei kha rekurting hong inle jo hei khana shakor remihei 
khachu ama kasepui sik a anhei dahlon jo hei. 

33Anmani’n Caesarea katlung anleiṭhōi, lekha manrôn kha ram vaikarôn hneng 
anpek, khana Paul kha’m akut chunga anmanngan jo. 

34Lekha manrôn kha ram vaikarôn in ateia khana Paul kha hei ramṭhen a che 
mo tia aleider. Ama kha Cilicia ram a inphut kae ti kha amanhretsōt pha, 

35ama’n atipek, “Maset nakapek hei anheitlung pha leh naṭong hri karangei sik 
jo.” Khava sōa ram vaikarôn innpuia Paul kha antahngâk a antada sik a ṭong 
apek jo hei. 

Ṭōntlohei 24 

Paul Chunga Maherna 
1Ni 5 sōa Thempu Kalen Ananias leh inṭhōia upa ṭhahrep khana Tertullas inti 
dân oja inkhat leh Caesarea a leikase hei. Felix ângkunga kangir heia Paul 
chunga anmaherna ṭong anleipek. 

2Khava sōa Paul kha anbek manhlut a, khana Tertullas khan hing’hin amaherna 
ṭong aleihria kae: “Akalûrpen nang! Kasing tak a navairônna hin phat kasôttak 
kankâra mōngna najōng rôn sōt jo, khana kanrama ṭhatna sik a syemsōt ther 
hingja natlo jo. 

3Hivahi hmun rakip leh phat rakip a marit a kanralam, khana nachunga lungri 
tak a inpâk ung. 

4Naphat hingja chu manhmang hnōm mak eng, khava jâra kantahri sik ṭong 
katôi hi lungsettak a narangei pek sik unga kangek che. 

5Hiva mipa hi ṭit ka-om tak chokchi katlo mi kae; ama hin raleichung pumpuia 
Jehudihei kâra inchok inhângna amasō khana Nazarene inti rup-hei hlamkakei 
kae. 

6Bek-inn katlung um ama’n manbōk sik a arei, khava jâra keini’n ama hi 
kantasur kae. Aṭong hi kandân dungjuia tan sik a intluk ung, 

7tâk rehlam kakei Lysias kha hongkahlut a, hnuk kana tak a ama hi keinia 
inphut athōisōt joa kae. 

8Khava sōa Lysias in nang ângkunga a-inher kankahong sik a ṭong apek unga 
kae. Nang in hiva mipa hi ṭong nader inchu ama hnenga inphut keini maherna 
rakip kha namanhret tor sik jo.” 

9Jehudi rakip inum maherna kha anlei manjoma khahei rakip kha kadikpet 
anleiti. 

Felix Ângkunga Paul Inhrungna 
10Khava sōa ram vaikarôn khan Paul kha aṭongna sik a akut ahei kalânga, khava 
pha Paul in hing’hin ahri, “Hiva jât-hei chunga kum katamtak ṭongkatan inkhat 
hongkachang jo che ti hi kamanhret, khana na-ângkunga kabing inhrungna 
kahri sik jâra hin inpâk eng. 

11Nang in namanhretsōt kapōa, Pathen inmuk sik a Jerusalema kavase kha ni 12 
lakhe reimak. 

12Bek-inna mi inkhatbek leh kan-inkhena a-emak leh intûpna innpuia achanga 
khōpui shung hmun khatbek a achang inum mipuihei manbōina inkhatbek 
Jehudi he’n hmusōt mak hei. 

13Khana tûntûna anmaherna eng ajâr inchênkhet nahmai kunga malâr sik heite 
neimak hei. 

14Hiva inkhat hichu katlo tia nahnenga kahnōm eng: kanpu sōnhei Pathen hi 
anmani’n dikmak antati Hlam kha kajuia kakamuk a kae. Tâk-kha Moses 
Dânrabu leh Sânkathemhei lekharabua a’nzet rakip ke’num kataksen. 

15Anmani’n Pathena inhōrna antanei kha leh in-anghrep a ke’num kanei, 
khachu, mikaṭha leh mikase rakip thia inphut lakathōi sik hei. 

16Khana Pathen leh mihring hmit-hmua dik leh dikmak ṭhen theina malung 
inthengseng kha kanei torna sik torchena a’nṭang eng kae. 

17“Kum kasôtjap Jerusalem kaleidahlon sōa, kamihei hneng sêr kalo sik leh 
inthoina tōkna sik a leikase eng. 

18Hivahi insuk inthengna rōi katorsōa Bek-inna ka-omlai anmani hin anvahmu 
enga kae. Khava khan mipui leichōrmak hei khana chokchi kaina leiom mak. 

19Tâk-kha sova hmun a son Asia ramṭhen a inphut Jehudi ṭhahrep um ka-om 
hei; anmani he’num kachunga hnōmmakna annei inchu na-ângkunga akahong 
sik hei kasōk. 

20Achangmak leh hiva mihei hin khava Sehmang-pachonghei kâra kangirlai 
heitlo setna mo kanei ti kha ahri pek hei rasoh, 



1918 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

21an-ângkunga kangir shunga kahrisōt inkhat lim khachu: ‘Nangni he’n tuninga 
kaṭong nantanna ajâr hichu akathi hi akahringa kathōi nôk sik ti hi kataksen 
jâra kae,’ kalei ti.” 

22Khava sōa Felix khan aṭong omdân kha aleitheidek jo achang jâra khava 
inherna ṭong rangeina pha kha amanbâng jo. Ama’n, “Rehlam kakeipa Lysias 
ajōng tlung phat leh, nanṭong hi mathlâkna kanei sik jo,” tia aleimanthei hei. 

23Nganse sepei ṭōnkarônpa hneng Paul kha kaṭha ahngâkna sik, tâk aṭhōn are 
he’n amadu arangei hei anpek theina sik leh ning leh hnōm ajing apekna sik a 
ṭong aleipek. 

Felix leh Drusilla Ângkunga Paul Angir 
24Kanikhō ṭhahrep sōa Felix kha anuhmei Jehudi jōr, Drusilla leh kahong hei. 
Ama’n Paul kha ava manbek heia Jesu Christa taksen sik chungchânga aṭong hri 
kha aleirangei pek. 

25Amirōkchu, Paul in ṭhatna leh binga inche-ona khana Ṭong tanna kani ajōng 
katlung sik chunga aṭong hri kha athei pha Felix kha kaṭi joa, “Tûnchu kasethei 
sik jo che. Hnunga phat kaṭha kaneitâk leh kahei bek nôk sik jo che,” aleitipek. 

26Hi leh inthoia Paul in sêr ahlek anipek sik mo tia’m le’nhōrthima kae; khana 
hiva mandonna jâra hin aleibek ṭhak a ale’nbek puiri. 

27Kum 2 athlengsō pha Felix kha Porcius Festus in ram vaikarôn inkhat a ajōng 
thleng jo. Felix khan Jehudihei malung tlaina ajong jâra Paul kha kurkhum 
shunga akhuma aleidahlon joa kae. 

Ṭōntlohei 25 

Paul in Caesar hneng Thang akōi 
1Festus in khava ramṭhen ajōng tlung ni 3 sōa, Caesarea a inphut Jerusalema 
leikase, 

2khava hmun a khan thempu kalenhei leh Jehudi hlamkakei he’n Paul chunga 
maherna ṭong anheirônsōt a kae. Festus hnenga khan 

3Paul kha Jerusalema aheiṭhōi pekna sik heia ngekna anleinei, ajârchu anmani’n 
ama kha hlam a thatna sik anleimantluk a kae. 

4Festus in amasôn hei, “Paul hi Caesarea a kurkhum a a’nkhum kae, khana kei 
um inranga son a’nle nôk sik eng kae. 

5Nanhlam kakeihei kha kei leh Caesarea a sesap rung khana tloṭhe heikhat anei 
inchu hongmaher hei rasoh.” 

6Festus khan kanikhō 8 a-emak leh 10 anmani leh ahmangsōm sōa Caesarea a 
inle jo. Ajîng kania ṭongtan hmun a in-onga Paul kha anheiṭhōi manhlutna sik a 
ṭong aleipek hei. 

7Paul kha aheitlung pha Jerusalema inphut a akava Jehudihei kha akimvea 
kangir heia, manchênna antamalâr tor mak ṭong kakhôk hingja vâng maherna 
anleiphut jo. 

8Tâk-kha Paul in inhrungna anei: “Ke’n Jehudihei dân a-emak leh Bek-inn a-
emak leh Rome Caesar dōina tlosetna heite neimak eng.” 

9Tâk-kha Festus khan Jehudihei malung tlaina sik ajong jâra Paul hneng ader, 
“Jerusalema sea sova hmun a kei ângkunga hiva maherna hei che hi ṭong tan sik 
akahnōm che mo?” 

10Paul in ati, “Kaṭong antanna sik hmun, Rengkalen Caesar ama khet ṭong tanna 
karôt a khan akangir sik jo eng kae. Nangkhet inum kaṭhatak a namanhret 
kapōa, ke’n Jehudihei hneng tloṭhe heite neimak eng. 

11Ke’n dân kha kasuk khōia, khana thina karâkna kachen sik rahōi heimo khat 
tloṭhena kanei jo achang inchu, inphesōtna sik dermak eng. Tâk-kha kachunga 
maherna antapek hei hi ṭongtak achangmak inchu ankut chunga tûte’n apek sōt 
tor mak ning. Ke’n Rengkalen Caesar hneng thangkōina kanei jo.” 

12Khava pha aṭong inse hei leh intōkna anneisōa Festus khan amasôn, “Caesar 
hneng thangkōina namathlung jo’ne Caesar hneng akase sik jo che e-nâng.” 

Agrippa leh Bernice Ângkunga Paul Angir 
13Pha ṭhahrep sōa Festus ralamna chibei katlo sik a Reng Agrippa leh Bernice 
kha Caesarea a kahong hei. 

14Kanikhō ṭhahrep an-omsōa Festus khan Rengpa hneng Paul omdân hing’hin 
ahri pek: “Felix in kurkhum a akhuma aleidahlon mi inkhat ka-om. 

15Khana Jerusalema kavase pha, Jehudihei thempu kalenhei leh an-upahe’n 
anmaherna hei kahnenga anjōng mathlung khana maset kapekna sik a anleider 
eng. 

16Tâk-kha ke’n keini Rome mi ung hichu tu mo inkhat tloṭhe kanei kha ama 
inher hei leh hmai leh hmai intōna annei mak a khana anmaherna hei jâra 
abinga a’nhrungmak kârseng chu tûte kut chunga pesōt phungmak ung tia 
kaleihri pek hei. 

17Anmani hin anheihong pha ke’n phat manhmang loa, ajîng kanibât a ṭong 
tanna hmun kahlōa amipa kha anheiṭhōina sik a ṭong kaleipek hei. 

18A’nher hei kha kangirsōt hei, tâk anmani’n aṭōnse leitlo jâra anjōng maher sik 
tia kaleihlamrin kapōtak vânga inkhatbek leimaher mak hei. 

19Anṭong khachu anmani bek chungchâng leh akathi jo, tâk Paul inchu kahring 
tia ahri Jesu inti mi inkhat chungchânga inkhe beitam ṭhahrep hnâm kae. 

20Hiva chunga heikhong mo manhretna kaneisa sik ti leimandon phakmak eng, 
khava jâra Paul hneng hiva anmaherna hei che chunga hin Jerusalema sea, son 
ṭong tanna vanei sik akahnōm che mo tia kaleider. 

21Tâk-kha Paul inchu Rometing thang aleikōiping joa kae; sepei he’n kaṭha 
anhrungna sik leh Rengkalen Caesar in aṭong hi mandonna anei theina sik 
angek eng. Khava jâra Rengkalen Caesar hneng katirsōt mak kârseng chu hrung 
sik a ṭong pekna kanei jo.” 

22Agrippa khan Festus hneng ati, “Kei khet inum chuva mipa ṭonghri kathei 
hnōma kae.” Festus in amasôn, “Jîng leh nathei sik.” 

23Ajîng kania Agrippa leh Bernice kha kahōi leh kalûrtak a sepei hlamka keihei 
leh khōpuia akalen akahrânghei leh inkhômna innpui shunga heikahlut hei. 
Festus in ṭong apek a, Paul kha anheiṭhōi manhlut jo. 

24Khava pha Festus khan hing’hin ahri: “Reng Agrippa leh tuninga hiva hmun a 
aka-om mi rakip: enruh hiva mipa hi, hina aka-om hei leh Jerusalema ka-om 
Jehudi rakip in achunga maherna kahnenga anleimathlung. Anmani’n ama hi 
akasôt hringmak jo rasoh tia’m an-ôna kae. 

25Tâk-kha thinatuk rahōi kasōk karâkna pekna sik tlosetna atlotak khachu ke’n 
hmusōt tor mak eng. Khana ama atak-khet in Rengkalen Caesar hneng 
thangkōina aleinei jo jâra, tir sik a kamandon jo. 

26Tâk-kha Rengkalen Caesar hnenga hi kae tia ama chunga ṭong inchênkhet 
mazet sik heite manhret mak eng. Khava jâra tuning ama hi nan-ângkunga 
kaheiṭhōisōt kae, adek a Reng Agrippa nang ângkunga kae! ama chunga jōng 
manchênna a-omsō leh mazet thei heimo khatbek chu kaneina sik a kae. 

27Ajârchu kurkhum a mi inkhat achunga maherna hei kha inthengtak a malârna 
neiloa tir sik hi kei sik a ajâr kadik changmak a kae.” 

Ṭōntlohei 26 

Agrippa Ângkunga Paul Inhrungna 
1Agrippa khan Paul hneng ahri, “Nabinga ṭong nahrina sik a hnōmpek jo che 
kae.” Paul in akut azera a’nhrungna ṭong hing’hin ahri: 

2“Eh Reng Agrippa! Hiva Jehudi he’n kachunga anmaherna eng rakip a inphut 
na-ângkunga tuning hin kabinga ka’nhrung sik jâra vâng kaṭhatak inkhat a 
indon eng, 

3adek a Jehudihei chôndân leh inkhe-beitamna rakip hi nang inchu kaṭhatak a 
namanhretsa jo kae. Khava jâra kaṭhatak a narangei pek sik enga kangek che. 

4“Kasinlaia inphut heikhong mo aheika-om eng ti hi Jehudi rakip in 
antamanhret kae. Ahma inkeia ka-omna ram a khana abâna Jerusalema 
heikhong mo kahringkhō kaleihmang ti rakip hi antamanhret pet kae. 

5Anmani’n antamanhret ṭhak kae, hin’hin anmanhret manchênsa hnōm inchu, 
kei hi a’nphutbia inphut keini bekna shunga akahnettak dân kajui rup, Pharisee 
inkhat eng kae. 

6Khana tûnhin kei hi kanpu sōnhei hnenga Pathen ṭong intepna chunga khan 
inhōrna kanei jâra kaṭong tan sik a akangir eng kae, 

7kanmipui phung 12 he’n sûn leh jân Pathen antakamuk a hivakhet hi chentorna 
sik a inhōrna antanei kha kae. Khana hiva inhōrna jârpen hin, Eh Akalûrpen 
reng, hiva Jehudihei hin antamaher eng kae. 

8Hina ka-om nangni seng in heisik a mo Pathen in mi kathi amathōisōt ti hi 
taksen sik a ethei mak tia nanta lo? 

9“Nazareth Jesu dōina hi katlo tor chenna inṭanghmun lorong tia kabinga 
kaleimandon. 

10Khavatak kha kae Jerusalema kaleitlo kha. Thempu Kalen heia inphut ratha 
neina kaleihmu, Pathen mi hingja kurkhum a kaleida hei; khana anmani thatna 
sik ṭong katlunga le’nṭang eng. 

11Pha katamtak intûpna innpui heia ênga kalei karâk hei khana antaksenna 
anmasōna sik a kaleitlo ri. Anchunga khangtuk hrep kahnuk aleinat jâra ram 
hlop khōpuihei katlunga’m ankasuk inrim sik a leikase eng. 

Paul In Ahringkhō Inthlengna Ahri 
(Ṭōn 9.1–19; 22.6–16) 

12“Hiva sik jâr pena hin thempu kalenhei ṭong mathlâkna leh ratha neina kha 
ka’nchoia Damascus a leikase eng. 

13Khava sik a kasena hlam a sûnṭimtak a, Eh Akalûrpen reng, kani nek a akavâr 
inkhat in thangvâna inphut kakimve leh ka’nṭhōipui hei seng aleikake khum 
ung. 

14Kankhenga raleia leikapûr ung, khana Hebrew ṭonga, ‘Saul, Saul! Heisa mo 
nasuk manrim eng? Seche in akapu sung akaper kapōa, kahnungting nakaper 
khan nabinga a’nsukset che kae,’ tia ajōng hri kare rasa inkhat kalei thei. 

15‘Tu che mo, Rōngpu?’ tia kaleider. Khava pha Rōngpu’n ati, ‘Kei hi nasuk 
manrim Jesu eng kae. 

16Tâk-kha thōi roh khana nakea ngir roh. Kasōk inkhat a kadei sik chea 
nahnenga a’nlâr eng kae. Tuninga nahmu eng hi leh nihma khōa kalamanhmu 
sik che hei hi milak-hei hneng nahri sik hei kae. 

17Katirna che Israel mihei leh Jât-hlop heia inphut kahuk sik che kae. 

18Kei anitaksen jâra ansetnahei rangei mandam anchenna sik leh Pathen 
takadeisōt mihei kâra hmun anchenna sik a anmani hmit namanvâr pek sik hei 
khana inthima inphut vâra, Seitan ratha neina inphut Pathena nahong mahe sik 
hei kae.’ 

Paul in Aṭōn tlohei Ahri 
19“Khava jâra Reng Agrippa, marvâna inphut kaleihmu hmangtalâr kha ke’n 
juilo tlomak eng. 

20Ahma inkeia Damascus leh Jerusalem khana abâna Judea pumpui leh Jât-hlop 
hei kâra ke’n ansetna inphut an-insira Pathen langa anhong inhena sik leh an-
insir malârsōtna ṭōn antlona sik a kaleihrilea kae. 

21Hiva jâra hin bek-inna kalei omlaitak hiva Jehudihei hin anleisur eng, khana 
that sik a anleirei eng. 

22Tâk-kha tuning katlung Pathen in a’nṭangpui eng jâra hivahin akangir enga 
akasin leh akalen mi rakip hnenga sâkhi hi kapek kae. Moses leh Sânkathem 
he’n akasōk sik tia anta leihri khet kha ke’n kahri kae: 

23Ti chu Messiah kha khōdeng theina athōk nger sik, thina inphut akathōisōt 
hma inkeipen akachang sik khana Jehudihei leh Jât-hlop hei hneng 
hukmanhringna vâr akaphôngsōt sik kha kae.” 

24Paul a’nhrungna ṭong kha khang’khan ahrilai, Festus khan ka-ônga, “Paul, 
nang invet jo che! Nathemna katamtak khan amanvet jo che!” atipek. 

25Paul in ati, “Akalûrpen reng, kei invetmak eng! A’nchêntak ṭong kadik kha 
kahri kae. 

26Reng Agrippa! Hivahei hi namanhretsa achang jâra nahnenga kangamtak a 
kahritor kae. Hiva inkha-khat hei hi namanhret sōpet hei tia inhlamrin eng 
ajârchu hivahei rakip hi arakir inkhat a marûk a a’ntlo changmak heia kae. 

27Reng Agrippa, Sânkathemhei hi nataksen hei mo? Nataksen ti kamanhret!” 

28Agrippa’n Paul hneng ati, “Hiva pha katôitek shunga hin Christian inkhat 
manchang tor sik a namandon eng mo?” 

29Paul in amasôn, “Phât kaseitak shunga achanga, akatoitek shunga achanga, 
tuninga kaṭong hri kathei nang leh alak nankhenga, hiva ka’nkhōpna thirhrui 
chen sik tei loa, kei kapō nanhong changpet sik hi Pathen hneng kaderna kha 
kae.” 

30Khava sōa Rengpa, ram vaikarônpa, Bernice leh alakseng inding jo hei, 

31khana ansōksōt pha khat leh khat inbek heia, “Hiva mipa hin thinathei a-emak 
leh kurkhum a da theina sik katlunga tlosetna heite neimak.” 

32Khana Agrippa’n Festus hneng, “Hiva mipa hin Caesar hneng thang aleikōi 
mak inchu masōthei akachang jo kae,” ati. 

Ṭōntlohei 27 

Rome Kajōn sik Paul A’ntôr 
1Italy kajōn sik a rakōnga kan-in tôr sik kha ṭong anmathlâk jo pha, Paul leh 
alak kurkhum a aka-om ṭhahrep hei kha “Rengkalen Regiment” tia inhret Rome 
sepei rup-hei hlamkakei, Julius kut a anpek sōt jo. 

2Asia ramṭhen a ṭhumhmun hei kajōn sik a a’ntluk rakōng inkhat a Adramittium 
inphut a kanchōnga intôr jo ung. Kankâra khan Thessalonica a inphut 
Aristarchus inti Macedonia mi inkhat um le’nveia kae. 

3Ajîng kania Sidon leikatlung ung. Julius khan Paul kha aleilungset a, amadu 
arangei anpek theina sik, aṭhōn-arehei a’nhmu puina sik aleihnōm pek. 

4Khava hmun a inphut leikase nôk ung, khana thli kahrâng khan anisêm malet 
ung jâra in-ungna thei Cyprus tuikekhum pang khat langting le’ntôr ung. 

5Cilicia leh Pamphylia tuipui panghei kha kanrakan a Lycia ram a Myra a 
leikatlung ung. 

6Khana khan ṭōnpui karônpa khan Alexandria a inphut Italy kajōna tôr sik 
rakōng inkhat ahmua, amanchōng jo ung. 

7In-êngtak a kanikhō katamtak intôr unga kachâmtak a, nâknâk a Cnida inti 
khōpui kha leikatlung ung. Thli kahrâng khan kanhma amansong theimak ung 
jâra Kape Salmone rakanna Crete tuikekhum pang in-ungna thei langting 
le’ntôrsuk unga kae 

8Tuipang leh inhnairet unga intaktak a kahong unga Lasea khōpuia inphut 
a’nhlarei mak, Inhukna Ṭhumhmun inti hmun kha leikatlung ung. 

9Tui chunga hlam hro sik a’ntaklai seng khava hmun a khan pha kasôttak leika-
om ung, khava kan-om shunga khan Set manthengna Kani rōi kha le’nchai joa 
kae. Khava jâra Paul in hing’hin mansena aleinei hei: 

10“Mihringhei, tuna hiva hmun a inphut nihlam hro sik hichu inrengna ka-om 
sik; rakōng leh neinâk khana hringkhō katlung inhmangna niratōset sik a 
kahmu.” 

11Tâk-kha sepei ṭōnkarônpa khan Paul tahri kha changloa rakōng katôr 
hlamkakei leh rakōng kapupa tahri jôk kha aleiloa kae 

12Khava rakōng kehmun kha phebi hmangna sik a hmun kaṭha alei changmak 
jâra; mi rakip inum tuipuia intôra torchena Phoenix tlung nger sik, khana khan 
phebi kha hmang sik kha anleimadu jôk a kae. Phoenix hmun hi thlang-tlaitlâk 
leh sak-tlaitlâk ting kahnget Cretea rakōng ṭhumhmun inkhat kae. 

Tuipui Chunga Thlipui 
13Thlang tinga inphut thli kadaineng kha heikahrânga, mihei khan 
anmantlukna kha antlosōt tor sik jo tia anleimandon, anthirchak-ai kha 
ankeisōt a Crete tuipui pang leh inhnaitak a intôr jo ung. 

14Tâk-kha inrangtak a “Sak-sim kahnget” inti thlipui kahrattak inkhat in 
tuikekhuma inphut khan atlensuk jo ung. 

15Thli khan rakōng kha asuk jo, thli kâra rakōng tôr sik kha a-ethei mak jo jâra, 
rahnak a inṭang sik kha kahai jo unga khang’khan thli kanmantlen jo. 

16Kauda inti tuikekhum kasintek thlâng intongting kanhro pha in-ungna ahlek 
kanlei hmua kae. Khava hmun a khan rakōng shunga inhukna rakōngtehei kha 
nâknâk a kanleikim tor heia kae. 

17Khahei kha rakōng chunga ankeitou heia, hrui vâng rakōng leh kahnet a 
anleikhōp hei. Anmani’n Libya tuipui panga nêrdi khama insuk sik ung ti ṭit jâra 
intôrna pindenhei kha ankeimathlâk heia rakōng kha thli anleimantlen jo. 

18Thlipui thlihrem kha khanga kahrânga, ajîng kania chu rakōng tahei rôn 
neinâk ṭhahrep anhlon mathlâk jo, 

19khana abân kani nôk a khan rakōng hmangchâk ahlek um anhlon mathlâk a 
kae. 

20Kanikhō katamtak kha kani a-emak leh ârsi inkhatbek hmuloa, thli kahrâng 
in rahnak a aleisêm unga kae. Achai-chaina chu kahring sik ung ti inhōrna him-
him neimak jo ung. 

21Pha kasôttak rakōnga kachōng rakip kha thlai sâk loa kanleiom kahnunga, 
Paul kha an-ângkunga indinga anhnenga ahri pek hei, “Mihringhei, kaṭong 
nanta leirangei sik kae khana Cretea inphut ale’ntôrsōt mak sik me kae; kha 
aleichang inchu hiseng suksetna leh inhmangna hi’m leisōk mak ning. 

22Tâk-kha tûnchu kangek chei, kangama om ruh! Nangni inkhatbek 
nanhringkhō inhmang mak jo ning; rakōng rōk hichu inhmang sik jo. 

23Ajârchu tûnjân khan kakapu leh kakamuk Pathen ngeva inkhat kahnenga 
kajōnga, 

24‘Ṭitmak roh, Paul! Reng-kalen Caesar ângkunga akangir nger sik che kae. 
Khana Pathen in nahnenga aṭhatna shunga khan na’ntôrpui rakip hei hringkhō 
kapha’m aṭhensōt pek jo hei,’ tia ahri pek eng. 

25Khava jâra mihringhei, kangama om ruh! Ajârchu ahri pek eng kapō-pōa 
akachang sik a Pathena taksenna kanei. 

26Tâk-kha eini chu tuikekhum panga atlensōt sik me.” 

27Hing’hin Mediterranean chunga thlipui in atlen lele ung hi jân 14 tluk ning jo 
kae. Jân ṭhangṭim radona hin rakōng katôrhei khan tlâng leh a’nhnai sik jo unga 
anleimanhōi jo. 

28Khava jâra a’nthuk tena hmora akahrik heimo khat ankhit a ante pha metre 
40 a’nthuk kha anmanhretsōt jo; pha bongkhat sōa khang tlit khan antlo nôk in 
metre 30 a ahei dongdet jo kha anleihmusōt. 

29Rakōng kha hlung heia a’nsuk sik kha anleiṭit jâra rakōng kahnunga thirchek-
ai 4 anmathlâk a khō ajōngvâr sik kahngâk a derna kanneia ka-om jo ung. 

30Khava sōa rakōng katôrhei kha rakōnga inphut tlânsōt sik anleirei; anmani’n 
thirchek-ai ṭhahrep rakōng hmatinga inphut mathlâksa sik inhlem heia, 
inhukna rakōngtehei kha tuia anlei maṭhuma kae. 

31Tâk-kha Paul in sepei ṭōnkarônpa leh sepeihei hneng, “Rakōng katôrhei hi 
rakōng shunga anchōngmak jo’nchu nanhringna sik inhōrna om mak jo,” atipek 
hei. 

32Khava jâra sepeihei khan inhukna rakōngte anmakhei mathlâkna hrui kha 
antuktanna khanga abinga anmathlâk jo hei. 

33Jîngkhō ajōngvâr hmadet a Paul in mi rakip hneng thlai ahlek-hlek ansâkna 
sik aleingek hei: “Tûnchu hinga nanta heihngâk hi ni 14 hong katluk jo, khana 
hiseng shunga hin heite khatbek hongsâk mak jo chei. 

34Khan chu, nanhring theina sik a thlai ahlek bebek chu nantasâk sik a kangek 
chei. Nanlua nansam rajang inkhatbek um inhmang mak jo ning.” 

35Hivahei ahrisō pha Paul in buhlom ṭhahrep aloa, ankhenga hmaikunga Pathen 
amanpâk a, har akhōia, khana aleisâk manphut jo. 

36Anmani’m lungngamna anneia, ankhenga thlai ahlek-hlek anleisâk et jo. 

37Keini khava rakōnga akachōng seng kha kankhenga 276 ung kae. 

38Mi rakip in ansâk etsō jo pha, rakōng tahei rôn gehu kha tui-ôngpui shunga 
anhlon mathlâk a rakōng kha anlei manyâng jo. 

Rakōng Akōi 
39Sûn aheichang jo pha, khava tuipui pang rajei kha rakōng katôr he’n 
leimanhret mak hei, tâk tuibanga sōr a-om khachu anleimanhret sōt a kae; 
khava jâra a-ethei inchu rakōng kha sōr vena tôr sik a anmandon. 

40Khava pha thirchek-ai hei kha ahrui an-âttan heia tuipui shunga anmanhlut 
jo hei, kha leh inṭhōia rakōng hmai mahena hrui hei kha ansōt jo hei. 
Khang’khan rakōng kha ahmating thli’n asêmna sik rakōng hmatinga thlikhâr 
pōnzâr hei kha anleizâr jo khana tuibangting kansor jo. 

41Tâk-kha rakōng khan nêrdi bang kha avasuk a aluting seng kha intōk joa 
inhling theimak jo, akahnung langting seng nôk kha tui in-nông inhnaktak in 
avōk a ahar-ahak a kakōi jo. 

42Kurkhum mihei khan tui anjâp a tuipang re kea antlânsōt makna sik a 
sepeihei khan thatpet sik heia ṭōn anmantluk jo. 

43Tâk-kha sepei ṭōnkarônpa khan Paul kha ahuksōt hnōm jâra khava tlo sik kha 
aleikhâm heia kae. Khava kahlânga tui kajâpthei rakip in rakōnga inphut an-
inchôm inthlâk a tui anjâp masa a re ankena sik ṭong aleipek hei; 

44alakseng in rakōng kakōi ahar-ahak hei a-emak leh thingpek hei anmatua 
ankahnung anjuina sik a ṭong aleipek hei. Heikhong mo kankhenga tuire 
aleikake ung ti kha hi kae. 

Ṭōntlohei 28 

Malta Hmun a 
1Insuksetna neiloa tuire kanke pha, khava tuikekhum kha Malta kae ti 
kanmanhret sōt jo. 

2Khava ram a mihei khan kaṭhatak a anleirahlâng ung, khōsûr ahei phut a 
leikadai hêr, khava jâra hmei anleimansûk a kankhenga aniratō unga kae. 

3Paul inum hmeia ti sik a thingpun khat aheikhôm in mari inkhat hmei kalum 
kha aheithei pha heikasōk a akut kha amachuk a akaze tlit pek joa kae. 

4Aram a mihei khan Paul kut a mari inkhei kha anhmu pha, “Hiva mipa hi 
mikathat leikachang nger sik, tuipuia inphut ahei hringsōt jo ravâng avângset 
in akahring sik a phemak jo ning,” tia inkhat leh inkhat le’nbe hei. 

5Tâk-kha Paul khachu heite tiloa mari kha hmeishunga aleikathing mathlâk a 
kae. 

6Anmani’n chu heitik leh mo ahe’n thling sik a-emak leh sōkphutrōia 
aheikapura akathi sik tia anleihngâk a kae. Tâk-kha phat kasôttak an-en jo 
katlunga heite ati mak jo pha, anmandonna kha anthlenga, “Ama hi Pathen 
inkhat kae!” anti jo. 

7Khava hmun a inphut inhlarei loa khan, khava tuikekhuma ṭōnkarôn savong, 
Publius intipa hlei ṭhahrep leika-om. Marittak a ama’n aleirahlâng unga, ni 3 set 
khōhme inkhat a a-inna leikatlung ung. 

8Publius pa kha eksen leh hritluna kana a, rakhuma leikajea kae. Paul kha a-inn 
den shunga kahlut a achunga akut abōkpek a derna aneipek pha leikadam jo. 

9Hiva omchen hi asōk jo pha, khava tuikekhuma ka-om aralak akadam mak 
rakip um kahong jo hei khana leikadam jo hei. 

10Kutchoi hingja anpek ung, khana kan-intôrsōt sik jo pha kanhlam hrona 
kantarangei sik neinâk-hei rakōnga anthōnpek unga kae. 

Malta inphut Rome 
11Thla 3 sōa Alexandria a inphut rakōng inkhat khava tuikekhuma khan phebi 
aleikahmang jo arahming, “A’npher Pathenhei”, intia khan intôr unga kae. 

12Syracuse inti khōpui vakatlung ung khana khan ni 3 leika-om ung. 

13Khava hmun a inphut khanga intôr nôk unga Rhegium khōpui kha leikatlung 
ung. Ajîng kania chu thli khan thlang tinga inphut asêm manphut unga khana ni 
2 sōa Puteoli khōpui kha kanphâk a kae. 

14Khava hmun a khan takkasen ṭhahrep leh inhmutō unga anmani leh kani 
vekhat aka-omsōm sik a anleingek ung. Khang’khan Rome a kahong jo ung. 

15Kanṭong kha Rome a takkasen he’n anthei pha Appia Keithe leh Tlung-inn 
Inthum inti katlunga kahong heia anhong ratō ung. Paul in ahmu hei pha, 
Pathen amanpâk a khana rahnak a malung ngamna aleineia kae. 

Rome a 
16Rome kantlung jo pha, Paul kha-chu sepei inkhat in ahngâk a abinga a-omna 
sik a anleihnōm pek a kae. 

17Ni 3 sōa Paul in akhō kanei Jehu-di hlamkakei senghei kha intûpna sik a 
aleibek hei. Anhe’ntûp pha, ama’n anhnenga ati, “Kasōpui, Israelhei, nimipuihei 
leh nipusōn heia inphut nihongchen jo Dân kadōia tloset heite kaneimak 
ravâng, kei hi Jerusalema kurkhum mi anleimanchang eng khana Romanhei kut 
a anleipek sōt eng. 

18Ṭongderna hei anneisō eng pha thinatuk tloṭhe kaneimak kha anhmusōt pha, 
Rome mihei khan anmasō hnōm eng. 

19Tâk-kha Jehudi he’n anhnōm mak pha, kamipuihei chunga maset pek sik heite 
kaneimak jen ravâng, rumhrat a Caesar hneng thang anleimankōi jo eng. 

20Khava jâra nangni leh inhmua inbektō sik hi ngekna kanei kae. Kadik a 
nihri’nchu, Israel mipuihei inhōrnapa, ama sik jâra thirke hruia hing’hin 
a’nkhōp eng kae.” 

21Anmani’n ahnenga anti, “Keini’n Judea a inphut nang chunga lekha manrôn 
heite leihmu mak ung, khana sona inphut nang chunga ṭong heikhat a-emak leh 
ṭong kaṭhamak karôn nimi tûte’m hongmak hei. 

22Tâk-kha namalung mandon kha kanthei hnōm ajârchu hmun rakip a mihe’n 
hiva nang loiruphei chunga hin dōina ṭong anhria kae.” 

23Khava jâra Paul leh kanikhō inkhat intep jo hei, khana kanikhō ajōng tluk pha 
Paul omna hmun a khan mi hingja kahong jo hei. Jîngkâra inphut jân katlung 
Pathen Rengram ṭong kha ahri manchên pek jo hei, khana Moses Dânrabu leh 
Sânkathemhei ṭong mazet hei aleipan a Jesu chungchânga anrahlâng theina sik 
le’nṭanga kae. 

24Aṭong hri hei khan mi ṭhahrep chu aleimanhnōm hei, tâk alak he’nchu 
leitaksen mak hei. 

25Khava jâra, ankâra inhnōmtōna omloa, Paul in hiva inkhat hi ahrisō pha 
anleidahlon jo: “Nanpu sōnhei hneng Isaiah Sânkathema inphut Rathla Intheng 
in heituk kaṭha a ṭong aleihri mo! 

26Ajârchu ama’n ahri, ‘Se ina hiva mihei hneng hri roh: Nangni’n arangei chu 
nanrangei sik, tâk manhret mak tinnei; a-enchu nan-en sik, tâk hmumak tinnei, 

27ajârchu hiva mihei malung hi kamo jo, khana ankōrhei ansing, khana anhmit 
hei ankathima kae. Kha achangmak inchu, anhmit he’n anleihmu sik ankōr he’n 
anleithei sik, anmalung in anleimanhret sik, khana kei langting he’nhe sik hei, 
khana ke’n kaleimandam sik jo hei,’ Pathen in ati.” 

28Khana Paul in ṭongchaina aneia: “Nangni’n tuna nantamanhret sik khachu, 
Pathen huk manhringna ṭong hi Jât-hlop hei hneng intirsōt jo. Anmani’n chu 
anrangei sik!” 

29Paul in hivahi ahrisōa, ankâra rahnak a inkhe heia Jehudihei kha kasesōt jo 
hei. 

30Paul in inn inkhat bongkhat sik a aloa khana khan kum 2 leika-om, khana khan 
ama inhmupui sik akahong rakip aleiralam hei. 

31Ning leh hnōmtak a leh kangamtak a Rōngpu Jesu chungchânga mantheina 
leh Pathen Rengram chungchânga hrilena aleineia kae. 

Romanhei 

Romanhei 1 

1Ṭong kaṭha kahri sik a Pathen tabek, sonle inkhat kachang sik a akadei, Christa 
Jesu sōk Paul in kaheimazet kae. 

2Ṭong intheng rabu shunga ale’nzet kapōa, Ṭong kaṭha khachu hmalai khan 
sânkathem heia inphut Pathen in aleitepsa jo kae. 

3Khava khachu asapa ni-Rōngpu Jesu Christa chungchânga kae; amihring 
changna dungjuia David sōna jōng inte jo; 

4khana a’ntheng Rathla achangna dungjuia thina inphut keimathōina leh 
Pathen Sapa achangna kha ratha kahrattak a amalâr jo. 

5Jât rakip he’n antaksenna sik leh anjuina sik a hlamkei theina, Christa sik a 
sonle inkhat changna intōk-hrepna kha Pathen in ama a inphut kei apek jo eng. 

6Christa ta kachang sik a Pathen tabek Rome a ka-om nangni’m hivahin ahōmsa 
chei kae. 

7Khava jâra Pathen talungset, ami kachang sik a abek Rome a ka-om nangnihei 
seng hnenga kaheimazet kae: Nipa Pathen leh Rōngpu Jesu Christa’n maritna 
leh lung mōngna kha pek chei rasoh. 

Inpâkna Derna 
8Ahma kakei pena nangni nankhenga sik a Jesu Christa jâra ka-Pathen 
kamanpâk, ajârchu vânhnōi pumpui in nantaksenna ṭong antheia kae. 

9Asapa Ṭong kaṭha kahrilea kamalung pumpui vâng karazen Pathen, Pathen 
kha kaṭong hri kadik tina sâkhi kae. Kamandon ṭhakna chei hi Pathen in 
amanhret, 

10khana nangni sik a kader ṭhak a kae. Pathen manṭhatna a-om inchu, tûn 
achaina pena hin nanhnenga kahong theina sik, Pathen hneng kader a kae. 

11Ajârchu nanngarna sik a ke’n rathla langa vâng kha ka’nsempui theina sik chei 
ka’nhmupui hnōmhêr chei. 

12Ti chu nangni taksenna leh kei taksenna chunga inkhat leh inkhat malung 
ni’nthoktō theina sik kati kae. 

13Kasōpuihei, pha katamtak nanhnenga hong sik a le’ntluk ṭhak eng, tâk kahong 
thei makna sik heimo inkhat in ahei tik a ating ṭhak eng ti hi nantamandon nger 
sik kae. 

14Ajârchu mi rakip hneng ṭōn tlo-nger sik a kanei, akakhang hei hneng leh 
akakhangmak hei hneng, lekha kathem leh akathemmak hei hneng kalabat a 
kae. 

15Khava jâra Rome a ka-om nangni hneng um Ṭong kaṭha hri sik hi karatha 
akahrok kae. 

Ṭong kaṭha Rathahrat 
16Kei Christa ṭong kaṭha sik a inzak mak eng; hivahi ahma inkeipena Jehudihei, 
khana Jât-hlop he’m akataksen rakip hukmanhringna sik Pathen rathahrat kha 
kae. 

17Ajârchu Pathen in heikhong mo ama khet leh inṭhōia mi amandik ti hi ṭong 
kaṭha hin amalâr: hivahi a’nphutbia inphut a’nchaina katlung taksen jâra kae. 
Ṭong intheng in hinga ahri, “Taksen jâra Pathen ângshunga dikna kachen mi 
kha kahring sik,” ati. 

Mihringhei Ṭhena 
18Ṭong kadik mi’n antamanhret sik kha anhlam kadikmak khan akhâr hei, 
khava mihei ṭhatmak leh setna rakip chunga Pathen hnuk natna kha marvâna 
inphut jōng inlâra kae. 

19Pathen in akarâk hei, ajârchu Pathen chungchânga manhret torna kha 
anhnenga inlâr sengsong jo, ajârchu Pathen khet in amanlârsenga kae. 

20Pathen in vânhnōi asyem bia inphut, hmit a hmutheilo atorna, ahei tik a 
aratha neina leh apathen changna arachak kha inthengtak a inhmua kae; khahei 
kha Pathen kutsyem neinâk heia inphut inhret tor heia kae. Khava jâra khava 
mihei kha an-inphesōtna sik heite neimak hei! 

21Anmani’n Pathen anmanhret, tâk ama chen, kajana kha pek mak hei, manpâk 
um manpâk mak hei. Khava kanek a anmalung pui katluk a kamoa, anmandona 
akarōksai kha inthim in amakhusi jo. 

22Anmani’n kasing ung anti tâk kamohei; 

23Anmani’n thitik neilo Pathen antakamuk sik kanek a akathithei hei: mihring, 
va, sha, a-emak leh bok a kalôn hei ansyema ankamuk hei. 

24Khava jâra anmalung tarangei tamadu akanimak ṭōnse katlo sik a khava 
mihei kha aleihnōm pek jo hei. Khana anmani’n inzakpui ka-omtatak omchen 
inkhat leh inkhat kâra antlo jo. 

25Anmani’n akadik Pathen chungchâng ṭong kha malei kasei inkhat leh 
anthleng jo; anmani’n ahei tik a choi manshâng sik Ankasyempa kanek a 
akutsyem neinâk-hei jôk kha ankamuk a anrazen hei! Amen. 

26Anmani’n hihei antlo jâra inzakpui ka-om tak madu rangeina kha apek hei. 
Nuhmeihei kapha’num angaia taksa inchun sik kha angai kachangmak a antlo. 

27Khava kapōa khan pase he’num angaia nuhmei leh an-inthlop sik kha 
andahlona, anmani khat leh khat indu heia kae. Mihe’n inzakpui ka-om omchen 
hi inkhat leh inkhat antlo, khana anṭhena chendôr kasōk karâkna kha anbing 
chunga antajōngrôn sōt kae. 

28Khava mihei khan akadik Pathen manhretna kha anmalung shunga 
andahnōm mak jâra, antatlo mak sik kha antlona sik Pathen in malung 
kaṭhamak kha apek jo hei kae. 

29Anmani hi ṭhatmak inti rakip kha kasip phet hei, malung dikmak, akaṭhamak, 
phâmrai kase, in-enkada; anmani hi thangset, mithat, indōi, mikahōn, 
akaṭhamakpen mandonna khan kasip hei. Anmani mitheiloa inbek hei 

30inkhat leh inkhat inhri inset hei; anmani’n Pathen anhōt hêr, mi inzakna antlo, 
inlensak hei, khana in-ortettôt hei; ṭhatmak tlona sik a ahlam katamtak 
anmandon; annu anpa ṭong juimak hei; 

31anmani mandon ṭhen theina neimak hei; anṭong tepna juimak hei, khana 
milak tûte chunga lungset leh lungkham neimak hei. 

32Hinghiva omchen katlo mihei khachu anthi sik rahōi kasōk tia Pathen Dân 
tahri kha anmani’n amanhret. Achang ravâng anmani’n khava omchen kha 
antatlo manjōm rōk changloa khava omchen katlo milak-hei kha’m an-inteipui 
heia kae. 

Romanhei 2 

Pathen Ṭongtan 
1Eh kaṭhōn, nang in milak-hei chunga ṭong natan mo? Tu achang inum, khanga 
katlo mi kha rangei mandam chenhêr mak ning. Ajârchu nang in milak-hei ṭong 
natan pha, anmani tatlo kapōtak kha navatlo’n chu nabinga maset a’npek che 
kae. 

2Khang khava ṭōn katlohei kha Pathen in anṭong atan pha, Pathen hi kadik tia 
nimanhret. 

3Tâk-kha, Eh kaṭhōn, milak-hei omchen chunga ṭongkatan nang in khavatak 
kha natloa kae. Pathen ṭong tanna inphut katlânsōt sik eng tia namandon mo? 

4Achangmak leh alungsetna akalen, amandona leh ade hratna hi heitea 
nasakmak leikachang thei. Pathen hi lungset kathem kae ti hi nang in inchêna 
namanhret ajârchu ama’n namalung thlengtheina sik a hlam akeitheina sik che 
ajonga kae. 

5Tâk-kha malung kasak leh ṭong inngeimak malung kha nanei, khava jâra 
Pathen hnuk natna leh aṭongtan kadik ajōng inlâr ninga sik karâkna kalen chet 
nabinga sik nansyem joa kae. 

6Ajârchu Pathen in mi rakip anṭōntlo dungjui et a tloman apek sik hei kae. 

7Mi ṭhahrep in ṭōn kaṭha antlo manjōm ṭhak a, lûrna, kajana khana thitik 
kaneimak hringkhō kha anjong; anmani hneng Pathen in kumsôt hringna apek 
sik hei. 

8Alak he’nchu bingta rōk anmandon khana akadik mak kha juitheina sik akadik 
kha anhlonsōt, anchunga Pathen hnuk natna leh inhângna kha ajōng mathlâk 
sik. 

9Ṭōn kaṭhamak katlo rakip hei chunga inrengna leh natna ka-om sik, hma inkeia 
Jehudihei hneng khana abâna Jât-hlop hei hneng. 

10Tâk-kha ṭōn kaṭha katlo rakip hei chunga Pathen in lûrna, kajana khana 
mōngna apek sik hei, hma inkeia Jehudihei hneng khana abâna Jât-hlop hei 
hneng. 

11Ajârchu Pathen in mi rakip ôtum neiloa in-angtlinga ṭong atan. 

12Jât-hlop he’n Moses Dân kha neimak hei; Dân kasea setna antlo khana 
kathihei. Jehudi he’n Dân annei; setna antlo khana Dân in anṭong atan. 

13Ajârchu Dân ṭong theina jâra mi kha Pathen hneng akadik changmak; tâk Dân 
ṭongpek tlo jâra kae. 

14Jât-hlop he’n Dân kha annei mak ravâng anracham hrep a Dân ṭongpek kha 
antlona heia khan, anbing kalena dân kha kae hei. 

15Anmani omchen khan anmalung shunga Dân ṭongpek kha inzet ti kha amalâr. 
Anmani dik leh dikmak ṭhen theina malung kha’num hivahi kadik tia amalâr, 
ajârchu anmandonna khan vōi khat leh amaset hei, vōi khat leh amandikri heia 
kae. 

16Khava jâra kaṭong hrile Ṭong kaṭha dungjuia, khava kani ning khan Pathen in 
Jesu Christa ngansena, mihringhei malung shunga a’nthup mandonna rakip kha 
hing’hin ṭong atan sik kae. 

Jehudihei leh Dân 
17Nang heikhonga che mo? Nang nabinga Jehudi inkhat eng nati; Dân a khan 
a’nngai chea, Pathen na’nlensak pui; 

18Pathen in heimo amantlo hnōm che kha nang in namanhret, akadik kadeina 
kha Dân a inphut inthemchûk che; 

19Nang hi inchên jo che ti chu hmitkachohei hlam kaṭhōi, khō inthim kâra ka-
om hei sik a vâr inkhat che kae, 

20mikamohei inse khana hei-inhret mak hei oja inkhat che kae. Nang in 
namanhret manchên, khachu Dân shunga inphut themna leh akadik pui katluk 
a nanei. 

21Nang in milak-hei namanthei hei, heisa mo nabinga anthei mak che? “Inru 
mak ruh,” tia nahrile, tâk nang nabinga inru che mo? 

22“Jông mak ruh,” nati, nang akajông che mo? Nang in limsyem nahōt, tâk nang 
in bek-inn nachom mo? 

23Pathen Dân kanei tia inlensak che, tâk Dân kha nasuk khōia Pathen inzak 
napek mo? 

24Ajârchu ṭong intheng in ati, “Nangni Jehudihei jâra, Jât-hlop he’n Pathen 
anhrimaset a kae.” 

25Nang in Dân kha najui achang inchu, navuntan kha ahnemna ka-om; tâk nang 
in Dân kha najui mak achang inchu, nang navun naleitan hêrmak kapō che kae. 

26Jât-hlop vun katanmak mi’n Dân ṭongpek kha ajui achang inchu, Pathen in 
ama kha vun katan kapōa amandon mak sik mo? 

27Khang’khan nangni’n Dân inzet kha nanneia vun nantan jo ravâng Dân kha 
nanvōk khōi jâra Jât-hlop he’n nangni Jehudi chunga maset antapek sik chei 
kae; anmani chu taksa a vun antan makjen ravâng Dân kha anjuia kae. 

28Hei-achang inum, tu mo kadiktak a vun katan Jehudi inchênkhet kha? Avâng 
pônga Jehudi, taksa a vun katanpa kha changmak. 

29Jehudi kadik khet khachu, ashunga Jehudi kachang, amalunga vun katan mi 
kha kae, hivahi Rathla Intheng ṭōntlo kae, a’nzet Dân tatlosōt changmak. Khang 
khava mi khan mihring choi ka-ânna changloa Pathen choi ka-ânna achen. 

Romanhei 3 

1Khan chu Jehudi he’n Jât-hlop hei kanek a hnemna heimo antanei? Achangmak 
leh anvuntan kha heimo ahnemna ka-om? 

2Kadik, ahlam rakip a hnemna katamtak ka-om! Ahma inkeitak a Pathen in 
Jehudihei hneng aṭong hi amannganna heia kae. 

3Anmani ṭhahrep taksenthei anchangmak jâra, Pathen kha’m taksenthei 
akachangmak bât sik mo? 

4Kha chang hêrmak! Mi rakip malei kasei anchang inum, Pathen chu akadik 
nger sik kae. Ṭong intheng in ahri kapōa, “Nang naṭong pha, kadik a a’nlâr nger 
sik che kae, Nang naṭong intan pha, nang in nator nger sik kae.” 

5Eini tatlo ṭhena hin Pathen ṭōntlo kadik kha inchênchet a malârna akachang 
mo? Pathen in akarâk me pha eini’n ama aṭhe niti tor mo? (Hivahi der sik a ṭong 
ngai kachang sik.) 

6Changthei mak! Pathen kha akadik mak achang inchu, heikhong mo raleichung 
ṭong atantor sik? 

7Tâk-kha kei dikmakna hin, ama dikna kha inchênchet a amalâra Pathen lûrna 
kha arazen mo? Khan chu heisa mo tûn katlung mikase inkhat a maset kalachen 
ṭhak sik? 

8Chu achang inchu, “Akaṭha hongsōkna sik, setna tlo rih,” heisa mo niti mak? 
Hiva ṭongkhet hi kahri anti enga, mi ṭhahrep in inzak anleipek eng! Anmani 
rahōi sōkna dungjuia masetna kha a’npe sik hei kae. 

Akadik Tûte Om mak 
9Khan chu kaṭha jo, eini Jehudi me hi, Jât-hlop hei kanek a ni-omje akaṭha jôk 
me mo? Kha chang hêrmak! Jehudi mi achanga, Jât-hlop achanga, mi rakip set 
ratha neina thōia ka-omsō jo hei ti hi kaleimalâr jo kae. 

10Ṭong intheng in ahri kapōa: “Mikadik inkhatbek om mak, 

11mikasing tûte om mak khana Pathen inmuk tûte om mak. 

12Anmani ankhenga Pathena inphut inhesōt jo hei; anmani ankhenga anṭhepet 
jo; tûte inkhat in akadik tlomak, inkhatbek om mak. 

13Anṭonghei kha thinathei mihōnna kasip; ṭhatmak maleisei in anmalei kha 
ahmang, anbeia inphut mari tûr kapō thinathei ṭong kasōk; 

14anbeisōa hâksêrna ṭong kakha rōk kasip, 

15Mi thatna sik leh mansetna sik a anke kayâng; 

16Ansena rakip a ankahnunga sukset leh inhmangna rōk andahlon. 

17Anmani’n intōk inchamna hlam manhret phâkmak hei, 

18khan chu Pathen ṭit inti’m anmalunga om mak.” 

19Vânhnōi pumpui hi Pathen ṭong tanna thōia a-omtheina sik, khan chu mihring 
tûte rangei mandam achang makna sik, Dân thōia ka-om mihei chunga khan 
Dân shunga ka-om rakip kha mantlo sik a arei ti hi eini’n nimanhret. 

20Dân tamadu tlo jâra mihring tûte Pathen hmaikunga akadiktor om mak; Dân 
tatlosōt khachu, mi kha kaset jo ti manhretna katlo hrep kha kae. 

Heikhong mo Pathen leh Akadiksap me 
21Tâk-kha tûnchu, Dân inveiloa Pathen in mihringhei hi ama leh inṭhōia kadik 
a ada theina sik hlam kha inlâr joa kae. Hivahi Moses Dân leh sânkathemhei 
khan sâkhi anleipek achang inum dân leh heite inmat mak hei. 

22Mihe’n Jesu Christa antaksen jâra Pathen in amandik hei kae. Hivahi Christa 
kataksen rakip chunga Pathen tatlo kha kae, ajârchu mi rakip an-in angmakna 
om hêrmak: 

23mi rakip kaset jo heia Pathen huksōtna a inphut inkâr jo hei. 

24Tâk-kha Pathen maritna kutchoi mankase khan, ning leh hnōma ani-insō Jesu 
Christa jâra anmani ankhenga ama leh akadiksap amanchang jo hei. 

25-26Mi’n ama antaksen jâra, athisen vânga mihringhei set rangei mandam 
theina achangna sik, Pathen in ama aleitōksōt jo. Ama kadik ti kha manhmuna 
sik Pathen in hi atlo kae. Hmalai khan chu Pathen in mihei setna kha inhmu 
hlemsak a aleidesôt a kae; tâk tûnlai chu adikna kha manhmuna sik a 
ansetnahei kha a-enmansin jo. Hing’hin ama abingkhet a akadik kae khan chu 
mi rakip Jesu kataksenhei kha amandik jo hei ti kha Pathen in amalâr. 

27Kha achang inchu, khava chunga eini a’nlensak tor me mo? Tor mak me! 
Khavakha hei jâra hmen? Eini’n Dân kha nijui jâra mo? Changmak, tâk nitaksen 
jâra kae. 

28Ajârchu mi inkhat in Dân ṭongpek kha ajui jâra changloa, ataksen jâr rōk a 
khan ama kha Pathen leh akadiksap amanchang kae, ti hi achaina nimanhret a 
kae. 

29Achangmak leh Pathen hi Jehudihei rōk Pathen akachang mo? Jât-hlop hei sik 
Pathen kha changmak jo mo? Akachang tlit kae. 

30Pathen inkhat rōk kae, ama’n Jehudihei kha antaksenna jâra ama leh 
amandiksap sik hei kae, khan chu Jât-hlop hei kha antaksenna jâra amandik sik 
hei kae. 

31Hiva taksen hin eini Dân kha leh amanṭhen jo me mo? Changmak, chang 
hêrmak; Dân kha nimanngar jôk kae. 

Romanhei 4 

Abraham Tekâk 
1Kha achang inchu, niphung hruia nipa Abraham chungchânga heimo niti sik? 
Ama’n aleiratō kha heimo? 

2Aṭōntlo jâra Pathen leh dikna kha a chensap achang inchu, inlensakna heikhat 
ama’n aleinei sik kae; tâk Pathen hmit-hmua heite leinei mak. 

3Ṭong intheng in ahri, “Abraham in Pathen ataksen, khana ataksenna jâra khan 
Pathen in ama akadik inkhat a arahlâng jo.” 

4Ṭōnkatlo mi kha akanihlō inpek, tâk khahei khachu mankase kutchoia 
inteimak, rathaman hei kae. 

5Tâk-kha anṭōn tlona chunga changloa, an-Pathen taksenna chunga a’nngai hei, 
khan chu anṭhena kha ṭhena kaneimak tia amalârsōt jo hei, khahei taksenna 
kha ama khet leh dikna an chensapna sik Pathen in ateia kae. 

6Mi inkhat ṭōntlo rakip teipekloa Pathen in mikadik inkhat a arahlâng jo mipa 
hōina kha David in ahri pha hing’hin aleiti: 

7“Pathen in anṭhena, ansetna arangei mandam jo hei kha mikahōihei kae! 

8Rōngpu’n asetna atei pek mak sik mi kha mikahōi kae!” 

9Khava David tahri hōina kha vun katanhei sik rōk jo mo? Changmak! Vun 
katanmak hei sik a’m ahri kae. Ajârchu eini’n, ṭong inthenga nitei, “Abraham in 
Pathen ataksen, khava ataksenna jâra Pathen in ama mikadik inkhat a 
arahlâng.” 

10Khavakha heitik a khan mo aleikasōk? Avun tan mak hma a-emak leh atan sōa 
mo? Avun atan sōa changmak, atan mak hma a kae. 

11Ama kha hnungtōa avun atan kae, khana avun tan hi taksenna anei jâra 
Pathen in avun tan mak hma mikadik inkhat a arahlâng jo ti mêrchîkna kha kae. 
Khava jâra vun a’ntanmak inum Pathen kataksen mi rakip leh mikadik inkhat a 
arahlâng jo hei sik a Abraham kha rathla langa anpa kachang jo. 

12Abraham hi vun katanhei, ti chu anvuntan chung nôk a khan Abraham in avun 
tan mak hma hringkhō aleihmang kapōa akahmang hei sik a pa kha’m kachang 
jo. 

Taksen Jâra Pathen Ṭongtep Rahlâng 
13Pathen in Abraham leh atu asahei hneng vânhnōi ralei hi antahlō sik kae tia 
ṭong aleitep pek pha khanga aleichena kae, khavakha Abraham in Dân ajui jâra 
changmak, tâk ama’n taksenna aneia Pathen in mikadik inkhat a arahlâng jâra 
kae. 

14Ajârchu Pathen in aṭongtep kha Dân kajuihei hneng apek hei-achang inchu, 
taksen kha heite hnemmak jo, khan chu Pathen ṭongtep kha akarōksai kachang 
jo. 

15Dân khan Pathen hnuknat ajōng rôn sōt; tâk Dân om makna hmun a, Dân 
juimakna kha’m om mak. 

16Ṭongtep kha Abraham sōn rakip he’n mankasea Pathen kutchoi pek kapōa 
anchen theina sik taksenna chunga ale’npek kae, Dân kajui rōk hei hnenga 

changloa Abraham taksenna kapōa taksenna kaneihei hnenga kae. Ajârchu 
Abraham hi eini nikhenga rathla langa nipa kae; 

17Ṭong intheng in ahri kapōa, “Ke’n nang jât katamtak hei pa kamanchang jo 
che.” Khava jâra akathi’m amanhringsōt khana aleika-om mak kha’m aṭongpek 
in aman om tor, Abraham in aleitaksen khava aṭongtep kha Pathen hmit-hmua 
akaṭha kae. 

18Inhōrna sik heite ajâr aleiom mak laitak Abraham in aleitaksen khana lei-
inhōra kae, khava jâra “jât katamtak hei pa,” kha hongkachang. Ṭong intheng in 
hing’hin, “Natu nasa ârsi ja kapōa kachang sik hei,” ati. 

19Khava pha ama akum 100 katlukvet jo; ataksa a’n-en pha akathisa ka-ang jo 
khana Sarah kha’num von choitor mak jo, tâk ataksenna khachu leitlâksam 
dekmak a kae. 

20Ataksenna kha inhling mak; khana Pathen ṭongtep a khan inkei-chiona 
neimak; ataksenna khan rathahrat amansip a, Pathen kha choi ka-ânna anei. 

21Pathen in aṭong tepna kha atlo tor nger sik tia inchênna ahlamrin. 

22Khava jâra, Abraham in ataksen jâra, “Pathen in mikadik a arahlâng” kae. 

23“Mikadik a arahlâng,” inti ṭong hi, ama sik rōk a a’nzet changmak. 

24Ni-Rōngpu Jesu thina inphut akakei inthōipa takkasen, mikadik a arahlâng sik 
seng eini sik a’m khavakha a’nzet kae. 

25Eini setna jâra ama akathi sik a pek sōt jo kae, khan chu eini Pathen leh 
akadiksap nichang theina sik, ama akahring sik a keimathōi jo kae. 

Romanhei 5 

Pathen leh Diksapna 
1Tûnchu eini taksen jâra Pathen leh akadiksap kachang jo me, ei-ni’n Rōngpu 
Jesu Christa jâra Pathen leh inchamna ninei jo. 

2Pathen maritna manhret pum a tuna ni-omna shunga hin ama’n taksen jâra 
aṭhōi manhlut me kae. Khava jâra Pathen lûrna nichen sik tia inhōrna nineia 
a’n-or me kae! 

3Khana nikhōdeng theina kha’num in-or me, ajârchu khōdeng theina khan 
dehratna amasō, 

4dehratna khan Pathen manṭhatna amasō, manṭhatna khan inhōrna amasō ti 
eini’n nimanhret. 

5Hiva inhōrna hin malung tlâksamna apek mak, ajârchu Pathen kutchoi pek me 
Rathla Intheng vâng khan Pathen in alungsetna kha nimalung shunga ajōngsun 
mathlâk pek mea kae. 

6Ajârchu eini’n ratha heite nineimak laitak, Pathen takadei phatak a khan 
Christa kha mikaṭhamak-hei sik kathi jo. 

7Mikadik inkhat sik mi inkhat athi sik hi a’ntak inkhat kae. Mikaṭha inkhat sik 
mi inkhat akathi ngam katlunga ka-om thei. 

8Tâk-kha Pathen in eini hi heituk-hrep mo alungset me ti kha amalâr jo, khachu 
eini’n mikaset nileichang laitak Christa kha eini sik a kathi jo. 

9Tûnchu ama thisen jâra eini hi Pathen leh amandiksap jo me; kha achang 
inchu, Pathen hnuk natna inphut heituk kakhe chet a ama’n ahuksōt sik jo me 
mo! 

10Eini hi Pathen kadōi leikachang me; tâk asapa thi jâra khan ama’n aṭhōn 
amanchang jo me. Tûnchu eini Pathen ṭhōn kha kachang jo me, khan chu 
Christa hringkhō khan heituk ahukchet sik jo me mo! 

11Tâk-kha khaseng rōk kha changmak; tûn eini Pathen ṭhōna ani kasyem ni-
Rōngpu Jesu Christa a Pathen ṭōntlo jâra khan eini inpâk a katlai jo me. 

Adam leh Christa 
12Mi inkhat jâra ralei pumpui chu-nga setna hongkahlut, khana setna khan 
thina ahei choi manhlut. Khava thina kha mihring rakip chunga katlung jo 
ajârchu mi rakip in setna antlo jo. 

13Dân a’npek mak hma ralei-chunga setna kha leika-om, tâk Dân om makna 
hmun a khan setnahei tintana kha leiom mak. 

14Achang ravâng Pathen ṭongpek aleikasuk khōi Adam kapōa setna aleikatlo 
mak hei chunga kapha, Adam pha a inphut Moses pha katlunga, thina khan 
mihring jât-hei chunga vai aleirôn joa kae. Adam khachu akajōng sikpa lim 
inkhat kapō kae. 

15Tâk-kha 2 hei kha thakhat changmak hei ajârchu Pathen kutchoi pek mankase 
kha Adam setna kapō kha changmak. Mi inkhat set jâra mi katamtak kathi hei 
ti hi chu akadik kae. Tâk-kha Pathen maritna khachu akalen chet kae, khana mi 
inkhat ti chu Jesu Christa maritna vânga mi katamtak hei hneng apek mankase 
kutchoi kha’n kalen chet a kae. 

16Pathen kutchoi pek kha leh mi inkhat setna kha an-in angmakna inkhat ka-
om. Mi inkhat vōi khat asetsōa khan, “Ṭhena”, ṭongtan kha achunga ka-om; tâk 
setna katamtak ahong omsōa, eini sik rahōi sōklo kutchoi pek “Ṭhena ka-om 
mak”, inti kha kahong. 

17Khava mi inkhat set-tloa inphut thina akahong khan vai arôn inphut jo ti hi 
akadik kae. Tâk-kha mi inkhat ti chu Jesu Christa tatlosōt kara khan chu heituk-
hrep a akalen jôk sik mo! Pathen maritna katamtak kachen hei, khana 
mankasea ama leh mandik sapna kachen hei khan Christa a hringkhō shunga 
vai anrôn sik. 

18Khan chu, khava inkhat set jâra mi rakip maset anchang jo kapōa, kha leh in-
anghrep a mi inkhat ṭongjui jâra mi katamtak Pathen leh amandiksap sik hei. 

19Mi inkhat ṭong juimak jâra mi katamtak mikaset amanchang hei kapōa, mi 
inkhat ṭongjui jâra mi katamtak Pathen leh amandiksap sik hei kae. 

20Khan chu tloṭhe pungna sik a Dân kha ahon’rôn inhlut kae; tâk set pungna 
hmun a khan, Pathen maritna kha’m kapungsa chet a kae. 

21Khan chu, setna khan thina vânga vai arôn kapōa, ni-Rōngpu Jesu Christa jâra 
kumsôt hringnating ani kaṭhōi Pathen maritna khan dikna vânga vai arôn. 

Romanhei 6 

Set a Thina, Christa leh Inchun a Hringna 
1Khan chu eini’n heimo nihri sik? Pathen maritna kha apungsana sik setna eini 
aka-om ṭhak sik me mo? 

2Kha changmak! Eini setna kathi jo me, heikhong mo setna shunga alaka-om 
ṭhak tor sik me? 

3Ajârchu, eini Jesu Christa leh inchunna shunga tui hlutna nichen pha, eini ama 
thina shunga inchun jo me ti hi inchêna nanmanhret. 

4Pa lûrna rathahrat khan Christa kha thina inphut akei mathōi kapōa eini 
hringkhōther inkhat a nihringna sik, eini tuihlut a khan ama leh inphûmsap jo 
me khana athina kha nichenpui sap jo kae. 

5Ajârchu, ama thina shunga khan ama leh inkhat nichang jo jâra, kha leh in-
anghrep a ama keimathōi changna shunga khan inkhat akachang sik me kae. 

6Khana eini setna sōk nichang nôk makna sik, nibing set ratha hratna kha 
manhmangna sik, ni-omchen marō kha thingrake chunga Christa leh thatsap jo 
hei kae, ti hi eini’n nimanhret. 

7Ajârchu mihei anthi pha, anmani kha set rathahrat a inphut masōsōt jo hei kae. 

8Eini Christa leh akathisap me nichang jo jâra, ama leh akahringsap sik me ti hi 
nitaksena kae. 

9Ajârchu, Christa kha thina inphut keimatho kachang jo, khana thi nôk hêrmak 
jo ning, thina khan ama chunga ratha neinôk hêrmak jo ning ti hi eini’n 
nimanhret. 

10Khan chu, ama’n athi jâra thina’n achunga ratha neimak jo; khana tûnchu 
Pathen leh inchunna shunga akahring jo kae. 

11Khavakha leh in-anghrep a nangni setna chungchânga khan chu akathi jo chei, 
tâk Jesu Christa a Pathen leh inchunna shunga khan chu akahring jo chei inkhat 
a a’ndon sik chei kae. 

12Nanbing taksa tamadu rangei ṭong juina sik a, setna kha akathithei nantaksa 
chunga vai arôn hêrmak sik kae. 

13Khan chu nantaksa bâk inkhat rōk um akaṭhamak ṭōn hmangna sik nantaphe 
mak sik kae. Khava kanek a, akadik ṭōn tlona sik nantaksa pumpui phesōt una, 
thina inphut hringna nanhei kaṭhōi Pathen hneng nanbinga inpek inhlut ruh. 

14Ajârchu, nangni Dân thōia akahring changmak jo chei, Pathen maritna thōia 
akahring jo chei kae, setna kha nankapu akachang hêrmak sik kae. 

Dikna Sōk-hei 
15Khan chu heimo? Eini Dân thōia ni-om mak jo jâra, Pathen maritna thōia aka-
om nichang jo jâra, setna nitlo sik mo? Kha changmak! 

16Nangni’n tu mo inkhat thōia sōk changna sik nan-inpek inhlut pha aṭong 
nantajui nakapupa sōkkhet nanchang jo kha nanmanhret a kae, thina heikarôn 
sōt setna sōk achang inum, khana ṭongjuia Pathen leh akadik a dasapna sik sōk 
kha achang inum. 

17Tâk-kha Pathen kha manpâk a om rasoh! Ajârchu nangni vōi khat setna sōk 
nanleichang inum, tûnchu nanta rahlâng jo mantheina chei shunga akadik 
nantahmu kha malung kahluttak a nanjui joa kae. 

18Nangni setna inphut masō jo chei kae, khana dikna sōk akachang jo chei kae. 

19(Mihring bing ngaia nantlâksam jâra ke’n nitina ṭonghri ngaihrep kahong 
hmang kae.) Nangni pha khat a ṭhatmak tlona sik a’nthengmak leh ṭhatmak sōk 
sik a nanbinga pum inpea le’npek sōt jo chei. Khava kapōa tûnchu, a’ntheng kha 
tlona sik, omchen kadik sōk sik a nanbinga pum inpek a a’npek sōt sik chei kae. 

20Nangni setna sōk nanlei changlai, omchen kadik a inphut masōsōt leikachang 
chei. 

21Nangni tuna nanta’n zakpui omchen nanta leitlo hei khana inphut akaṭha 
heimo nantachen aka-om jo? Khavahei tarôn sōt khachu thina kae. 

22Tâk-kha tûnchu nangni setna inphut masō kachang jo chei, Pathen sōk 
akachang jo chei kae. Ṭhatchômna nantahmu khachu hringkhō inkhat ahnenga 
nanta tōksōtpet kha kae, khana khava tahei rôn sōt khachu kumleikōa hringna 
kae. 

23Ajârchu setna tapek tloman khachu thina kae; tâk Pathen kutchoi pek 
mankase khachu ni-Rōngpu Jesu Christa leh inchunna shunga kumsôt hringna 
kha kae. 

Romanhei 7 

Sanghrama Inphut Mantheina 
1Kasōpuihei, kahri sik hi nangni’n inchêna nanmanhret sik, ajârchu dân 
chungchânga nankhenga nanmanhret a kae. Mihe’n anhring lai seng rōk dân in 
anchunga vai arôn kae. 

2Man enna inkhat a, puise kanei nuhmei inkhat, apuise hring lai seng amanu 
kha dân khan apuisea akhit kae; tâk apuise kha athi jo’nchu dân in amanu kha 
apuisea aleikhit a inphut amasō jo. 

3Khava jâra apuise hring lai seng amanu kha pase hlop inkhat leh ava-om inchu, 
amanu kha mikajông inti sik; tâk apuise kha athi jo’nchu, kadiktak a amanu kha 
masō jo kae; pase hlop inkhat leh sanghram avachang jo’num akajông 
changmak jo. 

4Khava ângphunga kasōpuihei, nangni’m khanga sik chei kae. Ajârchu nangni 
Christa taksa bâk kha nanchang jâra, Dân tak a nimandon inchu nangni’m 
akathi jo chei kae; tûnchu hringkhō hi Pathen sik a pui katluk a hmangna sik 
thina inphut akathōi sōtpa ta jo chei kha kae. 

5Heijâra mo niti’nchu, mihring ngai dungjuia nihring lai hin Dân in setna 
tamadu leh tarangei kha akachok mathōia nitaksa chunga khan ṭōn atlo, khan 
chu nitlo rakip kha thina vakachang. 

6Tûnchu, hei-achang inum, Dân a inphut kasōk jo me, ajârchu pha khat a eini 
kurkhum a anileikada hnenga khan chu akathi jo me kae. Tûnchu dân marō 
inzet dungjuia khan eini’n nirazen changmak jo, tâk Rathla hlamthera nirazen 
jo kae. 

Dân leh Setna 
7Khan chu, Dân kha binga setna pui katluk kae niti sik mo? Changmak! Tâk-kha 
Dân khan setna kha heimo kae ti amanthei eng. Ajârchu Dân khan, “Minei 
chunga thangset tlomak roh,” aleiti mak inchu, ke’n thangset inti kha kalei 
manhret mak sik kae. 

8Ṭongpek a inphut setna khan hlam inkot ahmu sōt a bing thangsetna rakip 
kashunga akachok mathōia kae. Ajârchu Dân omloa setna kha akathi kae. 

9Kei khet um vōi khat chu Dân omloa leikahring eng, tâk ṭongpek kha ahong 
hlut pha setna kha hong kahringsōt jo, 

10khana kei kathi jo eng. Khana hringna anikapek sik ṭongpek khan kei chunga 
chu thina jôk apek jo eng. 

11Ajârchu setna khan ahlam inkot ahmu sōt a ṭongpek kha ahmangchâk a kei 
ahōn enga athat jo enga kae. 

12Khan chu, Dân kha abinga intheng, khana ṭongpek kha intheng, kadik, khana 
kaṭha. 

13Khan chu akaṭha kha kei sik a thina akachang jo mo? Changmak! Khava 
katlosōt khachu setna kae; setna ngai kha kadiktak a a’nlârsōt theina sik, setna 
khan akaṭha kha ahmangchâk a kei chunga thina ahei rôn sōt kae. Khang’khan 
ṭongpek kha ahmangchâk a setna kha akakhôk chet setna hongkachang jo. 

Nikâra Inchokna 
14Dân hi rathlatinga achang kha eini’n nimanhret; tâk kei chu rathla langa 
changmak enga, setna sōk inkhat a jōrsōt jo eng kae. 

15Ke’n heimo katlo manhret mak eng; ajârchu ke’n kamadu ṭōn kha tlomak 
enga, kamater ṭōn jôk kha katlo ria kae. 

16Ke’n kamadumak kha katlo jâra, Dân kha kadik ti kahnōmna kha a’nlâr kae. 

17Khava jâra hiva akatlokhet kha kei changmak eng, kashunga ka-om setna tatlo 
jôk kae. 

18Karalei mihring ngai hin, kashunga akaṭha inti om mak ti ke’n kamanhret. 
Ajârchu kashunga ṭōn kaṭha tlo hnōmna a-om ravâng, ke’n kha tlotor mak eng. 

19Ke’n ṭōn kaṭha katlo hnōm kha tlomak enga, katlo hnōm mak ṭōnse jôk kha 
katlo ri jo. 

20Ke’n katlo hnōm ṭōn kha katlomak achang inchu akatlo kha kei changmak 
eng; khava kahlânga kashunga ka-om setna tatlo kae. 

21Achang jâra hiva dân hin ṭōn atlo ti kha kahmu sōt khachu: ṭōn kaṭha katlo 
hnōm pha, ṭōnse rōk jôk kakadei ri jo. 

22Kashung inchu Pathen Dân kha amadu. 

23Tâk-kha kataksa chunga ṭōnkatlo dân hlop inkhat kahmu sōt, khava dân khan 
kamanṭhat dân adōi kha kahmu sōt. Khava khan kataksa chunga ṭōnkatlo setna 
dân hnenga kurkhum mi amanchang jo eng. 

24Heituk a akahōi mak mi jo eng mo! Thina sik a ani kaṭhōi hiva kataksa inphut 
hin tu’n mo kei akatlânsōt sik eng? 

25Ni-Rōngpu Jesu Christa inphut hiva akatlosōt Pathen kha manpâk a om rasoh! 

Khan chu, hivahi ka-omje kha kae: kabinga chu Pathen dân hi kamalung rōk in 
arazen tor, khana kamihring ngai khan chu setna dân kha arazen. 

Romanhei 8 

Rathla a Hringkhō 
1Tûnchu Jesu Christa leh inchunna akahring mihei sik a masetna inti om mak 
jo. 

2Ajârchu Rathla dân kha Christa Jesu leh inchunna hringkhō shunga aṭhōi 
manhlut jo me jâra setna dân leh thina inphut amasō jo eng kae. 

3Ralei mihring hi angaia atlâksam jâra, Dân in atlo tor mak kha Pathen in atlo 
jo. Setna kator sik a, set kasip mihring ngai kapōa kajōng, Asapa khet kha 
ajōngtir, mihring ngai shunga setna kha maset apek jo. 

4Taksa mihring dungjuia akahring changloa, Rathla dungjuia akahring Dân 
tamadu akadik kha, eini hnenga inphut pui katluk a atlaina sik a hivahi Pathen 
tatlosōt kae. 

5Mihring ngai mantheina dungjuia akahring hei kha, anlungri kha anmihring 
ngai tamadu khan vai arôn kae. Rathla mantheina dungjuia akahring hei kha, 
anlungri kha Rathla tamadu khan vai arôn kae. 

6Mihring ngai tamadu vairôn khan thina kha amansōk; Rathla tamadu vairônna 
khan chu hringna leh mōngna kha amansōk. 

7Khava jâra anmihring ngai tamadu vairôn hei khachu Pathen kadōi 
hongkachang hei; ajârchu Pathen Dân kha juimak heia kae, khana inchêntak a 
ajui um juitor mak hei. 

8Mihring ngai kajuihei khan Pathen malung mantlai tor mak hei. 

9Tâk-kha nangni chu mihring ngai tamanthei chei dungjuia hringmak chei; 
khava kanek a, Pathen Rathla kha nanshunga kadiktak a a-om inchu, Rathla 
tamanthei chei dungjuia akahring jo chei kae. Tu achang inum Christa Rathla 
kaneimak mi kha Christa mi changmak. 

10Tâk-kha Christa kha nanshunga a-om inchu Rathla kha nangni sik a hringna 
kae; ajârchu setna jâra nantaksa hei kha athi sik inum nangni chu Pathen leh 
kadik a dasap jo chei kae. 

11Thina inphut Jesu akakei inthoi Pathen rathla kha nanshunga a-om inchu, 
Christa kha thia inphut akakei inthōipa Rathla nanshunga aka-om khan 
nantaksa akathihei kha hringna ahongpek nôk sik hei. 

12Khava jâra kasōpuihei, eini’n karâkna inkhat ninei, khavakha mihring ngai 
tamadu dungjuia hringna kha changmak. 

13Ajârchu nangni mihring ngai tamadu dungjuia nanhring inchu, kathi sik chei; 
tâk Rathla khan nanset ṭōntlohei kha nanmanhai inchu, kahring sik chei. 

14Pathen Rathla taṭhōi hei seng kha Pathen sahei kae. 

15Heijâra mo niti’nchu Pathen tapek chei Rathla khan nangni sōk manchang 
mak chei khana ṭitna amannei mak; khava kanek a Rathla khan nangni Pathen 
sahei amanchang jo chei. Khana khava Rathla hrat vâng khan eini’n Pathen 
hneng, “Apa, kapa,” amantitor mea kae.  

16Eini Pathen sa nichang kha phôngsōtna sik a Pathen Rathla khan eini rathla 
kha a’nchunpuia kae. 

17Eini Pathen sa nichang jo jâra, amihei sik a ada mahâmṭhatna khana Christa 
sik a ada mahâmṭhatna kha’m nichensap sik jo; ajârchu tûn eini’n Christa 
inrengna kha nidepui inchu, alûrna kha’m nichenpui sik kae. 

Hnunga sik a Lûrna 
18Tûn pha shunga eini’n khōdeng theina nide manrim hi leh hnunga nichunga 
ajōng katlung sik lûrna kha tethei changmak ning tia kamandon. 

19Pathen in asahei ajōng malâr sik hei kha kutsyem rakip in antahngâk hla et 
kae. 

20Ajârchu kutsyem kha abitin hui mathlung mak tia maset inpek jo, abing 
lungdo changmak, tâk Pathen in hinga sik tia alungdo kha kae. Kha’num 
inhōrpuina sik hi ka-om, 

21khachu kutsyem hi asōk changna inphut aṭop inhmang makna sik ni khat 
masōa alaka-om sik kae, khana Pathen sahei hi akalûrtak ning leh hnōm kha 
achanpui sik hei kae. 

22Ajârchu nai kanei sik a nupui naiha aphut kapōa tûn katlunga hin kutsyem 
rakip nat kade-hla a inkōi heia kae. 

23Tâk-kha kutsyem rōk kha changmak, eini hma inkeipena Pathen kutchoi 
Rathla kachen me hi’m Pathen in asa amanchangna sik me khana nitaksa 
pumpui ning leh hnōma amasōna sik me nihngâk hla a nishungting inkōia ka-
om et me. 

24Ajârchu inhōrna vâng eini hukmanhring akachang me kae; tâk eini’n 
ni’nhōrna kha nileihmusa jo achang inchu, khavakha inhōrna kadik changmak. 
Ajârchu heikhat hmusa jo chunga tu mo a’nhōr phung aka-om? 

25Tâk-kha hmumak chunga a’nhōr me achang inchu, khava sik a dehrat leh 
inṭhōia nihngâk kae. 

26Khavakha leh in-anghrep a Rathla kha eini nitlâksam jâra nika-bôm sik a 
akajōng kae. Ajârchu, eini’n heikhong mo derhlam kasōk manhret mak me; 
Rathla khan eini sik Pathen hneng hritheilo leoa inkōia angek pek mea kae. 

27Khana nimalung shung kahmu sō tor Pathen khan Rathla tamandon kha 
heimo ti hi amanhret; ajârchu Rathla khan Pathen lungdo dungjuia, amihei 
kahlanga Pathen hneng angek pek hei. 

28Ajârchu Pathen mantlukna dungjuia abek hei, ama inlungset mihei ṭhatna sik, 
heirakip a ṭōn atlo ti hi eini’n nimanhret. 

29Sapa kha sōpui katamtak kâra upapen achangna sik, Pathen talei kadeisōtsa 
hei kha Sapa kapōa anhong changna sik, ahlop a aṭhensōt heia kae. 

30Khana Pathen in ahlop a adasōt hei kha abek hei; ama’n abek hei kha, ama leh 
inṭhōia kadik a adasap hei; khana alûrna kha anmani achanpui sap hei. 

Christa Jesua Pathen Lungsetna 
31Hivaseng chunga hin eini’n heimo nihri ngam sik? Pathen kha nilanga a’nṭang 
inchu, tu mo anikadōi tor sik? 

32Ama’n asapa kapha maner loa nikhenga sik a atōksōt jo! Ama’n asapa kha 
hmen apek sōt jo me achang inchu, heirakip hi mankasea apek mak sik me mo? 

33Tu’n mo Pathen takadeisōt mihei kha maset apek sik hei? Pathen ama khet in 
anṭhena om mak tia ahrisōt jo kae. 

34Khan chu tu’n mo anmani masetna apek sik hei? Akathi jo Christa Jesu khana 
Pathen changting a’n-onga eini sik akaderpa kha’num tlomak ning. 

35Khava jâra Christa lungsetna inphut tu’n mo eini akeiṭhentor sik me? Malung 
bōina’n mo, khōdeng theina’n mo, suk manrimna’n mo, vonṭâm inmo, sara 
changna’n mo, khôk na’n mo, thina’n mo? 

36Hing’hin Ṭong Inthenga inzet: “Nangni sik jâra keini pha rakip a thinathei kha 
kanthōk; that sik a keisôn kemōngte kapōa antlo manrim ung.” 

37Emak, khahei seng chunga khan, ani’nlungset ama jâra pui katluk torna kha 
nichen jo! 

38Ajârchu ama lungsetna mea inphut heite’n aṭhen tor mak ning ti ke’n inchêna 
kamanhret. Thina achanga, hringna achanga, marvân ngeva anchanga, marvân 
chunga ratha kaneihei anchanga, tûn achanga, hnunga achang inum, 

39raleichunga leh ralei thōia achanga, kutsyem rakip in achanga, Jesu Christa 
jâra Pathen lungsetna nita kachang jo khana inphut heite’n aṭhen tor mak ning. 

Romanhei 9 

Pathen leh Amihei 

1Ke’n akadik kha kahri kae; Kei Christa ta eng kae, kamalei seimak. Rathla 
Intheng tamanse, kei mandon ṭhen theina hinum, kamalei seimak ti kha 
amanchên, 

2Ti chu ke’n heituk a’nreng eng mo khana heituk bânglo jena kamalung akana 
jo mo, 

3kataksa leh kathisenkhet kamihei sik a tia kahri pha, kamalei seimak ti hi 
amanchên pek eng. Ajârchu, anmani sik jâra kei Pathen hâksêr akachen leh 
Christa a inphut ṭhensōt inkhat a indon eng. 

4Anmani Pathen mihei kae; asa amanchang jo hei khana alûrna anhnenga 
amalârpek jo hei; ṭong a’nteppui heia Dân kha apek hei; anmani’n akadik 
kamukna kha annei jo; Pathen ṭongtepna kha anchen jo; 

5anmani hi rahming inthang pusōn heia ajōng kakōn hei kae; khan chu Christa 
kha mihring inkhat a anmani phung kae. Heirakip chunga vaikarôn Pathen kha 
ahei tik a choi ka-âna om rasoh! Amen. 

6Ke’n Pathen ṭongtep kha inṭhe jo katina changmak; ajârchu Israel mi rakip kha 
Pathen mi changmak heia kae. 

7Abraham sōn rakip hei kha’m, Pathen sa changpet mak hei, ajârchu Pathen in 
Abraham hneng, “Nahnenga ka ṭongtep tu leh shahei kha Isaac a inphut nahmu 
sik kae,” ati. 

8Hiva tina chu, taksa dungjuia a’nte sahei khachu Pathen sa changmak hei, 
khanga changloa Pathen ṭongtep dungjuia a’nte sahei seng rōk kha atu asa 
kadik-hei kae, tia inlo hei. 

9Ajârchu Pathen ṭongtep kha hiva ṭong hi kae, “Kei aphatak a he’nle sik eng 
khana Sarah in sapa inkhat anei sik.” 

10Khana hivahin inchai mak. Ajârchu Rebecca in sapase 2 anei hei, anpa inkhat 
rōk nipu Isaac kha kae. 

11-12Tâk-kha sapa inkhat kadeisōt a Pathen mantlukna kha pui atlukna sik, 
Pathen in Rebecca hneng ati, “Upapa khan naipangpa kha arazen sik kae.” Hiva 
ṭong hi an-intet mak hma, akaṭha leh akase heite anmani’n anmanhret mak 
hma, Pathen in aleihrisa kae; khava jâra Pathen takadei hi ṭōntlo jâra 
changmak, abekna chunga a’nngai kha kae. 

13Hing’hin Ṭong intheng in ati, “Ke’n Jacob kamalungset, tâk Esau chu ka-en 
kada,” ati. 

14Khan chu, eini’n Pathen kha dikmak niti sik mo? Kha changmak! 

15Ajârchu ama’n Moses hneng, “Ke’n kamadudu chunga khan maritna kanei sik 
kae; ke’n kamadudu chunga khan lum lona kanei sik kae,” ati. 

16Khan chu mihring ṭōn tlona leh mihring maduna chunga a’nngai changloa, 
Pathen lungset maritna rōk a khan a’nngai kha kae. 

17Ajârchu Ṭong intheng in Egypt reng Pharaoh hneng ati, “Vânhnōi raleichunga 
kajâi manthang sōna sik leh karatha hratna manhmuna sik a hmang sik chea, 
khava sik mônga nang renga kasyem che kae.” 

18Khava jâra Pathen in amadudu chunga lungset maritna aneia, racham kase 
amanchang hnō-hnōm kha racham kasea asyem kae. 

Pathen Hnuknat leh Maritna 
19Tâk-kha mi inkhat in kahnenga hing’hin, “Kha achang inchu, Pathen in mi 
inkhat ṭhena kha heikhong mo ahmu thei sik? Pathen lungdo kha tu’n mo 
akhâmtor sik?” ati sik. 

20Tâk-kha, Eh kaṭhōn, Pathen hnenga ṭong insôn sik, nang kha tu che mo? Ralei 
bephu inkhat in akasyem hneng, “Heisa mo hinga nasyem eng?” tia ader thei sik 
mo? 

21Hei-achang inum, be kakhengpa khan amadudua matlak kha hmangtheina 
ratha aneia kae, khana matlak ahlom inkhat rōk a inphut a bephu 2, inkhat chu 
man kabeia, inkhat chu man katama, asyemthei heia kae. 

22Khava kapōa Pathen tatlo hi’m akadik kae. Ama’n ahnuk natna leh aratha 
hratna kha amalâr hnōma kae. Tâk-kha ahnuk natna hêr hei chunga leh asuk 
manhmang sik hei chunga thōkna, adesōt pek heia kae. 

23Khan chu alûrna kachen sik a aman tlukdek maritna kachen jo einihei chunga 
ajōng pek me alûrna katamtak kha’m malâr sik a amadua kae. 

24Ajârchu einihei hi Jehudihei kâra rōk changloa Jât-hlop hei kâra inphut a’m 
abeksōt mipui me kha kae. 

25Ajârchu ama’n Hosea lekha a hing’hin ahri: “Kami kachangmak mihei kha 
ke’n, ‘Kamihei,’ kati sik. Kamalungset mak jât kha, ‘Kalungset hei,’ kati sik. 

26‘Nangni kami changmak chei,’ tia ahrina hmuntak a khan, anmani akahring 
ṭhak Pathen sahei a’nti sik hei kae.” 

27Khana Isaiah in Israelhei chungchânga aleiphông: “Israel mihei kha tui-
ôngpui nêrdi ja anchang inum, ankâra mi ajingte rōk hukmanhring akachang 
sik hei kae; 

28ajârchu Rōngpu khan vânhnōi pumpui atintana kha achailoi sik jo.” 

29Hing’hin hma a Isaiah in aleihridek kapōa, “Chunghnung Rōngpu khan eini tu 
leh sa ṭhahrep aleidahlon pek mak me’nchu, eini Sodom leh Gomorrah kapōa 
aleikachang sik me kae.” 

Israelhei sik Paul Derna 

30Khava jâra eini’n niti khachu Jât-hlop hei anbinga Pathen leh akadik a 
omsapna sik aleikajong mak hei kha, taksen jâra ama leh akadiksap amanchang 
jo hei. 

31Khana kadeisōt jât-hei, Dân vânga Pathen leh kadik a omsapna sik kajōng hei 
khan Pathen leh kadik a omsapna kha hmutor mak jo hei. 

32Heijâra mo antahmutor mak? Ajârchu anmani taksenna chunga changloa, ṭōn 
tlona chunga an-inngai jâra kae. Anmani, “Inpaina hlung,” chunga khan inpai 
inthlûk jo heia kae. 

33Ajârchu hing’hin Ṭong Inthenga inhri: “Enruh, ke’n Ziona hlung inkhat mipui 
inpaina sik kada, hiva hlung hin mihei amanpai intluk sik hei. 

Tâk-kha tu achang inum ama kataksen khachu amalung tlâksam mak ning.” 

Romanhei 10 

1Kasōpuihei, kami khet hei hi hukmanhring anchang sik kha ke’n heituk-hrep 
kamalung pumpuia kamadu jo mo! Ke’n heituk-hrep a anmani sik Pathen kader 
jo mo. 

2Anmani Pathena anmalung kahlut hrânghra ti hi ke’n nanhnenga kahri 
manchên tor; tâk-kha manhretna kadiktak chunga anmalung akahlut khachu 
changmak. 

3Pathen in ama leh kadik a dasapna sik hlam asyem kha anmani’n leimanhret 
mak hei, khava kahlânga anmani’n anbing tamaduhrep hlam an-insyema 
insaler hei; khava jâra mihring mandikna sik a Pathen hlam syema khan inpek 
inhlutmak heia kae. 

4Ajârchu akataksen rakip kha Pathen leh kadik a dasapna sik a, Christa khan 
Dân inchaina kha atlosōt jo. 

Hukmanhringna hi Mi rakip sik a kae 
5Dân juia inphut Pathen leh kadik a omsapna sik Moses’n hivahi amazet kae: 
“Tu achang inum Dân ṭongpek-hei kajui kha kahring sik.” 

6Tâk-kha taksen jâra Pathen leh kadik a omsapna chunga Ṭong intheng tahri 
kha hi kae: “Marvâna tu mo akake sik? tia nanbinga a’nder sik chei changmak.” 
(Khachu Christa nikei mathlâk kae). 

7“Khan nôk chu, ralei thōia tu mo akahlut sik? tia nanbinga a’nder sik chei 
changmak.” (Khachu Christa thina inphut nikei mathō kae). 

8A’nhri kha hi kae: “Pathen ṭong kha nanhnenga ka-om, nanmalung shunga leh 
nanbeia ka-om,” inti kha keini tahrile, taksenna ṭong kha kae. 

9Nanbei in Jesu kha Rōngpu kae tia nanhri sōt a khana ama thina inphut Pathen 
in akei mathōi jo tia nanmalung shunga nantaksen inchu, nangni hukmanhring 
kachang sik chei. 

10Eini Pathen leh kadik a adasap me hi eini taksenna jâra kae; eini hukmanhring 
nichen hi nibeia niphôngsōt jâra kae. 

11Ṭong intheng in, “Tu achang inum ama kataksen mi kha malung tlâksam mak 
ning,” ati. 

12Hinahin mi rakip invei jo, ajârchu Jehudi leh Jât-hlop inkhetna heite om mak. 
Pathen chu mi rakip Rōngpu inkhat rōk kha kae khana akabek rakip hneng 
katluk a vâng apek hei. 

13Ṭong intheng in, “Tu achang inum Rōngpu rahming kabek rakip inhuk sik 
hei,” ati. 

14Tâk-kha anmani’n antaksen mak inchu heikhong mo a’nthōpuina sik antabek 
sik? Khana aṭong kha anthei mak inchu heikhong mo antataksen sik? Khana 
aṭong kha anva hrile mak inchu heikhong mo antathei sik? 

15Tirlehei kha antirmak he’nchu heikhong mo ṭong kha antavahrile sik? Ṭong 
intheng in hing’hin ahri: “Ṭong kaṭha karôn tirlehei kethon hi heituk-hrep 
a’nlak jo mo?” 

16Tâk-kha Ṭong kaṭha kha mi rakip in rahlâng mak hei. Isaiah khet in hing’hin 
ahri: “Rōngpu, tu’n mo kanṭong hri kha ataksen?” 

17Khava jâra ṭong kha antheia inphut taksenna hi kahong, khana Christa kha 
hrilelena inphut ṭong kha kahong. 

18Tâk-kha ke’n kader: ṭong hi antathei mak mo kae? Anmani’n antheikhet jo 
ajârchu Ṭong intheng in ahri: “Anṭonghri karesō raleichung pumpuia kase sō 
jo; anṭong rahme raleichung inchaina katlung sō jo.” 

19Avea kader: Israel mihe’n leimanhret mak hei mo? Moses kha ahma kakei ani 
insôn kae: “Kamihei thangsetna sik Jât-hlop hei kha kahmang sik hei kae. akamo 
jât-heia inphut kamihei anhnuk natna kha katlo sik kae.” 

20Khana Isaiah khan kangam chet a hinga ahri: “Kei kajong mak mihei khan 
anhmu eng; Kei intōpui sik a akadermak mihei hnenga kei inlâr eng.” 

21Tâk-kha Israelhei chunga ama’n ahri, “Ke’n ṭong kajuimak leh he kajong mihei 
chunga sûn nilun kakut kakalânga kae.” 

Romanhei 11 

Israel Chunga Pathen Maritna 

1Khava sōa ke’n kader: Pathen in amihei ahnōm mak jo kha heimo kae? 
Changmak! Kei khet um Israel inkhat eng kae, Abraham sōn, Benjamin phung 
mi inkhat eng kae. 

2Pathen in a’nphutbia akadeisōtsa amihei kha hnōmpek mak tlomak, Elijah in 
Israelhei dōina Pathen hneng ahri ṭong intheng kha nangni’n nanmanhret: 

3“Rōngpu, anmani’n nasânkathem anthat hei khana namaichâm anmansetsō 
hei; kei rōk hi ka-om jo eng, that sik a anrei eng.” 

4Pathen in heikhong mo amasôn, “Malei kasei Baal Pathen inmukmak kei sik a 
mi 7,000 kalada hei.” 

5Tûn kha leh in-anghrep a, alungset maritna jâra Pathen takadeisōt mi 
katlômtek inhleia ka-om hei. 

6Pathen kadeisōtna hei khachu, anṭōntlo jâra changloa, amaritna jâra kae. 
Ajârchu Pathen kadeisōtna kha anṭōntlo jâra achang inchu, amaritna kha 
maritna kadiktak changmak jo ning. 

7Khan chu heimo? Israel mihe’n anta-enpen kha leihmu tor mak hei. Akahmu 
sōt hei, Pathen in akadeisōt hei kha, rup katlômtek rōk hei kae; alakseng chu 
Pathen bekna heia khan ankōr kasak a kae. 

8Ṭong intheng in ahri, “Pathen in anlungri leh anmandonna amanmo jo hei; 
tuning katlung anmani hmutor mak hei khana rangei tor mak hei.” 

9Khana David in ati, “Anrevei rehōi khan sur hei sona chânga man-ôk hei rasoh; 
anmani tlû hei rasoh, karâkna chen hei rasoh! 

10Khō anhmuthei makna sik anhmit cho jo rasoh; khana pha rakip a an-inreng 
jâra inkun hei rasoh.” 

11Khava sōa ke’n kader: Jehudihei an-inpai inthlûk pha, inhmangna shunga 
akatla inhlut thang jo hei mo? Kha changmak! Anmani setna antlo jâra, Jât-hlop 
hei hneng hukmanhringna kha kajōng jo, khavakha Jehudihei thangsetna sik a 
kae. 

12Jehudihei setna khan vânhnōia mahâmṭhat katamtak ajōng rôn, khana 
anmani rathla langa antlâksamna khan Jât-hlop hei mahâmṭhat katamtak ajōng 
rônna kha kachang jo. Khana khan Jehudi ankhenga an-inveisa inchu 
mahâmṭhatna kha heituk-hrep akalen sik mo! 

Jât-hlop hei Hukmanhringna 
13Tûnchu Jât-hlop nangnihei hneng kahri kae: Jât-hlop hei hneng kei sonle 
inkhat kachanglai seng, kaṭōn chunga inlensak sik eng. 

14Ka-jât-hei ṭhahrepbek kahuk manhring theina sik, khana kajât-hei thangsetna 
heikhat katlo theina sik a kae. 

15Heijâra mo niti’nchu, anmani hlonsōt anchang pha, jât-hlop hei hi Pathen 
indōipui anchanga inphut ṭhōn hongkachang jo heia kae. Khan chu, anmani 
hnōmpek anchang pha khan chu, khavakha heihmen kachang sik jo? Thina kha 
hringna hongkachang sik jo. 

16Hmakakei buhlom har kha Pathen hneng a’npe achang inchu, ahlom pumpui 
kha’m ama ta kae; khana thing rajunghei kha Pathen hneng tōksōt achang 
inchu, abâk-hei kha’m ama ta jo hei kae. 

17Rahōna Olive bâk ṭhahrep khat anmathlek jo hei, khana ram a Olive bâk-hei 
anmanjōm jo. Nangni Jât-hlop chei, khava ram a Olive bâk a’njōm inmat kapō 
chei kha kae, tûnchu nangni’n akahnet Jehudihei rathla hringkhō kha 
nantachenpui hei kae. 

18Khava jâra anmani thing bâk katlek kapō hei kha nangni’n nantahnōise mak 
sik hei kae. Heikhonga mo a’nlensak tor sik chei? Nangni chu abâk hrep chei 
kae; nangni’n arajung kha thlop mak chei, arajung khan nangni athlop chei kae. 

19Tâk-kha nangni’n, “Kadik, kei sik hmun syemna sik a abâk-hei kha mathlek jo 
hei kae,” nanti thei. 

20Khavakha kadik; anmani antaksen mak jâra akatlek hei kae; khana nangni’n 
nantaksen jâra anhmun kha nantaleihlō kae. Khava jâra inlensak mak ruh, 
khava kanek a ṭit jôk ruh. 

21Heijâra mo niti’nchu Pathen in abâk takkhet kachang Jehudihei kha hmen 
aṭhenmak hei achang inchu, nangni aṭhen sik ung tia nantamandon mo? 

22Hinahin eini’n Pathen kha heituk a lungsetna anei khana heituk a kakhôk mo 
ti nihmusōt a kae. A’npai inthlûk hei chunga khôk sakna anei; tâk nangni 
alungsetna shunga nan-om ṭhak inchu, alungset ṭhak sik chei. Tâk-kha khanga 
achangmak inchu, nangni’m amathlek sik cheia kae. 

23Khana Jehudi he’n anleitaksen makna kha anjōng dahlon jo’nchu, Pathen in 
anmani hma anleiomna hmun a khan aman om male sik hei, ajârchu Pathen in 
kha atlo tor a kae. 

24Nangni Jât-hlop chei, ram a olive akatlek kapō chei kha kae, rahōn olive tlekna 
hmun a khan angai changloa manjōm chei kha kae. Jehudihei hi rahōnna olive 
kapō hei kae; Pathen in akatlek bâk-hei kha antlekna thingkung mama khan 
amanjōm sik hi kabeichet a kae. 

Mi rakip Chunga Pathen Maritna 
25Kasōpuihei, nangni’n nantamanhret sik a kamadu akadik a’n-ip inkhat ka-om, 
ajârchu khava khan nan-insingsakna khana inphut ahrung sik chei. Khachu hi 
kae: Israel mihei malung kasak kha akasakthang sik changmak; tâk Pathen 
hneng Jât-hlop hei kakip a anhonghlut sō mak kârseng rōk sik kha kae. 

26Khana Israel rakip hukmanhringna sik kha hi kae. ṭong intheng in ahri: “Ziona 
inphut mi kahuk inhringpa kha akajōng sik kae. Ama’n Jacob sōn heia inphut 
ṭhatmakna rakip alosōt sik. 

27Ke’n ansetnahei seng kalosōt sō pha leh, hiva ṭong intepna hi anmani leh 
kannei sik.” 

28Anmani’n ṭong kaṭha kha anlei-hnōm mak jâra, Jehudihei kha nangni Jât-hlop 
hei jâra, Pathen inrepui kachang jo hei. Achang ravâng anmani Pathen 
takadeisōt hei anchang dungjuia, anpu sōnhei jâra aṭhōnhei kha kae. 

29Ajârchu Pathen in akadeisa leh mahâmṭhat apeksa hei chunga amalung 
thlengmak. 

30Nangni Jât-hlop sik a chu, hmalai khan Pathen ṭong leijui mak chei, tâk tûnchu 
Jehudi mihe’n Pathen ṭong anrangei mak jâra, nangni’n Pathen maritna kha 
nanchen jo. 

31Kha leh in-anghrep a, nangni’n nantachen jo maritna jâra khan, tûnhin Jehudi 
he’n Pathen kha juimak jo hei, tûnhin khavakha Pathen maritna anhmu theina 
sik a kae. 

32Ajârchu anmani rakip chunga Pathen in maritna amalârna sik, mi rakip ṭong 
kajuimak khum mi amanchang jo hei. 

Pathen Choi ka-ânna 
33Pathen nei leh haoje hi heituk a jo mo! Asingna leh amanhretna hi heituk 
a’nthuk mo! Ama ṭong mathlâkna tu’n mo ahri manchên tor sik? Tu mo ama 
hlam inhret tor sik? 

34Ṭong intheng in ahri kapōa: “Tu mo Rōngpu malung inhret? Tu mo ama inse 
tor sik? 

35Ama’n ahongpek kha malena sik a tu’n mo ama hneng heikhat apek jo.” 

36Ajârchu heirakip ama tasyem kae, khana heirakip ama jâra khana ama sik a 
aka-om hei kae. Ahei tik a Pathen kha lûrṭhak rasoh! Amen. 

Romanhei 12 

Pathen Razenna Hringkhō 
1Khava jâra kasōpuihei, Pathen maritna me alen jâra ke’n nanhnenga hivahi 
kangek chei kae. Pathen malung tlaina leh aṭōn tlona khan inthenga inpek sōtna 
sik, nangni Pathen hneng hringpuma intōksōt ruh. Hivahi nantatōk sik 
kamukna kadiktak kha kae. 

2Hiva raleichung chônngaia om mak ruh, tâk pui katluk malung inthenga khan 
Pathen in nanshunga thleng chei rasoh. Khava sōa heimo akaṭha, malung tlaina 
khana pui katluk, Pathen lungdo hei kha nanmanhret tor sik. 

3Khana Pathen in marittak a apek eng kutchoi jâra, ke’n nangni inkha-khat 
hnenga kahri kae; nan-mi changhrep kakhea inshângtak a indonmak ruh. 
Khava kanek a nanmalung mannem jôk ruh, Pathen tapek chei taksenna 
dungjui hrep a nanbinga indon ruh. 

4Eini’n taksa pumkhat chunga taksa bâk katamtak ninei, khana taksa bâk rakip 
anhmangje ahlop et ka-om. 

5Kha leh in-anghrep a, eini nitam inum, Christa leh inchunna shunga taksa 
inkhat me kae, taksa bâk hlop-hlop kapōa eini nikhenga khat leh khat a’nchun 
et me kae. 

6Khava jâra Pathen tapek me maritna jâra kutchoi pek ahlop-hlop nichen et kha 
nihmang et sik kae. Pathen kutchoi pek me kha aṭong kahri inthangle sik achang 
inchu, eini’n taksenna ninei dungjuitak a nihri sik kae; 

7mi razenna sik achang inchu, nirazen sik kae. Manthei sik achang inchu, 
nimanthei sik kae; 

8milak-hei mathokna sik achang inchu, mathok sik hei kae. Tu achang inum 
milak chen aneipui hei kha, malung kalentak a chenpui hei rasoh, tu achang 
inum ratha kaneihei khan ṭōntlo hrat rasoh; tu achang inum milak chunga 
lungsetna kanei sik khan katlai senga lungset rasoh. 

9Lungsetna kha pui katluk a malung intheng chang rasoh. Akadik mak mater 
ruh, akaṭha kha matutlit ruh. 

10Christa a inkhat leh inkhat sōpui kapōa marittak a inlungset ruh, khana inkhat 
leh inkhat injatō chetna sik malung manhlut ruh. 

11Ṭōntlo hrat ruh, nanratha semak rasoh. Malung kahluttak a Rōngpu kha razen 
ruh. 

12Nan-inhōrna khan nanmalung mantlai rasoh, khōdeng theina kha dehrat ruh, 
pha rakip a derṭhak ruh. 

13Nannei kha Christian sōpui akatlasam hei insempui hei ruh, nan-inn kha 
khōhmehei sik mahlâng ruh. 

14Inrimna nankapek hei kha Pathen in mahâmṭhat apekna sik derpek hei ruh, 
kadik, ahâksêr makna sik, mahâmṭhat apekna sik hei der ruh. 

15A’npâk hei kha inpâkpui hei ruh, akaṭap hei kha ṭappui hei ruh. 

16Mi rakip sik in-ang et a mandonna nei ruh. Inlensak mak ruh, tâk insinsakna 
ṭōn kha rahlâng ruh. Nanbinga insingsak mak ruh. 

17Mi inkhat in nanchunga ṭōnse atlo’nchu, ama kha ṭōnse vâng male mak ruh. 
Mi rakip in kaṭha tia antamandon ṭōna khan inṭang ruh. 

18Mi rakip leh intōk inchama omtheina sik heirakip nantor chenna tlo ruh. 

19Kaṭhōnhei, phu inhlōhêr mak ruh, khava kanek a Pathen hnuknat jôk inlo 
rasoh. Ajârchu ṭong intheng in, “Ke’n phu kahlō sik, ke’n kapek male sik hei, 
Rōngpu’n ati.” 

20Khava kanek a ṭong intheng in ahri, “Na’nrepui he’n anvon aṭâm inchu vei hei 
roh, antui ahre’nchu, in sik pek hei roh; khanga tlo khan namanzak hlon sik 
kae,” 

21Ṭhatmak khan tor mak chei rasoh, khava kanek a ṭhatmak kha akaṭha vâng 
tor jôk ruh. 

Romanhei 13 

Ram vaikarôn hneng Tlohlam Kasōk 
1Ram vaikarônhei ṭong mi rakip in antajui sik kae; ajârchu Pathen manṭhatna 
changloa vaikarôn ratha kanei tûte omtheimak, khan chu vaikarôn ratha 
kaneihei kha Pathen tamanṭang hei kae. 

2Tu achang inum vaikarônhei ṭong inkhe mi khan Pathen ṭongpek adōi kae; 
khana tu mo inkhat khanga akatlo mi kha abing chunga ṭong tanna sik a’ntlo 
kae. 

3Ajârchu vaikarônhei kha, ṭōn kaṭha katlohei taṭit sik changmak, tâk ṭōnse 
katlohei taṭit sik hei kae. Ratha kanei mi kha ṭitmak sik namadu mo? Ṭōn kaṭha 
kha tlo roh, khan chu ama’n amanpâk sik che, 

4ajârchu anmani kha nangni ṭhattheina sik a ṭōnkatlo Pathen sōk-hei kha kae. 
Tâk-kha nang in ṭōnse natlo’nchu ṭit hei roh, ajârchu anmani’n karâkna sik 
ratha kha inchêntak a anneia kae. Anmani Pathen sōk-hei kae khana ṭōnse katlo 
inkhat chunga Pathen karâkna inthlung hei kae. 

5Hiva sik jâra, Pathen hnuk natna rōk en sik changloa, mandon ṭhen theina 
jâra’m vaikarôn ratha kanei ṭong kha nantajui nger sik kae. 

6Khava jâra nangni’n ramsêrṭhei nantapek kae; ajârchu, vaikarôn ratha 
kaneihei khan anṭōn pui anmathluk pha, anmani’n Pathen sik ṭōn kha antatlo 
kae. 

7Khava jâra nantabat kha pek hei ruh; nanbing tâ leh nanneinâk ramsêr ṭheina 
achanga pek hei ruh, khana kajana leh manlûrna ankhenga chunga malâr ruh. 

Khat leh Khat hneng Tlohlam Kasōk 
8Tûte inkhat hneng ṭōnbat neimak ruh, ṭōnbat inkhat rōk nantanei khachu khat 
leh khat inlungset sik kha kae. Khava katlo mi kha Dân ajui jo kae. 

9Ajârchu ṭongpek khan, “Jông mak roh, mi that mak roh, inru mak roh, maleisei 
sâkhi tlomak roh, minei chunga thangset tlomak roh,” atiseng leh alakseng um 
hiva ṭongpek inkhat, “Nang nabinga na’nlungset kapōa nakhō naven lungset 
roh,” inti shunga hin a’nchunsō jo kae. 

10Nangni’n tu mo inkhat nanlungset inchu ahnenga ṭhatmak tlohêr mak tin chei. 
Khava jâra lungset inti hi Dân pumpui juimathlukna kha kae. 

11Nangni’n hivahi nanta tlo-nger sik kae, ajârchu nangni sik a jea inphut ṭhang 
pha kha kahong jo ti hi nangni’n nanmanhret. Ajârchu nileitaksen bia kanek a 
eini huk manhringna sik pha kha tûnhin kahnaichet jo. 

12Jân pha kathlengsō vet jo, khō vârna sik kahnai jo. Khō inthim ṭōnhei kha bâng 
jo rih; khōvâr retukna sik revon kha invon jo rih. 

13Khōvâr mihei kapōa eini’n omchen kaṭha tlo rih; hur inthok, ju inrui, omchen 
kaṭhamak, omngai kachangmak, innâk-inse, thangset, tlomak jo rih. 

14Tâk-kha Rōngpu Jesu Christa revon kha invon ruh, khana nansetna omngai 
leh nanta rangei pui mathlukna sik malung manhlutna kha bâng jo ruh. 

Romanhei 14 

Khat leh Khat Ṭong Intan mak Ruh 
1Taksenna akatlasam hei kha rahlâng hei ruh, tâk anmani mandonna chunga 
khan maherset mak hei ruh. 

2Mi ṭhahrep taksenna khan heirakip amansâk thei hei, tâk taksenna katlâksam 
mi inkhat chu anse-hleina rōk asâk a kae. 

3Heirakip kasâk thei mi khan anse-hleina rōk kasâk mi kha hmumasi mak 
rasoh; anse-hleina rōk kasâk hei khan heirakip kasâk hei chunga khan ṭong 
tanmak rasoh, ajârchu Pathen in ahnōm jo hei kae. 

4Milak inkhat sōk chunga ṭong katan sik nang tu che mo? Anmani hmesō sik leh 
hmesō mak sik kha an-Kapupa rōk in ṭong atan sik kae. Khana hme’m ansō sik 
ajârchu Rōngpu khan hme amansōtor heia kae. 

5Mi ṭhahrep in kanikhō inkhat hi alak-hei kanek a amankhôk chet a kae, alak 
he’nchu kani rakip hei hi anman-ang pet hei. Eini inkhat et in nimandonna hei 
hi nimanhnet sik kasōk. 

6Kani inkhat kalûra indon mi khan Rōngpu kajana a atlo kae; heirakip kasâk sik 
mi kha’num Rōngpu kajana atlo kae; ajârchu anmani’n anthlaisâk jâra Pathen 

anmanpâk a kae. Heikhat kahngōi hei khan Rōngpu kajana antatlo kae, khana 
Pathen anmanpâk a kae. 

7Eini tu inkhat in abing rōk sik a hringmak me, eini tu inkhat in abing rōk sik a 
thimak me. 

8Eini nihring inchu, Rōngpu sik a akahring me kae, khana nithi’num Rōngpu sik 
a akathi sik me kae. Khava jâra eini nithi’num, nihring inum, Rōngpu ta me kae. 

9Khava jâra Christa kha akahring leh akathi Rōngpu achangna sik aleikathia 
aleikathōisōt jo kae. 

10Kha achang inchu anse-hleina rōk kasâk nang in heisa mo nasōpui chunga 
ṭong natan? Khan chu heirakip kasâk nang in heisa mo taksenna kanei alak-hei 
kha nahnōise hei? Eini nikhenga Pathen ṭong tanna hma a alakangir et sik me 
kae. 

11Ajârchu ṭong intheng in ahri: “Rōngpu’n ati, kei akahring khet kachang jâra, 
mi rakip kahma anmarkhup anlathlep sik, mi rakip in kei Rōngpu antalati sik 
eng kae.” 

12Khava jâra eini mi rakip in nibing et omchen tintana kha Pathen hneng 
nilapek sik kae. 

Khat leh Khat Inpaina sik Tlomak Ruh 
13Khava jâra eini khat leh khat ṭong intan bâng jo rih. Khava kanek a milak 
inkhat inpaina sik leh mathlûkna sik tlo hêrmakna sik a mandon ruh. 

14Thlaisâk hi kamukna langa abinga intheng makna om mak ti hi Rōngpu Jesu 
leh kan-inchunna shunga inchêntak a manhretna animannei eng; tâk mi inkhat 
in heikhat kha intheng mak tia ataksen inchu, khavakha ama sik a a’nthengmak 
hong kachanga kae. 

15Nangni’n heikhat sâk jâra nansōpui malung nanmantôn inchu, nangni’n 
lungset omchen nantatlo changmak jo. Christa’n athipek jo mi inkhat kha 
nangni’n thlaisâk vâng sukset mak ruh. 

16Nangni’n akaṭha inkhat a nanta lo kha rahming setna manchen mak ruh. 

17Heijâra mo niti’nchu, Pathen rengram kha sâk leh in langting khan changmak, 
tâk Rathla Intheng tapek dikna, intōk inchamna, inpâkna hei hi kae. 

18Khana mihe’n Christa kha hinga anrazen pha Pathen kha anmantlai khana 
milak he’n anhnōm heia kae. 

19Khava jâra inkhat leh inkhat inbômtōa ratha ngarna leh intōk inchamna ahei 
karôn sōt neinâk-hei kha chenna sik ahei tik a niradin nger sik kae. 

20Pathen tatlo ṭōn kha sâk leh in vâng suk manset mak ruh. Sâk rakip nisâk thei, 
tâk hei-achang inum nithlâisâk khan mi inkhat mathlûkna sik achang inchu 
khava sâk sik kha dikmak a kae. 

21Nasōpui inpai inthlûkna sik achang inchu, hme achanga, ju-in achanga khana 
hei-hei achang inum sâk mak inmak hi akadikpen kae. 

22Khava jâra Pathen leh nang kâra hiva chungchânga nataksenna kha jui jo roh. 
Akadik heimo inkhat antlo pha, ṭhena malung karônmak hei kha mikahōihei 
kae! 

23Tâk-kha ansâkna chunga malung inkei-chiona annei inchu Pathen in amaset 
hei, ajârchu aṭōntlo kha taksenna chunga inhnga mak a kae. Khana taksenna 
chunga a’nhnga mak rakip kha setna kae. 

Romanhei 15 

Milak Mantlai roh, Nabinga Intlaimak Roh 
1Taksenna tinga akangar eini’n akatlasam hei rônkahrik kha nirônpui heia 
nibôm sik hei kasōk. Eini’n nibing rōk hōina sik jongmak rih. 

2Khava kanek a eini nikhenga nisōpuihei taksenna ting nisyemsōtna sik hei, 
anbing et ṭhatna sik a, anmalung mantlaipek hei rih. 

3Ajârchu Christa khan abing hōina sik tlomak. Khava kanek a, ṭong intheng in 
ahri, “Nangni hnenga inzakna inpek kha kei chunga katlung jo.” 

4Ajârchu ṭong intheng in dehratna leh mathokna apek me khana inphut inhōrna 
nineina sik, ṭong intheng shunga a’nzet rakip kha eini mantheina sik a kae. 

5Christa tekhing kha juia dehratna leh mathokna kung kachang Pathen khan 
hiva mandonna leh a’n-anghrep lungtup kha nangni kâra mannei chei rasoh, 

6hivahi nankhenga inchun et a karesō inkhat rōk a ni-Rōngpu Jesu Christa Pa 
leh Pathen kha nanmanpâk theina sik a kae. 

Jât-hlop hei sik Ṭong kaṭha 
7Khan chu Christa khan nangni alomanhlut chei kapōa, Pathen lûrna sik, nangni 
khat leh khat inlo inhlut ruh. 

8Ajârchu, ke’n kamanthei chei hi kae, anpu sōnhei hnenga Pathen ṭongtep hei 
kha hui ajōng tlungna sik, Pathen hi taksenthei kachang ti malârtheina sik, 
Christa hringkhō ṭōntlo kha Jehudihei kahlanga kae, 

9khan chu Pathen lungset maritna jâra Jât-hlop he’num Pathen kha anmanpâk 
theina sik a kae. Ajârchu ṭong intheng in ahri: “Khava jâra Jât-hlop hei kâra 
kamanpâk sik che; Nang choi ka-ânna hla kasak sik.” 

10Avea ahri nôk: “Jât-hlop hei, Pathen mihei leh inpâksap ruh.” 

11Avea ahri nôk: “Jât-hlop rakip, Rōngpu kha choi ka-ân ruh; mi rakip in ama 
choi ka-ân ruh!” 

12Khana avea, Isaiah’n ati, “Jesse sōn inkhat jōng inlâr sik; ama Jât-hlop hei vai 
karôna kajōng sik, khana ama chunga inhōrna annei sik.” 

13Rathla Intheng hratna vâng nan-inhōrna kha akhangchet thei ṭhakna sik, ama 
nantaksenna vâng mōngna leh inpâkna rakip kha inhōrna kung kachang Pathen 
in mansip chei rasoh. 

Paul in Inlensaktak a Lekha Asunna Ajâr 
14Kasōpuihei, nangni inkhat leh inkhat nan-inthei torna sik manhretna rakip 
leh ṭhatna rakip kasip jo chei tia kabinga manhret manchênna kanei. 

15Achang inum hiva lekha shunga hin nangni mandonsōtna sik a kamanthei 
chei ṭongpui ṭhahrep chunga hin kei inlensak eng. Kei inlensak hi Pathen tapek 
eng mahâmṭhat jâra, 

16kei Jât-hlop hei kâra Jesu Christa sōk inkhat kachang jâra kae. Jât-hlop hei kha 
Rathla Intheng in atōksōt Pathen tarahlâng inkhat anchangna sik, ke’n Pathena 
inphut ṭong kaṭha kha thempu inkhat kapōa kahrilea karazen kae. 

17Khava jâra Christa leh inchunna shunga Pathen ṭōn kaleitlo jâra khan 
a’nlensak tor eng kae. 

18Pathen juina sik a Jât-hlop hei hlamkakeia Christa khan kei ahmang enga 
aleitlosōt jo hei chung rōk a inlensak sik eng khana kahri sik. Ama’n hivahi 
ṭonghri leh ṭōn vânga, 

19ṭōn-inlak leh det-hla vânga, khana Pathen Rathla hratna vânga, aleitloa kae. 
Khava jâra Jerusalema inphut Illiricum katlunga kasena senga Christa 
chungchânga ṭong pui katluk a kaleiphông jo. 

20Kei lungtup khachu, mihlop inkhat in innhmun asyema khava chunga inn 
kasak kha changmakna sik, Christa ala’nthei makna ram a ṭong kaṭha kha 
vaphông sik kha kae. 

21Ṭong intheng in ahri: “Aṭong antahri pek mak hei khan ama anhmu sik, khana 
aṭong alakathei mak hei khan ama anmanhret sik.” 

Paul Rome a se sik a A’ntluk 
22Khava jâra nanhnenga hong sik hi pha katamtak anikating hong ka-om jo. 

23Tâk-kha tûnchu hintinga ramheia kaṭōn kahongchai jo hi leh inṭhōia 
nangnihei inhmupui sik a kum katamtak kaleimantluk jo jâra, 

24tûnhin tlosōt sik a inhōr jo eng. Spain kasorna hlam a nangni ka’nhmupui 
hnōm chei, nangni leh inhmuna pha bongkhat kahōia kahmangsō leh, sova 
hmun a kasena sik nanta’nthōpui sik eng kamadu. 

25Kha achang inum, tûntak hinchu Jerusalema ka-om Pathen mihei razenna 
lakase sik eng. 

26Ajârchu Jerusalema Pathen mihei kâra sarahei inthōpuina sik Macedonia leh 
Achaia bekrup he’n mankasea tōkna anneia kae. 

27Khava mandonna kha anbinga antanei kae; akadiktak khachu anmani 
inthōpui sik kha antlohlam kasōk kae. Jehudi he’n rathla langa mahâmṭhatna 
kha Jât-hlop hei antachenpui hei kapōa Jât-hlop he’n taksa langa mahâmṭhatna 
kha Jehudihei inthōpuina antahmang sik kasōk. 

28Hiva ṭōn hi kachai pha khana anmani sik a ale’nṭhei sêr hi ankut chunga kapek 
hei leh Spain sik a ke kathon sik khana kahlam jōnna nangni kaheiphâk sik chei. 

29Ke’n nanhnenga kahong pha Christa mahâmṭhat kasip phet leh inṭhōia 
kahong sik eng ti kamanhret. 

30Sōpuihei, Rōngpu Jesu Christa leh Rathla tapek eng lungsetna jâra kangek 
chei: kei sik a Pathen hneng malung kahlut a derna abômṭhak ruh. 

31Judea ram a taksenna kaneimak heia inphut inhuk a ka-om theina sik khana 
Jerusalema kaṭōntlo kha khava hmun a ka-om Pathen mihei sik rahlângthei 
achangna sik der ruh. 

32Khava jâra, Pathen lungdo achang inchu inpâktak a nanhnenga kahong sik 
eng khana nangni phâkna kha kahōia kahmang sik. 

33Eini mōngna kung Pathen khan nankhenga ompui chei rasoh. Amen. 

Romanhei 16 

Binga Chibei Tlona 
1Ke’n Kenkhrea bekrup a ṭōnkatlo nisōpuinu Phoebe hi nantalei rahlâng sik 
kahei ngek chei. 

2Pathen mihei tlohlam kasōktak a, Rōngpu rahminga amanu hi leirahlâng ruh 
khana nangnihei inthōpuina amadu heikhat a-om inchu leipek ruh; ajârchu 
amanu hi mi katamtak hei ṭhōn kaṭha kae, kei sik um kae. 

3Christa Jesua kaṭōn tlopui Priscilla leh Aquila chibei kahei pek hei; 

4anmani kei sik a anhringkhō ale’nkhang hei kae. Anchunga inpâk hêr eng, kei 
rōk changloa Jât-hlop bekrup rakip inum anmanpâk hei. 

5Khan chu an-inna a’ntûp bekrup mihei hneng um chibei kahei pek hei. Asia 
ram a Christa kataksen hma inkeipen kaṭhōn marit Epaenetus chibei kahei pek. 

6Nangni sik ṭōn inhnaktak a akatlo Mary kha chibei kahei pek. 

7Ka-Jehudi changpui kurkhum kahlutpui mihei Andronicus leh Junia chibei 
kahei pek hei; anmani hi kei hma Christian leikachang heia sonle rakip in kaṭha 
nenga antamanhret hei kae. 

8Rōngpua inloikhômna shunga kaṭhōn marit Ampliatus chibei kahei pek. 

9Christa ṭōn katlopui Urbana leh kaṭhōn marit Stachys chibei kahei pek hei. 

10Christa ṭong ajuina a’nchên jo Apelle chibei kahei pek. Aristobulus innshung 
mihei chibei kahei pek chei. 

11Ka-Jehudi changpui Herodion leh Narkissa innshunga Christianhei chibei 
kahei pek hei. 

12Rōngpu ṭōnkatlo Triphaena leh Triphosa khan chu Rōngpu ṭōn katamtak 
katlo jo kaṭhōn marit Persis chibei kahei tlo hei. 

13Rōngpu ṭōn inhnaktak a katlopa Rufus, khana asapa kapōa lungset a anikarôn 
anu kha chibei kahei pek hei. 

14Asyncritus, Phlegon, Hermes, Patrobas, Hermas, khana anmani leh aka-om 
Christian sōpui seng chibei kahei pek chei. 

15Philologas leh Julius khana Nereuas leh asōpuinu, khana Olympus leh anta-
ompui Pathen mi seng chibei kahei pek hei. 

16A’ntheng injôp pum a inkhat leh inkhat chibei intlo ruh. Christa bekrup rakip 
in nangni chibei anheitlo chei. 

Achaina Mansena 
17Kasōpuihei kangek chei kae: nanta rahlângsa jo intheina kha akadōia 
inṭhenna insō leh mihei taksenna makhup-malet katlo mihei kha chîk hei ruh. 
Anmania inphut ahlop a om ruh. 

18Ajârchu khanga akatlo mihei khan ni-Rōngpu Christa ṭōn kha tlomak hei; tâk 
anbing von khopna sik antatlo kae. Anṭong hri manhōi leh anbei them jâra 
ṭhenakasehei kha anhōn mathlâk heia kae. 

19Ṭong kaṭha kadik a nantajui kha mi rakip in anthei jo, hiva jâra kei nanchunga 
inpâk eng. Nangni akaṭha chunga akasing sik chei leh akaṭhamak chunga 
ṭhenakase akachang sik chei kamadu. 

20Khana nilung mōngna kung Pathen in inrangtak a Seitan kha nanke thōia 
amanchōn rachi sik chei kae. Ni-Rōngpu Jesu Christa maritna nanchunga om 
rasoh. 

21Kaṭōn tlopui Timothy in achibei ahei manrôn chei, khana ka-Jehudi changpui 
hei, Lucius, Jason, Sosipater he’n chibei anheitlo chei. 

22Hiva chithi inzetpa, Tertius kei in Christian chibei kahei tlochei. 

23Bekrup intûpna, katlungna inn akapu Gaius in chibei ahei tlochei. Khōpui sêr 
kachingpa Erastus leh nisōpui Quarta he’n anchibei anheitlo chei. 

24Ni-Rōngpu Jesu Christa maritna nankhenga chunga om rasoh. Amen. 

Achaina Choi ka-ânna Derna 
25Eini’n Pathen hneng lûrna kha perih! Nangni taksenna kha Jesu Christa 
chunga Ṭong kaṭha kahrile dungjuia leh khava kum kasôttak ale’nthup a ka-om 
a’n-ip ṭong kadik a’nphôngsōt dungjuia ama’n kahnet a amanngir tor cheia kae. 

26Hei-achang inum khava akadik kha sânkathemhei lekha mazet a inphut 
inlârsō jo; mi rakip in antaksena aṭong anjuina sik, akahring ṭhak Pathen 
ṭongpek dungjuia jât rakip manthei jo hei kae. 

27Akasingpen Pathen inkhat rōk kha Jesu Christa jâra ahei tik a lûrṭhak rasoh! 
Amen. 

Corinthianhei Inkhatna 

Corinthianhei Inkhatna 1 

1Pathen lungdo dungjuia Jesu Christa sonle sik a beksōt Paul a inphut leh 
nisōpui Sosthenes a inphut– 

2Corinth a ka-om Pathen bekrup, Pathen mi intheng kachang sik a abek hei 
seng, Jesu Christa leh inchunna shunga ami kachang jo hei, eini leh anmani 
Rōngpu kachang ni-Rōngpu Jesu Christa inmuk, khana hmun rakip a ka-om mi 
rakip hneng: 

3Nipa Pathen leh ni-Rōngpu Jesu Christa’n maritna leh lung mōngna pek chei 
rasoh. 

Christa a Mahâmṭhatna 
4Pathen in Jesu Christa a maritna apek chei jâra, nanchungchânga Pathen 
kamanpâk ṭhak. 

5Ajârchu nangni Christa leh nan-inchun jâra heirakip hrisōt theina, heirakip 
manhret theina nannei jo, heirakip a akahao kachang jo chei. 

6Christa chungchânga ṭong kha nanshunga kahnet a inphunsōt jo, 

7khachu ni-Rōngpu Jesu Christa ajōng inphông sik nanhngâkna shunga 
nangni’n mahâmṭhatna heite inkhatbek chenloa om mak chei. 

8Khana ni-Rōngpu Jesu Christa Kani ning khan nangni ṭhenakase nanchangna 
sik, achaina katlunga kahnet a ada sik chei. 

9Asapa, ni-Rōngpu Jesu Christa leh inloikhômna kanei sik a nankabek inhlut 
Pathen kha taksen sik kae. 

Bekrup shunga Inkhōiṭhen 
10Kasōpuihei, ni-Rōngpu Jesu Christa torna ratha vâng ke’n nankhenga kangek 
chei kae; nankâra inkhōiṭhenna a-om makna sik, ṭong inkhat nanhrina chunga 
intōk ruh. 

11Ajârchu sōpuihei, nankâra innâk-inse ka-om ti ṭong hi Chloe innshung he’n 
kahnenga inchêntak a anhonghria kae. 

12Ke’n hinga heihri rong: nangni inkha-khat in ṭong kha ahlop et a nanhria kae. 
Inkhat in, “Kei Paul kajui,” ati; khana ahlop inkhat in, “Kei Apollos kajui,” ati; 
ahlop inkhat in, “Kei Peter kajui,” ati; khana ahlop inkhat in, “Kei Christa kajui,” 
ati. 

13Christa kha arup-rup a ankhōiṭhen jo! Nangni sik thingrake chunga aleikathi 
kha Paul mo? Paul sonle sik a nangni tuimanhlut aleikachang chei mo? 

14Crispus leh Gaius teilo alak tûte ke’n tui manhlut mak hei eng, khava jâra 
Pathen kamanpâk, 

15Khava jâra tûte’n nangni kei sonle sik a tuimanhlut akachang chei kae 
titheimak jo hei ning. 

16(Oh Kadik, Stephanas leh a-innshung mihe’m chu ke’n tui kamanhlut hei, tâk 
alak chu tui kamanhlut mandonsōt tor mak eng.) 

17Christa khan tui manhlutna katlo sik a kei atir mak. Ṭong kaṭha kahri sik atir 
eng kae. Khana thingrake chunga inchêntak a Christa athina rathahrat kha 
hnemna kase achang makna sik, mihring singna hmang loa aṭong kha kahri sik 
kae. 

Christa kha Pathen Singna leh Ratha neina 
18Ajârchu thingrake chunga Christa athi ṭong inhri hi a’nhmanghei hneng chu 
invetna kae; tâk hukmanhring kachang eini sik a chu, hivahi Pathen ratha 
hratna kha kae. 

19Ṭong intheng in ahri: “Ke’n akasinghei ansingna kasukset sik, Ke’n 
akathemhei manhretna kha hmang loa kada sik.” 

20Chu achang inchu akasinghei, akathemhei, hiva raleichunga mi makhena 
kathemhei kha khon mo adahlon jo hei? Pathen in hiva raleichung singna hi 
akamo amanchang jo! 

21Mihringhei binga singna vâng Pathen manhretna nei sik kha Pathen singna 
khan man-e theimak. Khava kanek a, eini “mikamo” inti hei ṭong hrilea inphut 
akataksenhei hukmanhringna sik Pathen in amantluk kae. 

22Hiva manchên theina sik a Jehudi he’n ṭōn-inlak anmadu, khana Greek he’n 
singna anjong. 

23Tâk-kha keini’nchu thingrake chunga Christa antamakhei hlon kha kanhri 
manthang; hiva ṭong hi Jehudihei sik a ankadōi khana Jât-hlop hei sik a invetna 
kae; 

24Tâk Jehudi anchanga Jât-hlop hei anchanga, Pathen tabek mihei sik a khan 
chu hiva ṭong hi Pathen rathahrat leh Pathen singna, Christa kha kae. 

25Ajârchu Pathen akamozek ka-ang kha, mihring kasing kanek a kasing jôk, 
khana Pathen akatlasamzek ka-ang kha mihring rathahrat kanek a kahrat jôk a 
kae. 

26Kasōpuihei, Pathen in abeklai chei khan nangni khong khova mi mo 
aleikachang chei ti tûnhin madon ruh. Mihring mandonna dungjuia, akasing, 
tlotorna kanei, innshung kaṭha mi ajingtehrep leikachang chei. 

27Tâk-kha a’nsingsak hei manzakna sik, raleichung in akamoa amandon hei kha 
Pathen in akadei hei, khana tlotorna kaneihei kha manzakna sik, raleichung in 
akatlasama amandon hei kha Pathen in akadei hei. 

28Khang’khan raleichung mi’n apui karônpen tia antamandon hei kha suk 
manhmangna sik, raleichunga hmumasi hei leh heitea teimakpen hei kha 
Pathen in akadei heia kae. 

29Hivahi Pathen hmaikunga mihring tûte inlensaktor mak ning tina kae. 

30Tâk-kha nangni chu Pathen in Christa Jesua inchunna shunga aṭhōi manhlut 
jo chei, khana Pathen in Christa kha eini singna amanchang joa kae. Ama jâra 
Pathen leh kadik a adasap jo me, eini Pathen mi intheng kachang jo me, khana 
eini ning leh hnōma amasō jo me kae. 

31Khava jâra ṭong intheng in ahri, “Tu achang inum a’nlensak hnōm a-om inchu 
Rōngpu tatlo chunga inlensak rasoh.” 

Corinthianhei Inkhatna 2 

Christa Thingrakea Makheina Ṭongrôn 
1Sōpuihei, Pathen ṭong kadik in-ip kahria nanhnenga kahonglai khan, ṭonghri 
kahōi leh themna katluk a leihmang mak eng. 

2Ajârchu nangni leh ni-om saplai khan, Jesu Christa khana akakhôk pena 
thingrake chunga athina ṭong tei loa heirakip mahngina sik kaleimandon. 

3Khava jâra kei nanhnenga kahonglai khan katlâksam eng khana heirakip a 
ṭitpum a karatha le’nnok, 

4Kami manthei leh kaṭong hri kha mihring singna inphut ṭonghri themna vâng 
leichang mak, tâk Pathen Ratha hratna manchênna vâng kaleihri kae. 

5Khava jâra nantaksenna kha mihring singna chunga a’nhnga changmak, 
Pathen ratha hratna chunga a’nhnga kae. 

Pathen Singna 
6Achang ravâng ke’n rathlatinga pui katluk hei hneng singna ṭong kha kahri kae. 
Tâk-kha hivahi raleichung singna ṭong kha changmak, khan chu raleichung 
vaikarôn ratha hratna kha’m changmak, ratha kahrat hei anratha hrat ahong 
katlang jo kha’m changmak. 

7Kei tahri singna khachu, ralei insyem mak hma inphut einihei lûrna sik a 
aleikadeisa, Pathen singna inthup kha kae. 

8Hiva raleichung vaikarônhei, inkhat rōk inum hiva singna hi leimanhret mak 
hei, anmani’n anleimanhret inchu, lûrna Rōngpu kha thingrake chunga anta 
leimakhei hlon mak sik kae. 

9Achang inum ṭong intheng in ahri: “Tûte inkhat tahmu phungmak leh tathei 
phung hêrmak, tûte inkhat in kasōk sik tia amandon phungmak, khavatak kha, 
Pathen in ama inlungset hei sik a amantluk pek heia kae.” 

10Tâk-kha ṭong in-ip kha, Pathen in Rathla vâng eini amanthei jo mea kae. 
Rathla khan, Pathen ṭōnmantluk inritak a a’n-ip heirakip kapha kha ajōngsōt jo. 

11Mihei shunga ka-om rathla khan anshunga ka-om rakip kha amanhret, kha 
leh in-anghrep a Pathen Rathla rōk khan Pathen chungchânga heirakip 
amanhret a kae. 

12Eini’n hiva raleichung rathla kha nileichen jo changmak; Pathen tapek me 
rakip kha nimanhretna sik, Pathen tajōngtir Rathla kha nichen jo kae. 

13Khava jâra keini’n mihring singna mantheina vâng hrimak ung, tâk Rathla 
mantheina vâng, Rathla kachen hei hneng rathla langa akadik kha kantahri 
manchên pek hei kae. 

14Tu achang inum rathla kaneimak mi’n Pathen Rathla a inphut akajōng kutchoi 
kha chenthei mak. Khang khava mi’n kutchoi kha inchênna manhret tor mak; 
anmani sik a ajâr kase kae, ajârchu khava kutchoi pek hnemna kha Rathlating 
rōk a manhret ṭhentor kae. 

15Tu achang inum rathla kanei mi khan heirakip ṭhatje amanhret ṭhentor, tâk 
tûte’n ama manhret ṭhentor mak. 

16Ṭong intheng in ahri kapōa: “Rōngpu malung inhret tu mo? Tu’n mo ama 
amanse tor?” 

Achang inum eini chu Christa malung kha nirôna kae. 

Corinthianhei Inkhatna 3 

Pathen Sōk-hei 
1Kasōpuihei, kadiktak a chu, Rathla kaneihei hneng kaṭong hri kapōa 
nanhnenga leihri tor mak eng; tâk Christa taksenna langa naipanghei kapōa, 
hiva vânhnōi ta nanchang dungjuia kahri sik leikasōk. 

2Ke’n nangni buhrum vâng changloa, netui vâng kalavei sik chei kasōk, ajârchu 
buhrum kasâk thei leichang mak chei. Tûnhin um khava kasâk thei lachang mak 
chei. 

3Heijâra mo niti’nchu tûn katlung taksa ralei mihei kapōa lakahring chei. 
Nankâra thangsetna khat leh khat innâkna a-om pha, khava khan nangni 
vânhnōi om ngaia nanhring jâra ama ta chei kae ti malârmak mo? 

4Nankâra mi inkhat in, “Kei Paul kajui kae,” khana ahlop inkhat in, “Kei Apollos 
kajui kae,” ati pha, nangni vânhnōi omchen kapō nantatlo changmak mo? 

5Hei um chang rasoh, Apollos tu mo? Khana Paul tu mo? Taksenna sik a 
nankaṭhōi, Pathen sōk akae hnâm ung kae. Keini inkha-khat Rōngpu tapek ung 
ṭōn kha kantatlo kae. 

6Ke’n hmuchi kha kavor, Apollos in tui kha asō, tâk a’nkek khachu Pathen kae. 

7Akalingpa leh atui kasôpa kha heite emak hei. Pathen kha akarôn pen kae; 
ajârchu ama’n thing kakek kha amankhang kae. 

8Akalingpa leh atui kasôpa kha an-in angmakna heite om mak; ama ama ṭōntlo 
dungjui et a Pathen in tloman apek sik hei kae. 

9Ajârchu Pathen sik a ṭōn katlosap kha keini ung kae, Pathen hlei kha nangni 
chei kae. Khana nangni Pathen inn chei kha’m kae. 

10Pathen in marittak a apek eng kutchoi kha kahmanga, insak kathem inkhat 
ṭōn kha katloa innhmun kha kadengsō jo; khana mihlop inkhat in khava chunga 
inn asak kae. Tâk-kha inn kasak rakip in, heikhonga mo asak, insing thei rasoh. 

11Ajârchu Pathen in khava innhmun inkhat rōk kha Jesu amanchang jo; khava 
innhmun teilo alak indeng theimak. 

12Khava innhmun chunga inn kasak sik ṭhahrep in, sana, dangka, hlung 
mankatam vâng ansak sik; alak he’n thing, mandi, sapôt vâng ansak sik. 

13Tâk-kha mi rakip ṭōntlo ṭhatje kha, Christa Kani’n amalâr kha inhmu sik. 
Ajârchu khava ning khan mi rakip ṭōntlohei kha hmei vâng enmansinna aka-om 
sik kae; hmei khan a-enmansin sik khana anṭhatje kha a’nlâr sik kae. 

14Khava innhmun chunga mi inkhat innsak kha akâng inhmang mak inchu, 
ama’n tloman arahlâng sik kae. 

15Tâk-kha tu achang inum aṭōntlo kha akâng inhmang jo’nchu, tloman kha 
inhmang sik jo; kha’num ama khet chu hmeimale kâra inphut a akasōksōt 
kapōa hukmanhring kachang sik. 

16Nangni Pathen Bek-inn nanchangna leh nanshunga Pathen Rathla a-om kha 
nanmanhret khet. 

17Achang jâra mi inkhat in Pathen bek-inn kha asuk manhmang inchu, Pathen 
in ama kha asuk manhmang sik kae. Ajârchu Pathen bek-inn kha a’ntheng kae, 
khana nangni kalalen kha ama bek-inn chei kae. 

18Tûte inkhat ama abinga inhōn inthla mak rasoh. Nankâra mi inkhat in hiva 
raleichung singna langa akasing eng tia amandon inchu, ama kadik a akasing 
ahong changna sik akamo inkhat kapōa om rasoh. 

19Ajârchu hiva vânhnōi in kasing tia amandon kha Pathen hmit-hmua chu 
mikamo kapō kae. Ṭong intheng in ahri kapōa, “Pathen in akasinghei kha, an-
insing sakna chânga khan aman-ôk hei”; 

20khana ṭong intheng ahlop a, “Mi insingsak hei malung mandon kha ahnemna 
kase kae ti Rōngpu’n amanhret,” tia inzet. 

21Khava jâra mihring tlotorna chunga tûte inkhat inlensak mak rasoh. Kadiktak 
a chu heirakip nangni ta kae: 

22Paul, Apollos, khana Peter; hiva ralei, hringna leh thina, tûn leh hnunga, hihei 
seng hi nangni tahei kae, 

23khana nangni Christa ta chei kae, khana Christa kha Pathen ta kae. 

Corinthianhei Inkhatna 4 

Christa Sonlehei 
1Nangni’n, keini hi, Christa sōk Pathen ṭongdik in-ip katintahei kae, tia 
amandon ruh. 

2Khang khava sōk-hei sik a arangei inkhat chu, akapupa sik taksenthei 
akachang nger sik hei kae. 

3Tûn nangni nanchanga mihring tu achang inum, kei chunga nanṭong tanna eng 
kha ke’n heitea teimak eng; khana kei kalan um kabinga ṭong intanmak eng. 

4Kei mandon ṭhen theina hi intheng, tâk khava khan kei ṭhena neimak eng tia 
manchênna chu changmak; Rōngpu kha kachunga ṭongkatan kha kae. 

5Khava jâra pha atluk hma nangni’n tu inkhat chunga ṭong tanloimak ruh. 
Achaina ṭongtan khan Rōngpu ajōngmak kârseng ahngâk nger sik kae; ama’n 
mihring malung shunga a’n-ip ṭōnmantluk, khō inthim thōia ṭōn marûk-hei kha 
khōvâra amalârsōt sik hei. Khana mi rakip anrahōi kasōk choi ka-ânna kha 
Pathena inphut antarahlâng et sik kae. 

6Sōpuihei, nangni sik a ke’n hihei rakip hi Apollos leh kei chunga kamandona 
kahri kae, hiva a’nhri, “Dân kadik-hei kha jui ruh,” ti hi heitina mo nanmanhret 
theina sik keini 2 tekâk inkhat a kahmang kae. Nangni tûte inkhat mi inkhat jâra 
inlensak mak ruh khana alak kha hnōise mak ruh. 

7Milak-hei kanek a, nang tu’n mo chung katōnga asyem che? Nanei rakip kha 
Pathen tapek che changmak mo? Kha achang inchu kaṭha jo, naneihei kha 
kutchoi aka-emak kapōa heikhonga mo a’nlensak tor che? 

8Narangei rakip akhenga nanei jo mo? Akahao jo che mo? Keini reng 
kanchangmak ravâng, nangni reng akachang jo chei mo? Kaṭha jo, nanreng 

changna shunga khan keini’m kanchang puina sik chei, kadiktak a reng 
nanchang sik kha kamadu. 

9Ajârchu vânhnōi mihringhei leh marvân ngevahei seng manhmuna sik a, mipui 
ângshunga thina sik maset manchen jo hei kapōa, Pathen in keini hnung 
kakhôrpen sonlehei hmun kha amanchen jo ung kae tia kamandon. 

10Christa sik a keini kamo ung; tâk nangni chu Christa leh inchunna shunga 
kasing chei! Keini katlâksam ung, tâk nangni chu nanratha kahrat! Keini mi 
tahnōise kachang ung, tâk nangni chu ankaja chei. 

11Tûnlaitak hin keini kanvon kaṭâm khana kantui kahre; kanpōnsi derkei 
inhlersō, sung vâng anvōk ung; hmun khat a inphut inkhat a kalôn invâi ung; 

12ṭōn rahnak a kantlo jâra kangōi dâk jo ung. Keini anhâksêr ung pha, vâng 
kanpek hei; ansuk manrim ung pha, kande; 

13Anmanzak ung pha, keini’n ṭong kahōi vâng kanmasôn hei. Keini hi hiva 
vânhnōi tahnōm mak ung kha kae; tûntak hin keini a’nthengmak ramhnōk 
inbukna ung kha kae. 

14Hivahi ke’n nangni manzak chei rong tia kaheimazet chei changmak; tâk kasa 
marit chei kapōa kahei mansena chei kae. 

15Ajârchu nanhringkhō shunga, Christian hringkhōa nanka-ensui 10,000 nannei 
inum, pachu inkhat rōk nantanei kae. Ajârchu nanhringkhōa Christa leh 
inchunna shunga Ṭong Kaṭha kha ke’n nanhnenga kahei rôn manhlut achang 
jâra kei nanpa akachang jo eng kae. 

16Khava jâra kei omchen kha nantajui sik a kangek chei. 

17Khava sik a ke’n, Christian hringkhōa lungset leh taksen ka-om tak kasapa 
khet Timothy nanhnenga kahei tir kae. Ke’n Christa leh inchunna shunga 
hringkhōther kajui leh hmun rakip a bekrup-hei hneng kamanthei hei chôndân 
kha nanmandonsōtna sik ama’n avea amanthei sik chei. 

18Nangni ṭhahrep in, ke’n kahongphâk mak sik chei kapōa nanmandona 
inlensak jo chei. 

19Rōngpu’n amanṭhat inchu, kei nanhnenga inrangtak a kahong sik eng, khava 
pha a’nlensak hei anṭonghri rōk kha changloa, heimo anratha neina kha 
kajongsōt sik! 

20Ajârchu Pathen Rengram kha ṭong rōk a hria changmak, tâk ratha kanei kae. 

21Kho kha mo nanta madu jôk? Sungṭai leh mo akajōng sik eng, a-emak leh 
innemtak a lungset malung leh mo akajōng sik eng? 

Corinthianhei Inkhatna 5 

Bekrup Shunga Jông leh Kik 
1Tûn, Jât-hlop hei kâra kapha’m khang khava ṭhena antatlo mak sik, khangtuk 
hrep ṭit ka-om jông leh kîk kha nankâra kasōk jo tia inhri. Mi inkhat in anulâk 
ajepui tia anhri pek eng. 

2Khan chu, heikhonga mo a’nlensak tor chei? Khanga changjôk loa, nanmalung 
akana hêr sik kae, khana khang khava omchen katlo mi kha nan-inloikhômna 
inphut nantahnong sōt sik kae. 

3-4Kei hi nanhnenga inphut kataksa kahlatak a ka-om ravâng karathlachu 
nangni leh aka-omsap me kae; kei in nanhnenga aka-om eng kapōa, khava ṭit 
ka-om omchen katlopa chunga khan ke’n ni-Rōngpu Jesu Christa rahminga 
aṭong katan sō jo. Nangni nan-intûp pha, ni-Rōngpu Jesu ompuina me ratha 
hratna vâng karathla a ka’nhmupui chei, 

5khava mipa rathla kha Rōngpu Kani ning hukmanhring achang theina sik, 
ataksa khachu a’nhmang sik a Seitan hneng pek sōt ruh. 

6Nangni inlensak sik hi akadik changmak! A’nhri kha nanmanhret, “Che 
ajingte’n jâmdi hlom kha amathōisō.” 

7Nangni nan-intheng sengna sik, khava setna che marō kha nanta losōt nger sik 
kae. Khava sōa nangni chê philo jâmdi hlomther inkhat kachang sik chei, kadik, 
khakhat kachang chei ti kamanhret. Ajârchu ni-Rakan Kût kha mantluk jo kae, 
tûn Rakan Kût kemōngte Christa kha antōksōt jo. 

8Tûnchu nirevei kha setna che marō buhlom leh malung kadikmak vâng khan 
changloa, che philo a’ntheng leh akadik buhlom vâng khan hmang jo rih. 

9Jông leh kîk katlo mihei leh inthlop mak ruh tia kaheimazet chithia khan kahei 
manthei jo chei. 

10Tûn, jông leh kik katlo, phâmrai kase, inru katlo, limsyem kabek Jât-hlop hei 
kha leh inthlop hêrmak ruh katina changmak. Anmani leh a’nthlop hêrmak sik 
achang inchu, vânhnōi ralei nantadahlonpet sik kachang jo. 

11Kahei tinapen khachu, mi inkhat taksenna kanei eng ati, tâk jông leh kîk, 
phâmrai kase, limsyem kabek, mi kateitôm, ju inrui, inru katlo kha inthlop 
puimak ruh kati kae. Khava mi kha leh bu sakna kapha’m in-ongpui sap mak 
ruh. 

12-13Hei-achang inum eini rup aka-emak hei ṭong tan sik kha kaṭōn emak. 
Anmani ṭong khachu Pathen in atan sik kae. Tâk-kha nan-inloikhômna shunga 
nansap changpui hei ṭong nangni’n nantatan mak sik mo? Ṭong intheng in ahri, 
“Mikaṭhamak kha nangni’n nanrup kâra inphut hnongsōt ruh,” ati. 

Corinthianhei Inkhatna 6 

Christian Changpui hei hneng Maherna 
1Nangni nankâra inkhat leh inkhat ṭong nansōk pha, Pathen ka-ôihei hneng se 
lo cheia, khōvel ṭongkatanhei hneng sea nanṭong vatan sik jôk a’ntluk chei mo? 

2Pathen mihe’n vânhnōi raleichung ṭong antalatan sik hi manhret mak chei mo? 
Khan chu kaṭha jo, nangni’n vânhnōi hi ṭong nantatan sik achang inchu, khava 
ṭongte hei kha tantorlo chei mo? 

3Eini’n marvân ngevahei ṭong kapha nilatan sik hi manhret mak chei mo? Kha 
achang inchu hiva hringkhō shunga ṭong kasōk hei rarap hichu nitan mông sik 
kae! 

4Khang khava ṭong kasōk hei kha bekrup mi kachangmak hei hneng ṭong vatan 
sik a akase chei mo? 

5Ka’nzakpui chei! Nan-inloikhômna shunga mikasing inkhatbek Christianhei 
shunga ṭong kasōk katanthei mi om mak jo mo! 

6Khachu changloa, Christian inkhat in inkhat maherna sik ṭongtan hmun a 
avakase cheia khōvelhei kha nanṭong nantamantan hei mo! 

7Nankâra dân tak a nan-inhernatak khan pui katluk a nanṭhena kha amalâr jo. 
Inher kanek a nang akaṭhe nachang sik kha ṭhajôk mak ning mo? Nanei 
antamarûk sik kha nang sik ṭhajôk mak ning mo? 

8Khachu changlo jo cheia, nangni khat leh khat chunga ṭhena nantloa inruna jo 
chei, nansōpuihei chung tak um khanga nantlo joa kae! 

9Mikaṭhamak in Pathen rengram kha chenmak ning ti hi inchêna nanmanhret 
jo. Nanbinga inhōn inthla mak ruh; jông leh kîk katlo, limsyem kabek hei, 
mikajông, pase leh pase inn kanei, 

10mikachom, phâmrai kase, ju inrui, mi kateitôm khana mi inru tûte inkhat in 
Pathen rengram kha chenmak hei ning. 

11Nangni ṭhahrep chu khahei kapō leikachang chei, tâk nangni chu setna inphut 
mantheng jo chei kae; Pathen hneng a’npesōt jo chei kae; Rōngpu Jesu Christa 
leh ni-Pathen Rathla khan nangni chu Pathen leh amandiksap jo chei kae. 

Pathen Lûrna sik a Nantaksa Hmang ruh 
12Mi inkhat in, “Ke’n heirakip tlo ayapet,” atithei, kadik, tâk nangni sik a 
heirakip akaṭha changmak. Ke’n heirakip tlo ayapet katithei tâk kei sōk changna 
sik chu hei-inkhat tlomak ning. 

13Mi inkhat nôk in hinga ati sik, “Von sik a bu ka-om khana bu sik a von ka-om.” 
Kadik; Pathen in an-inhnibât a alamanhmang sik hei. Taksa hi hur leh jôngna 
sik changmak, tâk Rōngpu razenna sik a kae; khana Rōngpu khan taksa veina 
sik kha apek kae. 

14Pathen in Rōngpu kha thina inphut amanhring jo, khana eini’m aratha hratna 
vâng amanhring sik me kae. 

15Nantaksa hei kha Christa bâk anchang kha nanmanhret a kae. Ke’n Christa 
taksa bâk kha kaloa notinu inkhat taksa bâk a kavasyem sik mo? Changthei mak 
ning! 

16Achangmak leh notinu inkhat leh a’nchun mi kha amanu leh taksa inkhat 
kachang jo hei ti hi nantamanhret mak mo? Ṭong intheng in intheng senga ahri, 
“Inhnihei kha taksa inkhat rōk kachang sik.” 

17Tâk-kha tu achang inum ama abinga Rōngpu leh a’nchun jo mi kha rathla 
langa ama leh pumkhat kachang jo hei. 

18Jông leh kîk a inphut tlânsōt ruh. Setna inti aralak seng chu taksa chunga 
changmak; tâk jông leh kîk inphut a setna katloseng chu ataksa kadōia akaset 
kae. 

19Nantaksa kha nanshunga aka-om Pathen tapek chei Rathla Intheng bek-inn 
kae ti hi manhret mak chei mo? Nangni nanbing ta changmak jo chei, Pathen ta 
jo chei kae; 

20ajârchu nangni nanman ateia arachôk jo chei kae. Khava jâra nantaksa hei kha 
Pathen manlûrna sik hmang ruh. 

Corinthianhei Inkhatna 7 

Inn-nei Luhông Ṭongderhei 
1Tûnchu, nanta heimazet ṭong chungchânga ngeitōna nei rih. Pase’n nuhmei 
aneimak sik hi akaṭha atlo kae. 

2Tâk-kha jôngna atam jâra, pase rakip in nuhmei nei et hei rasoh, nuhmei rakip 
in puise nei et hei rasoh. 

3Pase khan puise achangna hlō kha pui mathluk rasoh, khana nuhmei khan 
nupui achang hlō kha pui mathluk rasoh, inkhat in inkhat madu rangei kha 
inthlukpek hei rasoh. 

4Nuhmei kha abing taksa chunga khan akapu changmak, apuise kha akapu kae; 
khava kapōa apuise kha abing taksa chunga khan akapu changmak, anuhmei 
kha akapu kae. 

5Pha ṭhahrep derna hmang sik a inhnōmtōna thōia inkârchot tei loa khat leh 
khat indōitō mak ruh; khana khava sōa angaia inchun nôk ruh. Kha achang 
inchu binga insur tor mak jâra Seitan mathlemna inphut, inkhâmtor sik chei. 

6Hivahi ṭongpek tak a kahri changmak, tâk nantahnōm sik a kahri kae. 

7Kadiktak a chu, nangni nankhenga kei kapō nanchang sik kamadu; tâk mi 
inkha-khat kutchoi ahlop et Pathen in apek kae, mi inkhat in hiva langting, 
mihlop inkhat in ahlop langting apek. 

8Tûn inn lakanei mak hei leh renghmeihei hnenga kahri kae khachu kei kapōa 
nanbinga nan-om sik hi nangni sik kaṭha jôk sik. 

9Tâk-kha madu rangeina kha nan-inkhâm tor mak sik inchu, lu hong ruh; 
maduna kha dehlatak a om kanek a luhông kha kaṭha jôk. 

10Lu a’nhông jo mihei sik a, keia inphut changloa, Pathena inphut ṭong pek sik 
inkhat kanei; nuhmei inkhat in apuise adahlon mak sik kae; 

11tâk amanu’n khanga atlo’nchu, ama abinga aka-om sik kae a-emak leh ama 
apuise leh a’nchun nôk sik hei kae; khana puise inkhat in anuhmei adamak sik 
kae. 

12Alak-hei hnenga ke’n kahri, (Kei tahri kae, Rōngpu tahri changmak). Christian 
pase inkhat in akataksenmak nuhmei aneia, anuhmei khan khanga apuise leh 
omsap sik ahnōm inchu, adamak sik kae. 

13Khana Christian nuhmei inkhat in akataksenmak puise aneia, apuise khan 
khanga omsap sik ahnōm inchu, a’nṭhenpui mak sik kae. 

14Ajârchu akataksenmak puise kha anuhmei leh an-omsap jâra Pathen hnōm 
pekna achen, khana akataksenmak nuhmei kha apuise leh an-omsap jâra 
Pathen hnōm pekna achen a kae. Kha alei changmak inchu ansahei kha Pathen 
ka-ôimak hei sa ka-ang sik hei; tâk hinga akachang ansahei khachu Pathen 
talothei kachang hei. 

15Achang inum, akataksenmak jôk khan Christian kha a’nṭhenpui hnōm inchu, 
inṭhenpui rasoh. Khava chunga khan, Christian kachang apuise achanga 
anuhmei achang inum ṭōn tlona sik masō jo kae, ajârchu Pathen in nangni 
malung kamōnga aka-om sik a abek chei kae. 

16Eh Christian nuhmei, napuise kha nang in nahuk manhring tor mak sik kha 
heikhong mo namanhret? Achangmak leh Eh Christian puise, nang in nanuhmei 
kha nahuk manhring tor mak sik kha heikhong mo namanhret? 

Pathen Bekna che kapōa Hring roh 
17Pathen in abeklaia nanleiomje dungjuia khana Rōngpu kutchoi pek chei 
dungjuia hring ruh, khana Pathen beklaia vun katan mi kha vun katan a, khana 
vun tanloa ka-om mi kha vun tanloa khan om hei rasoh. Hivahi bekrup rakip 
kamanthei hei dân kha kae. 

18Vun katan jo mi inkhat in Pathen bekna kha ahnōm inchu avun tanna kha 
losōt mak jo rasoh; vun katanmak mi inkhat in Pathen bekna kha ahnōm inchu 
avun tanna sik jongmak jo rasoh. 

19Vuntan leh tanmak khan mipa chunga heite khôkmak. Akakhôk chu Pathen 
ṭongpek jui sik hi kae. 

20Nangni inkha-khat Pathen in abekna chei nanhnōm laia kapō-pōa khan om 
ruh. 

21Pathen in abeklai che khan sōk aleikachang che mo? Kaṭha, heite khôkmak; 
tâk masō inkhat nachang theina a-om inchu, khavakha hmang roh. 

22Ajârchu Pathen tabek jo sōk khachu Rōngpu sik a chu masō jo kae; kha leh in-
angtlinga masōa ka-omsa inkhat Christa tabek jo khachu ama sōk kae jo. 

23Nangni Pathen in nanman apek a arachôk jo chei kae; khava jâra mihring sōk 
chang nôk mak jo ruh. 

24Kaṭhōnhei, nangni inkha-khat Pathen in abeklai cheia nanlei om kapō-pōa 
khan nangni Pathen leh inloi khôma aka-om sik chei kae. 

Inn Kaneimak leh Hmeithai hei chungchânga Ṭongder 
25Tûnchu, inn kaneimak hei chungchânga nanta heimazet kha ngeitōna: ke’n 
Rōngpua inphut ṭongpek neimak eng, tâk Rōngpu lungset jâra taksenthei 
inkhat kachang dungjuia kei malung kahei hri kae. 

26Tûnlai inrim khōdengthei hei hi nimandona, mi inkhat inn neiloa aka-om kha 
ama sik a kaṭha jôk. 

27Nang in nuhmei nanei jo mo? Nanei jo achang inchu, amanua inphut sesōtna 
sik tlomak roh. Inn laneimak che mo? Nalaneimak achang inchu, nuhmei nei sik 
a jongmak roh. 

28Inn nanei kha setna natlo changmak. Inn lakanei mak nuhmei in puise anei 
kha setna atlo changmak. Tâk-kha inn kanei he’n ani tina antade sik bōina 
inphut kaṭhensōt hnōm cheia kae. 

29Kaṭhōnhei, ke’n hiva ṭong kahrina ajârchu pha hi sôtmak jo, tuna inphut chu 
inn kaneihei kha akaneimak kapōa, 

30akaṭap hei kha a’nreng mak hei kapōa, a’nnui hei kha a’npâkmak hei kapōa, 
a’nchohei khan anneinâk rachôk kha antanei mak kapōa ka-om sik hei; 

31raleichung neinâk a a’nvei hei kha anneinâk kha antamaturep mak kapōa ka-
om sik hei. Ajârchu hiva ralei hin tuna kapōa omsôt mak jo ning. 

32Nangni’n malung inrimna inphut masō nanchang sik kamadu. Nuhmei 
kaneimak mi khan abinga Rōngpu ṭōn kha angeitō, ajârchu Rōngpu mantlai sik 
amadu. 

33Tâk-kha nuhmei kanei mi khan chu raleichung neinâk angeitō, ajârchu 
anuhmei mantlai sik amadu; 

34Khava jâra ama malung hlamhnia inbâk joa kae. Inn kaneimak nuhngâk 
intheng khan chu Pathen ṭōn kha angeitō, ajârchu taksa leh rathla akoptōa 
inpesōt sik amadu; tâk inn kanei nuhmei khan chu raleichung neinâk angeitō, 
ajârchu apuise mantlai sik amadua kae. 

35Ke’n nangni ka’nthōpui hnōm chei jâra hivahi kahri kae. Nangni mankhârna 
sik cheia a’ntluk eng changmak. Khava kanek a, akadik leh akaekhet khana heite 
ṭhen neiloa pui katluk a Rōngpu ṭōn tlona sik nanbinga nan-inpek sōt sik 
kamadu cheia kae. 

36Ṭong a’ntepsa jo hei tâk lu hôngmak sik a a’ntluk hei chunga: pase khan 
nuhngâk hnenga omchen kadik a om mak jo eng tia amandon jo’nchu, khana 
pase’n arangeina kha a’nhnak joa luhông sik a rahōi kasōk jo ati’nchu amadu 
kapōa khan lu antahông sik kae. Khava khan setna om mak. 

37Tâk-kha pase khan, khanga tlona sik rumhrat omloa, lu hôngmak sik a 
amalung kahnet a asyema, amandona pui katluk a a’nkhâm tor a, khana 
heikhonga tlo sik mo ti amandon sō jo’nchu, khangdông nuhngâk aluhôngmak 
sik kha akaṭha atlo jo kae. 

38Khava jâra inn kanei pase kha ṭōn kaṭha atlo kae, tâk inn kaneimak khan 
akaṭhachet atlo kae. 

39Puise kanei nuhmei kha apuise hring lai seng masōa om mak; tâk apuise athi 
jo’nchu, amadu pase inkhat a inn aneithei jo, kha’num pase kha Christian 
akachang sik kae. 

40Achang ravâng, amanu kha abinga a-om inchu kahōi jôk sik. Hivahi kei 
mandonna kae, kei um Pathen Rathla kha kachen tia indon eng. 

Corinthianhei Inkhatna 8 

Lim Kamukna Thlaisâk chunga Ṭongder 
1Tûn, kamukna thlaisâk chungchânga nanta heimazet ngeitōna. Anmani tahri, 
“Nikhenga manhretna ninei et,” ti hi akadik chu kae. Achang ravâng khava 
manhretna khan mi amanlensak, tâk lungset inchu mi asyemsōt a kae. 

2Heikhat kanmanhret kati mihei khan antamanhret sik kasōk kha kadik khet a 
manhret mak hei. 

3Tâk-kha Pathen inlungset mi kha Pathen in amanhret. 

4Khava jâra, limsyem kamukna thlaisâk chungchânga: eini’n nimanhret khachu 
limsyem inkhat hi kadiktak a akahringmak heikhat sik a akangir kae; eini’n 
Pathen inkhat rōk kha ka-om ti nimanhret. 

5Marvân chunga leh raleichunga “pathenhei” an-om inum; khan chu, 
“pathenhei” leh “rōngpuhei” hingja an-om inum, 

6eini sik chu heirakip Kasyempa ni-Pa khana ama sik a akahring me Pathen 
inkhat rōk kha ninei; khana Rōngpu Jesu Christa inkhat rōk kha ninei, ama a 
inphut heirakip insyem, khana ama jâra eini akahring me kae. 

7Tâk-kha hiva akadik hi mi rakip in manhret mak hei. Mi ṭhahrep chu limsyem 
a inhmanghei, ti chu tûn katlunga hin khava thlai kha ansâk pha limsyem ta kae 
tia anmandon; anmani mandon ṭhen theina kha katlâksam, khana thlaisâk khan 
amantheng mak tia anmandon. 

8Achang ravâng thlaisâk khan eini Pathen leh ni’nmetna mankhangdek mak 
ning; eini’n nisâk jâra heite hnemdek mak min; khana nisâk mak jâra heite 
inhmangdek mak min. 

9Kha achang inum, nangni’n ṭōn tlona sik masō nanchangna khan taksena 
akatlasam hei kha setna mathlâk makna sik insing thei ruh. 

10Ajârchu, nang “manhretna” inti kaneipa, limsyem bek-inn shunga thlai nasâk 
kha mandonna akatlasam inkhat in ahmu che’nchu, ama kha limsyem thlai 
sâkna sik a namathok changmak ning mo? 

11Khachu Christa’n aleithipek jo akatlasam nasōpui kha nang “manhretna” 
khan nasuk manhmang sik jo kae. 

12Khana hing’hin manhret ṭhenna katlâksam sōpui malung nanmantôna 
anchunga setna nantlona khan Christa kadōia setna kha nantatlo sik jo kae. 

13Kha achang jâra, thlaisâk khan kasōpui setna akatla sik achang inchu, kasōpui 
setna kamathlâk makna sik thlai kha sanôk hêrmak jo ning. 

Corinthianhei Inkhatna 9 

Sonle Inkhat Ratha neina leh Aṭōn 
1Kei masōsōt mi inkhat changmak eng mo? Sonle inkhat changmak eng mo? Kei 
ni-Rōngpu Jesu aleikahmu jo changmak eng mo? Nangni Rōngpua kaṭōntlo kara 
kha changmak chei mo? 

2Kei milak he’n sonle inkhat a anrahlâng mak eng inum nangni’nchu 
nanrahlâng eng! Rōngpu leh inchunna shunga nanhring jâra nangni khet khan 
kei sonle inkhat kachangna manchênna chei kae. 

3Mihe’n kei anmaset eng pha, hing’hin kei a’nhrung eng kae. 

4Kaṭōntlo jâra sâk leh in nantapek sik eng hi karahōi sōk mak mo? 

5Sonle ralak-hei kapōa, khan chu, Rōngpu naipa leh Peter kapōa, kakhōhme 
sena ke’num kanuhmei kaṭhōithei mak sik mo? 

6Achangmak leh kei leh Barnabas rōk inmo kanhringna sik ṭōn kanta’ntlo sik 
jo? 

7Tu sepei inmo remi inṭanga abinga hlō inpek aka-om phung? Tu thei rahōn 
inkur pa’nmo avomhrui theikara sâk loa aka-om phung? Tu kemōng 
kakhempa’n mo akemōnghei netui inloa aka-om phung? 

8Hivahi ani tina manhretsa tekâk hria kabinga a’nteitôm sik eng changmak, 
ajârchu Dân kha’num in-angtlinga ahri. 

9Eini’n Moses Dâna, “Se kha sâng nanmanchōn rachilai ahmur khitmak ruh,” tia 
niteisōt. Hivahi Pathen in se kha mo atina? 

10Hivahi eini atina me changmak mo? Kae, khavakha einihei sik a a’nzet kae. 
Hlei kakhōipa leh akakhômpa khan kara kha anchen et, chenna sik a inhōrpuma 
antatlo sik kae. 

11Keini’n Rathla hmuchi kha nankâra kanvor jo. Nangnia inphut keini’n neinâk 
vâng hnemna kankhôm inchu khavakha akatam hêr jo mo? 

12Milak he’n hivahi nangnia inphut hmuna sik inhōrna ratha annei inchu, 
keini’n khava kakhe chet a hmutheina kantanei mak sik mo? Tâk-kha keini’n 
khava kanratha nei kha hmangmak ung. Khava kanek a, Christa Ṭong kaṭha kha 
akakhar a-om makna sik heirakip a kandehrat a kae. 

13Bek-inn ṭōnkatlo mihei khan bek-inna inphut sâk sik anchen khana maichâm 
ṭōn katlohei kha’m maichâma tōkna inphut chen annei ti inchênna nanmanhret. 

14Khava kapōa ṭong kaṭha kahrihei kha’m khana inphut anhringna sik antahmu 
sik kae tia Rōngpu khan ṭong pekna anei. 

15Tâk-kha ke’n hiva ratha neina hei hi inkhatbek hmangmak eng; khan chu 
khava karatha neina hei kha hmang rong tia kaheimazet um changmak. Khava 
kanek a kei hmapena kathi jôk sik eng! Kei ratha kaneitak a inlensakna hi tu 
inkhat in ṭong akarōk a mathlâk mak ning. 

16Ke’n ṭong kaṭha kahri jâra inlensakna sik ratha heite neimak eng. Hei-achang 
inum hiva ṭōn katlo sik a ṭong a’npek jo eng kae. Khana ke’n hiva ṭong kaṭha hi 
kahri mak a achang inchu heituk a kei sik a inrengna aka-om sik mo! 

17Khana ke’n tlohnōmtak a rathahrok pum a katlo’nchu, tloman rahlâng sik a 
inhōrna kanei tor jo; kha changloa, Pathen in hiva akatlo sik a angansê eng tia, 
tlohlam kasōk tihnâma katlo jo. 

18Khan chu, heitloman mo karahlâng sik? Hivahi aman injong loa, ṭong kaṭha 
ṭōn tlona chunga karatha neina kha injong loa, Ṭong kaṭha hrilena aṭhatchômna 
kha kae. 

19Kei tûte sōk changmak eng, kaning kahnōm eng kae; tâk mi katamtak kalo 
manhlut theina sik, kabinga mi rakip sōk a insyem eng. 

20Jehudihei leh ṭōn kantlolai, Jehudihei lomanhlut theina sik, Jehudi inkhat 
kapōa leika-omchen eng; khana kei Moses Dân thōia ka-om mak ravâng, Dân 
thōia ka-om hei kha kalo manhlut theina sik, anmani leh ṭōn kantlolai, dân thōia 
aka-om kapōa ka-omchen eng. 

21Khava kapōa Jât-hlop hei lomanhlut theina sik, anmani leh ṭōn kantlosaplai, 
Jât-hlop inkhat kapōa Jehudihei dân vângtinga ka-om eng. Hivahi Pathen dân 
kajuimak changmak; kei kadik khet a Christa dân thōia aka-om eng kae. 

22Taksenna akatlasam hei kha lomanhlut theina sik, akatlasam inkhat kapōa 
ka-om eng. Khava jâra anmani kâra mi ṭhahrepbek kahuk manhring theina sik, 
mi rakip hneng heirakip kachang enga kae. 

23Amahâmṭhatna kha kachen theina sik, heirakip hi ṭong kaṭha jâra katlo kae. 

24Tlân in-erna mi katamtak katlân hei, tâk inkhat rōk in hratman arahlâng kha 
nangni’n inchêna nanmanhret. Khava kapōa nangni’m inpâkman nanchenna sik 
tlân ruh. 

25Resik in-er rakip in an-inthem chûklai chôndân kadiktak thōia ka-om hei; 
khavakha akasôt hmangthei mak sik reihrui lukhu hmun a sik a kae; tâk eini 
chu kumsôt a aka-om ṭhak sik kha nihnong kae. 

26Kha achang jâra kei atorna hmun katlung sik a intlunhrek a katlân eng. Kei 
akarōksaia kuttum suk a, pha inhmang mak, insukmi inkhat kapō eng kae. 

27Milak-hei kha in-erna sik anhei beksō jo hei pha, kei kha kadei mak 
kachangmakna sik kataksa hi kaman ngara a’nkhîm eng kae. 

Corinthianhei Inkhatna 10 

Limsyem Kadōia Ṭongkamna 
1Sōpuihei, nipusōn he’n Moses kahnung anleijuilai anchunga heimo aleikasōk 
ti nantamanhret sik kamadu. Anmani ankhenga sumtuk in aleika-unsi hei, 
ankhenga Tuipui Kasen kha kadam a anleirakana kae. 

2Anmani Moses kahnung kajui kachang heia ankhenga tui leh sumtuk shunga 
tuimanhlut leikachang jo hei. 

3Ankhenga rathla bu inkhat rōk anleisâksōm, 

4khana ankhenga rathla tui inkhat rōk anlei insōma kae. Anmani leh 
ale’nṭhōiṭhak rathla hlungpuia inphut tui anlei in. Khava hlungpui kha Christa 
khet leikachang. 

5Kha achang inum anmani akatam lang chunga Pathen malung leitlai mak, 
khava jâra nêrdiram a ankathi kalōng le’nhlon inthek a kae. 

6Tûn hivaseng hei hi einihei mansena sik tekâk hei kae, anmani taleitlo kapōa 
ṭhatmak kha nimadu makna sik aṭongkam pekna me kha kae, 

7anmani ṭhahrep tatlo kapōa limsyem nikamuk makna sik a kae. Ṭong intheng 
in ahri kapōa, “Akasâk sik leh aka-in sik a a’n-ong mihei kha ju ina hōina leh 
jôngnating inhe hei.” 

8Anmani ṭhahrep taleitlo jông leh kîk jâra ni khat a mi 23,000 akathi inhmanghei 
kapōa eini chu niṭhehêr mak sik kae. 

9Anmani ṭhahrep taleitlo, Rōngpu kha anlei enmansin a mari’n aleimachuk hlon 
hei kapōa eini’nchu ni-enmansin mak sik kae. 

10Anmani kâra ṭhahrep, a-inphin anleitam jâra Thina ngeva khan aleithat hei 
kapōa, niṭong nimantam hêrmak sik kae. 

11Anmani chunga hihei rakip aleikasōk kha milak-hei man enna sik a kae, khana 
einihei ṭong-gîkna pekna sik a a’nzet inhlut jo hei kae. Ajârchu pha inchaina 
ahong sik ting khan eini aka-om jo me kae. 

12Kei kahnet a kangirtor jo eng tia a’nngam mihei kha, anthlûk makna sik 
a’nsingthei chet sik hei kae. 

13N antaratō jo mathlemna rakip kha mihring hneng akahong phung rōk hei 
kha kae. Tâk-kha Pathen chu aṭong tepna kha ajui mathlung, khana ama’n 
nanngir inhnetna ratha nantanei kakhea mathlem sik chei kha hnōm mak ning; 
mathlemna nan-om pha, detorna sik ratha apek sik chei; khan chu apesōt theina 
hlam um apek sik chei. 

14Khava jâra kaṭhōn marit hei, limsyem kamukna inphut sesōt ruh. 

15Mikasinghei hnenga kapōa nanhnenga kahri kae; kaṭong hri hei hi nanbinga 
kaṭha mandon ruh. 

16Rōngpu thlai sâkna nihmang kōklei khana khava sik a Pathen manpâkna ninei 
kha: khana inphut ni-in pha, Christa thisen shunga chen ninei jo kae. Khana 
buhlom her hnia khōi kha, nisâk pha Christa taksa shunga chen ninei jo kae. 

17Ajârchu buhlom kha inkhat rōk kae, eini nikhenga nitam inum, taksa pumkhat 
rōk me kae; ajârchu eini’n buhlom inkhat rōk kha nikhenga insem mea kae. 

18Israel mihei kha mandon hei ruh; an-inthoina thlai kasâk hei khan maichâma 
Pathen ṭōn kha’m a’nsem hei kae. 

19Khan chu hivahi limsyem a-emak leh kamukna thlai kha heikhat hongkachang 
tia kahrina mo kae? 

20Kha changmak! Ke’n kahri khachu hi kae, Jât-hlop he’n maichâma an-inthoina 
khachu ṭaihei hnenga anpek, Pathen hnenga changmak. Khana ṭaihei leh chen 
nantaneisōm sik madu mak chei eng. 

21Nangni’n Rōngpu kōklei leh ṭaihei kōklei inmankop theimak tin chei; khan 
chu Rōngpu dokhâng leh ṭaihei dokhânga sâk manchun theimak tin chei. 

22Khana Rōngpu thangsetna sik eini’n nitlo sik mo? Ama kanek a eini kahrat me 
tia a’ndon me mo? 

23Anmani’n anti, “Eini’n heirakip tlo aja.” Khavakha kadik, tâk heirakip 
akaṭhapet changmak. “Eini’n heirakip tlo aja,” tâk heirakip akahnempet 
changmak. 

24Nangni tute’num ama bing maduna rōk nanta-en mak sik kae; tâk milak-hei 
maduna kha nanta-en sik kae. 

25Manhretṭhen theina malung nannei jâra ṭongderna kasea jōrtlânga a’njōr 
hme rakip nansâk theia kae. 

26Ajârchu ṭong intheng in ahri kapōa, “Raleichung leh ashunga ka-om rakip 
Rōngpu tahei kae.” 

27Pathen ka-ôimak mi inkhat in bu kasâk sik abek chea akase sik a na’ntluk 
inchu, mandon ṭhen theina nanei jâra ṭongderna kasea nahma antadônpek che 
kha sâk roh. 

28Tâk-kha tu mo inkhat in nahnenga, “Hivahi inthoina thlai kae,” atia amanthei 
che’nchu, na’ntheipa sik jâra leh mandon ṭhen theina jâra khava thlai kha sâk 
mak roh, 

29khavakha nang mandon ṭhen theina sik jâra rōk changloa nakahri pekpa 
mandon ṭhen theina sik jâra kati kae. Tu mo inkhat in ader, “Khan chu kaṭha jo, 
kei ning leh hnōm kha mi inkhat mandon ṭhen theina’n heisa mo akhârtan sik? 

30Ke’n kathlâi sâk a Pathen kamanpâk inchu, manpâkna kanei jo thlai chunga 
khan heijâra mo mi inkhat in amaset sik eng?” 

31Kaṭha jo, heirakip nantlona chunga, nansâkna nan-inna achanga, Pathen 
lûrna sik a tlo ruh. 

32Jehudihei leh Jât-hlop hei khana Pathen bekrup-hei bōina kapek mak 
hringkhōa om ruh. 

33Kei tatlo kapōa tlo ruh. Katlona rakip a mi rakip tlaina sik a intluk eng, kabing 
ṭhatna rōk mandon mak eng, tâk anmani huktheina sik a mi rakip ṭhatna sik 
katlo. 

Corinthianhei Inkhatna 11 

1Ke’n Christa omchen kamanchu kapōa, nangni’n kei omchen manchu ruh. 

Kamukna Pōnlu Inkhu 
2Nangni’n kei nanmandon ṭhak eng jâra leh kaman theina chei kha nanjui ṭhak 
jâra kamanpâk chei. 

3Tâk-kha hivahi nantamanhret sik kamadu, ti chu, Christa kha pase rakip 
chunga kae, pase kha anuhmei chunga kae, khana Pathen kha Christa chunga 
kae. 

4Khava jâra kamukna hmun a mipui intûpna pha, pase inkhat in Pathen ṭong 
ahrilai leh derlai pōnlu a’nkhu’n chu Christa kha inzak apek kae. 

5Khan chu nuhmei tu achang inum mipui kamukna pha Pathen ṭong ahrilai leh 
aderlai alu chunga heite inkhulo achang inchu, amanu khan apuise kajana 
aneimak kae; ama leh nuhmei lu kavo inkhat leh an-in angmakna om mak. 

6Nuhmeinu khan pōnlu a’nkhumak achang inchu asam invō rasoh. Ajârchu lu 
mankek leh sam ep hi nuhmei sik a inzakna achang jâra, amanu khan pōnlu 
a’nkhu sik kae. 

7Pase inkhat in pōnlu a’nkhu sik rangei mak, ajârchu ama’n Pathen lûrna leh 
ahme kha ara-âng kae. Tâk-kha nuhmei inchu pase lûrna kha ara-âng kae; 

8ajârchu pase kha nuhmeia inphut a’nsyem changmak, tâk pasea inphut 
nuhmei kha a’nsyem kae. 

9Khan nôk chu, pase kha nuhmei sik a asyem changmak, tâk nuhmei kha pase 
sik a asyem kae. 

10Khan chu, marvân ngevahei jâra, nuhmei hi apuise ṭong thōia a-om malârna 
sik pōnlu inkhu rasoh. 

11Hei-hei achang inum Rōngpua nihring shunga pase inveiloa nuhmei 
omtheimak, nuhmei inveiloa pase omtheimak. 

12Ajârchu nuhmei kha pasea inphut a’nsyem kapōa, kha leh in-angtlinga pase 
kha nuhmeia inphut a’nte kae; khana heirakip kahringa akada kha Pathen kae. 

13Nanbinga mandon ruh, mipui kamukna hmun a nuhmei inkhat in pōnlu inkhu 
loa Pathen hneng ader hi a’nhōi mo? 

14Heijâra mo niti’nchu, ralei ngai hinum pase sam kasei hi ama sik a inzakna 
kae, 

15tâk nuhmei in asam asei inchu aṭhatna inteia kae. Asam kasei kha a’nkhu sina 
sik a a’npe kae. 

16Tâk-kha hiva chunga tu inkhat in makhe hnōmna anei inchu, kei tahri sik 
khachu eini leh Pathen bekrup in kamukna ṭōnhlama chôndân ahlop neimak 
mea kae. 

Rōngpu Jân-Thlaisâk 
(Mt 26.26–29; Mk 14.22–25; Lk 22.14–20) 

17Kha achang inum, mansena bânna hin, ke’n nangni manpâk mak chei eng 
ajârchu kamukna sik bek-inna nan-intûp hi ṭhatna kanek a ṭhatmakna chet 
kachang jôk jo. 

18Ahma inkeipena, nangni nan-intûp pha ruprup a indōitō chei ti ṭong kathei; 
hivahi kadik thou sik tia kataksen. 

19(Mikadik-hei kha mihe’n inthenga anhmu theina sik hei nankâra inṭhenna kha 
akasōk nger sik kae.) 

20Nangni rup khat a nan-intûp pha, nantasâk kha Rōngpu Jânthlai kha 
changmak. 

21Heijâra mo niti’nchu, nangni’n thlai nansâk pha, mi rakip in anthlai heichoi et 
kha hma inkeia ansâk a, her khat chu anvon kaṭâm jo, her khat chu ju inrui jo 
heia kae. 

22Nansâk nan-inna sik nanbing inn et om mak mo? Pathen bekrup hnōisena sik 
leh mi akatlasam hei manzakna sik a mo nantatlo? Hiva chunga hin nanhnenga 
heimo hri rasoh nantati eng? Kamanpâk sik chei mo? Changmak, manpâk mak 
chei eng. 

23Ajârchu, nangni kapek sōt jo chei mantheina kha ke’n Rōngpua inphut kahmu 
sōt insena kha kae, ti chu Rōngpu Jesu pek sōt a a-om sik ning jân khan ama’n 
buhlom kha aloa, 

24Pathen amanpâk a, har akhōia, ahri, “Hivahi nangni tasâk sik a a’npesōt 
kataksa kha kae. Kei mandonsōtna sik hi tlo ruh,” ati. 

25Kha leh in-anghrep a, anmani’n ansâksō pha, ama’n kōklei kha aloa khana 
ahri, “Hiva kōklei hi kathisenna mêrchîkna kataetkhum jo Pathen ṭongtep ther 
kha kae, nangni’n nan-in akaia kei mandonsōtna nei ruh.” 

26Hiva buhlom hi nansâk a, hiva kōkleia nan-in akaia Rōngpu ajōng mak hma 
seng nangni’n athina ṭong kha nanhri manthang jo tina kae. 

27Hiva bân kajui khachu tu achang inum Rōngpu kajana kasea buhlom akasâk 
khana kōkleia aka-in mi kha Rōngpu taksa leh thisen kadōia ṭhena leh setna 
achen kae. 

28Khava jâra mi rakip ama abinga in-ensui sona buhlom kha sâk rasoh, khan 
chu kōkleia khan in rasoh. 

29Ajârchu buhlom kasâk leh kōkleia ka-in mi khan Rōngpu taksa achangna jâr 
manhret loa asâk achang inchu, asâk a-in khan abinga chunga ṭong tanna ajōng 
rôn manhlut a kae. 

30Khava jâra nankâra mi katamtak katlâksam cheia, nat nanravei, khana 
katamtak kathi jo hei. 

31Eini nibinga hma ni’n-ensuia achang inchu, Pathen ṭong tanna kha ratō mak 
min. 

32Tâk-kha eini’n vânhnōi ralei leh masetna nichensap makna sik, Rōngpu khan 
niṭong atan a karâkna apek me kae. 

33Khava jâra sōpuihei, tûnchu, Rōngpu Jânthlai kasâk sik nan-intûp pha, inkhat 
leh inkhat inhngâk ruh. 

34Pathen in nanchunga ṭong atanmakna sik, nan-intûp pha, von kaṭâm a-om 
inchu a-inna heisâkdek rasoh. Khana ṭonglak hei khachu, kei kahong pha leh 
kahri mankim sik jo. 

Corinthianhei Inkhatna 12 

Rathla Kutchoi pek 
1Tûn, Rathla Intheng kutchoi chunga nanta heimazet chungchânga ngeitōna. 
Sōpuihei, khahei chunga nantamanhret sik a kamadu. 

2Nangni khōvel a nanlei omlai, hringna kaneimak limsyem inthoina ahlam, 
katamtak a ṭhōimanhmak nanchangna kha nanmanhret. 

3Tûnchu manhret jo ruh, ti chu Pathen Rathla taṭhōi mi tûte’n, “Jesu kha hâksêr 
kachen kae,” titor mak ning; khan chu Rathla Intheng taṭhōimak mi tûte’n, Jesu 
kha, “Rōngpu kae,” tia phôngtor mak ning. 

4Rathla kutchoi pek ahlop katam, Rathla inkhat rōk khan apek hei kae. 

5Razenna sik hlam katamtak ka-om, tâk Rōngpu inkhat rōk kha nirazen kae. 

6Ṭōn tlosōtna sik tlotorna ratha ahlop-hlop ka-om, tâk anṭōn et tlona sik, mi 
rakip hneng tlotorna kapek kha Pathen inkhat rōk kae. 

7Mi rakip ṭhatna sik mi inkhat et hnenga Rathla inṭangna kha ahlam hlop-hlop 
a inlâr. 

8Mi inkhat hnenga Rathla khan singna kasip ṭong apek, mihlop inkhat hnenga 
khava Rathla khet khan manhretna kasip ṭong apek. 

9Khava Rathla inkhat tlit khan mi inkhat hneng taksenna apek, mihlop inkhat 
hnenga mi mandamna sik ratha apek. 

10Rathla khan mi inkhat hneng ṭōn-inlak tlotorna ratha apek; khan chu mihlop 
inkhat hneng Pathen ṭonghri theina kutchoi apek; khana mihlop inkhat hneng 
Rathla a inphut akajōng kutchoi akae leh aka-emak hrisōt theina apek a kae. Mi 
inkhat hneng ṭongsō inlak a ṭong theina, mihlop inkhat hneng khava ṭongsō 
inlak kha hrimanchên theina ratha apek a kae. 

11Tâk-kha hiva rakip katlo hi Rathla inkhat rōk kha kae; ama’n amanṭhat 
dungjuia, mi inkhat et hneng kutchoi ahlop et apek hei. 

Taksa Inkhat a Abâk Hingja 
12Christa kha abâk katamtak ka-om taksa pumkhat kapō kha kae; abâk hlop-
hlop vâng ansyem inum taksa chu pumkhat rōk kae. 

13Khava kapōa, eini nikhenga, Jehudi, Jât-hlop, sōk, masō nichang inum 
nikhenga taksa pumkhat shunga Rathla inkhat rōk a tui amanhlut jo me, khana 
eini nikhenga Rathla inkhat rōk kha in sik a apek jo me kae. 

14Ajârchu taksa pumkhat kha, abâk inkhat rōk a a’nsyem changmak, akatamtak 
vâng a’nsyem kae. 

15Ke khan, “Kei, kut kachangmak jâra, taksa ta changmak eng,” ati’num khava 
khan ama taksa inphut inṭhentor dekmak ning. 

16Khana kōr khan, “Kei hmit kachangmak jâra taksa ta changmak eng,” ati’num 
khava khan ama taksa inphut inṭhentor dekmak ning. 

17Taksa pumpui kha hmit inkhat rōk achang jo’nchu, heikhong mo atheitor sik? 
Khana kōr inkhat rōk achang inchu, heikhong hmen amahnam thei sik? 

18Hei-achang inum, hing’hin Pathen in amaduhrep a taksa chunga abâk ahlop-
hlop kha ada jo hei kae. 

19Ankhenga taksa bâk inkhat rōk anchang jo’nchu, taksa inkhat kha om mak jo 
ning. 

20Hing’hin, abâk hingja ka-om hei tâk taksa chu inkhat rōk kae. 

21Khava jâra, hmit khan kut hneng, “Nang kei sik a hnemmak che,” titor mak 
ning. Lu kha’num ke hneng khan, “Aya jo, nang kei sik a hnemmak che,” titor 
mak ning. 

22Khava kanek a, akatlasam pen kapōa nimandon taksa bâk kha inveiloa eini 
ṭōn tlotor mak me; 

23khana akahnem reimak a nimandon hei kha kakhôk pena nihrung chet heia 
kae; khan chu enhme kase taksa bâk-hei kha kakhôk chet a nirazen heia kae, 

24khana nitaksa bâk enhme kaṭhahei khan chu khanga rangei mak hei. Rahōi 
kasōk bâk-hei kha kajana sik a Pathen khet in nitaksa hi ada manchun jo kae. 

25Khava jâra taksa pumkhat shunga insemṭhenna om mak, taksa bâk rakip 
ankhenga inkhat leh inkhat khôk insak heia kae. 

26Taksa bâk inkhat anat inchu, anat kha ankhenga andepui et a kae. Abâk inkhat 
in manpâkna achen inchu, taksa bâk rakip in inpâkna kha anchenpui et a kae. 

27Nangni nankhenga Christa taksa jo chei kae, khana nangni mi inkha-khat hi 
ataksa bâk et chei kae. 

28Bekrup shunga Pathen in mi rakip anhmun et a ada hei: ahma inkeia sonle, 
2na sânkathem, 3na oja; khava kahnung kajuia ṭōn-inlak katlo, mi mandamna 
ratha a’npe, mi inthōpui, mi hlamkakei leh ṭonghlop kaṭonghei hi kae. 

29Anmani ankhenga sonle, sânkathem, oja changmak hei. Ankhenga ṭōn-inlak 
tlotorna, 

30mikana mandamna, ṭonghlop ṭong theina, ṭonghlop hrimanchên theina ratha 
neimak heia kae. 

31Kha’num akakhôkdet kutchoi kachen sik a nanmalung manhlut ruh. 

Hei-achang inum akaṭhapen chu abâna hlam hi kae. 

Corinthianhei Inkhatna 13 

Lungset 
1Ke’n mihring ṭonghei leh marvân ngevahei ṭong kajômthei inum, lungsetna 
kaneimak inchu, kaṭong kha dâr mahring leh sumkutben mahring kapōhrep 
kha kae. 

2Ke’n ṭonghri themna kutchoi kanei inum, themna rakip leh a’n-ip rakip 
manhretna kanei inum, tlângbung inkhat ahmun thontorna taksenna rakip 
kanei inum, lungsetna kaneimak inchu, kei heite emak eng. 

3Ke’n kanei rakip kapek sōt a khana kataksa hi ro mankhutna sik kapha 
katōksōt tor inum, ke’n lungsetna kaneimak inchu kaṭhatna heite om mak. 

4Lungset hin adesôt khana lum alo; lungset in thangset tlomak, inlûrsak mak, 
inlensak mak; 

5lungset in êngset tlomak, abingta sik jongmak, ahnuk nabeimak; lungset in 
ṭhenahei malunga rônsôt mak; 

6lungset in akaṭhamak chunga inpâk mak, tâk akadik chunga inpâk. 

7Lungset in ahei tik a masō mak, ataksenna, a’nhōrna, khana ade hratna 
tlâksamtik neimak. 

8Lungset hi are-rea ka-om ṭhak. Malung mathokna ṭong ka-om hei, tâk pha 
bongkhat rōk sik hei kae; ṭonghlop a ṭong theina kutchoi um ka-om, tâk 
alakatlang sik kae; themna ka-om, tâk ala’nhmang sik kae. 

9Ajârchu eini’n themna leh mathokna ṭong kutchoi nichen hi ahar hrepte nichen 
kae; 

10tâk pui katluk kha ajōng pha leh, aharseng kha inhmang sik jo. 

11Kei naipang kachanglai, kaṭong hri, kamalung khana kamandona rakip kha, 
naipang kapōa kaleitlo; tûnchu pui katluk kachang jo pha, naipang omchen 
rakip kha hmangmak jo eng. 

12Tûna nihmu hichu thle enna lim inhmakrōi kapō kha kae; khava sō leh chu 
hmai leh hmaia nilahmu sik. Ke’n tuna kamanhret hi ahar hrepte kae; khava sō 
leh chu pui katluk a, Pathen in pui katluk a amanhret eng kapōa kamanhret sik 
jo. 

13Hing’hin hiva 3 hei hi ka-om ṭhak hei: taksen, inhōr, lungset; khana akalenpen 
khachu lungset hi kae. 

Corinthianhei Inkhatna 14 

Rathla Kutchoi Chunga Hrisa 
1Khava jâra insalertak a nanta’njong sik kha lungset hi kae. Kha’num rathla 
kutchoi pek chunga nanmalung manhlut ruh, akarôn pena Pathen ṭong 
manthangna sik tlo ruh. 

2Ṭonghlop a akaṭong mi kha mihei hnenga akaṭong changmak, Pathen hneng 
akaṭong kae, ajârchu mi tûte’n manhret pek mak hei. Anmani’n Rathla rathahrat 
vâng ṭong in-ip kha antahri kae. 

3Tâk-kha Pathen ṭong kahrihei khan chu mihei hnenga antahri kae khana mihei 
inthōpuina, malung mathokna leh lungngamna antapek hei kae. 

4Ṭonghlop a kaṭonghei khachu anbing rōk a sik akahnem kae; tâk Pathen ṭong 
kahrihei khan chu bekrup pumpui an-inthō puia kae. 

5Nankhenga ṭonghlop a nanṭong et sik kamadu; tâk Pathen ṭonghri 
manthangna kutchoi nantachen sik a kamaduchet. Ajârchu, ṭonghlop a 
kaṭongpa ṭongsō kha bekrup pumpui inthōpuina sik a mi inkhat in ahri 
manchênmak inchu, ama kanek a Pathen ṭong kahri sōtpa kha aman katam jôk 
a kae. 

6Khava jâra, sōpuihei, kei nanhnenga kahong pha ke’n ṭonghlop vâng 
kahri’nchu heimo kahnemna aka-om sik? Ke’n Pathena inphut phôngsōtna 
ahlek, themna ahlek, mathokna ṭong ahlek, khana mantheina ajingtebek kajōng 

rôn pek mak che’nchu, nangni sik heimo kahnemna aka-om sik? Om hêrmak 
ning! 

7Hringna kaneimak mahring kaneihei bunglir, serângdâr inlo ruh, anmahring 
kha a’nthengseng mak inchu heikhong mo mi inkhat in anrasa kha amanhret 
sik? 

8Khana pengkun katum khan bekna mahring kha amanchênmak inchu, re katuk 
sik a tu mo a’ntluk sik? 

9Kha leh in-anghrep a, ṭonghlop vânga nanṭong heirôn kha a’nthengmak inchu 
heikhong mo mi inkhat in amanhret tor sik? Naṭong hrisōt kha bōirōk a 
a’nhmang sik kae! 

10Raleichunga ṭong hlop-hlop katamtak ka-om; kha’num anmanhretna omlo 
inkhatbek om mak. 

11Tâk-kha ṭong inhri kha ke’n kamanhret mak inchu, kei sik a akahripa kha ram 
hlop mi jo kae khana kei anmani sik a ram hlop mi jo eng kae. 

12Nangni’n Rathla kutchoi pek hi nanta madu achang jâra, heirakip kanek a 
bekrup syemsōtna inthōpuina sik a akakhôk chet a hmangna sik tak tlo ruh. 

13Khava jâra, ṭonghlop a kaṭong mi khan, aṭongsō hei kha ahri manchên theina 
sik derna anei nger sik kae. 

14Ajârchu khanga ke’n ṭonghlop ṭonga kader inchu, karathla’n chu ader kae 
kadik, tâk kamalung khan chu invei mak a kae. 

15Khan chu ke’n heimo katlo sik jo? Karathla vâng kader kha kamalung vâng um 
kader sik kae; karathla vâng hla kasak kha kamalung vâng um kasak sik kae. 

16Nangni’n Pathen hneng rathla vâng rōk manpâkna nannei pha, intûpna 
shunga a’nvei micham he’n heikhong mo nangni manpâkna derna chunga khan, 
“Amen,” antatipui sik chei? Anmani chu nanta hri kha manhret theina sik ahlam 
neimak hei. 

17Nangni Pathen manpâkna derna kha aṭhat-hêr inum, milak chu khava khan 
heite inthōpui mak a kae. 

18Kei nangnihei kanek a ṭonghlop a kaṭongsōt chet jâra Pathen kamanpâk. 

19Tâk-kha bek-inna kamukna shunga ṭonghlop lishing raja ṭongsōt sik kanek a, 
mantheina kha milak-hei antamanhret tor sik ṭongrahme 5 limte kahri sik a kae. 

20Sōpuihei, mandonna ting naipang angmak ruh; akaṭhamak chunga chu 
naipang ang ruh, tâk nanmalung mandonna khan chu pui katluk chang ruh. 

21Ṭong Inthenga hing’hin inzet: “Rōngpu khan ahri, ram hlop ṭong kajôm mihei 
kahmanga kamihei hneng ṭong kahri sik. Ramlak mihei beisō kahmanga ṭong 
kahri sik, khava katlung um kami he’n rangei mak hei ning.” 

22Kha achang inchu, ṭonghlop kutchoi hichu akataksenmak hei sik manchênna 
kae, akataksenhei sik changmak, khana Pathen ṭong manthangna kutchoi 
khachu akataksenhei sik manchênna kae, akataksenmak hei sik changmak. 

23Kha achang inchu, bekrup mi rakip nan-intûp a khana mi rakip ṭonghlop vâng 
nanṭong pha, micham akataksenmak hei kha honghlut hei sona, anmani’n 
nangni kha invet jo chei timak hei ning mo? 

24Tâk-kha mi rakip in Pathen ṭong kha anhrilai, akataksenmak michamhei 
honghlut hei sona, anṭong thei khan ansetna ka-om ti kha anmanhret sik jo. 
Anṭong thei vâng khan binga in-ensuina annei sik jo, 

25ale’nthup mandonna rakip aphôngsōt pek sik jo hei, khana anmani inkun heia 
Pathen ankamuk sik jo, “Kadiktak a nankâra hin Pathen ka-om,” tia anbeia 
anphông sik jo. 

Bek-inn Shunga Ṭōnhlam 
26Kasōpuihei, hihei hi kahrina kae. Nangni a’nmuk sik a nan-intûp pha, mi 
inkhat in hla kasak sik, inkhat in ṭong inthei sik, inkhat in Pathena inphut ṭong 
kaphông sik, inkhat in ṭonghlop kahrisōt sik, inkhat in ṭonghlop kahri inchên 
sik, nannei et a kae. Khahei rakip kha bekrup inthōpui akachang nger sik hei 
kae. 

27Tu mo inkhat ṭonghlop a akaṭong sik achang inchu, mi 2 anchangmak leh 3 
lim inthlâk hei sona inkha-khat a ṭonghei rasoh, khana mi inkhat in ahri 
manchên nger sik kae. 

28Tâk-kha akahri inchên tor sik mi a-om mak inchu, ṭongmak jo rasoh, sip 
tisonna abinga leh Pathen hneng ṭong jo rasoh. 

29Mi 2 a-emak leh inthumlim in Pathen ṭong kha hri hei rasoh, alak he’n anṭong 
hri kha ensui hei rasoh. 

30Achang ravâng a’n-ong hei kâra mi inkhat in Pathena inphut ṭongphông sik 
anei inchu akaṭonghei kha haihi rasoh. 

31Ajârchu mi rakip in anmanhret a mathokna sik Pathen ṭong kha inkha-khat in 
nankhenga nanhrithei sik. 

32Pathen ṭong hrisōtna kutchoi khachu, ṭong kahripa inkhimtheina thōia aka-
om sik kae, 

33ajârchu Pathen in eini a’nhmak sik a abek me changmak, akadai leh akamōng 
sik a abek me kae. Bekrup rakip a Pathen mihei omchen kapōa, 

34intûpna shunga nuhmeihei kha kadai hngera aka-om sik hei kae. Anmani 
ṭongna sik hnōm pekna om mak; Jehudi Dân dungjuia anmani ṭongna sik pha 
pemak sik hei kae. 

35Anmani’n heikhat anmanhret hnōm inchu, inna anpuisehei der hei rasoh. 
Bek-inna nuhmei inkhat aṭong sik hi inzak ka-om tak kae. 

36Achangmak leh Pathen ṭong kha nangnia inphut akajōng thei sik mo? 
Achangmak leh Pathen ṭong jōng sōkna kha nangni rōk jo chei mo? 

37Tu mo inkhat in Pathen ṭong kahrisōt eng, a-emak leh rathla kutchoi kanei 
eng tia a’ndon inchu, hiva nanhnenga kaheimazet hi Pathen ṭongpek kae tia 
manhret ngar rasoh. 

38Mi inkhat in hiva kaheimazet hi adonmak inchu, ama kha donmak jo ruh. 

39Khava jâra kasōpuihei, Pathen ṭong hrisōtna sik nanmalung manhlut ruh, 
kha’num ṭonghlop a akaṭong he’m khâm mak hei ruh. 

40Heirakip abân bâna kaṭhadek a tlo sik kae. 

Corinthianhei Inkhatna 15 

Christa Thōisōt 
1Sōpuihei, nangni taksena ngir inhnetna, nanta rahlâng jo, Ṭong kaṭha 
nanhnenga kaleihri kha nantamandonsōt sik kamadu. 

2Ke’n nanhnenga kaleihri jo ṭong kha ṭong kaṭha kha kae. Nangni’n khava ṭong 
kaṭha kha kahnettak a nanmatu’nchu, nangni hukmanhring kachang jo chei, 
nantaksenna kha hnemna kase changmak ning. 

3Apui karônpen khachu, ke’n kaleichen kha nangni kapeksôn chei kae; ti chu 
ṭong inthenga a’nzet dungjuia, eini set jâra Christa kha kathi jo, 

4khachu ṭong inthenga a’nzet dungjuia ama thlânna anvûma ni 3 ning kahringa 
kathōisōt jo; 

5ama Peter hneng inlâr khava sōa sonle 12 hei hneng inlâra kae. 

6Khava sōa akahnung kajui 500 kakhe hei hneng vōi khat inlâra kae; anmani 
kâra ṭhahrep chu anthi jo’num, akatam lang chu lakahring heia kae. 

7Khava sōa James hneng inlâr, khava sōa sonlehei seng hneng inlâra kae. 

8Kei hi pui katluk a a’ntemak mi inkhat kapō kachang jo’num hnung 
kakhôrpena kei hneng jōng inlâra kae. 

9Kei sonlehei kâra mathlum pen eng kae, sonle inkhat inti sik hi’m karahōi 
changmak ajârchu ke’n Pathen bekrup kaleisuk manrima kae. 

10Achang ravâng Pathen maritna eng jâra kei hi kei jo eng kae, khana ama’n kei 
maritna apek eng kha hmangna kase changmak. Khava kakhea, sonle alak-hei 
kanek a, ke’n inhnakchet a ṭōn katloa kae. Khavakha kei tatlokhet changmak, 
Pathen maritna tatlopui eng kae. 

11Achang jâra kei kachanga anmani anchanga kankhenga ṭong kaṭha kha 
kantahrile et kae, hivahi nangni tataksen kha kae. 

Einihei Thōi nôkna 
12Tûnchu, Christa kha thina inphut kathōisōt jo ti ṭong hi keini’n kantahrile 
achang inchu, nankâra mi ṭhahrep in heikhong mo akathi thōi nôkna om mak 
antati thei sik? 

13Khavakha adik inchu, Christa kha’m thōisōt mak tina kachang jo. 

14Khana Christa kha akathōisōt mak achang inchu keini tahri manthang sik 
heite om mak jo; khana nangni tataksen sik um heite om mak jo. 

15Khava chunga, keini Pathen chungchânga malei kasei akachang jo unga kae, 
ajârchu ama’n Christa kha thina inphut akei mathōi jo tia kantahri jo kae, tâk 
akathihei kha kahringa keimathōimak ti hi akadik achang inchu, Christa kha 
leikei mathōimak jo. 

16Ajârchu, akathihei kha akathōi mak hei anchang inchu, Christa kha’m akathōi 
mak jo kae. 

17Khana Christa kha akathōi mak achang inchu, nantaksenna kha môksek kae 
jo, khana tûn katlung nangni setna shunga anhmanga laka-om chei. 

18Hivahin Christa akataksena akathihei kha’m inhmang jo hei tina kae. 

19Khana eini Christa ni’nhōrna hi tuna hringkhō ṭhatna sik rōk a achang joa, 
abân sik a-om mak jo’nchu, eini hi raleichunga mihring rakip kâra rathla 
sinpuipen sik kha kachang jo me. 

20Tâk-kha akadiktak khachu Christa kha thina inphut kathōi jo, hivahi akathia 
akaje hei kha’m kathōisōt sik heitina manchênna kha kae. 

21Ajârchu mi inkhat a inphut thina kha akajōng kapōa, thina inphut hringsōtna 
hi’m mi inkhat a inphut akajōng kae. 

22Heijâra mo niti’nchu, mi rakip Adam leh inchunna jâra thina aka-om kapōa, 
Christa leh inchunna jâra mi rakip hringna akathōisōt sik hei kae. 

23Kha achang inum, adânhrep a inkha-khat a akathōi sik hei kae: ti chu hma 
inkeipena Christa, khava sōa ama ajōng pha leh ami kachang hei seng kha 
kathōisōt sik hei. 

24Khava sōtak leh a’nchaina kha kajōng sik; Christa’n rathla vaikarôn rakip, 
ṭong kanei rakip, ratha hratna rakip, atorsō sik heia kha Pa Pathen hneng 
Rengram apek sōt sik jo. 

25Ajârchu, Pathen in a’nrepui rakip ator heia ake chōnpha amanchang mak hma 
seng Christa’n vai arôn nger sik kae. 

26Achaina pena ator sik inrepui khachu thina hi kae. 

27Ajârchu ṭong intheng in ahri, “Pathen in heirakip ake chōnpha adapet jo.” 
Hivahi inchên jo, ti chu, “Heirakip,” inti kâra hin Christa thōia heirakip akada 
Pathen chu invei mak a kae. 

28Tâk-kha Christa vairônna thōia heirakip adapek sō pha, Sapa kha abinga 
Pathen thōia ka-om sik jo; khava pha Pathen in heirakip chunga pui katluk a vai 
arôn sik jo. 

29Tûnhin akathihei sik tui manhlutna kachen hei khan heimo antatlo? Hei 
tlosōtna sik a mo a’nhōr hei? Anmani’n akathi thōisōtna om mak antati kha 
akadik achang inchu, heisik jâra mo akathihei sik tui manhlutna antalanei? 

30Khan chu heisik jâr pena mo keini’n apha rakip a thina ratōnathei shunga 
akatlân lele ung? 

31Sōpuihei, “Kei ani tina thina karatō.” Hivahi nihringkhōa ni-Rōngpu Jesu 
Christa leh ni’nchunna shunga nanchunga ka’nlensakna khan amanphôngsōt 
eng kae. 

32Ke’n hiva Ephesus a hin mihring ngai dungjuia “ramshahei” hi re ka’ntukpui 
he’nchu, heimo kahnemna sik aka-om? Akathihei akathōi mak sik hei achang 
inchu, a’nhri kapōa, “Sâk rih, in rih, ajârchu jîng leh akathi sik jo me kae.” 

33Hōnmathlâk a om mak ruh! Inloipui kaṭhamak in omchen kaṭha amanhmanga 
kae. 

34Malung dikna tinga he’nle ruh, khana setna hlam dahlon ruh. Hivahi nan-
inzakna sik a kahri kae, ti chu nangni kâra mi ṭhahrep in Pathen manhret 
phâkmak cheia kae. 

Akathōisōt nôk Taksa 
35Mi ṭhahrep in ander sik, “Mi kathi kha heikhong mo kahringa akathōi sik? 
Heikhong khova taksa ravōi mo anta hongrôn sik?”. 

36Eh mikamo! Nang in hmuchi inkhat navor kha thiloa chu adôn hongkeksōt 
mak. 

37Nang in raleia natuk kha hmuchi hrepte kae, gehu a-emak leh alak hmuchi 
achanga, pui akatluksa ahong kakhang hnâm sik jo kha changmak. 

38Pathen in hmuchi kha amadu dungjuia akung apek a kae; hmuchi rakip kha 
ankatluk hrep et a taksa apek heia kae. 

39Hringna kanei taksa rakip a’n-ang et changmak; mihring taksa ravōi ahlop, 
shahei ravōi ahlop, vahei ravōi ahlop, khana ngahei ravōi ahlop inkhat ka-om. 

40Khana marvân taksahei leh ralei taksa ka-om hei; marvân taksahei ṭhatna 
inkhat, khana ralei taksahei ṭhatna inkhat, khana ralei taksahei ṭhatna kha in-
ang mak hei. 

41Kani’n ṭhatna ahlop inkhat anei; thla’n ṭhatna ahlop anei, ârsi he’n ṭhatna 
ahlop annei; khana ârsihei kapha’m anṭhatna ahlop et hei kae. 

42Akathihei kha anthōisōt pha, khang’khan kati sik heia kae. Taksa kha anvûm 
pha akathithei kha a’nvûm kae; athōisōt pha, akathi theimak sik jo taksa kha 
kae. 

43Taksa kha anvûm pha, hme kasetak a leh ratha kaneimaktak a a’nvûm kae; 
athōisōt pha, ahme kaṭha sik khana aratha kangar sik jo. 

44A’nvûm pha, ralei taksa a’nvûm kae; athōisōt pha, rathla taksa kachang sik jo. 
Ralei taksa kha aka-om achang jâra, rathla taksa kha’m aka-om nger sik kae. 

45Ajârchu ṭong intheng in, “Mihring hma-inkei Adam khachu, akahring inkhat a 
a’nsyem kae,” ati; tâk hnung kakhôr Adam khachu, hringna kapek Rathla kha 
kae. 

46Hma inkeia akajōng kha Rathla kha changmak, tâk taksa kha kae, khava sōa 
Rathla kha akajōng kae. 

47Hma-inkei Adam kha raleia a’nsyem kae, raleia inphut hong kakōn; 2 tlukna 
Adam khachu marvâna inphut akajōng kae. 

48Raleichung tahei seng khachu, raleia inphut a’nsyem hei kha anpō; khana 
marvân tahei seng khachu marvâna inphut akajōng kha anpō. 

49Eini’n raleia a’nsyem mihring hmea a’nret me kapōa, marvâna inphut akajōng 
mi hme kapōa a’nret sik me kae. 

50Sōpuihei, hiva kahri hi taksa leh thisena a’nsyem khan Pathen Rengram a 
chen neimak, khana akathithei khan akathi theimak kha chenthei mak ti hi 
katina kae. 

51-52Hiva ṭong kadik in-ip hi rangei ruh: eini nikhenga thimak min, tâk a’nchaina 
pengkun kha ahon’hring pha, khavatak a eini nikhenga hmitkhap kâra inthleng 
sik me. Ajârchu pengkun kha ahon’hring pha, akathihei kha akathi nôk mak sik 
a hongkathōi sik hei, khana eini nikhenga nihme inthleng sik jo me. 

53Ajârchu akathitheia a’nvon kha akathi theimak a inthleng nger sik, akathi sik 
kha akathimak sik a inthleng sik jo. 

54Achang jâra akathithei kha akathi theimak a ahong inthleng sō pha, ṭong 
intheng tahri, “Thina kha suk inhmang jo, torna kha pui katluk jo,” ti hi hui 
katlung sik jo. 

55“Eh thina, natorna kha khomo? Eh thina, naratha neina tûr kha khomo?” 

56Thina’n atûr ratha neina kha setna inphut achen; khana setna’n aratha neina 
kha Dân a inphut achen. 

57Tâk-kha ni-Rōngpu Jesu Christa jâra torna anikapek Pathen kha manpâk a om 
rasoh! 

58Khava jâra kasōpui marit hei, inhlinglo jena kahnet a ngir ruh. Rōngpu 
razenna nanṭōn tlo kha môk a inhmang mak ning ti namanhret jo jâra, Rōngpu 
jâra nanṭōn tlona kha insaler ṭhak ruh. 

Corinthianhei Inkhatna 16 

Akataksen Sōpuihei sik Sêrtōklôm 
1Tûn, Judea ram a Pathen mihei inthōpuina sik sêrtōklôm chungchânga nanta 
heimazet ngeitōna. Galatia bekrup-hei hneng kahri kapōa, Nangni’num 
nantatlo sik kae. 

2Kei kahong pha leh sêr ṭheina a-om makna sik Pathen kani akai, mi rakip in 
ahlōsōt dungjuia apek sik kha ahlop a leimankhôm ruh. 

3Kei kahong pha leh nantamanṭhat mihei kha hme malârna chithi kapek heia 
nankutchoi kha avakathak sik a Jerusalema katir sik hei. 

4Khana kei kavasea akaṭha sik achang inchu, kei leh inṭhōia kasesap sik jo ung. 

Paul Intlukna 
5Kei Macedonia kapetan a akase sik eng kachang jâra, Macedonia kahei petan 
sō leh nanhnenga kahong sik eng. 

6Pha ṭhahrep nanhnenga ka-om sik eng, phebi katlung bit um kachang thei, 
khava sōa nangni’n abâna kasena sik a nan-inthōpui thei sik eng, khava hmun 
a achang inum abâna kase sik jo eng. 

7Ajârchu kase sik ting pha bongkhat rōk nangni leh inhmu sik kha madu mak 
eng. Rōngpu’n ahnōm pek eng inchu, kasôt-hlek nangni leh pha hmang sik hi 
kamadu. 

8Tâk-kha kani 50 tlukna Pentecost mak kârseng chu Ephesus a hin om sik intluk 
enga kae.  

9Hiva hmun a hin anikadōi antam inum ṭōn kalen leh rahōi kasōk tlona sik hi 
kot inhlânga kae. 

10Timothy nanhnenga ajōng inchu, nankâra malung kamōnga a-omna sik kaṭha 
leiratō ruh; ajârchu ama’m kei kapōa Rōngpu ṭōnkatlo kha kae. 

11Ama tûte’n leihnōise mak rasoh, tâk malung kamōnga kahnenga ahe’nle 
theina sik ase ahongna he’nthōpui ruh; ajârchu sōpuihei leh ahe’nle sik a 
inhōrna kanei kae. 

12Tûn sōpui Apollos chungchânga. Akataksen alak-hei leh ama nanhnenga 
ahongna sik kamathokṭhak kae, tâk tûnlai akahong sik a ama lahnōmkhet mak. 
Kha’num pha kaṭha ahmu’nchu lakahong sik. 

A’nchaina Ṭonghei 
13Insing thei ruh, nantaksenna ngir inhnet ruh, kangama om ruh, nanratha 
manngar ruh. 

14Nanṭōn rakip lungset a tlo ruh. 

15Nangni’n Stephanas leh a-innshung mihei nanmanhret hei; anmani Achaia 
khōa Christian hma kakeihei kae, khana Pathen mihei ṭōn tlona sik a anbinga 
a’npesōt hei kae. Kasōpuihei, khang khava 

16mihei hlamkeina khachu, tu achang inum anmani leh ṭōnkatlo inzensap hei 
kahnung kha nantajui sik a kangek chei kae. 

17Stephanas, Fortunatus, khana Achaikas hei anhong jâra kei inpâk eng; ajârchu 
nangni om mak kha anmani’n anvathlenga kae. 

18Khana anmani’n malung tlaina antapek chei kapōa, ke’m anmantlai eng; 
khang khava mihei kha manhret ṭhak sik hei anrahōi. 

19Asia ram a bekrup he’n chibei anheipek chei; Aquila leh Priscilla khana a-inna 
bekrup mihe’n Christian chibei anheitlo chei. 

20Hina ka-om Christian rakip in chibei anheipek chei. Khat leh khat a’ntheng 
injôp pum a chibei intlo ruh. 

21Kakutkhet a hivahi kaheimazet kae: Paul a inphut chibei. 

22Tu achang inum Rōngpu inlungset mak mi kha, hâksêr chen rasoh! 
Maranatha, Kan-Rōngpu jōng roh! 

23Rōngpu Jesu maritna khan nangni ompui chei rasoh. 

24Christa Jesua kalungsetna chei hin nankhenga ompui chei rasoh. 

Corinthianhei Inhnina 

Corinthianhei Inhnina 1 

1Pathen lungdoa, Christa Jesu sonle inkhat Paul, khana nisōpui Timothy in, 
Corinth a Pathen bekrup hneng, khana Achaia ram pumpuia Pathen mi rakip 
hei hneng kantahei mazet kae: 

2Nipa Pathen leh Rōngpu Jesu Christa khan maritna leh mōngna pek chei rasoh. 

Paul in Pathen Achoi Ka-ânna 
3Ni-Rōngpu Jesu Christa Pa leh Pathen kha eini’n manpâk rih, ama lungset 
maritna kasip, inthōpuina rakip jōng sōkna Pathen kha kae! 

4Ama’n kankhōdeng theina rakip a a’nthōpui ung, khana khava inthōpuina 
Pathena inphut kantachen kha keini’n kanhmanga, heirakip a inrim khōdeng 
katheihei kha kan-inthōpuitor heia kae. 

5Christa inrimna katamtak a khan keini’n chen kantanei kapōa, Pathen 
inthōpuina kalentak a kha’num Christa jâra chen kanneia kae. 

6Keini’n inrim khōdeng theina kande’nchu, khavakha nangni inthōpuina leh 
hukmanhringna sik a kae; khana keini inthōpuina kanchen inchu, keini tade 
inrim khōdengthei kapō kha detorna leh thōktorna sik inthōpuina leh ratha 
ngarna nangni’m a’npek chei kae. 

7Khava jâra nanchunga kan-inhōrna heitikchena enum inhling mak; 
kankhōdeng theina nantatheipui ung kapōa, inthōpui kanchenna shunga hinum 
nangni’m chen nantanei kae ti kanmanhret. 

8Sōpuihei, keini’n Asia ram a khōdengthei kantade kha nantamanhret sik 
kanmadu. Kanchunga rônkahrik kalentak in adekhum unga akahring sik a 
kapha le’nhōrtor mak jo ung. 

9Thina sik a ṭong tanna kanchunga ṭong ajōng katlung jo mo tia kanleimandon 
jo. Tâk-kha keini kanbinga chunga inngam sik changloa, akathi akakei inthoi 
Pathen chung rōk a inngamna sik a omchen kha leikasōk a kae. 

10Khang khava ṭit ka-om tak thina inphut aleihuk ung, khan chu alahuk nôk sik 
ung tia achunga inhōrna kannei. 

11Nanderna hei vâng nan-inthōpui ung. Khava jâra keini sik a nanderpek ṭhakna 
ung kha masônna ka-om sik, Pathen in mahâmṭhat abōk sik ung; khana mi 
katamtak in keini sik a manpâkna kare an-ôn sik. 

Paul in Akhōhme Se sik Avōk Mankhe 
12Hiva raleichunga kanhringkhō, akarôn pena nangni leh ni’nmetna chunga hin 
Pathen tapek me malung ipna omlo leh inthengna vâng, Pathen maritna ratha 

neina vâng, mihring singna vâng changloa, nichunga vai arôn ti hi keini malung 
ṭhen theina hin amanchên jâra inlensakna kannei. 

13-14Keini’n nantateithei sik, nantamanhret thei sik rōk a nanhnenga kantahei 
mazet kae. Tûn nangni’n keini ajingtehrep nanmanhret thei unga enum, pui 
katluk set a nanhong manhret thei sik jo ung tia inhōr eng, hiva jâra ni-Rōngpu 
Jesu Kani ning khan keini’n nangni kanta’n teipui sik chei kapōa nangni’num 
keini nan-inteipui tor sik jo ung. 

15Mahâmṭhat vōihniset nanchen theina sik tia, heirakip kachang thei nger sik 
tia le’nhōr enga ahma inkeia nanhnenga hongna sik le’ntluk eng. 

16Ajârchu Macedonia inphut kahong inleting nanhnenga heihlut sik intluk eng, 
ajârchu Judea ram jōnna sik a inthōpuina kamadu. 

17Hiva mantlukna hin, kamalung hnetmakna kaleimalâr mo? Ke’n ṭōn 
kamantluk pha, binga hnemna sik a kabeitak a pha khat shung rōk a, “Ôk, ôk” 
khana “Dâng, dâng” tina sik a mo kaleisyem? 

18Pathen in akadik ahrikhet dungjuia, nanhnenga ka-intepna kha “Ôk” leh 
“Dâng” kha changmak. 

19Ajârchu Pathen Sapa, Jesu Christa kha, Silas, Timothy, khana kei khet in 
nankâra kantalei phôngsōt khachu, “Ôk” leh “Dâng” kha changmak. Khava 
kanek a ama chu, Pathen in “Ôk” ati kha kae; 

20ajârchu ama hi Pathen ṭongtep rakip chunga “Ôk” tina kha kae. Hing’hin Jesu 
Christa a eini “Amen” ti hi Pathen manlûrna sik a a’nhri kha kae. 

21Keini kasyem kha Pathen ama khet kae, nangni leh inṭhōia keini hringkhō hi 
Christa a amanchun me kae; khana ani kaṭhensōt kha’m Pathen khet kae, 

22nikapu changna mêrchîkna nichunga akanam khum leh akarōi bukna 
heirakip eini sik a akakhōr manbuk kha manchênna sik a Rathla Intheng 
nimalung shunga anikapekpa kha kae. 

23Ke’n kasâkhi sik a Pathen kabek, ama’n kamalung amanhret! Corinth a semak 
sik a a’ntluk eng hi nangni ṭhensōt a nan-omna sik a kae. 

24Nantaksenna ngarna sik a keini’n rumhrat a manse sik chei intluk mak ung; 
nantaksenna khan kahnet a kangir chei ti kanmanhret. Khava kahlanga nan-
inpâkna sik jôk a keini’n nangni leh ṭōn kantatlo kha kae. 

Corinthianhei Inhnina 2 

1Khava jâra nanmalung natna katlo hrep sik a avea nanhnenga hongmak jo rong 
tia kamandon jo. 

2Ajârchu ke’n nanmalung kamannat inchu, inpâkna anikape sik tu hmen alaka-
om sik? Anmalung kamannat pek hêr rōk kachang sik jo hei. 

3Khava sik jâra ke’n nanhnenga chithi kha kaleimazet kae. Ti chu kei inpâkna 
anikatlo pek sik mihei, nanmalung mannatna sik a nanhnenga hong sik madu 
mak jo eng. Ajârchu kei inpâkna khan, nangni’m nankhenga inpâk chei tia 
kahlamrin. 

4Malung hōimo leh inrimtak a khana hmit-rathli pum a nanhnenga kaheimazet 
kae; kei bitin chu nanmalung mannat sik changmak, tâk heituk-hrep mo 
nankhenga chunga kalungset chei kha nanmanhret theina sik a kae. 

Ṭhena Rangei Mandamna 
5Tûn, mi inkhat in, mi ṭhahrep hei malung natna aleitlo’nchu ama’n kei chunga 
aleitlo emak, tâk nankhenga chunga kae, ṭhahrep atlo jo kae. (Hiva kahrina 
hichu ama chunga khôkrei sik madu mak eng.) 

6Nangni akatam lang in intōk et a hiva mi hi hing’hin karâkna nantaleipek kha 
akatluk hrep jo kae. 

7Kha achang inum tûnchu, ama kha amalung adiknating mathokpek una, rangei 
mandam ruh, kha achangmak inchu ama malung inrimna’n atorthang sik jo. 

8Khana kadiktak a nanlung setna kha amanhretna sik manthei ruh tia kahei 
ngek chei. 

9Enmansinna cheia khan heituk kahnet a akangir chei mo khan chu kamansena 
cheia khan apha rakip a jui sik a a’ntluk nâk chei mo ti kamanhret hnōm jâra 
lekha kha nanhnenga kaleimazet kae. 

10Nangni’n tu mo inkhat amapa a-emak leh amanu’n heimo aleitlo ṭhena chunga 
nanrangei mandam inchu, ke’num ama karangei mandam. Ajârchu ke’n mi 
karangei mandam pha khan, heikhat karangei mandam sik achang inchu, hivahi 
nangni jâra Christa hmaikunga katlo ria kae, 

11hivahi Seitan in nichunga amatu makna sik mea kae; ajârchu aṭōn mantluk 
hei kha eini’n nimanhret a kae. 

Troas a Paul Malung Inrim 
12Troas a Christa ṭong kaṭha vaphông sik a kavatlung pha, khava hmun a khan 
ṭōn tlona sik hlam Rōngpu’n aleimahlang kha kaleihmu. 

13Tâk-kha nisōpui Titus kahmu mak jâra kamalung le’nrim hêr. Khava jâra 
khava hmun a mihei kha chibei katlo heia, Macedonia ting kase jo enga kae. 

Christa jâra Torna 
14Tâk-kha Pathen kha manpâk a om rasoh! Ajârchu Christa leh inṭhōia Christa 
retorna injôkna khan kurkhum mihei kapōa Pathen in apha rakip a hlam akei 

ung. Marim katui inkhat kapōa Christa ṭong hi ahmun rakip a phôngtheina sik 
Pathen in keini ahmang ung. 

15Ajârchu hukmanhring kachang hei hneng leh a’nhmanghei hneng, keini hi 
marim katui Christa’n Pathen hnenga aro mankhut kapō ung kha kae. 

16Ajârchu a’nhmanghei sik a chu, thina tûr marim kachang ung; khana 
hukmanhring kachang hei sik a chu, hringna marim katui kha kachang unga 
kae. Khan chu, khava ṭōn sik khan tu mo, rahōi kasōk? 

17Mi katamtak in Pathen ṭong kha sêr jongnating inveina ângphunga anhmang, 
anmani kapō keini chu changmak ung; tâk Pathen in keini aṭong kahri sik a atir 
ung jâra, Christa sōk kapōa malung inthengtak a, ama ângshunga aṭong kha 
kantahri kae. 

Corinthianhei Inhnina 3 

Intepna Ther a Ṭōnkarônhei 
1Hivahi keini kanbinga a’nhri inṭhat kantapō mo? Milak-hei kapōa nanhnenga 
malâr sik chithi a-emak leh nangnia inphut hnōmpek malârna chithi 
kantarangei mo? 

2Mi rakip in antateia antamanhret sik, kanmalung heia a’nzet jo chithi kantanei 
khachu nangni chei kae. 

3Hivahi Christa khet tamazet keinia inphut ajōngtir chithi kha kae. Hivahi hlung 
chunga muktui vâng a’nzet changmak, tâk mihring malung shunga, akahring 
Pathen rathla tamazet kha kae. 

4Keini’n Christa inphut Pathena inngamna kannei jâra hi kantahri kae. 

5Ajârchu keini’n hiva ṭōn hi akatlo tor ung kae tia hrina sik ratha heite neimak 
ung. Hiva ṭōn tlotorna ratha kantanei hi Pathena inphut akajōng kae; 

6ajârchu ama’n keini intepna ther ṭōn katlo sik rahōi kasōk a asyem jo ung, 
khana intepna ther khachu dân inzet kha changmak, rathla intepna kha kae. 
Ajârchu dân inzet khan chu thina amasō, tâk Rathla khan chu hringna apek a 
kae. 

7Dân kha ṭongrahme hei hlungpek chung heia le’nzetsōt, khana hivahi ale’npek 
sōt lai khan Pathen lûrna kha le’nlâra kae. Moses hmai kavâr kha akachibât sik 
a achang ravâng, ratha kaneitak leikae, Israel mihe’n anhmit inhnget kanga ama 
lei-en tor mak hei. Thina hongkachoi Dân hmangna shunga, khang khava lûrna 
leh inṭhōia ahong inchu, 

8Rathla inzen rarap tachen sik lûrna khachu heituk-hrep a akakhe akachang sik 
jo mo! 

9Masetna kapek chôndân kha hmen alûr inchu; hukmanhringna ajōng karôn 
ṭōntlo kha heituk kakhea akalûr sik mo! 

10Tûna akakhe chet a akavâra alûr jâra hin pha khat a aleikavârhêr akalûr 
khachu kathlengsō jo nitithei joa kae. 

11Ajârchu pha bongkhat sik rōk kha hmen khangtuk alûr inchu, ahei tik a aka-
om sik kha heituk-hrep a akakhe chet a akalûr sik mo! 

12Hiva inhōrna hi kannei jâra, keini inngamtak a kaṭong ung. 

13A’nthim sik leh a’nhmu mak sik jo Moses hmaisō kavâr kha Israel mihe’n 
anhmu makna sik ahmai kha pōn inkhua ka-om kapō kha keini changmak ung. 

14Kadiktak a anmalung kot inkhâra ka-om; khana anmani’n intepna marō lekha 
kha antei pha, khava pōn khan tuning katlung anmalung alamakhua kae. Mi 
inkhat in Christa leh a’nchun pha leh rōk pinden kha losōtpek a aka-om kae. 

15Anmani’n Moses Dân kha antei akaia, tuning katlung pōn khan anmalung kha, 
alamakhusi hei. 

16Tâk-kha ṭong intheng in Moses chungchânga ahri kapōa, hivahi hliksōt thei 
kae: “Ama’n Rōngpu hnengting ahnget pha leh apinden kha inhlik sōt,” ati. 

17Tûnchu hiva ṭong chunga hin, “Rōngpu” kha Rathla kachang jo; khana Rōngpu 
Rathla omna hmun a khan ning leh hnōm kha ka-om. 

18Eini seng chu hmai makhu loa, Rōngpu lûrna kha nimalâra kae; khava lûrna 
Rōngpua inphut akajōng rathla khet khan ama kapōhrep a ahei tik a akalenpen 
lûrna a, nihme kha athleng pek jo mea kae. 

Corinthianhei Inhnina 4 

Ralei Be heia Rathla Karōi 
1Pathen maritna’n hiva ṭōn tlo sik apek jo ung, khava jâra kanmalung tlâksam 
mak ung. 

2Keini’n ṭōn marûk leh inzakna ṭōn rakip kahlonsōt; keini’n mihōnna ṭōn 
tlomak ung, Pathen ṭonga maleisei um hrimak ung. Pathen hmit-hmua vâr 
kadiktak thōia kahring ung khana mi rakip malunga akadik kha anhmu theina 
sik tak kantloa kae. 

3Ṭong kaṭha kantahri hi a’nthup achang inchu, anhmang hei hneng rōk a 
a’nthup kae. 

4Anmani kha hiva raleichung pathen kadikmak in, anmalung kha amanjing pek 
hei jâra anmani’n antataksen mak kae. Pathen kapōhrep kachang Christa lûrna 
ṭong kaṭha a inphut, anchunga ajōng kavâr vâr kha anmani’n anhmu makna sik, 
raleichung pathen khan ada heia kae. 

5Ajârchu keini’n kanbing ṭong kantahrile changmak; Jesu Christa kha Rōngpu 
kae tia kantahrile kae, khana Jesu jâra keini hi nansōk kapō akachang ung kae. 

6Ajârchu, “Khō inthimna inphut vâr kha hong kavâr sik!” kati Pathen khan 
Christa hmaisōa Pathen lûrna vâr kha kanman hretna sik kanmalung shunga 
avâr kasat invâr kha Pathen khet kha kae. 

7Achang ravâng ratha neina chunghnung kha Pathen ta kae, keini ta changmak 
ti kha malârtheina sik a, hiva rathla karōi manbukna kanei ung hi ralei be kapō 
ung kae. 

8Keini inrengna kanthōk ṭhak, tâk insukset mak ung; phat khat leh inkei-chio 
ung, tâk inhōrna kase changmak ung; 

9keini kan-inrepui katam hei, kha’num ṭhōn kaneimak chu changdek mak ung; 
vōi khat leh inhnaktak a antlo manset ung, kha’num asuk manhmang mak hei. 

10Keini taksa hina inphut Jesu ahringna kha mihe’n anhmu theina sik, pha rakip 
a Jesu thina kha akathithei taksa hin kanrônṭhak a kae. 

11Hiva a’nhmang sik kantaksa chunga hin Jesu hringna kha kanmalâr theina sik, 
Jesu jâra kanhring khōa thinathei bōina shunga khan ka-om ṭhak ung. 

12Hiva manhretna khachu, keini chunga thina’n ṭōn atlo, tâk nangni chunga chu 
hringna’n ṭōn atloa kae. 

13Ṭong intheng in, “Ke’n kataksen jâra akaṭong eng kae” ati. Khava kapōhrep a, 
eini’n nitaksen jâra akaṭong me kae. 

14Ajârchu Rōngpu Jesu akahringa akakei inthoi Pathen khan akei mathōi sik 
ung, khana nangni leh inṭhōia a-âng shunga aṭhōi manhlut sik me ti hi 
kanmanhret. 

15Hiva kan-inrimna seng hi nangni jâra kae; Pathen maritna hi mi katamchet 
chunga atlung jâra Pathen lûrna sik anmani’n inpâkna derna akakhe chet a 
antanei sik kae. 

Taksenna Hringna 
16Hiva sik jâra keini kanratha semak. Ani tina kantaksa ngai hi aṭōi inum, 
kanrathla ngai khachu ani tina kather chet-chet a kae. 

17Khana hiva pha bongkhat inrimna ajingte kantathōk hin pha kasôttak a 
akakhe chet lûrna sik aṭhōi sik ung kae, kan-inrimna kha mahâmṭhatna khan 
hingja akhe sik kae. 

18Ajârchu keini’n a’nhmuthei neinâk chunga changloa, a’nhmu theimak neinâk 
chunga kanmalung kantup a kae. Hmit a hmuthei khachu pha bongkhat rōk sik 
kae, tâk hmit a hmutheilo khachu kumsôt a sik kha kae. 

Corinthianhei Inhnina 5 

1Hiva raleichunga kan-omna pōn-inn taksa hi aṭet jo’num, ahei tik a omna sik 
inn inkhat marvân chunga, Pathen in keini sik asyempek ung ka-om ti hi 
kanmanhret. 

2Tûn khavakha keini’n kan-en, marvâna inphut akajōng kan-inn kha keini 
antamanvon sik ung kha hingtuk hrep kanmadu; 

3khavakha kan-invon jo’nchu, keini taksa kasea om mak jo ning. 

4Hiva ralei rabuk-inna kan-omlai seng hin suk manrimna kandea inkōia ka-om 
ung; hivahi kanralei taksa pesōt sik kantamadu khachu changmak, tâk 
akathithei hi hringna khan athleng theina sik marvân taksa kachang inkhat kha 
kanta’nvon hnōm kae. 

5Hiva kan-inthlengna sik intluk hi Pathen kha kae, khana ama’n keini sik a karōi 
bukna manchênna sik arathla kha apek ung. 

6Khava jâra keini ahei tik a kanratha kahrok a kae. Khana keini hiva taksa 
innshunga kanla-om lai seng Pathen inna inphut inhla ung ti hi kanmanhret. 

7Ajârchu keini hringkhō hi taksena a’nhnga kae, hmit-hmua changmak. 

8Keini pui katluk a inngam ung khana hiva taksa inn hi dahlona Rōngpu leh 
omsap sik kha kantamadu jôk kae. 

9Hina inn achanga sona inn achanga, khon-khon achang inum, heirakip kanek 
a keini’n ama malung mantlai sik hi kanmadu. 

10Nikhenga Christa ṭongtan in-ongna ângshunga ala’nlâr et sik me kae. Ajârchu 
taksa ralei hringkhō shunga mi rakip in akaṭha leh akase atlo dungjuia rahōi 
kasōk kha arahlângna sik a kae. 

Christa jâra Pathen leh Ṭhōnkhat Changna 
11Rōngpu ṭit sik kae tina hei hi keini’n kanmanhret, khava jâra mihei 
kantamathlem hei kae. Pathen in keini pui katluk a amanhret ung, khana 
nanmalung shunga ke’m nanmanhret sik eng tia inhōr eng. 

12Keini kanbinga nanhnenga inhri inṭhatna sik tlomak ung; khava kanek a, 
mihei omchen chunga changloa avângphônga a’nlensak hei kha nanmasôn 
theina sik, nangni keini jâra nan-inlensakna sik ajâr kaṭha kha pek sik cheia 
kantarei jôk kae. 

13Keini akamokhet jo ung mo? Khavakha Pathen sik jâra kae. Achangmak leh 
akasing ung mo? Nangni sik a kae. 

14Christa lungsetna khan kanchunga vai arôn jâra tûnchu mi rakip sik a mi 
inkhat akathi kha keini’n kanmanhret, ama thina shunga khan mi rakip in chen 
ninei et jo kae. 

15Ama mi rakip sik a kathi jo, khavakha akahring mihei khan anmani bing sik a 
anhring makna sik, tâk-kha anmani sik a aleikathi jo khana kahringa 
keimathōisōt jo ama sik rōk a anhringna sik a kae. 

16Kha achang jâra keini’n tûte inkhat mihring taksa lang tinga mandon mak jo 
ung. Pha khat a Christa kapha kha’m taksa ralei ngaia kanleimandon, tâk tûnchu 
mandon mak jo ung. 

17Tu achang inum Christa leh a’nchun mi kha mihring ather kae; amarō kha 
kathleng jo, ather kha hong katlung jo. 

18A’ndōipui kanlei changna inphut tûnchu Christa jâra keini aṭhōn amanchang 
jo ung, khana milak he’m aṭhōn manchangna sik ṭōn kha keini apek jo unga kae, 
hiva rakip hi Pathen tatlo kae. 

19Keini ṭong khachu Christa jâra mi rakip Pathen in aṭhōn amanchang jo ti hi 
kae. Mihei setna kha Pathen in teimak jo, khana anmani kha heikhong mo 
aṭhōna asyem ti ṭong kha keini apek jo ung. 

20Hinahin Pathen in keinia inphut ṭong ahri kapōa, keini’n Christa sik a kantahri 
kae. Christa kahlâng kathlenga kantangek chei kae. A’nrepui nanchangna 
inphut Pathen in aṭhōn manchang chei rasoh. 

21Christa khan setna neimak, tâk eini ama leh ni’nchunna shunga khan Pathen 
dikna kha nichensōm theina sik Pathen in eini setna kha ama chen amanchang 
jo kae. 

Corinthianhei Inhnina 6 

1Pathen leh inṭhōia kanṭōn tlona shunga khan tûnchu Pathen maritna kanchen 
jo, nangni’n khavakha ahnemna kase manchang mak ruh tia kantangek chei 
kae. 

2Pathen in heimo ahri rangei ruh: “Nangni ka’nṭang puina sik pha kha ajōng 
inhlâng pha nantader kha kathei pek chei; nangni hukmanhringna pha kha 
ajōng tlung pha ke’n ka’nthōpui chei.” Rangei ruh! Tûn hi Pathen hnōm pekna 
phatak kha kae; tuning hi inhuk inhringna kani kha kae! 

3Kanṭōn tlona chunga tu mo inkhat in masetna ahmu sik kha madu mak unga, 
tu inkhat hlam hrona inpai inthlûkna damakna sik kantloa kae. 

4Achang ravâng kantlona rakip a khōdeng theina, intakna, khôkna chunga 
kandehrat a Pathen sōk kanchangna kha kanmalâr. 

5Keini anvōk ung, kurkhum a ankhum ung, mipui he’n kanchunga anhnuk 
leikana; busâk manlo leh jelo leoa leikalôn ung. 

6Pathen sōk kanchang hi kan-inthengna, kanmanhretna, kandehratna leh 
lungsetna vâng kanmalâr, khan chu Rathla Intheng vâng, lungsetna kadiktak 
vâng, 

7kanṭong rôn kadik vâng, khana Pathen ratha hratna vâng kanmalâr. Keini’n 
akadik kha pho leh chem kanmanchanga, inhrungna leh re dena kanhmanga 
kae. 

8Keini hnōi anse ung, kaja’m ankaja ung; anmaset ung, manpâk um anmanpâk 
ung. Keini malei kasei kapōa antlo ung, kha’num akadiktak kantahri kae; 

9manhret lo kapōa antlo ung, kha’num keini mi rakip in anmanhret ung; akathi 
kanpō, tâk, nantahmu ung kapōa kahring ṭhak ung. Karâkna anpek ung ravâng, 
athat mak hei; 

10kanmalung inrim ravâng, ahei tik a keini inpâk ung; sara kachang kanpō, tâk 
mi katamtak kanmanhao hei; heite kaneimak kanpō, kha’num kadiktak a chu 
heirakip kannei. 

11Corinth a ka-om kanṭhōnhei! Malung inthengtak a nanhnenga kantahri kae; 
kanmalung kot kanmahlâng manlen pek chei. 

12Keini’n kanmalung kot kantakam pek chei changmak; nangni’n nanmalung 
kot nantakam pek ung kae. 

13Kasahei ângphungtak a tûn nanhnenga kahei hri kae: keini’n kantamandon 
chei kapōa hin nangni’n num nanmandonna ung amanhmu ruh: Nanmalung kot 
mahlâng manlen ruh! 

Khōvelhei Mathlemna Chunga Mansena 
14Akataksenmak hei leh in-anga ṭōn katlo sik a inreimak ruh, ajârchu kha ethei 
mak. Heikhong mo akadik leh akadik mak in chen antaneisap thei sik? 
Heikhong mo a’nthim leh akavâr aka-omsap thei sik? 

15Heikhong mo Christa leh Seitan a’ntōk thei sik? Heikhong mo akataksen 
inkhat leh akataksenmak in-angna antaneithei sik? 

16Heikhong mo Pathen bek-inn kha limsyem bekna leh man-ang thei sik? 
Ajârchu akahring ṭhak Pathen bek-inn kha eini me kae! Pathen ama khet in ahri: 
“Ke’n ka-inn kha kami heia inphut kasyem sik khana ankâra ka-om sik eng; kei 
an-Pathen kachang sik eng, khana anmani kami akachang sik hei kae.” 

17Khava jâra Rōngpu khan ahri, “Nangni’n anmani nantadahlon nger sik hei kae 
anmania inphut a’nṭhensōt sik chei kae. A’nthengmak inti leh heite nantatlosap 
mak sik kae, khana ke’n nangni karahlâng sik chei. 

18Kei nanpa kachang sik eng, khana nangni kasapahei leh kasanuhei kachang 
sik chei, 

Akahratpen Rōngpu khan ati.” 

Corinthianhei Inhnina 7 

1Kaṭhōn marit hei, hihei seng hi eini hnenga aṭongtep kha kae. Taksa leh rathla 
a’ntheng makna inphut nibing et a inthengsōt rih. Khava jâra Pathen kaṭittak a 
om me sona, pui katluktak a inthengna sik jong rih. 

Paul Inpâkna 
2Nanmalung shunga keini sik hmun apek ruh. Keini’n tûte chunga ṭhena neimak 
ung; tûte chunga inhmangna tlomak ung, tûte chunga kanhnemna sik jongmak 
unga kae. 

3Nangni masetna sik a hi kahri changmak; ajârchu, hma inkeia kaleihri jo kapōa, 
thina achanga hringna achanga ahei tik a aka-omsap me hi lungset a kanrôn hêr 
chei. 

4Kan-in ngampui hêr chei; nanchunga inlensakna kanei! Kan-inrimna rakip 
shunga pui katluk inngamna kanei; ka’npâkna inhlei hêr eng. 

5Keini Macedonia kanhei tlungsō kapha, châm inhngattet mak ung. Hmun rakip 
a inrimna, mihlop-hei leh innâkna, malung shunga ṭitna ka-oma kae. 

6Tâk-kha malung katlâksam hei malung inthok Pathen in, Titus ajong leh 
inṭhōia kanmalung amathokpek unga kae. 

7Titus ajonga malung hōina apek ung jâr rōk a changloa, heikhonga mo amalung 
nantahei mathokpek tina aṭongrôn jâra kae. Nangni’n heituk a nantahmu hnōm 
eng, heituk a nanmalung a’nreng, kei hukna sik heikhonga a’nrin chei, ti hi 
ama’n amanthei ung; khava jâra tûn kei inpâk chet enga kae. 

8Kachithi khan nanmalung alei manrim jo’num, khava chithi kaleisun jâra 
insirmak eng. Ajârchu khava chithi khan pha bongkhat sik a nanmalung 
amanrim kha kahmu pha kamalung a’nsîrhrep sik eng kae. 

9Kha’num, tûnhin kei inpâk eng, nanmalung kamanrim jâra kei a’npâk eng 
changmak a, nanmalung inrim khan nan-omchen amanthleng chei jâra inpâk 
eng. Khava malung inrimna kha Pathen in ahmang, khava jâra nangni 
inhmangna tlomak ung. 

10Ajârchu Pathen tahmang malung inrimna khan hukmanhringna sik a malung 
thlengna kha amasō, khana khan insirna sik om mak! Tâk-kha raleichung 
malung inrimna khan chu thina amasōa kae. 

11Enruh hiva nangni malung inrimna hin Pathen in heimo atlo: heituk malung 
kahlut a asyem chei, ṭhenakase nanchangna kha malârna sik a heituk kakhôk a 

atlo mo! Khava hnuk natna, ṭit-inpirna, malung tônna, malung hlutna, ṭōn 
kaṭhamak katlohei karâkna pek sik a intlukna hei seng kha kae! Khavahei seng 
chunga khan nangni nanbinga heite ṭhena kaneimak inkhat a nanbinga inlâr jo 
chei. 

12Khava jâra khava chithi kha kaheimazet jo chei achang inum, ṭōn akatloṭhe 
inkhat chunga leh antamanṭhepa chunga kaheimazet changmak. Khava kanek 
a, heituk-hrep a keini chunga nanmalung akahlut mo ti hi Pathen hmit-hmua 
nanmanhret beina sik a kaheimazet chei kae. 

13Khava jâra keini kanratha akahrok kae. 

Keini rōk kanratha akahrok changloa; nangni’n Titus kha ahlam rakip a 
nankhenga nanhe’n thōpuia amalung inpâkna nanhongpek jâra keini hi heituk 
a amanpâkchet jo ung mo! 

14Ama hnenga nangni kale’nteipui chei, nangni’n kamalung mathla mak chei. 
Nanhnenga ahei tik a ṭong kadik kanhriṭhak, khava kapōa Titus hneng 
kanle’nteina kha kadik tia inlâr joa kae. 

15Ama kha ṭit leh kajatak a nanlei ratōa, nankhenga ṭong kajui sik a nan-
intlukna hei kha amandonsōt pha alungsetna chei kha kangar chet a kae. 

16Kei nanchunga pui katluk a ka’n ngaitor jâra heituk-hrep a a’npâk jo eng mo! 

Corinthianhei Inhnina 8 

Christian Neitōk 
1Kansōpuihei, Macedonia bekrup-hei chunga Pathen maritna’n ṭōnpui 
amathluk kha nantamanhret sik kanmadu. 

2Anmani’n inrim khōdeng theina inhnaktak a enmansinna anratō ravâng; sara 
anchang pupuma malung kalentak a pekna anneia khana an-inpâkna khang 
hrep a khan kalena kae. 

3Anmani’n antator kakham kha anpek, khana khava kakhe chet a antapekna 
kha kahri manchên pek chei kae. Anbinga maduna dungjuia 

4Judea ram a Pathen mihei inthōpuina kha chen nei rung tia kanhnenga ander 
unga kae. 

5Khava antatlo kha ni’nhōrpui hei kakhea antatlo jo kae! Ahmapena Rōngpua 
inpesōt hei; khava sōa Pathen lungdo dungjuia keini hneng um inpesōt heia kae. 

6Khava jâra hiva lungsetna ṭōnpui Titus in aleiphutsa jo chunga hin, pui katluk 
a nangni a’nthōpuina sik chei, aṭōn atlo manjônna sik keini’n kanngek a kae. 

7Heirakip a nangni kahao jo chei: Taksena, ṭonghrina, khana themnating, 
inthōpui sik ratha hrokna leh keini nanlung setna unga. Khava jâra hiva 

lungsetna pekna langting hinum malung kalentak a pekna nantanei sik 
kanmadu. 

8Ke’n dân heite syem mak eng. Tâk-kha alak he’n heituk inthōpui hnōmna 
malung antanei kha manhmu cheia, nangni lungsetna kha heikhong hrep mo 
akadik ti kha hmusōtna sik a katlo kae. 

9Ni-Rōngpu Jesu Christa maritna me kha nangni’n nanmanhret; ama sara 
changna vâng nangni mikahao nanchangna sik a, mikahao ama kha nangni sik 
a abinga sara inchang joa kae. 

10Hiva chunga kei tamandon chu hi kae, yângkuma nantalei phutsa jo ṭōn kha 
tûnchu nantatlosōt sik jo hi nangni sik akaṭha kae. Ṭōn katlo sik rōk hnâm 
changloa tlohnōmtak a akatlosōt sik hi’m, nangni ahma inkeipen chei kae. 

11Tlo manjōm una, ṭōn kha chai ruh! Ṭōnmantluk laia kapōa ṭōn chainating 
kha’num hngâk-hlatak a tlo ruh, tûntûna nantorchena tlo ruh. 

12Pek-hnōmna malung nannei inchu, nantanei mak chunga changloa, nantanei 
pekna chunga khan Pathen in arahlâng sik. 

13-14Milak-hei phur yângna sik nangni rônkahrik manrôn chei rong katina chu 
changmak; tâk nangni’n tûn hingja nanneilai hin, akaneimak hei kha 
nanta’nthōpui sik hei hi akaṭha kae. Khan chu nangni’n nanhong neimak pha, 
anmani’n hingja anneia achang inchu, anmani’n nangni anta’nthōpui nôk sik 
chei kae. Khang’khan khat leh khat in-anghrep a a’nbômtō sik me kae. 

15Ṭong intheng in ahri kapōa, “Akatamtak kabuk mi khan a’nhlei neidek mak, 
akatlômtek kabuk mi kha’num vâtdek mak.” 

Titus leh A’nṭhōipui hei 
16Keini kapōa Titus inum nangni bômna sik aratha ahrok jâra Pathen kha 
heituk a kantamanpâk jo mo! 

17Keini ngekna akahnōm rōk hi changmak; arachamtak a ratha kahroktak a 
nangni inthōpui sik a ale’ntluksa kae. 

18Ama leh inṭhōia bekrup rakip takaja ṭong kaṭha hrina ṭōn chunga malung 
kahlut sōpuipa hi leh kantahei tir hei kae. 

19Khava rōk kha’m changloa, keini’n Rōngpu lûrna sik lungsetna ṭōn tlosōtna 
chunga, khana mi hnenga inthōpui sik kanmadu ti hi malârna sik a keini leh 
inṭhōia akasesap sik a ama hi bekrup he’n antamanṭhat a antakadei jo kae. 

20Hiva lungset kathem kutchoi pekna chungchânga hin tûte’n animaset makna 
sik kagûttak a kantatlo kae. 

21Keini mantlukna hi Pathen hnenga rōk changloa, mihring hmit-hmua’m 
akadik tlo sik hi kantamadu kae. 

22Khava sik jâra nisōpui ama hi anmani leh inṭhōia kantahei tir kae; keini’n ama 
hi pha katamtak a kan-enmansina, inthōpuina chungchânga amalung kahlut 
hêr ti hi kanhmusōt a kae. Khana tûn ama’n nanchunga inngamna hingtuk hrep 
anei joa, mi inthōpuina sik a aratha kahrokchet joa kae. 

23Titus hichu nangni inthōpuia kei leh ṭōn katlosap inkhat kae; khana sōpui 
alak-hei hichu, bekrup rakip kahlâng kathlenga Christa lûrna heikachoi hei kae. 

24Nangni chunga ka’nlensakna kha kadik tia inchênna bekrup he’n anman 
hretsōtna sik, leilungset hei ruh. 

Corinthianhei Inhnina 9 

Akataksenhei sik a Inthōpuina 
1Judea ram a Pathen mihei inthōpuina tir sik chungchânga hin heimazet sik 
cheia heite rangei mak. 

2Ajârchu nangni’n nan-inthōpui hnōm hei ti ke’n kamanhret, khana Macedonia 
mihei hneng nangni chungchânga le’nlensak eng. “Achaia ram a sōpui he’n, 
yângkuma inphut inthōpuina sik a intluk jo hei kalei tia kae.” Khava nanratha 
hrok khan mi katamtak malung amathok heia kae. 

3Khanga kale’nteina ṭong kha môk-hnâm changmak ning tia kamandon, tûnhin 
ke’n nisōpuihei hi kahei tir hei kae. Tâk-kha kahri kapōa khan, nan-inthōpuina 
sik kha, leimantluk dek ruh. 

4Kha achangmak inchu, Macedonia inphut a mihei kha leh inṭhōia kanhong pha, 
nanle’ntluk dekmak kha anhmusōt inchu, nangni inzak rōk sik kha hrina 
changmak a, hingtuk hrep a inteipui nanchangna chunga hin heituk a keini 
a’nzak sik ung mo! 

5Khava jâra nan-inthōpuina sik a nanṭong tepsa kha kahong mak hma 
nanleimantluk dekna sik nisōpuihei hi ahma inkeia nanhnenga anhongna sik 
ngekna arangei tia kamandon kae. Kei kahong pha rumhrat a mantlo ngerna sik 
changloa, tōk hnōmtak a nantapek kha, inlâr sik jo. 

6Hmuchi katlomtek kavor mi khan akatlômtek alōk sik kae; hmuchi katamtak 
kavor mi khan akatamtak alōk sik kae ti hi mandonsōt ruh. 

7Mi rakip in antapek sik kha katlai senga anpekna sik mandon hei rasoh, 
rumhrat tak a maner pum a pek mak rasoh; ajârchu, malung katlai senga kapek 
mi kha, Pathen in alungset kae. 

8Khana ṭhatna hlam rakip a inhleia nachen torna sik leh ahei tik a namadu 
rangei inhlei leoa Pathen in apektor chea kae. 

9Ṭong intheng in ahri: “Ama’n malung kalentak a akachâm hei kha apek hei; 
alungsetna ahei tik a ka-om ṭhak.” 

10Hmuchi vor sik a leh sâk sik buhlom akapek Pathen khan nanta madu hmuchi 
rakip kha apek sik cheia kha nanhmuchi amankhang pek sik chei, khana pek 
hnōmtak a nantapek khana inphut kara katamtak amanpung pek sik cheia kae. 

11Ama’n ahei tik a malung kalentak a nanpek torna sik amanhao sik chei, khana 
inphut a mi katamtak in keinia inphut antarahlâng nankutchoi pek tam jâra 
khan Pathen antamanpâk sik kae. 

12Hiva inthōpuina ṭōn nantatlo hi Pathen mi akatlâksam hei rōk nanta’nthōpui 
hei changloa, Pathen hneng inpâk malârna kha’m ajōng rôn sōt kae. 

13Nanṭōn tlosōtna khan amanchên jo jâra, nangni’n Christa ṭong intheng 
nantahrisōt kha nanjui jâra khana pek hnōmtak a anmani leh mi rakip chen 
nanneipui hei jâra, mi katamtak in Pathen kha lulenna antapek sik kae. 

14Pathen in maritna inlaktak aleimanhmu jo jâr cheia anmani’n lungsetna 
inritak a nangni sik antaderpek sik chei kae. 

15Akutchoi mankase jâra Pathen kha manpâk rih. 

Corinthianhei Inhnina 10 

Paul Aṭōn Chunga A’nhrungna 
1Nangni leh ni-omsap pha a chu, nunkahōi leh nun-innem antatipa, tâk nangni 
leh inhlajap a ka-om pha a chu, hnuk kase tia antahripa Paul, ke’n, katak khet in 
nanhnenga kangek chei kae. Christa nun-innemna leh milungset themna vâng 
khan 

2kangek chei, kahong pha leh rumhrat a hnuk kase amanchang mak ruh; 
ajârchu raleichung tamadua ṭōn nantlo anikati hei kha inhnaktak a kamanse tor 
sik hei tia kamandon. 

3Raleichunga kahring ung ti hi akadik kae, tâk keini’n raleichung taksa sik a re 
kantade changmak. 

4Kanre tlona kantahmang hmangchâk-hei kha raleichung hmangchâk-hei 
changmak, tâk rekur kahnettak hei sukkhōina ratha kaneitak Pathen 
hmangchâk-hei kha kae. Keini’n akanimak makhena hei kansuk manhmang; 

5Pathen man-hretna hlam kakhâra a’nlensak rakip, inshângtak a makhena 
kathemhei kha, kantasuk machim hei kae; khana sōk changna antakhit malung 
rakip kanmasō heia Christa ṭong kanmanjui hei. 

6Khana nangni pui katluk a ṭong kajui nanchang a’nchên sō pha leh, ṭong 
kajuimak hei kha karâkna pekna sik keini a’ntluk sik ung kae. 

7Nangni’n avâng pôngting rōk nan-en heia kae. Tu mo inkhat in abinga kei 
Christa mi eng kae kati ka-om mo? Anmani anchang kapōa khan, keini’m 
Christa mi akachang ung kae, anbing sik a mandon kaṭha nôk hei rasoh. 

8Rōngpu tapek eng ratha neina chunga hin akakhe chet a ka’nlensak joa achang 
inum, kei inzak dekmak eng, hiva ratha neina hichu nangni akasukset kha 
changloa, nangni akasyemsōt kha kae. 

9Kachithi hi ke’n nangni kahei maṭhitna chei achang sik madu mak eng. 

10Mi inkhat in hing’hin, “Paul chithi hichu inhnaktak a kangar hêr, tâk ami khet 
nihnenga a-om jo pha chu, ama innem, aṭong hri kha’m heite emak jo,” atithei 
sik! 

11Khang khava mi inkhat khan kanhong pha kantatlo sik kha kanhong mak hma 
kantahei mazet chei hi leh in-anghrep a ṭōn kantatlo sik kae ti hi manhret rasoh. 

12Mi ṭhahrep anbinga a’nchoi inshâng hei kapōa keini chu mi leh intekâkle sik 
hi kanratha hrok mak! Anmani heituk-hrep a akamo jo hei mo! Anmani anbinga 
khat leh khat intekâkle heia in-enle hei. 

13Keini sik a chu, kan inlensakna kha abângna kha khemak ning; nanhnenga ṭōn 
tlo sik kha leh inveina, Pathen tapek ung ṭōn shunga hrep a sik kae. 

14Nangni khava katlunghrep shunga nan-om jâra, keini nanhnenga Christa 
Ṭong kaṭha kahei choi pha, khava kakhea inlensak mak ning. 

15Khava jâra Pathen tapek ung hrep kakhea milak-hei ṭōntlo phutnasa chunga 
keini inlensak mak ung. Khava kanek a ahei tik a Pathen tapekna ung nangni 
kâra ṭōn kalen chet tlotheina sik a, nantaksenna akakhangchet sik hi kan-
inhōrna kae. 

16Khava sō leh chu nangni kakhea ramlak heia Ṭong kaṭha kanvahri thei sik jo, 
khana milak-hei ṭōn leiphutnasa chunga khan keini inlensakna neimak ung. 

17Tâk-kha ṭong intheng in ahri dungjuia, “Tu achang inum a’nlensak hnōm mi 
a-om inchu Rōngpu ṭōntlosa chunga khan a’nlensak sik kae.” 

18Ajârchu mi inkhat ama binga a’nhri inṭhat kha akaṭha changmak, tâk 
Rōngpu’n ahri manṭhat mi kha akaṭha a’nchênkhet kha kae. 

Corinthianhei Inhnina 11 

Paul leh Akadik mak Sonlehei 
1Kei akamohlek inkhat kaleichang inum, nantaleidê theipek sik eng kamadu. 
Lungsettak a adepek ruh! 

2Thangset kanei Pathen achang kapōa, ke’m nan-chunga kathangsetna kana; 
ajârchu pase inkhat rōk leh lu kahông sik nuhngâk inthengtak inkhat kapōa, 
Christa leh lu kahông sik a ke’n nangni ṭong ka’nteppui chei kae. 

3Eve kha lungthim kaṭhamak malei kasei mari khan ahōnmathlâk kapōa, 
nangni’m Christa a nanmalung akhenga nantapek kha kabâng sik cheia kha 
nanmalunga setna ting inhekhâk sik tia kaṭi eng. 

4Ajârchu nanhnenga akahong mi tu mo inkhat in keini tahri manthang kha tei 
loa ahlop Jesu anhrile pha inpâk a nanlei rahlânga kae; khana keini hnenga 
inphut nanta rahlâng Rathla leh ṭong kaṭha tei loa ahlop-hei rathla leh ṭong 
kaṭha kha nanrahlânga kae. 

5Ke’n khava nangni “sonle” hlopdet hei kanek a kei akasinpen eng kae tia 
indonmak eng! 

6Manhretnating changloa, ṭonghrina ting kei malung kahlutdet kachang sik eng 
tia indon eng; hivahi ahei tik a khana ajâr rakip a keini’n kanta leihri manchênsa 
jo kae. 

7Ke’n nanhnenga Pathen Ṭong kaṭha kahrilelai khan aman heite leider mak chei 
eng; ajârchu nangni kasyem manlen theina sik chei kei kabinga insinsak enga 
kae. Khana khan kaṭhe aka-om mo? 

8Ke’n nankâra ṭōn katlolai khan, bekrup lak he’n tloman kha anleipek eng. 
Nihria achang inchu, nangni inthōpuina sik ke’n milak-hei nei kachom heia kae. 

9Kei nangni leh ni-om saplai khan sêr kamadu pha ke’n nangni a’nthōpui ruh 
tia leimanbōi mak chei eng; ajârchu Macedonia inphut a sōpui akajōng hei khan 
kamadu karangei katluk a anjōngrôn pek enga kae. Pha akathlengsa kapōa, 
hnunga achang inum: nangni sik a kei rônkahrik chang hêrmak ning! 

10Christa dikna kha kashunga a-om jâra, Achaia ram a hmun rakip a 
ka’nlensakna hi daidekmak ning tia intep eng. 

11Ke’n kalungset mak chei jâra hi kahri mo? Kalungset chei kha Pathen in 
amanhret! 

12“Sonle” ralak he’n keini leh in-anghrep a antlo tia an-inlensakna hei kha 
khârtheina sik, tuna kaṭōn tlo hi abân bâna kalatlo hi sik a kae. 

13Anmani kha sonle kadik khet changmak hei, sonle kadikmak hei kha kae, 
Christa sonle takkhet manpōna sik a anje anthup a anṭōn tlona chunga anmalei 
kaseia kae. 

14Kaṭha jo, mandon hlana sik om mak! Seitan kapha kha’m marvân ngeva pōna 
sik a’nhlem thei kae! 

15Khava jâra asōk-hei khan akadik sōk kapōa an-inhlem kha ṭōn kalentak 
changmak. Achaining kania anmani’n anṭōntlo dungjuia anrahōi kasōk hrep 
kha antachen sik kae. 

Paul Sonle Inkhat Achanga A’nrengna 
16Ke’n kahri nôk: tûte’n kei hi mikamo inkhat kae tia amandon mak ning. Tâk-
kha khanga nanmandon eng inchu, ajingtebek ka’nlensak theina sik akamo 
kapōa amandon jo paruh. 

17Tûna kahri sik hi Rōngpu tamanhri eng changmak; hinghiva inlensakna hi 
akamo inkhat kapōa kahri jo kae. 

18Ajârchu mi katamtak ralei taksa dungjuia an-inlensak jo jâra, ke’m anmani leh 
in-anga katlo sik kae. 

19Nangni nanbinga khangtuk hrep kasing cheia, akamohei kha inpâktak a 
nanlei mado thei heia kae! 

20Tu-tu achang inum nanchunga ṭongpek kapek, nannei kachom, chânga ani in-
ôk, nankateitôm, nanhmai inben hei kha inpâktak a nanlei mado heia kae. 

21Khava sik a kei inzak eng, keini chu kanṭit kase! Tâk-kha mi inkhat heikhat sik 
a a’nlensak ngam inchu, akamo kapōa kahri kae, ke’m inlensak ngam sik eng. 

22Anmani Hebrewhei mo? Ke’m kae eng. Anmani Israel sahei mo? Ke’m kae eng. 
Anmani Abraham sōnhei mo? Ke’m kae eng. 

23Anmani Christa sōk-hei mo? Ke’n mi invet kapōa ṭong kasō, anmani kanek a 
akaṭhachet sōk inkhat eng kae! Ke’n ṭōn inhnakchet a katlo, kurkhum a pha 
katam ka-om chet eng, sung vânga anvōkchet eng, kathi vetvetna katamchet a 
kae. 

24Jehudi he’n vōi 5 tak sung vânga vōi 39 sasâm anvōk eng; 

25vōi 3 Rome sepei he’n anvōk jo eng; hlung vâng vōi khat andeng eng. Vōi 3 
rakōng kōina karatō, khana tui kâra pung 24 vōi khat ka-om jo enga kae. 

26Khōhme kalônna hmun katamtak a tuilena, inru mikachom heia, Jehudi 
changpui heia Jât-hlop heia inphut khōdengthei katamtak karatō; khōpui 
shunga, ram thōia, tui-ôngpui chunga, ṭhōn kadikmak heia inphut khōdengthei 
inrimna katamtak karatō joa kae. 

27Kaṭōn mantlukna hlam a: je kasam, vonṭâm tuihre kade, sâk tluk loa, omna 
neiloa, pōnsi derkei tluk loa ka-om enga kae. 

28Khana alak chu hrisa loa, ani tina bekrup-hei seng sik a insaler enga kae. 

29Mi inkhat atlâksam kahmu pha, ke’m tlasamna kanei; mi inkhat setna atlâk 
pha inrimna kasip eng. 

30Kei ka’nlensak sik inchu, heituk a akatlasam eng mo tia malârsōtna kaṭōn 
tlohei chungchânga a’nlensak sik eng kae. 

31Rōngpu Jesu Pa leh Pathen khan kamalei seimak ti anmanhret, arahming kha 
ahei tik a mahâm kaṭha chang rasoh! 

32Kei Damascus a ka-omlai, Aretas Reng thōia ka-om ram vaikarônpa’n kei 
kasur sik kekot kunga mi amanhlō enga kae. 

33Tâk-kha kurbang kave inkhat a hrai inkhat vâng anleimakhei mathlâk enga 
ama a inphut leikatlânsōt enga kae. 

Corinthianhei Inhnina 12 

Ṭongphông leh Paul Hmangtalâr 
1Ahnemna a-om mak inum, a’nlensak sik eng kasōk. Ti chu Rōngpu’n kei 
hmangtalâr leh ṭong phôngsōt apek eng kha tûn kahrisōt sik. 

2Kum 14 kathleng jo Christian mi inkhat marvân athō 3 tlukna inshângpena 
ṭhōitoua aleika-om kha kamanhret. (Khavakha takkhet a mo a-emak leh 
hmangtalâra ahmu mo ti ke’n manhret mak eng, Pathen rōk in amanhret). 

3-4Ke’n hri nôk rong, khava mi kha Paradise a ale’nṭhōitou ke’n kamanhret (Tun 
um khavakha, takkhet a mo a-emak leh hmangtalâra mo, ke’n manhret mak eng, 
Pathen rōk in amanhret), khana khan ama’n mihring bei tasōsōt theimak leh 
ṭong vâng um hritheilo rasa katamtak athei. 

5Khava jâra hiva mipa jâra kei inlensak sik eng, tâk heituk a akatlasam eng mo 
tia a’nlârsōt kaṭōnhei chunga tei loa kabing chunga chu inlensak mak ning. 

6Kei ka’nlensak hnōm inchu, akamo inkhat changmak ning, ajârchu akadik kha 
kahri sik kae. Tâk-kha kei inlensak mak ning, ajârchu mi inkhat tou in kaṭōntlo 
ahmu leh kaṭong hri atheia amanhret kha tei loa inshângchet a amandon sik 
eng kha ke’n madu mak eng. 

7Tâk-kha ke’n hmu inralak kahmu jâra akakhea ka’nlensak makna sik, Seitan 
ngeva kapō inkhat ani kavōk khana ka’nlensak makna sik a anikakhâm taksa 
nat kakhôktak apek jo eng. 

8Khavakha keia inphut alosōtna sik vōi 3 ke’n Pathen hneng kaleidera kae. 

9Ama’n aleimasôna eng khachu: “Kei maritna hi narangeipen kha kae, ajârchu 
natlâksam pha leh kei ratha hi akahratpen kae.” Christa rathla’n kachunga 
ahrung eng ti manhretna sik, katlâksamna chunga ka’nlensak sik kha kahōipen 
eng. 

10Khava jâra Christa sik a tlâksamna, rahming setna, khôkna, inrimna hei, 
a’ntatak seng kadetora katlaipuia kae. Ajârchu kei katlâksam pha, khana inphut 
hratna kanei. 

Corinthianhei sik a Paul Malung Inrim 
11Ke’n akamo inkhat kapōa ṭong kahri jo, tâk hivahi nangni tamanhri ngar eng 
kha kae. Nangni’n kei nanmanhret manchênna eng kha nantamalâr sik kasōk. 
Ajârchu kei heite kachangmak inum, nan “sonle” ahlop bing hei kanek a chu thōi 
akatla kha changmak eng. 

12Kei sonle inkhat kachang manchênna ṭōn-inlak leh det-hlana katamtak 
nankâra dehrattak a kalei tlosōt jo hei. 

13Kei nan-inthōpuina sik eng kader mak chei tei loa, bekrup ralak kanek a 
akasechet a katlo mansetna chei heimo aka-om? Kaṭhat makna hei chunga khan 
arangei mandam ruh. 

14Tûn nanhnenga hong sik a ka’ntlukna hi vōi 3 tlukna jo kae, khana ke’n 
nanhnenga heite dermak chei ning. Nansêr madu mak eng, nangni kamadu chei 
kae. Ajârchu sahei khan nu leh pa sik pekna neimak hei ning, tâk nu leh pa jôk 
khan ansahei sik pekna antanei sik kae. 

15Ke’n nangni inthōpuina sik kataksa leh kanei rakip, akhenga hmangsō sik kha 
inpek sik eng. Ke’n hingtuk hrep kalungset cheia, nangni’nchu ajingtehrep a 
nantalungset sik eng mo? 

16Kei nangni sik a rônkahrik inkhat kachangmak hi kahnōm sik chei. Tâk-kha 
mi ṭhahrep in kei hi ṭhamak, maleisei vâng asur chei kae anti sik. 

17Heikhonga? ṭongkarôn kahei tir hei inkhat toua inphut nanhnenga ke’n 
hnemna kalo jo mo? 

18Ke’n Titus nanhnenga akahong sik a kangek a, ama leh inṭhōia Christian sōpui 
lak-hei um kahei tirsa heia kae. Titus in nangnia inphut hnemna alo jo nantati 
sik mo? Ama leh ke’n a’n-anghrep malung kanrôna, omchen in-anga ṭōn 
kantatlosap changmak a mo? 

19Ahei tik a nanhmai kunga inhrungna sik kantajong kae tia nanmandon thei. 
Kha changmak! Pathen ângshunga Christa tamanhri hnōm ung kha, keini’n 
kantahria kantatlo rakip hi, nangni inthōpuina sik kantatlo kae, ṭhōn marit hei. 

20Kei khava hmun kahongtlung phatak leh kei maduna chei leh nangni maduna 
eng changloa ahlop binga inlotō khâk sik me mo tia kaṭi enga kae. Khava khachu 
innâkna leh thangsetna, hnuk kase, tabing jōngna, mi inzakna katlo, mi kahri 
inset, inlensak leh ṭong kaler inhmusōt sik tia kamalung kadông. 



2013 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

21Kei kahong nôk pha nanhmai kunga ka-Pathen in kei amansinsak sik eng 
khana mi katamtak in hma a jông leh kîk omchen anta leitloa, ansetnahei sik a 
malung lakathleng mak hei chunga, kaṭap khâk sik eng tia kaṭi eng. 

Corinthianhei Inhnina 13 

Atorna Mansena leh Chibei Tlona 
1Tûna nanhnenga kahong sik hi vōi 3 tlukna jo kae. Ṭong intheng in ahri kapōa, 
“ṭong kasōk rakip sâkhi 2 a-emak leh akakhe manchênna vâng maher sik kae.” 

2Nangni setna aleikatlo jo hei hneng leh alak rakip hneng hri sik kamadu; hivahi 
nanhnenga vōi 2 tlukna kahong mak hma khan kaleihri jo, tâk tûnum kahlajap 
a ka-om jâra ave nôk a kahei hri sik: anôk a kahong pha leh chu tûte inkhat 
karâkna pekna inphut tlânsōt theimak ning. 

3Christa khan keia inphut kaṭongsōt ti hi nangni’n manchên sik nanta madu 
rakip kha nanhmu sik jo. Nanchunga ṭōn tlona, ama tlâksam mak; khava kanek 
a, aratha hratna nankâra amalâr jôk a kae. 

4Ama thingrake chunga thina katlunga akatlasam achang ravâng, Pathen ratha 
hratna khan amanhringa kae. Keini ama leh kan-inchun jâra katlâksam ung; tâk 
nangni leh ni’nchunna shunga Pathen rathahrat jâra ama hringna kha chen 
nineisap sik a kae. 

5Nangni nantaksenna chunga khan akahring chei mo ti jongsōtna sik a, 
nanbinga in-ensui ruh. Christa kha nanshunga takkhet a aka-om inchên nâk 
mo? Kha achangmak inchu nantaṭhe hêr jo kae. 

6Keini chung kasōkmak kanchang makna hi nanmanhret sik tia kataksen chei. 

7Keini’n kanṭōn pui kanmathluk ti malârna changloa, nangni’n akadik kha 
nantlo theina sik, keini akatlasam kapō kanchang jo’num, nangni’n akadik mak 
nantlo makna sik Pathen hneng kantader pek chei kae. 

8Ajârchu akadik dōina ṭōn inkhatbek keini’n tlotor mak ung, tâk akadik rōk sik 
a kantloa kae. 

9Keini kantlâksam pha inpâk ung, tâk nangni chu kangar cheia kae. Khava jâra 
pui katluk nanchangna sik keini’n kantader pek chei kae. 

10Khava jâra nanhnenga inphut kahlajap a ka-omlai hivahi kaheimazet kae, hiva 
nangni syem mansetna sik changlo, syemsōtna ratha, Rōngpu tapek eng ratha 
neina hi, kahongtlung pha leh nanchunga inhnak a kahmang makna sik a kae. 

11Khana tûnchu sōpuihei, chibei kapek chei! Pui tlukna sik tak intlo ruh; kahri 
hi rangei ruh; inkhat leh inkhat intōk ruh; khan chu malung kamōnga om ruh. 
Khana Pathen lungsetna leh lung mōngna khan ompui chei rasoh. 

12Inkhat leh inkhat a’ntheng kabeng injôptō pum a inlamtō ruh. Pathen mi rakip 
he’n anrahlâng chei, chibei anheipek chei. 

13Rōngpu Jesu Christa maritna, Pathen lungsetna, khana Rathla Intheng 
thlopna khan nankhenga ompui chei rasoh. 

Galatianhei 

Galatianhei 1 

1Mihringa inphut leh mihring themna vânga changloa, tâk Jesu Christa leh ama 
thina inphut akakei inthōipa, Pathena inphut sonle inkhat kachang sik a beksōt, 
Paul ke’n kaheimazet kae. 

2Galatia bekrup-hei hneng kei leh inṭhōia hiva hmun a sōpuihei seng in 
marimna chibei kanhei pek chei: 

3Ni-Pa Pathen leh Rōngpu Jesu Christa’n maritna leh lung mōngna kha pek chei 
rasoh. 

4Tûnlai pha kaṭhamak a inphut eini ning leh hnōma masōna sik, ni-Pa, Pathen 
lungdo kajuia Christa kha abinga nisetnahei jâra inpek sōt jo. 

5Lûrna kha are-rea Pathen ta changṭhak rasoh! Amen. 

Ṭong kaṭha Inkhat 
6Inlak kasak hêr chei! Pha katôitek shunga Christa maritna vânga nankabekpa 
nanda hlona, ṭong kaṭha hlop nanmajôm jo. 

7Kadiktak a kahri kae, “ṭong kaṭha alak om mak”, hiva katina ajârchu mi ṭhahrep 
in nangni aluk-alet a hmangcheia Christa ṭong kaṭha kha ahlop inkhat vâng 
thleng sik akatlo ka-om hei. 

8Tâk-kha keini kanchang inum, marvâna inphut ngeva achang inum ahma 
inkeia nanhnenga kanta leihri, khava teilo ṭong kaṭha ahlop inkhat nanhnenga 
ahong kahri mi kha hmeikhura maset chen rasoh! 

9Hma inkeia kanleihri jo, tûnum hri nôk rong: nangni’n nantalei rahlângsa jo 
ṭong kaṭha khava teilo alak ṭong kaṭha hlop inkhat nanhnenga mi inkhat in 
ahong hri’nchu, ama kha hmeikhura maset chen rasoh! 

10Hivahi mihring hnōm pekna jongna kahri mo? Kha changkhet mak! Kamadu 
khachu Pathen mandikna kae! Kei mipuihei manhretna sik kajong mo? Ke’n tûn 
katlung hin mipuihei manhretna sik eng kalajong achang inchu, kei Christa sōk 
inkhat changmak ning. 

Khong Inmo Paul Sonle Ahong kachang 
11Sōpuihei, ke’n hi hripek chei rong, ke’n ṭong kaṭha kahri hi mi-hringa inphut 
changmak. 

12Hivahi tûte’n amanthei mak, khan chu mihring inkhat a inphut a kahmu’m 
changmak. Hivahi Jesu Christa ama khet in aphôngpek eng kae. 

13Kei Jehudihei beklangting kamalung aleihlut lai khan, Pathen bekrup kha 
lungsetna neilo hêra manhmangna sik kator chenna kaleitlo kha nanlei thei sik 
jo. 

14Kakum in-angpui hei kâra kei Jehudi beklangting chôndân kajui hma 
kakeipen inkhat leikachang eng, pu leh pi hei insena ṭong chunga malung 
aleikahlutpen eng kae. 

15Achang ravâng Pathen in marittak a ka’ntet mak hma inphut akadei eng, 
khana ama inzen sik a abek eng kae. Khana Asapa kha kei hneng malâr sik arei 
pha 

16Jât-hlop hei hneng ama chungchânga, Ṭong kaṭha kavahrile theina sik ke’n, 
ani’nse sik a, tûte hneng leise mak eng, 

17kei mak hma sonle aleikachangsa Jerusalema ka-om hei hneng um leise mak 
eng. Khava kanek a Arabiating leikaserek enga, khava sōa Damascus a he’nle 
enga kae. 

18Kum 3 sō tōa Peter hneng ṭong kalo Jerusalema vakase enga, kani vehni vaka-
omsap unga kae. 

19Rōngpu sōpui James teilo sonle alak inkhatbek ke’n leihmu mak eng. 

20Ke’n kamazet hi akadik kae. Maleisei tlomak eng ti hi Pathen in amanhret! 

21Khava sōa Syria leh Cilicia hmun heia vakase eng. 

22Khava pha katlunga khan Judea ram a Christian bekrup mihe’n kei amanhret 
manchênmak heia kae. 

23Anmani’n milak-hei hrina hrep a antathei khachu hi kae: “Eini inrimna anilei 
kapekpa khan tûnchu pha khat a suk manhmang sik a aleitlo taksenna ṭong kha 
ahrile jo!” 

24Khang’khan anmani’n kei jâra Pathen anmanpâk a kae. 

Galatianhei 2 

Paul leh Sonle Alak-hei 
1Kum 14 sōa Barnabas leh inṭhōia Jerusalema vakase nôk enga, Titus um 
kaṭhōisa a kae. 

2Kasen a sik a Pathen in aleimalâr pek eng jâra kei leikase eng. Hlamkakeihei 
leh binga intûpna inkhat a ke’n Jât-hlop hei hneng ṭong kaṭha kavaphông kha 
kaleihri manchên pek hei. Hma a leh tûntûna kaṭōntlo kha hnemna kase a-e sik 
ke’n leimadu mak eng. 

3Ke’n ka’nthlop pui Titus hi, Greek mi inkhat achang ravâng, avun tan ngerna 
sik a tlomak eng, 

4mi ṭhahrep in avun anmantan hnōm tâk inum. Anmani hi, eini Christa leh 
ni’nchunna shunga nining nihnōma ni-omna hi aka-ensui sik a, aka-en inthlip a 
ahong kahlut hei kae. Anmani’n eini hi sōk manchang sik anmadu mea kae, 

5nangni’n hringna ṭong kaṭha akadik kha nan-inda theina sik, keini’n anmani 
kha pha bongkhat rōk um leihnōm pek mak hei unga kae. 

6Kha’num hlamkakei inhlem hei kha tu-anchang inum kei sik a chu an-in 
angmakna omdek mak; ajârchu mihei kha Pathen in avângting enmak, khava 
hlamkakeihei chungchânga, kei sik a chu athera hrina sik om mak. 

7Khava kanek a, Jehudihei hneng ṭong kaṭha hri sik ṭōn hi Peter hneng Pathen 
in apek kapōa khan, Jât-hlop hei hneng ṭong kaṭha hrina sik ṭōn hi kei hneng 
Pathen in apek eng kha anmani’n anhmu jo. 

8Ajârchu Peter kha Jehudihei hneng sonle inkhat a asyem kapōa, Pathen ratha 
hratna vâng khan Jât-hlop hei hneng kei sonle inkhat a asyem eng kae. 

9Ahlop mônga Pathen in hiva ṭōn hi apek eng ti hi hlamkakei kachang James, 
Peter, John, he’n manhretna annei, khava jâra kei leh Barnabas kut antamatua 
kankhenga sap changna mêrchîkna chibei anleitlo ung. Anmani Jehudihei 
hneng, Barnabas leh ke’n Jât-hlop hei hneng ṭōn kantatlo sik a leikahnōm ung. 

10Anmani rup kâra sara khōdeng katheihei kha kanta’nthōpui sik hei hi anmani 
taleider kha kae, hiva ṭōnkhet hi tlo sik a kalei hngâk-hla kha kae. 

Antioch Khōa Paul in Peter Arakôk 
11Tâk Peter in Antioch a ahong pha, inchêntak a aṭhe jâra mipui kâra, ke’n 
kamakhea kae. 

12James tahei tir mi ṭhahrep hei kha anheitlung mak hma, Peter in sōpui Jât-
hlop hei leh thlai anleisâksap a kae. Tâk-kha anmani anhongtlung jo pha, Peter 
kha anmani leh akasâksap mak sik a akahnungting inkaia intet jo, ajârchu Jât-
hlop hei vuntan sik indu mihei kha ama’n aṭit heia kae. 

13Sōpui Jehudihei kha Peter leh inṭhōia ṭit inphut jo hei; Barnabas kapha an 
omchen a khan kaṭi joa kae. 

14Ṭong kaṭha dungjuia anmani’n omchen kadik antatlo mak kha kahmu pha, 
ankhenga anhmai kunga ke’n Peter hneng kati, “Nang Jehudi inkhat che kae, 
Jehudi mi inkhat kapōa om mak che, Jât-hlop inkhat kapōa ka-om che. Hi achang 
inchu, Jât-hlop hei kha khong inmo Jehudihei omdâna naman om tor sik hei 
katia kae?” 

Jehudi leh Jât-hlop hei Taksen jâra Huksōt hei kae 

15Kadik, eini Jehudia a’nte me kae, “Jât-hlop mikasehei kha”, changmak me. 

16Achang inum Dân tamadu tlo jâra eloa, Jesu Christa taksen jâr rōk a mi inkhat 
kha Pathen leh amandiksap hei. Dân tamadu tlo jâra eloa, Christa nitaksenna 
khan Pathen leh amandik sapna sik me keini’n Christa Jesu kantaksen jo. 
Ajârchu Dân tamadu tlo jâra tûte Pathen leh mandiksap mak a kae. 

17Kha achang inchu, eini’n, Christa leh inchunna shunga Pathen leh diksapna 
sik nijong inchu, eini Jât-hlop hei leh in-anghrep a mikase me kae ti inhmua kae, 
khan chu Christa kha setna razenna a’nṭang jo mo? Changmak! 

18Ke’n kasuk manhlêr jo Dân kha syem mantherna sik katlo’nchu kei kabinga 
Dân kasukṭhe kachang kha kamalâr kae. 

19Hei-achang inum, Dân a khan kei kathi jo eng, Dân khan athat jo eng, Pathen 
sik a kahring theina sik a kae. Christa leh inṭhōia thingrake chunga leikathisap 
jo eng, 

20akahring hi kei emak jo eng, tâk kashunga akahring Christa kha kae. Tûna 
hringkhōa kahring hi, ani’nlungset a ahringkhō kei sik a anileikapek, Pathen 
sapa taksenna jâra akahring eng kae. 

21Pathen maritna kha hlonsōt sik kei hnōm mak eng. Tâk-kha mi inkhat hi Dân 
in Pathen leh amandiksap thei inchu, Christa leithi kha hnemna kase tina kae. 

Galatianhei 3 

Dân Achangmak leh Taksen 
1Nangni Galatia mikamohei! Tu’n mo athlim chei? Thingrake chunga Jesu 
Christa athije kha nanhmit in inchêntak a nanleihmu jo. 

2Hiva ṭong inkhat hi amanthei ruh: Dân tamadu kha nantlo jâra mo, a-emak leh 
ṭong kaṭha nantheia inphut taksen jâra mo, Pathen rathla nangni’n 
nantaleichen? 

3Hingtuk hrep hin heisa mo akamo chei! Pathen Rathla a ale’nphut jo chei kha; 
tûn nangni bing ratha hratna vâng chai sik mo nantati? 

4Nangni’n nantahmu leh nantathei hei kha ahnemna heite om mak jo mo? 
Kadiktak a ahnemna ṭhahrep ka-om! 

5Pathen in Rathla apek cheia nankâra tlotor mak ṭōn-inlak atlo hei kha Dân 
tamadu ṭōn nantlo jâra mo, a-emak leh ṭong kaṭha nanthei pha nantaksen jâra 
mo? 

6Abraham chungchânga mandon ruh; ṭong intheng in hinga ahri, “Abraham in 
ataksen, khana ama’n ataksen jâra Pathen in ama mikadik a alo jo.” 

7Khan chu taksenna kanei mihei kha, Abraham sōn kadiktak hei kae ti hi 
nangni’n manhret ruh. 

8Jât-hlop hei khan antaksen jâra Pathen in ama leh inṭhōia amandiksap hei ti hi 
ṭong inthenga aleihridek jo kae. Khava jâra ṭong intheng shunga ṭong kaṭha kha 
Abraham hneng aphông: “Nanga inphut a Pathen in raleichung mi rakip 
mahâmṭhatna apek sik hei kae.” 

9Abraham in taksen jâra mahâmṭhat achen; khava kapōa akataksen rakip ama 
leh in-anga mahâmṭhatna kha antachen sik kae. 

10Dân juina chunga a’nngam hei kha hâksêrna thōia akahring hei kae. Ajârchu 
ṭong intheng in, “Tu achang inum dânrabu shunga a’nzet rakip kha ahei tik a 
ajuimak inchu, hâksêr thōia aka-om kae!” ati. 

11Tûnchu, Dân dungjuia tûte Pathen leh kadiksap a om tor mak ti hi inchên jo, 
ajârchu ṭong intheng in ati, “Taksen jâra Pathen leh kadik a aka-om mi kha 
akahring sik kae.” 

12Tâk-kha Dân khachu taksenna chunga a’nngam changmak. Khava kahlanga, 
ṭong intheng in hing’hin, “Dân tamadu rakip katlo mi kha kahring sik,” ati. 

13Tâk-kha Dân tarôn sōt hâksêrna kachen kha Christa kachang joa, eini 
hâksêrna inphut ning leh hnōma Christa khan amasō jo me; ṭong intheng in 
hinga, “Tu achang inum thinglera a’nkheihlon kha hâksêr kachen kae,” ati. 

14Pathen in Abraham hneng aleitep mahâmṭhatna kha Christa Jesu jâra Jât-hlop 
he’num anchenna sik, khan chu taksen jâra Pathen Rathla kha nichenna sik 
Christa khan khava ṭōn kha atlo jo kae. 

Intepna leh Dân 
15Kasōpuihei, ke’n ani tina tekâk inkhat heihmang rong: mi 2 he’n heikhat 
chunga ṭong intepna antanei kha anmazet pha khava intepna kha mi inkhat rōk 
in sukkhōi theimak, khan chu besa’m besa theimak. 

16Tûn Pathen in Abraham leh asōnhei hneng intepna aleinei. Ṭong intheng in 
mi katamtak manhretna, “Nasōnhei”, timak, “Nasōn” ati kae, ti chu mi inkhat 
rōk, Christa kha atina kae. 

17Hiva katina khachu Pathen in Abraham leh inṭhōia inhnōmtōna inkhat 
aleisyem khana intepna kha pui mathluk sik a ṭong le’ntep. Kum 430 sō tōa 
ale’npek Dân khan, khava inhnōmna Pathen ṭong intepna kha vōkkhōi tor mak 
ning. 

18Ajârchu Pathen kutchoi kha Dân chunga a’nngai achang inchu, a’ntepna 
chunga a’nngai changmak jo. Achang ravâng hivahi ṭong intepna aleinei jâra 
Pathen in khava kutchoi kha Abraham hneng aleipek kae. 

19Khan chu, Dân kha heisik a mo a’npek? Khava khachu Abraham sōn inkhat 
akajōng sik a a’ntep kha ajōngmak kârsenga sik, dikmak katlo kha malârna sik 
a a’npeksa kae. Dân kha marvân ngeva’n mi inkhat akâklak a inmatna katlo 
hnenga ajōng pek. 

20Tâk-kha mi inkhat rōk inṭangna achang jo pha akâklak a inmatna katlo sik kha 
rangei mak jo; khana Pathen kha inkhat rōk kae. 

Dân Omna Ajâr 
21Khan chu Dân kha Pathen intepna kadōi akachang jo mo? Kha changmak! 
Ajârchu hringna kapek tor Dân kha mihring in arahlâng jo achang inchu, Dân 
kha juia mi rakip Pathen leh amandiksap tor sik kae. 

22Tâk-kha ṭong intheng in ahri khachu vânhnōi hi setna ratha neina thōia ka-
om; khana Jesu Christa taksen jâra intepna kutchoi kha akataksenhei hnenga 
a’npek kae. 

23Taksenna sik pha kha ajōng tlung mak hma, akahong taksen hi ajōng inphông 
mak hma seng, Dân khan eini nikhenga khum mi kapōa kurkhum a akekhum 
mea kae. 

24Khava jâra taksenna vâng eini Pathen leh inṭhōia kadik a omsap theina sik 
Christa ajōngmak kârseng, Dân khan nichunga ani ka-ensui leikae. 

25Tûnchu Dân ta-ensui sik me rangei mak jo, ajârchu taksen sik kha hin ka-om 
joa kae. 

26Nangni Christa Jesua inchunna shunga taksen jâra nankhenga Pathen sa 
kachang jo chei. 

27Nangni Christa leh inchunna shunga tui leikahlut jo chei, khana hinga 
nihrisa’n chu, nangni tûnchu Christa hringkhōkhet kha a’nvon jo chei kae. 

28Khava jâra sōk leh akapu, nuhmei leh pase, Jehudi leh Jât-hlop ṭhenna sik 
heite om mak jo; nankhenga Jesu Christa leh inchunna shunga pumkhat rōk 
kachang jo chei. 

29Nangni Christa ta nanchang inchu, nangni Abraham sōn chei kha kae, nangni 
Pathen ṭongtep kha nantachen sik kae. 

Galatianhei 4 

1Tâk-kha tûn abân hi, apa karōi rakip kachen sik sapa kha heirakip atâ achang 
inum asinlai seng chu sōk inkhat kapōa achunga omchen le’ntloa kae. 

2Ama naipang achanglai seng apa phatep atluk mak lai seng, ama leh aṭōn 
chunga mihe’n anta-ensui kae. 

3Khava leh in-anghrep a, eini’m rathla a pui nitluk mak hma seng vânhnōia 
rathlahei vairônna thōia leika-om me. 

4Tâk-kha achaina pha kaṭhahrep kha ahong tlung jo pha, Pathen in ama khet 
Sapa ajōngtir jo. Ama Jehudihei Dân thōia nuhmei inkhat sapa kapōa kajōng jo. 

5Eini Pathen sahei nichang theina sik a dân thōia nileiomna inphut ni’nsō sik a 
kajōng jo. 

6Nangni asa nuhngâk leh pase nanchang malârna sik, Pathen in Sapa Rathla kha 
nimalung shunga ajōng tira, khava rathla khan, “Apa, kapa” tia abek a kae. 

7Khava jâra tûnchu, nangni sōk changmak jo chei, tâk sapa a-emak leh sanu 
inkhat jo chei kae. Khang’khan nan-e jâra, Pathen in akarōi kahlō nangnihei sik 
a anei rakip kha apek sik chei kae. 

Galatia Mihei sik a Paul Mandonna 
8Hmalai nangni’n Pathen leimanhret mak chei, khava jâra Pathen kachangmak 
hei sōk leikachang cheia kae. 

9Tâk tûnchu nangni’n Pathen kha nanmanhret jo, Pathen in nangni amanhret jo 
chei kati sik, khan chu heikhonga mo akatlasam leh heite kaemak vaikarôn 
rathlahei hneng inle nôk sik a nanta madu? Heisa mo anmani sōk chang nôk sik 
nanta madu? 

10Nangni’n ahlop mônga kani, thla, pha khana kumhei chunga nanmalung 
nanmanhlut a kae. 

11Nangni sik a kamalung inrim! Kaṭōntlo rakip hei hi hmangna kase nanta 
manchang sik mo? 

12Kasōpuihei, kei apō ruh, tia kangek chei kae. Ke’num heirakip a nangni kapō 
chei kae. Kei chunga nanṭhena heite om mak. 

13Ahma inkeia nanhnenga ṭong kaṭha kaleihrilai khan kataksa leidammak ti kha 
heijâra mo mandonsōt ruh. 

14Tâk-kha kataksa chunga natna kha nangni sik a enmansinna kalentak 
aleichang ravâng, nangni’n aleihmu masimak chei, rahlâng mak um atlo mak 
chei. Khava kanek a, marvân ngeva kapō leh Jesu Christa kapōa nanlei rahlâng 
enga kae. 

15Nangni kahōi hrânghra jo chei! Heimo kachang jo chei? Ke’n nanhnenga hinga 
kahritor, khachu nantor inchu nanhmit hei nantakhersōt a nantaleipek sik enga 
kae. 

16Akadik kahri pek chei jâra tûnhin nan-inrepui akachang jo eng mo? 

17Milak-hei khan nanchunga lumlohêrna anmalâr, tâk antatup kha akaṭha 
emak, anmani’n antamadu khet khachu keia inphut nangni ṭhensōtna sik, 

khana anmani’n nangni lum antalochei kapōa nangni’num anmani lum nanta lo 
sik hei kha kae. 

18Tûnchu, lungtup kha akaṭha achang inchu khang khava lum lona kha 
rahnaktak a nei sik hi akaṭha kae, hivahi ka-ompuilai chei rōk changloa, apha 
rakip sik a kae. 

19Kasa marit hei! Vōi khat nôk, nu inkhat in anai neia ade kapōa nanshunga 
Christa nunchen a’nsyemsōt mak lai seng khava natna leh a’n-anghrep kha 
nangni sik a kadea kae. 

20Ke’n nanhnenga omchen hlop inkhat kahei rôn sōt theina sik, tûntak ni-
omsap sik hi heituk a kamadu jo mo. Kei nangni sik a kamalung inrim hêra kae! 

Hagar leh Sarah Ṭong Tekâkna 
21Dân thōia aka-om hnōmseng nangni ṭong der chei rong: nangni’n Dân tahri 
kha theimak chei mo? 

22Hing’hin inhri, ti chu Abraham in sapase 2 anei hei, sōknu leh inkhat, khana 
anuhmei taknu leh inkhat. 

23Asōknua inphut anei sapa khachu chônngaia le’nte, tâk masōa aka-om 
anuhmei tamatet asapa khachu Pathen intepna dungjuia a’nte kae. 

24Hivahei hi man enna inkhat kapōa nilothei: nuhmei 2 hei kha intepna 2 hei 
kae. Asōk nai kaneinu kha Hagar hi kae, ama’n Sinai Tlânga ale’nsyem intepna 
kahlang athleng. 

25Arabia ka-om, Sinai Tlâng kahlanga akangir Hagar hi, tuna Jerusalem khōpuia 
aka-om mi rakip leh inṭhōia, sōk anleichangna tekâk inkhat kae. 

26Tâk-kha marvân Jerusalem khachu masōa ka-om, khana ama kha ninu kae. 

27Ajârchu ṭong intheng in ahri: “Sa kanei hêrmak nuhmei kha, amahâm kaṭha! 
Naiha kaphu kade mak nu, inpâk a ông ruh, peng ruh! Ajârchu apuise’n adahlon 
hêrmak nu kanek a dahlon nu khan sa katam anei jôk sik kae inti.” 

28Tûn, kasōpuihei, nangni Isaac kapōa, aṭongtep dungjuia, Pathen sahei 
kachang jo chei. 

29Khava phalai taksa ngaia ale’nte sapa khan Pathen Rathla vânga ale’nte inkhat 
kha asuk manrim; khana tûn hi leh in-anghrep a kae. 

30Achang ravâng ṭong intheng in heimo ahri? Hing’hin ahri, “Sōknu leh asapa 
kha tirsōt hei roh; ajârchu masōa aka-omnu sapa leh inṭhōia sōknu sapa’n pa 
karōi kha chenthei mak ning.” 

31Khava jâra kasōpuihei, eini chu sōk inkhatnu sahei changmak me, tâk masōa 
aka-omnu sa me kha kae. 

Galatianhei 5 

Nangni Ning leh Hnōm Inda Kaṭha ruh 
1Christa’n eini ning leh hnōma amasō jo me, khava ning leh hnōm kha nichen jo 
kae! Khava jâra ning leh hnōmtak a ngir ruh, khana sōk changna sik, nanbinga 
hnōm nôk mak ruh. 

2Rangei ruh! Paul ke’n kahri pek chei kae, nangni nanbinga vuntan sik nanhnōm 
inchu, nangni sik a Christa kha ahnemna aka-om mak jo kae. 

3Tu achang inum vuntan sik kahnōm mi khan Dân rakip kha ajui mathluk sō sik 
kae ti hi ke’n kahri manhnak kae. 

4Dân juia Pathen leh diksap sik a akatlo nangnihei kha nanbinga Christa a 
inphut a’nṭhensōt jo chei kae. Nangni Pathen maritna vângting ka-om chei. 

5Keini sik a chu, Pathen in ama leh kadiksap a ada sik ung ti hi kan-inhōrna kae; 
Khana hivahi taksena inphut ṭōn katlosōt Pathen Rathla ratha hratna vânga 
khan kantahngâk kae. 

6Ajârchu Christa Jesu leh ni’nchunna shunga, vuntan leh tanmak a’n-ang makna 
om mak jo; lungsetna vâng ṭōn katlosōt taksen rōk kha akakhôk kae. 

7Nangni kaṭha nenga ka-om chei! Akadik kajui sik a tu mo nankakhâm? 
Heikhong mo amathlem chei? 

8Khavakha nankabek, Pathen tatlo changmak. 

9“Che ajingte’n buhlom pumpui amathōi,” antati kapō kae. 

10Tâk-kha tûn katlung kalataksen chei. Rōngpua ni’nchunna shunga nangni 
malung hlop rônmak tin chei tia kahlamrin, khana tu achang inum nangni 
inchok inhângna katlo mi kha, Pathen in karâkna apek sik kae. 

11Tâk-kha kei sik a chu, sōpuihei, tûn katlung vuntanna sik hi kalahri mankhôk 
achang inchu, heisik a mo kei suk manrima aka-om sik eng? Vuntan sik kha 
akakhôk achang inchu, Christa thingrake chungchâng kahrilena hin inrimna 
aleika-om mak sik kae. 

12Nangni inchok inhângna nankatlo hei khan heirakip kha anbinga intlo hei 
rasoh tia kamandon! 

13Kasōpuihei, nangni sik a chu, masōsōt sik a bek chei kae. Tâk-kha hiva masō 
nanchangna hi nantaksa tamadu leh rangeina khan nangni amatuna sik ahlam 
kha manchang mak ruh. Khava kanek a inkhat leh inkhat lungsetnating inzentō 
jôk ruh. 

14Ajârchu Dân pumpui kha ṭongpek inkhat rōk a: “Nang nabinga na’nlungset 
kapōhrep a nakhō naven lungset roh” inti shunga hin akhit manchun sō kae. 

15Tâk-kha nangni ramsha kahrânghei omchen kapōa, inkhat leh inkhat inse 
intôn chei, khavakha en kaṭha ruh, achangmak inchu, nangni inkhat leh inkhat 
pui katluk a insuk inhmang sik jo chei. 

Rathla Kara leh Taksa Ṭōntlohei 
16Kei tahri chu hi kae: Rathla khan nanhringkhō hlam keipek chei rasoh, khan 
chu mihring tamadu leh rangeina chunga nanning tlukmak jo ning. 

17Ajârchu taksa tamadu kha rathla tamadu khan adōi, khana rathla tamadu kha 
taksa ngai tamadu khan adōia kae. Hiva 2 hi a’nre anchang jâra, nangni tatlo 
hnōm kha tlotor mak tin chei. 

18Nangni rathla’n aṭhōi chei inchu, Dân thōia khan om mak jo chei. 

19Mihring omchen ngai tatlo khachu inchênsenga kae. Khachu hing’hin abinga 
inlâra jông leh kîk, a’nthengmak, omchen hme kase; 

20limsyem inmuk khana dôi kachoi hongkachang. Mihei inrena anhongnei 
khana hong innâk hei; thangsetna, hnuk natna, phâmrai setna anhongnei. 
Anmani ahlop-hlop a leh arup-rup a inṭhensōt hei; 

21anmani in-enkada hei, ju-inruihei, inlensak hei, hinghiva omchen ralak antlo 
heia kae. Hma inkeia kapōa tûn karakôk nôk chei kae: hinghiva omchen katlo 
he’n Pathen rengram kha antachen mak sik kae. 

22Tâk-kha rathla kara khachu lungset, inpâk, chamna, dehrat, lumlo, ṭhatna, 
taksenthei kachang, 

23insinsak, khana binga insur tor hei hi kae. Hivahei kadōi sik dân heite om mak. 

24Khana Christa Jesu ta kachang mihei seng khan chu antaksa tamadu leh 
rangei seng kha antathatsō jo kae. 

25Rathla khan eini hringna apek jo me; ama’n nihringkhō chunga vai arôn nger 
sik kae. 

26Eini khat leh khat chunga a’nlensak mak sik me khana hnuk a’nnattō mak sik 
me khana thang a’nsettō hêrmak sik me kae. 

Galatianhei 6 

Khat leh Khat Rônkahrik Inrônpui ruh 
1Kasōpuihei, mi inkhat in ṭhatmak atlo nanhmusōt jo’nchu, rathla mi kachang 
nangni’n ama kha malung kadâi nenga adik nôkna sik tlo ruh. Khana nangni’m 
mathlemna nantlâk makna sik, nanbinga in-en kaṭha ruh. 

2Inkhat leh inkhat rônkahrik inbômtō ruh, khana hing’hin Christa dân kha 
nantajui sik kae. 

3Heite kaemak pase a-emak leh nuhmei inkhat in ke’m inkhat eng kae tia 
amandon inchu, anbibinga a’nhōn inthla hei kae. 

4Nanbing omchen et nanta-ensui sik kae. Hivahi aṭhat inchu, tu mo inkhat 
taleitlo kha leh telo jena, nangni khet in nanta leitlo chunga inlensaktor sik chei. 

5Ajârchu mi rakip in rôn sik a phur ninei et. 

6Christian ṭong antamanthei hei khan akaṭha antanei rakip kha an-ojahei leh 
antachensōm sik kae. 

7Nangni nanbinga inhōn inthla mak ruh; Pathen kha tûte tahōnthei changmak. 
Mi inkhat in hmuchi avortak kha akhôm sik kae. 

8Antaksa tamaduna hleia khan hmuchi anvor inchu, khana inphut a anmani’n 
thina kara antalōk sik kae; khana rathla hleia khan anvor inchu kumleikōa 
hringna antalōk sik kae. 

9Khava jâra ṭōn kaṭha tlona châmmak rih; ajârchu eini’n ṭōn kaṭha kha bânglo 
jena nitloṭhak inchu, akara lōk pha kha alajōng katlung nger sik kae. 

10Khava jâra pha nineilai hin, injônjet a mi rakip hneng akaṭha kha tlo rih, adek 
a taksenna shunga, ni-innshung mihei hneng tlodet rih. 

Atorna Gîkna leh Chibei 
11Tûnchu enruh hiva chithi hi ke’n kakutkhet vâng heituk inhrea kaheimazet 
chei mo! 

12Rumhrat a nangni vun mantan sik anikati hei kha vângpông ṭōnna inlensak 
indu inkhat hei kae. Christa thingrake jâra, anmani suk manrim anchang makna 
sik rōk a, hivahi antatlo kae. 

13Anmani vun katan he’n hmen dân chu juilo heia; hiva taksa pônga anṭōntlo 
vâng khan inlensak theina sik a nangni vun antamantan hnōm chei kae. 

14Kei sik a chu, ni-Rōngpu Jesu Christa thingrake jâr rōk a inlensak sik eng; 
ajârchu ama thingrake jâra, vânhnōi hi kei sik a chu kathi jo, khana kei vânhnōi 
raleia kathi jo eng. 

15Mi inkhat in avun atan inum a-emak leh atanmak inum heite khôk hêrmak; 
akakhôk pen khachu insyemther inkhat chang sik kha kae. 

16Ajârchu hiva chôndân kajuia anhringkhō kahmang hei kha, Pathen mihei seng 
kha leh inṭhōia, lung mōngna leh maritna’n ompui hei rasoh! 

17Achaina: kahnenga malung inrimna kha tûte’n apek nôk mak jo rasoh, ajârchu 
kataksa chunga natbi karôn hin, kei Jesu sōk eng kae ti hi amalâr. 

18Kasōpuihei ni-Rōngpu Jesu Christa lungset maritna khan nankhenga ompui 
chei rasoh. Amen. 

Ephesianhei 

Ephesianhei 1 

1Pathen lungdo dungjuia Jesu Christa sonle inkhat Paul a inphut, Ephesus a ka-
om anhringkhōa Jesu Christa leh inchunna shunga taksenthei kachang hei, 
Pathen mihei hnenga kaheimazet kae: 

2Ni-Pa Pathen leh Rōngpu Jesu Christa khan maritna leh lung mōngna pek chei 
rasoh. 

Christa a Rathla Mahâmṭhatna 
3Ni-Rōngpu Jesu Christa Pa leh Pathen kha eini’n manpâk rih! Ajârchu Christa 
leh ni’nchunna shunga hin, Pathen in marvân ram a rathla vângṭhat rakip kha 
apek mea mahâm kaṭha amanchang me. 

4Eini ahmai kunga ṭhenakase a’ntheng nichangna sik, vânhnōi ralei ansyem 
mak hma inphut Pathen in atâ kachang sik a, Christa leh inchunna shunga 
aleikadei jo me kae. Ama lungset jâra 

5Pathen in eini hi Jesu Christa a asapa leh asanuhei amanchang sik me hi 
aleimandonsa kae, hivahi amalung hōina leh mantlukna kha kae. 

6Pathen in kalûra amarit me jâra Asapa marittak a inphut kutchoi apek jo me 
jâra Pathen kha manpâk rih! 

7Heijâra mo niti’nchu Christa thisen vânga niset arangei mandam jo, khana ning 
leh hnōma amasō jo me. Khangtuk hrep a apek me Pathen maritna kha heituk 
a akalen jo mo, 

8khangtuk kalena nihnenga apek me kha! Asingna leh ashung hmusōtna rakip 
vâng khan 

9Pathen in alungtup kha atlosōt, khana a’nthup mantlukna kha, Christa vânga 
pui mathluk sik a aleimandonsa kha eini amanhmu jo me. 

10Apha atluk pha, Pathen ṭōnmantluk achaina sik khachu, marvân leh raleia 
kutsyem rakip akhôm mantûp sōa Christa khan anlu akachang sik kha kae. 

11Ajârchu Pathen in amandon leh aṭōn mantluk dungjuia heirakip hi atlo kae; 
akungbia inphut Pathen in aleimandonsa chunga khan, amantlukna dungjuia 
Christa leh inchunna shunga ami kachang sik a aleikadei jo me kae. 

12Kha achang inchu, hma inkeia, Christa inhōrna kanei sik eini’n Pathen lûrna 
kha choi ka-ân rih! 

13Khana nangni’m akadik, Ṭong kaṭha hukmanhring anikapek kha nanthei pha 
khan Pathen mi kachang jo chei. Nangni’n Christa nantaksena Pathen in 

aleitepsa Rathla Intheng apek chei vâng khan atâ nanchangna mêrchîkna kha 
nanchunga akatatkhum jo chei kae. 

14Pathen in amihei hneng ale’ntepna eini tachen sik manchênna kha Rathla hi 
kae, khana amihei hneng pui katluk ning leh hnōm apek sik me manchênna kha 
hi kae. Ama lûrna kha choi ka-ân rih! 

Paul Derna 
15Hiva jâra hin, nangni’n Rōngpu Jesu nanta taksenna leh Pathen mihei seng sik 
a nanlung setna ṭong kha katheibia inphut, 

16nangni jâra ke’n Pathen manpâkna bângmak eng. Ke’n kaderna rakip a nangni 
kamandonsōt ṭhak chei 

17ke’n ni-Rōngpu Jesu Christa Pathen, akalûrpen Pa hnenga, Rathla kha apekna 
sik chei, ama nanmanhretna sik a, nangni singna apekna sik chei kader. Khana 
Pathen in amalârpek sik chei. 

18Amihei hneng heituk inlak mahâmṭhatna aleitep hei kha akachen sik a, 
abekna chei chunga nan-inhōrna kha nanmanhret theina sik, ama vâr kha 
nanhmuna sik, nanmalung kot a’nhlangna sik, 

19khan chu eini akataksenhei chunga ṭōnkatlo aratha kha heituk kalen mo ti kha 
nanmanhretna sik, ke’n kader a kae. Hiva nishunga ṭōnkatlo aratha hratna hi 

20ama’n thina inphut Christa amathōisōtna leh marvân ram a achangting 
amanongna sik aleihmang rathahrat inhnak kha leh thakhat kae. 

21Khana khan, Christa’n marvân chunga vaikarônhei, ṭong kaneihei, ratha 
kaneihei leh Rōngpuhei seng chunga vai arôna ka-om jo; tûnlaia leh hnunga 
akahong sik raleichunga rahming inphō ratha kanei rakip chunga achung 
katōngpen kha kachang joa kae. 

22Pathen in heirakip kha Christa kethōia ada a khana heirakip chunga ratha 
kaneipen Rōngpu inkhat a bekrup hneng apek sōt joa kae.  

23Bekrup hi Christa taksa kae, hmun rakip a heirakip pui intluk ama khet kha 
apuitlukna kha kae. 

Ephesianhei 2 

Thina Inphut Hringna 
1Anphutbia khan nangni setna leh ṭong juimak jâra rathlating akathi leikachang 
cheia kae. 

2Vânhnōi ṭhatmakna hlam kha nanleijui; nangni’n khava lai khan tuna Pathen 
ṭong kajuimak mihei kathlimpa, bōirōk a ratha kanei, rathla vaikarônpa 
nanleijuia kae. 

3Kadik khet a eini nikhenga vânhnōi mihei kapōa nimalung leh nitaksa 
tamaduhrep kha nitloa kahring me. Ni-om ngaia chu, mi rakip in-ang me, eini 
Pathen hnuknat akade sik kha leikachang me. 

4Tâk-kha Pathen maritna me leh alungsetna me hingtuk hrep kalen, 

5ti chu eini Pathen ṭong juimakna shunga nileithi laitak khan Christa leh 
akahringsap a ada jo me. Hivahi Pathen maritna khan ahuk manhring jo chei 
kae. 

6Khana Christa leh inchunna shunga khan marvân ram a ama leh vairônsapna 
sik a amathōisap jo me kae. 

7Ama’n hi atlo hichu Jesu Christa a nihnenga amalârsōt ama maritna akalen 
inhlei kha, pha rakip a manhmuna sik a atlo kae. 

8-9Ajârchu hivahi taksen jâra Pathen maritna khan ahuk manhring jo chei kae. 
Hivahi nanṭōn tlo jâra changmak, tâk Pathen kutchoi pek kae, hiva chunga 
tûte’n a’nlensak makna sik a kae. 

10Nikahring hi Pathen tasyem me kae, Jesu Christa leh inchunna shunga 
nihringkhōa tlosōt sik aman tlukdek jo ṭōn kaṭha katlo sik a asyem me kae. 

Christa a Pum khat Changna 
11Nangni nan-intet a inphut Jât-hlop chei, vun katan ung kati loi Jehudi he’nchu 
“vun katanmak hei” anta leiti nangni, heimo aleikachang chei (mihe’n antaksa 
chunga chîkna antatlo) mandon ruh. 

12Khava lai khan nangni Christa leh inkârtak a leika-om chei. Pathen kadeisōt 
mipui leichang mak chei, ram hlop mi leikachang chei. Pathen in amihei chunga 
aṭong tepna shunga, nangni’n chen heite leinei mak chei, khana nangni chu hiva 
raleichunga Pathen neiloa leh inhōrna kasea aleika-om chei kae. 

13Tâk-kha tûnchu, nangni kahlatak a aleika-om chei kha Jesu Christa thisen 
khan, Christa leh inchunna shunga aheiṭhōi manhnai jo chei. 

14Ajârchu Christa khan inchamna kha ahei choi pek mea Jehudi leh Jât-hlop mi 
pumkhat a asyem jo me. Ti chu anmani inṭhenna leh in-enkadana bang inkhâr 
kha ataksakhet in anvōkkhōi joa kae. 

15Ama leh inchunna shunga jât 2 hei kha mipuither inkhat syemsōtna sik a, 
hing’hin intōk inchamna asyema, ama’n Jehudihei Dân leh ṭongpek khana 
sedânhei kha asuk manhmang jo. 

16Thingrake chunga Christa athi khan in-enkadana kha asuk manhmang jo; 
thingrake vâng khan jât 2 kha taksa pumkhat a amanchun jo hei khana Pathen 
hneng aheiṭhōi male jo heia kae. 

17Khava jâra nangni, Pathena inphut kahlatak a ka-om nangni, Jât-hlop chei leh 
ahnenga inhnaia aka-om, Jehudihei hneng, Christa kha kajōnga inchamna ṭong 
kaṭha kha ankhenga hneng ajōng hria kae. 

18Christa jâra Jehudi leh Jât-hlop, nikhenga Rathla inkhat rōk a Pa ângshunga 
kahong tor jo me. 

19Khava jâra, Jât-hlop nangni tûnchu ram hlop mi changmak jo chei; Pathen 
innshunga mihei leh Pathen ram a mi akachangsap jo chei kae. 

20Sânkathemhei leh sonle he’n innhmun anta leideng chunga nangni’m a’nsak 
inn chei kha kae, khava inn karônpen arakir hlung kha Christa Jesu kae. 

21Rōngpu hneng a’ntōksōt a’ntheng bek-inn inkhangsōt khana a’ntu inchun 
akapu kha ama kae. 

22Pathen in Rathla a a-omna hmun inkhat a ahlop-hei leh nankhenga, ama leh 
inchunna shunga nangni’m a’nsak jo inn chei kha kae. 

Ephesianhei 3 

Jât-hlop hei sik a Paul Ṭōntlo 
1Hiva jâra, nangni Jât-hlop hei sik a Christa Jesu khum mi, Paul, ke’n Pathen 
hneng kader kae. 

2Nanṭhat chômna sik ṭōn katlo sik a Pathen maritna’n apek eng ṭong hi nanlei 
thei jo. 

3Pathen in aṭōn mantluk in-ip kha aphôngpek enga amanthei jo eng. (Hiva 
chungchânga katôitek a kamazet jo, 

4khana nangni’n kamazet hi nantei inchu, Christa a a’n-ip ṭong kamanhret kha 
nanmanhret tor sik a kae.) 

5Hmalai chu hiva ṭong in-ip hi mihei hneng leiman theimak, tâk tûnchu Pathen 
in Rathla vâng khan sânkathemhei leh asonle intheng hei hneng aphôngpek jo 
hei. 

6Khava ṭong in-ip kha hi kae, ṭong kaṭha jâra hin Jât-hlop he’num Pathen 
mahâmṭhatna shunga Jehudihei leh chen antaneisap jo kae; anmani taksa 
pumkhat bâk-hei kae khana Pathen in Christa Jesua asyemsōt intepna shunga 
chen anneia kae. 

7Pathen in atlo torna ratha vâng ahlop mônga kutchoi apekna eng khan, ṭong 
kaṭha sōk inkhat a asyem eng. 

8Kei Pathen mihei seng kâra, akasin kâra akasinpen eng kae; kha’num Christa 
ṭhatna bângtik kaneimak chungchânga ṭong kaṭha kha Jât-hlop hei hneng 
akarôn sōt sik ṭōn 

9khana Pathen ṭōnmantluk in-ip kha heikhong mo ṭōn vânga ahon’rôn sōt sik ti 
kha mi rakip manhmu theina sik, ṭōn hi Pathen in kei apek jo eng. Heirakip 
Kasyempa Pathen in, ama ṭōn in-ip hei hi kum kasôttak aleithup heia kae, 

10Tûna pha hinchu bekrup a inphut, Pathen singna kha hmesō ahlop-hlop a, 
marvân ram a ratha kaneihei leh ngeva vaikarôn he’n anmanhretna sik a kae. 

11Pathen in alungdo dungjuia kumsôt a sik a aleimantluk ṭōn kha ni-Rōngpu 
Jesu Christa jâra atlo jo. 

12Eini’n ama nitaksen jâra ama leh inchunna shunga hlamrinna rakip leh 
inṭhōia Pathen ângshunga inlensaktak a hluttheina ninei jo. 

13Khava jâra, nangni sik a khōdeng katheina chunga hin, nanmalung mathla 
mak ruh tia kahei ngek chei kae; hihei seng hi nangni sik hnemna kae. 

Christa Lungsetna 
14Khava jâra ke’n Pa ângshunga kamarkhup kathlep a a’nkun eng kae, 

15ahnenga inphut ralei leh marvân chunga innshung mi rakip in rahming kadik 
anrahlângna sik a. 

16Ama Rathla a inphut nanshungting nanhratna sik a alûrna kasip a inphut 
ratha neina kha apekna sik chei Pathen hneng kader, 

17khan chu taksen jâra nanmalung shunga Christa’n a-inn asakna sik ke’n 
Pathen kader. Nangni lungsetna khan innhmun nanneia, rajung nanṭhōna sik a 
kader, 

18khachu nangni Pathen mi rakip leh Christa lungsetna hi heituk a akalen leh 
akasei, a’nshâng leh a’nthuk mo ti nanmanhret torna sik a kae. 

19Kadik, ama lungsetna chei manhretna nei ruh, pui katluk a manhret thei 
achangmak inum, khana Pathen chôndân kha pui katluk a akasip chang ruh. 

20Nishunga ṭōnkatlo ṭhakpa ratha hratna vânga khan, niderna heirakip kakhe 
chet a leh nimandona kakhe chet a akatlosōt tor ama hnenga khan: 

21pha rakip a Christa Jesua leh bekrup shunga Pathen kha ahei tik a lûrṭhak 
rasoh! Amen. 

Ephesianhei 4 

Malung Intōk tak a Pum khat Changna 
1Khava jâra, Rōngpu razenna jâra khum mi kachang ke’n nangni kangek chei: 
Pathen in abeklai chei ama’n amanṭhat omdânna hring ruh. 

2Nangni ahei tik a nun-innem, nunkahōi, akadehrat chang ruh. Inkhat leh inkhat 
inbômtō una inlungsetna kha malâr ruh. 

3Nangni akakhit inchun lung mōngna vâng Pathen tapek chei pumkhat kha 
kaṭhadek a inda kaṭha ruh. 

4Pathen bekna cheia khan inhōrna inkhat a-om kapōa taksa inkhat, Rathla 
inkhat ka-om, 

5Rōngpu inkhat, taksen inkhat, tui hlutna inkhat ka-om; 

6mi rakip Rōngpu, mi rakip ṭōn intlo, khana mi rakip shunga aka-om Pathen 
inkhat leh mi rakip Pa kha ka-om. 

7Christa khan atena hrep a apek me dungjuia ahlop et kutchoi inkha-khat kha 
nirahlâng et a kae. 

8Ṭong intheng in ahri kapōa: “Ama chung inshângtak a aketou pha khan, 
rehringa surmi hingja aṭhōitou hei; ama’n mihei kha kutchoi apek hei.” 

9Tûn, “ama kaketou” inti hi heitina mo? Hiva tina hichu ahma inkeitak a ralei 
thōi intongpen hmun a ama jōng kaṭum tina kae. 

10Khava jâra akaṭumsuk pa kha chungting akaketoupa khet kha kae, marvânhei 
chung leh ankakhea vânhnōi pumpui ama’n asipsōna sik a kae. 

11Ama kha “kutchoi kapek,” kha kae, mi ṭhahrep khat sonlea akadei, alak in 
sânkathem, ṭhen khat in evangelist, ṭhen khat in Pastor khana ṭhen khat oja 
amanṭang hei. 

12Christa taksapum syemsōtna sik, Christian ṭōn tlona sik hi Pathen in mi rakip 
mantlukna anei kae. 

13Khava jâra Pathen Sapa kha nimanhretna leh nitaksenna chunga pumkhat a 
hong inchun sik jo me; khan chu pui katluk Christa dung leh vai kaphâk tor pui 
katluk mihei kha kachang sik me. 

14Khan chu lungthim kaṭhamak-hei mantheina thli tasêm lelena taṭhōi naipang 
kha changmak jo me, anmani mihōnna khan mihei ṭhenating anṭhōi heia kae. 

15Khava kanek a, Rathla a inlungsetna shunga, ṭong kadik kha hria nilu kachang 
Christa a ahlam rakip a kakhang nger sik me. 

16Ama ensuina thōia taksa bâk-hei injomna rakip in tlohlam kasōk dungjuia 
ansur manhnet hei. Khava jâra taksa bâk rakip in anbing et ṭōn kha antlo pha, 
taksa kalōng pumpui kha inlungsetna vâng akakhang kae. 

Christa a Hringkhōther 
17Khava jâra ke’n, Rōngpu rahminga karakôk chei kae: akahnem mak indon Jât-
hlop hei kapōa, hringṭhak mak jo ruh, 

18khan chu malung kajîng hei kapōa om mak jo ruh. An-êng setna leh heite 
anmanhret makna kha pui atluk jâra, Pathen tapek hringna shunga anmani’n 
chen neimak heia kae. 

19Anmani’n inzakna heite neimak jo hei; setna katlo sik a anbing et a inpesōt 
heia inkhâmlo hêra heirakip antloa kae. 

20Khavakha Christa chunga nanta’nthem chuk kha changmak! 

21Nangni’n ama chungchâng ṭong chu nantathei khet jo kha kae, khana ama 
kahnung kajui nanchang dungjuia Jesua akadik kha anmanthei jo chei. 

22Khava jâra nan-om ngaia ani inhring nunchen marō kha dahlon jo ruh, ama 
mihōnna, madu rangei na’n asuk manhmang jo nunchen marō kha. 

23Nanmalung leh nanmandonna pui katluk a manther sik kae, 

24Pathen kapōhrep a ansyem khana akadik leh a’ntheng hringkhō kadik a 
abinga a’nlâr, nunchen ther kha nanta’nvon sik kae. 

25Maleisei tlohêr mak jo ruh! Nangni khat leh khat hneng akadik nanta hri nger 
sik kae, ajârchu eini nikhenga Christa taksa bâk et me kae. 

26Nanhnuk anat inchu, nanhnuknat khan setna ting ṭhōi mak chei rasoh, khana 
hnuknat pum a kani mathlak mak ruh. 

27Seitan kha pha kaṭha pek mak ruh. 

28Malung inthenga anbinga hringtheina anhmuna sik leh sara khōdeng 
katheihei an-inthōpui torna sik a, inru katlo ṭhak mi kha, inru akabâng sik kae 
khana ṭōn atlo sik kae. 

29Nanbeia ṭongse hmangmak ruh, nanṭong hri katheihei sik akaṭha achangna 
sik a insyemsōtna leh pekna langa inthōpuina ṭong rōk kha hmang ruh. 

30Pathen Rathla intheng kha manrim mak ruh; ajârchu Rathla kha nangni 
Pathen ta nanchangna mêrchîkna kha kae, Pathen in ning leh hnōma amasōna 
sik chei kani ajōng tlung sik manchênna kha kae. 

31In-enkadana, maduna, hnuk natna rakip dahlon ruh. Ôngsan leh rasei, in-
enkadana heikhat om hêrmak rasoh. 

32Khava nek a, Pathen in Christa a arangei mandam jo chei kapōa, khat leh khat 
malung innema lum inlo una inngei indam ruh. 

Ephesianhei 5 

Vâra ka-om 
1Nangni Pathen sa marit chei nanchang jâra, ama kapō nanchangna sik tak intlo 
ruh. 

2Christa khan eini alungset mea, Pathen malung tlaina marim katui tōkna leh 
inthoina inkhat kachanga ama abinga eini sik jâra anpek sōt kapōa nangni um 
lungset in ching chei rasoh. 

3Nangni Pathen mi nanchang dungjuia nankâra jôngna, intheng makna, 
phamhrai set inti ṭong hrisōt sik hi akadik changmak. 

4Achangmak leh khōza inhret mak, bekṭong kajuimak, omchen kase ṭonghei hi 
nantahmang sik a rahōi changmak. Khava kanek a Pathen nantachoi ka-ân jôk 
sik kae. 

5Nangni’n hivahi nanmanhret thei sik, mikajông khōza inhret mak, phamhrai 
kase (ajârchu phamhrai setna hi limsyem kamuk inkhat kae) hei hin Pathen leh 
Christa Rengram kha chen nei hêrmak hei ning. 

6Ṭong kadikmak vâng tûte’n hōnmathlak mak chei rasoh; ajârchu Pathen ṭong 
kajuimak hei chunga ahnuk natna ajōng katlung sik kha khava jâr pena kae. 

7Khava jâra khang khava mihei kha leh heite tlosap mak ruh. 

8Nangni inthim thōia khanga ale’nhmang chei kae, tâk tûnchu nangni Pathen mi 
nanchang jo jâra, khōvâra ka-om jo chei. Khava jâra vârta akachang hei kapōa 
aka-om sik chei kae, 

9ajârchu ṭhatna, dikna leh ṭong kadik inti rakip kara katamtak lōkna akanei 
khachu, vâr hi kae. 

10Rōngpu malung tlaina kha inchûna sik tak intlo ruh. 

11Khō inthim ta kachang, hnemna kase mihei ṭōntlohei kha leh heite sap 
changmak ruh. Khava kanek a chu khōvâra malârsō pet hei ruh.  

(12Marûk a anṭōn tlohei kha hri sik bek um kadiktak a inzakpui ka-omhêr heia 
kae.) 

13Khana anṭōntlo rakip kha khōvâra a’nrôn sōt pha an-omchen khet kha 
inchêna inlâra kae; 

14ajârchu heirakip inchêntak a a’nlârna kha vâr kha kae. Khava jâra hing’hin 
inhri: “Akaje nang, ṭhang jo roh, thina inphut ṭhōisōt roh, khana Christa khan 
nang chunga hong kavâr sik.” 

15Khava jâra heikhong mo aka-omchen chei insing thei ruh. Mikamo kapō 
changloa, mikasing omchen a hring ruh. 

16Tûnlai kanikhō hei aṭhatmak jâra, pha kaṭha nantachen rakip kha hmang 
kaṭha ruh. 

17Khava jâra momak ruh, tâk Rōngpu’n heimo amantlo hnōm chei kha jongsōt 
una tlo ruh. 



2034 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

18Ju inruimak ruh, khava khan nang rōk amanhmang sik che; khava kanek a 
Rathla kasip a om ruh. 

19Kamukna hla, manpâkna hla, khana hla intheng ṭong vânga khat leh khat 
inbek ruh; nanmalung shunga manpâkna hla leh inṭhōia Rōngpu hneng choi ka-
ânna hla leh kamukna hla sak ruh. 

20Pa Pathen kha ni-Rōngpu Jesu Christa rahminga, heirakip sik jâra ahei tik a 
manpâk ṭhak ruh. 

Nuhmei leh Puisehei 
21Christa kajana jâra nangni inkhat leh inkhat ṭong injui ruh. 

22Nupuihei, Rōngpu thōia kapōa, nanpuise hei ṭong thōia hlut ruh. 

23Ajârchu Christa khan bekrup chunga ṭong anei kapōa apuise khan anuhmei 
chunga ṭong aneia kae; khana ataksa kachang bekrup kahuk inhring kha, 
Christa ama khet kha kae. 

24Khava jâra bekrup in Christa thōia pui katluk a ahlut kapōa nupuihei kha 
anpuisehei ṭong thōia pui katluk a akahlut sik hei kae. 

25Puisehei, Christa khan bekrup kha alungset jâra ahringna ama sik a apek sōt 
kapōa, nannuhmeihei lungset hei ruh. 

26Ama’n bekrup kha tui vâng arasi manthengsō pha Pathen hneng apek sōt 
theina sik a hivahi atlo kae, 

27ahmai kunga bekrup kha ahme ṭhatna rakip leh, a’nthengseng, innimna kase, 
intônna bi kase leh a’nvōi mak, pui katlukmak ti omlo kha tōksōt theina sik 
ama’n atloa kae. 

28Pase he’n antaksa binga ani’nlungset kapōtak a annuhmeihei lungset hei 
rasoh. Tu achang inum anuhmei inlungset mi khan ama abinga a’nlungset kae. 

29(Tûte’num ama taksa binga ka-en kada om mak. Khava kanek a chu, Christa 
bekrup chunga atlo kapōa, ama’n lungsetna aneia a-ensuia aveia kae; 

30ajârchu eini ama taksa bâk me kae.) 

31Ṭong intheng in, “Hiva sik jâra pase inkhat in anu leh apa adahlona anuhmei 
a’nchunpui sik kae, khana 2 hei kha taksa inkhat rōk akachang sik jo hei kae,” 
ati. 

32Hiva Ṭong intheng shunga hin ṭong kadik ari in-ip kalentak inkhat inlâr, 
hivahi Christa leh bekrup ahrina kae ti ke’n kamanhret. 

33Achang ravâng nangni chungchâng ṭong um ahrina kae: puise rakip in ama 
bing a’nlungset kapōa anuhmei alungset nger sik kae, khana nupui rakip in 
anpuise antakaja nger sik kae. 



2035 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Ephesianhei 6 

Nu leh Pa khana Sa leh Nai 
1Naipanghei, nannu nanpa ṭong nantajui sik hi nangni Christianhei ṭōn kae, 
ajârchu hivahi tlo sik a akadik kha kae. 

2“Nannu nanpa kaja ruh” ti hi ṭongpek hmakakei kae hiva chunga intepna 
inhapsa: 

3“Nangni sik a heirakip a akaṭha achangna sik, nan-omna ram a nanhringsei 
asôtna sik a kae,” 

4Nu leh pahei, nansahei kha anhnuk natna sik manse mak hei ruh. Khava kanek 
a, Christian intheina leh mandikna vâng jôk manse hei ruh. 

Sōk-hei leh Rōngpuhei 
5Sōk-hei, ṭit leh inṭhōia ratha innok pum a, Christa nanta razen kapōa, 
taksatinga nankapu hei malung inthengtak a anṭong jui ruh. 

6Anmani’n anhngâklai rōk cheia, anmani mantlâina sik changloa, Christa sōk 
kapōa Pathen tamadu hlam a malung kahlut a aṭōn tlo ruh. 

7Mihring inzenna hnâma mandon loa, Rōngpu razenna ângphunga katlai senga 
sōk inkhat kapōa nanṭōn tlo ruh. 

8Sōk achanga, masō achanga mi rakip aṭōn kaṭha tlo jâra, Rōngpu khan tloman 
alapek sik hi mandon ruh. 

9Akapuhei, nansōk-hei chunga omchen in-angtlinga om ruh, khana maṭhitna 
kha hai ruh. Nangni’m, nansōk he’m in-angtlinga ṭongkatan marvâna nankapu 
inkhat rōk ta chei kae ti hi mandon ruh. 

Pathen Revonhei 
10Atorna pena, nangni Rōngpu ratha hratna vânga leh ama leh inchunna shunga 
akangar kha chang ruh. 

11Diabol lungthim kaṭhamak kadōia nanngir torna sik, Pathen tapek chei revon 
rakip kha invon ruh. 

12Heijâra mo niti’nchu eini ralei taksa leh thisen kanei mihringhei leh re a’ntuk 
me changmak, tâk ṭhatmak rumhrat kahmang vaikarônhei, ṭong kaneihei, leh 
khang inthim thōia ratha kahrat bōirōk a ka-om hei kadōia eini’n re nituk kae. 

13Khan chu tûnhin Pathen revon kha invon ruh! Khanna ṭhatmak kani ajōng 
tlung pha, nankabuhlu hei kha nandetor sik hei, khana atorna katlung re nan-
intukpui sōa nanhmun kha nanmatutor ṭhak sik. 

14Khava jâra intlukdek a ngir ruh, ṭongdik kha khōnkir a inkir ruh, dikna kha 
ômphoa innei ruh, 

15khana nankekōk kapōa malung daina Ṭong kaṭha kha hrina sik a intlukna nei 
ruh. 

16Ahei tik a taksen kha pho kapōa inrôn ṭhak ruh; ajârchu Akaṭhamak Inkhatpa 
khan the hmei kasûk ajōng kâp kha khahei vâng rōk khan nanthat tor sik a kae. 

17Rathla tapek chei Pathen ṭong kha chemjâm kapōa, khana hukmanhring kha 
lukhu inkhat kapōa rahlâng ruh. 

18Hiva rakip hi derna leh inṭhōia tlo una, Pathen inthōpuina sik der ruh. Ṭōn 
kasōk rakip a, Rathla’n hlam akeina sik chei der ruh. Hiva sik a inrin ṭhak a om 
ruh, masō hêrmak ruh; Pathen mihei seng sik a derṭhak ruh. 

19Ke’n hri sik a ka’ntluk pha, Pathen ṭong kha apekna sik eng, khana ṭong 
intheng in-ip kha kangamtak a kahrisōt torna sik leh mi manhretna katlo theina 
sik aderpek ruh. 

20Tûn kei kurkhum a thihruia ankhit eng inum, hiva ṭong kaṭha sik a palai 
inkhat eng kae. Ṭong kaṭha hri sik dôra kangamtak a kahritorna sik aderpek 
ruh. 

Achaina Chibei 
21Rōngpu ṭōn katloa nisōpui leh taksenthei sōk kachang nisōpui, Tychicus in, 
ka-omchen akhenga heimo kachang eng nanmanhretna sik ahri pek sik chei.  

22Khava sik a nanmalung mathokna sik, keini hei seng omchen kahri sik a, ama 
nanhnenga kahei tir kae. 

23Pa Pathen leh Rōngpu Jesu Christa khan taksenna leh inṭhōia lungset leh 
malung mōngna sōpui rakip chunga pek chei rasoh. 

24Ni-Rōngpu Jesu Christa inlungset senghei chunga Pathen maritna leh lungset 
akachimmak khan inthōpui chei rasoh. 

Philippianhei 

Philippianhei 1 

1Christa Jesu sōk Paul leh Timothya inphut, Christa Jesu leh a’nchun hei, bekrup 
hlamkakeihei leh bekrup inthōpui hei leh inṭhōia Philippia ka-om Pathen mi 
rakip hei hnenga: 

2Ni-Pa Pathen leh ni-Rōngpu Jesu Christa khan maritna leh lung mōngna pek 
chei rasoh. 

Paul in Achithi Katei hei sik Aderna 
3Ke’n nangni kamandon chei akaia ka-Pathen kha kamanpâk; 

4khana nangni sik a derna kanei akaia, inpâk pum a kader, 

5a’nphut ninga inphut tuning katlung ṭōn kaṭha ṭōna khan nan-inthōpui eng 
jâra. 

6Ke’n inchêna kamanhret, ti chu Pathen in nanhnenga aleiphut ṭōn kaṭha hi kani 
a’nchaimak kârseng Christa Jesu Kani ning katlung atlo manjōm sik a kae. 

7Kamalung shunga nangni ka-om ṭhak chei! Nangnihei seng hinga kamandon 
sik chei hi kei sik a akadikpen kha kae. Ajârchu ṭong kaṭha hrungna sik leh 
kahnet a phunsōt theina sik tuna kurkhum a ka-omlaia leh masōa kalei omlai, 
Pathen tapek eng pha kaṭha kha nangni nankhenga nanchenpui enga kae. 

8Nangni kalungria kamandon ṭhakna chei rakip hi Christa Jesu khet malunga 
inphut ahong kasōk kae tia ke’n kadik a kahrina chunga hin Pathen kha kasâkhi 
kae. 

9Nanlung setna kha manhretna kadiktak leh pui katluktak a in-ensuina leh 
inṭhōia ahong khang chetna sik a ke’n derna kanei, 

10khavakha nangni’n akaṭhapen kha nankadeisōt theina sik a kae. Kha achang 
inchu, Christa Kani ning khan nangni a’nthengmak rakip leh masetna inphut 
intheng seng sik jo chei. 

11Pathen lûrna leh choi manshângna sik a, Jesu Christa rōk in ahei choisōt 
kadiktak a akaṭha tlotheina khan nanhringkhō kha kasip phet sik jo. 

Christa a Akahring 
12Kasōpuihei, kei chunga omchen kasōk hei hin ṭong kaṭha manlensōtna 
a’nthōpuikhet ti hi nantamanhret sik kamadu. 

13Khava kara khachu, kei Christa Jesu sōk kachang jâra kurkhum a ka-om hi 
reng-innpui kahngâk-hei leh hinna ka-om alak rakip in anmanhret joa kae. 

14Kei kurkhum a ka-om hin sōpui akatam lang Pathena inngam chetna amannei 
heia ṭitna neiloa pha rakip a ṭong hrilena anneia kae. 

15Khang’khan mi ṭhahrep in ankâra thangset neina leh innâk-inse jâra Christa 
kha anhri manthang, tâk ṭhahrep inchu malung inthengtak a anhrile. 

16Anmani’n lungset vânga hivahi antlo ajârchu Pathen in aṭong kaṭha kahrung 
sik a anganse eng hi anmanhret. 

17Her khat inchu malung inthengtak a Christa hi hrimanthang mak hei, tabing 
malunga antlo; ke’n kurkhum a ka-omlai hin suk manrim chetna sik enga 
anmandon. 

18Heite rōi om mak! Akadik tinga mo, dikmakna tinga mo Christa kha ahlam 
rakip a hrilena a-om inchu khava sik a inpâk eng, 

19ajârchu nan-inthōpuina eng leh nanderpekna eng jâra Jesu Christa Rathla 
inphut kei masō kachang sik eng ti hi kamanhret. 

20Kathi’num kahring inum, kahringkhōa inphut hin Christa kha kajana achang 
theina sik kalungria kamadu leh ka’nhōrna kha hi kae, khachu, kaṭōntlo hi 
kabânsam mak sik, pha rakip a, tûnlaitak hin, inngamna kasip phet kanei sik hi 
kamadua kae. 

21Hringkhō hi heisik a mo? Kei hneng chu hringkhō hi Christa sik a kae. Khana 
thina hin kei hnemna kae. 

22Tâk-kha kahringa kala-om inchu ṭōn kaṭha kalatlo tor sik, kha’num khō jôk 
mo kadei sik manhret mak eng. 

23Kei alang hnia ankeitō eng. Hiva hringkhō hi dahlona Christa leh lengsōm sik 
kha kamadu hêr jo, khavakha akaṭhapen kha kae; 

24Tâk hinga kalahring sik hi nangni sik a chu apui karônpena akaṭha inkhat 
lakae. 

25Kei manchênna kanei, laka-om sik eng ti kamanhret. Taksenna shunga nan-
inpâkna leh nankhangtouna akabesa sik a, nangni nankhenga leh laka-omsōm 
sik me, 

26khan chu kei leh avea ni’nhmu nôk pha, Christa Jesua inchunna shunga 
nanhringkhōa kei jâra nan-inlensakna sik ajâr katamchet nanhmuna sik a kae. 

27Tûn, apui karônpen khachu, kei nanka-en kahong tor inum, kahong tor mak 
inum, mandonna inkhat rōk leh maduna inkhat rōk a ṭong kaṭha taksen jâra 
inpunkhôma, nanre thōkna ṭongjai kha katheina sik khan chu nanhringkhō kha 
ṭong kaṭha tamadu dungjuia nanchôn sik kha kae. 

28Nan-inrepuihei kha ṭitmak hei ruh; ahei tik a inngamtak a om ruh, hivahin 
anmani katlu sik hei khana nangni’n nantor sik hei tina kha amanchên pek sik 
hei kae, ajârchu torna anikapek kha Pathen kae. 

29Ajârchu nangni’n ama nantaksen jâr rōk a changloa, ama sik khōdeng nanthei 
jâra, Christa razenna sik pha kaṭha kha nangni a’npek jo chei kae. 

30Tûnchu ke’n re kadena hin nangni inveithei jo chei. Hivahi hmalaia re kaleide 
nantahmu kha leh in-anghrep, khana tûn katlung re kalade nantathei kha kae. 

Philippianhei 2 

Christa Insinsakna leh Alenna 
1Christa a nanhringkhō khan amanngar chei, khana alungset in amanmōng chei. 
Rathla leh inloikhômna nannei khat leh khat lum inlona leh lungset inrônna 
nannei joa kae. 

2Khava jâra, mandonna inkhat rōk neia, lungsetna inkhat rōk chen a, malung 
leh rathla inkhat rōk changna vâng khan pui katluk a a’npâk mi amanchang ruh 
tia kangek chei. 

3Nangni’n tabing maduna inphut heite tlomak ruh khan chu heite kanimak 
maduna inphut inlensak mak ruh, tâk khat leh khat hnenga malung innemtak a 
om ruh, ahei tik a milak-hei kha nangni kanek a akaṭhadet a lo hei ruh. 

4Khana binga hnemna rōk enloa, khat leh khat hnemna sik jōng jôk ruh. 

5Nangni tanei sik malung kha Christa Jesu malungrôn kha kae: 

6Ama’n ahei tik a Pathen achangna ngai kha anei, tâk ama’n Pathen leh in-anga 
omna sik rumhrat a tlo sik mandon mak. 

7Khava kanek a, ama’n anei rakip seng kha arachamtak a adahlona, sōk inkhat 
omje kha alo jôk jo. Ama mihring inkhat kapōa jōng intet a, khana mihring 
kapōhrep a jōng inlâra kae. 

8Ama amalung innem khana thina katlung ṭong ajui, Thingrake chunga athi 
katlunga. 

9Khava jâra, Pathen in ama kha chung intongpena akadom manshâng jo. Khana 
rahming kâra rahming kalenpen kha apek jo. 

10Khava jâra Jesu rahming kajana marvân leh raleia khana ralei thōia aka-om 
seng in anmarkhup antathlep et sik kae, 

11khana Pa Pathen kha manlûrna sik, Jesu Christa kha Rōngpu kae tia mi rakip 
in inphôngtak a anta-ôn sik kae. 

Vânhnōia Khōvâr kapōa Akavâr 

12Khava jâra kaṭhōnhei, kei leh ni-omsap laia kaṭong nantajui ṭhak kapōa khan, 
tûn nanhnenga ka-om mak pha hin kaṭong nantajui sik hi akakhôk chet apui 
karôn kha kae. Nan-inhuk inhringna pui atlukna sik, ṭittak leh ratha innok pum 
a ṭōn tlo ṭhak ruh, 

13ajârchu ama lungdo kha nanjui hnōmna sik leh nanjui torna sik a Pathen in 
ahei tik a nanshunga ṭōn atlo kae. 

14Heirakip rasa neiloa leh inherloa tlo ruh, 

15khavakha mikaṭhamak leh mikaset-hei kâra aka-ompui katluk Pathen sahei 
kapōa, a’nthengseng leh nōrna kase nanchangna sik a kae. Nangni anmani kâra 
marvân chunga ârsihei kapōa akavâr nger sik chei kae, 

16khavakha nangni’n anmani hneng hringna ṭong nanpek hei jâra kae. Nangni’n 
khanga nantlo’nchu, Christa Kani ning nangni jâra inlensakna kanei sik, ajârchu 
hivahin kei insalerna leh kaṭōn leitlo rakip kha môksek changmak jo ti kha 
amalâr sik a kae. 

17Nangni’n Pathen hneng taksenna vâng nantatōksōt inthoina kapōa kahringna 
thisen hi akalōng sik a inhui. Kha achang inchu, kei inpâk eng khana nangni seng 
hneng ka’npâkna hi kasem pek chei kae. 

18Kha leh in-anghrep a, nangni um a’npâk nger sik chei kae khana nan-inpâkna 
kha kei nanta’n sempui sik eng kae. 

Timothy leh Epaphroditus 
19Pathen lungdo achang inchu, nanṭong kathei pha karatha ahrok theina sik, 
Timothy nanhnenga inranga kahei tir tor sik tia inhōrna kanei. 

20Ama rōk hi lungria nankarôn leh kei malung inchunpui kha kae. 

21Khana alak he’nchu Jesu sik khôk sakloa, anbing sik khôk sakna kajōng hei 
kae. 

22Ama’n heikhong mo arahōi sōkna kha amalâr, heikhong mo ṭong kaṭha sik a 
ama leh kei, pa leh sa kapōa ṭōn kantatlosap, nangni nanbinga nanmanhret. 

23Khava jâra kei omchen sik chungchâng ṭong kaman hretsō lim leh ama heitir 
sik a intluk eng. 

24Khan chu ke’m nanhnenga inranga kahong thei sik eng tia taksenna Rōngpua 
kanei. 

25Nisōpui Epaphroditus kei bômna sik a nangnihei ṭong karônle, kasir kapanga 
re katuk ama hi nanhnenga heitir sik arangei tia kamandon jo. 

26Ama adammak ṭong nanthei jâra amalung inrim khana nangni nankhenga 
inhmupui sik a arangei hêr chei. 

27Kadiktak a ama akana akathivet kae. Tâk-kha Pathen in amalungset, khana 
ama chung rōk a changmak, kei chunga’m khōdeng theina kalentak a inphut 
aṭhensōt enga kae. 

28Ama nanhmu pha leh inpâk nôk sik cheia kha kamalung inrimna hi inhmang 
sik jo ti jâra kakhe chet a ama kahei tir hnōmhêr joa kae. 

29Khava jâra nangni’n inpâktak a Rōngpu rahminga sōpui inkhat kapōa 
leirahlâng ruh. Ama kapō mi rakip hnenga kajana malâr ruh, 

30ajârchu nangni he’n nantapektor mak eng inthōpuina anikapek sik a, Christa 
ṭōn jâra ahringkhō aphea akathivet kae. 

Philippianhei 3 

Dikna Inthengkhet 
1Achaina, kasōpuihei, Rōngpu leh nan-inchunna khan inpâk hêr ruh. Hma 
inkeia kaheimazet chei kha avea heimazet nôk sik chei hi hōimak sakmak eng, 
khana hinga katlo’nchu nangni inhrung theidet sik chei. 

2Khava ṭhatmak katlohei, khava uihei, khava vuntanna sik a mi kajôr heia 
inphut insing thei ruh. 

3Ajârchu, anmani changmak a eini jôk in vuntan kadiktak kha nichen kae, 
ajârchu Pathen kha ama Rathla vâng nikamuk a khana nihringkhō shunga 
Christa leh inchunna khan inpâk a ka-om mea kae. Eini’n vâng pônga ṭōn 
intlona chunga nitaksen changmak. 

4Khana, kei um khava chunga taksenna kaneithei. Tu mo inkhat in vângpông 
tinga ṭōn intlona chunga a’nhuk inhring sik a amandon inchu, ke’n khava kakhe 
chet a mandon theina hlam kanei. 

5Ka’ntet a inphut kani vekhat kahongtluk pha, kavun antan eng kae. Kei Hebrew 
thisen inthengtak, Benjamin phung, Israel mi inkhat eng kae. Jehudihei dân 
juitinga niti’nchu Pharisee inkhat eng kae, 

6khana khangtuk hrep thangset kanei kachang dungjuia ke’n bekrup kaleisuk 
manrima kae. Dân ṭongpek juina mikadik inkhat changna ting niti’nchu, kei 
ṭhenakase eng kae. 

7Tâk-kha khava kei hnemna hei tia katei thei rakip kha Christa sik a hnemna 
kase hei kae tia kalo jo. 

8Khavahei rōk kha’m changmak; ka-Rōngpu Jesu Christa manhretna kha aman 
atamchet jâra, khahei rakip kha hnemna kase kamanchang pet jo hei. Ama jâra 
heirakip kahlonsōt pet jo; Christa kha kachen theina sik a leh 

9pui katluk a kan-inchun theina sik, heirakip ramhnōk a kalo jo heia kae. Khana 
Dân juia hnemna, kabinga dikna inkhatbek ke’n neimak jo eng. Tûnchu taksen 
chunga a’nhnga, Pathena inphut akajōng, Christa taksen jâra a’npek dikna kha 
ke’n kachen jo. 

10Kei tamadupen khachu Christa manhret sik khana athōisōt nôkna ratha 
hratna manhret sik khana a’nrengna kha thōkpuia ama kapōa thi sik hi kae, 

11hivahi thina inphut hringna anikei mathōi sik tia inhōrna nei jâra kae. 

Bitin Hmun Kajōna Tlân 
12Ke’n hme kasō jo a-emak leh pui katluk jo eng katina changmak. Tloman kha 
chenna sik a kei rahnak a inṭang eng, khava sik a Christa Jesu’n atâ amanchang 
dek jo enga kae. 

13Kha’num, kasōpuihei, ke’n khavakha kachendek jo tia mandon mak eng; hei-
achang inum kei tatlo inkhat chu kakahnung seng kha mahngia, kahmatinga 
aka-om kha tlungna sik torchena tlo hi kae. 

14Khava jâra chunga hringkhō chenna sik Jesu Christa a Pathen bekna eng, 
tloman hmutorna sik a kei intlunhrek a bitin kaneia katlân eng. 

15Rathlatinga pui katluk eini seng in hiva malung kapō hi nirôn et sik kae. 
Nankâra ṭhahrep in malung hlop arôn inchu hivahi Pathen in amantheng pek 
sik chei. 

16Hei-hei achang inum eini’n tûn katlunga niheijuisa dân dungjuia hmating jōn 
rih. 

17Kasōpuihei, kei omchen inchu ruh. Keini’n nangni sik tekhing kadiktak dapek 
chei kha akajuihei chunga khan nanmalung manhlut ruh. 

18Hma khan hivahi ave-avea kalei manthei jo chei, khana tûnhin hmit-rathli 
pum a kahei male nôk: mi katamtak hei hringkhō khan thingrake chunga 
Christa athi kha dōina sik akatlo ka-om hei. 

19Anmani hmeikhura a’nchai sik hei kae, ajârchu anmani Pathen chu antaksa 
tamadu kha kae. An-inzakna sik chunga khan inlensakna jôk annei, khana raleia 
neinâk-hei chunga rōk anmandon. 

20Hei-hei achang inum, eini chu marvân ram mi jo me kae, khana marvâna 
inphut akajōng sik eini Huksōtpa, Rōngpu Jesu Christa kha rangeitak a nihngâk 
kae. 

21Ama’n akatlasam akathithei nitaksa hi athlengsōt sik khana neinâk rakip avai 
rônna thōia akada ratha hratna kha ahmanga, ataksa kalûr kapōa eini’m asyem 
sik jo me. 

Philippianhei 4 

Mansenahei 
1Khava jâra, kasōpuihei, heituk a kamarit chei mo, heituk a karangei chei mo! 
Heituk a kaning nantamanṭhat mo, khana heituk a nangni jâra a’ntei eng mo! 
Khava jâra, nanhringkhō Rōngpu hneng khanga kahnet a akangir sik chei kae. 

2Lungsettak a Euodia leh Syntyche, nangni Rōngpua sōpui inkhat a inhnōmtō 
ruh tia kahei ngek chei kae 

3Khana taksenthei kaṭōn tlopui hei, nangni um hiva nuhmeihei hi nanta’nthōpui 
sik heia kamadu chei; ajârchu anmani hin, akahring Pathen lekharabu a’nzet jo 
Clement leh kaṭōn tlopui heirakip leh, Pathen ṭong intheng semsōtna khan kei 
leh kahrat a ṭōn kanta leitlosap kae. 

4Rōngpu leh nan-inchunna shunga khan ahei tik a a’npâkṭhak chei chang rasoh. 
Avea kahri nôk, inpâk ruh. 

5Mi rakip hneng nunkahōi malâr ruh. Rōngpu kha inranga kajōng sik jo. 

6Heite inkhat chunga malung inrimna neimak ruh, tâk nanderna rakip a 
manpâkna malung leh inṭhōia nanta madu rangei kha derṭhak ruh. 

7Mihring tamandon phâk tor mak, Pathen lung mōngna khan Jesu Christa leh 
inchunna shunga nanmalung leh nanmandonna kha amanmōng pek sik chei. 

8Achaina, kasōpuihei, manpâk thei kachang ṭōn kaṭha hei: akadik seng, malung 
kalen, omchen kadik, malung intheng, madu ka-om khana kajathei kachang hei 
seng hi nanmalunga kasip a om rasoh. 

9Kaṭong hri leh kaṭōntlo keia inphut nantahmu leh nantathei hei kha ṭōn tlona 
hmang hei ruh. Khana mōngna anikapek Pathen in a-ompui sik chei. 

Kutchoi Pek Jâra Inpâkna 
10Pha kasôttak sōa, nangni’n kei nanlum lona eng malârthei nôkna pha kaṭha 
nannei jâra, hivahi kahringkhō shunga Rōngpu leh inchunna shunga ka’npâkna 
kalentak inkhat kae! Nangni’n kei lum alo mak jo chei katina changmak, khava 
malârna sik pha kaṭha nanleinei mak jâra kae. 

11Khana nangni’n adonmak chei ti jâra hivahi kahri changmak, ajârchu kanei 
kakhamhrep vâng khan katlaithei jo enga kae. 

12Ke’n heimo madu rangei sik kha kamanhret, heimo inhleia nei sik kha’m 
kamanhret, ke’n hiva a’nthup hi’m kamanhret jo, ti chu, hmuntina, phatina, 
kakhop inum, kaṭâm inum, akatamtak kanei inum, akatlômtek kanei inum, kei 
katlaitor jo eng. 

13Christa tapek eng rathahrat vâng khan heirakip intōpui torna ratha kanei. 

14Tâk-kha kakhōdeng theina nanta’nthōpui eng hi nangni ṭhatnatak kha kae. 

15Hma inkeia Ṭong kaṭha kavahrile lai Macedonia kadahlon pha nangni 
Philippia bekrup rōk in nantalei inthōpui eng kha nanmanhret; ka’nhmangna 
achanga, kahnemna achanga nangni rōk in chen nanneipui eng. 

16Thessalonica khōa inthōpuina karangeilai khan vōi khat kakhea nanheitir pek 
enga kae.  

17Khavakha ke’n kutchoi chenhnōm jâr rōk a changmak, nangnihei nei tintana 
chunga hnemna akapungsa chet kha hmuhnōm jâr jôk a kae. 

18Khava jâra, hivahin nankutchoi pek eng rahlângna lekha kha ka-om, 
ahmangna sik kakhea katam jo! Tûn Epaphroditus in nankutchoi rakip ahei rôn 
pek enga madu rangei rakip kachen jo! Hihei hi Pathen hnenga a’ntōksōt 
arahlângthei inthoina marim katui kapō hei kha kae. 

19Pathen in Jesu Christa a anei ahao katamtak a inphut nangni sik akatluk hrep 
nanta rangei seng apek sik chei. 

20Ni-Pa Pathen kha ahei tik a lûrṭhak rasoh! Amen. 

Achaina Chibeihei 
21Christa Jesu ta kachang Pathen mi seng chibei kahei tlochei. Hina ka-ompui 
sap sōpui seng in chibei anheitlo chei. 

22Hina Pathen mihei seng, apuipena Caesar innpui shunga ka-om he’n chibei 
anheitlo chei. 

23Rōngpu Jesu Christa maritna khan nankhenga inthōpui chei rasoh. 

Colossianhei 

Colossianhei 1 

1Pathen manṭhatna dungjuia Christa sonle inkhat kachang Paul leh nisōpui 
Timothya inphut, 

2Colossaea Pathen mihei Christa leh inchunna shunga taksen ka-om sōpuihei 
hneng kantahei mazet kae: Ni-Pa Pathen in maritna leh lung mōngna pek chei 
rasoh. 

Manpâkna Derna 
3Keini’n nangni sik kander pha, ni-Rōngpu Jesu Christa Pa Pathen hneng ahei 
tik a manpâkna kanpekṭhak a kae. 

4Ajârchu nangni’n Pathen mi rakip nantalungset leh Jesu Christa a nantaksenna 
kha kantheia kae. 

5Hma inkeitak a Ṭong kaṭha, akadik ṭong nanhnenga ahong pha khan inhōrna 
apekna chei kha nanthei jo. Khava jâra marvân chunga nangni sik a injentak a 
aleika-om sik a inhōrna nantanei chunga khan nantaksenna leh lungsetna hei 
hi’m a’nhnga hei kae. 

6Nangni kâra hma inkeipen kania Pathen maritna nantaleithei a’nchênkhet 
nantamanhret kapōa, ṭong kaṭha hin vânhnōi pumpuia mahâmṭhatna ajōng rôn 
ṭhak a inthangsō joa kae. 

7Hiva Pathen lungsetna hi keini kahlâng kathlenga Christa sik a ṭōnkatlo 
taksenthei kachang kansōk changpui Epaphras a inphut nanleitheia kae. 

8Rathla’n lungsetna apek chei kha ama’n kanhnenga ahri pek jo ung. 

9Khava jâra keini’n nangni ṭong kanthei lim a inphut derna kanneipek ṭhak chei. 
Arathla tapek chei manhret theina leh singna rakip leh inṭhōia alungdo 
manhretna kha amansipna sik chei keini’n Pathen hneng kanderpek ṭhak cheia 
kae. 

10Khana inphut ahei tik a Rōngpu malung tlaina ṭōn nantlo sik khana alungdo 
dungjuia kahringthei sik jo chei. Khana Pathen manhretnating kakhang sik chei 
khana nanhringkhōa ṭōn kaṭha rakip kara kanei kachang sik jo chei. 

11-12Nangni’n heirakip nande mansôt torna sik ama lûrna ratha hratna inphut 
akajōng ratha neina rakip vâng khan nangni manngar chei rasoh. Vâr khōpuia 
Pathen in amihei sik a amantluk chen kanei sik a rahōi kasōk a nankasyem 
Pathen kha ningṭhat pum a inpâkna pek ruh. 

13Ama’n eini khō inthim ratha hratna inphut ahuksōt jo me, khana asapa marit 
rengram shunga kahringa aṭhōi manhlut jo mea kae, 

14ama’n eini nining nihnōma amasō jo me, ti chu nisetnahei arangei mandam 
jo. 

Christa leh Aṭōntlo 
15Hmutheilo Pathen kha hmutheia Christa kha kae. Ama kha Sapa hma 
inkeipen, neinâk insyem rakip kâra chung katōngpen kha kae. 

16Ama vânga Pathen in marvân leh raleichunga heirakip, hmuthei leh 
hmutheilo rathla ratha neina, rōngpuhei, vaikarôn leh ṭong kanei rakip asyema 
kae. Pathen in vânhnōi ralei hi ama sik a, ama vânga asyem kae. 

17Christa kha heirakip a-om mak hma leika-om, ama leh inchunna thōia 
heirakip anhmun et a ka-om hei. 

18Ama hi ataksa, bekrup lu kha kae; ama hi ataksa hringna kung kha kae; ama’n 
heirakip chunga hma inkeipen hmun kha achen theina sik, thina inphut 
keimathōi Sapa hma inkeipen intet kha kae. 

19Ajârchu Sapa khan abing chunga Pathen changna omngai pui katluk a anei sik 
hi Pathen manṭhatna jâra kae. 

20Khana Sapa jâra vânhnōi ralei pumpui ahnenga aṭhōi male nôk sik hi Pathen 
manṭhatna kae. Thingrake chunga Asapa thisen vâng khan Pathen in malung 
daina asyema khana marvân chunga leh raleichunga heirakip ahnenga aṭhōi 
male nôk heia kae. 

21Pha khat a nangni’n ṭōn kaṭhamak nanleitlo khana nanmandon jâra Pathen 
inrepui leikachang cheia le’nkâr chei. 

22Tâk-kha tûnchu, Asapa taksa a athina vâng khan ahmai kunga nangni masetna 
kasea, inthenga, inlâr senga aṭhōi manhlut theina sik chei aṭhōn inkhat a asyem 
jo chei kae. 

23Adek a, nangni’n akahnet leh akadik ngir hmun chunga taksenna kha 
nantaneiṭhak sik kae, khana nantathei ṭong kaṭha a inphut nan-inhōrna chunga 
khan a’nhlingjen mak sik chei kae. Hiva ṭong kaṭha sik jâra hin Paul kei sōk 
inkhat akachang eng kae, hiva ṭong kaṭha vânhnōi ralei mi rakip hneng akahrile 
sik a. 

Bekrup Sōk inkhat a Paul Ṭōntlo 
24Tûn ke’n nangni sik jâra khōdeng kathei hi inpâk eng, ajârchu kataksa 
khōdeng theina vâng hin ataksa kachang bekrup kahlanga Christa khōdeng 
theina sik alaka-om kha pui mathlukna sik ka’nthōpui kae. 

25Nangnihei sik ṭhattheina ṭōn anikapek Pathen khan kei bekrup sōk sik a 
asyem jo eng kae. Hivahi aṭongpui katluk a hri manthangna sik a ṭōn kha kae, 



2047 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

26khavakha kumsôt a mi rakip hnenga aleithup ṭong in-ip, tûnchu amihei hneng 
aphôngsōt jo kha kae. 

27Mi rakip sik a akanei akahao leh akalûr ṭong in-ip hi, amihei tamanhret sik a 
Pathen ṭōnmantluk kae. Khava ṭong in-ip khachu Christa kha nanshunga ka-om 
ti kha kae, hivahi Pathen lûrna nanchen sappui sik tina kae. 

28Khava jâra mi rakip hneng Christa hi kantahri manthang kae. Mi rakip Pathen 
hmaikunga Christa leh inchunna shunga anbing et a pui katluk mi anchangna 
sik, singna rakip vâng gîkna leh mansena kannei hei. 

29Hiva tlosōtna sik, Christa tapek eng kashunga ṭōnkatlo akator ratha kha 
kahmanga insuk inbōitak a inṭang eng. 

Colossianhei 2 

1Nangni sik a leh Laodicea mihei sik a khana kei khet ani inhret mak hei seng 
sik a, heituk-hrep a ṭōn inhnaktak a katlo mo ti hi heimanthei chei rong. 

2Anmani lungngamna vâng ansipna sik leh lungsetna shunga an-inchunna sik 
hivahi ke’n katlo kae, khava jâra akadik manhretna tahei rôn sōt manchênna 
langa pui katluk haona kha nei ruh. Hing’hin Pathen ta-ip Christa khet kha 
amanhret sik jo. 

3Pathen singna leh manhret theina a’nthup karōi manbukna kot mahlangna 
chabi kha ama kae. 

4Khava jâra ke’n kamanthei chei kae, anmani heituk akaṭha anpōa achang inum, 
maleiseia makhena vâng tûte’n hōn mathla mak chei rasoh. 

5Ajârchu kei kataksa a ka-om mak inum, rathla a ka-ompui chei, khana Christa 
a nantaksenna kahnettak a nanngir kha kahmua inpâk eng. 

Christa a Hringkhō Pui katluk 
6Nangni’n Jesu Christa kha Rōngpua nantahnōm jo achang jâra, ama leh inchun 
a hring ruh. 

7Nangni mantheisa nanchang jo kapōa, ama a inthûktak a nanrajung ṭhō ruh, 
achunga nanhringkhō syem ruh, nantaksenna manngar chet ruh. Khana 
manpâkna pekna khan siptak ruh. 

8Khana hivahi en kaṭha ruh, Christa a changloa vânhnōi vaikarôn rathla inphut, 
mihringhei mantheina inphut, hnemna kase mihōnna singna inphut nangni 
tûte’n sōk manchang mak chei rasoh. 

9Ajârchu ama mihring achangna shunga, Christa khan rathla achangna pui 
katluktak kha ka-oma kae, 

10khana ama leh inchunna shunga pui katluk hringkhō kha apek jo chei. Ama 
chu rathla vaikarôn rakip leh ratha kanei rakip achungpen kha kae. 

11Nangni Christa leh inchunna shunga vun katanchei kae, mihring tasyem 
vuntanna kha changmak; tâk hiva binga setna ratha neina inphut ning leh 
hnōma masōna Christa tasyem vuntanna kha kae. 

12Ajârchu nangni tui hlutna nanchen pha, Christa leh a’nvûmsap jo chei kae, 
khana tui hlutna khan nantaksen jâra ama thina inphut akakei inthōi Pathen 
ratha hratna khan nangni’m Christa leh akei mathōisap jo chei kae. 

13Pha khat a rathlating chu nansetna jâra leikathi jo chei, ajârchu dân kase Jât-
hlop leikachang chei. Tâk-kha tûnchu Pathen in Christa leh inṭhōia hringna 
shunga aheiṭhōi jo chei! Pathen in nisetna rakip arangei mandam jo me; 

14ama’n nibatna madu ka-om mak tintana rabu leh a’nkhit dânhei kha alosōt 
pek jo me, khana khavahei kha pui katluk a thingrake chunga thirkir vâng akir 
mankop sō jo kae. 

15Khana khava thingrake chunga khan rathla vaikarôn leh ṭong kaneihei ratha 
neina inphut Christa kha abinga insō jo; ama’n aretorna shunga mipuihei kha 
rehringa sur hei kapōa hlam akei injôkpui heia mipui ta-en sik a atloa kae. 

16Khava jâra heimo nantasâk leh nanta-in chungchânga, kani intheng leh 
Thlather Revei leh Châmhngat kani chungchânga tûte’n nanchunga dân syem 
mak rasoh. 

17Khahei seng khachu hnunga sik a arahle hei kae; atak-khet khachu Christa 
kha kae. 

18Marvân ngevahei kamukna sik leh insinsak hlemna sik ṭong kahri, khana 
hmangtalâr hlop mông kahmu chung katōngdet ung kati tu mo inkhat in 
antamaset sik chei kha hnōm mak ruh. Ajâr heite omloa, khang khavahei 
khachu anmihring mandonna dungjuia katluk a inlensak pet hei 

19khana ataleimatu taksa lu kachang Christa kha anmasōa kae. Christa ensuina 
thōia chu taksa pumpui kha avei mankhanga khana ru leh châng hei leh 
rathahrui he’n asur mankop a Pathen tamaduhrep a amankhanga kae. 

Christa leh inchun a Thina leh Hringna 
20Nangni Christa leh kathisap jo chei, khana vânhnōi ralei vaikarôn rathla a 
inphut masō jo chei kae. Khan chu heisa mo hiva raleichung ta kapōa alakahring 
chei? Heisa mo khang khava dânhei kha nantalajui. 

21“Hivahi sitmak roh,” “Khavakha mantem mak roh,” “Alak kha tônmak roh?” 
tina hei kapō. 



2049 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

22Hihei hi vōi khat nihmang he’nchu hmangthei kaemak rōk hei kha kae; hihei 
hi mihring dân leh intheina rōk hei kae. 

23Adek a khava dânhei kha marvân ngevahei rumhrat a kamukna, insinsak 
inhlemna leh taksa inhnaktak a rachōnna heia inphut insing theina sik chunga 
a’nhnga hei anpō; tâk taksa tamadu rangei insur torna sik a hnemna khet chu 
neimak hei. 

Colossianhei 3 

1Nangni Christa leh inṭhōia akahring sik a keimathōi jo chei kae, khava jâra 
Pathen changtinga Christa’n areng in-ongna chunga a’ntungna marvâna 
neinâk-hei chunga nanmalung manhlut ruh. 

2Khava hmun a neinâk-hei chunga nanmalung datlit ruh, hiva ralei neinâk-hei 
chunga damak ruh. 

3Ajârchu nangni kathi jo chei, khana nanhringkhō kha Pathen hneng Christa leh 
inṭhōia a’nthup jo kae. 

4Nangni hringkhō kadiktak kha Christa kae khana ama ahon’lâr pha leh 
nangni’m ama leh ho’nlâr sik chei, khana alûrna nan chensap sik jo! 

Hringkhō Marō leh Ather 
5Nanshunga ṭōnkatlo raleichung tamadu leh tarangei hei khachu nantathat 
nger sik hei kae, khahei khachu: jông leh kik katlo, omchen kase, hur leh êm, 
ṭhatmak maduna, khana phâmrai kase, (phâmrai kase hi limsyem kamukna 
inkhat kae) hihei seng hi kae. 

6Hihei jâra hin aṭong kajuimak hei chunga Pathen hnuk natna ajōng katlung sik 
kae. 

7Nangni’m pha khat a khahei kha’n nanhringkhō anleimatu lai chu, khava 
maduna dungjuia leikahring cheia kae. 

8Tâk-kha tûnchu hihei rakip leh a’nṭhen sik chei kae, khachu: hnuknat, maduna, 
in-enkadana malungrôn. Mi manzakna a-emak leh ṭong kange nanbeia akasōk 
hêrmak sik kae. 

9Inkhat leh inkhat maleisei intlo mak ruh, ajârchu nantak marō leh a-omchen 
ngai kha nantahlonsōt jo kae, 

10khana taksather a’nvon jo chei kae. Hivahi pui katluk a ama manhret theina 
sik, aka-Syempa Pathen in ama ralim shunga amanther ṭhak, mither kha kae. 

11Khava jâra, Jât-hlop leh Jehudi, vuntan leh vuntanlo, mikase, akatlasam, sōk 
leh masōhei, heite in-ang makna om mak; tâk Christa kha heirakip kae, heirakip 
a Christa kha kae. 

12Nangni Pathen mi chei kae; atâ kachang sik a alungset chei khana akadei jo 
chei. Khava jâra lungsetna, lum lona, insinsakna, nunkahōi leh dehratna kha 
a’nvon nger sik chei kae. 

13Nangni tu mo inkhat in mi inkhat chunga inphinna anei pha, dehrat ruh khana 
inngei indam ruh. Rōngpu khan arangei mandam chei kapōa, nangni khat leh 
khat a’nngei indamtō nger sik chei kae. 

14Hiva rahōi sōkna rakip a hin, heirakip pui katluk a akakhit inchun, lungset kha 
besa ruh. 

15Christa tapek chei mōngna kha ṭong mathlakna chunga nanhlam kakei sik 
kae; ajârchu Pathen in taksa pumkhat a abek manchun chei kha hiva mōngna 
hin kae. Khana manpâk them ruh. 

16Christa ṭong kha aṭhatna rakip leh nanmalung shunga aka-om sik kae. Khat 
leh khat singna rakip vâng inse intheitō ruh. Inpâk hla, bek hla, hla intheng hei 
sak ruh; nanmalunga Pathen manpâk leh inṭhōia hla sak ruh. 

17Heirakip nanta hri leh nantatlo kha, ama inphut Pa Pathen kha manpâkna, 
Rōngpu Jesu rahminga nantatlo sik kae. 

Hringkhōther shunga Inkhat leh Inkhat Inmatna 
18Nupuihei, nanpuise hei ṭong jui ruh; ajârchu hivahi nangni Christianhei tatlo 
sik kha kae. 

19Puisehei, nannuhmeihei lungset hei ruh, khana anchunga nanhnuk manse 
mak ruh. 

20Naipanghei, nannu nanpahei ṭong nantajui ṭhak sik hi Christian nangni 
ṭōnhlam kae, ajârchu khava khan Pathen amantlaia kae. 

21Nu leh pahei, nansahei anhnuk manthakpek mak hei ruh, akinchu anmalung 
katla khâk sik, 

22Sōk-hei, heirakip a ralei mihring changna nankapu hei ṭong jui ruh, 
anmanṭhatna chei madu jâra anhmaikung rōk a tlona changloa, Pathen kha 
kajana nei jâra malung inthengtak a tlo ruh. 

23Nantlona rakip a, mihring sik a ṭōn a’ntlo changloa, Rōngpu sik a ṭōn a’ntlo 
kapōa malung kahluttak a tlo ruh. 

24Rōngpu khan amihei sik chen amantluk tloman kha nangni apek sik chei, 
mandonsōt ruh. Ajârchu razenna nantatlo akapu kadiktak kha Christa hi kae. 

25Khana ṭōn kadikmak katlo mi kha atloṭhe dungjuia a’npek male sik kae; 
ajârchu Pathen in mi rakip a’n-angtling dân vânga ṭong atan kae. 

Colossianhei 4 

1Akapu kachang hei, nansōk-hei kha kaṭha leh kadik a hmang hei ruh. Ajârchu 
Nangni’num marvâna Rōngpu inkhat nantanei kha mandonsōt ruh. 

Mansena 
2Derna pōn thō ruh, Pathen manpâk una nander pha leh insing thei ruh. 

3Kha leh inṭhōia Christa chungchânga a’n-ip ṭong kha hritheina sik pha kaṭha 
Pathen in apekna sik ung keini sik aderpek ruh. Ajârchu khava sik a kei tûn 
kurkhum a aka-om eng kae. 

4Khana ke’n kahri sik kasōk kha kahri manchên theina sik aderpek ruh. 

5Pha kaṭha nantanei rakip kha hmang kaṭha una, akataksenmak hei hneng 
kasing tak a omchen tlo ruh. 

6Nanṭongsō ahei tik a rangei akahōi sik khana rangei hnōm akakai sik kae, 
khana mi rakip kadik a masônje nantamanhret sik kae. 

Achaina Chibei 
7Nisōpui marit Tychicus, Rōngpu ṭōna taksenthei kachang kanṭōn tlosappui, 
ama’n kachungchâng ṭong rakip ahri pek sik chei.  

8Keini hei seng heikhonga aka-om ung mo nanthei pha nanmalung ahōina sik 
a, ama hi nahnenga kahei tir kae. 

9Nanrup kâra inkhat, marit leh taksen ka-om Onesimus hi ama leh inṭhōia 
kahong hei. Hina omchen rakip anmani’n anmanthei sik chei. 

10Kei leh inṭhōia khuma ka-om Aristarchus in chibei ahei pek chei, khana 
Barnabas tupa Mark inum chibei ahei pek cheia kae. (Mark kha nanhlam 
aheijōn inchu nanlei ratōna sik a mantheina nanleihmu joa kae). 

11Justus tia’m a’nhret Joshua inum chibei ahei pek chei. Anmani 3 rōk hei hi 
Pathen Rengram sik a kaṭōn tlopui taksenna kanei Jehudihei kae, khana kei 
inthōpui kalentak hongkachang jo hei. 

12Nanloi kâra mi inkhat Jesu Christa sōk Epaphras in chibei ahei pek chei. 
Ama’n nangni Pathen lungdo katluktak a akajui, pui katluk leh akahnōm inchên 
jo Christian, akangir inhnet nanchangna sik a Pathen hneng angêk a, nangni sik 
a malung kahluttak a derna aneia kae. 

13Ama’n nangni sik khana Laodicea leh Hierapolis a mihei sik inhnaktak a ṭōn 
atlo hi kei khet in sâkhi kapek tor a kae. 

14Ni-doctor marit, Luke leh Demas in chibei anheipek chei. 

15Laodicea ka-om sōpuihei hneng leh Nympha hneng khana amanu inna a’ntûp 
bekrup-hei hneng khan kanchibei leipek hei ruh. 

16Hiva chithi hi nangni’n nanteisō leh Laodicea bekrup in antei ngerna sik 
manrôn hei ruh. Khava phatak a khan, Laodicea bekrup a sōpuihei tajōng 
manrôn chei chithi inkhat kha nangni’n nantatei nôk sik kae. 

17Archippus hneng hripek ruh, “Rōngpu razenna ṭōn a’npek che kha achaina sik 
tlo-nger roh,” ati. 

18Kakutkhet vâng, Paul a inphut chibei inti hi kaheimazet chei kae. Rakehruia 
ka’nkhit hi mahngi mak ruh! Pathen maritna’n ompui chei rasoh. 

Thessalonianhei Inkhatna 

Thessalonianhei Inkhatna 1 

1Paul, Silas khana Timothya inphut, Pa Pathen leh Rōngpu Jesu Christa ta 
kachang, Thessalonica bekrup mihei hneng kantahei mazet chei kae: Maritna 
leh malung mōngna nanta chang rasoh. 

Thessalonianhei Hringkhō leh Taksenna 
2Keini’n kanderna rakip a nangni kankopsa ṭhak chei khana nangnihei seng jâra 
Pathen kanmanpâk ṭhak a kae. 

3Rōngpu Jesu Christa a nan-inhōrna khan heituk-hrep ṭōn inhnak amantlo chei, 
khan chu nantaksenna kha heituk-hrep a ṭōn tlona nantahmang ti kha ni-
Pathen leh ni-Pa ângshunga kanmandonsōt a kae. 

4Sōpuihei, nangni Pathen in alungset chei khana atâ kachang sik a akadeisōt jo 
chei ti keini’n kanmanhret. 

5Ajârchu keini’n Ṭong kaṭha kantaheirôn kha, beiṭong rōk changmak, tâk Rathla 
Intheng leh inṭhōia arathahrat kadik leh pui katluk set kantahei rônsa kae. Keini 
nangni leh nileiom saplai heikhonga aka-om ung mo nangni’n nanmanhret; 
khavakha nangni ṭhatna sik a kae. 

6Nangni’n keini leh Rōngpu omchen kha nantamanchu kae; nangni’n khōdeng 
theina katamtak nande ravâng, Rathla Inthenga inphut inpâkna ṭong akajōng 
kha nanchen joa kae. 

7Khava jâra nangni Macedonia leh Achaia akataksen rakip hneng man-entena 
kha kachang jo chei. 

8Ajârchu nangnia inphut a Rōngpu ṭong kha Macedonia leh Achaia rōk a 
a’nthang changloa, Pathen nantaksenna kha hmun rakip a katlung jo. Khava 
jâra, hiva kakhea hrisa sik heite om mak. 

9Hiva mi rakip hei hin heikhonga mo keini nanta rahlâng ung, nanhnenga 
kanhonglai akadik leh akahring ṭhak Pathen Sapa razenna sik a heikhonga mo 
limsyemhei nantahong dahlon, 

10khan chu Pathen hnuk natna ajōng katlung sik a inphut, ani kahuk inhringpa, 
Pathen khan thina inphut akei mathōi Asapa Jesu kha marvâna inphut ajōng sik 
nantahngâk hi mi rakip in anhri joa kae. 

Thessalonianhei Inkhatna 2 

Thessalonica Khōa Paul Ṭōntlo 
1Sōpuihei, keini nanhnenga kanhong kha akahnem mak changmak ti nangni 
khet in nanmanhret. 

2Thessalonica khōa nanhnenga kanhong mak hma Philippia khōa ṭōn 
kanleitlolai khan hnōisetak a inzakna antapek ung kha nangni’n nanmanhret. 
Khava hmun a khan kankadōi khang hrep atam ravâng, ama hnenga inphut 
akajōng Ṭong kaṭha nanhnenga hrina sik a kan-Pathen in mathokna apek ung. 

3Kanngekna chei hi akadik mak chunga a-emak leh a’nthengmak lungthima tûte 
inkhat hōn mathlâkna sik chunga a’nhnga ung changmak. 

4Khava kanek a, Pathen in amaduna ung dungjuia Ṭong kaṭha kha ahei tik a 
kanhri, ajârchu ama’n keini hneng hiva Ṭong kaṭha amanngan sik hi rahōi kasōk 
inkhat a alo ung. Keini’n mihring malung tlaina sik jongmak ung, tâk kanmalung 
ka-ensui Pathen malung tlaina sik kantajong jôk kae. 

5Keini ṭonghri themna vâng nanhnenga akahong ung changmak, khan chu kan-
inphâmna makhuna sik ṭongkahri kha’m changmak ung ti inchêna nanmanhret, 
khava chunga Pathen kansâkhi kae! 

6Mi inkhat a inphut leh nangnia inphut, a-emak leh mihlop-heia inphut 
manpâkna antapek sik jongmak ung, 

7achang ravâng Christa sonle inkhat changna keini’n ngekna kanneitor cheia 
kae. Tâk-kha minu inkhat in asahei lum lona anun amannem kapōa, nangni leh 
ni-om saplai khan kannun kanlei mannema kae. 

8Khava jâra, kanlungset chei, Pathena inphut Ṭong kaṭha rōk kha chenpui sik 
chei changloa, kanhringkhō kapha kantachen sappui hnōm chei kae. Nangni 
kanmalungset hêr chei! 

9Sōpuihei, heikhonga ṭōn kantaleitloa ale’nreng ung mo ti kha nangni’n 
kadiktak a nanmandonsōt sik! Pathena inphut Ṭong kaṭha kha kanhrile pum a, 
nangni kankachok makna sik chei sûn leh jân ṭōn kantloa kae. 

10Nangni akataksenhei hnenga kan-omchen kha intheng, kadik khana 
ṭhenakase kae ti kha nangni kansâkhi chei kae, khang’khan Pathen um kae. 

11Mipa kachang inkhat in asahei hneng arazen hei kapōa kantatlo kha 
nanmanhret. 

12Kanmathok chei, lungmōng kanṭhlâk chei, khana a-Rengram leh alûrna 
kachen sik a nankabekpa Pathen malung tlainating hringkhō kha nanhmangna 
sik kanngek ṭhak chei. 

13Khana keini’n ahei tik a Pathen kanmanpâk ṭhakna ajâr inkhat ka-om. Ti chu 
keini’n Pathen ṭong kha kanhei rôn pha, mihring ṭong changloa, Pathen 
ṭonghrikhet a nangni’n nanlei rahlâng, khavakha akadiktak kae. Ajârchu 
akataksen nangni kâra Pathen in ṭōn atlo kae. 

14Kasōpuihei, Judea ram a Pathen bekrup-hei, Christa Jesu ta kachang amihei 
hneng omchen kasōk leh in-anghrep a nangni hneng um akasōk kae. Ti chu 

anmani’n Jehudi heia inphut suk manrimna antade kapōa nangni um nanram 
miheia inphut suk manrimna kha nantade kae, 

15Rōngpu Jesu leh asânkathemhei anleithat hei, khana keini’m ansuk manrim 
ung. Anmani heituk-hrep a mi rakip kadōi akachang hei mo! Pathen malung 
heituk-hrep a khangtuk hrep antamannat mo! 

16Jât-hlop hei hukmanhringna sik a ṭong kantavahrile sik kapha antakhâr ung 
kae. Hing’hin anmani’n ahei tik a anta leitlo setna kha pui anmathluk a kae. 
Khana tûn achaina Pathen hnuk natna kha anchunga akatlung jo kae! 

Paul in Avea Phâk nôk sik hei Amadu 
17Sōpuihei, nangnia inphut pha bongkhat eini ni’nṭhen pha, mandonna ting chu 
changloa, taksatinga rōk a, heituk a kantarangei chei mo khana inhmupui sik a 
heituk a rahnak kantatlo mo! 

18Nanhnenga hong inle nôk sik hi kanmadu. Paul keitak in vōi khat kakhea inle 
sik a kaleitlo, tâk Seitan in kanhlam aleikhâr pek jo ung. 

19Heirakip ni-Rōngpu Jesu Christa ajōng pha, kanre torna chunga kan-inhōrna, 
kan-inpâkna, khana kan inlensakna sik a ajâr kha nangni chei kae, nangni kae, 
aralak-hei kanek a akatlasam changmak chei! 

20Inthengtak a, nangni kan inlensakna leh kan-inpâkna chei kha kae. 

Thessalonianhei Inkhatna 3 

1Achaina keini desôttor mak jo ung. Khava jâra Athena kanbinga aka-om sik a 
kanmanṭhat jo. 

2Khava pha Christa Ṭong kaṭha hrina Pathen ṭōn kantatlopui nisōpui Timothy 
kantahei tir jo kae. Nangni taksenna ting nanngarna sik a nan-inthōpui sik 
kantahei tir kae, 

3hiva manrimna jâra tûte inkhat nankahnung nan-inle makna sik a kae. 
Hinghiva inrimna hi Pathen lungdo shunga ṭhen inkhat kae ti hi nanbinga 
nantamanhret kae. 

4Ajârchu keini’n pha bongkhat kan-ompuilai chei khan, eini antamanrim sik me 
kae tia kanleihri pek dek jo cheia kae; kaṭha nenga nanta leimanhret kapōa 
khavatak kha ajōng katlung jo kae. 

5Timothy kha kahei tir jo kae. Khava jâra akasôt hngâktor mak enga, 
nantaksenna manhret sōtna sik ama kahei tir kae. Seitan in amathlem mathlâk 
cheia kanṭōn leitlo rakip môk-hnâm amanchang sik khachu changthei mak 
ning! 

6Tûnchu Timothy nanhnenga inphut he’nle jo, khana nantaksenna leh nanlung 
setna vâng nanlei ratōna ṭonghei kha kanhnenga ahei rôn joa kae. Nangni’n 

keini ahei tik a akaṭha hlam a nanlo ung khana keini’n nangni kantahmu hnōm 
chei kapōa nangni’num keini nanhmu hnōm ung tia ahri pek ung. 

7Khava jâra sōpuihei, khōdeng kantheina leh inrimna rakip a nangni chunga, 
kanmalunga ratha hrokna kannei. Keini ratha hrokna anikapek kha 
nantaksenna kha kae, 

8ajârchu Rōngpu leh inchunna shunga kahnet a nanngir inchu tûn keini kadik 
khet a akahring ung kae. 

9Tûnchu keini’n nangni jâra ni-Pathen hneng inpâkna kanpektor jo. Nangni jâra 
Pathen hmaikunga hōina kannei jo jâra ama kanmanpâk. 

10Keini’n nangni taksakhet a inhmupui cheia taksenna ting nanta madu leh 
nanta rangei kha kanpek theina sik chei sûn leh jân kanmalung pumpui vâng 
ahnenga kantader ṭhak kae. 

11Keini nanhnenga kanhongna sik ni-Pathen leh ni-Pa khana ni-Rōngpu Jesu 
khan hlam amantluk pek rasoh! 

12Nangni inkhat leh inkhat chunga leh mi rakip chunga keini’n kanlungsetna 
chei alen kapōa manlen pek chei rasoh. 

13Hing’hin nangni ratha amanngarpek sik chei, khana ni-Rōngpu Jesu kha 
amihei seng leh inṭhōia ajōng pha, ni-Pa Pathen hmaikunga nangni a’ntheng leh 
pui katluk kachang sik jo chei. 

Thessalonianhei Inkhatna 4 

Pathen Malung Tlaina Hringkhō 
1Achaina, sōpuihei, heikhonga akahring sik chei keinia inphut inchu ruh. 
Pathen malung tlaina sik nanhringkhō hmang ruh. Amirōkchu, nangni’n 
khang’khan hringkhō nanlei hmang jo. Khana tûn Rōngpu Jesu rahminga khava 
omchen kakhe chet nantlona sik kantangek chei kae. 

2Ajârchu Rōngpu Jesu ratha neina inphut kantahei manse chei hi nangni’n 
nanmanhret. 

3Jông leh kîk a inphut pum inthenga nan-inthengseng sik hi Pathen tamadu kha 
kae. 

4Nangni pase rakip in anuhmei kha kajatak leh inthengtak a ompuije amanhret 
sik kae, 

5Pathen inhret mak jât-hlop hei kapōa, madu rangei pum a changloa. 

6Hiva chunga hin, tûte’n asōpui Christian inkhat chunga akadik mak omchen 
atlo mak sik khana hnemna ajong mak sik kae. Hiva chungchânga ṭōnse katlo 

mihei kha, Pathen in karâkna apek sik hei ti hi hma inkeia inhnaktak a kanleihri 
jo. 

7Pathen in jông leh kik kajōm sik a abek me changmak, inthengtak a ka-om sik 
a abek me kae. 

8Khava jâra, hiva mansena kajuimak mi khan, mihring mansena ajuimak 
changmak, Rathla Intheng nankapek Pathen mansena kha ajuimak kae. 

9Nanloi akataksenhei lungset sik chunga avea heimazet sik rangei mak jo. 
Ajârchu inkhat leh inkhat heikhonga a’nlungset sik chei mo ti hi nanbingkhet a 
Pathen in amanthei jo chei. 

10Macedonia pumpuia sōpuihei hneng, khang’khan omchen nantlo joa kae. 
Khava jâra sōpuihei, akakhe chet a omchen kaṭha nantlona sik a kantahei ngek 
chei kae. 

11Hma inkeia kanta leihripek chei kapōa, hringkhō kaṭha nenga omna sik, 
nanṭōn et a insaler una hringna sik mandon ruh. 

12Khang’khan akataksenmak hei kajana kha nanchen sik, khana nanmaduna 
chunga tûte hnenga a’nngaimak sik chei kae. 

Rōngpu Jōng sik 
13Sōpuihei, inhōrna kaneimak hei kapōa, nanmalung a’nrim makna sik, 
akathihei chungchânga akadik kha nantamanhret sik kamadu. 

14Jesu kha kathi khana kathōi nôk ti hi eini’n nitaksen, khava jâra ama kataksen 
akathihei kha Jesu leh inṭhōia Pathen in aṭhōi sik hei ti hi nitaksena kae. 

15Tûna kantamanthei chei hi Rōngpu mantheina kha kae: Rōngpu ajōng ning 
akahringa aleika-om eini’n akathihei kanek a hma keimak min. 

16Pathen pengkun jōng inhring sik, marvân ngeva kalen ṭongpekna, aka-ông 
rasa inthei sik, khan marvâna inphut Rōngpu kha ajōng kaṭum sik kae. Christa 
kataksen aleikathi hei kha hma inkeia kahringa kathōi sik hei; 

17khava sōa aleikahring seng eini leh anmani sumtuk chunga intûp sik mea kha 
bōirōk a Rōngpu leh inhmu sik me. Khang’khan Rōngpu leh inṭhōia ahei tik chen 
a ka-omsap sik jo me. 

18Khava jâra hiva ṭong vâng hin nangni inkhat leh inkhat mathokna inpek ruh. 

Thessalonianhei Inkhatna 5 

Rōngpu Jōngna sik a Inrin ruh 
1Sōpuihei, hiva omchenhei seng jōng tlungna sik apha leh achâng jâra, heimazet 
sik chei hi rangei mak. 

2Ajârchu inru jân a ahong hlut kapōa Rōngpu kani kha’m ajōng katlung sik kae 
ti hi nangni’n nanmanhret. 

3Mihe’n, “Tûnchu kadai jo, ṭit sik om mak jo,” anti laitak khan manhret manloa 
inhmangna khan anchunga ajōng suk manhmang sik hei kae! Hivahi nupui nai 
kanei sik naiha kaphu a’nphut kapōa ajōng katlung sik kae, khana mihei kha 
tlânsōt tor mak hei ning. 

4Tâk-kha sōpuihei, nangni chu inthim thōia om mak chei, khava kani khan inru 
kapōa manhret manloa tlomak tin chei. 

5Nangni nankhenga, khōvâr ta chei kae. Eini jân leh khō inthim ta kha 
changmak me. 

6Khava jâra tûnchu, milak-hei kapōa eini akajemak sik me kae; kahlim senga 
akahar sik me kae. 

7Mihring kaje hi jân a kae; ju a’nrui hei hi’m jân a kae. 

8Tâk-kha eini chu sûn khōvâr ta me kae, kahlim senga akahar sik me kae. Eini’n 
ni’nhōrna hukmanhringna kha lukhua inkhu sik, khana taksen leh lungsetna 
kha ômphoa ninei nger sik kasōk. 

9Pathen in ahnuk natna inrimna kade sik a akadei me changmak, tâk ni-Rōngpu 
Jesu Christa jâra hukmanhring kachen sik a eini Pathen in akadei jôk me kae. 

10Ama ajōng pha, eini nileithi’num, nileihring inum, ama leh akahringsap sik a 
ama’n athipek jo me kae. 

11Khava jâra nangni tûntak a nanṭōn tlo kapōa, khat leh khat inbômtō una, 
malung inthok tō ruh. 

Achaina Mansena leh Chibei Tlona 
12Sōpuihei, nankâra ṭōnkatlo nankaṭhōi hei leh nankaching hei kha, Christian 
hringkhōa, kadiktak a kaja hei ruh. 

13Anmani’n khava ṭōn kha antlo jâra khan kajatak a leh lungsettak a razen hei 
ruh. Nanshunga kamōnga om ruh. 

14Sōpuihei, akatlasam kha inthōpui ruh, ṭit kase kha amalung manngam pek 
ruh, ratha kase kha manse ruh, mi rakip sik a dehrat ruh, tia kanta heimathok 
chei kae. 

15Enruh, tûte’num akaṭhamak kha akaṭhamak vâng male mak rasoh, tâk pha 
rakip a mi rakip hneng leh nangni inkhat leh inkhat hneng ṭōn kaṭha tlona sik 
bitin kha nei ruh. 

16Ahei tik a inpâk ruh, 

17pha rakip a derṭhak ruh, 

18Heirakip chunga mi manpâk thei ruh. Christa Jesu leh inchunna shunga 
nanhringkhōa khanga nantatlo sik kha Pathen tamadu kae. 

19Rathla Intheng kha khâm mak ruh; 

20rathla manhlimna ṭong inhri hei kha hnōise mak hei ruh. 

21Heirakip entetōk ruh: akaṭha kha ching ruh 

22akaṭhamak rakip kha dahlon ruh. 

23Keini hneng mōngna anikapek Pathen khan ahlam rakip a mantheng chei 
rasoh. Khana nantaksa pumpui, malung, rathla khana taksa, ni-Rōngpu Jesu 
Christa ajōng pha nōrna kase manchang chei rasoh. 

24Nankabekpa khan hi atlo sik, ama chu taksen ka-om tak kae. 

25Sōpuihei, keini sik um aderpek ruh. 

26Akataksen rakip a’ntheng injôpna leh inṭhōia chibei intlo ruh. 

27Hiva chithi hi sōpui rakip hneng nantateisōt sik a Rōngpu ratha neina vânga 
kahei mathok chei kae. 

28Ni-Rōngpu Jesu Christa maritna khan ompui chei rasoh. 

Thessalonianhei Inhnina 

Thessalonianhei Inhnina 1 

1Paul leh Silas khana Timothy, Heia inphut Pathen leh ni-Rōngpu Jesu Christa 
ta kachang, Thessalonica bekrup mihei hneng kantahei mazet kae. 

2Pa Pathen leh Rōngpu Jesu Christa khan maritna leh malung mōngna pek chei 
rasoh. 

Christa Ajōng pha Ṭong tanna 
3Sōpuihei, nangni jâra keini’n Pathen kantamanpâk ṭhak sik kae. Ajârchu 
nangni inkhat et in milak sik a lungsetna nantanei kha kalen chet-chet a, khana 
nantaksenna kha hingtuk hrep akhangtou jâra Pathen kantamanpâk sik hi 
akadik kae. 

4Khava jâra nangni Pathen bekrup-hei chunga kanbinga intei unga kae. Kan-
inteina jârpen khachu nantahongde injôn leh nantaksenna injôn jâra kae. 

5Hiva rakip hi Pathen ṭongtan kha kadik ti malârna kha kae, khava kara khachu 
nangni’n malung inrengna kha nanlanei, ama Rengram sik a rahōi akasōk sik 
chei kae. 

6Pathen in akadik kha atlosōt sik: ti chu nankhōdeng inthei hei kha ama’n 
khōdeng amanthei sik hei, 

7khana nangni khōdeng kathei chei kha leh keini’m hōina apek sik me. Hivahi 
Rōngpu Jesu khan amarvân ngeva kalenhei leh inṭhōia ajōng inlâr pha leh hi 
atlosōt sik jo, 

8Pathen kahlonsōt hei leh, ni-Rōngpu Jesu Christa Ṭong kaṭha kajuimak hei kha 
ama’n hmeimale vâng karâkna anei sik hei. 

9Anmani Rōngpu lûrna kalentak leh ahmai kunga inphut ṭhensōt a ka-om sik 
heia kha, kumleikōa suk manhmangna karâkna kha antathōk sik kae, 

10khava ama’n amihei senga inphut lûrna leh akataksenhei senga inphut kajana 
achenna sik a ajōngna Kani ning akasōk sik kae. Nangni um ankâra invei sik 
chei, ajârchu kantamanthei chei ṭong kha nantaksena kae. 

11Khava jâra nangni sik kantader pek ṭhak chei kae. Ama’n abekna chei 
hringkhōa akahring sik a rahōi kasōk inkhat a asyemna sik chei ni-Pathen 
hneng kandera kae. Nangni’n akaṭha nanta madu hei leh nantaksenna ṭōnhei 
kha aratha hratna vâng pui mathluk pek chei rasoh. 

12Khang’khan ni-Pathen leh Rōngpu Jesu Christa maritna jâra, nangnia inphut 
ni-Rōngpu Jesu rahming khan lûrna anei sik, khana nangni’n ama inphut lûrna 
kha nantachen sik kae. 

Thessalonianhei Inhnina 2 

Akaṭhamak Inkhat 
1Ni-Rōngpu Jesu Christa ajōngna sik leh einihei inpunkhôma ama leh 
ni’nchunna sik chungchânga: Sōpuihei, kahei ngek chei kae, 

2Rōngpu Kani kha jōng katlung jo tia sânkathem inkhat in asânsōt inum 
kabeitak a inhmak mak ruh a-emak leh malung manrim mak ruh. Khana keini 
hei taheimazet anti’num kabeitak a taksen mak ruh, ṭimak ruh. 

3Tûte’n hiva chunga hin hōnmathlâk mak chei rasoh. Kathiram kahlō sik 
Akaṭhamak Inkhat hmeikhura akahlut sik a mantluksa kha ahon’lâr mak 
kârseng khana achaina Re indōina a-om mak kârseng, khava Kani kha jōng 
tlung mak hi ning. 

4Ama khan kamuk neinâk rakip leh Pathen inti hei kha ahonghōt sik hei, 
anchung katōngpena ama abinga hong ka-om sik a kae. Pathen Bek-inn shunga 
kapha kahlut sik khana in-ong sik Pathen a’nchangsak sik kae. 

5Mandon sōt mak chei mo? Hiva rakip hei hi nileiom saplai khan ke’n kalei 
manthei jo chei. 

6Achang ravâng khava ahong kasōk sik kha, akakhâm heikhat laka-om, 
khavakha nangni’n hei-achang nanmanhret. Aphahrep a Akaṭhamak Inkhat 
kha, ahong inlâr sik kae. 

7A’n-ip Ṭhatmakna khan tûnhin ṭōn atlodek jo, khana khava akakhâmpa inkhat 
kha amantlûkna inphut a’nkeisōt mak kârseng, ahong kasōk sik omchen kha 
lahong sōk mak ning. 

8Khava sō leh Akaṭhamak Inkhat kha jōng inlâr sik, tâk Rōngpu Jesu ajōng pha 
leh abeia akahu vâng athat sik khana a-omna vâr kadi rik-rak vâng asuk 
manhmang sik jo. 

9Khava Akaṭhamak Inkhat kha Seitan ratha leh inṭhōia kajōng sik, ama’n akadik 
mak ṭōn-inlak leh det-hla hingja atlosōt sik, 

10khana a’nhmang sik hei chunga ṭhatmak rakip kha hōn mathlâkna ahmang 
sik. Anmani a’nhmang sik hei kae ajârchu anmani’n anhring theina sik 
lungsetna kadik kha leirahlâng mak hei. 

11Khava jâra anmani’n akadik mak kha antaksenna sik akadik mak ratha hratna 
kha ankâra ṭōn katlo sik Pathen in ajōngtir kae. 

12Khava kara chu, akadik kataksen mak rakip hei, setna shunga kahōia kasak 
rakip, maset antachen sik kha kae. 

Hukmanhring sik a Nangni Kadeisōt jo chei kae 

13Rōngpu talungset sōpuihei, nangni jâra keini’n ahei tik a, Pathen 
kantamanpâk ṭhak sik kasōk. Ajârchu nangni’n akadik kha nantaksen jâra 
Rathla rathahrat vâng Pathen in ama mi intheng amanchangna sik chei hma 
inkeia hukmanhring sik a akadei jo chei kae. 

14Ni-Rōngpu Jesu Christa lûrna kha nanchenpuina sik, Ṭong kaṭha nanhnenga 
kanta leihri vâng khan Pathen in abek chei kae. 

15Khava jâra sōpuihei, kanṭong hrilena leh chithi vâng ṭong kadik kantahei 
manthei chei hi matutlit una ngir inhnet ruh. 

16Ani’nlungset leh amaritna vâng akatlasam mak ratha hrokna leh inhōrna 
kahnet anikapek ni-Pa Pathen leh ni-Rōngpu Jesu Christa khet khan, 

17ratha hrokna leh ratha hratna kha akaṭha tlona leh hrina sik pek chei rasoh. 

Thessalonianhei Inhnina 3 

Keini sik Aderpek ruh 
1Achaina sōpuihei, nangni kâra ale’ntlo kapōa, Rōngpu ṭong kha abân bâna 
inranga, a’nthang sōna sik leh kajana leh inṭhōia anrahlâng theina sik a, aderpek 
ruh. 

2Khan chu mi-êng kasehei leh mikaṭhamak heia inphut Pathen in ahuk sōtna 
sik unga’m aderpek ruh; ajârchu mi rakip in ṭong kha taksen mak heia kae. 

3Achang ravâng Rōngpu khachu taksen ka-om tak kha kae, ama’n Akaṭhamak 
Inkhat a inphut ahuksōt sik chei khana nanratha amanngarpek sik chei. 

4Khana nanchunga taksenna Rōngpu’n amannei ung, ti chu keini’n 
kantamanthei chei kha nangni’n nantloṭhak khana nantlo manjom ṭhak sik ti hi 
inngam ung. 

5Rōngpu khan’ Pathen lungsetna manhret thei chetna leh Christa tapek chei 
dehratna shunga hlam keichei rasoh. 

Ṭōntlo sik Nibat 
6Sōpuihei Rōngpu Jesu Christa rahminga keini’n nangni ṭong kanta heipek chei 
kae, keini mansena ṭong kajuimak hei, ratha kasea hringkhō kahmang taksenna 
kaneimak heia inphut a inkâisōt ruh. 

7Nangni’n keini taleitlo kapōtak a nantatlo sik hi kaṭha nenga nantamanhret jo 
kae. Keini nangni leh ni-om saplai khan kanratha semak a kae. 

8Keini’n manpek loa tûte ta’nthōpuina kha leilo mak ung. Khava kanek a, nangni 
tute inkhat sêr hmang makna sik a sûn leh jân ṭōn kantloa kae. 

9Keini’n ṭōn kantatlo kha, inthōpui der sik hi kanrahōi sōk mak tia changmak; 
tâk keini ṭōntlo hi nangni tajui sik a manhmuna sik kantatlo kae. 

10Ni-om saplai khan kantalei hripekṭhak jo chei kae ti chu, “Tu achang inum ṭōn 
katlo hnōm mak mi khan sâk um sâk mak rasoh.” 

11Keini’n hiva ṭong kanhrina jâr khachu, nankâra mi ṭhahrep ṭōntlo loa mihei 
ṭōn tlona chu akahri inveilele ratha kase ka-om ti ṭong kantheia kae. 

12Khang khava mihei kha keini’n Rōngpu Jesu Christa rahminga ṭongpekna leh 
rakôkna kantaheinei kae, anmani’n hringkhō kaṭhatak a omna leh sâk hmuna 
sik ṭōn intlo hei rasoh. 

13Tâk-kha kasōpuihei, nangni chu ṭōn kaṭha tlona dehlamak ruh. 

14Hiva chithia kantahei mazet ṭong hi akajuimak mi leika-om thei sik. A-oma 
achang inchu, khava mi kha chîk ruh, khana ahon’zakna sik ama kha heite 
tlosappui mak ruh. 

15Kha’num indōipui inkhat a tlomak ruh; tâk takkasen kanei sōpui inkhat a 
manse hei ruh. 

Ṭongchaina 
16Nimalung mōngna kung kachang, Rōngpu ama khet in ahlam rakip a leh apha 
rakip a, malung mōngna pek chei rasoh. Rōngpu’n nankhenga ompui chei rasoh. 

17 Paul a inphut chibei ti hi kakutkhet vâng kamazet kae; hing’hin chithi rakip a 
sôi katlo ri; hinga kamazet hei kae. 

18Ni-Rōngpu Jesu Christa maritna khan nankhenga ompui chei rasoh. 

Timothy Inkhatna 

Timothy Inkhatna 1 

1Nikahuksōt Pathen leh ni’nhōrna Jesu Christa ṭongpek dungjuia Jesu Christa 
sonle Paul a inphut– 

2Taksenna shunga kasapa kadik Timothy hneng kaheimazet kae: Pa Pathen leh 
ni-Rōngpu Jesu Christa’n lungsetna, maritna, khana lung mōngna pek che 
rasoh. 

Intheina Kadikmak Chunga Gîkna 
3Macedonia kajōna kaseting kaleimathok che kapōa khan, Ephesus a nang na-
om sik kamadu. Sova hmun a mi ṭhahrep in akadik mak chôndân antamanthei 
heiso, anbângna sik ṭong napek nger sik hei kae. 

4Inkhe-beitamna rōk insō ṭhut leh pusōnhei rahming kahri heiso anbângna sik 
manthei hei roh; anmani’n taksenna vâng antamanhret Pathen ṭōn mantlukna 
kha razen mak hei. 

5Hiva ṭongpekna jârpen khachu, taksenna kadiktak leh mandon ṭhen theina, 
khana malung inthengtak a inphut lungsetna kha ahong sōk theina sik a kae. 

6Mi ṭhahrep in hinna inphut inhe jo hei khana akamo inkhena shunga hlam 
invaia ka-om jo hei. 

7Anmani Pathen Dân oja kha kachang hnōm hei, tâk anmani’n anbinga 
anṭonghri a-emak leh khang hrep a hlamrintak a antahri hei kalan kha’m 
manhret mak hei. 

8Dân kha ahmangna sik hrep a nihmang inchu akaṭha kae ti eini’n nimanhret. 

9Kadik, dân hi mikaṭhahei sik a a’nsyem changmak, tâk dân kasuk khōi hei leh 
mikasehei, bekṭong kaneimak hei leh setna kasip hei, bekdân kajuimak hei leh 
rathla hlam kajuimak hei, nu leh pa kathat-hei, mihring kathat-hei, 

10mikajônghei, nuhmei-puise angaia ka-om mak hei, mihring inruhei, malei 
kasei hei, maleisei sâkhi katlohei, ṭong kadik intheina inphut akalet a katlo 
rakip hei sik a dân kha a’nsyem kae. 

11Khava mantheina khachu, akalûr leh mahâm kaṭha Pathena inphut Ṭong 
kaṭha akaphôngle sik a aleinganse eng ṭong intheng shunga inhmusōt a kae. 

Pathen Maritna jâra Manpâkna 
12Kaṭōn tlona chunga ratha hratna anikapek, ni-Rōngpu Jesu Christa kha 
kamanpâk. Ama injen sik a rahōi kasōk inkhat a alo eng jâra kamanpâk, 

13hmalai ama masetna ṭong kaleihria kaleisuk manrima khana inzak kaleipek 
jo tâk inum. Kha’num Pathen in kei amarit eng ajârchu ke’n ama leitaksen mak 
eng, khan chu ke’n heimo kaleitlo manhret mak eng. 

14Khana ni-Rōngpu khan akatluk set alungsetna kha kachunga ajōng bun khum 
jo eng khana Rōngpu Jesu Christa leh ni’nchunna shunga nita kachang jo 
lungsetna leh taksenna kha kei apek jo eng. 

15Pui katluk a rahlâng sik leh taksen sik a akadiktak ṭong inhri kha hi kae: 
Mikaset-hei kahuk inhring sik Jesu Christa kha vânhnōia kajōng. Ankâra 
akasetpen kha kei eng kae, 

16tâk hnunga ama kataksen leh kumsôt hringna kachen sik rakip hnenga man 
enna inkhat akachang sik a, kei mikasepen chunga hin Jesu Christa’n pui katluk 
a amadosôtna kha amalâr theina sik a Pathen in kei alungset enga kae. 

17Kumsôt Rengpa, inhmangtik kaneimak leh hmit a hmutheilo, Pathen inkhat 
rōk, hnenga are-rea lûrna leh kajana chenṭhak rasoh! Amen. 

18Kasa, Timothy, hiva ṭongpek hi nang kangense che kae, hivahi hmalaia 
sânkathem in nang chunga aleihrisōt dungjuia kae. Nang kaṭhatak a re natukna 
sik khava ṭonghei kha nare hmangchâk manchang hei roh, 

19khana nataksenna leh a’nthengseng mandon ṭhen theina kha inda roh. Mi 
ṭhahrep in anmandon ṭhen theina kha juimak heia antaksenna kha 
manhmangna annei. 

20Anmani kâra Seitan ratha neina kut chunga kapek sōt heia karâkna kaneihei 
kha Hymenaeus leh Alexander kha kae; hiva tlo hin Pathen hrimasetna kha 
amanhaithei sik hei. 

Timothy Inkhatna 2 

Bekrup Kamukna 
1Ahma inkeipena ngekna, derna, ngeitōna, inpâk malârna, mi rakip sik a Pathen 
hneng tōkna sik kangek chei; 

2eini kahōia malung kamōnga Pathen ṭit leh kajana neia omchen kadik a ni-
omtheina sik, renghei sik a leh ratha kanei rakip sik a derna neiṭhak ruh. 

3Hivahi akaṭha kae khana hivahin nikahuk inhring Pathen kha amantlai, 

4ama’n mi rakip hukmanhring anchang sik leh akadik anta hongmanhret sik 
amadu. 

5Ajârchu Pathen inkhat rōk ka-om, khana Pathen leh mihring kaṭhōi inchun 
inkhat ka-om, Jesu Christa mipa kha, 

6mi rakip intlensōt sik a abinga a’npek sōt kha kae. Pathen in mi rakip 
hukmanhring sik hi amadu ti hi aphahrep a manchênna kha kae, 

7khava jâra Jât-hlop hei hneng akadik leh taksenna ṭong kahri inthang sik a, kei 
sonle inkhat leh oja inkhat a atir eng kae. Kei kamalei seimak; kei akadik kahri 
kae! 

8Bekrup kamukna rakip a, Pathena a’npek sōt pase he’n antader sik kha 
kamadu khana inkhena leh hnuk natna omloa ankut ankalânga andertheia kae. 

9Khava kapōa nuhmei he’n innetak leh enkahōitak a pōnsi derkei injenhrep a 
an-inret sik kamadu; hlung mankatam, sana dangka leh manretna vâng leh 
mankatam ret vânga changloa, 

10tâk akaṭha ṭōn tlona vânga, bekṭong kanei nuhmei inkhat tatlo sik rahōi kha 
atlo sik a madu kae. 

11Nuhmei in sip katia leh insinsak tak a a’nthemchûk sik hei kae. 

12Anmani’n pase chunga ratha antanei sik leh antamanse sik ke’n phemak eng; 
sip antati sik kae. 

13Ajârchu Adam kha hma inkeia asyem, khava sōa Eve kae. 

14Khan chu hōnmathlâk kha Adam changmak, hōnmathlâk leh Pathen dân 
kasuk khōi kha nuhmei kha kae. 

15Tâk-kha nuhmei inkhat hi nunkahōi leh inṭhōia, taksenna, lungsetna leh 
inthengna shunga dehratna anei inchu asanei jâra hukmanhring achen sik kae. 

Timothy Inkhatna 3 

Bekrup shunga Hlamkakeihei 
1Hivahi ṭong kadik a’nhri kae: mi inkhat in bekrup hlamkakei chang sik 
amaduhêr inchu, ama’n ṭōn kaṭhatak inkhat amadu kae. 

2Bekrup hlamkakei kha masetna kase; nuhmei inkhat rōk kanei, malung kasing, 
binga ansurtor, bân kaneitak a ṭōnkatlo, a-inna khōhme ralam kathem; mi 
intheitor akachang sik kae; 

3ju inrui mi akachangmak, innâk-inse kakaimak, tâk nunkahōi leh malung kadai 
akachang sik kae; sêr indu akachangmak sik kae; 

4innshung kaṭha akahlō, asa he’n kajatak a aṭong antajui mi akachang sik kae. 

5Ajârchu mi inkhat in a-innshung kaṭha arôn tor mak inchu, heikhong mo 
Pathen bekrup kha a-ensui tor sik? 

6Ama kha ahong inlensak a Seitan maset leichen kapōa achang makna sik ama 
kha taksenna pui katluk akae sik kae. 

7Ama kha Seitan châng shunga ahlut makna sik leh inzakna achen makna sik, 
bekrup vângtinga mihei takajathei mi inkhat akachang sik kae. 

Bekrup Inthōpuihei 
8Bekrup inthōpuihei kha’m malung intheng leh omchen kaṭha akachang sik hei 
kae; anmani sêr leh suma phâmrai kase leh ju katamtak ka-in akachangmak sik 
hei kae; 

9anmani’n mandon ṭhen theina intheng seng vâng khan taksen jâra akadik 
ahon’lâr kha kahnet a antamatu sik kae. 

10Anmani hma inkeia enmansin sik hei kae, anmani’n khava enmansinna kha 
antor inchu, ṭōn kha tlo hei rasoh. 

11Annuhmeihei kha mi kahri inset mak omchen kaṭha akachang sik hei kae; 
anmani heirakip a malung kasing leh malung intheng akachang sik hei kae. 

12Bekrup inthōpui mihei kha nuhmei inkhat rōk kanei, asahei leh a-innshung 
kaṭha kahlō mi akachang sik hei kae. 

13Khava ṭōn kaṭha katlohei khan kajana kha anbinga an-inhmua kae khana Jesu 
Christa antaksenna chunga inngamtak a anhritora kae. 

Ṭong In-ip Kalen 
14Ke’n hiva chithi kaheimazet che hi leh inṭhōia, inranga honga inhmupui sik 
chea inhōr eng. 

15Tâk-kha kaheisôt joa achang inchu, ṭongdik chopui leh manhngamna 
akachang, akahring Pathen bekrup, Pathen innshunga khan eini’n heikhong mo 
akachôn sik me ti hi hiva chithi hin amanthei sik che. 

16Eini bekṭong in-ip lenje hi tûte’n emak titheimak hei ning: Ama mihringa hong 
inlâr, Rathla khan kadik tia amalâr, khana ngeva he’n anleihmu. Jât-hlop hei 
kâra ama ṭong le’nhrile, vânhnōi pumpui in anleitaksen, 

khana marvâna ṭhōitoua leika-om jo. 

Timothy Inkhatna 4 

Oja Kadikmak hei 
1Pha hnung intonga chu mi ṭhahrep in antaksenna kha andahlon sik tia Rathla 
khan inthengtak a ahria kae; anmani’n rathla malei kasei anjui sik khan chu 
ṭaihei mansena anjui sik a kae. 

2Thir kalum tarohlon kapō, mandon ṭhen theina kaneimak hei, malei kasei 
mikahōn inthla heia inphut khang khava intheina kha ahong kasōk kae. 

3Khava mihei khan luhông innei hi dikmak khana thlai ṭhahrep um sâk sik 
dikmak tia anmanthei hei. Tâk-kha akadik hong inhret hei leh akataksen he’n, 

manpâkna derna anneisōa antasâk sik a Pathen in khava sâk thei hei kha asyem 
hei kae. 

4Pathen tasyem heirakip akaṭha rōk kae; heite hlonsōt sik om mak; tâk heirakip 
hi manpâkna derna neisōa rahlâng sik kae, 

5ajârchu Pathen ṭong leh derna khan khavakha Pathen tarahlâng thei 
amanchanga kae. 

Jesu Christa Sōk Kaṭha 
6Nang in najui jo intheina kadik kha leh taksenna ṭong vâng rathlating nabinga 
a’nvei che kapōa, nang in hiva insena hi nasōpuihei hneng napek he’nchu, nang 
Christa Jesu sōk kaṭha inkhat akachang sik che kae. 

7Hrisōt a rahōi kasōkmak bekṭong kaneimak thuhming heia inphut inkaisōt 
roh. Pathen tamadu hringkhō hmangtheina sik inthemchûk roh. 

8Taksa resik inthemchûk hi ṭhahrep ahnemna ka-om, tâk rathlatinga resik 
inthemchûk hinchu ahlam rakip a kahnem jôk, ajârchu tuna leh hnunga pui 
katluk hringkhō pek sik a intepna anei. 

9Hivahi akhenga rahlâng sik leh hlamrin sik a akadiktak ṭong kha kae. 

10Eini rahnak a inṭang me khana ṭōn rahnak a nitlo, ajârchu mi rakip kahuk 
inhring achung chôna akataksenhei kahuk inhring, akahring ṭhak Pathen 
chunga inhōrna kha nineia kae, 

11Hiva mansena leh mantheina hei hi pek hei roh. 

12Khangdông chang jâra mi’n hmumasi mak hei che rasoh, tâk ṭonghria, 
omchen a, lungsetna, taksena, khana inthenga na-omna kha akataksenhei sik a 
tekhing inkhat chang roh. 

13Kei kahongmak kârseng Ṭong intheng kha mipuihei teipekna leh mantheina 
sik a napha kha pek inna insaler roh. 

14Upahe’n nachunga ankut ankalânglai, sânkathemhei tahri pek che leh rathla 
kutchoi naleichen jo nashunga aka-om kha heitea sakmak tlomak roh. 

15Naṭōn khangtouna kha mi rakip in anhmu theina sik hivahei hi ṭōn vânga 
tlosōt hei roh khana natak khet malung inpek sōt roh. 

16Nabinga in-en kaṭha roh khana nami mantheina kha ensui kaṭha roh. Hivahi 
intlo ṭhak roh, ajârchu nang in hinga natlo ṭhak inchu nang leh inṭhōia naṭong 
katheihei nahuk sik hei kae. 

Timothy Inkhatna 5 

Takkasenhei Hnenga Tlohlam Kasōk 

1Kater kha raseimak roh, tâk napa kapōa ngekna nei roh. Pase naipanghei kha 
nasōpui kapōa, 

2nupui katerhei kha nanu kapōa, nuhmei naipanghei kha naser kapōa, malung 
inthengtak a thlop hei roh. 

3Inchêntak a binga ka-om renghmeihei chunga kajana malâr roh. 

4Tâk-kha tu leh sa kanei renghmeinu khachu, atu asahei khan hma inkeia an-
innshunga bekṭong dân tlosōt theina sik a’nchû hei sik kae, khang’khan annu 
anpa, anpi anpuhei leitlo pekna hei kha antamale sik hei kae, ajârchu khavakha 
Pathen malung tlaina kae. 

5Hmeithai abing rōk a aka-om jo, aka-ensui sik aka-om mak jo khan chu, Pathen 
hneng sûn leh jân a’nthōpui sik ader a a’nhōrna kha Pathen chunga ada sik kae. 

6Tâk-kha taksa hōina sik kajong renghmeinu khachu, ahring ravâng akathisa jo 
kae. 

7Anmani heia inphut tûte’n ṭhena anhmusōt makna sik a hiva ṭong hi pek hei 
roh. 

8Tâk-kha mi inkhat in innshung mihei, akarôn pena ama innkō mihei, a-ensui 
mak inchu, ama kha taksenna kahnōm mak leh akataksenmak hei kanek a 
akaṭhamak chet jôk kae. 

9Kum 60 inhleimak renghmeinu kha hmeithaia teisa mak roh. Khava chunga, 
hmeithai kâra teisa sik khachu, vōi khat rōk lu leikahông akae sik kae, 

10omchen kaṭha achen sik kae: asahei kaṭha kavei, a-inna khōhme inthlung, 
Christian sōpuihei malung innemtak a sepa katlo, malung inrim hei inthōpui 
khana ṭōn kaṭha rakip tlona sik malung kapek sōt mi akachang sik kae. 

11Tâk-kha renghmeinu alakadông hei kha renghmeinu kâra teisa mak hei roh; 
ajârchu anmani’n anmaduna dungjuia puise anneihnōm pha, Christa inphut 
kasesōt ri heia kae, 

12khava jâra ama hneng hma inkeia anṭong intepna kha akasuk khōi kachang ri 
jo hei. 

13Anmani kha inn inkhat a inphut inn inkhat a kasele heia pha ansuk 
manhmang; antahri mak sik ṭong anhria, mi hrimaset inthem chûkna insaler 
heia, akasechet kachang heia kae. 

14Khava jâra renghmeinu alakadông hei khachu puise neinôk hei sona, sa nei 
hei rasoh, an-inn hlō nôk hei rasoh, khang’khan ani kadōihei mi hrimasetna 
hmun pek mak sik kae. 

15Ajârchu renghmeinu ṭhahrep he’nchu Seitan kahnung antajuisa jo kae. 

16Hmeithai binga aka-om hei kha tinta theina sik heia, akataksen nupui inkhat 
in a-innshunga renghmeihei an-om inchu, amanu khan a-ensui nger sik hei kae 
khana bekrup chunga phurhrik kha adamak sik kae. 

17Hlamkakei inkhat a akaṭha ṭōnkatlo upahei kha kajana thō hnia pek sik rahōi 
kasōk, akarôn pena ṭong hrilena leh mantheina ṭōntlo kahrat hei kha. 

18Ajârchu ṭong intheng in ahri, “Seche kha sâng kachōn inchi sik a nahmanglai 
khan ahmur khitmak roh” khan chu “Ṭōn katlo mihei kha anhlō a’npek sik kae.” 

19Sâkhi 2, 3 inveiloa upa inkhat chunga masetna hong kahri hei kha anṭong 
lopek mak hei roh. 

20Milak he’n anṭit theina sik a setna katlo mihei seng kha, mipui kâra rasei hei 
roh. 

21Heirakip natlona chunga tûte inkhat hneng ôtum neiloa hiva ṭong insena hi 
najuina sik marvân ngeva intheng hei leh Jesu Christa khana Pathen hmaikunga 
ke’n ka-ôrtak a nang kahei nganse jo che kae. 

22Rōngpu inzen sik a tu achang inum inrangtak a achunga nakut kalângloi mak 
roh. Milak-hei setna chenpui mak hei roh; nang nabinga intheng senga om roh. 

23Nanat-ṭhak ri jâra, tui rōk inmak roh, nasâk innoi loina sik, ju ajing tete inri 
roh. 

24Mi ṭhahrep set-tlo chu, inlârseng bât a, ṭong tanna hma ankeibât a kae; tâk mi 
ṭhahrep setna chu, hnungtō leh inhmusōt a kae. 

25Kha leh in-anghrep a ṭōntlo kaṭhahei kha inhmubât a kae, khana a’nlârloimak 
inum inthup theimak a kae. 

Timothy Inkhatna 6 

1Pathen rahming leh niṭong hrile hi tûte’n anhrimaset makna sik, sōk rakip in 
ankapuhei kha heirakip a kaja sik rahōi kasōk tia mandon hei rasoh. 

2Christian akapuhei hnenga sōk-hei khan, anmani kha ansōpui kachang hei ti 
jâra, heisakloa antatlo mak sik hei kae. Khava kanek a, anmani’n kaṭhachet a 
antarazen jôk sik hei kae, ajârchu anmani ṭōntlo hnemna kachen hei kha 
anmani talungset taksenna kaneihei kha kae. 

Mi’nthei Hlem leh Haona Kadiktak 

Hivahei hi nang in namanthei sik leh nahrile nger sik hei kae. 

3Nibekṭong mantheina leh ni-Rōngpu Jesu Christa ṭong kadik hi leh a’n-angmak 
chôndân hlop inthei tu achang inum 

4ama kha inlensakna pui akatluk set leh heite inhret mak kae. Ama khan ajâr 
kasejena mi inkhena leh innâk-insena atlo, khava khan thangsetna, inkhena, 
inzakna, ṭhatmak a inrinmona, 

5khana a’ndon theimak hei leh dikna kaneimak hei leh bânglo jena inkhena 
amannei ṭhak a kae. Anmani’n bekṭong hi haona sik hlam inkhat a anmandona 
kae. 

6Kadik, bekṭong hin mi akahaotak manchang mak, mi inkhat in aneihrep kha 
amalung atlaipui sik inchu. 

7Raleichunga hin eini’n heimo nijōngrôn aka-om? Heite om mak! Khan chu 
eini’n raleichunga inphut heimo ni’nrôn sōt sik aka-om? Heite om mak! 

8Kha achang inchu, eini’n sâk leh in pōnsi derkei nikatluk ninei inchu, kha nisik 
a akatluk jo kae. 

9Tâk-kha nei leh hao indu mihei kha mathlemna katla hei khana mona 
katamtak leh inhmangna madu rangeina châng shunga in-ôk hei, khava khan 
insuksetna leh inhmangna ting akei mathlûk hei. 

10Sêr madu mankhôk hi ṭhatmak rakip inphutna kung kae. Khava jâra mi 
ṭhahrep in sêr anmadu manhlei jâra antaksenna inphut hlam invaina anneia 
inrimna katamtak leh malung kōina anratōa kae. 

Ama khet Amansenahei 
11Achang ravâng Pathen mi kachang nang in, hivahei rakip hi dahlon hei roh. 
Dikna, bek-ôina, taksenna, lungsetna, dehratna leh nunhōina changna sik tak 
intlo roh. 

12Nator chenna taksenna resik a khan tlân roh, nabinga sik kumsôt hringna kha 
chen roh, ajârchu sâkhi katamtak hei hmaikunga nataksenna kha kaṭha 
nahrisōt pha, Pathen in khava hringkhō kachen sik a abek che kae. 

13Heirakip hnenga hringkhō kapek Pathen hmaikunga, Pontius Pilate 
hmaikunga ataksenna kahnettak a kahrisōt Jesu Christa hmaikunga, ke’n nang 
ṭong hi kapek che kae; 

14ni-Rōngpu Jesu Christa ajōng inlâr sik Kani mak hma seng ṭongpek kha juina 
sik leh injentak a tlona sik a manse che kae. 

15Rōngpuhei Rōngpu, Renghei Reng, mahâm kaṭha leh vaikarôn inkhat rōk, ama 
jōng inlâr sik kha Pathen in aphahrep a ajōng tlosōt sik a kae. 

16Ama rōk akathi theimak kha kae. Tûte tahnai manhlut tor makna vâr shunga 
ka-om. Ama tûte’n lahmu mak hei; tûte’n hmutorhêr mak hei. Kajana leh ahei 
tik a vairônna kha atâ changṭhak rasoh! Amen. 

17Hiva hringkhō neinâk a akahaohei kha an-inlensak makna sik, tâk an-inhōrna 
kha akahnetmak nei leh hao chunga changloa, eini hōina sik a heirakip pek 
hnōmtak a anikapek Pathen chung jôk a anneina sik ṭong kha pek hei roh. 

18Milak-hei hneng malung kalentak a nei leh hao insempui theina sik, ṭōn kaṭha 
tloa haona sik, akaṭha kha tlona sik a ṭongpek-hei roh. 

19Khang’khan anmani’n hnunga innhmun kahnet akachang sik ankarōi anbinga 
anmanbuk thei sik jo. Khan chu anmani’n hringkhō kadiktak kha anta’nhlōtor 
sik kae. 

20Eh Timothy, nang ta-ensui sik a nganse che kha kaṭha inda hei roh. Mi ṭhahrep 
in dik lo jen a “Themna” antati, Pathen hōnna leh akamo makhena kha, donmak 
hei roh. 

21Ajârchu mi ṭhahrep in khavakha kannei antia, khava jâra antaksenna hlam 
kha anmanhmang joa kae. Pathen maritna’n nankhenga ompui chei rasoh. 

Timothy Inhnina 

Timothy Inhnina 1 

hrista a inchunna shunga nichen jo ṭongtepna hringna kha hri manthangna sik– 

2Kasapa marit Timothy hneng kahei manrôn che kae: Pa Pathen leh ni-Rōngpu 
Jesu Christa khan lungsetna, maritna leh lung mōngna pek che rasoh. 

Manpâkna leh Mathokna 
3Kei mandon ṭhen theina inthengseng vâng, kapu sōnhei taleitlo kapōa, karazen 
Pathen kha kamanpâk. Sûn leh jân a kaderna rakip a nang kaman donsōtna che 
akaia ama kamanpâk a kae. 

4Nahmit rathli sōk kamandonsōt, pui katluk a ka’npâk theina sik, ka’nhmupui 
hnōmhêr che. 

5Malung inthengtak a nataksenna kha kamandonsōt, napi Lois leh nanu Eunice 
hei taksen je hei kha’m kamandonsōt. Nang inum khava taksenna kha nanei ti 
inchênna kahlamrina kae. 

6Hiva sik jâra nachunga ke’n kakut kakalânglaia Pathen tapek che kutchoi 
pekna kha akahringa nada ṭhakna sik a hi kahei hri kae. 

7Ajârchu Pathen tapek me rathla khan niṭit manse mak; khava kanek a, rathla 
khan eini ratha hratna, lungsetna leh binga insur theina vâng amansip jôk mea 
kae. 

8Ni-Rōngpu sâkhi sik a inzak mak roh; khana Christa sik a kurkhum a ka-om kei 
sik um inzak mak roh. Khava kanek a, ratha ngarna Pathen in apek che dungjuia, 
Ṭong kaṭha sik a inrengna nachen kha inlo jôk roh. 

9Eini’n heikhat nitlo jâra changloa, tâk amarit me jâra leh amantlukna jâra, ami 
kachang sik a abek mea ahuk jo me kae. Hiva maritna hi pha ale’nphut mak hma 
Jesu Christa jâra aleipek jo me kae, 

10tâk-kha tûnchu nikahuk inhring Jesu Christa ajōng jâra eini hneng amalârpek 
jo me. Ama’n thina ratha neina kha amanchai jo khana ṭong intheng vânga 
akathimak sik hringkhō kha amalâr jo. 

11 Ṭong kaṭha kahri inthangle sik a sonle leh oja inkhat kachang sik a Pathen in 
akadei jo eng, 

12khava sik jâra ke’n khōdeng kathei kae. Tâk-kha tûn katlung kei inngamna 
kanei, ajârchu ke’n kataksen ama kha kamanhret, khana ama’n kei amannganna 
eng Kani kha ajōng tlung mak kârseng ama’n kei ahuk tor eng ti hi kamanhret 
manchên. 

13Nang tajui sik manhmuna, ṭong kadik kamanthei che kha matu manchak roh, 
khana Christa Jesua ni’nchunna shunga nita kachang jo lungsetna leh taksenna 
khan omṭhak roh. 

14Eini shunga ka-om Rathla Intheng ratha hratna vâng khan akaṭha neinâk 
ngansena che kha kaṭha inda roh. 

15Phygelaus leh Hermogenes inveina, Asia ram a mihei seng in antadahlon jo 
eng kha nang in namanhret a kae. 

16Onesiphorus innshung mihei chunga Rōngpu’n lungsetna malâr rasoh, 
ajârchu ama’n pha katamtak a malung hōina apek enga kae. Kei khuma ka-om 
hi ama inzak mak, 

17tâk ama Rome aheitlung tlung leh anihmu mak kârseng ani heijonga kae. 

18Khava Kani ning khan Rōngpu’n maritna kha pek rasoh! Khana Ephesus a 
ama’n kei sik ṭōn kaṭha heituk-hrep a atlo mo ti kha nang in kaṭha nenga 
namanhret. 

Timothy Inhnina 2 

Jesu Christa sik a Sepei Kadik 
1Kasapa, Jesu Christa a ni’nchunna shunga nita kachang jo maritna vânga khan 
akangar chang roh. 

2Sâkhi mi katamtak hmaikunga kahri manthang jo insena ṭong, mantheina kha 
inlo roh, khana nang in taksenthei kachang, mi ralak intheitor hei hneng um 
nganse hei roh. 

3Jesu Christa sepei ṭong kajui inkhat kapōa, demanrimna nachen kha inlo roh. 

4Sepei re katlo inkhat in achunga ṭong kaneipa malung tlaina sik amandon 
khana micham hringkhō inrônna leh aṭōn kha manchôm mak. 

5Resik in-erna katlân mi khan dânhei kha ajui mathluk mak inchu hratman kha 
rahlâng theimak a kae. 

6Hlei kathlō mi, ṭōn rahnak a katlo khan ahleia kasōk hma inkeipen kara kha 
achen sik kae. 

7Heimo kahri hi mandon kaṭha roh ajârchu Rōngpu’n heirakip manhret theina 
apek sik che. 

8Kaṭong hrile Ṭong kaṭha shunga a’nhri kapōa, thina inphut a keimathōi David 
sōn Jesu Christa kha, mandonṭhak roh. 

9Ke’n khava Ṭong kaṭha kha kahri jâra, inrengna kha kade khana dân kasuk khōi 
inkhat kapōa thirhrui vâng kapha ankhit enga kae, tâk Pathen ṭong khachu 
inkhit mak a kae, 

10khava jâra Pathen takadeisōt mihei sik a heirakip hi kathōk, Jesu Christa 
inphut huk manhringna leh kumsôt lûrna heikachoi kha anmani kha’num 
anchen theina sik a kae. 

11Hivahi akadiktak hrina kae: “Eini ama leh nithisap inchu, ama leh kahringsap 
sik me. 

12 Eini’n nide manrimṭhak inchu, ama leh vai nirônsap sik a kae. Ama nihnōm 
mak inchu, ama’num eini ahnōm mak ning. 

13Eini taksenthei nichang mak inum, ama chu taksenthei kachang ṭhak a kae, 
ajârchu ama abinga inhōn inthla theimak a kae.” 

Ṭōnkatlo Manchênna 
14Hivahi namihei hneng mandonsōtna pek hei roh, khana ṭong chungchânga 
inkhe-beitamna annei makna sik Pathen hmaikunga hi manse hei roh. Inkhe 
beitam hi aṭhatna om mak, a’nngei hei inhmangna hrep kha kae. 

15Pathen dikna ṭong kha kadik a inthei, aṭōn tlona chunga inzakna kaneimak mi 
inkhat kapōa Pathen hmaikunga pui katluk manṭhatna chenna sik nator chenna 
intlo roh. 

16Khava Pathena inphut kahlatak a nihei kaṭhōisōt, Pathen kahnōise hei leh 
akamohei inhoulimna inphut tlânsōt roh. 

17Khava intheina khachu taksa kapât ravōi kasâk inṭopsō kapō kha kae. Khava 
oja 2 hei khachu Hymenaeus leh Philetus hei kae. 

18Anmani’n akadik hlam kha andahlona, einihei thōisōtna chu kasōkdek jo 
antia akataksen ṭhahrep hei taksenna kha anmanhmak pek heia kae. 

19Tâk-kha Pathen innhmun deng kahnet khachu inhlingtor mak; khava chunga 
khan hiva ṭong hi inzet: “Rōngpu khan amihei seng amanhret” khana “Rōngpu 
ta eng kati mi rakip khan dikmak ṭōn tlona inphut a akatlânsōt nger sik hei kae.” 

20Innpui kalen inkhat shunga be leh thleng ajât katamtak ka-om: ṭhahrep sana 
leh dangka vâng insyem hei, alak kha thing leh matlak vânga insyem hei; 
khavahei kha ṭhahrep chu marittak a hmang sik, khana alak-hei kha angaia 
hmang sik hei kae. 

21Tu inkhat in hiva ṭhatmak heirakip a inphut abinga a’nsuk intheng inchu, 
khahei kha marittak a hmang sik hei kae, ajârchu anmani a’ntōksōt leh an-Kapu 
tahmang thei jo hei kha kae, ṭōn kaṭha a hmang sik a mantluk hei kae. 

22Khangdông laia madu rangei dahlon roh, khana malung inthengtak a Rōngpu 
inthōpuina sik a akabek hei leh inṭhōia dikna, taksenna, lungsetna leh lung 
mōngna hei hi tak tlo inna jong roh. 

23Tâk-kha akamohei leh hei-inhret mak hei inkhe-beitamna inphut tlânsōt roh; 
achaina anmani innâk-inse sik hei ti nang in namanhret. 

24Rōngpu sōk kachang inkhat in, mi leh a’nkhemak sik chei kae. Mi rakip 
nalungset heia, akaṭha leh akadehrat oja inkhat akachang sik che kae, 

25nakadōihei kha nun innemtak a namandik sik hei kae, ajârchu Pathen in 
anmani kha malung thlengna pha apek heia akadik kha heimanhret um aja a 
kae. 

26Khan chu Diabol in asur heia aṭong amanjui jo hei khan manhret theina kha 
anheinei sik khana achâng kam a inphut heikasōksōt sik jo hei. 

Timothy Inhnina 3 

Achaina Kanihei 
1Kani hnung intongting chu intakna pha kachang sik, mandon ruh. 

2Mihe’n tabing anjong sik, phâmraiset anjong sik, inlensak sik hei, lungthim 
antlo sik; inzakna anchen sik, nu leh pa ṭong juimak hei ning, tlopekman 
manhret mak hei, bekṭong neimak hei; 

3lum lona kaneimak, lungsetna kase, mi kateitôm, innâk-inse katlo, khana mi 
kakhôk kachang sik hei; akaṭha kha anhōt sik; 

4mi anhōn sik, hnunga heimo kasōk sik khôk kasak mak kachang sik hei; 
inlensakna kasip sik hei; Pathen kanek a hōina rōk anmadu sik; 

5khana avângting rōk nibekṭong kha anmatu sik, tâk aratha neinakhet khachu 
anhlonsōt sik. Khang khava miheia inphut sesōt roh. 

6Anmani ṭhahrep chu mi inna kase lele heia nupui katlâksam hei, ansetna 
phurhrik takabuksi hei, khana maduna rakip in aṭhōi jo hei kha anthlim hei, 

7khava nuhmeihei ahei tik a inthem chûkna sik a a’ntluk hei tâk akadik inti hi 
antamanhret tor hêrmak jo hei kha. 

8Janne leh Jambre in Moses antadōi kapōa, hiva mihei hinum akadik kha andōia 
kae, anmani kha mandonna kaneimak leh taksenna katlâksam hei kae. 

9Tâk-kha anmani akahla tlungtor mak hei ning, ajârchu anmani heituk a 
akamohei mo ti kha mi rakip in anhong manhret sik jo hei. Khang hrep a khan 
Janne leh Jambre chunga aleikasōk jo kae. 

Achaina Mansenahei 



2077 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

10Tâk-kha nang chu, kei mantheina, omchen, kahringkhōa ṭōn mantlukna hei 
kha najui jo; kataksenna, kade hratna, kalungsetna, kathōkna hei, 

11kei inrim thōkna, leh kei inrengna hei nahmu jo. Khan chu Antioch a, 
Iconiuma, Lystra a ṭit ka-om tak suk manrimna kalei thōk kha namanhret. Tâk-
kha heirakip a inphut Rōngpu’n alei huksōt eng. 

12Christa Jesu leh inchunna shunga bek-ôi hringkhō indu rakip suk manrim sik 
hei kae; 

13mikaṭhamak-hei leh a’nṭhat hlemsak-hei kha anbinga inhōn inthla sik hei, 
khana milak um anhōn sik hei, mise anchangna inphut akasechet kachang sik 
hei. 

14Tâk-kha nang chu, ale’nthei jo che, kahnet a nataksen jo akadik a khan omṭhak 
roh. Ajârchu na-ojahei kha tu-anchang namanhret hei, 

15khana nasinlaia inphut a, singna nakapektor Jesu Christa taksen jâra 
hukmanhringna ting ani kaṭhōi Ṭong intheng namanhret jo kha mandonsōt roh. 

16Ṭong intheng rakip hi Pathen kaphuk masakhum kae khana kahnem hêr, 
akadik mantheina sik, akadik mak raseina sik, akaṭhe mandikna sik, khana 
kadik a hringna sik a mansena sik, 

17Pathen inzenhei kha themna langa pui antluk a akaṭha ṭōn antlona sik a, 
hmangchâk rakip an-invon torna sik a kae. 

Timothy Inhnina 4 

1Ajârchu Reng inkhat kapōa akajōnga vaikarôn sikpa, akathi leh akahring ṭong 
katan sik Jesu Christa leh Pathen hmaikunga, ke’n nang ka-ôrtak a kangek che 
kae, 

2ṭong kha nahrilena sik, phôngsōtna sik a, mi mansena sik a (aphatak achang 
inum, achangmak inum), mi jôrna, mi rakôkna, mathokna, mansena, khana 
dehratna rakip leh manthei hei roh. 

3Mihe’n chôn kadik intheina anhong rangei hnōm mak pha kha lakahong sik, 
tâk anmalung maduna anjuia ankōr tarangei hnōm ṭong ankahri pek sik hei oja 
katamtatak anbek mantûp sik hei. 

4Khana anmani’n ṭong kadik khachu rangei hnōm mak hei ning khana limsyem 
thuhming heia khan anmalung kahlut jôk sik jo. 

5Tâk-kha nang chu heirakip chunga a’nsingthei sik che kae; inrengna dehrat 
roh, Ṭong kaṭha hrilena ṭōn kha tlo roh, khana Pathen sōk inkhat nachangna, 
tlohlam kasōk rakip tlosōt roh. 

6Kei sik a chu, inthoina sik ka’npek sōtna pha hong kahnai jo; hiva ralei 
hringkhō hi kadahlonna sik pha kahnai jo. 

7Kei, tlân in-erna kha kaṭhatak a katlân jo eng, atorna katlung katlân jo eng, 
khana taksenna kha kamatutlit jo. 

8Khana tûnchu Pathen leh mandik sapna torna tloman khan ahngâk ṭhak jo eng 
kae, khava Kani ning khan ṭongtan kadikpa Rōngpu khan apek sik eng, 
khavakha kei hneng rōk changmak, tâk ama ahon’lâr sik lungset a akahngâk 
rakip hei hneng um kae. 

Ama khet Amansena Ṭong 
9Inrangtak a kahnenga hongna sik heitlo roh. 

10Demas in hiva raleichung hi khôk asak jo jâra, adahlon enga Thessalonicating 
kase jo. Crescens in Galatiating kase jo, khana Titus in Dalmatiating kase jo. 

11Luke rōk kahnenga ka-om jo. Nahong pha leh Mark heijong inna heiṭhōi roh, 
ajârchu ama’n kaṭōn hi a’nthōpui tor enga kae. 

12Ke’n Tychicus Ephesus a katira kae. 

13Nang nahong pha leh, kazakkō kalen Troas a Karpa hnenga kadahlon kha leh 
kalekha rabuhei kha’m, akakhôk pena shavun lekhahei kha ahei choi pek roh. 

14 Alexander sumsen kakhengpa’n asuk manset hêr enga kae; Rōngpu’n ama 
ṭōntlo dungjuia amale sik. 

15Ama hnenga nang nabinga insing thei roh, ajârchu ama’n hnuk kana tak a 
niṭonghri kha ahōt a kae. 

16Hma inkeia tûte’n kahnenga leingir mak hei, kei kabinga le’nhrung eng; 
ankhenga anleidahlon eng. Khavakha Rōngpu’n anchunga maset teipek mak hei 
rasoh. 

17Tâk-kha Rōngpu’n kei a-ompui enga khana ratha ngarna apek enga Jât-hlop 
hei seng tarangei sik a ke’n pui katluk a ṭong kha kaleihri manthang tor a kae; 
khan chu thina sik ṭong mathlâkna inphut hukmanhring leikachang jo eng. 

18Khana Rōngpu’n akaṭhamak rakip a inphut ahuk enga amarvân Rengram a 
kahringa aṭhōi sik eng. Lûrna kha are-rea ama ta changṭhak rasoh! Amen. 

Achaina Chibeihei 
19 Ke’n, Priscilla leh Aquila khana Onesiphorus innshung mihei chibei kahei pek 
hei. 

20Corinth a Erastus ka-om jo, Miletus a Trophimus anat jâra kahei dahlon jo. 

21Nang phebi mak hma hongna sik tak heitlo roh. Eubulus, Puden, Linus, khana 
Claudia he’n chibei anheipek che, khana Christian ralak he’n khanga anheipek 
che. 

22Narathla kha Rōngpu’n ompui rasoh. Pathen maritna khan nankhenga ompui 
chei rasoh. 

Titus 

Titus 1 

1Pathen sōk kachang, Jesu Christa sonle Paul a inphut. Pathen takadei mihei 
taksenna chunga inthōpuina sik, khana nibekṭong mantheina akadik a khan 
anhlam kakei sik a kei akadei enga atir eng, 

2khavakha kumleikōa hringna sik a inhōrna chunga khan akangir kae. Hiva 
hringna ṭong hi, malei kaseimak Pathen in pha ale’nphut mak hma, aleitep 
peksa me kae, 

3khavakha ama’n aphahrep a aṭongsema khan aphôngsōt jo. Khavakha kei 
angansê eng, khana ani kahuk inhring Pathen ṭongpek dungjuia kahri 
manthanga kae. 

4Taksenna chen kaneipui kasapa kadiktak, Titus hneng kaheimazet kae. Pa 
Pathen leh ani kahuk inhring Christa khan malung mōngna leh maritna pek che 
rasoh. 

Cretea Titus Ṭōntlo 
5Tûn katlung tlo sik a alaka-om bân kaneia natlona sik leh khōpui rakip a 
bekrup upa nakadei torna sik a Cretea kadahlon che kae. Kamansena che kha 
mandonsōt roh: 

6upa inkhat kha a-omchen masetna kase nuhmei inkhat rōk kanei; khana asahei 
kha akataksen akachang sik, khana a’nvetsak a rahmingset kaneimak akachang 
sik hei kae. 

7Ajârchu bekrup hlamkakei inkhat kha Pathen innshung ṭōnkarôn achang jâra, 
a-omchen nōrna kase akachang sik kae. Ama racham kase, hnuk kanabei, ju 
inrui, chokchi katlo, sêr leh sum phâmrai kase akachangmak sik kae. 

8Ama akaṭha indu, khōhme ralam kathem akae nger sik kae. Abinga a’nsurtor, 
kadik a, inthenga, khana dân thōia aka-om akachang nger sik kae. 

9Chônna leh intōk a taksenthei kachang ṭong inhri kha kahnet a amatu nger sik 
kae. Hing’hin ama’n akadik mantheina vâng khan milak-hei amathok thei sik 
hei khana khava kadōihei ṭhena kha amalârtor sik jo. 

10Ajârchu adek a Jehudi bekṭonga inphut ahong inlet hei, mi kadōi leh mikahōn 
inthla, hinahin katamtak ka-om heia kae. 

11Anmani ṭonghri kha manbâng sik hei kae, ajârchu anmani’n antahri mak sik 
ṭong anhria innshung rakip anmanchok jo, khana inzakpui ka-om tak a sêr 
jongna sik anmantluk jo. 

12-13Anmani sânkathem, Crete mikhet in akadik ahria hinga ati, “Crete mihei 
ahei tik a anmalei kasei, anmani akaṭhamak ramsha, mi kalôp ratha kase hei 

kae,” ati. Khava jâra taksenna kaṭha kha anneina sik, anmani inhnaktak a rasei 
hei roh, 

14ṭongdik kahōt Jehudihei thuhming leh mihring ṭongpek-hei kha matuṭhak 
makna sik manse hei roh. 

15Mi intheng hei sik a heirakip intheng; tâk a’nthengmak hei sik a leh 
akataksenmak hei sik a chu a’ntheng inkhatbek om mak, ajârchu anmanhretna 
leh anmandon ṭhen theina kha intheng mak a kae. 

16Anmani’n Pathen kanmanhret anti, tâk anṭōn tlo’nchu hnōm mak. Anmani 
mater ka-om hei khana ṭongpek juimak hei, heikhat ṭōn kaṭha katlo sik a rahōi 
changmak hei. 

Titus 2 

Chônna Kadiktak 
1Tâk-kha nang in chônna kadik tahnōm kha namanthei nger sik hei kae. 

2Upa katerhei kha, malung singna, manhret theina, binga insur tor anchangna 
sik khan chu taksenna, lungsetna khana dehratna pui katluk anchangna sik 
manthei hei roh. 

3Kha leh in-anghrep a nupui katerhei kha hringkhō inthenga akahring nuhmei 
anchangna sik manse hei roh. Khan chu mi kahri inset leh ju sōk akachangmak 
sik hei kae. Anmani’n akaṭha kha mi antamanthei sik hei kae, 

4nupui ther hei khan anpuisehei leh ansahei anlungsetna sik, 

5anbinga insur torna, inthenga omna, anpuise ṭong juina, inn kahlō kaṭha 
anchangna sik, Pathena inphut ṭong inhri kha tûte’n anhrimanset makna sik, 
antamanthei sik hei kae. 

6Kha leh in-anghrep a retherhei kha anbinga an-insur torna sik mathok hei roh. 

7Heirakip a omchen kaṭha tekhing inkhat a om roh. Mi mantheina malung 
intheng leh malung kahlut chang roh. 

8Na’ndōipui hei khan nachunga ṭhatmak hri sik manhret loa inzak anchenna sik 
tûte tahrimaset tor mak sik ṭonghei kha hmang roh. 

9Sōk-hei khan anrōngpuhei ṭong jui hei sona heirakip a mantlai hei rasoh. 
Anmani’n makhe mak hei rasoh 

10khana annei kha marûk mak hei rasoh. Khava kanek a, antlona rakip chunga 
ani kahuk inhring Pathen mantheina kha anneina sik ahei tik a anṭhatna leh 
taksenthei anchangna kha antamalâr sik kae. 

11Ajârchu mi rakip hukmanhring anchangna sik Pathen in amaritna kha amalâr 
joa kae. 

12Hiva maritna hin bekṭong kaneimak hringkhō leh vânhnōi maduna hei 
masōna sik khana binga insur torna, kadik a omna leh, bekṭong kaneia hringna 
sik amanse me, 

13khanga nikahuk inhringpa Jesu Christa leh akalen Pathen lûrna kha ajō’nlârna 
pha, vângṭhatna kania ni’nhōrna kha nihngâk a nileiom shung seng sik amanse 
me kae. 

14Eini ṭhatmakna rakip a inphut ani kahuksōt sik a leh mi intheng ama ta rōk 
akachang sik mea khana akaṭha katlo hnōm nichangna sik a, ama’n abinga eini 
sik a inpek sōt joa kae. 

15Hihei hi manthei hei roh khana naṭong inngei hei kha namathokna hei leh 
naraseina heia khan pui katluk naratha neina kha hmang roh. Nang tûte’n 
hmumasi mak che rasoh. 

Titus 3 

Christian Omchen 
1Vaikarônhei leh ratha kaneihei ṭong juina sik, ahlam rakip a akaṭha tlona 
intlukna sik namihei kha manthei hei roh. 

2Tûte’n ṭhatmakna anhrimakna sik, tâk nun-innem, mi leh inthlop thei changa 
khana mi rakip hneng malung kadai malârna sik manthei hei roh. 

3Ajârchu eini vōi khat akamo, ṭong kajuimak leh akadik mak leikachang me. 
Ṭhatmakna tinga hōina leh madu rangei sōk leikachang me. Nihringkhō hi 
ṭhatmak leh mi chunga thangsetna nileihmang, mihe’n anlei enkada me, eini’n 
nilei-enkada hei. 

4Achang ravâng ani kahuk inhringpa Pathen lum lona leh lungsetna ahon’lâr jo 
pha 

5ama’n ahuksōt jo me. Khavakha eini’n ṭōn kaṭha heikhat tlo jâra changmak, tâk 
ama khet maritna vânga ahuk me, khachu sôp manthengna vânga intet therna 
leh hringkhōther anikapek Rathla Intheng jâra kae. 

6Eini kahuksōt Jesu Christa inphut Pathen in Rathla Intheng katamtak 
abunkhum me, 

7ama maritna vânga Pathen leh inchun a akadik nichangna sik khana ni’nhōrna 
kumleikōa hringna kha nichenna sik a kae. 

8Hivahi akadik a’nhri kae. Pathen kataksen he’n mi rakip sik a akaṭha leh 
hnemna ka-om ṭōn kaṭha tlona sik a anpha anpek sōtna sik hiva chunga 
inhnaktak a nanta hri sik hi kamadu. 

9Tâk-kha inkhe beitam, pahrui puhrui kaseitak a in-gôrna, innâk-inse, Dân 
chunga innâkna hei kha donmak hei roh. Khahei kha hnemna kasehei kae. 

10Mi kakhōiṭhen hei kha vōi 2 katlung rōk chu gîkna pek hei roh, khava sōa chu 
donmak jo hei roh. 

11Khang khava mihei kha ṭhamak hei ti namanhret, khana ansetna khan dikmak 
hei ti amalâr hei. 

Achaina Mansenahei 
12Ke’n nanhnenga Artemas a-emak leh Tychicus kahei tir pha Nicopolis a 
kahnenga nahongna sik tak heitlo roh, ajârchu phebi lai khava hmun a khan om 
sik kamandona kae. 

13Dân thempu Zenas leh Apollos khōhme sesōtna sik kha torchena le’nthōpui 
hei roh, antarangei rakip heite antlâksam makna sik lei enpek hei roh. 

14Nimihei khan antarangeitak kha anchantheina sik a ṭōn kaṭha tlona anpha 
hmangje a’nchû sik hei; hnemna kasea anhringkhō antahmang mak sik kae. 

15Hina ka-ompui hei seng in chibei anheipek chei. Taksena niṭhōn kachang hei 
kha kanchibei leipek hei ruh. Pathen maritna khan nankhenga ompui chei 
rasoh. 

  



2084 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

Philemon 

Philemon 1 

1Jesu Christa jâra kurkhum a ka-om, Paul leh nisōpui Timothya inphut, 
Kanṭhōnpa leh kanṭōn tlopui Philemon hnenga, 

2khana na-inna a’ntûp bekrup mihei leh, nisōpuinu Apphia leh nisepei 
changpui, Archippus hneng kantahei mazet kae: 

3Nipa Pathen leh ni-Rōngpu Jesu Christa khan lungset maritna leh mōngna pek 
chei rasoh. 

Philemon Lungsetna leh Taksenna 
4Sōpui Philemon, kaderna rakip a nang kakopsa ṭhak che khana ka-Pathen 
kamanpâk ṭhak. 

5Ajârchu Rōngpu Jesu Christa nataksenna leh Pathen mihei seng nalungsetna 
ṭong kha katheia kae. 

6Keini akataksenhei inthlop puina che hin Christa leh inchunna shunga 
nihringkhōa mahâmṭhat chenna rakip kha inrichet a manhretna ninei sik hi kei 
derna kae. 

7Sōpui marit, nang lungsetna khan, mathokna katamtak leh inpâkna kalentak 
amannei eng! Nang in Pathen mi rakip hei malung namanhōi pek heia kae. 

Onesimus sik a Ngekna 
8Hiva jâra hin heimo tlo sik kasōk kha natlona sik a ṭong pek sik che hi, Christa 
a nasōpui inkhat a, inngamna kanei tor. 

9Tâk-kha ke’n kalungset che jâra, ngekna jôk kahong nei jo che kae. Hivahi Paul 
kei, Jesu Christa Ṭongkarôn inkhat kachang inum, khana tûnhin Christa sik jâra 
kurkhum a a’nkhum kachang inum kahei ngek che kae. 

10Achang jâra Christa a kei khet sapa, Onesimus kahlang kathlenga ngekna 
inkhat hi kahong nei che; ajârchu kurkhum a ka-om shunga hin kei hi rathla 
langa ama pa akachang jo eng kae. 

11Pha khat a nang sik a ama hi hmangna kase leikachang, tâk tûnchu ama hi 
nang sik leh kei sik a hmangtheitak kachang jo. 

12Tûn ama hi nahnenga kahei tir male kae, khana achunga kamalungset hêra 
kae. 

13Ṭong kaṭha sik jâra kurkhum a ka-om shunga hin, nang kahlanga ama’n abôm 
theina sik eng, kahnenga hin kaman om hnōm. 

14Achang inum rumhrat a abôm roh tihnōm mak eng; namadu hrep a natlo sik 
a kamadu. Khava jâra nang in nahnōm mak inchu kei heite timak ning. 

15Pha rakip a ama hi nachen male thang theina sik a, pha bongkhat Onesimus 
hi nanga inphut aleikasesōt jo um kachang thei. 

16Khana tûnchu ama hi sōk inkhat hnâm changmak jo, sōk kakhea Christa a 
sōpui marit inkhat jo kae. Heituk-hrep kei hnenga akahnem jo mo! Khana 
Rōngpua sōk leh sōpui inkhat changa, heituk-hrep nang hnenga akahnemdet 
sik mo! 

17Achang jâra, naṭōntlopui inkhat a nalotor enga achang inchu, kei narahlâng 
eng kapōa ama hi leirahlâng roh. 

18Nahnenga heikhat ṭhena a-emak leh bat aleinei jo tâk inum, kei tabat kae tia 
amandon pek roh. 

19Hiva sik a hin, ke’n kakutkhet a hivahi kamazet sik: Paul, ke’n kapek male sik 
che. (Amirōkchu, nang in nataksa khet kha kei hneng nabat eng kae ti hi chu, 
mandonsōtna mannei mak che rong.) 

20Achang jâra, kasōpui, Rōngpu jâra hiva lum lona ṭōn hi lungsettak a atlopek 
roh; Christa a sōpui inkhat changna, kamalung amanhōi pek roh! 

21Ke’n kader che hi, nang in natlosōt sik tia ke’n hivahi kamazet lai hin 
hlamrinna kanei, kadiktak a hiva kakhe chet a nang in natlo sik tia inhōr eng. 

22Hi leh inṭhōia innden inkhat amantluk pek roh, ajârchu nangni rakip hei 
derpekna eng kha Pathen in amasôn sik, khana nanhnenga ahongtir male sik 
eng tia inhōr eng. 

Achaina Chibeihei 
23Christa sik a kei leh kurkhum a aka-omsap Epaphras in, chibei ahei pek chei, 

24khana kaṭōn tlopui Mark, Aristarchus, Demas leh Luke he’num anheipek chei. 

25Rōngpu Jesu Christa maritna khan nankhenga chunga ompui chei rasoh. 

Hebrewhei 

Hebrewhei 1 

Asapa vânga Pathen Ṭonghri 
1Pathen in hmalai nipusōnhei kha hmun katamtak a leh ahlam katamtak a 
sânkathem ahmang heia ale’nbekpui hei, 

2tâk a’nchaina pha hinchu asapa vâng eini a’nbekpui jo me. Pathen in vânhnōi 
ralei asyem hi ama vânga kae, Pathen in achaina neinâk rakip akapu sik a akadei 
hi ama hi kae. 

3Ama’n Pathen lûrna kha aser manvâr, ama hi Pathen hringje leh a’n-anghrep 
kha kae, aṭong ratha neina vâng khan vânhnōi hi hinga aman om. Mihringhei 
set rangei mandamna ṭōn atorsō leh Ratha Kaneipen Pathen kut changting 
marvâna in-onga ka-om jo. 

Pathen Sapa Lenna 
4Pathen in apek rahming kha marvân ngevahei rahming kanek a akalen chet 
dungjuia Sapa kha marvân ngevahei kanek a amanlenchet a kae. 

5Ajârchu Pathen in angeva inkhatbek hneng hinga hrimak: “Nang ka-Sapa che 
kae; tuning kei napa kachang jo eng.” Achangmak leh Pathen in angeva inkhat 
hneng hinga hrimak, “Kei a-Pa kachang sik eng, khana ama ka-Sapa kachang 
sik.” 

6Pathen in asapa hma-inkei kha raleichunga ajōngtir sik pha, ama’n ahri: 
“Pathen ngeva rakip in ama antakamuk sik kae.” 

7Tâk-kha Pathen in ngevahei chunga hinga ahri: “Pathen in ngevahei kha thli 
amanchang ri hei, khana asōk-hei kha hmeimale amanchang ri hei.” 

8Hei-achang inum Pathen in asapa chunga ahri: “Eh Pathen, narengram kha 
kumleikōa ka-om ṭhak sik! Nang in namihei chunga akadik vâng vai narôn. 

9Nang in akadik namadu khana akadik mak nahōt. Khava jâra Pathen, na-
Pathen in akadei che, khana akakhe chet kajana chenna leh hōina kha naloihei 
kanek a apeksa che.” 

10Ama’n hing’hinum ahri: “Rōngpu, nang in a’nphutbia ralei kha nasyem khana 
nakutkhet vâng marvânhei kha nasyem hei. 

11Anmani inhmang sik hei, tâk nang chu ka-om sik che. anmani ankhenga pōn 
kapōa kaṭop sik hei. 

12Nang in khahei kha zakkō kapōa nathlep sik hei, khana khahei kha pōn kapōa 
nathleng sik hei. Tâk-kha nang chu nangangai kachang che nahringkhō 
inchaitik om mak.” 

13Pathen in angevahei inkhatbek hneng hinga hrimak: “Ke’n na’ndōipui hei, 
nakethōia kaman chōnpha mak kârseng che, kachangting hin in-ong roh!” 

14Khan chu marvân ngevahei kha heijo heihmen? Anmani ankhenga Pathen 
inzen rathlahei kha kae, khana hukmanhringna kachen sik senghei inthōpui sik 
a ajōngtir hei kae. 

Hebrewhei 2 

Hukmanhringna Kalen 
1Khava jâra eini aniṭhōisōt makna sik me, nileithei jo akadik kha inhnakchet a 
nimatutlit sik kae. 

2Marvân ngevahei ṭong nipusōnhei anta leipek hei kha hui katlung jo, khana 
khava ṭong kajuimak hei leh akajui rakip anrahōi kasōk karâkna et kha 
anleichen jo. 

3Khan chu, khangtuk hrep akalen hukmanhringna inkhat kha eini’n heitea 
nisakmak inchu, heikhong mo a’nhuk inhringtor sik me? Rōngpu khet khan 
ahma inkeia hukmanhringna hi aleiphông, khana aṭong hri katheihei kha’n 
kanhnenga hivahi kadik tia anhri manchên pek ung. 

4Kha leh inṭhōia Pathen in alungdo dungjuia Rathla Intheng kutchoi kha 
asempek heia ṭōn-inlak katamtak leh det-hlana hei aleitloa anmani tatlo chunga 
asâkhi kha aleibesa pek hei. 

Hukmanhringna sik a Ani kaṭhōipa 
5Eini’n nihri jo raleichung, akahong sik raleichung ther a vai karôn sik a Pathen 
in ngevahei kha asyem hei changmak. 

6Khava kanek a, ṭong intheng hmun ṭhahrep a a’nhri kapōa: “Eh Pathen, nang 
in khôksak a namandon sik mihring hi tuhei mo kae; nahrung sik mihring hrep 
hei hi tuhei mo kae? 

7Pha bongkhat ngevahei kanek a thōi katla det a nasyem hei; nang in kajana leh 
lûrna lukhu namankhu hei, 

8khana anmani heirakip chunga vaikarôn naman chang hei.” Hivahin ati khachu 
Pathen in anmani “neinâk rakip chunga vai karôna” asyem jo hei; hinahin 
heirakip inveisō jo. Achang ravâng mihring in tûnhin heirakip chunga vai 
arônkhet khachu hmumak me. 

9Tâk-kha Pathen maritna jâra mi rakip sik a athi theina sik a pha bongkhat 
ngevahei kanek a thōi katla det a aleisyem Jesu khachu nihmu. Ama’n khava 
thina intak kha aleide jâra kajana leh lûrna khana lenlukhu a’nkhu kha eini’n 
tûnchu nihmu joa kae. 

10Hivahi akadik kae khachu sa katamtak he’n alûrna kha anchen theina sik 
heirakip kasyem Pathen khan Jesu kha inrengna dena vânga pui katluk inkhat 
a asyem sik kha kae. 

11Ama’n mihei kha ansetna inphut amantheng hei, khana ama leh amantheng 
senghei kha’n Pa inkhat rōk anneisap jo. Khava jâra Jesu’n anmani kha ama 
sōpuihei ati sik kha inzakna neimak. 

12Ama’n Pathen hneng ahri: “Heimo natlo kha kamihei hneng kahri nger sik! 
An-intûpna shunga kachoi ka-ân nger sik che.” 

13Ama’n hi ahri nôk, “Ke’n Pathen kataksen sik,” ati. Khan nôk chu ama’n hinga 
ahri, “Pathen tapek eng naipanghei leh hin kei ka-om eng.” 

14Ama’n naipanghei ati kha, taksa leh thisen mihei anchang jâra, Jesu amatak 
kha’m anmani kapō inkhat hong kachanga, anmihring ngai ahongchenpui hei. 
Khana ama thi jâra Diabol, thina chunga ṭong kaneipa, kha asuk manhmang 
theina sik ama’n hivahi aleitlo jo, 

15khana thina kaṭit a anhringkhōa sōk kachang hei kha ning leh hnōma amasō 
jo hei. 

16Ajârchu ama’n marvân ngeva a’nthōpui hei changmak ti hi inchên. Khava 
kanek a, Abraham sōn leh pârhei kha a’nthōpui hei kae. 

17Hiva tina chu mihei setna kha rangei mandamna sik, apathen ṭōn tlona 
chunga khan anmani sik taksenthei leh maritna kasip Thempu Kalen achang 
theina sik, ahlam rakip a asōpuihei kapōa ama’m akachang sik leikasōk jo. 

18Khana ama khet um mathlemna aratōa khōdengthei aleide jo jâra, tûnchu 
mathlemna aka-om hei kha a’nthōpui tor jo heia kae. 

Hebrewhei 3 

Moses nek a Jesu Kalen 
1Pathen tabek jo ka-Christian sōpuihei! Eini’n nihrisōt taksenna chunga 
Thempu Kalen kachang sik a Pathen tajōngtir Jesu kha mandon ruh. 

2Ajârchu Pathen innshunga Moses kha taksenthei achang kapōa hiva ṭōn katlo 
sik a a’ndeisōtpa Pathen hnenga ama’m taksenthei kachang joa kae. 

3Inn kalûrtak kasak mi inkhat kha a-inn sak kanek a kalûr jôk, khava kapōa 
khan Moses kanek a Jesu kha kajana neichet sik a rahōi kasōk. 

4Inn rakip hi mi inkhat tasak et kae, khana heirakip kasak khachu Pathen inkhat 
rōk kha kae. 

5Pathen innshunga Moses kha sōk inkhat a taksenthei leikachang, khana 
hnunga Pathen tahri sik kha ama’n ahrisōt a kae. 

6Tâk-kha Christa kha Pathen innshung karôn sik a taksen ka-om tak Sapa 
inkhat kae. Eini’n niratha hrokna leh ni’nngamna kha atorna katlung nimatu 
manhnet tlit inchu, eini a-innshung me kha kae. 

Pathen Mihei sik Inhngatna 
7Ajârchu Rathla Intheng in ahri kapōa: “Nangni’n tuning Pathen rasa nanthei 
inchu, 

8Nanpusōn he’n Pathen anleidōilai kapōa nanmalung mansak mak ruh, khava 
lai nêrdiram thōia anleilônlai anta lei-enmansin kapōa enmansin mak ruh. 

9Khava hmun a anmani’n kum 40 kaṭōntlo anleihmu ravâng anlei enmansin eng 
khana kaṭong anleitan, Pathen in ati. 

10Khava jâra sova mihei chunga kahnuknat a kalei ti, ‘Anmani ahei tik a akaja 
mak hei kaṭong pek juihnōm mak hei.’ 

11Kei kahnuk kana khana intepna ka-ôrtak a kaleinei: ‘Anmani kapek sik hei 
châmhngatna ram a khan hlut hêrmak hei ning!’” 

12Akataksen kasōpuihei, akahring ṭhak Pathena inphut inhesōtna sik khangtuk 
malung kaṭhamak leh akataksenmak nankâra tûte inkhat a-om makna sik 
insing thei ruh. 

13Khava kanek a, nankâra tûte inkhat setna’n ahōn mathlâk makna sik leh 
amalung asak makna sik, ṭong inthenga “Tuning” inti kha eini chunga manngan 
achanglai seng nangni khat leh khat ani tina a’nthō nger sik chei kae. 

14Ajârchu a’nphutbia inphut eini inngamna kha nimatutlit inchu, eini nikhenga 
Christa leh chen kaneisap me kha kae. 

15Ṭong intheng tahri kha hi kae: “Nangni’n tuning Pathen rasa nanthei inchu 
nanpusōn he’n Pathen anleidōi laia kapōa nanmalung mansak mak ruh.” 

16Pathen rasa katheia akadōi kha tuhei mo? Moses’n Egypt ram a inphut 
aheiṭhōisōt mi rakip hei kha kae. 

17Kum 40 Pathen in ahnuk aleikana kha tuhei mo? Nêrdiram thōia aleikathi jo 
hei, setna leikatlo mihei kha kae. 

18Pathen in aṭongtep ka-ôrtak kha atep pha, “Anmani kapek sik hei kalei ti 
châmhngatna ram a khan hlut hêrmak hei ning,” ati hi tuhei hnenga ati mo? 
Khava rahe kasehei hnenga kae. 

19Khan chu anmani’n antaksen mak jâra ram kha leihlut tor mak hei ti hi eini’n 
nihmua kae. 

Hebrewhei 4 

1Tûnchu aleihri châmhngatna kha nichen theina sik ṭongtep kha apek jo me. 
Khana nangni tûte inkhat in khava ṭongtepsa châmhngatna kha hlut loa a-om 
makna sik insing thei rih. 

2Ajârchu anmani taleithei kapōa, eini’num Ṭong kaṭha kha nithei jo. Anmani’n 
ṭong kha anthei ravâng anchunga ṭhatthei heite leitlosōt mak, ajârchu ṭong kha 
anthei pha taksenna leh inṭhōia leirahlâng mak hei. 

3Khava jâra akataksen eini’n Pathen ṭongtep châmhngatna kha nichen jo kae. 
Hivahi aleihri kapōhrep kha kae, “Kei kahnuk leikana a intepna inkhat kaleinei: 
Anmani kapek sik hei châmhngatna ram a khan hlut hêrmak hei ning.” Ama’n 
vânhnōi ralei asyema inphut aṭōn ahongchai joa achang inum hivahi ahria kae. 

4Ajârchu ni 7 chungchânga ṭong intheng hmun khat a hing’hin, “Pathen kha aṭōn 
leitloa inphut ni 7 tluk ning châm inhnga,” ati. 

5Hiva mama hi ahri nôk a, “Anmani châmhngatna sik kapek hei ram kha hlut 
hêrmak hei ning,” ati. 

6Hma inkeia Ṭong kaṭha akathei he’n châmhngatna kha leichen tor mak hei 
ajârchu taksen mak heia kae. Khava jâra akachen sik a milak hnōmpek a leika-
om jo hei. 

7Pathen in “Tuning” inti kanilak inkhat amantluk a ada ti hi hivahin kadik a 
amalâr. Kum katamtak sōa ṭong inthenga aka-omsa kha Pathen in David hneng: 
“Nangni’n tuning Pathen rasa nanthei inchu, nanmalung mansak mak ruh,” ati. 

8Joshua’n Pathen ṭongtep châmhngatna kha aleipek jo hei, achang inchu khava 
sōa Pathen in kanilak chungchânga aleihri nôk mak sik kae. 

9Hei-achang inum, ni 7 tluk ning Pathen châm a’nhnga kapōa, Pathen mihei 
châm inhngatna sik kha laka-om ṭhak. 

10Ajârchu Pathen kha aṭōna inphut châm a’nhnga kapōa, tu achang inum Pathen 
ṭongtepsa châmhngatna kachen jo hei kha anṭōn et a inphut châm ala’nhnga sik 
hei kae. 

11Anmani taksenmak jâra ram shunga akahlutmak hei kapōa eini tûte inkhat 
akahlutmak kha nichang makna sik, khava châmhngatna kha chenna sik nitor 
chen a tak intlo rih. 

12Pathen ṭong chu akahring leh akatlotheitak kha kae, chemjâm lang hnia 
kangeitō kanek a kangei. Hinahin heirakip a-âttan, nirathla leh anikaching 
rathla insuktōna khana ru leh rathling insuktōna katlunga a-ât tantora kae. 
Hivahin mihring malung mandonna leh rangeina a-ensina kae. 

13Pathen hnenga a’nthup tor sik heite om mak; akutsyem rakip ahmai kunga 
inlârpet a inhlangsō pet a ka-om. Khana eini nibing et tintana kha Pathen hneng 
nilapek nger hi sik kae. 

Thempu Kalen Chunghnung Jesu 
14Khava jâra eini’n nihrisōt jo taksen kha matu manhnet rih. Ajârchu Thempu 
Kalen chunghnung inkhat Pathen omnakhet katlunga akaketou Pathen Sapa 
Jesu kha eini’n nineia kae. 

15Ni-Thempu Kalen hi eini tlâksamna chunga lungset inhret mak changmak. 
Tâk-kha, eini kapōa ahlam rakip a mathlemna aratō jo, tâk setna heite katlomak 
Thempu Kalen kha eini’n ninei. 

16Khava jâra malung ngamna nei rih khana maritna omna Pathen len in-ongna 
ting jōn rih. Khava hmun a khan ani’nthōpui sik maritna leh lum lona nirangei 
phatak leh nihmu sik jo. 

Hebrewhei 5 

1Thempu Kalen rakip, mihe’n ankâra inphut ankadei khana ankahlânga Pathen 
inzen sik anmatung, setna sik a inthoina leh tōksōtna katlo sik a. 

2Ama ahlam katamtak a tlâksamna anei jâra heite inhret mak hei tloṭhena kha 
malung kadaia athōk tor a kae. 

3Khana ama’n hlam katamtak a atlâksam jâra, mihei set-inthoina rōk changloa 
ama bing um a’nthôi nger sik kae. 

4Thempu Kalen inkhat changa kajana chenna sik tûte abinga a’ndeisōt om mak. 
Aaron abek kapōa khan, mi inkhat kha Pathen in abek pha rōk leh thempu 
inkhat akachang ri kae. 

5Kha leh in-anghrep a, Christa khan, Thempu Kalen inkhat changa kajana kha 
abinga inlomak. Tâk-kha Pathen in ati nôk, “Nang ka-Sapa che kae; Tuning kei 
napa kachang jo eng.” 

6Ama’n hmunhlop inkhat a hing’hin, “Melchizedek thempu hrui dungjuia, nang 
ahei tik a thempu inkhat akachang sik che kae.” 

7Ama thina inphut tu’n mo ahuksōt tor sik, tia Pathen hneng Jesu’n raleichunga 
ahring lai hmit-rathli pum a ka-ônga angêk a kae. Ama insinsak tak a a’npek sōt 
achang jâra, Pathen in aderna athei pek jo. 

8Ama Pathen Sapa achang inum, akhōdeng theina vâng ṭongjui kha 
a’nthemchûk kae. 

9Ama pui katluk achang sō pha, ama kataksen rakip sik kumleikō 
hukmanhringna kung kha kachang jo, 

10khana Melchizedek hruia ama Thempu Kalen achangna sik Pathen in amalâr 
jo. 

Taksenna Andahlon makna sik Mansena 
11Keini’n hiva chungchânga hri sik katamtak kannei, achang ravâng manhret 
theina kha hinghrep hin nan-in-êng jâra, hrimanchên pek sik chei hi intak. 

12Nangni oja changtheina sik pha leika-om, tâk tûn katlung Pathen ṭong 
a’nphutnabi kha mi inkhat tamanthei sik cheia alarangei ṭhak. Bu inhrum sâk 
kanek a senetui nantala-in sik kasōk 

13Tu enum senetui laka-in sik mi kha akaṭha leh akase heite ala’nhret mak 
naipang inkhat alakachang kae. 

14Inkhat ting chu, bu inhrum khachu upahei, akaṭha leh akase inhret hei sik a 
kae. 

Hebrewhei 6 

1Khan chu, Christian ṭong a’nphutna bia mantheina hei kha ni kahnungting 
dahlon jo me sona pui katluk mantheina langa hmating nam me sona se rih. Eini 
ṭōn kahnemmak ting avea inhena sik leh Pathen taksen makna sik hlam kha 
syem nôk mak jo rih; 

2khana tui hlutna leh kut bukna hei chungchânga mantheina hei; akathi 
thōisōtna leh kumleikōa ṭong tannahei taksen makna sik tlomak jo rih. 

3Hmating nam me sona se rih! Pathen in amanṭhat inchu hivahi eini tatlo mông 
sik kha kae. 

4Ajârchu taksenna kadahlon jo mihei kha heikhong mo anmalung thlengna sik 
ahe’nṭhōi inletor nôk sik hei? Anmani vōi khat Pathen vâra leika-om jo hei; 
anmani’n marvân kutchoi pek Rathla Intheng kha anleichena anta leimantem 
jo kae. 

5Anmani’n Pathen ṭong kha kaṭha tia’m anleimanhret jo, khana akahong sik 
khang heia ratha hratna hei kha’m antaksa’n anleimanhret jo. 

6Khava sōa antaksenna kha andahlon jo! Anmalung thlengna sik heiṭhōi male 
nôk thei changmak jo hei, ajârchu Pathen Sapa kha mipui hmaikunga manzakna 
sik avea anmakhei hlona kae. 

7Pathen in ralei hi vâng apek a achunga khō ave-avea amansûra athōia amajôp 
manhlut a anse-hleina amankek a hlei kathlōhei hnemna kachang. 

8Tâk-kha rahling leh kahar akek jo’nchu, ahnemna om mak jo; Pathen hâksêra 
inrimna kachenhrep leh hmei vâng romanhmang sik kha kachang jo. 

9Tâk-kha, ṭhōn marit hei, keini’n hinga kanhri’num, nangni chu inngamna 
kannei chei. Ti chu akaṭhachet mahâmṭhatna, hukmanhringna kha nannei ti 
kanmanhret. 

10Pathen kha akadik katlomak changmak. Ama’n nanṭontlo leh nan-Christian 
changpui hei tûn katlunga nanpek heia, nanbôm heia, ama sik a lungsetna 
nantamalâr hei kha mahngi mak ning. 

11Nangni inhōrna kha hui atlungna sik, atorna katlunga nanratha 
nantamanhrok et sik hi kantamadu hêr kha kae. 

12Keini’n nanratha akase sik madu mak ung, tâk akataksen leh akadehrat hei, 
Pathen ṭongtepna kachen hei kha aka-ang sik chei kanmadu. 

Pathen Ṭongtep Inkhe theimak 
13Pathen in Abraham hneng ṭong a’ntepna khan, aṭong intep kha atlosōt sik a 
ṭong intepna inkhat anei. A’ntep pha khan, ama kanek a akalen a-om mak jâra 
abibinga arahming apan a kae. 

14Ama’n, “Ke’n nahnenga a’ntep eng kae, ti chu vâng kapek sik che khana sōn 
katamtak kapek sik che,” ati. 

15Abraham in aleihngâk hrat, khava jâra Pathen ṭongtep kha aleichen. 

16Mi inkhat in intepna anei inchu, ama kanek a akalen inkhat rahming apan a 
intep ri, khana intepna khan inkhe beitam rakip amandai. 

17Pathen in amantluk jo kha ahei tik a thlengphung mak, ti hi aṭong tepna 
kachen sik hei hneng inlârtak a amanthei hnōm hei; khava jâra aṭong tepna 
shunga ṭongbi pinna kha abesa a kae. 

18Hiva thlengthei kaemak 2 hi ka-om hei, khahei chunga Pathen amalei seitor 
mak. Khava jâra ama leh inhukna kachen jo me eini hmaikunga inhōrna adapek 
me kha kahnet a nimatu tlitna sik inhnaktak a amathok me kae. 

19Eini’n hiva inhōrna hi nihringkhō thirchek-ai kapōa ninei. Hivahi inchêntak a 
inhukna kae marvân bek-inn pinden asuntana hmun intheng kha kahlut a kae. 

20Jesu kha eini kahlâng kathlenga khava hmun intheng katlunga leikahlut jo, 
ama Melchizedek thempu hruia Thempu Kalen inkhat ahei tik a sik kachang jo. 

Hebrewhei 7 

Melchizedek Thempu 
1Hiva Melchizedek hi Salem reng leikachang khana Chunghnung Pathen 
thempu leikae. Abraham in reng manlihei re avatorna rehmun a khana inphut 
ahe’nle pha, Melchizedek in aleiratōa vâng aleipek, 

2khana Abraham in aleichom rakip sôma inkhat ama hneng aleipek. 
(Melchizedek inti rahming hi inkhat changna, “Omchen kadik Reng,” tina kae; 
khana ama Salem reng achang jâra, “Chamna Reng,” tina’m kae). 

3Melchizedek nu leh pa chungchânga a’nzetna lekharabu om mak, apu apa 
inkhatbek thuhming rabu om mak; a’ntetna leh athina inzet lekharabu a’m om 
mak. Ama Pathen Sapa kapō kae; ahei tik chen a thempu inkhat a ka-om. 

4Khava jâra ama heituk a akalen mo nanmanhret jo. Nipa Abraham in rehmun 
a aheichomsōt rakip sôma inkhat ama aleipek a kae. 

5Levi sōn thempu kachang hei kha Israel heia inphut sôma inkhat ṭheina sik 
Dân in ṭong apek hei, ti chu anmani’m Abraham sōn anchang ravâng anrama 
miheia inphut anleiṭhei. 

6Melchizedek chu Levi sōna ahong kakōn changmak, tâk Pathen ṭongtep 
kachenpa Abraham a inphut sôma inkhat alo khana mahâmṭhatna aleipek a 
kae. 

7Mahâmṭhat kachenpa kanek a mahâmṭhat akapek pa kha kalen jôk ti hi inkei-
chiona sik om mak. 

8Thempuhei sik a’nṭhei khachu akathithei mihei taṭhei kae, tâk Melchizedek sik 
a’nṭhei khachu, ṭong intheng tahri dungjuia akahring ṭhak inkhat taṭhei kae. 

9Khana hinga inhri, Abraham in sôma inkhat apek lai khan Levi (asōnhei sôma 
inkhat kaṭheihei) inum anleipek. 

10Amichu Levi kha le’ntet mak hi, tâk, hinga inti, Melchizedek in aratōlai khan 
anpu Abraham taksa shunga khan Levi kha le’nveisa jo. 

11Levihei thempu changna chunga Israelhei hneng Dân kha a’npek kae. Tûn, 
Levi thempuhei ṭōn kha pui akatluk achang inchu, thempu hrui hlop 
Melchizedek hrui dungjuia thempu inkhat ahong inlâr sik kha arangei mak sik 
kae. 

12Ajârchu thempu kachang kha a’nthleng pha, dân kha’m a’nthleng sik jo kae. 

13Khana tûn achungchânga hiva ṭong nihri ni-Rōngpu hi phung hlop mi inkhat 
kae; ama phung mi inkhatbek in thempu leichang hêrmak hei. 

14Ama hi Judah phunga ajo’nte mi inkhat kae ti hi kaṭhadek a inhret; khana 
Moses’n thempu ṭong aleihri lai khan hiva phung hi leimanvei samak. 

Melchizedek kapō Thempu lak 
15Aṭong hi hong inlârchet jo; Melchizedek kapō thempu alak inkhat hong inlâr 
jo. 

16Ama mihring dân leh chôndân dungjuia thempu inkhat a’nsyem changmak; 
tâk inchaitik kaneimak akahring ṭhak ratha hratna vânga inphut kae. 

17Ajârchu ṭong intheng in ati, “Nang Melchizedek hruia aheitik a thempu inkhat 
akachang ṭhak sik che kae.” 

18Khava jâra dân marō kha asirting dasōt jo kae, ajârchu khavakha katlâksam 
jo khana hmangna kase jo kae. 

19Ajârchu Moses dân khan heite pui mathluk tor mak. Khana tûnchu akaṭhachet 
inhōrna inkhat inpek jo, khan vâng khan eini’n Pathen hneng inhnaichet a 
kahong jo me. 

20Khava chunga Pathen ṭongtep kha’m ka-omsa. Milak he’n thempu anchang lai, 
khang khava ṭongtepna kha leiom mak. 

21Tâk-kha Jesu kha ṭongtepna jâra thempu inkhat ahong kachang kae. Ajârchu 
Pathen in ahnenga ati, “Rōngpu khan ṭongtepna inkhat ka-ôrtak a anei, khana 
hivahi thlengmak jo ning; ‘Nang ahei tik a thempu akachang sik che kae.’” 

22Khava jâra hiva in-ang makna hinum Jesu hi akaṭhachet ṭong intepna inkhat 
a a’ntung amanchang. 

23Hivahin in-ang makna inkhat ka-om: thempu ralak katamtak leika-om hei, 
anthi jo jâra anṭōntlo kha manjōm tor mak hei. 

24Tâk-kha Jesu khachu ahei tik a kahring ṭhak, khana thempu ṭōn kha milak 
inkhat kut a pek sōt mak. 

25Khana ama’n tûnum ahei tik a’m ama inphut Pathen hneng akahong hei sik a 
hukmanhringna atlo tor, ajârchu anmani sik Pathen hneng akader sik a ahei tik 
a kahring ṭhak a kae. 

26Khava jâra nirangei anikapek inthluktor Thempu Kalen kha Jesu hi kae. Ama 
a’ntheng kae. Ama’n setna leh sukṭhena heite neimak; ama mikase heia inphut 
ahlop a dasōt a ka-om khana marvânhei chunga keitou kachang jo. 

27Ama chu thempu kalenhei kapōtak kha changmak; ti chu ahma inkeia abing 
setna sik a, khava sō leh mipuihei setna sik a, ani tina inthoina ama’n rangei 
mak. Ama’n abinga inphesōt a, mi rakip sik vōi khat rōk inthoina inkhat apek 
jo. 

28Moses dân in pui katlukmak mihei kha Thempu Kalen sik a akadei; tâk dân 
kahnunga akajōng Pathen ṭong pinna leh inṭhōia intepna khan ahei tik a sik pui 
katluk a a’nsyem jo Sapa kha akadei. 

Hebrewhei 8 

Ni-Thempu Kalen Jesu 

1Hinahin eini’n nihrinapen khachu: marvâna Akalûrpen Pathen len in-ongna 
changting a’n-ong Thempu Kalen inkhat ninei. 

2Mihring tamatung changloa Rōngpu tamatung bek-rabûk kadiktak shunga 
A’nthengpen Hmun a khan Thempu Kalen kachanga ama’n arazen kae. 

3Thempu Kalen rakip Pathen hneng insuk inthengna ran vâng inthoina a-emak 
leh kutchoi katōk sik a matung hei kae; khava jâra eini Thempu Kalen inum tōk 
sik heikhat anei nger sik kasōk. 

4Jehudihei Dân tarangei kutchoi katōk sik thempu an-om jâra, ama raleichunga 
aleiom inchu, thempu inkhat leichang mak ning. 

5Thempuhei ṭōn leitlo kha kadiktak a chu marvâna omchen alim leh rahle 
inkhat antamanchu kae. Moses taleitlo omchen kha’m khava kapō kae. A’ntheng 
Bek-rabuk kha amatung sik pha, Pathen in Moses hneng, “Tlâng chunga 
manhmuna che rakip kapōtak a syemna sik mantluk roh,” ati. 

6Tâk-kha tûnchu, akaṭhachet heikhat sik a intepna chunga a’nhnga achang jâra, 
Pathen leh amihei kâra aleimantluk ṭongtepna kha akaṭhachet a-e kapōa, Jesu 
kha anmani kanek a akalen chet thempu ṭōn kha apek jo. 

7Ṭongtepna hma inkeia khan ṭhena heite aleiom mak inchu, 2 tlukna hi arangei 
mak sik kae. 

8Tâk-kha Pathen in amihei ṭhena kha ahmu pha hinga ahri: “Kanihei kha jōng 
katlung jo, Rōngpu’n ati, ke’n Israel mihei leh Judah phunghei intep puina ather 
inkhat kasyem sik. 

9Anpu sōnhei leh intepna kaleisyem kapō kha changmak jo ning, ankut 
kaleimatua Egypt ram a inphut kaleiṭhōi sōt lai hei kha changmak jo ning. 
Anmani kanṭong intepna chunga taksenthei leichang mak hei khava jâra ke’n 
leidon mak hei eng. 

10Tûnchu, akahong sik pha Israel mihei ka’nteppui sik hei kha hi kae, Rōngpu’n 
ati: Ke’n anmalunga kadânhei kha kadapek sik hei, khana anmalung shunga 
kamazet pek sik hei. Kei an-Pathen kachang sik eng, khana anmani kami 
kachang sik hei. 

11Tûte’num aram a ami changpui hei hneng manthei mak jo ning, ‘Rōngpu 
manhret roh,’ tia anrama ami changpui hei hneng hrimak jo ning. Ajârchu 
akasin pena inphut akalenpen katlunga antamanhret sōpet sik jo eng kae. 

12Ke’n ansetnahei karangei mandam sik hei khana anṭhena hei mandon nôk 
mak jo hei ning.” 

13Intepna ther a’nhri chungchânga hin, Pathen in hma-inkei intepna kha amarō 
amanchang jo; khana heikhat a’nrō jo khachu a’nset sōa inranga inhmu mak jo 
ning. 

Hebrewhei 9 

Ralei leh Marvâna Kamukna 
1Intepna hma inkeia khan kamukna sik dânhei leh kamukna sik ralei hmun kha 
leika-om hei. 

2Avâng intonga rabuk inkhat le’ntung, khavakha Hmun Intheng inti. Khava 
shunga khan thaihmei matungna, dokhâng leh Pathena a’ntōk buhlom ka-om. 

3Inhni tlukna pinden shung intonga Rabuk kha Hmun Inthengpen inti. 

4Khava shunga khan marim katui ro mankhutna, sana maichâm leh Intepna 
Bôm sana vâng a’ntōm inkheng ka-om. Khava Intepna Bôm shunga khan 
marvân thlaisâk manna dana sanabe, Aaron khōnghre abō kacher leh intepna 
ṭong inzet hlungpek 2 ka-om. 

5Thingrakōng chunga khan Pathen a-om manhretna mathla kanei he’n, set 
rangei mandamna hmun chunga khan anmathla anzer khuma ka-om hei. Tâk-
kha tûn hihei rakip bân kaneitak a hri manchênna sik pha changmak jo. 

6Khava neinâk-hei kha hing’hin anta leimantluk hei kae. Rabuk vâng intong 
shunga khan ani tina thempuhei kha anṭōn katlo sik a kahlut ṭhak hei, 

7tâk Rabuk shung intong den a khan chu, kum khat shunga vōi khat rōk Thempu 
Kalen rōk kha kahlut a abinga sik leh mipuihei sik, manhret loa anset tlona 
chunga mipui kahlang kathlenga thisen achoia Pathen hneng avatōk a kae. 

8Rabuk vâng intong den kha alangirlai seng Hmun Inthengpen jōnna sik hlam 
kha ala’nkhâr kae tia, hiva ṭōn mantlukna heia inphut Rathla Intheng in 
inchêntak a amantheia kae. 

9Hivahi tûn pha sik a alim manhmuna inkhat kae. Ti chu Pathen hnenga tōkna 
leh ranhring vâng inthoia Pathen kamukna hei hin, a’nmukpa malung kha pui 
mathluk tor mak, 

10ajârchu anmani’n sâk leh in vâng khana manthengna nitna katamtak vâng rōk 
antatlo kae. Khahei kha Pathen in heirakip asyem manṭhat nôk mak kârsenga 
sik rōk a avâng pônga hmang sik dânhei kha kae. 

11Achang ravâng hinna ka-om akaṭhasa jo hei chunga Christa kha Thempu 
Kalen inkhat a kajōngdek jo. Ama ṭōn razenna rabuk kha akalen chet leh pui 
katlukdet kae; mihring kut vâng a’nsyem rabuk changmak, ti chu, hivahi 
a’nsyemsōt vânhnōi ṭhen inkhat changmak. 

12Christa kha rabuk shunga Hmun Inthengpen kha vōi khat rōk ahlut pha khan, 
ama’n ke leh sehrat thi inthoina tōk sik a choimak, ama thisen khet kha achoia, 
eini sik kumsôt hringna ajōng rôn. 

13Khana, ke leh sehratche thisen khana sehratte ro manvâm ravut vâng khan 
bekdân dungjuia a’nthengmak mihei kha akathek khum heia kae. Khana 
bekdân dungjuia an-intheng makna kha alosōt a amantheng heia kae. 

14Hivahi adik inchu, Christa thisen rarap khan chu heituk akakhe chet a ṭōn 
achai sik jo mo! Kumsôt Pathen Rathla a inphut Christa kha pui katluk tōkna 
kachanga Pathen hneng abinga inpek sōt jo. Akahring Pathen kha nirazen 
theina sik, athisen khan eini mandon ṭhen theina kha hnemna kase bekdâna 
inphut amantheng pek sik me. 

15Khava jâra Pathen tabek mihei khan Pathen intepna kumsôt mahâmṭhatna 
kha anchen theina sik, intepna ther ṭōn intluk kha Christa hi kae. Hivahi kaethei 
ajârchu hma-inkei intepna thōia khan mihei tlosetna inphut ajōng kasōk thina 
inkhat kha leika-om jo. 

16Akathi inkhat lungdo tlopek sik chunga, ṭong lungdo akadahlon mi kha 
kathikhet jo ti manchên nger hi sik kasōk. 

17Ajârchu ṭong lungdo kadahlon mi kha ahring lai seng aṭong dahlon kha heite 
hnemmak; athisōtōa ṭōn vânga tlopek thei kae. 

18Khava jâra intepna hma-inkei kapha kha’m thisen anhmang rōk leh ṭōntlo 
theina kha hong kae. 

19Hmapena, Dân shunga ṭongpek ka-om rakip kha Moses’n mihei amanthei heia 
kae. Khava sōa sehratche leh ke thisen kha aloa tui leh amanheia sahme kasen 
leh hyssop phibur vâng Dânrabu kha leh mi rakip akathing thlōn heia kae. 

20Ama’n ati, “Hivahi Pathen in nantajui sik a ṭongpek aleipek chei khava intepna 
chunga mêrchîk katatna thisen kha kae.” 

21Khang tlit a khan A’ntheng Rabuk leh kamukna a’nhmang neinâk rakip hei 
chunga thisen kha Moses’n aleikathing thlōna kae. 

22Kadik, Dân dungjuia neinâk rakip hi thisen in amantheng khana thisen 
nisunthlōn rōk leh set rangei mandamna kha ka-om. 

Christa Intōksōtna’n Set Ahlon sōt 
23Khava marvân chunga neinâk lim kapō hei kha khanga mantheng sik 
anrangeia kae. Achang inchu marvân chunga neinâk-hei rarap khachu 
akaṭhachet inthoina anrangeia kae. 

24Ajârchu akadik inkhat lim alo, mihring kut vânga insyem Hmun Inthenga 
khan Christa kha akahlut changmak. Ama marvân chungkhet a Pathen 
hmaikunga eini kahlanga kasea tûnhin ava’nlâr jo kae. 

25Jehudihei Thempu Kalen kha Hmun Inthengpena khan akum kataia vōi khat 
ran thisen leh inṭhōia kahlut a kae. Tâk-kha Christa kha abinga a’ntōk sōtna sik 
ave-avea hlutmak, 

26khanga achang inchu, vânhnōi ralei insyembia inphut ave-avea inrimna 
aleide jo akachang sik kae. Kha changloa, tûnchu pha rakip a’nchai sik ting, ama 
intōksōtna hin setna rakip a’nthengna sik ahei tik a sik a vōi khat rōk ava’nlâr 
kae. 

27Mi rakip vōi khat alakathi nger sik kae, khava sō leh Pathen in aṭong atan sik 
kae. 

28Khava kapōa Christa kha’m mi katamtak setna kalosōt sik a vōi khat inthoina 
le’ntōksōt jo. Ama vōi 2 changna, setna chunga ensuina sik changloa, ama 
kahngâk ṭhak hei kahuk inhring sik a, alajōng inlâr nôk sik kae. 

Hebrewhei 10 

1Jehudihei Dân kha pui katluk leh taksenthei akadiktak lim kha changmak; 
hivahi hnunga akaṭha neinâk akajōng sik rahle kha kae. Inthoina mama kha 
akum kataia ahei tik a ka-om ṭhak. Khan chu, heikhong mo Pathen hneng 
akahong mihei kha hiva inthoina tōk jâra Dân khan pui amathluktor sik hei? 

2Khanga tloa Pathen inmuk hei kha ansetnahei a’nthengkhet jo anchang inchu, 
anmani’n setna inrimna malung kha antanei nôk mak sik jo kae, khana inthoina 
rakip aleikabâng sik jo kae. 

3Achang inum, mihei setnahei kha anmandonsōtna sik akumtina inthoina hi 
ale’ntlo kae. 

4Ajârchu sehratche leh kehei thisen khan setna kha ahei tik a sik losōt tor mak. 

5Khava jâra Christa khan raleichunga ajōng sik ting, ama’n Pathen hneng ati, 
“Nang in ran vânga inthoi leh tōkna madu mak che, tâk nang in kei sik taksa 
inkhat namantluk pek eng. 

6Nang maichâm chunga ran apum a inthoina leh set inthengna inthoina khan 
tlaimak che. 

7Khana ke’n kahri, ‘Dânrabu a kei chungchânga a’nzet kapōa, nalungdo katlo 
sik a kei hin ka-om eng, Eh Pathen.’” 

8Ama’n hma inkeia ahri: “Nang in inthoi leh tōksōt a-emak leh maichâma 
inthoina leh setna inthengna sik inthoinahei kha madu mak che khana tlaipui 
mak che.” Dân dungjuia tōkna rakip antlojen ravâng ama’n hinga aleihria kae. 

9Khava sōa ama’n ahri, “Nalungdo katlo sik a kei hin ka-om eng, Eh Pathen.” 
Khava jâra Pathen in inthoina marō hei seng amanhmanga khava kathlenga 
Christa kha ada joa kae. 

10Ajârchu Jesu Christa’n ataksakhet vōi khat rōk a ahei tik sik a inpek sōt a 
Pathen tamadu kha atlo jo jâra, eini nikhenga setna inphut amantheng jo me 
kae. 

11Jehudi thempu rakip in ani tina razenna antloṭhak khana inthoina angaia ave-
avea antōk a kae; tâk hiva inthoinahei hin setnahei kha hlonsōt tor mak. 

12Tâk-kha Christa khan ahei tik a sik a, vōi khat rōk setna inthoina kachanga 
inpek sōt a, Pathen changting in-ong jo. 

13Khana khan akadōihei kha Pathen in ake thōia chōnpha a adapek mak 
kârseng ahngâk a ka-om jo. 

14Khang’khan, vōi khat inthoina vâng ansetna manthengpek hei kha ahei tik a 
pui katluk a asyem jo hei. 

15Khana Rathla Intheng kha’num sâkhi apek me. Hma inkeia ahri: 

16“Akahong sik pha heia khan, anmani leh kan-intepna sik kha hi kae, Rōngpu’n 
ati, ke’n anmalung shunga kadânhei kadapek sik hei. Khana anlungria kamazet 
pek sik hei.” 

17Khava sōa ama’n, “Ansetnahei leh anṭōnse tlohei ke’n mandon nôk mak jo 
ning,” ati. 

18Khava jâra setnahei hi arangei mandamsō jo pha, set inthengna sik inthoina 
avea rangei nôk mak jo. 

Pathen Hneng Hong rih 
19Khava jâra, kasōpuihei, Jesu thi jâra Hmun Inthengpen hmun kajōn sik pui 
katluk a ning leh hnōm kha nichen jo kae. 

20Ama’n pinden kha akhōiṭhena, hlamther, hringna hlam inkhat, ama khet taksa 
inphut eini sik amahlâng pek jo me. 

21Eini’n Pathen innshung karôn Thempu Kalen kha ninei. 

22Khava jâra mandon ṭhentheinahei themmô rôn kha, sôp mantheng seng jo 
malung leh, tui intheng vâng rasi mantheng seng taksahei leh, malung 
inthengtak leh, taksenna inchêntak a Pathen hneng hong rih. 

23Eini’n nihrisōt inhōrna kha kahnet a matu rih, ajârchu Pathen kha aṭong tepna 
katlosōt sik a nitaksentor a kae. 

24Eini khat leh khat inbôm tōna, inlungsetna leh akaṭha tlona sik lum inlo rih. 

25Intûpna mi ṭhahrep chu invei mak hei, eini chu angaia ni’ntûp ṭhak hi 
bângmak rih. Khava kanek a, Rōngpu Kani kha ahong hnaichet jo nanhmu jâra, 
kakhe chet a khat leh khat malung inthok tō rih. 

26Ajârchu eini’n akadik kha nimanhretsō jo kahnunga, setmông rong tia niset 
injôn inchu, set inthengna sik abân inthoina om mak jo. 

27Khava kanek a, alaka-om khachu Pathen kadōihei inhmangna sik a akajōng 
ṭong tanna leh ṭit ka-om tak hmei kha ṭitpum a hngâk sik kha kae. 

28Tu achang inum Moses Dân kajuimak mi kha aṭong antan pha, mi 2 3 sâkhia 
inphut aṭhe jo’nchu, lungsetna kasejena anthat a kae. 

29Kha achang inchu, Pathen Sapa kahnōise hei sik hei mo kachang sik? Khava 
anset manthengna kapek Pathen intepna thisen kha mankabeitek a akalo hei 
sik? maritna Rathla manzakna kapek hei sik? Khahei kha heituk-hrep akakhe 
karâkna mo anrahōi akachang sik mandon ruh! 

30Ajârchu hinga akahri kha nimanhret, “Ke’n phu kahlō sik, ke’n kamale sik”; 
khana hinga akahri nôk kha, “Rōngpu’n amihei ṭong atan sik.” 

31Akahring ṭhak Pathen kut chunga nitlâk sik hi ṭit ka-om tak inkhat kae! 

32Hmalai khan nanchunga heimo aleikasōk mandon ruh. Khava lai Pathen vâr 
khan ajōngsat chei kahnunga inrimna nanleithōk hêr, kha’num nanthōkna khan 
nangni leitor mak chei. 

33Khava lai khan mipui kâra êngset a leh manuisōna anleipek chei, khana pha 
khat nôk a khanga antanōise hei kha nangni’n nanlei thōkpui hnōm hei. 

34Kurkhum a ka-om hei kha chen nanneipui hei, nannei rakip ankasut jo chei 
pha inpâk a nandetor, ajârchu ahei tik a aka-omsôt sik akaṭhachet heikhat 
nantalanei kha nan-inhret a kae. 

35Achang jâra nanmalung mathlâk mak ruh, ajârchu khava khan tloman 
katamtak ajōng rôn sik kae. 

36Pathen ṭongtep chenna sik leh alungdo tlona sik a nantadehrat sik arangei. 

37Ajârchu ṭong intheng in hinga ahri: “Apha ajing alaka-omdet shunga, akajōng 
sik ama kha kajōng sik; ama hong insum mak ning. 

38Achang ravâng kami kadik-hei kha’n, antaksen sik, khana kahring sik hei; tâk 
ankâra kahnungting a’nle a-om inchu, kei achunga kamalung tlaimak ning.” 

39Eini chu hnung inlea a’nhmanghei kha changmak me. Khava kanek a taksenna 
nineia huksōt jo me kha kae. 

Hebrewhei 11 

Taksen 
1Taksenna nei ti hi inhōrna neinâk kha aka-omkhet a nimandon, hmit a 
hmutorlo neinâk kha a’nchênkhet a nilo kha kae. 

2Hmalaia mihe’n Pathen hnōm pekna anta leichen kha antaksen jâra kae. 

3Hmit a hmuthei hi hmuthei loa inphut ansyem achangna sik, vânhnōi hi Pathen 
ṭong vâng ale’nsyem kae tia nimanhret hi taksen jâra kae. 

4Taksen jâra Abel in Cain kanek a akaṭhachet inthoina Pathen hneng atōk a kae. 
Mikadik a inteina sik Pathen manṭhatna achen kha ataksen jâra kae, ajârchu 
Pathen khet in akutchoi kha ahnōm pek a kae. Abel athi jo’num, tûn katlung 
ṭong alahri hi ataksenna vânga kae. 

5Taksen jâra Enoch kha thina inphut aṭhensōt kae. Thi kanek a, Pathen hneng 
ṭhōitoua ka-om, tûte’n leihmu mak hei, ajârchu Pathen in aṭhōitoua kae. Ṭong 
intheng in ahri khachu Enoch ṭhōitoua a-om mak hma Pathen malung 
aleimantlai. 

6Taksen kasea tûte’n Pathen mantlai tor mak, ajârchu tu enum Pathen hneng 
akahong khan Pathen hi kahring ṭhak, ama kajong hei kha tloman apek sik hei, 
ti hi antataksen nger sik kae. 

7Taksen jâra Noah’n aleihmu phâkmak hnunga omchen sik a Pathen gîkna 
aleitheia kae. Khana ama’n aṭong ajuia rakōng inkhat asuia khava shunga ama 
leh a-innshung le’nhuk hei. Khava jâra, vânhnōi hi themmô manchen jo kae, 
khana taksen jâra mandikna kha Pathena inphut Noah’n aleichen jo. 

8Taksen jâra Pathen in pek sik a ale’ntep ram kajōna sena sik Abraham kha abek 
pha aṭong aleijuia kae. Khonting mo ajōn sik manhret lo jen a aram kha 
aleidahlon. 

9Taksen jâra Pathen tateppek ram a khan khōhme kapōa vaka-om. Pathen 
intepna thakhat a aleikachen Isaac leh Jacob hei kapōa ama kha pōn rabuk-inna 
leika-om. 

10Ajârchu Abraham in khōpui innhmun kahnettak Pathen tamantluk leh tasâk 
sik kha aleihngâk ṭhak a kae. 

11 Taksen jâra Abraham ater hêr joa achang inum khana Sarah kha sanei pha 
a’nkhe jo tâk inum, pa inkhat lahong kachang nôk a kae. Ama’n Pathen intepna 
kha atlosōt nger sik tia taksenna anei. 

12Ama kadiktak a athi jo achang inum, ama inkhat rōk a inphut atu asahei kha 
marvân ârsi ja leh tui-ôngpui panga tei torlo nêrdi ja hongkachang jo hei. 

13Hiva mihei seng hi taksenna shunga leikathi jo hei. Pathen ṭongtep pek neinâk 
kha leichanmak hei, kha’num kahlajap a inphut anhmuphâk hei, anleirahlâng 
hei, khana raleia khōhme leh rekatlân anchang kha inchêntak a leikahnōm hei. 

14Khang khava kahri hei kha’n, anmani’n anbingta sik a ram inkhat anta’njong 
kae ti kha anmanchên. 

15Anmani’n anta heidahlon ram kha leimandon ṭhak mak jo hei; an-inlehnōm 
inchu ale’nlethei hei kae. 

16Khava kanek a akaṭhachet ram, marvântinga ram kha antarangei jôk kae. 
Khava jâra Pathen in anmani Pathen a’nti sik kha inzak mak, ajârchu ama’n 
khōpui inkhat anmani sik amantluk pek jo hei. 

17Taksen jâra Pathen in Abraham a-enmansin pha, Abraham in asapa Isaac 
inthoina sik atōksōt a kae. Pathen ṭong inteppui kha Abraham kae; achang 
ravâng sapa inkhat rōk anei kha inthoina inkhat a tōksōt sik a le’ntluk a kae. 

18Pathen in ahnenga, “Isaac a inphut nang in sōn leh pâr nanei sik,” aleitipek. 

19Pathen in Isaac kha thina inphut amanhring tor nôk ti hi Abraham in 
amandonsōt, khana a’nhri kapōa khan, Abraham in Isaac kha thina inphut 
aleichen male nôk a kae. 

20Taksen jâra Isaac in Jacob leh Esau hei hnunga vângṭhat antachen sik chunga 
intepna aleineia kae. 

21Taksen jâra Jacob in athimak hma Joseph sahei mahâmṭhat apek et heia kae. 
Akhōnghrea in-ngaia Pathen aleikamuk. 

22Taksen jâra Joseph in athi sik ting, Israel sahe’n Egypt ram antadahlon sik 
ṭong ahria, ataksa kha heikhonga tlopek sik mo tia aleimanthei heia kae. 

23Taksen jâra Moses a’ntetsōa anu leh apa’n thla 3 anleithup a kae. Anmani’n 
naite hmeṭhat kha anhmua rengpa ṭongpek sukkhōi sik kha leiṭit mak hei. 

24Taksen jâra Moses alen pha, Pharaoh sanu tamanhring sapa a’nti sik leihnōm 
mak a kae. 

25Pha bongkhat setna kha hōipui sik kanek a Pathen mihei leh khōdeng theisap 
sik kha amadu jôk a kae. 

26Egypt karōi rakip nei sik kanek a Messiah sik jâra sungde sik khan man anei 
jôk ti hi ahong mandonsōt, ajârchu ahmit khan hnunga tloman achen sik kha a-
en ṭhak a kae. 

27Taksen jâra Moses’n rengpa hnuknat sik kha ṭit loa Egypt adahlona kae. Hmit 
a hmulo Pathen kha ahmu jo kapōa, hnung inle sik kha leihnōm mak. 

28Taksen jâra Ama’n Rakan Kût asyema, Thina ngeva khan Israel sa upapen hei 
kha athat makna sik, kot khâr chunga thisen kathing thlōnna sik ṭong apek a 
kae. 

29Taksen jâra Israel sahe’n Tuipui Kasen kha ralei kachâr kapōa anta 
leirakansōt kae; Egypt mihe’n rakan sik anrei pha, tuipui khan amadesō heia 
kae. 

30Taksen jâra Jericho khōpui akimvea Israel sahe’n ni 7 anvesō pha, kurpui bang 
kachima kae. 

31Taksen jâra Rahab notinu khan ram kathlirle hei kha a-inna ṭhōn leh re kapōa 
amathlung hei jâra, Pathen ṭong kajuimak hei leh thatsōm sik heia inphut 
hukmanhringna achen a kae. 

32Kalahri sik mo? Gideon, Barak, Samson, Jephtha, David, Samuel, khana 
sânkathemhei ṭong hrina sik pha om mak joa kae. 

33Taksenna inphut anmani’n ram pumpui re antuk a antorsō. Anmani’n akadik 
kha anleitlo khana Pathen ṭongtep pekna hei kha anleichen. Anmani’n 
shabakkaihei bei anleihip, 

34hmei thlupui male anleimandai, chemjâma thina sik a inphut leikasōk hei. 
Anmani leikatlâksam hei, tâk akahrat hongkachang hei; anmani rehmun a re 
kahrattak hongkachang heia ram hlop remihei kha antor heia kae. 

35Taksenna inphut nupui he’n akathi an-innshung mihei akahring male hei kha 
anhmu nôk hei. Alak-hei kha’n taksenna masō sik anhnōm mak jâra, hringkhō 
kaṭhachet a anhring theina sik, suk manrimna andea kathi jo hei. 

36Ṭhahrep anmanuisō heia anvōk hei, khana alak-hei kha ankhit heia kurkhum 
a ankhum heia kae. 

37Anmani hlung vâng andenghlon hei, thing-âtna vâng bong hni anmasōk hei, 
khana chemjâm vâng antuk hlon heia kae. Anmani kemōng vun a-emak leh ke 
vun an-insia kalônle hei, sara changna, suk manrimna khana ênga tlona hei 
anleide. 

38Anmani sik a raleichung hi akaṭha leichang mak jo. Anmani rekatlân kapōa, 
nêrdiram thōia, tlânga, dâma, kōk a, khura kalôn-invai heia kae. 

39Taksen jâra anmani’n heituk kaṭha thuhming kha antachen jo mo! Kha’num 
Pathen ṭongtep pek hei khachu leihmu mak hei, 

40ajârchu Pathen in eini sik a akaṭhachet mantlukna alaneipek mea kae. Eini leh 
ni’nthlop leh rōk anmani pui tlukna akae sik kha ama ṭōn mantlukna kha kae. 

Hebrewhei 12 

Nipa Pathen 
1Eini sik a nikimvea sâkhi mi katamtak ninei hei. Achang jâra nihlam hrona 
heirakip a leh set tamatu tlitna sik mea inphut inhesōt rih, nihma ka-om nibitin 
hmun kajōna tlân rih. 

2A’nphutbia inphut a’nchaina katlung nitaksen inhngatna Jesu kha enṭhak rih. 
Ama’n thingrake jâra khan aṭōntlo kha leihai mak. Akahai kanek a inpâk na’n 
ahngâk ṭhak kha amandona thingrake chunga hme kasetak a athi sik kha heite 
khôk leisak mak, khana tûnhin Pathen len in-ongna changting in-onga kae. 

3Aleithōk hei seng kha mandon ruh; mikasehei khangtuk hrep hōtna aleide kha! 
Khava jâra nangni nanbinga haina sik nanratha manset mak ruh. 

4Ajârchu nangni’n set kadōia re nan-intukpuina shunga hin thina katlunga 
la’ndōipui mak hi chei. 

5Nanmalung ngamna sik Pathen in asa kapōa amathokna chei ṭong kha 
nantamahngi jo mo? “Kasa, Rōngpu’n amanse che pha, kaṭha rangei roh, khana 
arasei che pha, namalung mathla mak roh. 

6Ajârchu Rōngpu’n amalungset rakip hei kha amanse hei, khana ama’n asa 
manchang sik a arahlâng rakip hei kha akarâk heia kae.” 

7Pa mansena chei inkhat a inlo una nan-inrimna hei kha dehrat ruh; ajârchu 
nan-inrimna khan Pathen in asa kapōa amandon chei ti hi amalâr. Apa’n 
amanse mak sa aka-om phung mo? 

8Asa rakip hei kapōa karâkna aneimak chei inchu, nangni asatak changmak 
chei, sajai sa chei kha kae. 

9Eini mihring pa kachang he’nchu, eini ankarâk me khana eini’n nikaja heia kae. 
Kha achang inchu, rathla Pa hnenga khan chu heituk akakhe chet a a’npek 
inhlut sik me leh akahring sik me mo! 

10Taksa mihring pa he’n pha bongkhat rōk anmani’n kadik antina hlam a khan 
antamanse me kae. Tâk-kha Pathen inchu eini ṭhatna sik, ama inthengna kha 
nichenpui theina sik atloa kae. 

11Eini karâkna apek me pha, eini sik inpâkna changloa inrengna sik leika-ang, 
inpâk mak me. Achang ravâng khang khava karâk a mandikna hei kha hnunga 
chu malung mōngna sik hringkhō kadik kara an-inlōk a kae. 

Mansena leh Rakôkna 
12Nankut kazeng hei kha kalâng ruh, khana nanmarkhup innok kha manngar 
ruh! 

13Khana nanke kangōi kha azeng makna sik leh adamna sik hlam intluna khan 
seṭhak ruh. 

14Mi rakip leh intōk inchamna sik leh hringkhō inthenga omna sik tak intlo ruh, 
ajârchu khava loa chu tûte’n Rōngpu kha hmutor mak ning. 

15Pathen maritna inphut hnung inle makna sik insing thei ruh. Tûte inkhat 
kahar kakha kapōa ahong kakeksōt a atûr khan bōina katamtak insō kha 
changmak rasoh. 

16Esau in sa upa achangna rathachen kha thlai sâk khat rōk vâng a’njōrsōt 
kapōa omchen kaṭhamak leh rathla katlâksam tûte hongchang mak hei rasoh. 

17Hnunga ama’n apa vângpek sik kha amadua hmit-rathli pum a ajōng ravâng, 
aleitlosa jo kha thleng nôkna sik ahlam ahmutor mak jo jâra le’npek mak jo ti 
nangni’n nanmanhret. 

18Nangni tamanhret thei sik a, Sinai Tlânga hmei male, khō kajing leh lungdong 
pum a, thlipui thlihrem leh inṭhōia Israel mipuihei hong kapōa khan nangni chu 
lahong mak chei, 

19Nangni pengkun mahring leh kahre rasa inhnaktak leh hongmak chei. 
Anmani chu rasa hei kha anthei pha, ṭonghlop rasa anthei nôk makna sik 
anleingek, 

20ajârchu hiva ṭongpek hi detor mak hei, khachu, “Ranhring inkhat in hmebung 
kha avatôn inchu, khava ranhring kha hlung vâng denghlon sik kae,” 

21Khava antahmu kha khangtuk hrep a ṭit ka-om, ajârchu Moses’n, “Kei kaṭihêr 
eng khana innok eng,” ati. 

22Khava kanek a nangni chu, akahring ṭhak Pathen omna khōpui Zion Tlâng, 
marvân Jerusalem, ngeva lishing raja omna khan akahong jo chei kae. 

23Marvâna rahming inzet inhlut hei, Pathen sa-upahei inpâk a intûpna khan 
nangni kahong jo chei; khana mi rakip ṭongkatan Pathen hneng leh pui katluk 
a asyem mikadik-hei rathlahei hneng kahong jo chei. 

24Intepna ther kasyem Jesu hneng leh Abel thisen kanek a akaṭhachet intepna 
athisen inthek khumna khan kahong jo chei. 

25Khava jâra ṭong kahripa ṭong kha nanthei kada makna sik insing thei ruh. 
Raleichunga rathla ṭong kapekpa inngeimak kha leitlânsōt tor mak. Kha achang 
inchu marvâna inphut ṭong jōng kahripa ṭong kha nirangei mak inchu heituk 
kakhe chet a tlânsōt a’ntak sik mo! 

26Khava lai khan ama rasa khan ralei akatlir mannok a kae, tâk tûnchu ama’n 
ṭong atep a, “Ke’n vōi khat nôk ralei rōk changloa marvân um kakatlir mannok 
sik a kae,” ati. 

27“Vōi khat nôk,” inti hin kutsyem rakip akanok nôk sik, alosōt sik tina leh 
akatlir mannok mak neinâk-hei rōk aka-om sik jo hei kha amalâr. 

28Khava jâra eini’n a’nhling tor mak rengram kha nichen jo jâra inpâk rih. 
Pathen kha eini’n ṭittak leh kajatak a amalung nimantlaina sik kamuk me sona 
manpâk rih; 

29ajârchu ni-Pathen kha roman hmangna hmei malekhet kha kae. 

Hebrewhei 13 

Pathen Heikhonga Mantlai sik 
1Christa a sōpui kapōtak a khat leh khat inlungset ṭhak ruh. 

2Nan-inna khōhme ralam theina sik mandon ruh. Khanga antloa mi ṭhahrep in 
manhret phâkloa marvân tirlehei an-ina antamathlung heia antaralam leika-
om hei. 

3Kurkhum a a’nkhum hei kha, nangni’m anmani leh a’nkhumsa ung kae tia 
mandon ruh. Khōdeng katheihei kha, anmani kapōa nangni’m khōdeng 
nantathei kae tia mandon ruh. 

4Luhông hi mi rakip in kaja hei rasoh, khana apuise leh anuhmei kha khat leh 
khat taksenthei chang hei rasoh. Mikajông leh omchen kadikmak khachu 
Pathen in anṭong atan sik kae. 

5Sêr madu hringkhō kha masō ruh, nannei khakham kha tlaipui ruh. Ajârchu 
Pathen in ati jo, “Ke’n nangni dahlon mak chei ning, masō’m masō mak chei 
ning.” 

6Kangamtak a om rih khana hinga ti rih: “Rōngpu hi kei inthōpui kae, kei ṭimak 
ning! Mihe’n kachunga heimo antatlo tor sik eng?” 

7Pathen ṭong nanhnenga nankahri pek, hlamkakei marō hei kha mandonsōt hei 
ruh. Anmani heikhonga aleikahring heia aleikathi hei mo ti kha mandonsōt hei 
una, anmani taksenna kha inchu ruh. 

8Jesu Christa khachu jâning, tuning, khana ahei tik a angangai kae. 

9Akadik hlam a inphut ahlopdet mantheina akadik mak khan ṭhōi mak chei 
rasoh. Thlaisâk chunga dân jui kha changloa, Pathen maritna shunga ratha a 
ngarna chen sik kha kaṭha jôk; khana dân kajuihei kha’n inthōpuina heite 
chendek mak heia kae. 

10Jehudihei bek-rabuk shunga ṭōn inzen thempuhei kha’n eini maichâm chunga 
inthoina hi sâkna sik ratha neimak hei. 

11Jehudihei Thempu Kalen khan ran thisen kha Hmun Inthengpena khan set-
inthoina avatōk a kae; tâk ran taksapum khachu kurvâng langting anro heia 
kae. 

12Khava jâra Jesu’n athisen vâng mihei setna manthengna sik, khōpui sōngkot 
vângting akathi kae. 

13Khava jâra ama inzakna kachenpui sik a ahnenga kurvâng langting vase rih. 

14Ajârchu eini hiva raleichunga hin inthlengtik kaneimak khōpui neimak me; 
khava jâra eini’n akajōng sik khōpui kha ni-enṭhak kae. 

15Khava jâra eini’n Jesua ni’nthoina kapōa, nibei vânga ama hi Rōngpu kae tia 
phôngsōtna, achoi ka-ânna kha Pathen hneng tōkthak rih. 

16Khat leh khat inbômtōa ṭōn kaṭha tlo sik mahngi mak ruh; ajârchu Pathen 
malung tlaina sik inthoina kha hi kae. 

17Nanhlam kakeihei ṭong rangei ruh khana jui hei ruh. Anṭōntlo tintana kha 
Pathen hneng antalapek nger sik achang jâra, inhngaloa nanrathla kha anta-en 
ṭhak kae. Anṭong nanjui inchu, anṭōn kha inpâktak a antlo sik. Khava loa malung 
inrim pum a ṭōn antlo sik inchu nangni sik a hnemmak ning. 

18Keini sik aderpek ṭhak ruh. Keini’n a’nthengseng mandon ṭhen theina kha 
kannei ti kanmanhret, ajârchu pha rakip a keini’n ṭōn kadik kantlohnōm ṭhak a 
kae. 

19Khana kei Pathen in nanhnenga inranga ahei tirna sik eng, akakhe chet a kei 
sik aderpek ruh tia kakhôktak a kahei ngek chei kae. 

Achaina Derna 
20-21Athisen vâng kumsôt intepna chunga mêrchîkna intatkhum Kemōng 
Kakhem Kalen, ni-Rōngpu Jesu kha thia inphut Pathen in akei mathōi jo. 
Mōngna Pathen lungdo kha nantlona sik, ama’n akaṭha nanta rangei rakip pek 
chei rasoh, khana Jesu Christa jâra keini chunga ama tlaina kha intlo rasoh. 
Khana Christa kha are-rea lûrṭhak rasoh! Amen. 

Achaina Ṭonghei 
22Kasōpuihei, hinna mathokna ṭong hi dehrattak a nanta rangei sik a kangek 
chei; ajârchu hiva chithi kaheimazet chei hi akaseitak changmak. 

23Nisōpui Timothy kurkhum a inphut masō achang jo hi nantamanhret sik 
kamadu. Ama inrangtak a ahong tlung bei inchu, nangni leh inhmuna sik a 
kahong pha, amale he’nṭhōi sik ung. 

24Pathen mihei leh nanhlam kakeihei seng hnenga kanchibei leipek hei ruh. 
Italy a ka-om nuhmei-pase sōpui he’n chibei anheitlo chei. 

25Pathen maritna khan nankhenga ompui chei rasoh. 

James 

James 1 

1Rōngpu Jesu Christa leh Pathen sōk James a inphut: Vânhnōi raleichunga 
inchek-chaia ka-om Pathen mi rakip hneng chibei kahei tlochei. 

Taksen leh Singna 
2Kasōpuihei, mathlemna rakip nanchunga ahong tlung pha leh kanmahâm 
kaṭha tia mandon ruh, 

3khang khava mathlemna kha nantaksen in ator pha, khana inphut detorna 
ratha nannei ti kha nanmanhret. 

4Nande hratna khan heite katlasam mak, pui katluk kha nanchangna sik 
nanhlam hrona tlâksamloa aṭhōi chei ti kha manchên ruh. 

5Tâk-kha nankâra tu achang inum singna tinga akatlasam a-om inchu anikapek 
sik Pathen hneng ama’n der rasoh, ajârchu Pathen in mi rakip malung kalentak 
a leh marittak a apek hei kae. 

6Tâk-kha nander pha leh nanta taksen nger sik khana malung inkei-chiona 
nantanei hêrmak sik kae. Tu achang inum malung inkei-chiona kanei mi khachu 
tuipui chunga thli tasêmlele tui in-nông kapō kha kae. 

7-8Khang khava mihei, anmalung syem manṭhat torlo hei khana antlona rakip a 
ṭong chaisōt torlo hei kha’n Rōngpua inphut heikhat kanhmu sik tia mandon 
mak hei rasoh. 

Sara leh Akahao 
9Christian sara kachang hei kha Pathen in akadom manshâng hei pha ala’npâk 
nger sik hei kae, 

10khana Christian mikahaohei kha Pathen in asuk manhnem hei pha ala’npâk 
sik hei kae. Ajârchu nei leh hao kha kaharpâr aṭōi kapōa ala’nhmang sik kae. 

11Kani ahong inshâng pha, kahar kha aset mankânga, apâr kha amanvōi, khana 
aṭhatna kha kaṭi jo. Khava kapōa mikahao kha’m inveina sik anse anhongna 
a’nhmang sik hei kae. 

Enmansinna leh Mathlemna 
12Enmansinna shunga taksenthei kachang ṭhak kha mikahōihei kae, ajârchu 
enmansinna kha anrakan tor inchu, Pathen in alungset hei hneng pek sik a 
aṭong tepsa hringna lenlukhu kha tloman antarahlâng sik kae. 

13Khang khava enmansinna khan amathlem he’nchu, “Hiva mathlemna hi 
Pathena inphut akahong kae,” tia antatimak sik kae. Ajârchu akaṭhamak in 
Pathen mathlem tor mak, khana ama khet inum tûte mathlem mak. 

14Tâk-kha mihei kha anbing ṭhatmak madu rangeina khan châng akam heia 
aṭhōi hei pha mathlemna akatla hei kae. 

15Khana anmani ṭhatmak madu rangeina kha hong injōra setna amatet, khana 
setna khan pui ahongtluk pha, thina amatet a kae. 

16Kasōpui marit hei, hōnmathlâk a om mak ruh! 

17Kutchoi kaṭha rakip leh kutchoi pui katluk rakip marvâna inphut kae; 
khavakha marvâna vârhei kasyem, inthlengtik kaneimak khana ahmai amahea 
inthim insōmak, Pathena inphut kae. 

18Akutsyem rakip kâra eini’n hma inkeipen kha nichang theina sik, ṭongdik 
vâng khan alungdotak a ajōngṭhōi jo me. 

Ṭong Rangei leh Ṭōntlo 
19Kasōpui marit hei, hivahi mandon ruh! Mi rakip in rangeina ting chu inrang 
ruh, tâk ṭonghrina ting leh hnuk natna ting chu in-êng ruh. 

20Mihring hnuk natna hin Pathen tamantluk dikna kha chenthei mak. 

21Khava jâra a’nthengmak leh akadik mak omchen rakip a inphut tlânsōt ruh. 
Pathen hneng hlut ruh, khana nankahuk inhringtor sik ṭong nanmalung shunga 
aling jo kha rahlâng ruh. 

22Ama ṭong nantathei hnâm vâng khan nangni nanbinga inhōn inthla mak ruh. 

23Ajârchu tu achang inum aṭong kathei jo tâk ṭōnna akatlomak mi kha thle enna 
ahme ka-en mi inkhat kapō kae. 

24Ama’n athle kha kaṭhadek a a-en jo khana kasesōt jo khana khatak khan ahme 
pō kha amahngi jo. 

25Tâk-kha mihring ning leh hnōma a’nsō puikatluk dân chunga malung akahlut 
ṭhak hei, môk a anrangei leh antamahngi bât changlo, tâk ṭōn vâng akatlosōt hei 
kha, anṭōn tlona chunga Pathen in vângṭhat apek sik hei. 

26Nangni tu inkhat in bektinga malung kahlut eng tia a’ndon mo? Nangni’n 
nanmalei nankhim tor mak inchu, nangni bekṭong kha ahnemna kase leh 
nanbinga a’nhōn inthla chei kae. 

27Pa Pathen in akadik leh a’ntheng bekṭong tia alo khachu hi kae: nu leh pa 
kasehei leh renghmeihei khōdengthei pha ensui sik khana raleichung hōn 
mathlâkna inphut binga sōksōt sik hi kae. 

James 2 

Ôtum Neimakna sik a Mansena 
1Kasōpuihei, akalûr Rōngpu, ni-Rōngpu Jesu Christa akataksen kachang chei in 
mihei kha anvâng phông hmaisō kajana in-anglo hêra razen mak hei ruh. 

2Tekâk inkhat a nan-intûpna mikanei sana kutkhi leh pōnsi derkei innetak a 
a’nvon inkhat leh sara pōn leh der kaṭetsâp a’nvon inkhat kahong heia kae. 

3Nangni’n ret kaṭhapa khachu nankaja a ahnenga, “Nang hiva hmun kahōipena 
in-ong roh,” nantia, khana Sarapa hneng khan, “Nang chu khang’khan ngir roh, 
a-emak leh kakekunga raleia in-ong roh,” nantia achang inchu, 

4nanmalung kadikmak khan, nankâra khōiṭhenna nansyem jâra nangni nanṭhe 
joa kae. 

5Kasōpui marit hei, rangei ruh! Hiva raleichunga sarahei kha taksenna langa 
akahao sik a, khana ama inlungset hei sik a, aṭongteppek Rengram kha akachen 
sik a, Pathen in akadei hei kae. 

6Tâk-kha sarahei kha kajamak hei chei! Tuhei mo nangni kasuk inrim leh ṭong 
tanna nankakeihei kha? Mikaneihei hi kae! 

7Nanhnenga a’npek rahming kaṭha akahri inset hei kha anmani hei hi kae. 

8Ṭong Inthenga a’nhmu, “Nang nabinga na’nlungset kapōa, nakhō naven 
lungset roh,” inti Rengram dân hi nangni’n nanjui inchu, akadik kha nantlo sik. 

9Tâk-kha nangni’n mi hmai nan-ena mi nanrazen inchu, setna ṭhena kha nantlo 
jo khana dân kasuk khōi inkhat a Dân khan amaset jo chei. 

10Ajârchu tu achang inum ṭongpek inkhat kasuk khōi khan akhenga asuk khōia 
aṭhe jo kae. 

11Ajârchu, “Jông mak ruh,” kati inkhat khan, “Mi that mak ruh,” hi’m atisa kae. 
Nanjông mak inum mi nanthat inchu, dân kasuk khōi jo chei kae. 

12Eini ning leh hnōma ani’nsō dân khan anchunga ṭong alatan sik mihei kapōa 
nanbinga inlo una ṭonghri ruh khana ṭōntlo ruh. 

13Ajârchu maritna kaneimak mi kha Pathen in aṭong atan pha marit a tlomak 
ning; tâk maritna khan ṭong tanna kha ator. 

Taksen leh Ṭōntlo 
14Kasōpuihei! Mihe’n taksenna kannei ti hei sona anṭōnchu anmalâr tor mak 
inchu heiṭhatna mo aka-om? Khava taksenna khan ahuk tor sik hei mo? 

15Tekâk inkhat a sōpui pōn leh der khana sâk leh in kaneimak ka-om hei. 

16Nangni’n anhnenga, “Pathen in mahâmṭhat pek chei rasoh! Kaluma om-una, 
kakhop a sâk ruh,” tihei una, ahringkhō khôkna khachu nanpek mak hei ine 
heimo aṭhatna aka-om? 

17Khava jâra taksen kha’m khanga kati: abing rōk a ṭōn kasea chu, taksen hi 
akathi kae. 

18Tâk-kha mi inkhat in ahri sik, “Mi inkhat in taksenna anei khana inkhat in ṭōn 
tlona anei.” Kei masônna khachu hi kae, “Ṭōntlo kasea heikhong mo mi inkhat 
in taksen kha anei tor amanhmu roh. Ṭōntlo vânga kei taksenna chu kamanhmu 
sik che.” 

19Pathen inkhat rōk ka-om ti nang in nataksen mo? Kaṭha! ṭai he’num antaksen, 
khana anṭit a anratha innok. 

20Eh mikamo! Ṭōn kase taksen khachu ahnemna om mak ti malârpek sik che 
namadu mo? 

21Nipu Abraham kha heikhong mo Pathen leh kadiksap a aleika-om? Ama’n 
asapa Isaac kha maichâm chunga atōksōt pha, aṭōn tlona vânga kae. 

22Namanhret tor mo? Ataksenna leh aṭōntlo kha a’nṭhōi hei kae; ataksenna kha 
aṭōn tlona vânga pui amathluk kae? 

23Khana hinga akahri ṭong intheng kha hui hong katlung jo, “Abraham in Pathen 
ataksen, khana ama’n ataksen jâra Pathen in mikadik inkhat a alo.” Khava jâra 
Abraham kha Pathen ṭhōnpa inti. 

24Khan chu, mihei ṭōntlo vâng khan Pathen leh mandiksap hei kae, antaksenna 
rōk jâra changmak ti hi nanhmu jo. 

25Rahab notinu kha’m kha leh a’n-anghrep kae. Ama’n Jehudi rirûk a ramkathlir 
hei kha aleiralam heia hlam hlopting antlânsōtna sik ale’nthōpui hei, khava 
aṭōn jâra khan amanu kha Pathen leh mandik sapna achen kae. 

26Khava jâra, rathla kase taksa kha akathisa a-e kapōa, ṭōn kase taksen kha’m 
akathi kae. 

James 3 

Malei 
1Kasōpuihei, nangni mi katamtak mi’nthei akachangmak sik chei kae. 
Nantamanhret kapōa, eini mi’nthei me hi milak-hei kanek a kakhôk chet a 
niṭong antan sik kae. 

2Eini mi rakip in ṭhena ninei ri. Tâk-kha mi inkhat in aṭong hrina ṭhena aneihêr 
mak inchu, ama kha ataksa pumpui insur tor pui katluk mi inkhat kae. 

3Eini’n niracham manjuina sik beirâk hrui kha shakor beia nithōna kae, khana 
nimaduduna ting nimanse tor. 

4Khan chu rakōng so mandon ruh: akalen hlok chu kae, khana thlihrâng inhnak 
inchu asemtlentor, tâk akatôrpa’n rakōng makhe vâng amadu-duna atôra kae. 

5Khava kapōa malei hi’m kae: akasintek chu kae, tâk akalentak chunga in-orna 
ṭong ahrisōt tor. Heituk kalen ramthip kha hmeirasi inkhat in aro mankângsō 
tor kha mandon ruh! 

6Khana malei hi hmei kapō inkhat kae. Hivahi akaṭhe omna hmun inkhat kae, 
nitaksa shunga hmun ahlōa akaṭhamak kha nihringkhō katlung bit a asemsōt 
kae. Hivahin nihringkhō katlung bit a kathi hmeikhura inphut ahong kasōk 
hmei leh inthoia kakânga kae. 

7Mihring in ranhring rakip alâk mannema aracham amanjuitor, ramshahei, 
vahei, abok a insônhei, khana ngahei. 

8Tâk-kha tûte inkhat in malei hichu lâk mannemtor mak. Hivahi ṭhamak khana 
lâktor changmak, thina tûr kasip a kae! 

9Eini’n malei hi ni-Rōngpu leh ni-Pa choi ka-ânna nihmang, khan chu Pathen 
kapōa asyem, jo milak-hei hâksêrna’m nihmanga kae. 

10Bei inkhat rōk a inphut manpâkna ṭong leh hâksêrna ṭong kasōk a kae. 
Kasōpuihei, hivahi akachangmak sik kae! 

11Tuiripût inkhat rōk in akathlum leh akakha tui pûtsap mak! 

12Kasōpuihei, theichang kunga olive inramak, khana vomhrui jâma theichang 
inra phungmak; a-emak leh chikhura inphut tuitak sōk theimak a kae. 

Chungtinga Inphut Singna 
13Nankâra mikasing, manhretna kanei ka-om mo? Anmani’n singna leh malung 
innem vâng ṭōn kaṭha tloa, hringkhō kaṭha vâng khan antamalâr sik kae. 

14Tâk-kha nanmalung shunga thangsetna, enkadana, tabinga ngeitōna a-om 
inchu, nansingna chunga in-orna ṭongsō vâng akadik kadōia set nôk mak ruh. 

15Hinghiva singna hi marvâna inphut akajōng changmak; raleichung ta kae, 
hiva hichu rathla aka-emak ṭai kae. 

16Ajârchu thangsetna leh tabing ngeitōna omna khan akaṭhamak rakip leh 
inhmakna kha aka-om kae. 

17Tâk-kha chunga inphut a singna khachu, hma inkeipena a’ntheng kae; khan 
chu mōngna kasip, nunkahōi, ṭhōn changtheina kha kae; hivahin lum lona kasip 
khana ṭōn kaṭha kara khômna kha amannei; hivahi inṭhat hlemsakna leh ôtum 
aka-om hêrmak kha kae. 

18Khana intōk inchamna katlo he’n malung kadaia antavor hmuchi kara 
antakhôm khachu ṭhatna hi kae. 

James 4 

Vânhnōi Ralei leh Ṭhōnchang 
1Nankâra innâk-inse rakip hei hi khona inphut ahong kasōk mo? Khavakha 
nanmalung shunga a’nseṭhak hei, hōina maduna inphut ahong kasōk changmak 
mo? 

2Nangni’n heikhat nanmadu, tâk nei tor mak chei, khava jâra mi that sik a intluk 
chei; neinâk-hei nanmaduhêr, tâk nei tor mak chei, khava jâra innâk chei khana 
inse chei. Nanta madu kha chenmak chei ajârchu khavakha Pathen hneng 
dermak chei. 

3Khana nangni’n nander pha hmumak chei ajârchu nanmalung rôn dikmak a 
kae; nanbing hōina sik a nandera kae. 

4Eh taksenthei kachangmak mihei! Vânhnōi ṭhōn changna hi Pathen kadōi kae 
ti manhret mak chei mo? Tu achang inum vânhnōi ṭhōn chang sik indu khan 
Pathen kadōia a’nsyem hei kae. 

5Ṭong intheng in hinga ahri hi adikna heite om mak tia mandon mak ruh, 
“Pathen in nishunga adapek me rathla khan ṭit ka-om tak madu rangeina kasip 
hêra kae.” 

6Tâk-kha Pathen tapek maritna kha kangar chet jôk. Ajârchu ṭong intheng in 
hinga ahri, “Pathen in a’nlensak kha akhar, tâk a’nsinsak kha maritna apek.” 

7Khava jâra nangni Pathen hneng hlut ruh. Diabol kha ting ruh, khan chu 
nangnia inphut katlân sik jo. 

8Pathen heihnai ruh, khan chu ama’n ahei hnai sik chei. Eh mikaset-hei; nankut 
sôp mantheng ruh! Eh a’nhri inṭhat hei, nanmalung mantheng ruh! 

9Inrim una peng ruh, ṭap ruh, nanmanuina kha ṭapna vâng, nan-inpâkna kha 
malung natna vâng manthleng ruh! 

10Pathen ângshunga insinsak ruh, kha achang inchu ama’n akadom manshâng 
sik chei. 

Sōpui Inkhat Chunga Ṭongtan makna sik Mansena 
11Kasōpuihei, nangni inkhat leh inkhat inhri insettō mak ruh. Tu achang inum 
asōpui kahri inset khana ṭongkatan mi khan Dân kha ahri maset a a-ensin kae. 
Nangni’n Dân chunga ṭong nantatan achang inchu nangni Dân kajui kha 
changmak chei, tâk aka-ensin chei kae. 

12Pathen rōk kha dân kapek leh ṭongkatan kae. Ama rōk in ahuk manhring tor 
khana asuk manhmang tor. Tu mo inkhat chunga ṭongkatan nang tu eng mo kae 
tia a’ndon che? 

In-orna Chunga Mansena 
13Hinga, “Tuning a-emak leh jîng kania sova khōpuia sōn vase me sona tûnkum 
chu va’nvei rih,” tia akahri nangni tûn rangei ruh. 

14Jîng kania nanhringkhō kha hei-achang sik nangni’n manhret mak chei! 
Nangni chu pha bongkhat rōk a’nhmua a’nhmangloi hmeikhu bobkhat 
kapōhrep chei kae. 

15Nanta hri sik khachu: “Rōngpu’n ahnōm pek mea achang inchu, kahring 
kadam sik me khan chu kha leh kha nitlo sik,” ti ruh. 

16Tâk-kha tûn nangni inlensak chei khana in-or chei; khang khava in-orna rakip 
kha dikmak. 

17Khava jâra akaṭha tlo sik a inhret, akatlomak hei kha setna ṭhena akaneihei 
kae. 

James 5 

Mikaneihei Mansena 
1Khana tûn, mikaneihei, rangei ruh! Nanchunga inrimna ajōng katlung sik jâra 
khan ṭap una ṭajai sui ruh! 

2Nanneihei kaṭopsō jo, nanpōn nanderhei ra-nge in asâksō jo. 

3Nansana dangkahei kha thir-ek in akatōm sō jo, khana hiva thir-ek hin 
nanchunga sâkhi kae khana hmei kapōa aro mathlum sik chei. Hiva kani hnung 
intongting hin karōi hingja nanmanbuk joa kae. 

4Nanhleia ratha nantamanrōi hei khachu aman pek mak chei. Anrasa nei kha 
rangei pek hei ruh. Nansâng kakhôm hei malung hōimak a an-ông rasa khan 
akahratpen Rōngpu, Pathen omna langa hong katlung jo. 

5Hiva raleichunga hurna leh êmna pui katluk a nanhringkhō nanhmang joa kae. 
Mi thatna kani ninga sik nanbinga invei inthai jo chei. 

6Nangni’n ṭhenakase hei maset nanpek heia nanthat hei khana anmani’n heite 
ating tor mak hei. 

Dehrat leh derna 
7Khava jâra kasōpuihei, Rōngpu ajōngmak kârseng dehrat ruh. Hlei kathlō 
mipa’n ahleia mankatam sâng akasōk sik kha dehrattak a ahngâk kha enruh. 
Ama’n ṭhekhō leh zerkhō inchoi sik kha dehrattak a ahngâk a kae. 

8Nangni’num khang’khan de akahrat sik chei kae. Nan-inhōrna kha inshângtak 
a da ruh, ajârchu Rōngpu jōngna sik kani kha kahnai jo. 

9Sōpuihei, Pathen in nanṭong atanmakna sik, inkhat leh inkhat ṭong inneimak 
ruh! Ṭong katanpa kha hong kahnai jo, ahong inlâr sik a intluk jo. 

10Sōpuihei, Rōngpu rahminga ṭongkahri sânkathemhei kha mandon hei ruh. 
Anmani kha dehrat leh thōk-hratna tekâk a lo hei ruh. 

11Anmani’n andehrat jâra mikahōi niti hei. Job dehratna kha nangni’n nanthei 
jo, khana achaina Job sik heimo Rōngpu’n apek kha’m nanmanhret. Ajârchu 
Rōngpu kha maritna leh lum lona akasip kae. 

12 Kasōpuihei, heirakip chunga, nangni ṭong nan-intep pha inhâksêr mak ruh; 
marvân kapan a, ralei kapan a, heikhat kapan a inhâksêr mak ruh. Nanhnōmna 
kha “Ôk”, nandana kha “Dâng”, ti hnâm ruh, kha achang inchu nangni Pathen 
ṭong tanna thōia om mak tin chei. 

13Nankâra malung inrim aka-om mo? Nantader sik kae. Nankâra a’npâk aka-
om mo? Choi ka-ânna hla nantasak sik kae. 

14Nankâra akana aka-om mo? Rōngpu rahminga olive thai inno sik leh 
akaderpek sik bekrup upahei nantabek sik hei kae. 

15Hiva taksentak a derna hin mikana kha amandam sik, Rōngpu khan antaksa 
amandam male nôk sik hei, khana aset tlona arangei mandam pek sik hei. 

16Khava jâra nangni inkhat leh inkhat nansetnahei inhri sōttō una, nandam 
theina sik inderpek ruh. Mikadik derna khan ratha kaneitak a ṭōn atlo. 

17Elijah kha eini leh a’n-anghrep mihring inkhat kae. Ama’n malung kahluttak 
a khōsûr makna sik ader pha, kum 3 leh thla 6 khava ram a khō leisûr mak. 

18Ama’n khōsûrna sik ader nôk pha marvâna inphut khō jōng kasûra, 
raleichung in kara amajōr nôk a kae. 

19Kasōpuihei, nankâra mi inkhat akadik a inphut hlam a’nvai jo kha, mihlop 
inkhat in aheiṭhōi male nôk inchu, 

20hivahi mandon ruh: ama’n hlamlea kase mi inkhat aheiṭhōi malea achang 
inchu khava set katlopa rathla kha thina inphut ahuk sik kae, khana setna 
katamtak rangei mandamna ajōng rôn sik kae. 

Peter Inkhatna 

Peter Inkhatna 1 

1Jesu Christa sonle Peter a inphut, Pontus, Galatia, Kappadocia, Asia leh 
Bithynia ramheia rekatlâna a’nchek chaia ka-om Pathen takadei mihei hnenga. 

2Ṭong kajui sik leh athisen vâng sukmantheng sik cheia alungdotak a nangni 
akadei jo chei kae khana arathla vâng mi intheng amanchang jo chei kae. 
Maritna leh lung mōngna kha pui katluk a nanta chang rasoh. 

Inhōrna Akahring Inkhat 
3Eini’n ni-Rōngpu Jesu Christa Pa leh Pathen kha inpâkna pek rih! Ama maritna 
me jâra Jesu Christa thina inphut akei mathōina vâng khan eini hringkhōther 
apek jo me. Hivahin akahring inhōrna kha apek mansip me, 

4khava jâra Pathen in amihei sik mahâmṭhatna hingja ada kha nichenna sik 
nihma ting ni-en kae. Khahei kha anṭōi makna, an-inṭhet makna, an-invōi 
makna ram marvâna nangni sik a adapek chei. 

5Khahei kha, pha inchai ning malâr sik a a’ntluk hukmanhringna kha akachen 
sik a Pathen rathla’n nantaksenna jâra ahrunga ada jo chei nangnihei sik a kae. 

6Tûnhin pha bongkhat enmansinna katamtak nande manrim jâra nanchunga 
inrengna kha alaka-om nger sik achang inum, khava sik a khan inpâk ruh. 

7Khavahei mandonna khachu nantaksenna kadik kha mandangna sik a kae. 
A’nsetthei sana kha hmen hmei vâng enmansinna ka-om; sana kanek a 
mankatam nantaksenna khachu akasôt a-omtheina sik a enmansin nger sik kae. 
Khava sōa Jesu Christa ajo’nlâr Kani ning khan manpâkna leh lûrna khana 
kajana nangni’n natachen sik kae. 

8Nangni’m ama nanhmu mak ravâng nanlungset, khana tûn ama nanhmu mak 
ravâng nantaksena kae, khava jâra hritheilo leoa kalen leh kalûrtak a inpâk 
chei, 

9ajârchu nangni’n ama nantaksenna hlopen, nanrathla hukmanhringna kha 
nanchen jo. 

10Hiva hukmanhring chungchânga hin sânkathem he’n insing theitak a anta 
leijonga anta lei-ensui kae, khana hiva Pathen tapek sik chei mahâmṭhatna hi 
anmani’n anta leisânsōt kae. 

11Anmani’n apha kha heitik, khana heikhonga ajōng katlung sik kha jongsōtna 
sik le’nṭang hei. Christa Rathla anshunga aka-om khan aleikhing pek hei, 
Christa’n inrim ade sik leh abâna alûrna sik hridekna kha hiva pha hi kae. 

12Khava sânkathemhei ṭōntlo kha anbing hnemna sik changmak, tâk nangnihei 
hnemna sik a kae tia Pathen in anhnenga aleiphông pek hei. Khahei 

chungchânga anmani’n anta leihri kha tûn nangni’n marvâna inphut ajō’ntir 
Rathla Intheng ratha hratna vâng, Ṭong kaṭha kaphông tlângva heia inphut 
nanthei jo. Hiva ṭong hi ngevahei kapha’num antamanhret hnōm kae. 

Hringkhō Inthenga Hringna sik Bekna 
13Khava jâra ṭōn katlo sik a nanmalunga intluk ruh. Insing thei ruh khana Jesu 
Christa ajo’nlâr pha pek sik chei mahâmṭhatna chunga inhōrna pui katluk a nei 
ruh. 

14Pathen ṭong jui ruh, khana hei-inhret mak nanchanglaia madu rangeina khan 
nanhringkhō aṭhōi sik chei kha hnōm mak ruh. 

15Khava kanek a chu, nankabekpa a’ntheng kapōa nantlona rakip a intheng ruh. 

16Ṭong intheng in ahri, “Intheng ruh ajârchu Kei intheng eng.” 

17Mi rakip ama ama ṭōntlo dungjuia in-angtlinga ṭongkatan Pathen hneng 
nander pha, Apa nantia kae; kha achang inchu, nanhringkhō alaka-om seng 
hichu ama kajana hmang jo ruh. 

18Ajârchu nanpusōn heia inphut hringkhō kahnemmak nantahong chen a 
inphut, ning leh hnōma masōna apek chei kha nangni’n nanmanhret; khavakha 
a’nhmangthei sana leh dangka kapō kha changmak; 

19khavakha masetna kase leh nōrna kase kemōngte inkhat kapō, mankatamtak 
Christa inpek sōtna kha kae. 

20Vânhnōi insyem mak hma inphut Pathen in ama alei kadeisōt jo, khana kani 
hnung intonga hin nangni sik a amalârsōt jo kae. 

21Akathia inphut akei mathōia lûrna apek ama inphut nangni’n Pathen kha 
nantaksen; khava jâra nangni taksenna leh nan-inhōrna kha Pathen chunga 
a’nphun inhnet kae. 

22Khava jâra tûnchu aṭong nanjui jâra nanbinga insuk intheng jo chei, khana 
akataksen loihei chunga inthengtak a lungsetna nannei jo; nanmalung pumpuia 
lumlotak a khat leh khat inlungset jo ruh. 

23Ajârchu akathithei kachangmak, akathi hêrmak Pa inkhat sahei kapōa, 
kumleikōa Pathen ṭong kahring ṭhak vâng a’ntether jo chei kae. 

24Ṭong intheng in hing’hin ahri: “Mi rakip kahar kapō hei kae, Khana anlûrna 
rakip kha’m ram a reipâr kapō hei kae. Kahar kha kachâr ri, khana reipâr kha 
kaṭōi ria kae, 

25tâk Rōngpu ṭong khachu ahei tik a ka-om ṭhak.” 

Hiva ṭong hi nanhnenga a’nhri inthang jo Ṭong kaṭha kha kae. 

Peter Inkhatna 2 

Akahring Hlung leh Jât Intheng 
1Khava jâra ṭhatmak rakip a inphut nanbinga inkâr ruh; maleisei, inṭhat 
hlemsak, thangset, mi hnōisena tlo nôk mak ruh. 

2Ahei tik a arathla netui intheng ka-in hnōma tui kahre ṭhak, khavakha nan-inle 
nankhangna sik khana hukmanhring nanchenna sik, naipang a’ntether kha pō 
ruh. 

3ṭong intheng in ahri kapōa, “Nangni’m Rōngpu kha heituk a lungsetna akalen 
mo ti nanbinga nanmanhret jo.” 

4Akahring hlung mihe’n hnemna kasea antahlonsōt, tâk Pathen inchu 
mankatamtak a akadeisōt, Rōngpu hnenga hong ruh. 

5Hlung kahringhei kapōa hong ruh, rathla bek-inn insakna khan inhmang ruh, 
khana khan thempu intheng kapōa Jesu Christa jâra Pathen hneng rathla a leh 
hnōmpek thei inthoina ṭōn razenna kha nantlo sik. 

6Ajârchu ṭong intheng in hinga ahri: “Ke’n hlung mankatam inkhat kakadei, 
khavakha Ziona rakir hlung kaman changa kada; khana tu achang inum ama 
kataksen kha a’nhōrna kōimak ning.” 

7Hiva hlung hi nangni akataksenhei sik a mankatamtak kae; tâk akataksenmak 
hei sik a chu: “Inn kasak he’n hnemna kasea antahlonsōt jo hlung kha apui 
karônpen kachang jo.” 

8Khana ṭong intheng hlop inkhat in ahri: “Mihei inpaina sik kha hlung hi kae, 
an-inpai inthlûkna sik kha hlungpui hi kae.” Anmani inpaihei ajârchu anmani’n 
ṭong kha taksen mak hei; anmani sik a khavakha Pathen lungdo kae. 

9Tâk-kha nangni chu kadeisōt phung, Rengpa thempu, a’ntheng jât, Pathen khet 
mi, Pathen ṭōntlo inlak kahrile sik a a’nthima inphut a vâr inlak a abeksōt jo 
chei kha kae. 

10Pha khat a nangni Pathen mi leichang mak chei, tâk tûnchu ami kachang jo 
chei; pha khat a nangni Pathen maritna leimanhret mak chei, tâk tûnchu 
amaritna chei kha nanchen joa kae. 

Pathen Sōk-hei 
11Kaṭhōn marit hei, hiva vânhnōia hin khōhme leh rekatlânhei hnenga kapōa 
kahei ngek chei. Ahei tik arathla kadōiṭhak taksa tamadu leh rangei heia khan 
inpek mak ruh. 

12Limsyem inmuk he’n nangni ṭōnse nantlo tia anmaset chei pha, nanṭōn kaṭha 
tlo kha anmanhretsōt a, ama jōngna Kani ning Pathen anmanpâk theina sik, 
anmani kâra nan-omchen akaṭha sik kae. 

13Rōngpu jâra ratha kanei mihring rakip thōia om ruh: ratha kanei chunghnung 
Rengkalen Caesar thōia’m, 

14khana ama’n akaṭhamak katlohei karâkna sik a leh akaṭha katlohei choi ka-
ânna sik a ram vaikarôn akadei hei thōia’m om ruh. 

15Mikamo he’n hei manhret loa anhrina kha, nanṭōn kaṭha tlo vâng 
nantamandai sik hi Pathen in amadu chei. 

16Ning leh hnōma aka-om hei kapōa om ruh; nanning nanhnōma nan-om kha 
ṭhatmak heikhat makhuna sik manchang mak ruh, tâk Pathen sōk kapōa om 
ruh. 

17Mi rakip kaja hei ruh, akataksen nanta’nloipui hei lungset ruh, Pathen kaja 
ruh, Rengkalen Caesar kha’m kaja ruh. 

Christa Khōdengthei Tekhing 
18Sōk nangni, nankapu hei thōia a’npek inhlut nger sik chei kae, pui katluk a 
nankajana hei malâr ruh, lungset a nankarôn leh a’ndonthei hei rōk kha 
changloa, nun kasehei kha’m kaja hei ruh. 

19Nangni’m ama lungdo kha nanmanhret jâra, rahōi kasōkmak khōdeng theina 
nantathōk achang inchu, Pathen in khava sik a mahâmṭhat apek sik chei. 

20Ajârchu nangni ṭōn kadikmak nantlo jâra rahōi kasōk vōkna nanden a kha 
heimo ahnemna ka-om? Tâk-kha ṭōn kadik nantlo pha, khōdeng theina nandea 
achang inchu khava sik a khan nangni Pathen in mahâmṭhatna apek sik chei 
kae. 

21Khava sik jâra nangni Pathen in abek chei kae, ajârchu Christa khet um nangni 
sik a inrengna kha athōk a khana akebi kha nanjui theina sik inchûnathei man 
enna inkhat a adahlon pek chei kae. 

22Ama’n setna neimak; abeisōa maleisei ahrina tûte’n theiphung hêrmak. 

23Mi’n inzakna anpek pha ama’n tûte manzak male mak, inrengna ade pha mi 
maṭhitna neimak, tâk ṭongtan kadikpa Pathen chunga inhōrṭhak a ka-om. 

24Eini hi setna shunga nithi theina sik khana akadik a nihring theina sik Christa 
amatak in nisetnahei kha ataksa chunga thingrakea arôn pek me kae. Asungbi 
rôn vâng khan nangni amandam jo chei kae. 

25Nangni kemōng hlam invai kapō chei kae, achang ravâng tûnchu kemōng 
kakhempa nanrathla kahrungpa kahnung kajui sik a aheiṭhōi male jo cheia kae. 

Peter Inkhatna 3 

Puise leh Nuhmeihei 

1Khava kapōa nuhmeihei nanpuise hei ṭong thōia om ruh, ajârchu ankâra 
ṭhahrep in Pathen ṭong antaksen mak inchu, nan-omchen kaṭha vâng anmani’n 
anta hongtaksen hnōm sik kae. Nangni’n ṭong beikhat nanta hripek sik hei 
rangei mak, 

2ajârchu anmani’n nan-omchen kha heituk a’nthenga kaja ka-om mo ti kha 
anhmu sik jo. 

3Nansam a inretna nantasyem, sana dangka, pōn leh der keia hme ṭhatna sik 
vângphông ting inretmak ruh. 

4Khava kanek a, nanhme ṭhatna khan nanshunga lungri kadiktak kha a’nveisa 
sik kae, khavakha Pathen hmit ena mankatampen nun-innem leh malung kadai, 
kum leh thla’n manvōi torlo hmeṭhat kha kae. 

5Ajârchu hmalaia Pathen tinga malung kahlut, Pathena inhōrna kanei 
nuhmeihei kha khanga anpuisehei thōia ka-om heia anhme ṭhatna anleisyem. 

6Sarah kha khava kapō kae; Abraham ṭong ajuia, ka-rōngpu aleitia kae. Tûnhin 
nangni’n heite ṭit lo jen a akaṭha kha nantloa achang inchu, ama sanu jo chei 
kae. 

7Khava kapōa nangni puise he’num nannuhmeihei kha nangni kanek a 
antlâksam kha manhret hei una ompui hei ruh, ajârchu anmani um Pathen 
kutchoi pek hringna kha nangni leh nantachensap sik kae. Nanderna kha 
heite’n akhâr makna sik khang’khan tlo ruh. 

Akadik Tlo jâra Khōdengthei Dena 
8A’nchaina: nangni nankhenga malung pumkhat a mandonna inkhat rōk 
nantanei sik kae; sōpui kapōa inkhat leh inkhat inlungset ruh, inkhat leh inkhat 
insinsak leh lum inlona nei ruh. 

9Akaṭhamak kha akaṭhamak vâng male mak ruh, a-emak leh hâksêrna anikapek 
hei kha hâksêrna pek male mak hei ruh; khava kanek a, mahâmṭhat pek jôk hei 
ruh, ajârchu Pathen in abeklai chei, pek sik cheia ale’ntep kha hiva 
mahâmṭhatna hi kae. 

10Ṭong intheng in ahri kapōa: “Tu achang inum hringkhō kahōi leh pha kaṭha 
kahmu hnōm rakip in ṭong kadikmak ahri mak sik kae, khana maleisei hri 
akahai sik kae. 

11Anmani ṭhatmak a inphut a’nhesōt sik hei khana akaṭha antatlo sik kae; 
anmani anmalung pumpui vâng intōk inchamna antatlo nger sik kae. 

12Ajârchu mikadik-hei chunga Rōngpu’n a-ensui hei, khana anderna athei pek 
hei; tâk akaṭhamak katlohei chu adōi hei.” 

13Nangni ṭōn kaṭha tlona sik a nanmalung akahlut achang inchu, tu’n mo 
nanṭhat makna sik atlo sik? 

14Tâk-kha nangni’n akadik ṭōn nantlo jâra khōdeng nantathei achang inchu, 
heituk mikahōi chei mo! Tûte ṭitmak hei ruh, nanmalung um manrim mak ruh.  

15Tâk-kha nanmalunga Christa kha nan-Rōngpu manchang una kajana nei ruh. 
Nan-inhōrna kha tu mo inkhat in ader cheia achang inchu, nanhri manchên 
torna sik ahei tik a inrin ṭhak ruh, 

16tâk kajatak a leh malung innemtak a tlo ruh. Christa kahnung kajui nanchang 
jâra nan-omchen kaṭha tlo akahri inset he’n anmanuisō chei pha, anmani’n 
anṭong hrisōt a khan an-inzakna sik, nangni mandon ṭhen theina kha mantheng 
seng ruh. 

17Ṭōnse tloa demanrim sik kanek a, Pathen lungdo achang inchu ṭōn kaṭha tlo 
jâra demanrim sik kha kaṭha jôk. 

18Ajârchu, nangni Pathen hneng aṭhōi theina sik chei, mikaṭha inkhat kha 
mikaṭhamak-hei sik, Christa kha setna jâra aheitik a sik vōi khat kathi jo. Ama 
taksa a anleithat jo, tâk rathla a manhring jo kae. 

19Khana ama rathla a ahring lai khan kura a’nkhum rathlahei hneng leikasea 
ṭong avahrilea kae. 

20Khava rathlahei kha, Noah rakōng suilaia Pathen in thōk-hlatak a ahngâk hei 
khana Pathen ṭong inngeimak rathlahei kha kae. Rakōnga mi akatlômtek, 
ankhenga mi 8 rōk tuia inphut ahuksōt heia kae, 

21Hiva tui hi atûna nangnihei kahuk inhring tuihlut tlona akhing mêrchîkna 
inkhat kae, taksa innim rasi manthengna changmak, tâk mandon ṭhen theina 
vâng Pathen hneng intepna kha kae. Hivahin Jesu Christa hringsōtna jâra ahuk 
manhring jo chei. 

22Ama marvâna kakea, Pathen changting ka-oma, ngeva rakip leh marvâna 
vaikarôn rakip khana ratha kanei seng chunga vai arôn jo. 

Peter Inkhatna 4 

Hringkhō Inthlenghei 
1Christa’n taksa a aleide manrim achang jâra, nangni’m ama mandonna kapōa 
nanbinga a’nsuk inngar sik chei kae; ajârchu tu achang inum taksa akade inrim 
khan setna tlo nôk mak jo. 

2Khava jâra tuna inphut a nanralei hringkhō hi mihring tamadu dungjuia 
changloa, Pathen lungdo dungjuia akahring nger sik chei kae. 

3Ajârchu hmalai pha kasôttak limsyem inmuk hei tatlo hnōm kha nanleitlo joa 
kae. Nanhringkhō hei kha mater ka-om, hurna, ju inrui, lôpna, ju-in lôm, khana 
enhnōm kakaimak limsyem kamukna nanlei hmang joa kae. 

4Khana tûnchu nangni’n khang khava omchen inhlei leh heite khôk kasak mak 
hringkhō kha anmani nantlosap puimak hei jâra antahri maset jo chei kae. 

5Tâk-kha akahring leh akathi ṭong katan sik a a’ntluk Pathen hneng anbing et a 
antintana antapek nger sik kae. 

6Khava sik jâra Ṭong kaṭha kha mi kathihei kâr a’m a’nhri inthangle kae, mi 
rakip ṭong antan kapōa khava taksa hringkhōa ṭong antan hei chunga khan; 
anrathla hringkhōa Pathen ahring kapōa anhring theina sik hivahi anhnenga 
ava’nhri kae. 

Pathen Kutchoi pek Katinta Kaṭha 
7Heirakip a’nchaina sik pha kahnai jo. Nangni’m nander torna sik nanbinga 
insurthei una insing thei ruh. 

8Heirakip chunga nangni khat leh khat lungri tak a inlungset ruh, ajârchu 
lungset in setna katamtak akahuksia kae. 

9Beitamloa, khat leh khat khōhme inthlungtō ruh. 

10Pathen kutchoi pek katinta kathem kapōa, Pathena inphut kutchoi ahlopdet 
kutchoi achen kha alak-hei ṭhatna sik ahmang sik kae. 

11Tu achang inum ṭong kahrile khan Pathen ṭong kha ahrile sik kae; mi inzen 
kha’num Pathen tapek aratha neina dungjuia arazen sik kae, khavakha heirakip 
chunga Jesu Christa jâra Pathen kha manpâk a a-omtheina sik a kae, lûrna leh 
ratha hratna ahei tik a Christa ta kae. Amen. 

Christian Inkhat Chang jâra Khōdeng Theina 
12Kasōpui marit hei, enmansinna inhnaktak nanchunga ajōng tlung pha, akasōk 
phung hêrmak aleichang jo’num le’npir mak ruh. 

13Khava kanek a inpâk jôk ruh, ajârchu alûrna kha ajōng inlâr pha nan-inpâkna 
kha pui atluk theina sik Christa demanrimna kha nangni’n nantachenpui kae. 

14Nangni inzakna anpek chei pha inpâk ruh, ajârchu Christa kahnung kajui chei 
kae; hivahi nanchunga Pathen Rathla, lûrna Rathla kha nanchunga inhnga tina 
kae. 

15Nangni khōdeng nanthei inum mithatna jâra, inru jâra, ṭōnse tlo jâra, miṭōn 
chunga inthon inhlut jâra changmak rasoh. 

16Hei-achang inum Christian chang jâra demanrimna nantade achang inchu, 
khava sik a inzak mak ruh, tâk Christa rahming nanrôn jâra Pathen manpâk ruh. 

17Ṭongtan inphutna sik pha kha kahong jo, hma inkeipena Pathen khet mihei 
chunga ṭong antan sik kae. Eini chunga ṭongtan a’nphut achang inchu, Pathena 
inphut Ṭong kaṭha akataksenmak hei inchaina kha heimo akachang sik? 

18Ṭong intheng in ahri kapōa: “Mikaṭhahei hukmanhring sik kha hmen intak; 
kha achang inchu, Pathen ka-ôimak set karônhei sik heimo akachang sik?” 

19Kha achang inchu, Pathen lungdo dungjuia khōdeng theina kade hei kha’n 
ankasyempa, an-intepna hui inthlung ṭhakpa kha, anṭōntlo ṭhatna vâng pui 
katluk a antaksenna kha antamalâr sik kae. 

Peter Inkhatna 5 

Pathen Kemōng Rup-hei 
1Upa inkhat kachang ke’n nangni bekrup upahei hneng kahei ngek chei kae. 
Christa khōdeng theina inchênna akahmu kha kei eng kae, ahong inlâr sik lûrna 
kha ke’n chen kanei sik jo. Nanhnenga kangek chei, 

2Pathen tapek chei kemōng rup kakhem kha chang ruh, khana ratha setpuma 
changloa, ratha kahroktak a Pathen tamantlo hnōm chei dungjuia ensui hei ruh. 
Hlō rahlâng theina hrep a ṭōnkatlo changloa, malung kahluttak a ṭōnkatlo kha 
chang ruh. 

3Nantatinta hei chunga vairônna sik mandon mak ruh, tâk khava rup-hei 
ta’nchû thei kha chang ruh. 

4Khana kemōng kakhem kalen kha ahon’lâr pha, akaṭōi hêrmak sik lenlukhu 
kavâr kha nantachen sik kae. 

5Khava kapōtak a khangtherhei nangni’n upahei ṭong thōia aka-om nger sik 
chei kae. Khana nangni nankhenga khat leh khat inzentō theina sik insinsakna 
nankhōna inkhit ruh. Ajârchu ṭong intheng in ahri: “Pathen in inlensak ahōt, tâk 
insinsak chu lum alo.” 

6Khava jâra ama’n aphahrep a akadom manshângna sik chei Pathen bân ratha 
hratna thōia insinsak ruh. 

7Nanmalung inrimna rakip ahnenga pek ruh, ajârchu ama’n nangni a-ensui ṭhak 
cheia kae. 

8Inrin ṭhak ruh, insing thei ruh! Nanta’nrepui Diabol kha shabakkai inhrung 
kapōa kalôna, tu mo inkhat madehlon sik a a-enlea kae. 

9Nantaksenna manhnet una ama kha ting ruh, ajârchu raleichung rakip a 
nangni kapō akataksen he’n hi leh a’n-anghrep khōdeng theina anleide jo ti hi 
nanmanhret jo. 

10Tâk-kha nangni’n pha bongkhat inrimna nande pha, Christa leh inchunna 
shunga kumsôt a lûrna kachen sik a nankabekpa, Pathen amatak in pui 
amathluk sik chei khana akahnet, ratha kahrat, ngirna hmun inkhat apek sik 
chei. 

11Aheitik a ratha hratna atâ changṭhak rasoh! Amen. 

Achaina Chibei 
12Hiva chithi katôitek hi, ke’n taksen ka-om tak inkhat a kalo ni-Christian 
changpui, sōpui Silas inthōpuina vâng kaheimazet chei kae. Ke’n kamathok 
hnōm chei khana kei hringkhō thuhming hi kapek hnōm chei, ti chu hivahi 
Pathen maritna kadik kha kae. Hiva shunga hin ngir inhnet ruh. 

13Pathen in akadei inkhat Babylona ka-om nansōpui bekrup khan chibei ahei 
tlochei, khana kasapa Mark inum chibei ahei tlochei. 

14Inkhat leh inkhat Christian lungset a injôptō una chibei intlo ruh. Christa ta 
kachang nangni nankhenga lungmōngna’n ompui chei rasoh. 

Peter Inhnina 

Peter Inhnina 1 

1Jesu Christa sonle leh sōk inkhat kachang, Simon Peter in– Ni-Pathen leh Huk 
inhringpa Jesu Christa dikna vâng keini kapōa mankatam taksenna inkhat apek 
jo hei hneng kaheimazet kae. 

2Pathen leh ni-Rōngpu Jesu nanmanhretna inphut a, maritna leh lung mōngna 
kha pui katluk a nanta chang rasoh. 

Pathen Bekna leh Kadeina 
3Aṭhat leh alûrna kachen sik a anikabekpa nimanhretna khan, kadik a beklang 
hringkhōa nihringna sik, nirangei rakip kha Pathen ratha hratna khan apek jo 
me. 

4Hing’hin aṭong tepna kutchoi kalen leh mankatam kha apek jo me, hiva kutchoi 
vânga hin raleichunga inhmang theina madu rangeia inphut sōksōt theina sik, 
rathla omngai kha nanhongchen theina sik a kae. 

5Hiva sik jâra nantaksenna chunga ṭhatna besana sik tak intlo ruh; khan chu 
nanṭhatna chunga manhretna besa ruh; 

6manhretna chunga binga insur tor; binga insur torna chunga dehratna; 
dehratna chunga bek-ôina; 

7bek-ôina chunga Christian rangeina; rangeina chunga inlungsetna besa ruh. 

8Hivahei seng hi nantatlo sik a madu hei kae, nangni’n hivahei hi pui katluk a 
nannei inchu, ni-Rōngpu Jesu Christa manhretnating ratha hrokna leh tlo 
manhnakna nantanei sik kae. 

9Tâk-kha tu achang inum hihei kaneimak mi khachu ahmit kachoa akahla 
hmutor mak khan chu hmalaia ansetna mantheng jo hei kha amahngia kae. 

10Khava jâra, kasōpuihei, Pathen bekna chei leh akadeina chei kha manhret 
ṭhak achangna sik tlochet ruh; kha nangni’n nantlo’nchu, nantaksenna kha 
dahlon hêrmak jo tin chei. 

11Khang’khan ni-Rōngpu leh ani kahuk inhring Jesu Christa kumsôt Rengram 
hlutna sik pui katluktak ratha kha a’npek sik chei kae. 

12Khava jâra nangni’n nanta manhretsa achang inum, khana nantachen jo 
akadik a khan kahnettak a nan-om joa achang inum, hihei hi nanmahngi makna 
sik ahei tik a kahei hri ṭhak sik. 

13Khava sik jâra kei kahring lai seng hivahi nanmandonsōt ṭhakna sik 
kaheirakôk ṭhak sik chei rōk hi, kei sik akadik kae tia kamandon. 

14Ni-Rōngpu Jesu Christa’n inchêntak a amanthei jo eng dungjuia, hiva 
a’nhmang sik kataksa hi kadahlonloi sik jo ti hi kamanhret. 

15Khava jâra kei kathisō kahnunga hiva chungchâng ṭong hi, pha rakip a 
nanmandonsōt thei ṭhakna sik ahlam kha torchena manhmuna sik chei kaleitlo 
sik a kae. 

Christa Lûrna Hmit a Hmuna 
16Ni-Rōngpu Jesu Christa ratha kaneitak a ajōng sik ṭong kanhrina chunga hin 
syemsōt thuhming chunga keini in-ngai mak ung, kanhmit khet in alenna kha 
kantahmu kae. 

17Pa Pathen in achunga lûrna leh kajana apek lai, Akalûrpena inphut rasa 
kajōnga, “Hivahi ka-Sapa marit kae, achunga kamalung katlai!” atilaitak khan 
keini khava hmun a leika-om unga kae. 

18Keini ama leh tlâng intheng chunga kan-omsap lai, marvâna inphut hiva rasa 
kajōng hi keini khet in kantheia kae. 

19Khava jâra sânkathemhei ṭong leihri manthangle kha eini sik kakhe chet a 
taksenna ka-om jo. Nangni hinahin nanmalung hlutna sik kaṭhadet nantatlo sik 
kae, ajârchu khōvârmak kârseng leh nanmalung shunga jîngkâr vârpa avâr mak 
kârseng khō inthim hmun a thaihmei tasat manvâr kapō kha hivahi kae. 

20Achung chôna hivahi manhret ruh, Ṭong intheng shunga sânsōt ṭong inkhat 
minu-mipa tûte’n arachama hrimanchên tor mak. 

21Ajârchu sânsōt sik ṭong kha mihring lungdoa inphut hongsōk phungmak, tâk 
Rathla Intheng in mihei chunga ṭōn atloa Pathena inphut akajōng ṭong kha 
antasânsōt kae. 

Peter Inhnina 2 

Mi’nthei Kadikmak hei 
1Hmalai mihei kâra sânkathem kadikmak le’nlâr hei, khava leh in-anghrep a 
mi’nthei kadikmak hei nankâra ahong inlâr sik hei kae. Anmani’n ankahuk 
ankapu kha hnōm mak heia, khana insena kadikmak insuk-inpaina anheirônsōt 
sik, khana manhret manloa anbinga insuk inhmangna antamasō sik kae. 

2Kha achang inum, mi katamtak in an-omchen kadikmak kahnung antajui sik 
kae; khana anmani ṭōntlo jâra akadik hlam kha mihe’n antahri maset sik kae. 

3Khava mi’nthei kadikmak hei phâmraiset jâra semsōt thuhming antahrina 
inphut hnemna anjong sik. Aheitik a sik a tûnchu anṭong Katanpa kha intluk jo, 
khana Ankasuk inhmangpa kha kathōisōt jo. 

4Marvân ngeva akaset hei kha, Pathen in ṭhensōt mak hei, tâk Ṭongtan Ning 
kani kahngâk a anmani kha thirhrui vâng akhit heia, khō inthim hmun khurkōk 
a ahlon manhlut sik heia kae. 

5Raleichung marō kha Pathen in ṭhensōt mak, tâk raleichunga bek-ôi kaneimak 
hei chunga tuishâng amanlen; ahuksōt hei khachu akadik kahrile Noah leh mi 7 
hei rōk kae. 

6Pathen in Sodom leh Gomorrah khōpuihei kha maset amanchen a, hmei vâng 
asuk manhmang hei, khana bek-ôi kaneimak hei chunga heimo ajōng katlung 
sik man enna hei kha aleitlo heia kae. 

7Ama’n dân kaneimak hei jông leh kîk omchen taleisuk manrim mikaṭha, Lot 
khachu ahuksōt. 

8Khava mikaṭha ankâra aka-om khan ani tina akaṭhamak tlosōtna ṭong athei leh 
ahmu hei chunga malung inrimna aneia kae. 

9Khava jâra Pathena ka-om mihei kha mathlemna inphut Rōngpu’n anhûksōtje 
amanhret khana mikaṭhamak-hei kha’m Ṭongtan Ning ankarâkje amanhret, 

10kakhôk chet a khava akabōk antaksa maduna kajuihei leh Pathen ratha neina 
kahnōise hei chunga. Oja kadikmak hei kha inlensak hei khana anracham kase, 
khana chungtinga akalûr hei kha kajana heite pek mak hei; khava kanek a, 
inzakna anpek jôk heia kae. 

11Oja kadikmak hei kanek a akalen leh akahrat chet marvân ngevahei khan 
hmen Rōngpu hmaikunga anmani kha manzakna sik masetna pek mak hei. 

12Hiva mihei hin avângphông mandonna vâng ṭōn antlo, ramsha kapōa sur heia 
that sik hrep a a’ntet hei kae; antamanhret phâk hêrmak hei kha anmanuisō 
heia kae. Ramshahei kapōa suk manhmang sik hei kae, 

13anmani’n inrimna antamasō kapōa suk manrim sik hei kae. Antaksa tamadu 
mankhopna sik a sûn kanivâr thōia heirakip antatlo kha anhōina kae; pha rakip 
a mihōn mathlâkna langting anhōi lai, nanthlai sâkna kâra anhong invei kha 
inzakna leh hmesetna kae. 

14Anmani’n nuhmei omchen kaṭhamak-hei tei loa alak heite enhnōm mak hei; 
setna sik antarangei kha chimtor hêrmak hei. Anmani’n mi katlâksam hei kha 
châng shunga anṭhōi manhlut hei. Anmalunga phâmraiset inthemchûk hei. 
Anmani Pathen hâksêrna thōia ka-om hei! 

15Anmani’n hlam kadik kha andahlona anhlam invai jo hei; ṭōn kadikmak tloa 
sêr rahlâng sik indu Beor sapa Balaam tahro hlam kha anjui jo, 

16aset jâra antaraseipa kha kae. Asakōrtung khan mihring karesōa kaṭongsōt a 
khana sânkathem invet ṭōntlo kha akhâma kae. 

17Hinghiva mihei hi tuihnâr kachâr kapō, thlipui tatlen sumtuk kapō hei kae; 
anmani sik Pathen in khō inthimna hmun inkhat adapek hei. 

18Anmani’n inlensaktak a invet ṭong anhri, hringkhō kadikmak a ka-om mihei 
kâra inphut ahei kasōklim hei kha anchânga man-ôkna sik taksa hur leh êmna 
anhmanga kae. 

19Anmani khet um insuk inhmangna omchen sōk anchang lai khan, mihei kha 
ning leh hnōma omna sik intepna anneipek hei, ajârchu mi inkhat hi heikhat 
tator jo achang inchu khava akatorpa sōk akachang jo kae. 

20Ajârchu ni-Rōngpu Jesu Christa manhretna jâra, raleichunga rumhrat ṭōn 
kadikmak heia inphut ahei kasōk jo mihei kha hnunga ṭhatmakna hei kha’n asur 
nôk heia ator nôk he’nchu, ahma inkeia an-omchen kanek a achaina akasechet 
kachang heia kae. 

21Anmani’n akadik hlam kha anmanhret sōa ṭongpek inthenga inphut an-
inhesōt nôk sik kanek a antamanhret hêrmak sik kha akaṭha jôk kae. 

22Anchunga omchen kasōk ṭongchîk-hei hi kadik ti amalâr: “Ui in amalōksōt 
asâk nôk” khana “Vok rasi manthengsa khan dôp a inbe nôk,” inti hi akadik kae. 

Peter Inhnina 3 

Rōngpu Jōng sik Ṭongtep 
1Kaṭhōn marit hei, hivahi vōi 2 tlukna kaheimazet chei kae. Chithi 2 hei shunga 
hihei hripekna chei vâng hin malung inthengtak kha nanneitheina sik 
mathokna kaheinei chei kae. 

2Hmalaia sânkathem intheng hei ṭonghri kha leh, huk inhringpa Rōngpua 
inphut ṭongpek nansonlehei tapek chei kha nantamandonsōt sik ke’n kamadu. 

3Ahma inkeipena, kani hnung intongting mi ṭhahrep, anbing tamadu leh 
tarangei in athlim hei ho’nlâr sik hi nantamanhret sik kae. Anmani’n sem antlo 
sik chei 

4khana ander sik chei, “Ama ahe’nle nôk sik a, ṭong aleitep changmak mo? Khō 
jo hmen? Nipa-nipuhei leikathi jo hei, tâk heirakip ralei insyembia inphut tûn 
katlung angangaia ka-om ṭhak!” anti sik. 

5Hmalai Pathen ṭongpek a marvân leh ralei insyem hi anmani’n antadon mak 
mông kae. Ralei hi tuia inphut tui in aleisyem 

6khana tui in, tuishâng kalen khan ralei marō kha aleisuk manhmang. 

7Khana tuna ka-om marvân leh ralei hichu hmei vâng suk manhmang theina 
sik, Pathen ṭong mama khan aṭhen a ada kae. Anmani kha bekṭong kaneimak 
hei ṭong tanna sik kani ning suk manhmang sik a ada a aṭhen jo hei kae. 

8Tâk-kha kaṭhōn marit hei, hiva inkhat hi mahngi mak ruh! Rōngpu hmit-hmua 
chu ni khat rōk leh kum lishing khat a’n-ang makna heite om mak; ama hneng 
chu khava 2 kha a’n-angtling kae. 

9Rōngpu kha aṭong tepsa chunga insum tia, mi ṭhahrep in antamandon kapōa 
inranga tlosōt mak, khava kanek a ama’n amadosōt pek chei kae, ajârchu tu 
inkhat inhmang sik madu mak, tâk mi rakip in ansetna inphut anhei inhe theina 
sik amadu kae. 

10Tâk-kha Rōngpu Kani khachu inru kapōa kajōng sik. Khava kani ning khan 
chu marvânhei hi rasa inhring nguingui pum a inhmang sik hei, marvâna 
kutsyem kakâng sik heia kha inhmangpet sik jo hei. 

11Hing’hin neinâk seng hi a’nhmangsō sik jo jâra, heikhong khova mi mo 
aleikachang sik jo chei? Nanhringkhō nanta mantheng sik khana Pathen hneng 
nantapek sōt sik kae, 

12Pathen Kani nangni’n nanhngâk lai khana inranga ajōngna sik nantlo theina 
chen nantlona shunga, khava Kani ning khan marvânhei kakângpet sik khana 
inhmangsō sik, khana marvâna kutsyem hei seng akalum in amanjorpet sik hei, 

13Pathen intepna kha eini’n nihngâk: Akadik pui tlukna hmun, marvân ther leh 
ralei ther kha. 

14Khava jâra kaṭhōnhei, khava Kani nanhngâk lai, Pathen hmit-hmua ṭhenakase 
a’nthengseng changna sik, khana ama leh kamōnga omtheina sik nantorchena 
tak intlo ruh. 

15Nisōpui marit Paul in Pathen tapek singna kha ahmanga aheimazet chei 
kapōa khan, hukmanhring nanchen theina sik apek chei pha kaṭha shunga ni-
Rōngpu thōk-hratna chei kha enruh. 

16Ama’n achithi mazetna rakip hiva ajâr hi ahri kae. Achithi mazetna shunga 
khan a’nhret mak hei leh malung kahnetmak he’n Ṭong intheng teihmun 
ṭhahrep heia antatlo kapōa, dik loa hri manchênna antanei ṭong intak ka-om 
hei. Khava jâra anbinga insuk inhmangna anheirônsōt a kae. 

17Tâk-kha kaṭhōnhei, nangni chu, hi manhretdek ruh. Dân kaneimak mi kaṭhōi 
inhmak he’n hlam kaletting anṭhōi makna sik chei, khan chu, nanngirhmun 
kahnet a inphut nantlûk makna sik inhrung thei ruh. 

18Tâk-kha ni-Rōngpu leh ani kahuk inhringpa Jesu Christa manhretna leh 
maritnating khang ṭhak ruh. Tûnum ahei tik a’m ama lûrna changṭhak rasoh! 
Amen. 

John Inkhatna 

John Inkhatna 1 

Hringna Ṭong 
1Vânhnōi inphut bia aleika-omsa, hringna ṭong hi nanhnenga kantahei mazet 
kae. Keini’n kanthei jo khana kanhmit khet vâng kanhmu jo; kadik, kanhmu jo 
khana kankut vâng kansit jo. 

2Hiva hringna hi hmuthei ahongchang jo pha, keini’n kanleihmu jo; khava jâra 
Pa leh aleika-omsap kumsôt hringna kantahong manhret jo kha keini’n 
kanhrilea kanmanthei chei. 

3Apa leh asapa Jesu Christa leh inṭhōia kan-inloikhômna shunga hin nangni’m 
nanhong hlutna sik, kantahmu leh kantathei hei kha kantahri pek chei kae. 

4Ni’npâkna pui atluk theina sik hivahi kantahei mazet chei kae. 

Pathen Kha Vâr Kae 
5Tûn keini’n asapa inphut kantathei ṭong khana kanta phôngsōt kha hi kae: 
Pathen kha vâr kae, khana ama hneng inthim inti hi om hêrmak. 

6Khan chu, eini’n ama leh inlôikhôm ung chu nitia, khō inthima nila-omṭhak 
inchu, niṭōn tlona leh niṭong hrina chunga malei kasei me kae. 

7Tâk-kha ama vâra a-om kapōa, eini vâra aka-om nichang inchu, eini inkhat leh 
inkhat a’nloikhôm me kae, khana asapa Jesu thisen khan setna rakip a inphut 
asôp mantheng jo me kae. 

8Eini’n setna neimak me niti’nchu, nibinga a’nhōn me kae, khana akadik kha 
nishunga om mak. 

9Tâk-kha eini’n nisetnahei Pathen hneng nihrisōt inchu, aṭong tepna kha ajui 
sik khana akadik kha atlo sik: nisetnahei kha arangei mandam sik me khana 
dikmak nilei tlona rakip a inphut amantheng sik me. 

10Eini’n setna neimak me niti’nchu, Pathen kha amalei nimansei, khana ṭongdik 
kha nishunga om mak. 

John Inkhatna 2 

Christa Eini Inthōpui 
1Kasahei, nanset makna sik a kaheimazet chei kae; tâk tu mo inkhat in setna 
atlo’nchu Pa hneng ani kahri pek sik Jesu Christa akadik inkhat kha ninei. 

2Khana niset inthengna kha Christa ama khet kha kachang jo, einihei setna rōk 
changmak, tâk mi rakip setna kha’m kae. 

3Pathen ṭongpek kha nijui inchu, ama nimanhret jo ti hi inchên. 

4Ama kamanhret jo kati hei, tâk aṭongpek chu juilo hei kha malei kaseihei kae 
khana anhnenga akadik kha om mak. 

5Aṭong kajui rakip khachu Pathen anlungsetna kha kadiktak a pui antamathluk 
jo kae. Hing’hin eini Pathen leh inlôikhôm me ti hi inchên tor: 

6khachu, Pathena ka-om ṭhak eng kati hei kha’n, Jesu Christa taleitlo kapōtak a 
akahring sik hei kae. 

Ṭongpek Ther 
7Kaṭhōn marit hei, hiva ṭongpek kaheimazet chei hi ather changmak; 
a’nphutbia nantaneisa ṭongpek marō kha kae. Ṭongpek marō khachu nanta 
leitheisa jo kha kae. 

8Achang ravâng, tuna kaheimazet chei ṭongpek hichu ather kae, ajârchu hiva 
dikna hi Christa leh nangni shunga inhmua kae. Ajârchu khō inthim kha 
kathlengsō jo, vâr kadik kha hong kavâr joa kae. 

9Vâra ka-om ung kati hei, tâk ansōpuihei chu aka-en kadahei kha, tûn katlunga 
hin khō inthim shunga alaka-om hei kae. 

10Ansōpui inlungset hei kha vâra aka-om hei kae, khana anmani’n tûte inkhat 
setna antlâkna sik ṭōn tlomak hei. 

11Tâk-kha asōpui ka-en kada mi khachu, inthim shunga aka-om kae; inthim 
thōia kalôn hei khana khon mo akase hei manhret mak hei; ajârchu khō inthim 
in anhmit amanjîng pek heia kae. 

12Kasahei, nanhnenga kaheimazet kae, ajârchu Christa jâra nansetnahei rangei 
mandam jo chei kae. 

13Pahei, nanhnenga kaheimazet kae ajârchu a’nphutbia aleika-om ama kha 
nangni’n nanmanhret joa kae. Khangdônghei, nanhnenga kaheimazet kae 
ajârchu nangni’n Akaṭhamak Inkhat kha nantor joa kae. 

14Kasahei, nanhnenga kaheimazet kae, ajârchu nangni’n Pa kha nanmanhret a 
kae. Pahei nanhnenga kaheimazet kae, ajârchu a’nphutbia aleika-omsa ama kha 
nanmanhret a kae. Khangdônghei, nanhnenga kaheimazet kae, ajârchu nangni 
nanratha kangar; Pathen ṭong kha nanshunga ka-om, khana Akaṭhamak Inkhat 
kha nangni’n nantor jo. 

15Raleichung leh raleichung ta kachang neinâk rakip madu mak ruh. Nangni’n 
raleichung hi nanmadu’nchu, Pa kha lungset mak chei. 

16Ralei ta kachang seng, taksa tarangei, mihei tahmu leh tamadu, khana 
raleichunga mihring inlensakna neinâk rakip, hihei seng hi Pa inphut akajōng 
changmak hei, raleichunga inphut ajōng kakōn hei kae. 

17Raleichung leh ashunga ka-om mihring tamadu seng hi ala’nhmang sik hei 
kae, tâk Pathen lungdo katlo mi kha ahei tik a akahring ṭhak sik kae. 

Christa Kadōipa 
18Kasahei, a’nchaina sik kahnai jo! Christa kadōipa ajōng sik ṭong nangni 
anleimanthei jo chei; tûn Christa kadōi katamtak ho’nlâr jo hei, khava jâra 
a’nchaina sik pha kahnai jo ti hi nimanhret. 

19Hiva mihei hi eini inloikhômna mi changmak hei, khava jâra andahlon jo me; 
eini rup-mi anleichang inchu nihnenga aleika-om sik hei kae. Tâk-kha anmani 
inkhatbek eini rup-mi changmak hei ti hi a’nchên theina sik a anmani kasesōt 
jo hei. 

20Tâk-kha nangni’n Christa tajōng bun mathlâk Rathla Intheng kha 
nantaleichen jo achang jâra, akadik kha nankhenga nanmanhret a kae. 

21Khana nanhnenga kaheimazet hichu akadik kha nanmanhret mak jâra 
changmak; nanmanhret jâra leh akadik a inphut maleisei heitikchena sōk 
phungmak ti nanmanhret dek jo jâra kae. 

22Khan chu malei kasei kha tu jo mo? Khachu Jesu kha Messiah changmak kati 
kha kae. Khava mihei kha Christa kadōihei kae, anmani’n Pa leh Sapa kha hnōm 
mak hei. 

23Ajârchu Sapa kahnōm mak mi khan Pa kha’m ahnōm mak kae, Sapa inhlâng 
mi khan Pa kha’m arahlâng kae. 

24Khava jâra a’nphutbia nantaleithei ṭong kha nanmalunga da ngerna sik tlo 
ruh. Khava ṭong kha nan-indaṭhak inchu Sapa leh Pa inchunna shunga akahring 
ṭhak sik chei kae. 

25Khana hiva kumsôt hringna hi Christa khan eini pek sik a ṭong aleitep jo kae. 

26Nangni hōnmathlâk sik anikarei hei chunga hivahi ke’n kaheimazet kae. 

27Tâk-kha nangni sik a chu Christa’n arathla Intheng kha nanchunga ajōng bun 
mathlâk jo. Arathla khan nanmalunga a-omlai seng, nan-inthei sik tûte rangei 
mak. Ajârchu arathla khan heirakip amanthei sik jo chei, khana ama tamanthei 
chei kha akadik kae, akadik mak changmak. Rathla mantheina chei kha jui una 
Christa leh inchun a omṭhak ruh. 

28Kadik, kasahei, ama leh inchun a omṭhak ruh, kha achang inchu, ama ahon’lâr 
ajōng ning Kani khan pui katluk inngamna kha ninei sik khana ahmai kunga 
inphut inzak a inthup sik kha rangei mak ning. 

29Christa kha akadik kae ti nanmanhret; kha achang inchu akadik katlo rakip 
kha Pathen sahei kae ti hi nantamanhret sik kae. 

John Inkhatna 3 

Pathen Sahei 
1Enruh, Pa’n heituk-hrep a alungset me mo! Alungsetna kha hingtuk hrep kalen 
khachu eini hi Pathen sa ati jo me, khava jâra kadiktak a asa kha kachang jo me. 
Vânhnōi in Pathen kha anmanhret mak jâra eini antamanhret mak me kae. 

2Kaṭhōn marit hei, eini Pathen sa kachang jo me, tâk heimo ahong kachang sik 
me ti lahong inlârmak. Tâk-kha eini’n hi nimanhret ti chu Christa ajōng inlâr 
pha, ama kha nipō sik jo, ajârchu ama atak-khet kha inchêna nihmu sik jo. 

3Christa kha a’ntheng achang kapōa, tu achang inum Christa a inhōrna kanei mi 
kha abinga a’nsuk intheng kae. 

4Tu achang inum setna katlo mi kha Pathen dân kavōk-khōi ṭhena kanei kae, 
ajârchu setna hi dân kavōk-khōi kha kae. 

5Setnahei kalosōt sik a Christa kha jōng inlâr khana ama chu setna heite neimak 
ti hi nanmanhret. 

6Khava jâra tu achang inum Christa leh inchun a aka-om ṭhak mi khan setna 
tlomanjôn mak jo ning; tâk setna lakatlo injôn mi khachu Christa kha lahmu 
mak, manhret um lamanhret mak. 

7Kasahei, tûte’n hōnmathlâk mak chei rasoh! Christa kha akadik achang kapōa, 
tu achang inum ṭōndik katlo kha mikadik kae. 

8Tu achang inum setna katlo injônṭhak mi kha Diabol ta kae, ajârchu Diabol 
khan a’nphutbia inphut setna aleitloa kae. Diabol ṭōntlohei kha akasuk 
inhmang sik a Pathen Sapa kha ajōng inlâr kae. 

9Pathen sa kachang jo mi inkhatbek in setna tlomanjôn nôk mak jo ning, ajârchu 
Pathen chônngai kha anshunga ka-om jo; khana Pathen kha an-Pa achang jo 
jâra, anmani set tlomanjôn theimak jo hei. 

10Hivahi Pathen sa leh Diabol sa inkârna inchêntak a inlârna kha kae; tu achang 
inum ṭōndik katlomak leh mihlop inlungset mak mi kha Pathen sa changmak 
hei. 

Inkhat leh Inkhat Inlungset ruh 
11A’nphutbia inphut nantaleithei ṭong manrôn kha hi kae: eini khat leh khat 
a’nlungset sik me kae. 

12Cain intipa kapō kha akachang hêrmak sik me kae; ama chu Akaṭhamak 
Inkhatpa ta kae khana asōpuikhet Abel kha aleithat a kae. Heisa mo Cain in ama 
kha aleithat? Ajârchu ama khet ṭōntlo kha leidikmak, tâk asōpuipa ṭōn leitlo 
khachu kadik a kae. 

13Khava jâra kasōpuihei, vânhnōi mi’n an-en kada chei inchu, inlak sakmak ruh. 

14Eini’n thina kha nidahlon joa hringna ahong kahlut jo me ti nimanhret; 
khavakha nimanhret ajârchu eini’n nisōpuihei nilungset heia kae. Tu achang 
inum asōpui inlungset mak mi khan thina ratha neina thōia alaka-om kae. 

15Mihlop ka-en kada mi kha mikathat-hei kae; mikathat-hei khan hringna 
anshunga neimak hei ti hi nanmanhret a kae. 

16Lungset hi heimo kae ti nimanhretna khachu: Christa khan ahringkhō eini sik 
apek sōt hi kae. Khava jâra eini’m nisōpuihei sik a nihringkhō nipek sōt sik 
kasōk! 

17Ansōpuihei tlâksamna kahmu mikahaohei, tâk malunga chu ankadōihei kha’n 
Pathen kha kanlungset titor mak hei ning. 

18Kasahei, hmur leh bei rōk a inlungset sik changmak; lungset kadiktak abing 
ṭōn vânga a’nlârsōt kha akae sik kae. 

Pathen Ângkunga Inngamna 
19Khan chu, hing’hin eini akadik ta nichang kha a’nhret sik me kae; hing’hin 
Pathen hmaikunga inngamna kha ninei sik kae. 

20Eini mandon ṭhen theina khan maset apek me’nchu, eini mandon ṭhen theina 
kanek a Pathen kha kalen chet khana ama’n heirakip amanhretsō ti hi 
nimanhret. 

21Khava jâra kaṭhōn marit hei, eini mandon ṭhen theina khan maset apek mak 
me’nchu, Pathen hmaikunga eini kangamtor sik mea kae. 

22Eini’n aṭongpek nijuia, amalung tlaina kha nitlo achang jâra nider rakip 
ahnenga inphut nichena kae. 

23Ama ṭongpek khachu, Christa’n ṭong aleipek me kapōa, eini khat leh khat 
a’nlungset sik me khana asapa Jesu Christa rahming nitaksen sik hi kae. 

24Tu achang inum Pathen ṭongpek kajui mi kha Pathen leh inchun a ka-oma kae, 
khana Pathen kha ama leh inchunna shunga ka-oma kae. Khana Pathen tapek 
me Rathla vâng hin Pathen in eini leh inchun a a-om hi nimanhret a kae. 

John Inkhatna 4 

Rathla Kadik leh Rathla Kadikmak 
1Kaṭhōn marit hei, Rathla kachen ung kati rakip taksen mak hei ruh; tâk anmani 
rathla nei kha Pathena inphut mo enmansin hei ruh. Ajârchu sânkathem 
kadikmak katamtak hmun rakip a kasesōt jo heia kae. 

2Hing’hin Pathen Rathla achang leh achangmak nangni’n nanmanhret thei sik; 
ti chu Jesu Christa kha mihring jōng kachang kati kha Pathena inphut akajōng 
Rathla kha achen jo kae. 

3Tâk-kha Jesu chunga akahnōm mak rathla kha Pathena inphut changmak. Ama 
rathla chen khachu Christa kadōipa a inphut kae; nangni’n ajōngna sik ṭong 
nanthei, kha tûn vânhnōia ka-omdek joa kae. 

4Tâk-kha kasahei, nangni Pathen ta chei kae, khana sânkathem kadikmak hei 
kha nantator jo hei kae; ajârchu nanshunga ka-om Rathla khan ralei ta kachang 
rathlahei kanek a ratha aneichet a kae. 

5Khava sânkathem kadikmak hei kha’n vânhnōi neinâk-hei chunga anhri, 
anṭong kha ralei mihe’n anrangei pek hei ajârchu anmani kha ralei tahei kae. 

6Tâk-kha eini chu Pathen ta me kae. Tu achang inum Pathen tahei khan niṭong 
anrangei. Hina inphut eini’n Rathla kadik leh akadik mak manhretṭhen torna 
kha nihritor. 

Pathen hi Lungset Kae 
7Kaṭhōn marit hei, eini khat leh khat inlungset rih; ajârchu lungset hi Pathena 
inphut kae. Tu achang inum lungsetna kanei mi kha Pathen sa leh Pathen inhret 
kha kae. 

8Lungsetna kaneimak mi’n Pathen kha manhret mak; ajârchu Pathen kha 
lungset kae. 

9Eini’n ama a inphut hringna ninei theina sik, Pathen in Sapa inkhat rōk kha 
raleichunga ajōng tira eini alungsetna me kha amalâra kae. 

10Lungset kha hi kae: eini’n Pathen nilungset jâra changloa, ama’n eini alungset 
mea nisetnahei rangei mandam theina sik a Sapa kha ajōngtir kha kae. 

11Kaṭhōn marit hei, Pathen in hinghrep a alungset me achang inchu, eini khat 
leh khat a’nlungset sik me kasōk. 

12Tûte’n Pathen kha lahmu phung hêrmak, tâk eini khat leh khat ni’nlungset 
inchu Pathen kha eini inchunna shunga ka-om, khana nishunga alungsetna kha 
pui amathluk a kae. 

13Eini Pathen leh inchun a ka-om me khana ama’n eini leh inchun a ka-om ti hi 
nimanhret manchên, ajârchu ama’n arathla kha apek jo me. 

14Khana Pa khan asapa kha vânhnōi kahuk inhring sik a ajōngtir kha eini’n 
nihmu jo khana milak-hei nihri pek heia kae. 

15Tu achang inum Jesu Christa kha Pathen Sapa kae tia akaphôngsōt kha Pathen 
leh inchun a aka-om kae; khana Pathen kha ama leh inchun a aka-om kae. 

16Khana Pathen in nichunga lungsetna anei kha eini’n nimanhret khana 
nitaksen. Pathen kha lungset kae, lungsetna shunga akahring hei kha Pathen 
leh inchun a kahring hei, khana Pathen kha anmani leh inchun a ka-om. 

17Ṭongtan ning khan inngamna nineina sik nishunga lungsetna kha pui 
amathlukpek me, khana vânhnōia nihringkhō hi Christa kapōhrep nichang jo 
jâra khavakha eini’n ninei sik. 

18Lungset in ṭit neimak; lungset pui katluk in ṭitna rakip ahnong sōt. Khava jâra 
ṭitna kanei mi khan lungsetna pui mathluk mak; ajârchu ṭitna hin karâkna 
achen sik a ka-om. 

19Pathen in ahma inkeia alungset me jâra eini’n ama nilungset kae. 

20Eini’n Pathen nilungset nitia, nisōpuihei ni-en kada he’nchu, malei kasei me 
kae. Ajârchu mihe’n anhmit a antahmu ansōpuihei hmen anlungset tor mak 
inchu, anhmit a antahmu mak Pathen kha lungset tor mak hei ning. 

21Christa ṭong pek me kha hi kae: Pathen inlungset mi rakip khan asōpui kha’m 
alungset nger sik kae. 

John Inkhatna 5 

Vânhnōia Eini Torna 
1Tu achang inum Jesu hi Messiah kae tia akataksen kha Pathen sa kae; khana 
pa inkhat inlungset mi khan asa kha’m alungset a kae. 

2Hina inphut Pathen sa nilungset hei ti hi nimanhret: khachu Pathen 
nilungsetna leh aṭongpek nijuina vânga kae. 

3Ajârchu Pathen ṭongpek nijui hi Pathen nilungsetna kha kae. Khana aṭongpek-
hei kha eini sik a a’ntakrei changmak, 

4ajârchu Pathen sa rakip in vânhnōi hi antatorthei jo kae. Khana eini’n taksen 
vâng vânhnōi hi nitor jo kae. 

5Vânhnōi ralei hi tu’n mo ator sik? Jesu kha Pathen Sapa kae tia akataksen mi 
rōk khan ator sik kae. 

Jesu Christa Chungchânga Sâkhi 
6Jesu Christa kha atui hlutna tui leh athina thisen leh inṭhōia akajōngpa kha kae. 
Ama tui leh rōk akajōng changmak, tâk tui leh thisen akoptōa akajōng kae. 

7Hinahin sâkhi 3 ka-om hei: 

8Rathla, tui, khana thisen hei hi kae; khana an-inthuma a’n-anghrep sâkhi kha 
anpek. 

9Eini’n mihring sâkhi pek nitaksen; tâk Pathen sâkhi pek kha akangarchet kae; 
hiva sâkhi hi Pathen in Sapa chunga apek kae. 

10Khava jâra Pathen Sapa kataksen rakip in anmalunga hiva sâkhi hi annei; tâk 
Pathen kataksen mak hei kha’n ama kha malei kasei amanchang; ajârchu 
Pathen in Sapa chungchânga ahrina kha taksen mak heia kae. 

11Khava sâkhi kha hi kae: Pathen in kumsôt hringna apek jo me, hiva hringna 
hi asapa a inphut ahong kasōk kae. 

12Tu achang inum Sapa kanei rakip in hiva hringna hi anei jo; tu achang inum 
Sapa kaneimak mi khan hringna kha neimak. 

Kumleikōa Hringna 
13Pathen Sapa akataksen nangni’n kumsôt hringna nannei jo ti nanmanhret 
theina sik hivahi kaheimazet kae. 

14Eini’n Pathen hmaikunga inngamna ninei, ajârchu Pathen lungdo dungjuia 
heirakip eini’n nider inchu ama’n athei pek sik me ti nimanhret manchênna kae. 

15Eini’n nider akaia ama’n athei pek me; hivahi kadik ti nimanhret jâra eini’n 
nider rakip kha apek me ti hi’m nimanhret a kae. 

16Nang in nasōpui inkhat set-tlo nahmua, aset tlo kha thinathei katluk 
achangmak inchu, hringna kapek sik Pathen hneng naderpek sik kae. Hivahi 
thina setna akatlomak hei sik a kae. Tâk-kha thina katluk setna ka-om, khava 
sik a derpek ruh kati chei changmak. 

17Akadik mak ṭōntlo rakip setna kae, tâk thina katluk a akaṭhōi mak setna ka-
om. 

18Pathen sa inkhatbek in setna tlomanjôn mak jo ti eini’n nimanhret, ajârchu 
Pathen Sapa khan akahuk hei khana akaṭhamak inkhat khan suk manset tor 
mak hei. 

19Akaṭhamak Inkhatpa vairônna thōia vânhnōi ralei pumpui hi a-om inum eini 
chu Pathen ta me kae ti hi eini’n nimanhret. 

20Eini’n akadik Pathen kha nimanhretna sik, Pathen Sapa kha kajōnga manhret 
theina apek jo me ti hi eini’n nimanhret. Asapa Jesu Christa leh inchunna 
shunga, Pathen kadik leh inchun a eini akahring me kae. Hivahi Pathen kadik 
kha kae, khana kumsôt hringna kha kae. 

21Kasahei, akadik mak Pathena inphut nanbinga inhrung thei ruh! 

John Inhnina 

John Inhnina 1 

1Upa inkhat a inphut– Ke’n kadiktak a kamarit nuhmei leh asahei hneng, 
kaheimazet kae. Khana kei kabing rōk changmak eng, tâk akadik inhret rakip 
khan anlungset che, 

2ajârchu akadik kha nishunga ka-om khana ahei tik a a-ompui ṭhak sik me. 

3Pa Pathen leh Pa Sapa, Jesu Christa khan maritna, lungsetna leh lung mōngna 
apek me chang rasoh; khahei kha akadik leh lungset a nita hei chang rasoh. 

Akadik leh Lungset 
4Pa ṭong pek me kapōa, nasa ṭhahrep hei akadik a an-om ke’n kahmu heia inpâk 
hrânghra eng. 

5Khava jâra marit ka-om nuhmei: eini khat leh khat inlungset rih tia kahei ngek 
che kae. Hivahi ṭongpek therbing kaheimazet che changmak; a’nphutbia inphut 
eini’n nileineisa ṭongpek kha kae. 

6Hiva lungset kahei hrinapen hichu Pathen ṭongpek nijuia akahring nger sik me 
tina kha kae. A’nphutbia nanta leitheisa ṭongpek khachu, nangni nankhenga 
inlungset a aka-om nger sik chei ti kha kae. 

7Jesu Christa kha ralei mihring ajōng kachang kha akahnōm mak, mikahōn 
inthla katamtak vânhnōi raleichunga hong kasōk jo hei. Khava mihei kha 
Christa kadōi mikahōn inthla hei kha kae. 

8Khava jâra eini ṭōn tloman kha, pui katluk a nanhmuna sik, nanṭōn tlona 
chunga insing thei ruh. 

9Tu achang inum, Christa mantheina khan omloa, akakhe chet a akase mi khan 
Pathen neimak. Tu achang inum mantheina aka-om mi khan Apa leh Asa an-
inhnia anei hei. 

10Khava jâra tu achang inum, hiva mantheina ṭong karônmak mi nanhnenga 
ahong inchu, amanu amapa kha rahlâng mak ruh khana nan-inna kapha’m 
manhlut mak ruh; khana ahnenga, “Kamōnga om roh” ti kapha’m timak ruh. 

11Ajârchu tu achang inum anmani kamōnga an-om sik indu mi kha anṭhatmak 
tlona khan chen akaneipui hongkachang heia kae. 

Atorna Chibei 
12Ke’n hripek sik che hingja kanei, kha’num muk leh chepheng vâng heimazet 
mak jo rong; khava nek a, ni’npâkna pui atlukna sik nanhnenga heiphâk sik chei 
leh taksakhet a nangni leh inbektō sik kha inhōr eng. 

13Nasōpui maritnu sahe’n chibei anheipek chei. 

John Inthumna 

John Inthumna 1 

1Upa a inphut– Kadiktak a kalungset, kamarit Gaius hnenga. 

2Kaṭhōn marit, rathla langting kaṭha na-om kamanhret jâra, heirakip nang sik 
ṭhatthei achangna sik leh nadamna sik hi kader kae. 

3Christian sōpui ṭhahrep anheitlung pha nang ṭongdik a na-omṭhak jâra, heituk-
hrep a ṭongdik a taksenthei akachang che mo ti anhri pek eng pha, kei le’npâk 
hêr eng. 

4Kasa he’n akadik a nan-om ṭong kathei, hiva kakhea heite inkhat in inpâkna 
apeksator mak ning. 

Gaius Manpâkna 
5Kaṭhōn marit, na-Christian changpui hei sik a naṭōn leitlona kha, anmani 
khōhme anchanglaia naleitlo kha’m, taksenthei kachang che. 

6Hiva bekrup hnenga hin nang lungsetna chungchânga anvahria kae. Pathen 
tlaina sik hlam a anse injôn theina sik inthōpui hei roh. 

7Ajârchu anmani’n akataksenmak heia inphut inthōpuina heite rahlâng loa 
Christa ṭōn sik jâra khōhme akase hei kae. 

8Khan chu, akadik sik a anṭōn tlona chunga chen ninei theina sik a eini Christian 
in hiva mihei hi ni’nthōpui nger sik hei kasōk. 

Diotrephes leh Demetrius 
9Ke’n bekrup hneng chithi katôitek inkhat kaheimazet jo, tâk anhlam kakei 
kachang hnōm Diotrephes khan kaṭong hri kha heitea leisak mak ning. 

10Khana, kei kajōng pha leh aṭōntlo rakip akhenga ka-en kaṭha sik: ṭit ka-
omtatak a kanchunga ahrina hei leh maleisei ahrina hei chunga! Khava rōk 
kha’num latluk mak, sōpui Christianhei kha anhong pha ama’n leirahlâng mak 
hei ning khan chu khahei inthlung hnōm hei kapha akhâm sik hei, khana bekrup 
a inphut hnongsōtna sik a’ntluk sik kae. 

11Kasōpui marit, akaṭhamak kha inchu mak roh, tâk akaṭha kha inchu roh. Tu 
achang inum akaṭha katlo kha Pathen ta kae; tu achang inum akaṭhamak katlo 
khan Pathen lahmu mak. 

12Mi rakip in Demetrius anhri manṭhat; akadik khet kha’num ama ahri manṭhat 
a kae. Khana keini’m asâkhi kachangsa ung, khana keini tahri hi kadik tia 
nanmanhret. 

Atorna Chibei 

13Ke’n kahri pek sik chei hingja ka-om, tâk muk leh kolôm vâng heimazet sik 
chei madu mak jo eng. 

14Inrangtak a nangni leh inhmubei sik me tia inhōr eng, khava pha leh taksakhet 
a inbektō sik jo me. 

15Malung mōngna’n ompui chei rasoh. Nanṭhōnhei seng in chibei anheitlo chei. 
Niṭhōn rakip hei hneng chibei leimathlung ruh. 

Jude 

Jude 1 

1Jesu Christa sōk, James naipa Jude a inphut Jesu Christa takahuk hei leh– Pa 
Pathen lungsetna shunga aka-om, Pathen tabek hei hneng kaheimazet kae: 

2Maritna, lung mōngna, khana lungsetna pui katluk set a nanta chang rasoh. 

Mi’nthei Kadikmak 
3Kaṭhōn marit hei, eini nikhenga in-anghrep a nichen jo hukmanhringna 
chungchânga, vōi khat rōk a ahei tik a sik a Pathen in amihei apek jo hei khava 
taksenna sik a hin re nantuk manjônna sik mazet sik chei hi arangei ti 
kamandon pha, tûn nanmathokna katorchena kaheimazet chei kae. 

4Ajârchu nikâra Pathen inhret mak mi ṭhahrep marûk a hongkahlut jo hei, 
anmani’n ni-Rōngpu leh mi inthei oja inkhat rōk Jesu Christa kha hnōm mak 
hei, tâk anhurna omchenhei thuptheina sik a Pathen maritna me ṭong kha aluk-
alet a anhmanga kae. Anmani’n antachen sik masetna kha Ṭong intheng in 
hmalaia inphut aleihrisa jo kae. 

5Hivahei rakip chunga hin nanmanhret joa achang inum, heikhonga mo Rōngpu 
khan Egypt ram a inphut Israel mihei alei huksōt heia, hnung leh chu aṭong 
kataksen mak hei asuk manhmang hei kha nantamandonsōt nôk sik kamadu. 

6Khan chu marvân ngevahei anratha neinahrep shunga aka-om mak hei, 
anhmun kadahlon hei kha: kani lûnpui ninga maset kachen sik heia, kumsôt a 
thirhrui vâng Pathen in akhit heia, ralei thōi inthim shunga akhum hei hi 
nangni’n mandonsōt ruh. 

7Khan nôk chu Sodom leh Gomorrah, khana ahneng vena khōpui mihe’n, khava 
ngevahei taleitlo kapōa omchen kadikmak antatlo leh anjôngna hei kha: mi 
rakip mansena sik inkhat a kumsôt hmei vâng karâkna antahmu kha 
mandonsōt ruh. 

8Kha leh in-anghrep a, hiva mihei hin antaksa kadōia set antlona sik hmangtalâr 
anneia kae; anmani’n Pathen ratha neina khôk sakmak hei, chungtinga lûrna 
hei anmanuisōa kae. 

9Ngeva kalenpen Michael kapha khan hmen hinga tlomak. Moses taksa kalōng 
chenna sik Diabol leh an-inchu pha khan hnōisena ṭong vâng raseiloa, “Rōngpu 
khan rasei che rasoh!” atihrep kae. 

10Tâk-kha hiva mihei hinchu antamanhret phâkmak heirakip kha anhrimaset; 
anmanuisō, khana ranhring kapōa aphônga manhretna antaneitak khan 
asukset heia kae. 

11Anmani sik a heituk-hrep a ṭit aka-om jo mo! Anmani’n Cain kahnung kha 
antajui kae. Sêr maduna jâra Balaam taleihro setna hlam kha anjui jo. Korah 
redōi kapōa andōi jâra suk manhmang kachang jo hei. 

12Nan-inloikhômna reveia anmani kha inzak loa anrasa tam jâra akachok kapō 
kachang hei. Anbinga anmani rōk, khôk insak hei. Anmani kha thli tatlen 
sumtuk, khōtui kase kapō, kara kaneimak thingkung, ṭhelai kapha’m arajung 
pum a a’nlirsōt a akathicher kapō hei kae. 

13Tuipui in-nông inhnak kapōa anṭōntlo inzakpui ka-om kha tui chiphôn kapōa 
a’nlâr kae, ârsi kalônle kapō hei kae. Khava jâra Pathen in anmani sik khō 
inthimpak khur inthûkjap ahei tik a sik amantluk pek jo hei. 

14Adam a inphut khang 7 tlukna Enoch in hmalaia inphut hing’hin aleihri: 
“Rōngpu kha angeva intheng lishing katamtak leh inṭhōia akajōng sik kae 

15pathen inhret mak hei ṭōntlo rakip, pathen inhret mak set katlo he’n ama 
dōina ṭit ka-om tak ṭong anhrina chunga, ṭong atan sik a kae!” 

16Anmani aheitik a tlaithei loa kaṭong chōr-chōr heia mi anmaset; anbinga 
ṭhatmak maduna anjui; anbinga inlensak hei; inhri inṭha heia anhnemna sik a 
chu anbeisō anmanhōia kae. 

Rakôkna leh Mansena 
17Tâk-kha kaṭhōnhei, ni-Rōngpu Jesu Christa sonle he’n hma anta leihripek chei 
kha mandonsōt ruh. 

18Anmani’n nanhnenga, “Kani hnung intongting chu, khava pathen inhret mak 
omchen kajuihei, nangni innuisō mi ahong kasōk sik hei kae” anleiti. 

19Khava mihei kha mi kasukṭhen hei, antaksa tamadu hurna hlam kajuihei, 
Rathla kaneimak hei kae. 

20Tâk-kha kaṭhōnhei, nangni chu taksenna intheng chunga khan nanbinga 
insyemsōt ruh. Rathla intheng ratha hratna vâng derṭhak ruh. 

21Ni-Rōngpu Jesu Christa lungsetna vâng kumsôt hringna apek sik chei kha 
hngâkna leh inṭhōia, Pathen lungsetna shunga inhrung una omṭhak ruh. 

22Akataksen inchênmak malung inkei-chioa ka-om hei chunga lungsetna malâr 
ruh; 

23hmei kâra inphut keisōt hei una hukmanhring hei ruh; khan chu alak he’m 
ṭitpum a inchunpui hei una anchunga nanlung setna malâr ruh, tâk anhur leh 
êm setna kabek anpōn leh der khachu mater ruh. 

Choi ka-ânna Derna 
24Nangni nan-inpai inthlûk makna akatlo tor leh ṭhena neimakna leh alûrna 
ângshunga inpâkna anikapek tor, 

25ani kahuk inhring Pathen inkhat rōk hnenga, ni-Rōngpu Jesu Christa jâra, 
lûrna, kajana, ratha hratna, torna ratha kha a’nphutbia inphut tûn katlung, 
khana are-rea atâ changṭhak rasoh! Amen. 

Ṭongphông 

Ṭongphông 1 

1Jesu Christa’n aphôngsōt omchenhei mazetna kha hiva lekharabu hi kae. 
Inrangtak a ahong kasōk sik omchen kha asōk-hei hneng manhmuna sik a hiva 
phôngsōtna hi ahnenga Pathen in aleipek kae. Christa’n asōk John hnenga 
angeva ajōng tira hiva omchenhei hi aleimanthei, 

2khana John in aleihmu rakip kha aleihrisōt. Pathena inphut ṭong leh Jesu 
Christa’n akadik aphôngsōt chungchânga ama thangkōina kha hi kae. 

3Hiva lekharabu katei kha mikahōi kae, khana hiva inngei leh lekharabu shunga 
a’nzet ṭong kajuihei kha mikahōihei kae! Ajârchu hihei rakip ajōng tlungna sik 
pha kha kahnai jo. 

Bekrup Sarihei hnenga Marimna 
4Johna inphut Asia ram bekrup 7 hei hneng: Aka-om, aleika-om, alaka-om sik 
Pathena inphut leh alen in-ongna hmaikunga ka-om rathla 7 heia inphut, 

5khana taksen ka-om sâkhi kapek akathia inphut ahma inkeipena keimathōi sik 
khana ralei renghei vaikarôn Jesu Christa a inphut maritna leh lung mōngna 
nanta chang rasoh. Ama’n alungset me, khana ama a’ntōksōt a athia khan eini 
nisetna heia inphut ning leh hnōma amasō jo me, 

6khana a-Pathen leh a-Pa inzen sik a rengram thempuhei amanchang jo me. 
Jesu Christa kha are-rea ratha kahrat leh akalûr changṭhak rasoh! Amen. 

7Enruh, ama sumtuk-hei chunga kajōng! Mi rakip leh ama kasei vânga akasun 
he’num anhmu sik. Raleichunga mi rakip in ama ṭajai ansui sik. Khang’khan 
kachang sik! 

8Aka-om, aleika-om, alakahong sik Akahratpen Rōngpu Pathen khan, “Kei 
aphutna leh achaina eng kae,” ati. 

Christa Manhmuna Hmangtalâr 
9Kei nansōpui John eng kae khana Jesu Christa kajuile inkhat a kei hi nangnihei 
chen neipui, ama rengram mihei chunga inrengna ajongtlung pha dehrattak a 
akathōkpui eng kha kae. Jesu taphôngsōt ṭong kadik kha leh Pathen ṭong kha 
ke’n kahri manthang jâra Patmos inti tuikekhuma kei anleikhum eng. 

10Rōngpu kani ning kei kha rathla’n aleiṭhōi eng, khana kakahnung ting 
pengkun mahring rasa kapō inhnaktak inkhat katheia kae. 

11Rasa khan ati, “Nang in nahmu kha mazet roh, khana namazet lekharabu kha 
bekrup 7 hei hneng ti chu: Ephesus, Smyrna, Pergamum, Thyatira, Sardis, 
Philadelphia, khana Laodicea hei hneng manrôn hei roh.” 

12Kahnenga ṭongkahri kha aka-en sik a kei inhe eng, khana thaihmei matungna 
sana vâng a’nsyem kung 7 kahmua kae, 

13khavahei kâra khan mihring kapō inkhat kangira ake katlung bit pōn inkhat 
a’nsia, khana sana khōnkir inkhat a-ôp a akira kae. 

14 Asam kha sahme chek kapōa a-emak leh kavur kapōa kachek, khana ahmit 
kha hmeimale kapōa in-ât a kae; 

15Akephahei kha sum-êng phûmhmeia a’nro inthenga a’nnôt invâr kapōa kavâr, 
khan chu akare rasa kha tuitông rasa ka-ang. 

16Ama’n akut changting ârsi 7 achoi, khana abei shunga inphut alang hnia 
kangei chemjâm inkhat heikasōk a kae. Ahmaisō kha sûnṭim kanivâr kapōa 
kavâr. 

17Ke’n ama kha kahmu pha, akathi kapōa akekunga katlu jo eng. Ama’n akut 
changting kachunga ada a ahri, “Ṭimak roh! Kei a’nphutna leh a’nchaina eng 
kae. 

18Kei akahring ṭhak inkhat eng kha kae! Kei leikathi eng, tâk tûnchu are-rea sik 
a kahring jo eng. Ke’n thina ram chunga leh thina chunga torna ratha kanei. 

19Khava jâra tuna aka-om achanga, hnunga ahong kasōk sik achanga, nang in 
nahmu heirakip, mazet manhlut roh. 

20Nang in kakut changtinga kachoi ârsi 7 leh thaihmei matungna kung 7 sana 
vâng a’nsyem nahmuhei takhing a’nthup khachu: ârsi 7 kha bekrup 7 hei 
ngevahei kae, khan chu hmeivâr kung 7 hei kha bekrup 7 hei kha kae. 

Ṭongphông 2 

Ephesus Hnenga Ṭongrôn 
1“Ephesus bekrup ngeva hneng mazet roh: “Hivahi akut changtinga ârsi 7 
kachoi khana sana thaihmei kung 7 kâra akalôn lele ama ṭong kae. 

2Naṭōn leitlo ke’n kamanhret; khangtuk hrep de akahrat chea khangtuk ṭōn 
intatak natlo kha ke’n kamanhret. Khan chu sonle chu changloa sonle kachang 
ung kati hei, nang in na-enmansin heia, mimalei kasei anchang kha nasursōt 
heia, mikaṭhamak-hei nang in namadim tor mak kha kamanhret. 

3Kei sik jâra khōdeng theina nade manrima, masō lo jena nadehrat a kae. 

4Tâk-kha nachunga kahnōm makna hi ka-om: nang in hma inkeia nalungset eng 
kapōa tûnchu alungset mak jo che. 

5Mandon roh natlûkna kasôt jo! Namalung thleng ina hma naleitlo kha tlo nôk 
roh. Nang in namalung nathleng mak inchu, nathaihmei vâr matungna kha 
ahmun a inphut akalosōt sik a nahnenga kei akajōng sik eng kae. 

6Tâk-kha ke’n kamater kapōa nang in Nikolaitanhei tatlo kha namater, hinahin 
naṭhatna inkhat ka-om. 

7“Khava jâra nang in kōr nanei inchu, Rathla’n bekrup-hei hnenga ahri kha, 
rangei roh! “Torna akanei jo hei hnenga khan Pathen rahōn shunga akahmông 
hringna thingkung kara kha ansâkna sik a ratha kapek sik hei kae. 

Smyrna Hnenga Ṭongrôn 
8“Smyrna bekrup ngeva hneng mazet roh! “Hivahi anphutna leh a’nchaina, 
akathia akahring nôkpa ṭong kae. 

9Namalung inrimna hei ke’n kamanhret; nang sara nachang ke’n kamanhret, 
tâk kadiktak a chu kahao che! Jehudi chu changlo heia kachang ung kati he’n 
nang kadōia akaṭhamak antahri kha kamanhret, anmani Seitan ta kachang rup-
hei kae! 

10Khōdeng nathei sik kha heite ṭitmak roh. Rangei roh! Seitan in nang 
enmansinna sik nankâra mi ṭhahrep hlungkura akhum sik chei, ni 10 katlunga 
nanmalung inrim sik. Thina katlunga taksenthei chang roh, ke’n hringna kha 
torna inpâkmana kapek sik che. 

11“Khava jâra, nang in kōr nanei inchu, Rathla khan bekrup-hei hnenga ahri kha 
rangei roh! “Torna kanei mihei khachu vōi 2 thina khan manrim nôk mak jo hei 
ning. 

Pergamum hnenga Ṭongrôn 
12“Pergamum bekrup ngeva hneng mazet roh: “Hivahi alang hnia kangei 
chemjâm kaneipa ṭong kae. 

13Na-omna hmun kha Seitan len in-ongna hmun achang kha ke’n kamanhret. 
Taksen ka-om tak kasâkhi kachang Antipas kha, anleithat katlunga nataksenna 
eng nang in masō mak chea kei sik a akadik kachang che. 

14Tâk-kha nachunga kahnōm makna ajing ka-om: ti chu Israel mihei ansetna 
sik a limsyem kamukna thlai mansâkna sik leh omchen kadik mantlona sik a 
Balak ṭong intheipa, Balaam mantheina akajui mi ṭhahrep nang leh inṭhōia ka-
omsap cheia kae. 

15Kha leh in-anghrep a Nikolaitanhei intheina ṭong kajui um nankâra ka-om. 

16Khava jâra namalung thleng roh! Kha achangmak inchu, kabeia akasōk 
chemjâm vâng khan khava mihei intukpui sik nahnenga inrangtak a akajōng sik 
eng kae. 

17“Khava jâra nang in kōr nanei inchu, Rathla khan bekrup-hei hnenga ahri kha 
rangei roh! “Torna kanei mihei kha ke’n a’nthup manna kapek sik hei. Khana 
akachenpa tei loa tûte taman hretmak rahming ther inzet hlungvâr inkhat et 
um kapeksa sik hei. 

Thyatira Hnenga Ṭongrôn 
18“Thyatira bekrup ngeva hneng mazet roh: “Hivahi ahmit hmeimale kapō, 
ankepha sum-êng innôt kavâr kapō, Pathen Sapa inphut ṭong kae. 

19Naṭōntlo kha kamanhret. Nalungsetna, taksenthei nachang, na-inṭangna, 
khana nathōk hratna ke’n kamanhret. Hma inkeia naṭōntlo kanek a, tûnhin 
rahnak a ṭōn natlo ti hi kamanhret. 

20Tâk-kha nachunga kahnōm makna hi ka-om: Pathen ṭong thangkakōi 
a’nchang saknu Jezebel kha nahnōm pek. Amanu’n limsyem hnenga inthoina 
hme kasâk sik a leh ṭhatmak omchen katlo sik a kasōk hei amanthei heia hlam 
kadikmak a aṭhōi heia kae. 

21A-omchen kadikmak a inphut amalung athlengna sik ke’n pha kapek, tâk 
amanu’n amalung thlenghnōm mak. 

22Khava jâra amanu leh akajôngsap hei kha inhnaktak a khōdeng antheina sik 
ke’n amanu kha jekhum chunga kahlon mathlâk sik jo. Anmani’n amanu leh 
inṭhōia omchen kaṭhamak antlona inphut anmalung anthleng mak inchu, 
tûnchu hi ke’n katlo sik jo. 

23Mihring malung mandon leh tamadu rangei inhret kei kachangna hi bekrup 
rakip in anmanhretna sik, amanu sahei kha kathat sik jo hei. Nangni’n nantatlo 
dungjui et a ke’n nankhenga kamale sik chei. 

24“Tâk-kha Thyatira ka-om nangni alakseng inchu hiva akanimak a intheina 
kahnung hi juimak cheia kae; milak he’n, ‘Seitan lungri inthûk’ antati kha 
nangni’n juimak chei. Ke’n nangni chunga rônkahrik ahlop dapek mak chei ning 
kati kae. 

25Tâk, kajōng mak kârseng, nangni’n nantanei kha kahnettak a leimatu tlit ruh. 

26-28A’nchai ning katlung kalungdo ṭōn katlo ṭhak, torna kanei mihei kha, ke’n 
kapa hnenga inphut kachen jo torna ratha khet kha kapek sik hei: jât-hei chunga 
ratha neina, thir khōnghre vânga vai rôna, bephu kapōa ahar-ahak a vōkkhōina 
ratha kapek sik hei. Khan chu ke’n jîngkâr vârpa kha’m kapeksa sik hei. 

29“Khava jâra nang in, kōr nanei inchu, Rathla’n bekrup-hei hnenga ahri kha 
rangei roh! 

Ṭongphông 3 

Sardis hnenga Ṭongrôn 
1“Sardis bekrup ngeva hneng hi mazet roh: “Hivahi ârsi 7 leh Pathen rathla 7 
kaneia inphut ṭong kae. Ke’n heimo natlo kamanhret; nang in akahring eng nati 
ravâng, akathisa nachang ke’n kamanhret! 

2Khava jâra thōi roh, tûn katlung naneihrep kha athicher mak hma manngar 
roh. Ajârchu nang in naleitlo kha Pathen hmaikunga pui katluk lachang mak ti 
ke’n kahmu sōt a kae. 

3Khava jâra heimo ale’nthei che, heikhong mo naleithei kha mandon roh; jui 
roh, khana namalung thleng roh. Nang jena inphut na’nṭhang mak inchu, inru 
inkhat kapōa kei nachunga kajōng sik eng, khana heitik akajōng sik eng nang in 
manhret mak tin che. 

4Achang ravâng Sardis a ka-om nangni ṭhahrep inchu pōn kha inthenga akada 
ka-om chei. Nangni pōn kachek invon pum a kei leh akalengsap sik me kae, 
ajârchu nangni khava sik a rahōi kasōk chei. 

5Torna kaneihei kha hiva kapōa pōn kachek an-invon sik, khana hringna 
lekharabu shunga inphut anrahming losōtpek mak hei ning. Khana kapa 
hmaikunga leh angevahei hmaikunga anmani keita hei kae tia inlârtak a 
kaphông sik. 

6“Nang in kōr nanei inchu, Rathla’n bekrup-hei hnenga ahri kha rangei roh! 

Philadelphia hnenga Ṭongrôn 
7“Philadelphia bekrup ngeva hneng hi mazet roh: “Hivahi a’ntheng leh akadik 
inkhat a inphut ṭong kae. David shokir kachoi, amahlâng kha tûte’n khâr 
theimak, akhâr kha tûte’n mahlâng theimak. 

8Ke’n naṭōntlo kha kamanhret; nang in ratha ajingte nanei ti kamanhret; nang 
in kaṭong manthei kha najuia kei taksenthei hongkachang che. Tûte’n antakhâr 
tor mak kot kha ke’n nahma kamahlang. 

9Rangei roh! Seitan ta kachang rup-hei, Jehudi chu changlo heia kachang ung 
katia malei kaseihei kha, nangni inmuk sik a, nanhmai kunga inkun sik a, 
kamanhong sik hei kae. Kalungsetna chei hi anmani seng in antamanhret sik 
kae. 

10Ajârchu nande hratna sik a kaṭong pek chei kha nanjui, raleichung mi rakip 
enmansinna sik a, vânhnōi pumpui chunga malung inrimna ajōng katlung sik a 
inphut kahuksōt sik chei. 

11Kei inranga kajōng sik eng. Nang in natorna tloman kha tûte’n amarûk tor 
makna sik, nachen kha inda kaṭha roh. 

12Ke’n kapa bek-inn shunga anmani kha torna chopui kamanchang sik hei, 
khana anmani’n kha dahlon hêrmak hei ning. Ke’n marvâna ka-Pathena inphut 
akajōng sik ka-Pathen rahming, ka-Pathen khōpui rahming Jerusalem, hei kha 
anchunga kamazet sik. Anchunga karahming ther kha’m kamazetsa sik. 

13“Khava jâra, nang in kōr nanei inchu, Rathla khan bekrup-hei hnenga ahri kha 
rangei roh! 

Laodicea Hnenga Ṭongrôn 
14“Laodicea bekrup ngeva hneng hi mazet roh: “Hivahi Pathen kutsyem, 
heirakip kungpui, akadik sâkhi leh taksen ka-om tak Amen a inphut ṭong kha 
kae. 

15Ke’n naṭōntlo kha kamanhret; nang akadai ngâr um changmak che khan chu 
akalum ngâr um changmak che ti kamanhret. Nang inkhat jôk nachang sik 
kamadu che! 

16Tâk-kha nang kalumpor che, akalum ngâr um changmak che akadai ngâr um 
changmak che, kabeia inphut kamasâsōt sik jo che! 

17Nang in, ‘Kei kahao eng khana kanei; kamadu rangei rakip kanei,’ nati. Tâk-
kha heituk-hrep a a’nreng che khana lungset aka-om che mo! kha nang in 
manhret mak che! Nang nahmit kacho, pōnsi derkei kase, sara che kae. 

18Khava jâra nahaona sik kei hnenga inphut sana intheng inchôk roh, tia 
kamanse che kae. Inzakpui ka-om nataksa katōmna sik, pōn kachek a 
na’ntōmna sik, inchôk roh. Khan nôk chu nahmit avârna sik, hmit hlei nakano 
sik inchôk roh. 

19Ke’n kamalungset seng kamanse heia, karâkna kapek hei. Khava jâra malung 
kahluttak a nasetna inphut namalung thleng roh. 

20Rangei roh! Kei kot kunga kangir enga kot karaki; karasa katheia kot inhlâng 
mi inkhat a-om inchu, kei a-inna kahlut sik enga kha ama leh kasâksap sik, 
ama’n kei leh asâksap sik a kae. 

21Torna kanei mi kha, tûn ke’n torna kaneia kapa len in-ongna hnenga ka’n-ong 
jo kapōa, ke’n kalen in-ongna hnenga a’n-ongna sik kapek sik. 

22“Khava jâra nang in kōr nanei inchu, Rathla khan bekrup-hei hnenga ahri kha 
rangei roh!” 

Ṭongphông 4 

Marvân Chunga Kamukna 
1Hiva chungchânga hin marvân kot inkhat a’nhlânga hmangtalâr inkhat ke’n 
kanei. Khana pengkun mahring rasa kapō inkhat kathei, hma inkeia kahnenga 
ṭong ajōng kahri khan, “Kahnenga hin hong roh, hnunga ahong kasōk nger sik 
kha ke’n manhmu che rong,” atia kae. 

2Inrangtak a Rathla taṭhōi inkhat a kei leika-om jo eng. Marvân chunga len in-
ongna inkhat ka-oma len in-ongna chunga khan mi inkhat in-onga kae. 

3Khava len in-ongna chung kimvea emerald machu saisûm in akake khuma, 
achunga a’n-ongpa hmaisō kha jasper leh carnelian hlung mankatam ra-âng 
kapōa ka-anga kae. 

4Len in-ongna kimvea alak len in-ongna 24 pōn bang kasi, sana lenlukhu inkhu 
upahei in-ong heia kae. 

5Khava len in-ongna inphut a khan khō inphea, khōjang kapōk a, khō inria kae. 
Khahei kha Pathen rathla 7 hei kae. Len in-ongna hmaikunga khan hmeiser 7 
kavâr hei. 

6 Khana len in-ongna hma khan, crystal kapōa a’ntheng thle-en tuipui inkhat 
aka-ang ka-om. Khava len in-ongna kimve rakira, ankahnung anhma anhmit 
he’n akatōm ranhring 4 ka-om hei. 

7Hma inkeipen ranhring kha shabakkai apō; 2na khan sehratche apō; 3na khan 
mihring hmai apō; khana 4na khan hmurai apōa kae. 

8Khava ranhring 4 hei kha inkhat et in mathla 6 sâm annei, ashung avâng hmit 
he’n akatōmbit heia kae. Sûn leh jân bânglo jena hla ansak: “A’ntheng, a’ntheng, 
a’ntheng, Rōngpu Pathen Akahratpen kha kae, aleika-om, aka-om, alaka-om sik 
kha kae.” 

9Ranhring 4 hei kha’n kumleikōa akahring ṭhak len in-ongna chunga a’n-ongpa 
hneng choi ka-ânna, kajana, manpâkna hla ansak a kae. Khanga ansak pha, 

10upa 24 hei kha’n, kumleikōa akahring ṭhak, len in-ongna chunga a’n-ongpa 
hmaikunga inkun heia ankamuk a kae. Len in-ongna hma khan anlen lukhuhei 
anhlik mathlâk a, 

11“Kan-Rōngpu leh kan-Pathen! Lûrna leh kajana, khana ratha hratna kachen 
sik a narahōi kae. Ajârchu nang in heirakip nasyem, 

khana nalungdoa hringna leh hringkhō napek heia kae,” anti. 

Ṭongphông 5 

Kemōngte leh Lekha Inze 
1Len in-ongna chunga a’n-ongpa akut changting amatu a’nze lekha inkhat 
kaleihmu; Khavakha alang hnia a’nzet lekha pheng vâng ankasûna achunga 
mêrchîkna 7 ankatat a kae. 

2Khan chu ratha kaneitak ngeva inkhat rasa inhnaktak a ṭong kaphông kahmu, 
ama’n, “Hiva lekha inze mêrchîkna intatkhum hi asuk khōia a’nhlâng sik rahōi 
kasōk tu mo aka-om?” atia kae. 

3Tâk-kha marvân leh raleichung leh ralei thōi achanga khava lekha inze 
amahlanga ashung ka-en sik tûte om mak a kae. 

4Khava lekha inze kha amahlanga ashung ka-en sik mi tûte rahōi kasōk a-om 
mak jâra kei malung kana tak a leikaṭap eng. 

5Khava pha upahei kâra inkhat in kahnenga ahri, “Ṭap mak roh. Enroh! Judah 
phung shunga David sōn kalen shabakkai khan torna anei jo, khana ama’n 
mêrchîkna intat kha asuk khōia lekha inze kha amahlâng tor jo.” 

6Khava pha upahei leh ranhring 4 hei takake khum len in-ongna laiṭim a kangir 
kemōngte inkhat ke’n kahmu. Khava kemōngte kha ale’nthatsa achangna 
sungbi leh hong inlâra kae. Khan chu kemōngte khan raleichung pumpuia 
ajōng-intir Pathen Rathla 7 leh raki 7, khana hmit 7 aneia kae. 

7Khava kemōngte kha kasea len in-ongna chunga a’n-ongpa kut changtinga 
lekha inze achoi kha avaloa kae. 

8Khanga ama’n avalo pha, ranhring 4 leh upa 24 hei kha kemōngte hma inkun 
heia kae. Anmani’n serângdâr inkhat et leh Pathen mihei derna marim katui 
kasip sana thlengkam kha anchoia kae. 

9Anmani’n hlather inkhat anleisak: “Lekha inze kalo sik a leh mêrchîkna intat 
kha akasuk khōia inhlâng sik a nang rahōi kasōk che. Ajârchu nang anleithat 
che, khana nang inthoina thina vâng khan phung rakip, ṭong rakip, jât rakip, 
mihring rakip kâra inphut, mihei kha nang in Pathen sik a narachôk jo heia kae. 

10Nang in anmani kha ni-Pathen inzen sik a thempuhei rengram nasyempek jo 
hei, khana anmani’n raleichung vai antarôn sik kae,” tia hla ansak.” 

11Khan nôk chu ke’n ka-ena, marvâna ngeva lishing raja hei rasa kathei! Anmani 
len in-ongna kimvea ranhring 4 leh upahei leh kangir heia, 

12rasa inhnaktak a hla ansak: “Kemōngte ale’nthat kha ratha hratna, neina, 
singna, khana ratha neina, kajana, lûrna, choi ka-ânna achen sik a rahōi kasōk 
a kae!” 

13Khana ke’n marvân chunga leh raleichunga khana ralei thōia leh, tui-ôngpui 
thōia ranhring seng, vânhnōi ranhring rakip hlasak kha kalei thei: “Len in-
ongna chunga a’n-ongpa leh kemōngte kha, choi ka-ânna, kajana, lûrna leh 
ratha hratna are-rea atâ chang rasoh!” 

14Ranhring 4 hei kha’n anmasôna, “Amen!” anti. Khana upahei kha inkun heia 
anleikamuk jo. 

Ṭongphông 6 

Achîkna hei 
1Khava sōa kemōngte khan achîkna a’ntat 7 kâra hma-inkei kha asuk khōia 
amahlang kahmu, khana ranhring 4 hei kâra inkhat in “Hong roh!” tia khō inri 
kapō rasa kha kathei. 

2Ke’n ka-ena, shakor kabang inkhat leika-om. Akachōngpa khan sâi inkhat 
achoi, khana lenlukhu inkhat anpek a kae. Ama re kator inkhat kapōa torna 
kanei sik a shakor achōnga kasesōt jo. 

3Khava sōa kemōngte khan 2 tlukna achîkna intat kha asuk khōia amahlâng; 
khana ranhring 2 tlukna khan, “Hong roh!” ati ke’n kathei. 

4Khana shakor kasen ahlop inkhat heikasōk a kae. Raleichunga mihring inkhat 
leh inkhat inthat tōna sik re intlona sik, torna ratha kha anpek a kae. Khana 
khava chunga akachōngpa kha chemjâm kalentak anpek a kae. 

5Khava sōa kemōngte khan 3 tlukna achîkna intat kha asuk khōia amahlang; 
khana ranhring 3 tlukna khan kahnenga, “Hong roh!” ati ke’n kathei. Khana ke’n 
ka-ena shakor kadum inkhat leika-om. Achunga akachōngpa kut chunga khan 
khartena inkhat achoi. 

6Ranhring 4 hei kâra inphut rasa khan, “Gehu saida khat ni khat ratha hlō sik, 
khan chu satun saida thum ni khat ratha hlō sik kae. Tâk-kha olive theikung leh 
vomhrui rahōn kha manset mak hei roh” ati. 

7Khava sōa kemōngte khan achîkna intat 4 tlukna kha asuk khōia amahlâng; 
khana ranhring 4 tlukna khan “Hong roh!” ati eng kathei. 

8Khana ke’n ka-ena shakor akadângper inkhat leika-om. Khava shakor chunga 
kachōngpa rahming kha akathi inti, khana kathikhō he’n akahnung ahei juia 
kae. Anmani kha raleichung sem manlia sem khat re vâng, ṭâm vâng, natse vâng, 
khan chu ramsha vâng thatna sik a torna ratha anpek jo hei. 

9Khava sōa kemōngte khan 5 tlukna achîkna intat kha asuk khōia amahlang. 
Pathen ṭongkahri inthanglele, ansâkhi tlona chunga taksenthei kachang, anta 
leithat jo hei rathlahei maichâm thōia an-om kha ke’n kahmu. 

10Anmani’n rasa inhnaktak a an-ôna, “Akahratpen Rōngpu, a’ntheng leh akadik! 
Keini anthat ung jâra ralei mihei chunga ṭong natan sik leh nakarâk sik hei kha 
heituk mo alakasôt sik?” anti. 

11Pōn bang inkhat et anpek heia, anmani kapōa ansōk changpui hei leh 
Christian sōpuihei antathat sik hei kha anja alatluk mak kârseng pha bongkhat 
antalahngâk sik a ṭong anmanthei hei. 

12Khana Kemōngte khan 6 tlukna achîkna intat kha asuk khōia amahlâng ke’n 
kaleihmu. Khana lingnu inhnaktak innok, khana kani kha sahme pōn kaphok 
akadup kapōa kadup jo, khan chu thla kha thisen kapōa kasen jo. 

13Khana thli inhnak in theichangkung akanok pha akahmin mak kara akatla 
kapōa, marvâna inphut ârsihei kha raleichunga jōngkatla heia kae. 

14Marvân inhmu mak jo kapher inze kapōa inzea, hme leh tlâng khana 
tuikekhum ram rakip anhmun inthon jo hei. 

15Khava pha raleichung renghei leh rehlam kakeihei, akalen akahrâng, akahao, 
sōk-hei leh sōk mak heirakip, hme leh dâma hlungkōk hlungkâk a inthup jo hei. 

16Anmani’n hmebung leh hlungpuihei anbek a, “Len in-ongna chunga a’n-ongpa 
hmit-hmua inphut leh kemōngte hnuk natna inphut ani kathup sik a kanchunga 
hongtla ruh, ajōng makhu ruh! 

17Ajârchu ahnuk natna kani ṭit ka-om tak kha tûn kajōng jo, khava sik a tu mo 
akangirtor sik?” anti. 

Ṭongphông 7 

Israel Mija 144,000 
1Khava sōa raleichung tui-ôngpui chung, thingkung rakip chunga thli heite 
ahrâng makna sik raleichung thli 4 intu ngeva 4 ralei rakir 4 a akangir kahmu 
hei. 

2Khana akahring Pathen mêrchîkna leh inthoia nisōtinga akajōng ngeva ahlop 
inkhat ke’n kaleihmu. Ama’n ralei leh tui-ôngpui kasukset sik a Pathen in ratha 
apek ngeva 4 hei kha rasa inhnaktak a abek heia 

3ngeva khan anhnenga, “Raleichung, tui-ôngpui, thingkunghei achang inum, 
Pathen sōk-hei machea achîkna kankatat mak hma seng sukset mak hi ruh,” ati. 

4Khana anmachea Pathen chîkna intat hei seng 144,000 hei kha animan theia 
kae. Anmani Israel phung 12 heia inphut kae, 

5-8phung rakip a mi 12,000 sâm: Judah, Reuben, Gad, Asher, Naphtali, Manasseh, 
Simeon, Levi, Isaachar, Zebulun, Joseph leh Benjaminhei hi kae. 

Mipui Katam tak 
9Hivasōa ke’n ka-ena, tûte tatei tor mak sik, mipui katamtak kahmu hei! Anmani 
kha jât rakip, phung rakip, mi rakip, ṭong rakip a inphut pōn bang ansia 
kemōngte len in-ongna hmaikunga kahno bō anchoia kangir hei. 

10Anmani’n rasa inhnaktak a an-ôn: “Len in-ongna chunga a’n-ong ni-Pathen 
leh kemōngtea inphut hukmanhringna kahong jo!” 

11Khana len in-ongna kimvea khan akahring ranhring 4 leh upahei khana ngeva 
kangir heia, anhmai andima inkun heia Pathen kha ankamuk a, 

12“Amen! Choi ka-ânna, lûrna, singna, manpâkna, kajana, ratha hratna, torna, 
are-rea ni-Pathen ta changṭhak rasoh! Amen!” antia kae. 

13Khana upahei kâra inkhat in ader enga, “Hiva pōn bang kasi mihei hi tuhei 
mo, khontinga inphut akahong hei mo?” ati. 

14“Apu, ke’n manhret mak hei eng. Nang in namanhret hei,” tia kamasôn. 

Khana ama’n kahnenga ati, “Hiva mihei hi suk manrimna inphut a kahringa 
akahong hei kha kae. Anmani’n kemōngte thisen vâng anpōnsi anta’nsôp 
inthenga antamanchek jo hei kae. 

15Khava jâra anmani Pathen len in-ongna hmaikunga akangir heia sûn leh jân 
bek-inna anrajena ka-om hei. Len in-ongna chunga a’n-ongpa khan anmani a-
ompui heia akahuk sik hei kae. 

16Anmani anvon ṭâmhêr mak jo ning, antui um hrehêr mak jo ning; khan chu 
kanisat in kâng mak jo hei ning, 

17ajârchu len in-ongna laiṭim a ka-om kemōngte kha, ankakhem akachang sik 
jo kae, khana ama’n tui kahring lōngna hmun a aṭhōi sik hei. Khana Pathen in 
anhmit rathli ahni manhi pek sik jo hei kae.” 

Ṭongphông 8 

Achîkna 7 hei 
1Khana Kemōngte khan achîkna intat 7 tlukna kha asuk khōia amahlâng pha, 
pung khat leh aher kapō, pha bongkhat marvâna kadai hngera kae. 

2Khana Pathen hmaikunga kangir ngeva 7 kahmu hei, anhnenga pengkun 7 
anpek heia kae. 

3Khana ro mankhutna sik kasip sana thlengkam kanei ngeva hlop inkhat 
kahonga maichâma hong kangira kae. Len in-ongna hmaikunga maichâm 
chunga Pathen mihei derna leh inṭhōia ro mankhutna sik marim katui hingja 
ama kha anpek a kae. 

4Khana Pathen mihei derna leh inṭhōia ro mankhutna marim katui akhu kha 
ngeva kut chunga inphut Pathen ângshunga kaketoua kae. 

5Khana ngeva khan ro mankhutna thlengkam kha aloa, khana maichâm hmei 
kha asun mansip a, khana raleichunga ajōng hlon mathlâk a kae. Khava pha 
khōjang kapōk rasa intheia, khō inphea, khana lingnu innok a kae. 

Pengkunhei 
6Khana ngeva 7 pengkun 7 kaneihei kha’n anpengkun tum manhringna sik a 
intluk jo hei. 

7Ngeva hma-inkei khan apengkun atum jo. Hmei leh kahre, thli leh inṭhōia 
heikasōk a khavakha raleichunga ajōng hlon mathlâk jo. Khana raleichung sem 
thuma sem khat, thingkung sem thuma sem khat, kahardông sem thuma sem 
khat kakâng jo. 

8Khava sōa ngeva 2 tlukna khan apengkun atum jo. Hmebung kalentak kapō 
heikhat hmei kakânga tui-ôngpui shunga inhlon inthla a kae. Tuipui sem thuma 
inkhat kha thisen inchang jo. 

9khana tui-ôngpui shunga akahring ranhring sem thuma sem khat kathi jo, 
khana rakōng rakip sem thuma sem khat kakâng inhmang jo hei. 

10Khava sōa ngeva 3 tlukna khan apengkun atum jo. Hmeiser inkhat kapō ârsi 
kalentak, hmei akakâng inkhat marvâna inphut jōngkatla, khana khavakha 
tuidung sem thuma sem khat leh tuihnâr sem thuma sem khat chunga katla a 
kae. 

11(Ârsi rahming kha “Akakha” inti.) Tui sem thuma sem khat kakha jo, tui kha 
akakha achang jo jâra aka-in mi katamtak kathi jo hei. 

12Khava sōa ngeva 4 tlukna khan apengkun atum jo. Kani leh thla khana ârsi 
sem thuma sem khat asuk manset jo, khava jâra anvârna kha sem thuma sem 
khat inhmang jo; khang’khan sûn leh jân sem thuma sem khat kajing joa kae. 

13Khava sōa ke’n ka-ena, bōirōk chunga marhmu inkhat kajōnga rasa inhnaktak 
a a-ôn, “Ô-ah! tuna ngeva 3 in antalatum manhring nger sik pha shunga 
raleichunga alaka-om mi seng chunga heituk a de a’ntak sik mo nu!” ati kha ke’n 
katheia kae. 

Ṭongphông 9 

1Khava sōa ngeva 5 tlukna khan apengkun atum jo. Marvâna inphut raleichunga 
ârsi inkhat ajōngkatla ke’n kahmu, khava hnenga khan adongna kase dôpkhur 
chabi anpek a kae. 

2Khana ârsi khan dôpkhur kot kha amahlanga, hmei thlupui khu kapōa 
heikasōk; khava khur kōk a ahei kasōk hmeikhu khan kanivâr leh bōirōk a thli 
amanthim joa kae. 

3Khava hmeikhua inphut a khan khâikhu jōngkasōk heia raleichunga jōng 
kaṭum hei, âipui tûr kapōhrep a ratha neina anpek heia kae. 

4Khana anmachea Pathen mêrchîkna a’ntatmak mihei antasukset tei loa, phi 
kadông, thingkung, kahar inkhat rōk um antatôn mak sik a anmani kha ṭong 
anpek heia kae. 

5Khaikhuhei khan mihei kha antathat sik a hnōmpek mak hei, tâk thla 5 antasuk 
manreng sik heia ṭong anpek hei. Khana khava suk manrimna kha âipui tadepna 
tûrnat kapōa khōdeng theina kha antade sik kae. 

6Khana khava thla 5 shunga khan mihe’n thina sik a’njong sik, tâk thina sik 
hmumak hei ning; anmani kathi hnōm sik hei, tâk thina kha anhnenga inphut 
katlân sik. 

7Khava khaikhuhei kha shakor rea sik a a’ntluk kapōa anlua sana lukhu an-
inkhu, khana anhmai kha mihring hmai ka-ang. 

8Khana ansam kha nupuihei sam ka-anga, anha kha shabakkai ha ka-ang. 

9Khana an-ôp kha thir ômpho kanei ka-ang hei, khana anmathla mahring rasa 
kha rehmun a shakor gâri katamtak katlân rasa kapōa inhring. 

10Âipui kapōa rahmei leh depna annei, khana anmani thla 5 mihei suk 
manrimna sik anrahmeia ratha annei. 

11Anmani’n reng inkhat annei, ama kha dongna kase dôpkhur kahlōpa ngeva 
kha kae. Hebrew ṭonga arahming Abaddon inti, Greek ṭonga Apollion inti 
(khava tina khachu “Akasuk inhmangpa” tina kae). 

12Inrengna inkhat kathleng jo; hivasōa akakhe chet a 2 akajōng sik hei kae. 

13Khava sōa ngeva 6 tlukna khan apengkun atuma, Pathen ângshunga a’ntung 
sana maichâm rakir 2 a inphut rasa inkhat ke’n kathei. 

14Khava rasa khan ngeva 6 tlukna pengkun kachoi hneng khan, “Euphrates 
tuidung kalen shunga a’nkhit ngeva 4 hei kha masō hei roh,” atia kae. 

15Ngeva 4 hei kha amasō jo hei; khava ngevahei kha mihring rakip sem thuma 
sem khat kathatsō sik a tûn phatak a tuning kanitak a tûn thlatak a tûn kumtak 
a intlukdek jo hei. 

16Shakor chunga remi kachōnghei kha: crore 20 hei kae tia anja animanthei eng. 

17Khana hmangtalâra shakor leh achunga kachōng kahmu hei kha: an-ômpho 
hmeira-ê in-ât kapōa in-ât, hlung mankatam sapphir in-êm kapōa in-êma, kât 
kapōa ka-ênga kahmu hei. Shakorhei lu kha shabakkai lu ka-ang, khana anbei 
khura inphut hmei, hmeikhu, khana kât heikasōk a kae. 

18Khava shakorhei beia ahei kasōk: hmei, hmeikhu, kât, hrise 3 hin mihring sem 
thuma sem khat athat jo hei. 

19Ajârchu shakorhei ratha neina kha anbei shunga leh anrahmeia ka-om. 
Anrahmei kha mari lu apō, khana anmani’n mihei anrahmei vâng ansuk mannat 
heia kae. 

20Khana hiva hrise tathatmak hei seng kha’num, anṭōnse tlona inphut 
anmalung thleng dekmak hei. Anmani’n rathla ravaihei leh sana vâng, dangka 
vâng, sum-êng vâng, hlung vâng leh thing vânga limhei, rasa katheitor mak leh 
hmit kahmu tor mak, lôn um akalôntor mak hei kha, kamukna bângmak hei. 

21Khan chu anmithat, andôi choi, ankajông, an-inrûk bângdek mak heia kae. 

Ṭongphông 10 

Ngeva leh Lekha Inze Kasintek 
1Khava sōa ngeva ratha kaneitak ahlop inkhat sumtuk vâng a’ntōm, alu kimvea 
saisûm takake khum ahmaisō kani ka-ang. Khana ake hmei chopui kapō, 
marvâna inphut ajōng kaṭum ke’n kahmu. 

2Akut a lekha inze inhlang kasintek inkhat ka-om. Ama’n ake changting tui-
ôngpui achōna, ake veiting raleichung achōn, 

3khana shabakkai inhrung kapōa rasa inhnaktak a ka-ông. Khana ama a-ôngsō 
pha, khō inri 7 rasa’n anmasôna kae. 

4Anmani anṭongsō lim a, ke’n lekha shunga mazet manhlut sik a intluk jo eng. 
Tâk-kha marvâna inphut rasa inkhat in, “Khō inri 7 tahri kha thup ina da roh; 
mazet mak roh!” ati ke’n kathei. 

5Khava sōa tuipui leh tlâng akoptō chunga kangir marvân ngeva kaleihmu khan 
akut changting kha marvânting akalânga 

6marvân leh ralei khan chu tuipui ashunga ka-om rakip kasyem, are-rea 
akahring ṭhak Pathen rahminga inhâksêra, ngeva khan ati, “Sôtmak jo ning! 

7Achang ravâng ngeva 7 tlukna khan apengkun atum pha, Pathen ṭōnmantluk 
inthup kha asōk sânkathemhei hnenga aleimanhri hei kapōa hui akatlung sik 
kae,” ati. 

8Khava sōa marvâna inphut rasa kalei thei khan kahnenga ahri nôk, “Tuipui leh 
raleichunga akangir ngeva kut chunga ka-om lekha inze a’nzer jo kha akalo se 
roh.” 

9Khana kei ngeva hneng khan khava lekha inze kasintek kha akalo sik a kase 
enga kavader. Ama’n kahnenga ati, “Lo inna sâk roh, nabeia chu khōihning 
kapōa kathlum sik, tâk navon shunga chu akathûr sik kae.” 

10Ke’n lekha kasin inze kha akut a inphut kaloa kasâk jo, khana kabeia 
khōihning thlum kapōa kathlum. Tâk-kha kamadesō pha kavon shungting chu 
kathûr joa kae. 

11Khava sōa kahnenga amanthei enga ati, “Pathen ṭong thangkōi hi mi katamtak 
hneng leh jât katamtak hneng ṭong katamtak hneng leh reng katamtak hei 
hneng nahri nôk nger sik kae.” 

Ṭongphông 11 

Sâkhi Inhni 

1Khava sōa ramtena khōnghre inkhat sungtlōn kapō kei anipek a, “Se ina Pathen 
Bek-inn leh maichâm kha vate roh, khan chu bek-inna kamukna kanei mihei 
kha tei hei roh. 

2Tâk-kha bek-inn sumpuk vâng intong khachu dahlon roh, ajârchu khavahei 
kha Jât-hlop hei a’npek sōt jo kae, anmani’n khōpui intheng kha thla 42 
antachōnpha sik kae. 

3Khana khava kani 1,260 shunga Pathen ṭong thangkōi kahri inthangle sik, bora 
pōnse kasi sâkhi 2 ke’n kahei tir sik hei.” 

4Khava sâkhi 2 hei khachu raleichunga Rōngpu hmaikunga akangir thaihmei 
kung 2 leh olive thingkung 2 hei kha kae. 

5Tu achang inum mi inkhat in khahei kha sukset sik a arei he’nchu, anbeia 
inphut hmei heikasōk sik a kha ankadōi remihei kha ansuk manhmang sik hei; 
khang’khan, tu achang inum khava sukset sik a a’nrei mihei kha khanga anthat 
sik hei. 

6Pathen ṭong kha anmani’n anhrilelai seng khō sûrmakna sik marvân kot 
khârtorna ratha anneia kae. Khan chu anmani’n tuihnâr kapût hei kha’m, thisen 
manchang torna ratha annei; khan chu anmani’n anmadu chen a natse vâng 
raleichung jât rakip mansetna sik ratha annei. 

7Khana anmani’n anṭongsem kha anhrilesō pha, adongna kase dôpkhura inphut 
ahei kasōk ranhring kha leh re intuk sik jo hei. Ranhring khan anmani ator sik 
heia kha athat sik hei, 

8khana anrōngpu anleimakhei hlonna khōpui kalen hlampuia khan, antaksa 
kalōng kha anmanje sik hei. Khava khōpui tekhingna rahming kha Sodom, a-
emak leh Egypt kae. 

9Khana anmani kalōng kha hre sik hnōmpek mak hei ning, khana ni 3 leh aher 
ankalōng kha jât rakip, phung rakip, ṭong rakip in anta-en sik kae. 

10Hiva mi 2 hei thi jâra hin raleichung mi rakip inpâk sik hei. Inpâkna kutchoi 
khat leh khat inpektō sik hei, ajârchu khava sânkathem 2 hei khan raleichunga 
khōdeng theina katamtak anleimasōa kae. 

11Ni 3 leh aher sōa anshunga Pathena inphut hringna kaphuk jōng kahlut a, 
anmani 2 kangirsōt jo hei; khana ankahmu rakip kaṭihêr jo heia kae. 

12Khava sōa anmani 2 he’n, “Hin hong ruh!” ti rasa marvâna inphut anthei, 
khang’khan ankadōi he’n an-enlai hei, sumtuk inkhat shunga marvânting 
kaketou jo hei. 

13Khava laitak khan lingnu inhnaktak innok jo; khōpui kha sôma inkhat asuk 
manhmang jo, khana mihring 7,000 kathiheia kae. Alak mihei seng kha kaṭihêr 
jo hei khana marvân Pathen lenna kha anmanpâk joa kae. 

14Inrengna 2 tlukna kha kathleng jo, tâk inrengna 3 tlukna kha inranga kajōng 
sik jo! 

7 tlukna pengkun 
15Khava sōa ngeva 7 tlukna khan apengkun kha atuma, marvân chunga rasa 
inhnaktak kasōk a ajōng hri, “Vânhnōi raleichunga vairônna ratha kha tûnchu 
ni-Rōngpu leh ama Messiah ta kachang jo, ama’n are-rea vai arôn sik jo kae!” 

16Khava sōa upa 24 Pathen hma anlen in-ongna inphut hong-inkun heia anhmai 
ṭlōng laia anmakhup a Pathen ankamuk jo, 

17khana anti: “Akahratpen Rōngpu Pathen, aka-om leh aleika-omsa! Keini’n 
nang kanmanpâk che, ajârchu naratha hratna kha na’nloa nang in vai narôn 
manphut joa kae! 

18Jât-hlop hei anhnuk kanasō jo, ajârchu nahnuk natna sik pha kha jōng katlung 
jo, akathihei ṭong tanna sik pha jōng katlung jo. Nang kaṭit mihei akasin akalen 
ankhenga, nasōk-hei, sânkathemhei, khana nami rakip tloman pekna sik pha 
kha jōng katlung jo. Raleichung kasukset hei kha suksetna sik pha jo kae!” 

19Marvân chunga Pathen bek-inn kha inhlânga, Ṭongtep Bôm kha inhmua kae. 
Khava pha khō inri, khōjang jōng kapōk, khō inphe, lingnu innok, khana kahre 
inhnaktak katla a kae. 

Ṭongphông 12 

Nuhmeinu leh Rihren 
1Khava sōa marvâna chîk sik kalentak inkhat jōng inlâra nuhmeinu inkhat in 
kani kha pōn kapōa a’nsia, ake thōia thla, khana alu chunga ârsi 12, lukhua 
a’nkhua ka-om. 

2Amanu khan nai inrangtak a anei sik a, anaiha kaphua anat kadea inkōia ka-
om. 

3Marvân chunga a’n-ip neinâk ahlop inkhat inlâr. Akalentak Rihren kasen alu 7 
araki 10 kanei khana aluhei chunga lukhu kanei inkhat leika-om. 

4Ama khan arahmei vâng bōirōk a ârsi sem thuma sem khat raleichunga akei 
mathlâk a kae. Khana nuhmeinu nai jōng matet sik kha ajo’ntet lim leh made 
loina sik, nuhmeinu hmaikunga ama kangir ṭhak a ka-om. 

5Khan chu nuhmeinu khan sapase inkhat, jât rakip chunga thir khōnghre vâng 
vai karôn sik, amatet joa kae. Tâk-kha naite kha ankasut a Pathen len in-ongna 
hnenga anṭhōia ka-om jo. 

6Khana nuhmeinu kha nêrdiram thōia katlân jo, khava hmun a khan kani 1,260 
Pathen in amanu kaṭha man omna sik aleimantluk pek a kae. 

7Khava pha marvâna re kasōk jo. Michael leh ngeva he’n rihren leh angevahei 
re an-intukpui jo; 

8tâk rihren kha antor joa ama leh angevahei kha marvâna an-om sik hnōmpek 
mak jo hei. 

9Khana rihren kalentak kha anhei hlonsōt jo, ama kha hmalaia mari kha kae, 
arahming Diabol a-emak leh Seitan inti vânhnōi kahōn inthlapa kha kae. Ama 
leh angevahei seng raleichunga anjōnghlon mathlâk jo hei. 

10Khava sōa marvân chunga rasa inhnaktak inkhat katheia hing’hin ahri, 
“Tûnchu Pathen huksōtna kha kajōng jo! Tûnchu Pathen in Reng changna 
aratha neina kha amalâr jo! Tûnchu ama Messiah khan aratha neina kha amalâr 
jo! Ajârchu asûn-ajâna nisōpuihei masetna kapek ṭhak, Pathen hmaikunga 
kangirpa kha marvâna inphut hlon mathlâk a ka-om jo. 

11Nisōpuihei talei phôngsōt kemōngte thisen leh dikna khan ama kha aleitor jo; 
khana anmani anhringkhō phesōtna leh thina sik katlunga le’ntluk hei. 

12Khava jâra, marvânhei leh achunga ka-om rakip nangni inpâk ruh! Tâk-kha 
tuipui leh raleichung sik a chu heituk-hrep a ṭitpek ka-om sik! Ajârchu Diabol 
khan apha bongkhat rōkte anei jo hi amanhret jâra hnuk kana tak a nanlangting 
kajōng inhlut joa kae.” 

13Rihren khan ama raleichunga jōnghlon mathlâk achang jo kha amanhret pha, 
sapa kaneinu kha ahnong joa kae. 

14Khana nuhmeinu kha hmuvânlai mathla 2 inpek a khana inphut nêrdiram 
thōia kajōng jo. Khava ram thōia khan kum 3 leh thla 6, mari khan heite asukset 
makna sik a razen sik kae jo. 

15Khava pha mari khan nuhmei kahnunga khan tuidung kapō tuikalen vâng 
mantlen hlonna sik abeia aheiphusōt jo. 

16Tâk-kha ralei in nuhmeinu kha a’nthōpuia rihren beia tui ahei kasōk kha abei 
aleiman-ânga amade manhlut sō jo. 

17Khava pha rihren kha nuhmeinu chunga khan ahnuk kana chet joa, Jesu 
ṭongdik malâr leh Pathen ṭongpek kajui taksenthei kachang, amanu sōnhei 
chunga re katlo sik a kasōk joa kae. 

18Khana rihren kha tuipui panga kangir jo. 

Ṭongphông 13 

Ranhring 2 hei 

1Khava sōa tuipuia inphut ranhring inkhat ahei kasōk ke’n kahmu. Ama’n alu 7, 
araki 10 anei; aluhei chunga khan Pathen teitômna rahming inzet et, araki 
chunga lenlukhu ka-om et a kae. 

2Khava kahmu ranhring kha rûtnu ka-ang, ake kha kavom kepha ka-ang, khana 
ahmur shabakkai ka-ang. Ama hnenga khan rihren in aratha neina leh alen in-
ongna, khana aṭong neina katamtak apek. 

3Ranhring lu inkhat khachu thatsa jo kapōhêra intôn, tâk a’ntônna takbi kha 
kadam jo. Vânhnōi ralei in anmandon-hla et a akahnung anjuia kae. 

4Khana mihring rakip in rihren kha ankamuk, ajârchu ama’n ranhring kha 
aratha neina rakip apek sōt joa kae. Khava jâra ranhring kha’m ankamuk a, 
“Ranhring kapō hi tu mo aka-om? Tu’n mo ama a’nrepui tor sik?” antia kae. 

5Khana ranhring kha inlensaktak a Pathen teitômna sik, thla 42 ratha neina 
anpek joa kae. 

6Khana ama’n Pathen leh Pathen rahming, khana a-omna marvân leh achunga 
ka-om rakip, hâksêr inphut joa kae. 

7Phung leh jât, ṭong leh mi rakip chunga torna ratha inpea, khana Pathen mihei 
seng re intukpuia torna sik ratha inpek jo. 

8Raleichung ansyem mak hma ale’nthat jo Kemōngte hringna lekha shunga 
rahming a’nzet hei tei loa raleichung mi rakip in ama antakamuk sik kae. 

9“Khava jâra kōr nannei inchu rangei ruh! 

10Sur sik a ka-om mi kha sur nger sik kae; khan chu chemjâm vâng that sik a ka-
om mi kha chemjâm vâng that nger sik kae. Hivahi Pathen mihei khan 
antaksenna leh andehratna sik arangei kae.” 

11Khava sōa ranhring ahlop inkhat raleichunga inphut ahei kasōk ke’n kahmua 
kae. Ama’n kemōng raki kapō 2 aneia, rihren rasa kapōa kaṭonga kae. 

12Hma-inkei ranhring ratha neina seng kha ama’n ahmai kunga ahmang joa kae. 
Ranhring hma-inkei a’ntônna takbi akadam jo kha, raleichunga ka-om mi rakip 
in ankamukna sik ama’n rumhrat tak a atloa kae. 

13Hiva 2 tlukna ranhring hin ṭōntlo inlak atlosōt hei; ama’n mi rakip hmaikunga 
marvâna inphut raleichunga hmei abek mathlâk a kae. 

14Ama’n ranhring hma-inkei hmaikunga aṭōntlo inlakna vâng khan raleichunga 
ka-om mi rakip ahōn mathlâk jo hei. Ranhring khan raleichung mi rakip hneng, 
ranhring chemjâma a’ntôna alakahringpa kajana, alim antasyem sik a ṭong apek 
hei. 

15Ahma inkei ranhring lim insyem kha aṭongsōt torna sik, khana limsyem 
inmukmak seng athat torna sik a, ranhring 2 tlukna khan limsyem kha hringna 
kaphuk ama sa khumna sik a hnōmpek jo kae. 

16Ranhring khan kasin-kalen, akahao leh sara, sōk leh masō, mi rakip ankut 
changting, a-emak leh anmachea chîkna aja rumhrat a adapek hei. 

17Khava ranhring rahming a-emak leh rahming kahlanga achîkna aja kha ama’n 
aneimak inchu, tûte’n heikhat jōrsōt leh rachôk tlothei mak ning. 

18Hivahin singna arangei kae. Khava ranhring aja manhretna kha tu achang 
inum singna kanei in amanhret tor, ajârchu khava aja kha mihring inkhat 
rahming kahlanga aka-om kae. Khava aja khachu 666 kae. 

Ṭongphông 14 

Kemōngte leh Amihei 
1 Khava sōa ke’n ka-ena, Zion Tlâng chunga Kemōngte kangira; ama rahming 
leh apa rahming a’nzet mi 144,000 hei ama leh inṭhōia ka-om hei. 

2Khana khō inri leh tuitông rasa kapōa a’nhnaktak marvâna inphut, rasa inkhat 
ke’n kathei. Khava kathei rasa kha serângdâr leh rōsem mahring rasa ka-ang. 

3Mipui 144,000 hei kha len in-ongna leh ranhring 4 hei khana upahei hma a 
kangir hei; khana upahei kha’n antasak thei hlather inkhat anleisak. Anmani 
rōk kha huksōt sahei kae. 

4Anmani kha nuhmei kaneimak leh nuhmei leh ala’ntônmak intheng senga aka-
om mihei kae; Anmani’n kemōngte ase sena akahnung anjui. Anmani mihring 
ralak-hei kâra katlensōtsa hei kha kae. Khana ahma inkeipen kara, Pathen leh 
kemōngte hneng pek sōt sik hei kha kae. 

5Anmani kha anmalei seina inhret hêrmak; ṭhenakase hei kae. 

Ngeva 3 hei 
6Khava sōa ngeva hlop inkhat bōirōk inshânga ajōng kha ke’n kahmu, ama khan 
kumsôt hringna ṭong raleichung mihring jât rakip, phung rakip leh ṭong rakip 
hneng ahrilea kae. 

7Ama rasa inhnaktak a ka-ônga, “Pathen ṭit ruh, alenna choi manshâng ruh! 
Ajârchu ama’n mihringhei ṭong atanna sik pha kha kahong jo. Khava jâra 
marvân, ralei, tuipui leh tuiri kapût kasyempa kamuk ruh!” atia kae. 

8Ngeva 2 tlukna khan hma-inkei kha ahei juia ahri, “Amanu katlu jo! Babylon 
kalen kha katlu jo! Amanu’n mi rakip aju apek heia aman in hei, ama juhning, 
hurna ju kha kae!” 

9Ngeva 3 tlukna khan hma-inkei 2 hei kha ahei jui heia, rasa inhnaktak a ahri, 
“Tu achang inum amachea leh akut changtinga ranhring mêrchîkna ka-om leh 
ranhring limsyem inmuk mi khan 

10Pathen hnuk natna ju, hnuknat inhnaktak a asun mansip kōkleia ju kha, 
anbinga an-in sik! Khava katlo rakip kemōngte leh angeva intheng hei 
hmaikunga hmei leh kât kângna shunga khōdeng katheia ka-om sik hei. 

11Anmani khōdeng mantheina hmeikhu kha are-rea a’nsûk ṭhak sik kae. Khava 
ranhring rahming leh achîkna kanei rakip leh alim inmuk hei seng kha sûn leh 
jân ankhōdengthei bângmak ning.” 

12Jesu kataksenhei leh Pathen ṭongpek kajuihei, Pathen mihei dehratna sik a 
hivahi arangei kae. 

13Khava sōa marvâna inphut rasa inkhat katheia ahri, “Hi mazet roh: Rōngpu 
ṭōn tlona shunga tuna inphut akathi mihei kha mikahōihei kae!” Khana Rathla 
khan amasôn, “Ôk, Kadik! Ajârchu anmani’n anṭōntlo kara anta’nloa, anṭōn 
inhnakna a inphut châm a’nhnga sik hei kae.” 

Raleichung Sa-ât 
14Khava sōa ke’n ka-ena, sumtuk kabang inkhat chunga mi inkhat kapōa in-
onga, alu chunga lenlukhu inkhua, khana kôite kangeijap inkhat akachoi ka-om. 

15Khava pha bek-inna inphut ngeva hlop inkhat heikasōk a sumtuk chunga a’n-
ongpa hnenga khan rasa inhnaktak a a-ôn, “Nakôite kha keisōt ina sâng kha ât 
roh sa-ât pha jo kae, vânhnōi ralei sâng kahmin sō jo!” 

16Khava pha sumtuk chunga a’n-ongpa khan, akôite kha akeisōt a raleichung 
sâng kha a-ât joa kae. 

17Khava sōa marvân chunga bek-inn shunga inphut ngeva hlop inkhat heikasōk 
a, ama’n kôite kangeijap inkhat anei kha ke’n kahmu. 

18Khava pha, maichâma hmei katinta, ngeva hlop inkhat heikasōk. Ama’n kôite 
kangeijap kanei hneng khan rasa inhnaktak a a-ôn, “Nakôite hmang ina, 
raleichunga vomhrui theihei kha ṭhōt jo hei roh!” 

19Khava jâra ama’n akôite kha akeisōt a vomhruia theibōr hei kha a-ât mathlâk 
a, Pathen hnuk natna vomhrui epna shunga ahlon mathlâk jo hei. 

20Vomhrui thei kha kurpui vângting an-ep a, khana inphut thisen heikasōk a 
adung kilometre 300 kasei a’nthuk metre 2 kapō hi kasip a kalōng joa kae. 

Ṭongphông 15 

Ngevahei leh A’nchaina Hrise 

1Khava sōa a’nlaktak leh akalentak chîkna marvân chunga ngeva 7 leh hrise 7 
ke’n kahmu. Hiva hrisehei hi achaina jo hei kae, ajârchu hihei hi leh inṭhōia, 
a’nchaina sik Pathen hnuk natna kha akajōng sik kae. 

2Khava sōa hmei leh inṭhōia thle-en tuipui kapō inkhat ke’n kahmu. Khan nôk 
chu arahming kahlanga aja vânga a’nzetpa, khana ranhring leh alim chunga 
torna kaneihei kha’m kahmusa hei. Anmani Pathen tapek hei serângdâr an-
inchoia, thle-en sira khan kangira ka-om hei, 

3anmani’n kemōngte leh Pathen sōkpa, Moses hla kha, ansak a ka-om hei: 
“Akahratpen Rōngpu Pathen, naṭōn tlohei hi heituk-hrep a a’nlak a akalenhei 
mo! Jât rakip Rengpa, nahlamhei hi heituk-hrep a akadik a a’ntlun hei mo! 

4Rōngpu, tu’n mo nang aṭitmak sik che? Nalenna kaphông sik tu mo akada sik? 
Nang rōk a’ntheng che kae. Jât rakip na-ânga kahong sik hei khana anhong 
kamuk sik che, ajârchu mi rakip in naṭōn kadik anhmua kae.” 

5Hivasōa marvân chunga Rabuk Intheng omna bek-inn kot inhlang kha kahmu. 

6Bek-inna inphut hrise 7 kanei ngeva 7 heikasōk hei, anmani kha hruipōn innem 
neng akachek-hlak vâng inret hei, an-ôp a sana khōnkir an-inkira kae. 

7Khava pha akahring ranhring 4 hei kâra inkhat in ngeva 7 hei hneng khan are-
rea akahring ṭhak, Pathen hnuk natna kasiptak sana thlengkam 7 kha apek jo 
hei. 

8Pathen ratha hratna leh lûrna inphut bek-inn kha hmeikhu kasiptak jo, khana 
ngeva 7 he’n hrise 7 heichoi kha a’nchaimak kârseng bek-inna khan tûte hlut tor 
mak a kae. 

Ṭongphông 16 

Pathen Hnuk natna Thlengkamhei 
1Khava sōa bek-inn shunga inphut rasa inhnaktak inkhat in ngeva 7 hei hneng 
ahei hri: “Vase inna Pathen hnuk natna thlengkam 7 kha raleichunga vabun 
mathla roh ati kathei!” 

2Ngeva hma-inkei kha kasea athlengkam kha raleichunga abun mathlâk jo. 
Ranhring limsyem inmuk hei leh achîkna aja a’nzet kanei chunga ṭit ka-om leh 
nat inhnaktak akapōr hong inlâr jo. 

3Khava sōa ngeva 2 tlukna khan athlengkam kha tuipui chunga abun mathlâk 
jo. Khana tui kha mi kathi thisen kapō hongkachang jo, khana tuipui chunga ka-
om ranhring rakip kathi jo hei. 

4Khava sōa ngeva 3 tlukna khan athlengkam kha tuidung leh tuihnar pûtna 
rakip chunga abun mathlâk jo, khana tuihei kha thisen kachangsō jo. 

5Khava tui ka-ensui ngeva khan ajōng hri kha ke’n kathei, “Aleika-omsa, alaka-
om, Eh A’ntheng Inkhat, naṭongtan kha kadik-hei! 

6Anmani’n Pathen mihei leh sânkathemhei thisen anta leimasō achang jâra, 
thisen anta-in sik a napek hei. Anmani’n anrahōi kasōk hrep kha antarahlâng 
kae!” 

7Khava sōa maichâma inphut rasa inkhat katheia hinga ahri, “Rōngpu Pathen 
Akahratpen! Naṭongtan hei kadik khana intlun heia kae!” 

8Khava sōa ngeva 4 tlukna khan athlengkam kha kani chunga abun mathlâk jo, 
khana kani kalum khan mihring akânghlon sik kha hnōmpek jo kae. 

9Khana mihei kha kani lum inhnak in akâng jo hei pha, hiva hrisehei chunga 
ratha kaneipa Pathen rahming kha anmani’n anhâksêr jo. Tâk-kha anmani’n 
Rōngpu lûrna leh lenna manpâkna sik a anmalung thleng dekmak hei. 

10Khava sōa ngeva 5 tlukna khan athlengkam kha ranhring len in-ongna chunga 
abun mathlâk jo. Khava Ranhring rengram rakip chunga khō inthim jo, khana 
mihe’n annat ande hla a anmalei ansekhang jo, 

11khana anmani’n annatna leh anpûrna ande hla jâra marvân Pathen kha 
anhâksêr. Tâk-kha anmani’n an-omchen kaṭhamak a inphut inlemak hei. 

12Khava sōa ngeva 6 tlukna khan athlengkam kha Euphrates tuidung kalena 
abun mathlâk jo. Nisōtinga inphut reng akahong hei hluttheina sik tuidung kha 
kachâr jo. 

13Khava sōa rathla a’nthengmak 3 uṭok kapōa kaleihmu hei. Anmani rihren beia 
inphut, ranhring beia inphut, sânkathem inhlem beia inphut heikasōk hei. 

14Anmani kha ṭōn-inlak katlosōt rathla kaṭhamak-hei kha kae. Hiva rathla 3 hei 
hi Akahratpen Pathen Kani lûnpui ning re katlo sik a vânhnōi raleia renghei 
kaṭhōi intûp sik a kasesōt jo hei. 

15“Rangei ruh! Kei inru kapōa kajōng sik eng! Mipui kâra pōnsi derkei loa oma 
inzak ratō makna sik, kahlimtak a leh kasingthei tak a apōn ader aka-en kaṭha 
mi kha mikahōi kae!” 

16Khava sōa Hebrew ṭonga Armageddon inti hmun a khan rathlahei kha’n 
renghei kha aheiṭhōi mantûp jo hei. 

17Khava sōa ngeva 7 tlukna khan athlengkam kha bōirōk chunga abun mathlâk 
jo. Khava pha Bek-inn shunga len in-ongna inphut rasa inhnaktak inkhat in ahri, 
“Hi intlo jo!” ati. 

18Khava pha khō inphe, khō inria, khōjang kapōk, lingnu inhnaktak a innok joa 
kae. Mihring insyembia inphut hiva kapō lingnu la’nnok phungmak, lingnu 
innok rakip kâra a’nhnakpen kha kae! 

19Khana khōpui kalenpen kha sem thuma kakōi jo, khan chu ram rakip a 
khōpuihei kha insuset sō jo hei. Babylon akalen kha Pathen in amandonsōt 
khana ama hnuk natna kōkleia inphut ju kha aleiman-in. 

20Tuikekhum ram rakip inhmu mak jo, tlâng rakip om mak jo hei. 

21Mihring chunga kilograme 50 kakhea akahrik kahre bōirōk a inphut 
jōngkatla. Khana khava kahre tasuk manrimna kha a’nhnakrei jâra mihe’n 
Pathen anhâksêra kae. 

Ṭongphông 17 

Rahming Inthang Notinu 
1Khava sōa thlengkam 7 kanei ngeva 7 hei kâra inkhat kahnenga kajōnga ahri, 
“Hong roh, tuidung katamtak hei hnenga a’nsak khōpui kalen, rahming inthang 
notinu kha, heikhong hrep a karâkna a’npek sik mo ti ke’n manhmu che rong. 

2Raleichung reng he’n hiva notinu hi leh omchen kadikmak antlo, khana 
vânhnōi raleichung mihe’n amanu jôngna ju kha an-ina inphut inrui jo hei.” 

3Khana Rathla khan kei akhimna thōia ada jo eng, ngeva khan nêrdiram chârna 
aṭhōi jo eng. Khava hmun a khan nupui inkhat ranhring kasen chunga kachōng, 
ranhring taksa pumpuia Pathen hnōisena rahming a’nzet hei ke’n kahmu; 
ranhring kha alu 7 leh raki 10 anei. 

4Nuhmeinu kha vapuirei pōn leh pōn akasensor vâng inret a, sana leh hlung 
mantam, khan chu hira-mukta vâng a’nsyem neinâk vânga intōma kae. Akut 
chunga khan ajôngna kara, a’nthengmak neinâk leh malōk sōkna kasip sana 
kōklei inkhat achoi. 

5Amanu machea khan rahming inkhat ṭong in-ip manhmuna inzet: “Babylon 
Kalen vânhnōia mikase rakip leh noti rakip hei annu.” 

6Khana Jesu ṭong kadik jui jâra antathat hei leh Pathen mihei thisen ka-inna 
a’nruinu kha ke’n kahmu. Ke’n khava nuhmei kha, kahmu pha inlak hêra 
kamandon. 

7Ngeva khan ader eng, “Heisa mo inlak hêra namandon? Ke’n nuhmei kha leh 
a’n-ongna ranhring alu 7 leh araki 10 ṭong in-ip kha kamanthei sik che. 

8Ranhring nahmu kha vōi khat leikahring, tâk tûnchu hringmak jo, ama kha suk 
manhmang theina sik adongna kase dôpkhura inphut ahei kasōkvet jo kae. 
Ralei ale’nphut mak hma hringna lekharabu shunga rahming ale’nzet 
inhlutmak raleichunga akahring he’n, ranhring kha anhmu pha inlak hêra 
anmandon et sik. Khavakha pha khat a leikahring; tûnchu hringmak jo, tâk avea 
laho’nlâr nôk sik. 

9“Hivahin manhret theina leh singna sik kha ka-om. Alu 7 kha hmebung 7 kae, 
khahei chunga nuhmei kha in-ong. Khan nôk chu anmani kha reng 7 kha’m 
kachang hei: 

105 hei chu katlu jo hei, 1 inchu vai alarôn, 1 chu lahong sōk mak; ama ahong sōk 
pha, pha bongkhat rōk ama’n vai alarôn sik. 

11Vōi khat aleikahringa, tûnchu akahringmak jo ranhring kha reng 8 tlukna kae, 
ama hi suk manhmang sik a akasōksōt 7 hei kâra inkhat kae. 

12“Nang in nahmu raki 10 hei kha reng 10 vairôn ala’nphut mak hei kha kae, tâk 
ranhring kha leh pung khat rōk vai karôn sik renghei kha kae. 

13Hiva 10 hei hin ankhenga malung inre et a ṭōn mantlukna anneia, anratha leh 
anṭong neina kha ranhring hneng anpek a kae. 

14Anmani’n Kemōngte kadōia re antlo sik; tâk Kemōngte leh abeksōt hei, akadei 
hei leh akataksena akajui he’n antor sik hei, ajârchu ama hi renghei Reng leh 
rōngpuhei Rōngpu kha kae.” 

15Ngeva kha’num kahnenga ahri, “Nang in nahmu nuhmei in-ongna tui kha, jât-
hei, mipuihei, phunghei, khana ṭonghei kae. 

16Nang in nahmu raki 10 leh ranhring khan, notinu kha anmater sik; anmani’n 
anei rakip kha anchômsōt sik a kha akarōk a anda sik; khan chu anmani’n 
aravōi ansâk sik a kha hmei vâng anro manhmang sik jo. 

17Ajârchu Pathen ṭong kha hui atlungmak kârseng anmani intōk a ṭōn antlosap 
a khana ranhring hneng anvai rônna ratha kha anpek a Pathen mantlukna kha 
tlosōtna sik ama’n anmalunga tlo hnōmna kha adapek hei. 

18“Nang in nahmu nuhmei kha raleichunga vaikarôn khōpui kalentak kha kae.” 

Ṭongphông 18 

Babylon Katlu 
1Hivasōa marvâna inphut ngeva ahlop inkhat ajōng kaṭum ke’n kahmu. Ama 
ratha anei hranghra, khana ara-âng in ralei pumpui asat manvâra kae. 

2Ama’n rasa inhnaktak a a-ôn: “Amanu katlu jo! Babylon Kalen kha katlu jo! 
Amanu kha tûnchu a’nthengmak rathla ravaihei kha’n anhnong jo; 
a’nthengmak mater ka-om va rakip omna kachang jo. 

3Ajârchu jât rakip in aju kha an-in jo, khavakha ahur leh ajôngna ju kha kae. 
Raleichung renghei kha’n amanu leh jông leh kîk antlo, khana raleichunga invei 
katlo he’n amanu hur jâra anhaosō joa kae.” 

4Khava sōa marvâna inphut rasa hlop inkhat ke’n katheia, hinga ahri: “Kamihei, 
heisōk ruh! Amanu hnenga inphut heisōk ruh! amanu setnahei kha chenpui 
hêrmak ruh; amanu karâkna kha chenpui hêrmak ruh! 

5Ajârchu amanu setnahei kha marvân katlung inbuk inshâng jo, khava jâra 
amanu ṭhatmakna hlamhei kha Pathen in amandonsōt jo. 

6Amanu’n arazenna chei kapōhrep a nangni’num ama hneng razen ruh; 
amanu’n atlo rakip chen inhnia tlopek una male ruh. Nanta-in sik a amantluk 
pek chei kōklei chen inhnia akahrat juhning mansip pek ruh. 

7Amanu abinga kalûr leh ka-êma aleiom kapōhrep a khōdeng theina leh malung 
inrimna kha’m pek ruh. Ajârchu amanu’n abinga ahri: ‘Kei rengnu inkhat a hin 
a’n-ong eng kae! Kei renghmeinu inkhat changmak eng, malung inrimna nei 
hêrmak ning!’ 

8Hiva jâra natse, malung inrim, khana ṭâm katla hin, ni khat rōk shunga amanu 
chunga akatlungpet sik kae. Amanu hmeia anrokhum sik jo, ajârchu amanu 
chunga ṭongkatan, Rōngpu Pathen kha, akahrat kae.” 

9Amanu hurna leh jôngna shunga aleikatla raleichung renghei kha’n amanu 
rôna hmeikhu kha anhmu pha, khōpui sik a khan kaṭap sik hei. 

10Amanu demanrim kha anmani’n anṭit jâra, kahlatak a kangir heia anhri. 
“Heituk-hrep a ṭit ka-om jo mo! Heituk a kaja aka-om mo! Hiva Babylon khōpui 
hi akalenpen leh akalûrpen kae! Pung khat rōk shunga karâkna hing’hin nahmu 
joa kae!” 

11Raleichunga invei katlohei kha’num, anneinâk hei kha tûte’n anrachôk mak jo 
jâra anmalung inrima kaṭap hei, ṭajai ansui; 

12tûte’n ansana, dangka, hira-mukta, hruipōn jât rakip, hruipōn innem, vapuirei 
pōn, thing mankatam vânga ansyem hei; saipui ha vânga ansyem hei, sum-êng 
vânga ansyem neinâk-hei seng rachôkmak jo hei; 

13khan chu ṭhingṭhe, maru-marâng, ro manhnamna, bero, marim katui; thai, ju, 
gehu, sâng, sehrat, kemōng, shakor leh gâri, sōk-hei, khana mihringhei katlunga 
tûte’n rachôkmak jo hei. 

14Invei katlohei kha’n amanu hneng anhri: “Naneinâk kaṭha namadu rakip 
inhmu mak jo, nanei rakip naṭhatna kasesōt jo, khan chu nang in khahei kha 
hmu nôk mak jo tin che nu!” anti. 

15Khava khōpuia inphut invei katloa akahao mihe’n, amanu demanrim kha anṭit 
jâra, kahlatak a kangir sik hei, anmani kaṭap heia ṭajai ansui sik. 

16Khana anmani’n, “Heituk-hrep a lung nat ka-om, heituk-hrep a ṭit aka-om jo 
mo! Amanu hlung mantam, hira-mukta, sana vânga a’ntōm, Pōn innem, 
vapuirei hruipōn innem vânga ale’nret ri kae! 

17Khana pung inkhat rōk shunga amanu nei khaseng kha inhmangsō jo!” 
Rakōng kapu rakip leh akatôrhei khana achunga akachōng seng, khana tui-
ôngpui chunga anhringna sik kajongle hei seng kahlatak a kangir hei, 

18amanu ro mankângna hmeikhu kha anmani’n anhmu jâra kaṭap heia, “Hiva 
khōpui kalen kapō khōpui alak inkhat om hêrmak!” anti. 

19Khana anlu chunga vaiphin ankathek a, kaṭap heia ṭajai ansuia anti, “Hiva 
khōpui kalen sik hin heituk-hrep a malung natna ka-om, heituk-hrep a ṭit ka-
om jo mo nu! Hiva khōpuia inphut tui-ôngpui chunga rakōng katôr rakip in 
amanu nei jâra antahao kae! Khana pung khat rōk shunga anei rakip inhmang 
joa kae!” 

20Amanu inhmang jâra marvân inpâk ruh! Pathen mihei, sânkathemhei leh 
sonlehei, inpâk jo ruh! Ajârchu amanu’n nanchunga aleitlona dungjuia Pathen 
in achunga masetna apek jo kae! 

21Khava pha ngeva kahrattak inkhat in chakri rehrep hlungtum inkhat ahrut a 
tui-ôngpui shunga ahlon manhlut a ahri, “Babylon khōpui kalentak kha hiva 
kapōa hnuk nattak a hlon mathla sik kae, khana a’nhmu nôk hêrmak sik jo kae. 

22Hlakasak hei serângdâr, rōsem, bunglir, pengkun mahring nanga inphut 
inthei nôk mak jo ning! Inveina ṭōn katlohei inhmu nôk mak jo ning! khan chu 
sasum rasa inthei nôk hêrmak jo ning!  

23Nashunga hmeivâr indet nôk hêrmak jo ning; hmōipa leh hmōinu rasa inthei 
nôk hêrmak jo ning. Nang inveina chu vânhnōi raleichunga ratha kaneipen kha 
kae, khana nadôi choi kadikmak khan vânhnōi ralei mi nahōn mathlâksō joa 
kae!” 

24Pathen mihei leh sânkathemhei thisen kha khōpuia khan a’nhmusōt jâra 
Babylon kha karâkna apek kae; kadik, raleichunga antathat rakip hei thisen kha 
khan inhmua kae. 

Ṭongphông 19 

1Khava sōa marvâna inphut mipui katamtak hei rasa inhnaktak kapōa kathei, 
“Hallelujah! Hukmanhringna, lûrna, khana ratha hratna ni-Pathen ta kae! 

2Ama ṭongtan chu akadik leh a’ntlun kae! Ajârchu noti kalennu ajôngna vânga 
raleichung kasukset kha ama’n karâkna apek jo. Amanu’n Pathen sōk-hei 
aleithat hei khava jâra Pathen in karâkna apek kae,” anti. 



2171 

 

 
 

Komrem Bible Revision - LEKHARABU INTHENG  
© 2015 by The Bible Society of India. 

 

 
 

 

3Khana anmani’n an-ôn nôk, “Hallelujah! Khōpui kalen kângna hmeikhu kha 
are-rea kakhû ṭhak a kae.” 

4Upa 24 hei leh ranhring 4 hei kha inkun heia len in-ongna chunga a’n-ong 
Pathen kha ankamuk a, “Amen! Hallelujah!” anti. 

Kemōngte Hmōiṭhōi Revei 
5Khava sōa len in-ongna inphut rasa inkhat in ajōng hri, “Pathen kajana kanei 
asōk rakip leh ami rakip, kasin-kalen in, ni-Pathen manpâk ruh!” 

6Khava sōa mipui katamtak rasa kapōa tôngtui rasa kapō, khōjang kapōk, khō 
inri rasa kapō ke’n katheia hing’hin ahri, “Hallelujah! Ajârchu ni-Pathen 
Akahratpen Rōngpu kha Reng kae! 

7Eini katlai senga inpâk rih; alenna choi ka-ân rih! Ajârchu Kemōngte luhôngna 
sik pha kha kahnai jo, ahmōinu kha abinga intluk jo. 

8Amanu hruipōn intheng akadi rik-rak a’nretna sik a anpek jo.” (Khava hruipōn 
khachu Pathen mihei akaṭha tlona kha kae.) 

9Khava pha ngeva khan kahnenga ahri, “Hi mazet roh: Kemōngte hmōiṭhōina 
reveia a’nbek mihei kha mikahōihei kae.” Khana ngeva khan ahri nôk, “Hivahi 
akadik Pathen ṭonghei kha kae.” 

10Ama inmuk sik kei akekunga inkun jo eng, tâk ama’n kahnenga ahri, “Kha 
tlomak roh! Ke’m nang leh khana Jesu tamalârsōt akadik intu inhnet hei seng 
leh a’n-ang, sōk inkhat eng kae. Pathen jôk kamuk roh!” Ajârchu Jesu tamalârsōt 
akadik kha sânkathemhei manhlimna kapek kha kae. 

Shakor Kabang Chunga Kachōngpa 
11Khava sōa marvân inhlânga, shakor kabang inkhat aka-om ke’n kahmu. 
Achunga kachōngpa kha Akadik leh Taksenthei inti; Ama’n akadik vâng ṭong 
atana, are kha atuk a kae. 

12Ahmit hmeimale vâra kavâr, khana alua lenlukhu hei inkhu. Ama’n rahming 
inkhat achunga amazet, tâk khavakha ama tamanhret tei loa tûte’n manhret 
mak hei. 

13Apōn invonna kha thisen in akatōm sō. Arahming kha “Pathen Ṭong” inti. 

14Marvân remi he’n shakor anchōnga a’ntheng hruipōn innem kabang vâng 
inret heia, akahnung anjui. 

15Abeia inphut chemjâm kangeijap inkhat heikasōk, khan vâng ama’n jât-hei 
ator sik hei. Ama’n anchunga thir khōnghre inkhat vâng vai arôn sik hei, khana 
Pathen Akahratpen hnuk natna vomhrui thei-epna vâng vomhrui kha a-ep 
mathlâk sik kae. 

16Apōn chunga leh arakō chunga: “renghei Reng leh rōngpuhei Rōngpu,” inti 
rahming inzet a kae. 

17Khava sōa kani chunga kangir marvân ngeva inkhat kahmu. Ama’n bōirōk a 
kajōng va rakip hneng inhnaktak a a-ôn, “Pathen sâktlâng kalena hong intûp 
ruh! 

18Renghei, rehlam kakeihei, remihei, shakorhei leh anchunga kachōnghei, sōk-
hei leh masōhei, akasin leh akalen mi rakip taksa ravōi kasâk sik a hong ruh!” 

19Khava sōa ke’n shakor chunga kachōngpa leh aremihei re intukpui sik a 
ranhringhei leh ralei renghei khan chu anremihei kaleihmu hei. 

20Khava ranhring kha ahmai kunga ṭōntlo inlak katlo sânkathem inhlempa kha 
leh inṭhōia ansur heia kura ankhum jo hei. (Khava aṭōntlo inlak tlona vâng khan 
ama’n ranhring limsyem chîknabi kaneihei leh ranhring inmuk hei kha 
amathlem mathlâk heia kae.) Hmei kângna dîr shunga ranhring leh sânkathem 
inhlempa kha anhring pum a anhlon manhlut jo hei. 

21Shakor chunga kachōngpa beia inphut ahei kasōk chemjâm vâng khan 
anmani remihei kha athatsō jo hei; khana antaksa kalōng ravōihei kha vahei 
kha’n torchena ansâk jo heia kae. 

Ṭongphông 20 

Kum 1,000 
1Khava sōa marvâna inphut ngeva inkhat in adongna kase dôpkhur chabikir leh 
thirhrui kahriktak ajōng choia ajōng kaṭum ke’n kahmu. 

2Ama’n hmalaia mari rihren kha asur jo, khavakha Diabol a-emak leh Seitan kha 
kae, kum 1,000 sik a akhit joa kae. 

3Kum 1,000 atluk mak kârseng jât-hei, ahōn mathlâk hêrmakna sik, ngeva khan 
adongna kase dôpkhur shunga ahlon manhlut a, chabi akirsia achîkna akatatsi 
joa kae. Khava sō leh pha bongkhat masō akachang nôk sik kae. 

4Khava sōa len in-ongna hei leh achunga a’n-ong hei kha ṭong tanna sik ratha 
antapek hei kha kahmu. Khan nôk chu Jesu tamalârsōt ṭongdik leh Pathen ṭong 
jâra antathat hei rathla kha’m kahmua kae. Anmani’n ranhring limsyem kha 
leikamuk mak hei, khan chu achîkna kha’m anmachea achanga ankut chunga 
achanga mazet mak hei. Anmani’n kum 1,000 Christa leh reng kapōa vai 
antarônsap sik a hong kahringsōt hei. 

5(Akathi alak-hei khachu kum 1,000 athlengmak kârseng akahringsōt mak sik 
hei kae.) Hivahi akathihei hringsōtna hma-inkei kha kae. 

6Hiva akathi hma inkeia hringsōtna kachen hei kha mikahōihei leh mahâm 
kaṭha hêr hei kha kae. Vōihni tlukna thina khan anchunga ratha heite neimak 

jo; anmani Christa leh Pathen thempu kachang sik jo hei, khan chu kum 1,000 
ama leh inṭhōia vai antarônsap sik kae. 

Seitan kha Tor a A-om 
7Kum 1,000 athlengsō pha, Seitan kha a’nkhumna inphut heimasō sōt sik kae. 

8Khana vânhnōi raleia a’nchekchai hei kahōn inthla sik a ama se inphut sik, 
khahei kha Gog leh Magog kae. Seitan khan re katuk sik a tui-ôngpui panga, 
nêrdi ja mi aheiṭhōi mantûp sik hei. 

9Pathen in alungset amihei leh khōpui kha anmani’n ankatōm sik a kha 
raleichung hmun rakip antahlōsō hêr sik kae. Achang ravâng marvâna inphut 
hmei jōngkasōk a anmani asuk manhmangsō jo hei. 

10Khava pha mikahōn inthlapa, Diabol kha kât kakâng hmei dîr shunga anhlon 
manhlut jo, khava hmun a khan ranhring leh sânkathem inhlem hei khachu 
aleika-omsa jo hei kae; khana khan asûn-ajâna khōdengthei are-rea mande sik 
jo kae. 

Achaina Ṭongtan 
11Khava sōa len in-ongna kachek akalen leh achunga a’n-ong mi inkhat ke’n 
kahmu. Ahmai kunga inphut marvân leh ralei katlânsōt heia inhmu mak jo hei. 

12Khana akasin leh akalen in-ang et a akathihei kha len in-ongna hma akangir 
hei kahmu. Lekharabu hei anphon, khan chu hringna lekharabu ahlop inkhat 
um anphon. Lekharabu shunga ale’nzet kapōa, an-omchen leitlo dungjuia, 
akathihei kha ṭong anleitan. 

13Khava pha tuipui in ami kathihei kha ahei pek sōt. Thina’n khana kathikhō 
khan akathi anta leida hei kha anheipek sōt hei. Anṭōntlo dungjuia ankhengpet 
a anṭong antana kae. 

14Thina leh thina ralei kha hmei dîr shunga anhlon manhlut jo hei. (Hiva hmei 
dîr hi vōi 2 tlukna thina kha kae.) 

15Tu achang inum hringna lekharabu shunga arahming aka-om mak mi khachu 
hmei dîr shunga anhlon manhlut jo hei. 

Ṭongphông 21 

Marvân Ther leh Ralei Ther 
1Khava sōa marvân ther leh ralei ther ke’n kahmu. Hma-inkei marvân leh ralei 
marō, khana tuipui inhmu mak jo. 

2Hmōinu inkhat apuise intō sik a, a’nret a a’ntlukdek kapōa Jerusalem ther, 
Khōpui Intheng kha marvâna Pathena inphut ajōng kaṭum kha ke’n kahmua 
kae. 

3Khana len in-ongna inphut rasa inhnaktak a jōng kaṭong ke’n katheia hing’hin 
ahri: “Tûnchu Pathen inn kha mihring leh ka-omsap jo! Ama’n anmani a-ompui 
sik hei, khana anmani ami kachang sik hei. Pathen khet in a-ompui sik hei, 
khana ama an-Pathen kachang sik. 

4Ama’n anhmit rathli rakip ahni manhi pek sik hei. Thina om nôk mak jo ning, 
khan chu malung inrimna, natna leh ṭana om nôk mak jo ning. Neinâk marō 
rakip inhmu mak jo.” 

5Khava sōa len in-ongna chunga a’n-ongpa khan ahri, “Tûnchu heirakip ke’n 
athera kasyem jo!” Ama’n ahri nôk, “Hivahi mazet roh, ajârchu hiva ṭonghei hi 
akadik leh taksenthei hei kae!” 

6Khan chu ama’n ati, “Hi intlo jo! Kei ahma inkei leh ahnung kakhôr, a’nphutna 
leh a’nchaina eng kae. Tu achang inum tui kahre mi kha ke’n hringna tuiripût a 
mankasea a-ina sik ratha kapek sik. 

7Khava torna kanei mihei khan hivahi keia inphut achen sik: Kei anpa Pathen 
kachang sik eng, khana anmani kasa kachang sik hei. 

8Tâk-kha ṭit kasehei, mikahōnhei, mikathat-hei, omchen kase hei, dôi kachoihei, 
limsyem inmuk hei, khana malei kaseihei seng omna sik a hmun kha hmei leh 
kât kângna dîr kha kae, khavakha vōi 2 tlukna thina kha kae.” 

Jerusalem Ther 
9Ngeva 7 tlukna khan a’nchaina hrise thlengkam 7 kasip phet achoia kahnenga 
kahonga ati, “Hong roh, ke’n Kemōngte nuhmei sik hmōinu kha manhmu che 
rong.” 

10Khana rathla khan akhimna thōia ada jo eng, khana ngeva khan tlângbung 
inshângjap inkhat chunga aṭhōi jo enga kae. Khana Pathen hnenga inphut 
marvâna ajōng kaṭum, khōpui intheng, Jerusalem kha amanhmu eng, 

11khōpui kha Pathen lûrna leh inṭhōia kavâr. Hlung mantam jasper kapō, crystal 
kapōa intheng. 

12Khōpui kurbang kha kalen, inshâng hranghra, sōngkot 12 ka-om, sōngkot-hei 
kha ngeva 12 he’n anhrung hei. Sōngkot-hei chunga khan Israel phung 12 hei 
rahming inzet a kae. 

13Ahmai rakip a sōngkot 3 sasâm et ka-om: nisōting 3, thlâng ting 3, tlaitlâk ting 
3, sak ting 3 ka-om. 

14Khōpui kurbang kha hlung innhmun 12 chunga intung, khava hlunghmunhei 
chunga khan kemōngte sonlehei rahming 12 inzet a kae. 

15Kahnenga ṭongkahri ngeva khan khōpui, sōngkot leh abanghei tena sik a sana 
khōnghre inkhat anei. 

16Khōpui kha adung avai in-anghrep a, rakir 4 akanei kae. Ngeva khan khōpui 
kha atena khōnghre vâng khan ate pha, adung avai khana a’nshâng in-anghrep 
a kilometre 2,400 kasei. 

17Ngeva khan kurpui bang kha’m atea, metre 60 inshâng, khava ngeva tate kha 
ama tena hisâp dungjuia kae. 

18Abang kha jasper hlung vâng insyem, khana khōpui kha thle-en intheng 
kapōa sana intheng vânga insyema kae. 

19Khōpui kurbang innhmun hei kha hlung mankatam ajât rakip vâng manret 
hei kae. Hma inkeipen innhmun hlung kha jasper vânga inphut, abâna 2na kha 
sapphir, 3na kha agat, 4na kha emerald, 

205na kha onyx, 6na kha carnelian, 7na kha quartz, 8na kha beril, 9na kha topaz, 
10na kha Chalcedony, 11na kha turquoise, 12na kha amethist kae. 

21Sōngkot 12 hei kha hira-mukta 12 hei kae, sōngkot inkhat et kha hira-mukta 
inkhat sâma a’nsyem hei. 

22Khōpui shunga khan bek-inn hmumak eng ajârchu khava bek-inn kha 
kemōngte leh Akahratpen Rōngpu Pathen kha kachang jo hei. 

23Khōpuia khan kani leh thla rangei mak, ajârchu Pathen lûrna khan khavakha 
asat manvâr jo khana kemōngte kha thaihmei vâr kachang jo. 

24Vânhnōi mihringhei kha avâra khan kalônle sik hei, khana ralei reng he’n 
annei leh anhao hei anta hongrôn manhlut sik kae. 

25Khōpui sōngkot-hei ani tina inhlâng ṭhak sik; inkam hêrmak jo ning, ajârchu 
khana khan jân om mak jo ning. 

26Jât rakip in anlenna leh anhaona hei kha khōpui shunga khan anta heirôn 
manhlut sik kae. 

27Tâk-kha khōpui shunga khan a’nnim heite hlutthei mak ning, khan chu malei 
kasei leh inzakna ṭōnkatlo hlutthei mak ning. Kemōngte hringna lekharabu 
shunga arahming a’nzet hei rōk kha khōpui shunga akahlut sik hei kae. 

Ṭongphông 22 

1Khan chu ngeva khan kemōngte leh Pathen len in-ongna inphut hringna 
tuidung hlungvâr kapōa 

2khōpui shung atlâk a akalōng kha amanhmu eng. Tuidung pang inkhat et a 
hringna thingkung kahmông, kum khat a ve 12, thla khat a vōi khat sam inra. 
Khana abō kha jât-hei damna kae. 

3Khōpui shunga khan Pathen hâksêrna kachen inkhatbek inhmu mak ning. 
Khōpuia khan kemōngte leh Pathen len in-ongna ka-om, khana khan asōk he’n 
ama antakamuk sik kae. 

4Anmachea arahming inzet sik, khana anmani’n Ahmai kha anhmu sik. 

5Khana khan jân inti om mak jo ning, kanivâr leh hmeivâr rangei mak jo ning, 
ajârchu Rōngpu Pathen kha anvâr kachang sik jo, khana renghei kapōa are-rea 
anmani’n vai antarôn sik jo kae. 

Jesu Jōngna sik 
6Khava sōa ngeva khan kahnenga ahri, “Hiva ṭong hi akadik leh taksenthei kae. 
Khana sânkathemhei hnenga arathla kapek, Rōngpu Pathen khan inrangtak a 
ajōng kasōk sik omchen, asōk-hei manhmuna sik a angeva ajōngtir jo.” 

7Jesu’n ati, “Rangei ruh! Kei inranga akajōng sik eng kae! Hiva lekha shunga 
sânkathem ṭong kajuihei kha mahâm kaṭhahei kae!” 

8John, ke’n, hivahei rakip hi kahmu heia khan chu kathei jo hei. Khana khahei 
kha ke’n katheia kahmu sō pha, hiva omchenhei ani’nhmu ngeva kha, kamuk 
sik a ake hma inkun eng. 

9Tâk-kha ama’n kahnenga ati, “Kha tlomak roh! Ke’m nang leh nasōpui 
sânkathemhei leh khana hiva lekharabu shunga ṭong kajuihei seng leh a’n-
anghrep sōk inkhat eng kae. Pathen jôk kamuk roh!” 

10Ama’n kahnenga ati, “Hiva sânkathem lekha ṭonghei hi ip mak roh ajârchu 
hiva rakip hi ajōng sōkna sik pha kahnai jo. 

11Tu achang inum mikaṭhamak khan ṭhatmak khanga atlo manjōm nger sik, 
khana a’nthengmak katlo khan khanga a’nthengmak atlo manjōm nger sik kae; 
akaṭha khan akaṭha khanga atlo manjōm nger sik, khana a’ntheng khan khanga 
a’ntheng atlo manjōm nger sik kae.” 

12Jesu’n ahri “Rangei ruh!. Kei inrangtak a kajōng sik eng! Ke’n mi rakip 
anṭōntlo dungjui et a kapek sik tloman leh ajōng inṭhōi sik eng kae. 

13Kei ahma kakei leh hnung kakhôr, aphutna leh achaina eng kha kae. 

14“Tu achang inum apōnsi kasôp inthengpet a khana hringna thingkung kara 
kasâk sik a ratha kanei khana sōngkot a kahlut a khōpui akatlung kha 
mikahōihei kae. 

15Achang ravâng khōpui vângting khan chu, mikahōn inthla, mikaṭhamak, dôi 
kachoi, mikajông, mikathat, limsyem inmuk, ṭōntlo leh ṭonghria malei kasei ka-
om hei. 

16“Jesu, Ke’n, hivahei hi bekrup shunga nangnihei hnenga akahri inthang sik a 
kangeva kajōngtir jo kae. Kei David innshunga asōn eng kae; akavâr jîngkâr 
vârpa eng kae.” 

17Rathla leh Hmōinu khan, “Hong roh!” anti. Hiva akathei rakip inum, “Hong 
roh!” antati nger sik kae. Tu achang inum tui kahre rakip hong ruh; tu achang 
inum a’ndu rakip in hringna tui kha kutchoi inkhat kapōa rahlâng ruh. 

Achaina 
18John, ke’n, hiva sânkathem lekharabu ṭong kathei rakip hnenga kamanse kae: 
mi inkhat in heikhat ahap sa’nchu, hiva lekha shunga hrisehei kha ama karâkna 
sik a Pathen in ahapsapek sik kae. 

19Khana hiva sânkathem lekharabu ṭong heia inphut mi inkhat in heikhat alosōt 
inchu, hiva lekha shunga a’nhri khōpui intheng leh hringna thing kara chen sik 
a inphut Pathen in ama chen alosōt pek sik kae. 

20Hiva a’nhrina rakip chunga sâkhi kapekpa khan ati, “Ôk kadik! Kei inrangtak 
a kajōng sik eng!” Hing’hin chang rasoh. Jōng roh, Rōngpu Jesu! 

21Rōngpu Jesu maritna kha mi rakip chunga tlung rasoh. 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 

 

 

 

 

 

 

Capa: Pôr do sol nas montanhas. Trata-se de imagem disponibilizada na internet, 
dentre as que não informam haver restrição ao uso. 

 


